
1 Khang Tangthu 734 1 Corinth 1.981 

Esther 905 Philippi-te 2.052 

Job 919 Colosse-te 2.060 

Lapite 977 1 Thessalonica 2.067 

Paunah 1.126 2 Thessalonica 2.074 

Thuhilna 1.175 1 Timothy 2.078 

Solomon La 1.191 2 Timothy 2.086 

Isaiah 1.200 Titus 2.092 

Jeremiah 1.298 Philemon 2.096 

Kaa la 1.403 Hebrew 2.098 

Daniel 1.509 1 Peter 2.127 

Amos 1.558 2 John 2.148 

Jonah 1.572 Jude 2.151 

Piencilna 

Piencilna 1 

Siemcilna Niguh Sung le Sabbath 

(Pien 2:4-9; Job 38:4-11; Jon 1:1-5) 

1A kipat cilin Pasien in vantung le leitung a siem hi, 

2leitung in limlemel nei loin a hawmpi ahi a, tuaci’n khuomiel in tuipi thuh tung 
teng khucipin tui tungah Pasien’ Hlagau a gamta hi. 

3Tua ciengin Pasien in, “Khuovah om heh,” ci hi; tuale khuovah om pai hi. 

4Pasien in tua khuovah hoi a sa hi; tuale Pasien in khuovah le khuomiel a 
khenkhie hi. 

5Pasien in tua khuovah “Sun” ci a, khuomiel “Zan” ci hi. Tuale nitah le zingmawng 
om a, a ni khatna ahi hi. 

6Pasien in, “Tui le tui kikalah vanthamzawl khat om hinlen tui le tui khen heh,” 
a ci hi. 

7Tuaci’n Pasien in vanthamzawl bawlin vanthamzawl tunga tuite le 
vanthamzawl nei-a tuite a khenkhie hi. Tua ma bangin a om pai hi. 

8Pasien in vanthamzawl pen “Van” ci hi. Tuale nitah le zingmawng om a, a ni nina 
ahi hi. 

9Pasien in, “Van nei-a om tuite mun khatah kikhawm hinlen, leigaw kidawh heh,” 
a ci hi. A ci bangin a pieng pai hi. 

10Pasien in leigaw pen “Lei” ci a, tui kikhawmtuote pen “Tuipi” ci hi. Pasien in 
tua khu hoi a sa hi. 

11Tua ciengin Pasien in, “Leitang in singkung lopate posah hinlen, a tang nei 
singkungte, a ga sunga a tang om singga kungte, amau’ nam cietin leitungah po 
heh,” a ci hi. Tua ma bangin a pieng pai hi. 

12Leitang in singkung lopate amau’ nam ciet tawh kizui-in, khaici a nei lopate le 
amau’ nam ciet tawh kizui-in a sunga tang a nei a ga singkungte piengsah hi. Tua 
khu Pasien in hoi a sa hi. 

13Tuale nitah le zingmawng om a, a ni thumna ahi hi. 

14Pasien in, “Sun le zan a khen dingin vanthamzawl ah khuovahte om heh; tuate 
khu khuohunte, nite le kumte ciemte nading hi hinlen, 

15leitung a tanvah dingin vanthamzawl ah khuovah hi uheh,” a ci hi. A ci bangin 
a om pai hi. 

16Pasien in khuovah gol ni bawl a, khuovah a golzaw pen sun a uh ding, khuovah 
a neuzaw pen zan a uh dingin bawl a, aasite zong a bawl hi. 

17Leitung a tanvah ding, 

18sun le zan tunga thunei ding, le khuovah le khuomiel a khen dingin Pasien in 
vanthamzawl ah tuate a koi hi. Pasien in tua khu hoi a sa hi. 

19Tua ciengin nitah le zingmawng om a, a ni lina ahi hi. 

20Tuale Pasien in, “Tuite in hinna nei ganhing honpite piengsah hinlen, leitung 
vanthamzawl ah vate leng uheh,” a ci hi. 

21Tuaci’n Pasien in tuipi ganhing golpite le hinna a nei a pia thei ganhing namcin 
le a leng thei va namcin amau’ namcietin a piengsah hi. Tua khu Pasien in hoi a 
sa hi. 

22Pasien in amate thupha pie a, “Cipha-in pungin tuipi sung dim unlen, leitungah 
vate pung uheh,” a ci hi. 

23Tuale nitah le zingmawng om a, a ni ngana ahi hi. 

24Pasien in, “Leitung in amau’ nam cietin hinna nei ganhingte piengsah heh. 
Amau’ nam cietin innsate, a bawhva ganhingte le gamsate pieng uheh,” a ci hi. 
Tua ma bangin pieng pai hi. 

25Pasien in gamsa, innsa le a bawhva ganhing zosie amau’ nam cietin a piengsah 
a, tua khu Pasien in hoi a sa hi. 

26Tua ciengin Pasien in, “Eima’ lim, eima’ mel sunin mihing siem vai; amate in 
tuipi sunga ngate, vantunga vate, innsa, gamsa zosie, le leitunga a bawhvate 
zosie tungah thu neisah vai,” ci hi. 

27Tuaci’n Pasien in ama’ lim sunin mihing siem a, ama in Pasien’ lim bangin 
amate a siem hi. Ama in pasal le numei a siem hi. 

28Pasien in ama gel thupha pie a, Pasien in ama gel kungah, “Cipha-in pung unlen 
leitung luodimin zo un; tuipi sunga ngate, vana leng vate, le leitunga gamta hinna 
nei zosie tungah thu nei un,” a ci hi. 

29Pasien in, “En un, na tung vuah leitung maitang cin tenga om, a tang nei kungno 
zosie le a ga sunga a tang nei singkung zosie kang pie zo hi; note in an-in tuate 
na nei ding uhi. 

30Tuale leitung ganhing zosie, vana va zosie, leitunga a bawhva zosie, hinna hu a 
nei zosiete tungah an dingin kunghing zosie kang pie zo hi,” a ci hi. Tua ma 
bangin a pieng pai hi. 

31Pasien in a siemsa na vannuoi en a, hoi a sa mama hi. Tuale nitah le zingmawng 
om a, a ni guhna ahi hi. 

Piencilna 2 

1Tua bangin van le lei le a sunga na om zosie kiman sieng hi. 

2Tuale a ni sagina ni-in Pasien in a nasep zosie man a, a ni sagi ni-in a sepna zosie 
panin a tawlnga hi. 

3Tuaci’n Pasien in ni sagi ni thupha pie-in siengthosah hi, bangzieh ahei cile 
Pasien in siemcil nasepna zosie manin tua ni-in a tawlnga hi. 

4Tamte pen a kisiemcil lai-a van le lei tangthu ahi hi. 

Siemcilna Thu adang Khat 

(Pien 1:26-30) 

TOPA Pasien in van le lei a bawl ni-in 

5leitungah singkung lopa kici a po nai sih hi. Azieh pen TOPA Pasien in leitungah 
guo a zusah nai sih hi, lo hlo ding zong koima a om nai sih hi. 

6Ahi vangin lei nei panin tuihu phulto-in leitung zosie a nomsah hi. 

7Tua ciengin TOPA Pasien in lei panin leivui tawh mihing bawl a, a nahkuo 
sungah hinna hu mop hi; tuale mipa pen hinna nei mihing a suoh hi. 

8TOPA Pasien in nisuona lamah Eden um khat a bawl hi; ama in tua munah a 
siemsa mipa koi hi. 

9TOPA Pasien in lei sung panin a etlawm, a tuituoh singkung namcin posah a, um 
laikimah hinna singkung le a sie le a pha theina singkung zong a posah hi. 

10Um a nomsah dingin Eden panin gun khat luong a, khum mun panin tua gun 
kikhenzahin gun li a pha hi. 

11Gun masa pen a min Pishon hi a, kham pienna Havilah gamsung zosie 
kuolkhumin a luong pen ahi hi. 

12Tua gama khamte hoi thei mama a, khum munah bedolak singnai le onyx 
suong manpha a pieng hi. 

13Gun a nina pen a min Gihon hi a, Cush gam kuolkhumin a luong pen ahi hi. 

14Gun a thumna pen a min Tigris hi a, Assyria gam nisuona lamah a luong hi. Gun 
a lina pen a min Euphrates ahi hi. 

15 TOPA Pasien in Eden um hlo ding le a cing dingin mipa koi hi. 

16Tuale TOPA Pasien in tua mipa kungah, “Um sunga singga zosie na dei bangin 
na ne thei ding hi; 

17hinanle a sie le a pha theina singga na ne sih ding hi, azieh pen na neh ni-in na 
si ding hi,” ci-in thu a pie hi. 

18Tua ciengin TOPA Pasien in, “Mipa ama guoha a op ding hoi lo hi; ama a hu ding 
kithuopi khat ka bawlpieh ding hi,” a ci hi. 

19Tuaci’n TOPA Pasien in lei panin gamsa zosie le vana leng va zosie siem a, a min 
uh bang ahisah eimah ci-in a thei nuom ziehin mipa kungah tuate a peipi hi; 
hinna a nei zosie, tua mipa’ law bangbang a min uh hi paipai hi. 

20Tua mipa in ganhing zosie, vana leng va zosie le gamsa zosie min a vaw ciet hi; 
ahi vangin mipa a hu thei ding mi khat zong a om sih hi. 

21Tuaci’n TOPA Pasien in tua mipa a kimut suohsah mama a, tuale ama a kimu hi; 
tua ciengin ama in a nahgu khat la a, a lahna mun teng a telin a tuomsahkia hi. 

22TOPA Pasien in mipa tung pana a lah a nahgu pen numei khatin bawl a, mipa 
kungah tua nu a zawpi hi. 

23Tua ciengin mipa in, “Tam pen ka gute pana ka gu le ka tel pana ka tel ahi hi; 
ama pen Mipa sung pana kila ahi ziehin Numei kici ding hi,” a ci hi. 

24Tua ahi ziehin pasal in a nu a pa nuasie-in a zi tawh kigawm a, ama gel pum 
khat a suoh uhi. 

25Tuale mipa le a zi a guohtangin a om tuoh gel a, a maizum sih uhi. 

Piencilna 3 

Mawna Masapen le Danpiehna 

(Rom 5:12-21) 

1Tu-in TOPA Pasien bawlsa gamsa cinteng sangin gulpi a pilkhel pen ahi hi. Ama 
in numei kungah, “Pasien in, ‘Um sunga singga khat beh ne lo ding,’ ang ci amah?” 
a ci hi. 

2Numei in gulpi kungah, “Um sunga singgate ka ne thei uhi; 

3ahi vangin Pasien in, ‘Um laikima singga pen neh zong na neh lo ding uh, khoi 
zong na khoi lo ding uh ahi hi. Tua bang na bawl uleh na si ding uhi,’ ei ci hi,” a ci 
hi. 

4Ahi vangin gulpi in numei kungah, “Na si sih ding uhi; 

5bangzieh ahei cile tua singga na neh ciengun na mit uh kihongin a sie le a pha 
thei-in Pasien tawh na kibah ding lamtah uh Pasien in thei hi,” a ci hi. 

6Tuaci’n numei in tua singkung a mu ciengin neh dingin tuituohsa a, a mit zong 
a la mama hi. Tuale mi pilsah dingin tua singkung a deihuoi lam a mu ciengin tua 
nu in a ga loin a ne hi; tua nu in ama tawh a omton a pasal zong themkhat pie a, 
a pasal in zong a ne hi. 

7Tua ciengin a nipi-un a mit uh kihong a, a guohtanga a op lam a kithei uhi; tuale 
ama gel in theina khui-in ama gel adingin puon a bawl uhi. 

8Nitah lam nidai hunin um sungah TOPA Pasien peina huging ama gel in a za vua, 
tuale TOPA Pasien’ opna panin mipa le a zinu, umlai singkungte lahah a kiphuol 
uhi. 

9Ahi vangin TOPA Pasien in mipa hlanin ama kungah, “Nang hei-a om na hei?” a 
ci hi. 

10Ama in, “Um sungah na huging ka za a, ka guohtanga ka op ziehin zau-in ka 
kiphuol hi,” a ci hi. 

11Ama in, “Guohtanga na op lam koi hing gen ahiei? Ne si’n, kang ci tua singga na 
ne ta amah?” a ci hi. 

12Mipa in, “Kithuopi dinga nei pieh numei in singga ei pie a, ka ne hai ta hi,” a ci 
hi. 

13Tua ciengin TOPA Pasien in numei kungah, “Bang dinga hici gamtat na hiei?” a 
ci hi. Numei in, “Gulpi in ei sol a, ka ne hai ta hi,” a ci hi. 

14TOPA Pasien in gulpi kungah, “Tam bangin gamta zo na hi ziehin, ganhing 
zosiete le gamsa zosiete lahah samsiet na thuoh ding hi; na awm tawh na kithol 
ding a, na hin sung tungtawnin leivui na ne ding hi. 

15Nang le numei kikal le na suonlehlahte le tua nu suonlehlahte kikalah 
kilangneina ka omsah ding hi; ama in na lutang ang tuoncil ding a, nang in ama’ 
ketul na tuhpieh ding hi,” a ci hi. 

16Ama in tua numei kungah, “Naupaaina-ah gimnate nasie tahin ka khangsah 
ding a, a thuohla pipi-in nau na suoh ding hi. Hinanle na pasal ma na lunggul 
bembom ding a, ama in nang tungah ang uh ding hi,” a ci hi. 

17Tuale mipa kungah, “Nang in na zi thugen mangin, ‘Na ne sih ding hi,’ ci-a kang 
thupieh singga ne zo ta na hi ziehin, nangma vangin leitang kisamsie hi; na hin 
sung tungtawnin gim le tawlin na semin an na ne ding hi; 

18nang adingin ling le khaute hing po ding a, nang in gamlaha ante lohingte na 
ne ding hi. 

19Lei-ah na peikia masangsie na maitangah opsakai-in an na ne ding hi, bangzieh 
ahei cile nang pen leivui pana ang kila na hi hi; nang leivui na hi a, leivui ma ah 
na peikia ding hi,” a ci hi. 

20Mipa in a zi pen mihing zosie’ nu ahi ziehin a min Eve vaw hi. 

21Tuale TOPA Pasien in mipa le a zi adingin savun puon bawlpiehin ama gel a 
silsah hi. 

22Tua ciengin TOPA Pasien in, “En un, mipa pen eite khat tawh kibang a, a sie le a 
pha a thei ta hi; tu-in mipa in hinna singga lo hinlen hing ne kha mawh leh ang 
nungta den ta ding hi,” a ci hi. 

23Tua ahi ziehin TOPA Pasien in mipa pen a pienna leitang hlo dingin Eden um 
panin a sawl hi. 

24Ama in mipa a notmang hi; ama in hinna singkung zuotna lampi a cing dingin 
Eden um nisuona lamah meikuong namsau tawh Cherub-te a pangsah hi. 

Piencilna 4 

Cain in Abel That 

1Tu-in mipa in a zi Eve luppi a, ama gai-in Cain nei a, “TOPA panpina tawh mi khat 
ka nga zo hi,” a ci hi. 

2Tua ciengin ama in a naupa Abel neikia hi. Tu-in Abel pen tuucingpa ahi a, Cain 
pen lo hlopa ahi hi. 

3A hun a cin ciengin Cain in TOPA kungah lei pana a pieng singga biehna peipi a, 

4Abel in zong a tuuhonte lahah tacilte le a thau tuituoh pente peipi hi. TOPA in 
Abel le ama’ biehna thusimpieh a, 

5ahi vangin Cain le ama’ biehna a thusimpieh sih hi. Tuaci’n Cain lungthah mama 
a, a mai a tuop hi. 

6TOPA in Cain kungah, “Bang dingin lungthahin bang dingin mai tuop na hei? 

7A hoi bawl lacin ang kisanpieh lo ding amah? A hoi na bawl sih leh, mawna in 
kotbiengah ang buh khinkhian hi; ama lunggul pen nang na hi a, ahi vangin tua 
pen na zaw lo a poimaw ahi hi,” a ci hi. 

8Cain in a sanggampa Abel kungah, “Lo va kuon ta vai,” ci hi. Lo a tun ciengun 
Cain a sanggampa Abel tawh kihau-in ama a that hi. 

9Tua ciengin TOPA in Cain kungah, “Na sanggampa Abel hei-a om ahiei?” a ci hi. 
Ama in, “Ka thei sih hi; ka sanggampa kem pa ka hi laizang amah?” a ci hi. 

10Tuale TOPA in, “Bang teng pi khat bawl zo na hi tai? Ngai vawi; leisiet panin na 
sanggampa’ sisan kei kungah ang kiko hi! 

11Tu-in na khut pana a luongkhie na sanggampa’ sisan hup dinga a kamkah 
leitang tungah nang samsiet thuoh na hi ta hi. 

12Leitang na hlaw ciengin nang adingin lei panin an a pieng nawn sih ding hi; 
nang pen leitungah a galtai, a vahvai na hi ding hi,” a ci hi. 

13Cain in TOPA kungah, “Kei dan ei kipiehna pen kei thuoh zawh ding za sangin 
nasie zaw me izaw! 

14Tuni-in leitang panin kei nei notmang ta a, na maitang panin kei ka kiphuol 
ding hi; kei a galtai le leitungah a vahvaih ding ka hi ta a, kei ei mu poma in ei 
that ding hi,” a ci hi. 

15Tua ciengin TOPA in ama kungah, “Tua bang hi lo ding hi! Mi khatpo in Cain a 
tha leh a za sagi-in phulahna thuoh ding hi,” a ci hi. Ama a tuohkha mi koima in 
ama a tha lo nadingin, TOPA in Cain tungah melcina khat a koi hi. 

16Tua ciengin TOPA kung panin Cain pei dawhin Eden um nisuona lam 
Nod gamah a teng hi. 

Leitung Khuosahzie Kipatna 

17Cain in a zi luppi a, ama gai-in Enoch nei hi. Tuale ama in khuo sat a, tua khuopi 
pen a tapa Enoch’ min tapin Enoch a hisah hi. 

18Enoch’ sung panin Irad suoh a, Irad pen Mehujael’ pa ahi hi. Mehujael pen 
Methushael’ pa ahi a, Methushael pen Lamech’ pa ahi hi. 

19Lamech in zi ni nei a, a khat’ min Adah ahi a, adang khat’ min Zillah ahi hi. 

20Adah in tapa Jabal nei a, ama pen puonbuh sunga teng, gankhawite pienna pupi 
ahi hi. 

21A sanggampa’ min Jubal ahi a, lyre le theile tumte zosie’ pienna pupi ahi hi. 

22Zillah in Tubal-cain nei a, sumngo le sia vanzah nam zosie a bawlpa ahi hi. 
Tubal-cain’ sanggamnu pen Naamah ahi hi. 

23Lamech in a zite kungah, “Adah le Zillah aw, ka aw ngai un. Lamech’ zite aw, ka 
thugen ngai un: Kei ei liemsah mi khat ahi, kei ei sat tangval khat keima in ka 
that ta hi. 

24Cain tung bawn-a a za sagi-a phu kila ahile, a tahtahin Lamech a thatte a za 
sawmsagi le sagi vei-in phu kila ding hi,” a ci hi. 

Seth’ Suonlehlahte 

25Adam in a zi luppi leuleu a, tua nu in tapa khat nei-in a min Seth phuo hi. Azieh 
pen tua nu in, “Cain in Abel a tha ziehin Pasien in Abel tangin kei adingin tapa 
adang khat ei pie zo hi,” a ci hi. 

26Seth in zong tapa khat nei a, a min Enosh a hisah hi. Khum hunin mite 
in TOPA’ min a lo pan ta uhi. 

Piencilna 5 

Adam’ Suonlehlahte, Noah le a Tate Dong 

(1Khg 1:1-4) 

1Tam pen Adam suonlehlahte’ khang laibu ahi hi. Pasien in mihing a siem lai-in 
ama in Pasien’ mel tawh kisunin amate a bawl hi. 

2Ama in ama gel pasal le numei-in a na siem a, a kisiem hun lai-in ama gel 
“Mihing” ci-in na minvaw a, tuaci’n ama gel thupha a pie hi.  

3Adam kum za le kum sawmthum a phah ciengin a kisutpi, ama’ lim le mel a puo 
tapa khat nei a, a min Seth ahisah hi. 

4Seth’ pa ahi zaw ciengin Adam kum zagiet sung a hing hi; ama in adang tanute 
le tapate nei hi. 

5Tua bangin Adam hin sung teng zosie pen kum zakuo le sawmthum ahi hi; tuale 
ama a si hi. 

6Seth kum za le kum nga sung a hin zaw ciengin ama pen Enosh’ pa a suoh hi. 

7Enosh a suo zaw ciengin Seth kum zagiet le kum sawmthum hing a, tanu le 
tapate a nei hi. 

8Tua bangin Seth’ khan sung teng zosie kum zakuo le kum sawm le ni ahi hi; 
tuale ama a si hi. 

9Enosh kum sawmkuo sung a hin zaw ciengin Kenan’ pa a suoh hi. 

10Kenan a suo zaw ciengin Enosh kum zagiet le sawm le nga hing a, tapa le tanute 
a nei hi. 

11Tua bangin Enosh’ khan sung teng kum zakuo le nga ahi hi; tuale ama a si hi. 

12Kenan kum sawmsagi a hin zaw ciengin Mahalalel’ pa a suoh hi. 

13Mahalalel a suo zaw ciengin Kenan kum zagiet le kum sawmli hing a, tapate le 
tanute a nei hi. 

14Tua bangin Kenan khan sung teng zosie kum zakuo le sawm ahi hi; tuale ama 
a si hi. 

15Mahalalel kum sawmguh le nga a hin zaw ciengin Jared’ pa a suoh hi. 

16Jared a suo zaw ciengin Mahalalel kum zagiet le sawmthum hing a, tapate le 
tanute a nei hi. 

17Tua bangin Mahalalel’ khan sung teng zosie kum zagiet le sawmkuo le nga ahi 
hi; tuale ama a si hi. 

18Jared kum za le kum sawmguh le ni a hin zaw ciengin Enoch’ pa a suoh hi. 

19Enoch a suo zaw ciengin Jared kum zagiet hing a, tapate le tanute a nei hi. 

20Tua bangin Jared khan sung teng zosie kum zakuo le sawmguh le ni ahi hi; 
tuale ama a si hi. 

21Enoch kum sawmguh le nga a hin zaw ciengin Methuselah’ pa a suoh hi. 

22Methuselah a suo zaw ciengin Pasien tawh Enoch kum zathum sung zawhton 
a, tapate le tanute a nei hi. 

23Tua bangin Enoch’ khan sung teng zosie kum zathum le sawmguh le nga ahi 
hi. 

24Pasien tawh Enoch a zawhton hi; tua ciengin Pasien in ama a lah ziehin ama 
om nawn lo hi. 

25Methuselah kum za le sawmgiet a hin zaw ciengin ama pen Lamech’ pa a suoh 
hi. 

26Lamech a suo zaw ciengin Methuselah kum zasagi le sawmgiet le ni hing a, 
tapate le tanute a nei hi. 

27Tua bangin Methuselah khan sung teng zosie kum zakuo le sawmguh le kuo 
ahi hi; tuale ama a si hi. 

28Lamech kum za le sawmgiet le ni a hin zaw ciengin tapa khat’ pa a suoh hi; 

29ama in ama’ min Noah hisah a, “TOPA samsietsa leitang panin tam mipa in i 
nasepna ule i khut tawh i sep uh gimnate panin ei nuomtuomsah ding hi,” a ci hi. 

30Noah a suo zaw ciengin Lamech kum zanga le sawmkuo le nga hing a, tapate 
le tanute a nei hi. 

31Tua bangin Lamech khan sung teng zosie kum zasagi le sawmsagi le sagi ahi 
hi; tuale ama a si hi. 

32Noah kum zanga a phah zaw ciengin, Noah pen Shem, Ham, le Japheth-te’ pa a 
suoh hi. 

Piencilna 6 

Mihing Gitlona 

1Leisiet maitangah mite pun a kipat ciengun amate in tanute a nei vua, 

2Pasien’ tapate in amate hoi a sa uhi. Tuale amate in a dei zosie uh telin zi-in a la 
uhi. 

3Tua ciengin TOPA in, “Mihingte sungah ka hlagau a teng den sih ding hi, azieh 
pen amate cilesa ahi uhi; amau’ khan kum pen kum za le sawmni hi ding hi,” a ci 
hi. 

4Khum hun lai-in leitungah Nephilim a kici mite om a, tuale khum zaw ciengin 
zong Pasien’ tapate in mihing’ tanute a luppi ciengun ta a nei uhi. Tamte pen 
khanglui lai-a mi thahat mi minthangte ahi uhi.  

5Leitungah mihing gitlona lien mama a, tuaci’n TOPA in mihing lungsim 
ngaisutna poma a sie ngentang ahina thu a mu hi. 

6Mihing a siemkhah pen TOPA a kisia a, tua thu in a lungsim a dasah hi. 

7Tuaci’n TOPA in, “Ka siemsa mihing, ganhing, a bawhva ganhingte le vana leng 
vate tawh ka sumaimang ding hi. Azieh pen amate ka siemkhah ka kisia hi,” a ci 
hi. 

8Ahi vangin Noah in TOPA’ maipha a mu hi. 

Noah in Pasien Lungdamsah 

9Tam teng pen Noah’ suonlehlahte ahi hi. Noah a thuman mi khat ahi a, a khan 
sungin paubaang lo hi; Pasien tawh Noah a zawhton hi. 

10Tuale Noah in tapa thum nei a, Shem, Ham, le Japheth-te ahi uhi. 

11Tu-in Pasien’ muna-ah leitung kisiegawp a, leitung pen tatsietna tawh a kidim 
hi. 

12Tuale Pasien in leitung pen a kisie-in a mu hi; bangzieh ahei cile leitungah mi 
zosie a siehuoi-in a gamta uhi. 

13Pasien in Noah kungah, “Mi zosie suhmaimang dingin ka khentat zo hi, azieh 
pen amate ziehin tatsietna tawh leitung a kidim hi; tu-in leitung tawh amate ka 
susie ton ding hi. 

14Nang mama in taasing tawh tembaw khat bawl in; tua tembaw sungah khan a 
dan danin omsah inlen, a sung le a pu singnai tawh hubih in. 

15Na bawl dan ding tam bang ahi hi: Tembaw a dung tong zathum, a vai tong 
sawmnga, le a sanna tong sawmthum hi ding hi. 

16Tembaw adingin a innkhum khat bawl inlen, tua tung tong khat ciengah hiel 
bawl in; tembaw pangah kotpi khat bul in; a dan neita, a ni na, le a thumnate 
bawl in. 

17Kei lam panin vansin nei-a om zosie, a sunga a husang thei zosie a susie dingin 
leitungah tuizin ka tungsah ding hi; leitunga om zosie a si ding uhi. 

18Ahi vangin keima in nangma tawh ka thuciemna ka kipsah ding hi; nangma, na 
tapate, na zi le na tapate’ zite tawh tembaw sungah na lut ding uhi. 

19Tuale hinna nei zosie, mi zosie lah panin nangma tawh a hington dingin nam 
khatah ni ciet tembaw sungah na peipi ding hi; tuate anu le apa hi ding hi. 

20Vate lah panin amau’ nam cietin, lei-ah a bawhva ganhing zosie amau’ nam 
cietin nam khatah ni ciet na kungah ang pei ding vua, tuate a hin nadingin na 
kem ding hi. 

21A kine thei an namcin zong la inlen tuate khol in; tuate pen nangma le amate 
adingin an hi ding hi,” a ci hi. 

22Noah in tuate a bawl hi; Pasien in ama tunga a thupieh zosie ama in a bawl hi. 

Piencilna 7 

Tuizinpi 

(Luk 17:26-27) 

1Tua ciengin TOPA in Noah kungah, “Nangma le na innkuonpi zosie tembaw 
sungah lut un. Azieh pen tam khang mite sungah nang beh ka mai-ah a thumanin 
kang mu zo hi. 

2Ganhing a sieng zosie nupa kop sagi le ganhing a sieng lo nupa kop khat la in. 

3Tuale vana leng vate zong nupa kop sagi ma, leitungah a ci man lo nadingin 
kemcing in. 

4Azieh pen ni sagi ciengin leitungah sun sawmli le zan sawmli sung guo ka zusah 
ding a, leitung maitang panin ka bawlsa hinna nei vannuoi ka sumang ding hi,” a 
ci hi. 

5Tuale Noah in TOPA’ thupiehsa zosie a un-in a bawl hi. 

6Leitungah tuizin a tun lai-in Noah kum zaguh a pha hi. 

7Tuale tuizin panin a suotah nadingun Noah, a tapate, a zi le a mote tawh tembaw 
sungah a lut uhi. 

8Pasien in Noah a thupieh bangin ganhing a siengte, ganhing a sienglote, vate, 
lei-a a bawhva zosie lah panin 

9a nupa kopin Noah tawh tembaw sungah a lut uhi. 

10Ni sagi a cin zaw ciengin leitungah tuizin a tung hi. 

11Noah’ khan a kum zaguhna kum, a hla nina, tua a hla ni sawm le ni sagi ni-in 
vantunga om a thuh mama tuinah zosie pawhkeh a, vantung tawlet zosie kihong 
hi. 

12Leitungah sun sawmli le zan sawmli guo zu hi. 

13Khum ni ma-in Noah le a tapate, Shem, Ham, Japheth, le Noah’ zi le a mote 
thum, amate tawh tembaw sungah a lut uhi. 

14Amate tawh gamsa zosie a nam ciet, innsa zosie a nam ciet, lei-a a bawhva 
poma a nam ciet, le va poma a nam ciet, va namkim, le hlanei zosie a nam cietin 
a lut uhi. 

15Noah’ tembaw sungah hinna hu nei zosie kopni cietin a lut uhi. 

16Pasien in Noah tunga a thupiehsa bangin hinna a nei zosie, a nupa-in tembaw 
sungah a lut uhi; tuale TOPA in ama kot a khalu hi. 

17Leitungah ni sawmli sung a kizomin gua a zuzu hi; tuale tui tam semsemin 
tembaw a lamto a, leitungah khangin a sangto lai hi. 

18Leitungah tui khang valuhin tuitungah tembawpi a lamto hi. 

19Leitungah tui nahpi tahin a khan ziehin vansin nei buppi-a a om muol sang 
zosie a hlummang hi; 

20muolteng tungah tui letto lai a, tuate tungah tong sawm le tong nga thuhin 
hlummang hi. 

21Leitungah hinna a nei zosie, vate, innsate, gamsate, lei-a a hon gamtat ganhing 
zosie le mi zosie a si sieng hi; 

22leigaw lahah a nahvanga hinna hu a nei poma a si sieng uhi. 

23Ama in mihing, ganhing, a bawhvate le vana leng vate, leitunga hinna a nei 
poma a sumaimang hi; Noah le tembaw sunga a ompite beh a suohta uhi. 

24Ni za le ni sawmnga sung leitungah tui a khang hi. 

Piencilna 8 

Tuizin Kiem 

1Ahi vangin Pasien in Noah le ama tawh a omton gamsate le innsate a phawh hi. 
Tuale Pasien in leitungah hui langsah a, tui a kiem hi; 

2a thuhna-a om tuinahte le vantunga tawlette kikha a, guo kitheusah hi, 

3tuale leitung panin tuite a kiem hieihiei hi. Ni za le sawmnga a cin zaw ciengin 
tuite a kiem sieng hi; 

4a hla sagina, a ni sawm le ni sagina ni-in Ararat muol tungah tembaw kinga hi. 

5A hla sawmna dongin tui kiem hieihiei a, a hla sawmna, a ni khat ni-in muol 
dawn sangte a kidawh ta hi. 

6Ni sawmli a cin zaw ciengin Noah in a bawlsa tembaw tawlette hongin 

7va-ah khat a hla hi; tuale leitungah tui a kan masangsie a leng kawikawi hi. 

8Tua ciengin leitungah tui a kiem ta amah ci a thei nadingin vakhu khat a hlakia 
hi; 

9ahi vangin lei maitang zosie-ah tui let lai ahi ziehin a tuh nading maimaw-in 
tembaw sungah tua vakhu a kilekia hi. Tuaci’n ama in a khut zahin vakhu man a, 
tembaw sungah a peipi hi. 

10Ama in ni sagi sung ngahkia a, tuale tembaw panin tua vakhu a hlakia hi; 

11nitah lamin ama kungah vakhu kilekia a, olive singna a tuhtha khat a nephu-
ah petin a tunpi hi; tuaci’n Noah in leitung panin tuite kiem zo hi, ci-in a thei hi. 

12Tua ciengin ama in ni sagi ma ngahkia-in, tua vakhu a hla kia hi; tua vakhu ama 
kungah a kilekia ta sih hi. 

13Noah a khan kum zaguh le khatna, a hla masa, tuami hla ni masa pen ni-in 
leitungah tui a kang sieng hi; tuale Noah in tembaw khuna ladawhin a khuodah 
leh leitang pen a na hul sipsep ta hi. 

14A hla nina, tua hla ni sawmni le sagi ni-in leitung a hul sieng ta hi. 

15Tua ciengin Pasien in Noah kungah, 

16“Nangma le na zi, na tapate le na mote tawh tembaw panin peidawh ta un. 

17Na ompi hinna nei zosie - vate, ganhingte le lei-a a bawhva zosie - leitungah 
nosangin, khanpha-in a pun thei nadingin peipi in,” a ci hi. 

18Tuaci’n a tapate le a zi le a mote tawh Noah a pei hi. 

19Ganhing zosie, a bawhva zosie, le va zosie, leitunga a gamta zosie a innkuon 
kuonin tembaw panin a pusuoh uhi. 

Noah Tunga Pasien’ Kamciem 

20Tua ciengin Noah in TOPA adingin maitam khat lam a, ganhing le va siengtho 
zosie lahah khat ta la-in maitam tungah meihal biehnate a pie hi. 

21Tuale TOPA in tua gimnamtui a zah bepin a lungsim sungah, “Mihing ziehin 
leitang ka samsie nawn sih ding hi. Azieh pen mihing’ lungsim ngaisutnate 
naupang ahi lai vua kipanin a gilo ahi tabo hi. Tu-a ka bawl bangin hinna nei 
zosie zong ka susie nawn sih ding hi. 

22Leitung a om laisie khaitu hun le anlah hun, khuovot hun le khuolum hun, khal 
hun le phalbi hun, sun hun le zan hunte tawp lo ding hi,” a ci hi. 

Piencilna 9 

Noah tawh Thuciemna 

1Pasien in Noah le a tapate thupha pie a, amate kungah, “Cipha-in pung unlen, 
leitung luodim un. 

2Leitung ganhing namcin teng, vana leng va namcin teng, lei-a a bawhva cinteng 
le tuipi sunga a om zosie in hing giingin ang zatah ding uhi; na khut sung vuah 
tuate ang kipie hi. 

3A pia thei a nungta ganhing zosie na an uh hi ding hi. Keima in ante lohing note 
kang pieh bangin na vannuoi zong note kang pie hi. 

4Ahi vangin hinna ahi sisan pen a sa tawh na ne ton sih beh ding uhi. 

5Na hinna uh ahi sisan tangin sisan ma ka kal valon ding hi: Ganhing zosie tung 
le mihingte tungah ka kal ding a, mi khat ciet’ sisan tangin midang khat ciet’ sisan 
ka kal ding a, mihing hinna tangin mihing sisan ma ka kal ding hi. 

6Mihing sisan suo poma, mihing ma in tua mipa sisan a suo ding hi. Azieh pen 
Pasien in ama’ lim bangin mi a bawl hi. 

7Tuale cipha-in pung unlen, leitung luodimin a sungah pung un,” a ci hi. 

8Tua ciengin Pasien in Noah le a ompi a tapate kungah, 

9Kei ka hile nangma le na nua-a na suonlehlahte le, 

10no tawh a omton hinna nei zosie, vate, innsate, le note tawh a omton leitung 
gamsa zosie, tembaw sung pana a pusuoh zaza tawh ka thuciemna ka kipsah hi. 

11Hinna a nei zosie, tuizin tawh sumaimangkia ngai nawn loin, leitung susie 
dingin tuizin ka tunsahkia ngai nawn lo nadingin note tawh ka thuciemna ka 
kipsah hi,” a ci hi. 

12Pasien in, “Tam pen keima, note le no tawh ang omton hinna nei zosie kikala 
ka bawl, mai lama ang pieng ding na suonlehlahte dinga lim ahi hi. 

13Meii lahah ka sakhi-guihlung ka kaisah zo a, tua pen kei le leitung kikalah 
thuciemna lim hi ding hi. 

14Leitungah meiilum kaisahin meiilum lahah sakhi-guihlung a kimu leh, 

15keima, nohaw le hinna a nei zosie tawh ka thuciemna ka phawh ding a, hinna 
a nei zosie susie dingin tuizin tung ngai nawn lo ding hi,” a ci hi. 

16Meiilum lahah sakhi-guihlung a op ciengin keima in ka en ding a, Pasien le 
leitunga om hinna nei zosie kikalah tawntung thuciemna ka phawh ding hi,” a ci 
hi. 

17Pasien in Noah kungah, “Tam pen kei le leitunga om hinna nei zosiete kikalah 
ka kipsahsa thuciemna lim ahi hi,” a ci hi. 

Noah le a Tapate 

18Tembaw pana pusuoh Noah’ tapate pen Shem, Ham, le Japheth-te ahi uhi. Ham 
pen Canaan’ pa ahi hi. 

19Tam mihing thum teng pen Noah’ tapate ahi vua, tam teng panin leitung buppi 
mi tawh a kidim hi. 

20Noah pen lohlo mi ahi a, lengga um bawl masa pa ahi hi. 

21Ama in lenggazu themkhat dawnin a kham a, tuale puonbuh sungah puon sil 
loin a lum hi. 

22Canaan’ pa Ham in a pa a guohtanga a lup a mu bepin, a pulama om a sanggam 
ni tegel kungah a ko hi. 

23Tua ciengin Shem le Japheth in puon khat la-in, a liengko tuoh vuah a baang 
vua, nuatawnsa-in pei-in a pa uh’ guohtang opna a khupieh uhi; ama ni in a 
lengat zieh gelin a pa uh’ guohtanga a opna a mu sih uhi. 

24A zukhamna panin Noah a khuophaw ciengin ama tungah a tapa tumpen 
gamtat dan teng thei a, 

25ama in, “Canaan in samsiet thuoh hinlen, a sanggamte adingin sila ngiempen 
hi taheh. 

26Ama in zong, “ TOPA ka Pasien in Shem thupha pie hinlen, Canaan, ama’ sila 
hisah heh. 

27Pasien in Japheth adingin mun bawlpieh hinlen, Shem’ puonbuhte sungah ama 
tengsah heh. Tuale Canaan pen ama’ sila hisah heh,” a ci hi. 

28Tuizin tunzaw ciengin Noah kum zathum le kum sawmnga sung hing lai hi. 

29Noah’ khan sung teng pen kum zakuo le kum sawmnga ahi hi; tuale ama a si 
hi. 

Piencilna 10 

Noah Panin Minamte Pieng 

(1Khg 1:5-27) 

1Tam teng pen Noah’ tapate ahi Shem, Ham, le Japheth-te’ suonlehlahte ahi hi; 
tuizin a tun zaw ciengin amate in tapate a nei uhi. 

2Japheth’ suonlehlahte: Gomer, Magog, Madai, Javan, Tubal, Meshech, le Tiras ahi 
hi. 

3Gomer’ suonlehlahte: Ashkenaz, Riphath, le Togarmah ahi hi. 

4Javan’ suonlehlahte: Elishah, Tarshish, Kittim, le Rodanim ahi hi. 

5Tam teng panin tuipi gei-a teng mite a kizel uhi. Tam teng pen 
Japheth’ suonlehlahte ahi vua, amau’ gam sungah amau’ kamham ciet zangin, a 
innkuon kuonun amau’ ci le namte lahah a teng uhi. 

6Ham’ suonlehlahte: Cush, Egypt, Put, le Canaan ahi hi. 

7Cush’ suonlehlahte: Seba, Havilah, Sabtah, Raamah, le Sabteca ahi hi. Raamah’ 
suonlehlahte: Sheba le Dedan ahi hi. 

8Cush pen Nimrod’ pa hi a, leitungah a thahat galhang masa pen ahi hi. 

9TOPA mai-ah ama pen mi thahat sabengpa khat ahi hi; tua ahi ziehin ama pen, 
“ TOPA mai-ah Nimrod bangin mi thahat sabeng pa,” na kici hi. 

10A kumpi gam kipatna Babel, Erech, le Accad ahi a, tam teng zosie Shinar gam 
sungah a om hi. 

11Tua gam panin Assyria gam sungah pei-in Nineveh, Rehoboth-ir, Calah, 

12Nineveh le Calah kikalah Resen khuopite a sat hi; Calah pen khuopi lien ahi hi. 

13Egypt pen Lud-te, Anam-te, Lehab-te, Naphtuh-te, 

14Pathru-te, Casluh mite le Caphtor-te’ pienna pupi hi a, tuate panin Philistia-te 
pieng hi. 

15Canaan pen a ta masa Sidon le Heth’ pa ahi a, 

16Jebus-te, Amor-te, Girgash-te, 

17Hiv-te, Arki-te, Sin-te, 

18Arvad-te, Zemari-te le Hamath-te’ pienna pupi ahi a, tam teng nua-ah Canaan-
te a kithezah uhi. 

19Canaan-te’ gam in Sidon panin Gerar lam muhin Gaza cieng dong ban a, Sodom 
lam panin Gomorrah, Admah, Zeboiim, le Lasha cieng dong ban hi. 

20Tam teng pen amau’ innkuon, amau’ kamham, amau’ leitang le amau’ minamin 
Ham’ suonlehlahte ahi uhi. 

21Eber mi zosie pienna pupi, Japheth’ upa, Shem sung panin zong tate a pieng hi. 

22Shem’ suonlehlahte: Elam, Asshur, Arpachshad, Lud, le Aram ahi hi. 

23Aram’ suonlehlahte: Uz, Hul, Gether, le Mash ahi hi. 

24Arpachshad in tapa Shelah nei hi; Shelah in Eber tapa khat ma nei hi. 

25Eber in tapa ni nei a, a masa pen Peleg kici-a, ama hun sungin a gam kiphalsuo 
ahi ziehin a naupa’ min pen Joktan ahisah hi. 

26Joktan pen Almodad, Sheleph, Hazarmaveth, Jerah, 

27Hadoram, Uzal, Diklah, 

28Obal, Abimael, Sheba, 

29Ophir, Havilah, le Jobab-te’ pienna pa ahi hi. Tam teng zosie pen Joktan’ 
suonlehlahte ahi hi. 

30Amau’ tenna gam pen Mesha panin Sephar lam muhin nisuona lam muoltung 
gam cieng dong ahi hi. 

31Tam teng pen amau’ innkuon, amau’ kamham, amau’ leitang le amau’ minamin 
Ham’ suonlehlahte ahi uhi. 

32Tam teng pen a khangsimna uh zui-a, a gam sung vuah Noah tapate’ innkuon 
ahi hi. Tuizin tun zaw ciengin tam teng tung panin leitungah minamte a kithezah 
hi. 

Piencilna 11 

Babel Tausang 

1Amasa-in leitung buppi in kamham khat le kamteng kibang a nei uhi. 

2Nisuona lam panin a na lal vua, Shinar gam sungah zanglei mun khat mu-in tua 
mun ah na teng uhi. 

3Amate khatlekhat kiho-in, “Hing pei un, tehlei khengin halgaw vai,” kici uhi. 
Amate in suong tangin tehlei a zang vua, a tuhkip nadingin suongmeihol nai zang 
uhi. 

4Tua ciengin amate in, “Hing pei un, eimahaw adingin khuopi khat le a khumvum 
in vantungte dong a ban ding tausangpi khat lam vai-in, i min than nadingin bawl 
vai; tua banga i bawl sih leh leitung buppi-ah i kithethang ta ding uhi,” a kici uhi. 

5Mihingte’ lamsa khuopi le tausang en dingin TOPA a kumsuh hi. 

6TOPA in, “En un, amate minam khat ahi vua, amate zosie in kamham khat a nei 
uhi; tam pen a sep ding uh a kipatna ahi nabo hi; amate adingin sep dinga a gelte 
uh bangma a pieng thei nawn sih ding hi. 

7Hing pei un, kuonsuh vai-in khatlekhat a thugen uh a kithei lo nadingin khum 
munah a kamham uh va sawpawi ta vai,” a ci hi. 

8Tuaci’n TOPA in leitung muncin tengah amate thezah sieng a, a khuopi bawl uh 
a khawl ta uhi. 

9Tua ahi ziehin tam khuopi pen Babel kici hi. Azieh pen TOPA in khum munah 
leitung mi zosie’ kamham a sawpawipieh hi; khum mun panin TOPA in leitung 
muncin tengah amate a thezah hi. 

Shem’ Suonlehlahte 

(1Khg 1:17-27; Luk 3:34-36) 

10Tam teng pen Shem’ suonlehlahte ahi uhi. Shem kum zakhat a cin, tuizin tun 
zaw kum ni ciengin ama in Arpachshad kici tapa khat a nei hi; 

11Arpachshad pien nua-in Shem kum zakhat pha ta a, tapate le tanu dangte zong 
nei hi. 

12Arpachshad kum sawmthum le kum nga a phah zaw-in, Shelah kici tapa khat 
nei hi; 

13Shelah pien nua-in Arpachshad kum zali le kum thum dam lai a, tanute le tapa 
dangte zong nei hi. 

14Shelah kum sawmthum a phah zaw-in, Eber kici tapa khat nei hi; 

15Eber pien nua-in Shelah kum zali le kum sawmthum dam lai a, tanute le tapa 
dangte zong nei hi. 

16Eber kum sawmthum le kum li a phah zaw-in, Peleg kici tapa khat nei hi; 

17Peleg pien nua-in Eber kum zali le kum sawmthum dam lai a, tanute le tapa 
dangte zong nei hi. 

18Peleg kum sawmthum a phah zaw-in, Reu kici tapa khat nei hi; 

19Reu pien nua-in Peleg kum zani le kum kuo dam lai a, tanute le tapate zong nei 
hi. 

20Reu kum sawmthum le ni a phah zaw-in, Serug kici tapa khat nei hi; 

21Serug pien nua-in Reu kum zani le kum sagi dam lai a, tanute le tapa dangte 
zong nei hi. 

22Serug kum sawmthum a phah zaw-in Nahor kici tapa khat nei hi; 

23Nahor pien nua-in Serug kum zani dam lai a, tanute le tapa dangte zong nei hi. 

24Nahor kum sawm ni le kum kuo a phah zaw-in Terah kici tapa khat nei hi; 

25Terah pien nua-in Nahor kum za le sawm le kuo dam lai a, tanute le tapa dangte 
zong nei hi. 

26Terah kum sawm sagi a phah zaw-in Abram, Nahor, le Haran te nei hi. 

Terah’ Suonlehlahte 

27Tu-in Terah’ suonlehlahte tam teng ahi hi. Terah in Abram, Nahor le Haran nei 
a, Haran in Lot nei hi. 

28Haran pen a pienna Chaldea gam Ur khuo-ah a pa Tera a si masangin a si hi. 

29Abram le Nahor in zi nei uhi; Abram’ zi min pen Sarai hi a, Nahor’ zi min pen 
Haran’ tanu Milcah ahi hi. Milcah le Iscah’ pa pen Haran ahi hi. 

30Tu-in Sarai ciing a, ta a nei thei sih hi. 

31Terah in a tapa Abram le Haran’ tapa, a tupa ahi Lot, le a tapa Abram’ zi ahi a 
monu Sarai zawpi a, Canaan gam lam zuonin Chaldea gam Ur khuo panin a 
peiton uhi. Ahi vangin Haran a tun ciengun khum munah a teng uhi. 

32Terah’ khan sung kum zani le kum nga hi a, Haran-ah ama a si hi. 

Piencilna 12 

Abram a Kihlatna 

(Sawl 7:2-5) 

1 TOPA in Abram kungah, “Na gam, na be na phung le na pa’ inn nuasie inlen, kang 
lah ding gamah pei in. 

2Minam lien khatin kang bawl ding a, thupha hing pie-in, na min ka liensah ding 
a, tuaci’n midangte adingin thupha na hi ding hi. 

3Nang thupha ang piete thupha pie-in, nang ang samsiete ka samsie ding hi; nang 
tungtawnin leitung minam zosie in thupha a ngalaw ding uhi,” a ci hi.  

4Tuaci’n TOPA gensa bangin Abram pei a, Lot in zong a zui hi. Haran pan a 
peikhietin Abram kum sawm sagi le nga a pha hi. 

5Abram in a zi Sarai, le a sangampa’ tapa Lot, a kholsa a nei a lam teng, le Haran-
a a sila nei teng zawpi-in, Canaan gam lam a zotpi hi. Canaan gam a tun ciengun, 

6Abram in tua gam nawhin Shechem mun, Moreh gangpi sing lahah a tung hi. 

7Tua ciengin Abram tungah TOPA kilang a, tuale ama kungah, “Na 
suonlehlahte tungah tam gam ka pie ding hi,” a ci hi. Tua ahi ziehin ama in a 
kunga a kilang TOPA adingin maitam khat a lam hi. 

8Tua mun panin Bethel nisuona lam muol tungah kituon a, nitumna lam Bethel, 
nisuona lam Ai khuo kikalah a puonbuh a sung hi. Khum munah TOPA adingin 
maitam khat a lam a, ama in TOPA’ min loin thu a ngen hi. 

9Negeb gam lam zuonin khuolzin kia dingin Abram kipan a, tua mun a tun dongin 
a banbanin a pei hi. 

Egypt-ah Abram 

10Khum hun lai-in Canaan gamah kielpi a tung hi. Tuaci’n kielpi a siet huoi ziehin 
Egypt gamah a pem dingin Abraham a peisuh hi. 

11Egypt gam a lut kuonin a zi Sarai kungah, “Nang pen numei melhoi khat na hi 
hi; 

12Egypt-te in ang mu cieng ule amate in, ‘Tam nu ama’ zi ahi hi,’ ang ci ding uhi; 
tua bepin kei ei thatin nang ang hinkhawi ding uhi. 

13Nang vang tawh kei ei kihinkhawi-in ei na kihoi bawl nadingin ka sangamnu-
in hing kigen in,” a ci hi. 

14Egypt gamah Abram a tun bepin Egypt-te in a zi a et ule melhoi a sa mama uhi. 

15Tuale Pharaoh’ vaisaite in ama nu a mu ciengun, Pharaoh mai-ah a phat uhi. 
Amate in Pharaoh’ inn sungah tua numei a peipi uhi. 

16Tua nu ziehin kumpipa in Abram a limbawl hi; tuaci’n ama in tuute, 
bawngtangte, laatangte, numei le pasal silate, laanute, le kalaoh-te a pie hi. 

17Ahi vangin TOPA in Abram’ zi Sarai ziehin Pharaoh le a innkuonpite tungah 
gimna lienpi a tungsah hi. 

18Tuaci’n Pharaoh in Abram hlanin ama kungah, “Kei bang nei law ahiei? Ama 
na zi ahi lam bang dinga nei gen lo ahiei? 

19Bang dinga ama, ‘Ka sanggam nu hi,’ na ci-a ka zi dinga nei lahsah ahiei? Tu-in 
na zi tanah om hi. Ama zawpi inlen pei in,” a ci hi. 

20Ama tawh kisai-in Pharaoh in a mite thupie a, amate in a zi le a neisa teng tawh 
lampi-ah a hla uhi. 

Piencilna 13 

Abram le Lot Kikhen 

1Tuaci’n Abram in a zi, a neisa zosie, le Lot tawh, Egypt panin Negeb gam lam a 
zuonto hi. 

2Tu-in Abram in ganhing, ngun, le kham a hau mama hi. 

3Negeb gam panin Bethel le Ai khuo kikala a puonbuh a lamcilna mun le, 

4a maitam bawl masahna mun dongah ama pei a, khum munah Abram 
in TOPA kungah thu a ngen hi. 

5Abram tawh a zawhton ahi Lot in zong tuuhon, ganhon, le puonbuhte a hau ta 
a, 

6tuaci’n a ni gela a tenton thei nadingin leitang in ama gel a va zo nawn sih hi; 
azieh pen ama gel’ neisa tam sengin a tengton thei ta sih gel hi, 

7tuale Abram’ gancingte le Lot’ gancingte kikalah kihauna a om ta hi. Tua gamah 
khum hunin Canaan-te le Perez-te a teng uhi. 

8Tua ciengin Abram in Lot kungah, “Kei le nang kikal, na gancingte le ka 
gancingte kikalah kihauna kici omsah sih vai; bangzieh ahei cile ei tegel pen 
sanggam khat i hibo hi. 

9Na mai-ah gam buppi om hi lo amah? Keima kung panin kikhen khie ta’n. Nang 
veilama na pei leh, kei zietlamah ka pei ding hi; nang zietlama na pei leh kei 
veilamah ka pei ding hi,” a ci hi. 

10Lot in a kim a pam en a, tuale Jordan zanglei mun zosie in tui limtahin nga-
in TOPA’ um tawh hitale, Zoar lama Egypt leitang tawh hitale kibang hi, ci-in a 
mu hi. Tam pen TOPA in Sodom le Gomorrah a suhsiet masang ahi hi. 

11Tuaci’n Lot in ama adingin Jordan zanglei zosie teel a, nisuona lam zuonin Lot 
a zin hi. Ama gel tam bangin khatlekhat a kikhen uhi. 

12Zanglei-a khuopite lahah Lot tengin Sodom dongah a puonbuhte khinin a om 
laitahin, Canaan gamah Abram a teng hi. 

13Tua laitahin Sodom mite pen migilo ahi vua, TOPA tunga mawna lien bawlte ahi 
uhi. 

14Lot tawh ama a kikhen zaw ciengin TOPA in Abram kungah, “Tu-in na opna 
panin leilu lam, leitaw lam, nisuona lam, le nitumna lam ento in; 

15azieh pen na mu gam zosie nang le na suonlehlahte kang pie peisuoh ding hi. 

16Keima in na suonlehlahte, leitung leivui za-in tampi ka phasah ding hi; tuaci’n 
mi khat in leitunga leivui a sim thei leh na suonlehlahte zong kisim thei ding hi. 

17Ding inlen, leitang a dung a vai kantanin pei in. Azieh pen nang tungah tua gam 
kang pie ding hi,” a ci hi. 

18Tuaci’n a puonbuh tuo-in Abram pei a, Hebron gamsung, Mamre gangpi 
singte lahah a teng hi; ama in khum munah TOPA adingin maitam khat a lam hi. 

Piencilna 14 

Lot’ Saltanna le a Kihutkhietna 

1Shinar Kumpipa Amraphel, Ellasar Kumpipa Arioch, Elam Kumpipa 
Chedorlaomer, le Goiim Kumpipa Tidal-te hun lai-in, 

2tam kumpite in Sodom Kumpipa Bera, Gomorrah Kumpipa Birsha, Admah 
Kumpipa Shinab, Zeboiim Kumpipa Shemeber, le Bela (tua pen Zoar) kumpite 
tawh a kido uhi. 

3Tam teng kipawlin Siddim kuom (Ci Tuipi) ah a galkapte a gawm uhi. 

4Amate in kum sawm le ni sung Chedorlaomer’ na a sem uhi. Ahi vangin kum 
sawm le thumna a cin ciengin amate in a ledo uhi. 

5Kum sawm le li a cinin Chedorlaomer le a panpi kumpite a pei vua, Ashteroth-
kalnaim gama Rephaim, Ham gama Zuzim, Shaveh-kiriathaim gama Emim, 

6le Seir muol tunga Hori mite gam, senel gam monga om El-paran gam dong a la 
uhi; 

7tua ciengin a kilekia vua, En-mishpat (Kadesh) ah pei-in Amalek-te’ gam zosie 
le Hazazon-tamar gama a teng Amor-te zong a zo uhi. 

8Tua ciengin Sodom kumpipa, Gomorrah kumpipa, Admah kumpipa, Zeboiim 
kumpipa, le Bela kumpipa (tua pen Zoar) a kuonkhie vua, Siddim kuomah 
kipawltonin, 

9Elam kumpipa Chedorlaomer, Goiim kumpipa Tidal, Shinar kumpipa Amraphel, 
le Ellasar kumpipa Arioch tawh a kido vua, kumpi li in kumpi nga a do uhi. 

10Siddim kuom pen suongmeihol nai khuhte tawh a kidim hi. Sodom kumpi le 
Gomorrah kumpite a tai ciengun, tua khuhte sungah pawlkhat a kie vua, a omlai 
teng muol tungah a tai uhi. 

11Tuaci’n galte in Sodom le Gomorrah-te’ neisa zosie a tomgam vua, amau’ 
lampi-ah a pei uhi; 

12amate in Sodom-a a teng Abram naupa’ tapa Lot le a nei a lam teng zong 
tomgam piehin a pei uhi. 

13Tua ciengin a suohta mi khat pei-in, Eshcol le Aner’ sanggampa, Amor mi 
Mamre’ gangpi singte gei-a a teng Hebrew mi Abram kungah a gen hi; tam teng 
pen Abram’ kipawlpite ahi uhi. 

14Sala a tupa a kimatna thu Abram in a zah ciengin, a inn sunga a suoh galsim 
dan a siem mi zathum le sawm le giet zawpi-in Dan dong del uhi. 

15Zan lai-in amate sim dingin ama’ galkapte, ama le a nasemte khenin amate a 
vatgawp vua, Damaskas’ leilu lam Hobah cieng dong a del uhi. 

16Tua ciengin ama in a tupa Lot le a neisa zosie, numei le a galmatte tawh a 
peipikia hi. 

Melchizedek in Abram Thupha Pie 

(Heb 7:1-2) 

17Abram in Chedorlaomer kumpipa le a panpi kumpite a zawna panin a kilekia 
zaw ciengin, ama dawn dingin Shaveh kuom (Kumpipa’ Kuom) ah Sodom 
kumpipa a pei hi. 

18Salem Kumpipa Melchizedek in an le lenggazu a puoh hi; ama pen Sangpen 
Pasien’ siempu ahi hi. 

19Ama in tua pa thupha pie a, “Van le lei a siem, Sangpen Pasien in Abram thupha 
pie taheh! 

20Na galte na khut sunga ang pie Sangpen Pasien in thupha nga taheh,” a ci hi. 
Abram in na vannuoi’ sesawm-suo-sekhat ama a pie hi. 

21Tua ciengin Sodom kumpipa in Abram kungah, “Mi teng ei pie’n len, van zosie 
nangma’n kitan ta’n,” a ci hi. 

22Ahi vangin Abram in Sodom kumpipa kungah, “Van le lei a bawl 
Sangpen TOPA Pasien kungah ka kiciem zo ta hi. 

23Nang in, ‘Abram keima hausah ahi hi,’ na ci khah lo nadingin na neisa vauzam 
khat ahi a, kedap khau khat ahi a, ahi sihle na neisa khat popo ahi zongin ka la 
sih ding hi. 

24Tangvalte’ nehsate le kei ang zawpite’ satanh ding teng simlo bangma 
zamtawng ka la sih ding hi. Aner, Escol, le Mamre-te amau’ satanh ding pie in,” a 
ci hi. 

Piencilna 15 

Abram tawh Pasien’ Thuciemna 

(Heb 11:8-10) 

1Tam teng zaw ciengin a mangmuna sungah TOPA’ kammal Abram tungah tung 
a, “Abram aw, zau sin, keima na lum ka hi hi. Na thaman gol mama ding hi,” a ci 
hi. 

2Ahi vangin Abram in, “TOPA Pasien aw, kei bang nei pie diei? Azieh pen ta ka nei 
nai sih a, ka inn luo ding pen Damascus khuo mi Eliezer ahi hi,” a ci hi. 

3Abram in, “Nangma in suonlehlah nei pie sih a, tuaci’n ka inn sunga a suoh sila 
khat ka gamhluo ding ahi ta hi,” a ci hi. 

4Ahi vangin a kungah TOPA’ kammal tung a, “Tam mipa pen na gamhluopa ahi 
sih ding hi; nangma-a’ tahtah lo buong koima na gamhluopa ahi sih ding hi,” a ci 
hi. 

5Ama in a pulamah Abram peipi a, “Van lam enin aasite na sim thei leh sim in,” a 
ci hi. Tua ciengin ama in, “Na suonlehlahte tua bang ahi ding hi,” a ci hi. 

6Tuale ama in TOPA a um a, TOPA in tua khu dihna-in a simpieh hi! 

7Tua ciengin ama kungah, “Tami gam na luo nading vua Chaldea gam Ur khuo 
pana note ang peipi pa keima TOPA ka hi hi,” a ci hi. 

8Ahi vangin ama in, “TOPA Pasien aw, tua gam ka luo ding lam bangci thei ding 
ka hei?” a ci hi. 

9Ama in, “Bawnglaa kum thum a cingsa khat, keelnu kum thum a cingsa khat, 
tuutang kum thum a cingsa khat, gam vakhu no khat le palva no khat ka kungah 
hing peipi in,” a ci hi. 

10Ama in tam teng zosie peipi a, tuate phal ni ciet suo-in phal khat le phal khat 
kimai ngatin a koi hi; ahi vangin vate phal ni a suo sih hi. 

11Ganhing site tungah sasielne vate a tuh uh ciengin Abram in tuate a heumang 
hi. 

12Ni a tum ciengin Abram a kimut a suoh mama a, tuale ama tungah a zauhuoi 
mielkingpi khat tu hi. 

13Tua ciengin TOPA in Abram kungah, “Amau’ gam ahi lo gam khatah na 
suonlehlahte pemta-in a om ding vua, khum munah amate sila suohin kum zali 
sung kibawlsie ding hi, ci theicien in! 

14ahi vangin a na a seppieh uh minamte tungah thukhenna ka tungsah ding a, 
tua zaw ciengin nei le lam tampi tawh amate a peikhie ding uhi. 

15Nang na hi leh na pu na pate kung lungnuom tahin na zuon ding a, a 
vuoikawnin ang kivui ding hi. 

16Khang lina ciengin amate tam munah a peikia ding uhi; azieh pen Amor-te’ 
mawna kicing nai lo hi,” a ci hi. 

17Ni a tum zaw khuo a miel ciengin a kiphalsuo sate kikalah meikhu beel khat le 
meivah kuong khat a pei hi. 

18Khum ni-in TOPA in Abram tawh thuciemna bawl a, “Na suonlehlahte tungah 
tam leitang, Egypt gun panin Euphrates gun cieng dong, 

19Ken-te, Keniz-te, Kadmon-te, 

20Hit-te, Periz-te, Rephaim-te, 

21Amor-te, Canaan-te, Girgash-te, le Jebus-te’ leitang ka pie hi,” a ci hi. 

Piencilna 16 

Ishmael Suona 

1Tu-in Abram’ zi Sarai in ta nei lo hi. Ama in Hagar min nei Egypt-te sila numei 
khat a nei hi. 

2Sarai in Abram kungah, “TOPA in ka ta nei ding ei khahtan lam na thei hi; pei 
inlen ka sila numei nu va luppi ta’n; ama sung pana ta nei ding ka hi kha ding hi,” 
a ci hi. Tuale Abram in Sarai’ thugen a mang hi. 

3Tuaci’n Canaan gamah Abram kum sawm a ten zaw ciengin Abram’ zi Sarai in 
Egypt mi a sila numei Hagar la-in a pasal Abram kungah a zi-in a pie hi. 

4Ama in Hagar luppi-in tua nu a gai hi; tuale a gai lam a kithei ciengin a pinu 
simmaw bawl hi. 

5Tua ciengin Sarai in Abram kungah, “Kei tunga a manlo-a ei kibawlna pen nang 
tungah tung taheh! Na kawi dingin ka sila numei kang pie a, ama in a gai lam a 
kithei bepin kei ei simmaw bawl hi. TOPA in nang le kei kikalah thu khen taheh!” 
a ci hi. 

6Ahi vangin Abram in Sarai kungah, “Na thuneina sungah na sila numei a om hi; 
na dei bangin ama tungah bawl in,” a ci hi. Tua ciengin Sarai in tua nu a huotbawl 
pai a, ama kung panin a taimang hi. 

7 TOPA’ vantungmi in senel gam ciatui gei khatah tua nu a mu hi. Tua pen Shur 
zotna lampi gei-a ciatui ahi hi. 

8Tuale ama in, “Sarai’ sila numei Hagar aw, nang hei pana hing pei a, hei lam 
zuon ding na hiei?” a ci hi. Ama in, “Ka pinu Sarai kung pana a taimang ka hi hi,” 
a ci hi. 

9TOPA’ vantungmi in ama kungah, “Na pinu kungah peikia inlen ama tungah ki-
ap in,” a ci hi. 

10TOPA’ vantungmi in ama kungah, “Na suonlehlahte nahpitahin ka pungsah ding 
a, amate kisim zo lo ding hi,” zong a cibe lai hi. 

11Tuale TOPA’ vantungmi in ama kungah, “Tu-in nang in nau na pai zo a, tapa 
khat na nei ding hi; TOPA in na gentheina hing thudon zo ahi ziehin, ama’ min 
pen Ishmael na phuoh ding hi. 

12Ama pen mihing lahah a gelsuoh laa bang ding a, ama’ khut in mi zosie 
langpangin, mi zosie’ khut in zong ama a langpang ding hi; a sanggamte zosie 
galbawlin a nungta ding hi,” a ci hi. 

13Tuaci’n ama a hopi TOPA pen, “Nang, El-roi na hi hi,” ci-in a min phuo hi; azieh 
pen tua nu in, “Keima in Pasien ka mu zo tahtah ta a, tuale ama ka mu zaw-in kei 
a hing lai ka hi amah?” a ci hi. 

14Tua ahi ziehin tua tuikhuh pen a min Beer-lahai-roi kici hi; tua khu Kadesh le 
Bered kikalah a om hi. 

15Abram in Hagar tawh tapa khat a nei hi. Abram in Hagar tawh a nei a tapa pen 
a min Ishmael phuo hi. 

16Hagar in ama adingin Ishmael a nei hunin Abram kum sawmgiet le guh a pha 
hi. 

Piencilna 17 

Thuciemna’ Lim 

(Pei 12:43–13:2) 

1Abram kum sawmkuo le kuo a phah ciengin ama kungah TOPA kilah a, ama in, 
“Keima, Vanglien Pasien ka hi hi; ka mai-ah hoi gamtat inlen kawbaang sin. 

2Keima le nangma kikalah ka thuciemna ka bawl ding a, a tampitah kang phasah 
ding hi,” a ci hi. 

3Tua ciengin Abram mai kunsuh a, Pasien in ama kungah, 

4“Tami khu kei adinga nangma tawh ka thuciemna ahi hi: Nang, minam tampite’ 
pa na hi ding hi. 

5Na min Abram hi nawn lo ding a, Abraham hi ta ding hi. Azieh pen minam 
tampite’ pa dingin kang bawlzo ta hi. 

6Keima in nahpi tahin kang ciphasah ding hi. Minam liente kang suosah ding a, 
nang sung panin kumpite ang pieng ding hi. 

7Keima in nang le nang zaw cienga na suonlehlahte tungah Pasien ka hi nadinga 
tawntung thuciem ahi dingin, kei le nang le nang zaw cienga na suonlehlahte 
tungah a khan tungtawnun ka thuciemna ka kipsah ding hi. 

8Tulaitah pemta na hina leitang ahi Canaan leitang zosie, nang le nang zaw 
cienga na suonlehlahte tungah na nei den dingun kang pie ding hi; kei pen amau’ 
Pasien ka hi ding hi,” a ci hi. 

9Pasien in Abraham kungah, “Nang le nang zaw cienga na suonlehlahte in a 
khangkhangun ka thuciem na zui ding uhi. 

10Tami khu nang le kei kikal, nang le nang zaw cienga na suonlehlahte tawh 
kikala na zui ding uh ka thuciem ahi hi: Note lahah pasal zosie in tep a tan ding 
uhi. 

11Nang in na vundawn na tan ding a, tua pen keima le note kikalah thuciemna 
lim khat hi ding hi. 

12Na khang tungtawnun note lahah a om pasal poma, na inn sung pieng silate, le 
na suonlehlahte ahi lo sum tawh na lei uh pasal poma a suo zaw uh ni giet a cin 
ciengin a tep uh kitan ding hi. 

13Na inn sunga piengte hile na sum tawh na lei silate hile, a nipi-in a tep kitan 
ding hi. Tuaci’n na tahsa sung vua ka thuciem pen kumtawn thuciem hi ding hi. 

14Tep kitan lo pasal poma, ka thuciem palsat ahi a, ama’ mite kung panin 
kisumaimang ding hi; ama in ka thuciemna palsat zo hi,” a ci hi. 

15Pasien in Abraham kungah, “Na zi Sarai ahile Sarai na ci nawn sih ding a, ama’ 
min Sarah hi ta ding hi. 

16Ama thupha ka pie ding a, tua banah ama tung panin tapa khat zong kang pie 
ding hi. Ama thupha ka pie ding a, ama in minam liente a piengsah ding hi; ama 
sung panin minamte’ kumpite pieng ding hi,” a ci hi. 

17Tua ciengin Abraham a mai tuolkunin nui a, “Kum za pha pasal khat in ta nei 
thei ding amah? Kum sawm kuo a pha Sarah in ta a nei na ngel diei mah?” ci-in a 
lungsim sungah ama le ama a kiho hi. 

18Abraham in Pasien kungah, “Na mai-ah Ishmael hing nungtasah po lacin,” a ci 
hi. 

19Pasien in, “Hilo hi, na zi Sarah in nang adingin tapa khat nei ding a, a min 
Isaac na phuo ding hi. Ama tawh ka thuciemna ka sukip ding a, tua khu ama zaw 
cienga a suonlehlahte adingin kumtawn thuciem ahi ding hi. 

20Ishmael adinga na ngetna ahileh ka za zo hi; ama thupha pie-in ka ciphasah 
ding a, pungsahin tampitah ka phasah ding hi; kumpi sawm le nite’ pa hi ding a, 
minam thupi khat ka suohsah ding hi. 

21Ahi vangin khuovei tuhun ciengin Sarah sung panin nang dinga ang suoh ding 
Isaac tawh ka thuciem ka sukip ding hi,” a ci hi. 

22Ama tawh a kiho zaw ciengin Abraham kung panin Pasien a peito ta hi. 

23Tua ciengin Abraham in a tapa Ishmael le a inn sunga suoh pasal popo, silate 
ahi a, sum tawh kileite ahi zongin, ama’ inn sunga a om pasal zosie a unpi-in 
zawpi a, Pasien in ama kunga a gensa bangin tua ni mama-in a tep uh a tan hi. 

24Abraham a tep a kitan lai-in kum sawmkuo le kuo pha hi. 

25A tapa Ishmael a tep a kitan lai-in kum sawm le thum pha hi. 

26Tua ni mama-in Abraham le a tapa Ishmael a tep uh kitan hi. 

27A inn sunga pasal zosie, inn sunga suohte ahi a, gamdang mite’ tung pana sum 
tawh kileite ahi zongin, ama tawh a tep uh kitan ton hi. 

Piencilna 18 

Abraham le Sarah Tapa Khat Kikham 

1Mamre gangpite gei puonbuh lutna-ah sun nisat laitahin Abraham to a, tua 
laitahin ama kungah TOPA kilang hi. 

2Ama a khuodah to leh a gei-a a ding mi thum a mu hi. Amate a mu bepin a dawn 
dingin puonbuh lutna panin tai a, tuolah bawhsuh hi. 

3Ama in, “Ka TOPA aw, na maipha ka nga leh na nasempa ei hleng sin. 

4Tui tawmkhat lasah vai-in na keng uh sil unlen sing hlim nei-ah khawl tadi un. 

5Na nasempa kunga nang tun zo tah ngalun na toidam nadingun an halkhat hing 
tawi vangin, tua zaw ciengin peisuoh bep un,” a ci hi. Tuaci’n amate in, “Na ci 
bangin bawl in,” a ci uhi. 

6Sarah’ puonbuh sungah Abraham lutpai zinzianin ama kungah, “Annel hoite a 
tena thum mallangtahin bawl inlen, metnawi-in mohin hing bawl in,” a ci hi. 

7Bawnghon lahah Abraham tai-in, bawngno a dawng tuituoh khat man a, a 
nasempa pie-in a sa naw bawlsah mama hi. 

8Tua ciengin bawngnawi thaukhal, bawngnawi, bawngsa minsa tawi-in a mai 
vuah a lui hi; singhlim nei-ah a neh laitahun a gei vuah ama a ding hi. 

9Amate in a kungah, “Na zi Sarah hei-a om ahiei? a ci ule ama in, “Khum taha 
puonbuh sungah,” a ci hi. 

10Tua ciengin khat in, “Nau suo hun ciengin na kungah pel loin kang peikia ding 
a, na zi Sarah in tapa khat nei ding hi,” a ci hi. Sarah in ama’ nua puonbuh lutna-
ah na ngai hi. 

11Tu-in Abraham le Sarah a vuoikawn ta vua, a kum uh a ham mama ta hi; Sarah 
zong a numei ngaina teng tawp zo hi. 

12Tuaci’n Sarah amatangin nui a, “Kei ka vuoi zaw, ka pasal a vuoi zaw-in nuom 
ka sa na ding amah?” a ci hi. 

13TOPA in Abraham kungah, “Bang dingin Sarah nuinui-in, ‘Tu-in kei lah 
vuoikawn ta’ng a, kei ta nei tahpi ding ka mah? ci ahei? 

14TOPA adingin a lamdang seng khatpo a om amah? A kisesa nau suo hun ciengin 
na kungah kang peikia ding a, Sarah in tapa khat a nei ding hi,” a ci hi. 

15Ahi vangin a zau ziehin Sarah in niel a, “Ka nui sih hi,” a ci hi. Ama in, “Hina ve 
aw, nui ma teh,” a ci hi. 

Sodom Tunga Thukhenna 



31 

 

 
Zo Bible 

© 2018 Bible Society of Myanmar. 
 

 
 

 

16Tua ciengin khum mun panin mite pei-in Sodom lam a en uhi; amate hla dingin 
a lampi vuah Abraham in a zui hi. 

17TOPA in, “Ka sil bawl dingte Abraham kungah ka pha talawm ding amah? 

18Abraham pen nam lien le nam thahat suoh ding a, leitung minam zosie in ama 
ziehin thupha ngalaw ding uhi. 

19Pha vawt sih vang. Azieh pen TOPA in Abraham tunga a ciemsa thu a tunsah 
thei nading, ama zaw cienga a pieng a tate le a innkuonpite in dihna le thutang 
sepna tawh TOPA’ lampi a zui nadingun a hil dingin ama ka teelzo hi,” a ci hi. 

20Tua ciengin TOPA in, “Sodom le Gomorrah langkhatah kikona bangza tahin 
lienin, a mawna uh bangza tahin siehuoi ahi tadiei! 

21Ka kunga ang tung kikona bangin amate a gamta uh amah ci a kan dingin ka 
kumsuh kul hi; tua banga ahi sihle zong ka va thei ta ding hi,” a ci hi. 

22Tuaci’n TOPA mai-ah Abraham a din laitahin khum mun panin mite kihei-in 
Sodom lam zuonin a pei uhi. 

23Tua ciengin Abraham in va nai a, “Mi thumante, migilote tawh phietmangtha 
tahpi ding na hi amah? 

24Gentena-in tua khuopi sungah mi thuman sawmnga om leh tua sunga om mi 
thuman sawmngate ziehin tua khuopi ngaidam loin tua mun phietmang ding na 
hi amah? 

25Mi thumante, migilote tawh a kibah nadingin mi thumante le migilote thatton 
ding ci bang silte bawl vawt sin! Tua bangin na bawl poma sih ding hi! Leitung 
pumpi thukhenpa in a dihin khen lo ding amah?” a ci hi. 

26Tuale TOPA in, “Sodom khuopi sungah mi thuman sawmnga ka mu leh amate 
ziehin a khuozangun ka ngaidam ding hi,” a ci hi. 

27Abraham in dawng a, “Leivui le vut bang bep lel ahi keima in TOPA kungah thu 
ei gensah in. 

28Gentena-in mi thuman sawmnga muna dingah mi nga in sam ta leh tua mi nga 
a sap ziehin a khuozangin na susie veve diei mah?” a ci hi. Ama in, “Khum munah 
mi sawmli le nga ka mu leh ka susie sih ding hi,” a ci hi. 

29Abraham in ama hopikia a, “Gentena-in khum munah mi sawmli cieng beh om 
taleh,” a ci hi. Ama in dawng a, “Mi sawmlite ziehin ka susie sih ding hi,” a ci hi. 

30Tua ciengin ama in, “TOPA aw, na lungthahsah sinlen thu kang gen ding hi. 
Gentena-in khum munah mi sawmthum kimu taleh,” a ci hi. Ama in dawng a, “Mi 
sawmthum ka mu leh ka susie sih ding hi,” a ci hi. 

31Ama in, “TOPA kungah thu ei gensah in. Gentena-in mi sawmni cieng beh kimu 
taleh,” a ci hi. Ama in dawngin, “Mi sawmnite ziehin ka susie sih ding hi,” a ci hi. 

32Tua ciengin ama in, “TOPA aw, na lung thahsah sinlen khatvei kang gen lai ding 
hi. Khum munah mi sawm kimu leh,” a ci hi. Ama in dawngkia a, “Mi sawmte 
ziehin ka susie sih ding hi,” a ci hi. 

33Abraham tawh a kiho zaw ciengin a lampi-ah TOPA a pei hi; tuale a inn ah 
Abraham a kilekia ta hi. 

Piencilna 19 

Sodom’ Sietna 

1Nitah lamin Sodom ah vantungmi ni tung a, Sodom khuo kulkotpi ah Lot na to 
hi. Lot in tua gel a galmu bepin a dawn dingin ding a, a mai tuolah kunin, 

2“Ka pute aw, hing thum ing. Na nasempa’ inn lamah hing kihei-in hing gieh ta 
unlen, na keng uzong sil un; tua ciengin zingmawng tungin thobai-in na maban 
uh na zom na ding uhi,” a ci hi. Ama gel in, “Hilo hi; ko pen khuolai tuol-awnga 
gieh ding ka hibo uhi,” a ci uhi. 

3Ahi vangin ama in nahpi-in ama gel a hlo hi; tuaci’n ama kungah ama gel kihei-
in a inn sungah a lut uhi; tuale ama gel adingin pawi khat a bawlpieh a, tol saw 
lo anlum emin a ne uhi. 

4Ahi vangin a lup masangun tua khuosung mite, Sodom khuomite, a teh a 
khangin mi zosie in tua inn a imtawm uhi; 

5amate in Lot a hlan vua, “Tuzan na kunga zin hing tungte hei-ah a om ta uh ahei? 
Amate ka luppi thei nadingun ka kung vuah hing peipi in,” a ci uhi. 

6Lot zong kotkhah panin tua mite kungah pei-in a kot lekha a, 

7“Ka sanggamte aw, hing thum ing. Tam bangin gitlo gamtat sih un. 

8En un, pasal tawh lumton nai lo ta ngahnu ni ka nei hi; note kungah tua gel hing 
puoh vangin na nop bangbangun ama gel tungah kigamtat ta un; tam mite 
bangma law sih beh un, azieh pen ka innhlim bel a ang lut ahi bo uhi,” a ci hi. 

9Ahi vangin amate in a dawngkia vua, “Nuakin vawi!” a ci uhi. Tuale amate in, 
“Tam mipa ta sungah pemta khat a ang tung hi lel bo a, thukhen dan a ang kinei 
viel amah! Tu-in amate sangin nang kang khelbawl zaw ding uhi,” a ci uhi. Tua 
ciengin Lot a phul tentun vua, kotkhah phukeh dingin a nai tehteh uhi. 

10Ahi vangin inn sunga mite in a khut uh zahin inn sungah Lot kaiphitin amate 
tawh kot a kikhalu uhi. 

11Tuale inn kotkhah-a om pasalte, a gol a neu-in kotkhah a mu lo nadingun 
amate in a mit uh a tawsah hi. 

Sodom le Gomorrah Kisusie 

(Mat 11:23-24; Luk 17:28-32) 

12Tua zaw ciengin mite in Lot kungah, “Tam sungah adang koi a om lai ei? Mahte, 
tapate, tanute ahi sihle tam khuopi sungah mi khatpo na nei leh tam panin 
pusuopi in. 

13Bangzieh ahei cile TOPA mai-ah a mite kimawsahna awging lien luo mama a, a 
susie dingin TOPA in kote ei sawl zo ahi ziehin tam mun a susie ding ka hi ta uhi,” 
a ci uhi. 

14Tuaci’n Lot pei-in a tanute a kinunpi ding amah dingte kungah, “Ding unlen, 
tam mun panin peidawh ta un; azieh pen TOPA in tam khuopi a suhsiet ding ahi 
ta hi,” a ci hi. Hinanle amahte adingin ama pen a ciemmui tawh a kibang lel hi. 

15Zingmawng phalvah ciengin vantung mite in, “Tho inlen, tam sunga a om na zi 
le na tanu nite la in. Tua ahi sihle khuopi danpiehna sungah no zong na sigam 
ding uhi,” ci-in Lot kungah genin a pausawl uhi. 

16Ahi vangin ama a onton lai hi; tuaci’n TOPA in ama a hepi ziehin vantung mite 
in ama, a zi le a tanu nite a bantang ah kai-in a pusuopi vua, khuopi pulamah a 
nuasie uhi. 

17Amate in pulam a tut zaw ciengun, “Na hinna uh taipi un; kinua hei sih unlen, 
zanglei mun khatpo ah zong khawl vawt loin muol tungah kitai pai un, ahi sihle 
na sigam sieng ding uhi,” a ci hi. 

18Lot in amate kungah, “Hilo hi, ka pute aw; 

19en un, na mitmu-un na nasempa in maipha ka nga zo a, ka hinna nei hutdam 
nadingun kei tungah migitna lienpi nei lah zo ta uhi; ahi vangin muol tungah ka 
taizo sih a, gimna in ei nua phahin si ding ka zau hi. 

20En un, tai nading khopin khum khuopi a nai a, khuopi neu khat ahi hi. Khum 
tahah ei taisah un; khuopi neu khat hi lel lo amah? Tua hile suohta bep vang!” a 
ci hi. 

21Ama in tua pa kungah, “Hoi mama hi, tam maipha zong nang kang pie a, na 
khuopi gen pen ka lumlet sih ding hi. 

22Kinaw inlen khum munah tai in. Azieh pen khumtah na tun masangsie ken 
bangma ka bawl thei sih hi,” a ci hi. Tua ahi ziehin khum khuopi pen Zoar kici hi. 

23Zoar-ah Lot a tun ciengin leitungah ni suoh zo hi. 

24Tua ciengin van panin TOPA in Sodom le Gomorrah khuopite tungah kaat le 
meikuong a zusah hi; 

25ama in khuopite, zanglei zosie, khuopi sunga a teng mi zosie le leitunga po 
bangkim a lumlet hi. 

26Ahi vangin a nua-a om Lot’ zi a kinua hei le cikhuom a suoh hi. 

27 TOPA mai a dinnasa munah zingmawng tungin Abraham a pei hi; 

28ama in Sodom, Gomorrah le zanglei muncin teng a ensuh leh meikhuh pana a 
khu bangin leitang pan meikhu kitung valuh pi a mu hi. 

29Pasien in zanglei tunga om khuopite a suhsiet ciengin Abraham a phawh a, Lot’ 
tenna khuopite a lumlet ciengin tua a lumletna panin Lot a peikhiesah hi. 

A Zumhuoi Moab le Ammon Pienna Zungpi 

30Zoar ah a ten ngam lo ziehin Zoar panin Lot peito-in a tanu nite tawh muol 
tungah a teng hi, azieh pen Zoar ah ama teng ngam lo hi; tuaci’n suonghawm 
sung khatah a tanu nite tawh a teng uhi. 

31A tanu tapen in a naunu kungah, “I pa lah vuoi ta a, tuale leitung ngaina banga 
i kiluppi ding pasal khat zong leitungah a om sih hi. 

32Hing pei in, i pa lenggazu tekham vai, i pa tungtawnin suonlehlah i kepcing thei 
nadingin ama tawh lumton vai,” a ci hi. 

33Tuaci’n ama gel in khum zanin a pa uh lenggazu a tekham uhi; tuale a unu pei-
in a pa tawh a lumton hi. A pa in a tanu a lup lam le a thawkia lam a thei sih hi. 

34A zing ni-in a unu in a naunu kungah, “En in, zani zanin i pa tawh ka lumton hi; 
tu zanin zong ama zu tekham vai. Tua ciengin i pa tungtawnin suonlehlahte i 
kepcing nadingin va pei inlen, ama tawh va lumton ta’n,” a ci hi. 

35Tuaci’n khum zanin zong a pa uh zu a tekham uhi; tuale a naunu pei-in ama 
tawh a lumton hi; a pa in a tanu a lup lam le a thawkia lam a thei sih hi. 

36Tua bang danin a tanu tegel a nipi-un a pa utawh a kigai uhi. 

37A unu in tapa khat nei a, a min Moab phuo hi; ama pen tuhun Moab-te’ pienna 
pa ahi hi. 

38A nau in zong tapa khat nei a, a min Benammi ahisah hi; ama pen tuhun 
Ammon-te’ pienna pa ahi hi. 

Piencilna 20 

Gerar ah Abraham le Sarah 

1Khum tah panin Negeb gam lamah Abraham khuol a zin a, Kadesh le Shur kikal 
Gerar ah a teng hi. Gerar ah pemta bangin a ten laitahin, 

2Abraham in a zi Sarah pen, “Ka sanggamnu hi,” a ci le Gerar’ Kumpipa 
Abimelech in zong mi sawlin Sarah a lasah hi. 

3Ahi vangin zan khat Abimelech’ mangah Pasien pei-in a kungah, “Zi dinga na lah 
numei ziehin a si ding na hi hi; azieh pen ama pasal neisa ahi bo hi,” a ci hi. 

4Tua hunin Abimelech in tua nu kung neh nai lo hi; tuaci’n ama in, “TOPA, 
mawpeng minam khat a susie ding na hi amah? 

5Amama in keima kungah, ‘Ama ka sanggamnu hi,’ ei ci hi lo amah? Tuale amama 
in zong, “Ama ka sanggampa hi,” ei ci hi. Tua ahi ziehin lungsim siengtho le khut 
siengtho tawh tam banga gamta ka hi bo hi,” a ci hi. 

6Tua ciengin a mang sungah Pasien in, “A hi hi, lungsim siengtho tawh na bawl 
ahi lam ka thei hi; tua banah kei tungah nang maw lo nadinga nang ang kempa 
khu keima ka hi hi. Tua zieha ama kang khoisah lo ahi hi. 

7Tua ahi ciengin tu-in tua mipa’ zi piekia in; azieh pen ama kamsang khat hi a, 
ama in nang thu ang ngetpieh ding a, tuaci’n nang na hing ding hi. Ahi vangin 
ama na piehkia sih leh nangma le na mite na unpi-un pel loin na si ding lam uh 
thei in,” a ci hi. 

8Tuaci’n zingmawngin Abimelech a tho bai a, ama in a nasemte zosie hlanin tam 
thu teng a unpi-in a kung vuah a gen hi; tuale mite a zau mama uhi. 

9Tua ciengin Abimelech in Abraham hlanin ama kungah, “Ko tungah bang hing 
bawl na hiei? Kei tung le ka kumpi gam tungah tam bang khielna lienpi nang 
tunsah nadingin nang tungah ken bangza-in mawna bawl ka hei? Keima tungah 
nang bawl dinga a kilawm lo nate nang bawlzo hi,” a ci hi. 

10Abimelech in Abraham kungah, “Bang ngaisun a, tam na bawl ahiei?” a ci hi. 

11Abraham in, “Tam munah Pasien zatahna a om vawt sih ding a, ka zinu ziehin 
ei that ding uhi, ci-a ka ngaisut zieha tam ka bawl ahi hi. 

12Tua banah ama ka sanggamnu tahtah ahi a, ka pa’ tanu hi-in, ahi vangin ka nu’ 
tanu ahi sih hi; tuale ama keima’ zi ang suoh hi. 

13Pasien in ka pa’ inn panin ei pusuohsah ciengin keima in ama kungah, ‘Ka 
tunga nang bawl lo a phamaw na migitna tam ahi hi: I peina mun zosie-ah ama 
ka sanggampa ahi hi, ei ci’n,’ ka ci hi,” ci hi. 

14Tua ciengin Abimelech in tuu le bawngtangte, sila numei le sila pasalte la-in 
Abraham a pie a, ama kungah a zi Sarah zong a piekia hi. 

15Abimelech in, “Na mai-ah ka leitang a om hi; na nopna mun popo-ah teng in,” 
a ci hi. 

16Ama in Sarah kungah, “En in, na sanggampa ngun tang tulkhat ka pie zo hi; 
tami khu na oppi mi zosie mai-ah na maw nei lo lam kipulahna ahi hi; na maw lo 
lam kilang kilkel hi,” a ci hi. 

17Tua ciengin Abraham in Pasien kungah thu ngen hi; tuale Pasien in Abimelech 
damsah a, ama gel in ta a nei thei nadingin a zi le a sila numeite zong a damsah 
hi. 

18Bangzieh ahei cile TOPA in Abraham’ zi Sarah ziehin Abimelech innkuon’ 
naubute zosie a khacip pieh hi. 

Piencilna 21 

Isaac’ Suona 

(Heb 11:11) 

1 TOPA in a gensa bangin Sarah tungah bawl a, TOPA in a khapsa bangin Sarah 
adingin a bawl hi. 

2Sarah gai a, Pasien in ama kunga a gensa hun a vuoi zaw-in Abraham in tapa 
khat nei hi. 

3Abraham in Sarah tawh a nei a tapa’ min Isaac a phuo hi. 

4Pasien in ama a thupiehsa bangin ni giet a phah ciengin Abraham in a tapa Isaac 
a tep a tanpieh hi. 

5A tapa Isaac a suo hunin Abraham kum zakhat a pha hi. 

6Tu-in Sarah in, “Pasien in kei adingin nuizat nading ei bawlpieh zo hi. A za tapo 
in ei nuipi ding uhi,” a ci hi. 

7Ama in, “Sarah in nau nawi pie ding hi, ci-in Abraham kungah koi in gen ngai 
poma ding ahei? Hizongnanle a vuoi a teh zaw-in ama tawh tapa khat ka nei hi,” 
a ci hi. 

Hagar le Ishmael Kinotmang 

(Gal 4:21-30) 

8Tua naupang khangin nawi a tang hi; Isaac in nawi a tan ni-in Abraham in pawi 
thupi khat a bawl hi. 

9Ahi vangin Abraham tawh a nei Egypt mi Hagar’ tapa in a tapa Isaac a ciemmui 
bawlna Sarah in a mu hi. 

10Tuaci’n ama in Abraham kungah, “A tapa tawh tami sila numei nu notmang 
dawh ta’n; bangzieh ahei cile tami numei’ tapa in ka tapa Isaac tawh gou luoton 
lo ding hi,” a ci hi. 

11Ama’ tapa zieha a pieng thu in Abraham lunggimsah mama hi. 

12Ahi vangin Pasien in Abraham kungah, “Naupang le na sila numei ziehin 
lunggim sin; Sarah in na kunga ang gen popo a gen bangin bawl lel in, azieh pen 
Isaac tungtawnin nang adingin na suonlehlahte kisim ding hi. 

13Tua sila numei’ tapa zong na cihlah ma ahi ziehin minam khatin ka bawl ding 
hi,” a ci hi. 

14Tuaci’n zingmawngin Abraham a thobai a, an le savun tuithawl la-in Hagar a 
pie a, a liengko ah khaipiehin naupang tawh a sawlmang dawh ta hi. Tua nu pei-
in Beer-sheba senel gamah a vah kawikawi hi. 

15Savun thawl sunga tui a tawp ciengin ama in sawlbawh nei khatah tua naupang 
a sep dawh hi. 

16Tua ciengin ama nu pei-in thalkap khat tan a gamlatna munah a tapa elngatin 
a to hi; azieh pen ama in, “Tua naupang’ si ei ensah sih un,” a ci hi. Naupang 
elngatin ama a to laitahin a aw neiza tawh awngin a kap vapo hi. 

17Tua ciengin Pasien in naupang pa’ kaa a za hi. Van panin Pasien’ vantungmi in 
Hagar hlanin a kungah, “Hagar aw, bang in nang hing lungkhamsah ahei? Zau 
malmal sin; bangzieh ahei cile Pasien in naupang opna munah a kaana awging a 
za zo hi. 

18Hing pei in, tua naupang phong inlen, na khut tawh tupom in, bangzieh ahei 
cile ama minam lien khat ka suohsah ding hi,” a ci hi. 

19Tua ciengin Pasien in tua nu’ mit a honpieh a, tuikhuh khat a mu hi. Ama pei-
in savun thawl-ah tui a dim a, naupang pa dawn dingin a pie hi. 

20Pasien in tua naupang ompi a, ama a khanglien hi; ama gamlahah teng a, 
thalkap siem khat a suoh hi. 

21Paran gamlahah ama a teng hi; tuale a nu in ama adingin Egypt panin zi khat a 
lahpieh hi. 

Abraham le Abimelech in Thuciemna Bawl 

22Khum hun laitahin Abimelech le a galkapmangpa Phicol in Abraham kungah, 
“Na sepna zosie-ah Pasien in nang ang ompi hi; 

23tua ahi ziehin tu-in nang in kei, ka suonlehlahte le ka neisa zosie tungah a man 
lopi-in ei bawl loin, na tungah thuman tawh kang gamtat bangin kei tung le 
pemta banga na tenna leitang tungah nang gamtat nadingin Pasien tawh ka 
kungah hing kiciem in,” a ci hi. 

24Tuale Abraham in, “Ka kiciem hi,” a ci hi. 

25Abimelech’ nasemte in a na lahpiehsa uh ahi tuikhuh tawh kisai-in Abraham 
in a lungkim lona teng Abimelech kungah a gen ciengin, 

26Abimelech in, “Tam koi pen bawl ci ka thei sih hi; nang in lah ka kungah nang 
gen sih a, tuni dongin tam thu ka za sih hi,” a ci hi. 

27Tuaci’n Abraham in tuute le bawngtangte la-in tuate Abimelech a pie a, ama 
gel in thuciemna khat a bawl uhi. 

28Abraham in tuuhon lah panin tuuno anu sagi a tuom koi hi. 

29Tuale Abimelech in Abraham kungah, “Tami na tuomkoi tuuno anu sagite, 
bang na cinopna ahiei?” a ci hi. 

30Ama in, “Tami tuikhuh pen keima tawsa ahina ka teci dingin tami tuuno anu 
sagite ka khut sung panin na sang ding hi,” a ci hi. 

31Tua ziehin tua mun Beer-sheba kici hi; azieh pen tua munah ama gel a nipi-un 
a kiciem uhi. 

32Beer-sheba ah thuciemna khat a bawl zaw ciengun a galkapmangpa Phicol 
tawh Philistia-te’ gamah Abimelech a kinuale hi. 

33Abraham in Beer-sheba ah makeng kung khat suon a, khum munah Tawntung 
Pasien TOPA’ min tawh thu a ngen hi. 

34Philistia-te’ gamah Abraham, pemta bangin sawt veipi a teng hi. 

Piencilna 22 

Isaac tawh Biehpieh nading Thupiehna 

(Heb 11:17-19) 

1Tam thu teng zaw ciengin Pasien in Abraham a zelah hi. Ama in a kungah, 
“Abraham!” a ci hi. Tuale ama in, “Tanah om ing,” a ci hi. 

2Ama in, “Na it na tapa, na tapa neisun Isaac zawpi inlen Moriah gamah pei in. 
Khum muna nang kunga kang lah ding muoltung khatah meihal biehna-in ama 
ei pie in,” a ci hi. 

3Tuaci’n zingmawngin Abraham thobai a, a laa phaw guongin a nasem tangval 
ni tawh a tapa Isaac a peipi hi; ama in meihal biehna-a zah dingin sing a tom a, 
ama dingkhie-in Pasien in ama a lahsa mun gamlatna dongah a pei hi. 

4A ni thum ni-in Abraham a khuodah leh a gamlapi panin khum mun a galmu hi. 

5Tua ciengin Abraham in a tangvalte kungah, “Laa tawh tanah na om un; 
naupangpa le kei khumnah ka va pei ding uhi; ko gel in Pasien ka va bie ta ding 
vua, tua ciengin na kung vuah kang peikia ding uhi,” a ci hi. 

6Abraham in meihal biehna sing la-in Isaac puosah a, ama in mei le nam a puo 
hi. Tuaci’n ama gel a zawhton uhi. 

7Isaac in a pa Abraham kungah, “Pa aw!” a ci hi. Tuale ama in, “Tanah om ing, ka 
ta aw,” a ci hi. Ama in, “Tanah mei le sing om napi meihal biehna ding tuuno hei 
sunga om ahiei?” a ci hi. 

8Abraham in, “Pasien in meihal biehpiehna dingin tuuno ei pie ding hi, ka ta aw,” 
a ci hi. Tuaci’n ama gel a peiton uhi. 

9Pasien’ lahsa munah a tun ciengun Abraham in tua munah maitam khat lamin 
sing a cieng hi. Ama in a tapa Isaac lep-ia in, maitam tunga singvum tungah a siel 
hi. 

10Tua ciengin Abraham in a khut zahin a tapa that dingin naam a la hi. 

11Ahi vangin TOPA’ vantungmi in vantung panin ama hlan a, “Abraham, 
Abraham!” a ci hi. Tuale ama in, “Tanah om ing,” a ci hi. 

12Ama in, “Naupangpa tungah na khut nga sin. Ama bangma law sin. Azieh pen 
tu-in Pasien na giin lamtah ka thei ta hi, bangzieh ahei cile na tapa, na tapa khat 
na neisun kei adingin na it lo lam ka thei hi,” a ci hi. 

13Abraham a khuodah leh hamphul lahah a ki-a awh tuutang khat a nua-ah na 
om hi. Abraham pei-in tua tuu man a, a tapa tangin meihal biehna-in a pie hi. 

14Tuaci’n Abraham in tua mun pen “TOPA in ei sih hi,” ci-in min vaw a, tuni 
dongin, “TOPA’ muol tungah ei kisih ding hi,” kici hi. 

15Van panin TOPA’ vantungmi in Abraham a ni veina hlan a, 

16“Nang in tam thu na bawl zo a, na tapa neisun it lo na hi ziehin, “Kei mama kang 
kiciem hi,” TOPA in ci hi. 

17“Nang thupha kang pie tahpi ding a, na suonlehlahte vana aasite le tuipi gei-a 
senel bangin tampi ka phasah ding hi. Nangma’ suonlehlahte in a galte uh’ tunkot 
a luo ding vua, 

18ka thu na ngai ziehin na suon na hlahte ziehin leitung minam zosie in thupha 
a ngalaw ding uhi. 

19Tua ciengin tangvalte kungah Abraham kinuale-in Beer-sheba ah a peiton uhi; 
tuale Beer-sheba ah Abraham a teng hi. 

Nahor’ Suonlehlahte 

20Tam teng zaw ciengin Abraham kungah, “En in, Milcah in zong na sanggamnu 
Nahor tawh tate nei hi: 

21Uz a tapen, Buz a nau, Aram’ pa Kemuel, 

22Chesed, Hazo, Pildash, Jidlaph, le Bethuel-te ahi uhi,” ci-in kigen hi. 

23Bethuel pen Rebekah’ pa ahi hi. Milcah in Abraham’ sanggamnu Nahor tawh 
tapa giet nei hi. 

24Tua tham loin a meinu Reumah in Tebah, Gaham, Tahash, le Maacah-te a nei 
hi. 

Piencilna 23 

Sarah’ Sina le A Kivuina 

1Sarah kum za le sawmni le sagi sung a nungta hi; tam pen Sarah’ khankum ahi 
hi. 

2Sarah pen Canaan leitang Kiriath-arba (tua pen Hebron) munah a si hi. Sarah 
ziehin Abraham da-in a kap hi 

3A misi kung panin Abraham dingdawhin Hit-te kungah, 

4“Kei pen note lahah ang teng khuolmi le pemta ka hi bo hi; ka muna panin ka 
misi ka vui thei nadingin a han ding mun khat ei pie un,” a ci hi. 

5Hit-te in Abraham kungah, 

6“Ka pu aw, ko thu ei ngai in; kote lahah nang a thahat ulien na hi hi. Ka hante uh 
na deina penpen-ah na misi vui lel in; na misi vui nading han koima’n ang hlaw 
vawt sih ding hi,” a ci uhi. 

7Abraham dingin tua gammi ahi Hit-te lamah a kun hi. 

8Ama in a kung vuah, “Ka muna panin ka misi vui ding nei phal uleh ka thugen ei 
ngai unlen, Zohar’ tapa Ephron kungah 

9ama’ neisa Machpelah leihawm ka tanh dinga ei pieh nadingin ei ngetpieh un; 
tua khu ama’ logei-a om ahi hi. Misi vui nading muna ka nei dingin a man ding 
cingtaha ka pieh dingin ama in na muna vuah kei tungah ei piesah un,” a ci hi. 

10Tua laitahin Hit-te lahah Ephron a to hi. Hit mi Ephron in khuopi tunkota ang 
lut Hit-te zosie’ zah dingin Abraham dawng a, 

11“Hi lo hi, ka pu aw, na ngai in; ka lo nang kang pie a, tua sunga om ka leihawm 
zong nang kang pie hi; ka mipite mai-ah nang kang pie hi; na misi vui lel in,” a ci 
hi. 

12Tua ciengin tua gam mite’ mai-ah Abraham a kunsuh hi. 

13Ama in tua gam mite’ zahin Ephron kungah, “Pha na saha ahile ka thugen ngai 
in! Lo man kang pie ding hi; khum sungah ka misi ka vui thei nadingin kei tung 
panin a man sang in,” a ci hi. 

14Ephron in Abraham a dawngkia a, 

15“Ka pu aw, ka thugen ngai in; leitang beh khat in ngun shekel zali man hi. Nang 
le kei kikalah tua pen bang hi lel ahei? Na misi kivui lel in,” a ci hi. 

16Ephron tawh Abraham a thukim uhi; tuale Abraham in Ephron adingin Hit-te’ 
zaha a gensa, tua hun laitaha sumbawlte tena tawh kituohin ngun shekel zali a 
te hi. 

17Tuaci’n Mamre nisuona lam Machpelah-a om Ephron’ lo, a sunga om a lo le 
leihawm tawh, tua mun zosie-a om lo sunga singkung zosie, le lo gam kimvela a 
po singkung zosie tawh, 

18Hit-te mai le a khuopi tunkota ang lut mi zosie’ mai-ah a tanh dingin Abraham 
tungah kipie hi. 

19Tam zaw ciengin Canaan gama om Mamre (tua pen Hebron) lam a kinga ahi 
Machpelah lolai-a leihawm sungah Abraham in a zi Sarah a vui hi. 

20Lo le a sunga leihawm pen Hit-te tung panin si vuina zah dingin Abraham 
tungah kipie hi. 

Piencilna 24 

Isaac le Rebekah Kinunna 

1Tu-in Abraham vuoi-in a kum a tam mama ta hi; tuale TOPA in sil bangkimah 
Abraham thupha a pie hi. 

2Abraham in a neisa zosie tunga vaihawm, a inn sunga a tapen a nasempa 
kungah, “Ka phei kawmah na khut hing koi in. 

3Van le lei Pasien, TOPA tawh kang kiciemsah ding a, ka tenpi Canaan-te’ tanute 
lahah ka tapa’ zi ding na la sih ding a, 

4ka pienna gama ka tanaute kungah pei-in ka tapa Isaac’ zi ding na va la zaw ta 
ding hi,” a ci hi. 

5A nasempa in a kungah, “Numei nu in tam gamah ei zui nuom kha lo ding hi. 
Tuale na pienna gamah na tapa ka peipikia diei mah?” a ci hi. 

6Abraham in ama kungah, “Khum munah ka tapa na son peipikia vawt lo ding 
thu thei siem in. 

7Ka pa’ inn pan le ka pienna gam panin kei ei ladawhin, ‘Na suonlehlahte tungah 
tam gam kang pie ding hi,’ ci-in ei hopi-in kei tunga ang kiciem TOPA vantung 
Pasien in na mai-ah ama’ vantung mite hing sawlin nang in ka tapa’ zi ding khat 
na la ding hi 

8Ahi vangin numei in ang zui nuom vawt sih leh, tami ka kiciemna panin nang 
na peng ding hi. Khum gamah ka tapa na peipi vawt sih ding hi,” a ci hi. 

9Tuaci’n a pu Abraham’ phei kawmah a nasempa in a khut koi-in tam thu tawh 
kisai-in ama kungah a kiciem hi. 

10Tua ciengin nasempa in a pupa’ kalaoh sawm kai a, ama kung panin a deitel 
letsong namkim la-in a pei hi; tuale ama dingin Aram-naharaim gam Nahor 
khuopi-ah a pei hi. 

11Ama in Khuopi pulam tuikhuh gei-ah kalaohte a bawhsah hi; tua hun pen nitah 
lam hi a, numeite tui tawi dinga a pusuo hun tah ahi hi. 

12Ama in, “Ka pu Abraham Pasien TOPA aw, tuni-in lawcinna ei pie inlen, ka pupa 
Abraham tungah itna kip hing lah in. 

13Tuikhuh gei tam sungah kei ka ding a, khuopi ngahnute tui tawi dingin ang 
kuon uhi. 

14Keima in, ‘Tui ka dawn thei nadingin na tuibeel hing ngasuh in,’ ka ci ciengin, 
‘Dawn inlen na kalaohte zong tui hing dawnsah vang,’ ei ci penpen nu khu na 
nasempa Isaac dinga na sesa numei hing hisah ta’n. Tami tawh ka pupa tungah 
itna kip na lah lam ka thei ding hi,” a ci hi. 

15A thugen a man masangin Abraham sanggampa Nahor in a zi Milcah tawh a 
nei a tapa Bethuel’ tanu Rebekah in a liengko tungah tuibeel puo-in a pei hi. 

16Ama ngaibaang mama a, koima tawh a lumton ngai nai lo ngahnu bih khat ahi 
hi. Tuikhuh ah tua nu kumsuhin a tuibeel dimin a peito hi. 

17Tua ciengin ama dawntuo dingin nasempa tai pai a, “Hepina tawh na beel sung 
panin tui themkhat ei dawnsah in,” a ci hi. 

18Tua nu in, “Ka pu aw, dawn in,” a ci a, a khut tungah a beel ngiemsuhsahin a 
dawnsah hi. 

19A dawn ding tui a pieh zaw ciengin tua nu in, “Na kalaohte in zong a kham 
masangun a dawn ding uh tui va tawi ta vang,” a ci hi. 

20Tuaci’n ama in ganhing tuipiehna kuong sungah tui nawsunin a beel guohsahin 
tui tawi dingin tuikhuhah taikia-in a kalaoh zosie adingin tui a tawi hi. 

21Mipa in a khuolzinna TOPA in a lawcingsah zo ta amah, a lawcingsah sih ahei ci 
a thei nadingin sip dide-in tua nu a kaihlit khinkhian hi. 

22Kalaohte in tui a dawn zaw uh ciengin, mipa in tua nu adingin shekel lang a gih 
kham nahba khat, le a khuta a but ding shekel sawm a gih kham taucien ni la-in 
pie a, 

23tuale ama in, “Nang koi’ tanu na hiei, ei gen in. Na pa’ inn ah ka zangie nading 
uh ko adingin innkhan a om diei?” a ci hi. 

24Tua nu in ama kungah, “Milcah in Nahor tawh a nei a tapa Bethuel’ tanu ka hi 
hi,” a ci hi. 

25Tua nu in, “Butu le gan an ding tampi le gie nading mun zong ka nei uhi,” cibe 
lai hi. 

26Mipa lu kunin TOPA bie a, 

27ama in, “Ka pupa tunga a itna kip le a muonhuoina a taisan lo ka pupa 
Abraham’ Pasien, TOPA in thupha nga taheh. Kei ka hileh ka pupa’ sanggamte inn 
zotna lampi-ah ama in ei peipi zo hi,” a ci hi. 

28Tua ciengin tua numei tai-in tam thu teng a nu’ innkuonpite kungah a gen hi. 

29Rebekah in sanggam pasal khat nei a, a min Laban ahi hi; Laban zong tuikhuha 
mipa kungah a tai pai hi. 

30Ama in nahba le a nau nu’ khuta tauciente mu a, “Mipa in tam bangin ang gen 
hi,” ci-in a sanggamnu Rebekah’ thugen a zah behin mipa kungah ama a peipai 
hi; tuale tuikhuh-a kalaohte gei-ah ama na ding hi. 

31Ama in, “Hing tum in, TOPA’ thupha piehpa aw, bang dingin a pulamah ding den 
na hei? Inn ka puo zo ta a, kalaohte adingin mun a om hi,” a ci hi. 

32Tuaci’n inn sungah mipa a lut hi; tuale Laban in kalaoh vante suo-in kalaohte 
neh ding butu le ganhingte an pie a, ama’ keng le a zawpite’ keng sil nading tui 
zong a pie hi. 

33Tua ciengin a mai-ah neh ding an kilui hi; ahi vangin ama in, “Ka thu ka genzaw 
masangin an ka ne sih ding hi,” a ci hi. Ama in, “Hing gen in,” a ci hi. 

34Tuaci’n ama in, “Kei, Abraham’ nasempa ka hi hi. 

35TOPA in nahpi tahin ka pupa thupha pie a, ama mihau khat ahi ta hi; Pasien in 
ama tungah tuuhon, bawnghon, ngun le kham, sila pasal le sila numei, kalaohte 
le laate tampi pie zo hi. 

36Ka pu’ zi Sarah in a vuoi nua-in ka pupa tawh tapa khat nei hi; ama in a neisa 
zosie ama a pie hi. 

37Ka pupa in ei kiciemsah a, ‘A gam vua ka tenna Canaan-te’ tanute ka tapa’ zi 
dingin na la sih ding hi. 

38Ahi vangin ka pa’ innkuon, ka tanaute kungah pei-in ka tapa ading zi khat na 
la ding hi,’ ei ci hi. 

39Keima in ka pupa kungah, “A numei in ei zui nuom lo kha thei ding hi,’ ka ci hi. 

40Ahi vangin ama in keima kungah, ‘A thu ka man TOPA in nang tawh a 
vantungmi sawlin na peina-ah ang lawcingsah na ding hi. Nang in ka tanaute le 
ka pa’ innsung panin ka tapa adingin zi khat na la ding hi. 

41Ka tanaute kunga na pei leh ka kiciemna pan na peng ding hi; amate in tua nu 
nang pie vateh sih nan uleh ka kiciemna panin na peng veve ding hi,’ ei ci hi. 

42“Tuni-in tuikhuh ah pei-in, ‘Ka pupa Abraham Pasien, TOPA aw, tu-a ka peina 
lampi-ah ei lawcingsah in! 

43Tuikhuh gei tam sungah keima ka ding hi; tui tawi dinga ang pei ngahnu nu 
kungah, “Ka dawn dingin na tuibeel sunga tui themkhat ei saw in, kang thum hi,” 
ka ci ding a, 

44tuale ka kungah, “Kidawn in, na kalaohte ading zong nang sawpieh vang,” ei ci 
nu khu ka pupa’ tapa dinga TOPA in a sesa numei hing hisah in,’ ka ci hi. 

45“Ka lungsim sunga ka thunget a man masangin a liengko tungah a tuibeel 
puosa-in Rebekah ang pusuoh hi; tuikhuh ah ama peisuhin tui a tawi hi. Tuale 
ama kungah, ‘Tui ei dawnsah in,’ ka ci hi. 

46Tua nu in a liengko tunga om tuibeel ang khiesuh pai a, ‘Dawn aw, na kalaohte 
zong tui hing pie vang,’ ei ci pai hi. Tuaci’n ka dawn a, ama in kalaohte zong tui a 
pie hi. 

47Tua zaw cieng in tua nu kungah, ‘Nang koi tanu na hiei?’ ci-in ka dong hi. Tua 
nu in, ‘Nahor in Milcah tawh a nei a tapa Bethuel’ tanu ka hi hi,’ ei ci hi. Tuaci’n a 
nahkuo-ah nahba ka basah a, a khutah taucien ka bunsah hi. 

48Tua ciengin lukunin TOPA ka bie a, a tapa ading ka pupa sanggampa’ tanu ka 
nga nadingin lampi mana keima ei pui ka pupa Abraham’ Pasien, TOPA ka phat 
hi. 

49Tua ahi ciengin tu-in ka kiziet hei ding le ka kivei hei ding ka thei nadingin ka 
pupa tungah muonhuoi tah le a mantahin na gamtat ding uleh ei gen un; na 
gamtat sih ding uleh zong ei gen un,” a ci hi. 

50Tua ciengin Laban le Bethuel in dawng a, “Tam thu TOPA kung pana ang pei ahi 
hi. Nang kungah a sie ahi a, a pha ahi zongin kang gen thei sih uhi. 

51En in, na mai-ah Rebekah om hi. Ama la-in pei unlen, TOPA in ang gensa bangin 
ama na pu tapa’ zi hisah in,” a ci uhi. 

52Abraham’ nasempa in tam thu a zah ciengin TOPA mai leilahah a kunsuh hi. 

53Tuale nasempa in ngun le kham kizepnate le puonte lakhie-in amate tungah 
Rebekah a pie hi; ama in a naupa le a nu zong a manham kizepnate a pie hi. 

54Tua ciengin ama le a zawpite in an ne tui dawnin a om vua, khumnah a zan gie 
uhi. Zingmawng a thaw ciengun ama in, “Ka pupa kungah ei peisahkia ta un,” a 
ci hi. 

55A sanggampa le a nu in, “A tawmpen ni sawm sung beh khat ko tawh ngahnu 
nu hing omsah lai un; tua ciengin hing peisah na va ung,” a ci uhi. 

56Ahi vangin ama in, “TOPA in ka khuolzinna ei lawcingsah zo ta ahi ziehin, ei 
kihehsah nawn da un; ka pupa kung zuonkia dingin ei peisah ta un,” a ci hi. 

57Amate in, “Ngahnu nu hlanin ama dong vai,” a ci uhi. 

58Tuale Rebekah a hlan vua, “Tampa na zui pai ta diei mah?” a ci uhi. Ama in, “Zui 
vang,” ci pai lien hi. 

59Tuaci’n amate in zong a sanggamnu uh Rebekah le a cing nu, Abraham’ 
nasempa le a mite tawh a peisah uhi. 

60Tuale amate in Rebekah thupha pie-in ama tungah, “Kote’ sanggamnu aw, a tul 
tampite’ nu hi ta’n len; na suonlehlahte in a galte uh’ tunkotte luo ta uheh!” a ci 
uhi. 

61Tua ciengin Rebekah le a nasem numeite a ding dawh vua, kalaohte tungah 
tuongin mipa a zui uhi; tua bangin nasempa in Rebekah zawpi-in a lampi-ah a 
pei hi. 

62Tu-in Beer-lahai-roi panin Isaac pei-in Negeb gamah a teng hi. 

63Nitah lamin gamlaha pei dingin Isaac a pusuoh hi; a khuodah leh ama in kalaoh 
ang peite a mu hi. 

64Tuale Rebekah khuodahin Isaac a mu ciengin a kalaoh tung panin naw kumsuh 
a, 

65a nasempa kungah, “Khum gamlaha eite ei dawn dinga ang pei pa koi ahiei?” a 
ci hi. Nasempa in, “Ka pupa ahi hi,” a ci hi. Tuaci’n ama in a maituom la-in a kikhu 
hi. 

66Tuale a nasempa in Isaac kungah a sepnasa zosie a gen hi. 

67Tua ciengin Isaac in a nu Sarah’ puonbuh sungah tua nu a tumpi hi. Ama in 
Rebekah la-in ama pen a zi a suoh hi. Ama in tua nu a it hi. Tuaci’n a nu si zaw 
ciengin Isaac a hlamuong hi. 

Piencilna 25 

Abraham in Keturah Kinunpi 

(1Khg 1:32-33) 

1Abraham in zi dang khat la a, a min Keturah ahi hi. 

2Tua nu in ama tawh Zimran, Jokshan, Medan, Midian, Ishbak, le Shuah nei hi 

3Jokshan pen Sheba le Dedan’ pa ahi hi. Dedan tate pen Asshurim, Lethusim, le 
Leummim ahi hi. 

4Midian’ tate pen Ephah, Epher, Hanoch, Abida, le Eldaah ahi hi. Tam teng zosie, 
Keturah’ suonlehlahte ahi hi. 

5Abraham in a neisa zosie Isaac tungah a pie hi. 

6Ahi vangin a zi dang tawh a nei a tate zong ama dam sungin letsongte pie a, a 
tapa Isaac kung panin nisuona lam manaw-in nisuona gamah amate a sawlmang 
hi. 

Abraham’ Sina 

7Tam pen Abraham khankum ahi a, kum za le kum sawmsagi le nga ahi hi. 

8Abraham in a nukhia pen a hu sang a, a vuoi, kum tampi a pha, a khanghamin si 
a, a mite tawh kigawm hi. 

9A tapa Isaac le Ishmael in Mamre nisuona lam Hit mi Zohar’ tapa Ephron’ logam 
Machpelah leihawm sungah ama a vui vua, 

10tua mun pen Abraham in Hit-te kung pana a lei ahi hi. 

11Abraham si nua-in Pasien in a tapa Isaac thupha a pie hi. Tuale Beer-lahai-roi 
ah Isaac a teng hi. 

Ishmael’ Suonlehlahte 

(1Khg 1:29-31) 

12Tam teng pen Abraham in Sarah’ sila numei, Egypt mi Hagar tawh a nei 
Abraham’ tapa Ishmael’ suonlehlahte ahi hi. 

13Tam teng pen a suona dungzui-in a kiminvaw Ishmael tate’ min ahi hi: A suoh 
masapen Nebaioth ahi hi; tuale Kedar, Adbeel, Mibsam, 

14Mishma, Dumah, Massa, 

15Hadad, Tema, Jetur, Naphish, le Kedemah ahi uhi. 

16Tam teng pen Ishmael’ tate ahi vua, a khuo, a giephuol, le a be utawh kizui-in 
ulien sawm le nite ahi uhi. 

17(Tam pen Ishmael’ khankum ahi a, kum za le kum sawmthum le sagi ahi hi; 
ama in a hu tawpna sangin si a, a mite tawh kigawm hi.) 

18Amate, Havilah panin Assyria lam zotna Egypt tawh kigalsai Shur khuo-ah a 
teng uhi; ama’ mite zosie gei-ah ama a teng hi. 

Esau le Jacob Suona le a Khangno Hun 

(Rom 9:10-12) 

19Tam teng pen Abraham tapa Isaac’ suonlehlahte ahi uhi: Abraham pen Isaac’ 
pa hi a, 

20Isaac kum sawmli a phahin Paddan-aram gama Aram mi Bethuel’ tanu Laban’ 
sanggamnu Rebekah tawh kinung hi. 

21Isaac in a zi adingin TOPA kungah thu ngen hi, azieh pen ama in ta nei lo 
hi; TOPA in a thungetna dawngin a zi Rebekah a gai hi. 

22A sunga nausen gel kibuonbuon uhi. Tuale ama in, “Tam bang ahi mawh leh 
bang dinga nungta bep ka diei?” a ci hi. Tuaci’n TOPA dong dingin ama a pei hi. 

23TOPA in ama kungah, “Na gil sungah minam ni om a, na sunga pieng mihing nite 
a kikhen ding hi; khat pen a khat sangin hatzaw ding a, a uzaw in a nauzaw’ na 
sem ding hi,” a ci hi. 

24A suo hun a tun ciengin a gil sungah takop a om hi. 

25A suoh masa pen a cisan sa-in suoh a, a pum tung zosie mul nei tawh kibang 
hi; tuaci’n amate in a min Esau phuo uhi. 

26Tua ciengin a khutin Esau’ ketul tu kawmin a sanggampa a suoh hi; tuaci’n ama 
pen a min Jacob kiphuo hi. Ama in tuate a nei hunin Isaac kum sawmguh a pha 
hi. 

27Naupangte a khangliet ciengun Esau pen gamsung mi sabeng siem khat hi a, 
Jacob pen mi kamtawm, puonbuh sunga teng mi ahi hi. 

28Isaac in a samat a neh ziehin Esau a it hi; ahi vangin Rebekah in Jacob a it hi. 

Esau in A Innluoza Zua 

(Heb 12:16) 

29Khatvei Jacob in ancim a huon laitahin Esau a gamvana pan a gilkielsa-in a tung 
hi. 

30Esau in Jacob kungah, “Ka gil nah kiel seng ahi ziehin tua na ancim san halkhat 
ei nesah in!” a ci hi. (Tua ahi ziehin ama’ min Edom kici hi.) 

31Jacob in, “Na innluoza ei zua masa in,” a ci hi. 

32Esau in, “A si ding ka hi ta hi; innluoza banga ka man ding ahei?” a ci hi. 

33Jacob in, “Amasa-in ka mai-ah hing kiciem in,” a ci hi. Tuaci’n a kungah ama 
kiciem a, Jacob kungah a innluoza a zua hi. 

34Tua ciengin Jacob in Esau an le beme pie a, ama in ne-in dawn a, tuale dingin a 
lampi-ah a pei hi. Hi ci bangin Esau in a innluoza a simmaw bawl hi. 

Piencilna 26 



48 

 

 
Zo Bible 

© 2018 Bible Society of Myanmar. 
 

 
 

 

Isaac le Abimelech 

1Abraham hun lai-a kielpi masa banah tu-in gam sungah kielpi khat a tung hi. 
Gerar ah Philistia Kumpipa Abimelech kungah Isaac a haw hi. 

2Isaac kungah TOPA kilahin, “Egypt gamah peisuh sin; nang kang lah ding gamah 
teng in. 

3Tam gamah pemta bangin teng inlen, nang hing ompi-in thupha kang pie ding 
hi; bangzieh ahei cile nang le na suonlehlahte tungah tam gam kang pie ding a, 
na pa Abraham tunga ka ciemsa kiciemna ka tungsah ding hi. 

4Na suonlehlahte vana aasi bangin tampi ka phasah ding a, na suonlehlahte 
tungah tam gam teng zosie ka pie ding hi; na suonlehlahte ziehin leitung minam 
zosie in thupha a ngalaw ding uhi. 

5Azieh pen Abraham in ka thumangin ka sawlna, ka thupiehnate, ka thukipte le 
ka thukhamte a zui hi,” a ci hi. 

6Tuaci’n Gerar ah Isaac a teng hi. 

7Khum muna mite in a zi vai a dawh uh ciengin ama in, “Ama ka sanggamnu ahi 
hi,” a ci hi. Azieh pen, “Rebekah pen ngaibaangin tua gam mite in ama ziehin ei 
that kha va uh,” ci-in ngaisun ahi ziehin, “Ka zi ahi hi,” a ci ngam sih hi. 

8Khum munah Isaac sawtveipi a op zaw ciengin Philistia Kumpi Abimelech in a 
tawlet pan a khuodah leh Isaac in a zi Rebekah a no laitah a mu hi. 

9Tuaci’n Abimelech in Isaac hlanin, “Na zi tahtah hi mawh lo amah! Tuale bang 
dinga, ‘Ka sanggamnu hi,’ na ci ahei?” a ci hi. Isaac in ama kungah, “Ama ziehin 
silaw kha vang ci-a ka ngaisut zieh ahi hi,” a ci hi. 

10Abimelech in, “Ko tunga nang bawl tami khu bang ahiei? Mite khatpo na zi 
tawh na lumton thei mai ding a, tua hile ko tunga khielna ei tun na hi ta ding hi,” 
a ci hi. 

11Tuaci’n Abimelech in mi zosie galgih a, “Tampa ahi a, a zinu ahi zongin a khoi 
kha poma kithat ding hi,” a ci hi. 

12Isaac in tua leitangah khai tu a, tua kum ma-in a za zakhat a la hi. TOPA in 
thupha pie a 

13tua pa mihau khat a suoh hi; mihau mama khat a suo dongin a nei a lam a 
kibelap semsem hi. 

14Ama in tuuhon, bawnghon, le innkuon tampi nei a, Philistia-te in ama a eng 
uhi. 

15(A pa Abraham hun lai-a a pa’ nasemte in a na taw uh tuikhuh zosie tu-in 
Philistia-te in lei vua-in a khacip sieng uhi.) 

16Abimelech in Isaac kungah, “Ko kung panin pei ta un; nang pen ko adingin vang 
lien ta luo teh,” a ci hi. 

17Tuaci’n khum mun panin Isaac pei-in Gerar kuom sungah phuol satin khum 
sungah a teng hi. 

18Isaac in a pa Abraham’ hun lai-a kitosa tuikhuhte a topha kia hi; azieh pen 
Abraham a si zaw ciengin Philistia-te in tuate a khacip sieng uhi; tuale ama in a 
pa na phuosa minte ma a phuokia hi. 

19Ahi vangin Isaac’ nasemte in tua kuom sungah tuikhuh to-in tuisam luonna 
khat a mu vua, 

20Gerar gancingte le Isaac’ gancingte kihau-in “Tuikhuh ko-a’ hi bo,” a kici uhi. 
Tuaci’n ama in tua tuikhuh Esek ci-in min phuo hi. Azieh pen amate le Isaac kisel 
hi. 

21Tua ciengin tuikhuh adang khat a tokia vua, tua vai-ah zong a kihaukia leuleu 
uhi; tuaci’n ama in tua tuikhuh’ min Sitnah ahisah hi. 

22Khum mun panin ama kituonin tuikhuh adang khat to a, tua vai-ah a kihau 
nawn sih uhi. Tuaci’n ama in tua tuikhuh’ min Rehoboth hisah a, “Tu-in TOPA in 
eite adingin mun ei bawlpieh zo a, tam gamah i pung ding uhi” a ci hi. 

23Khum mun panin Beer-sheba ah ama peito hi. 

24Tuale khum ni zan ma-in ama kungah TOPA kilah a, “Keima na pa Abraham’ 
Pasien ka hi hi; zau sin, azieh pen ka nasempa Abraham ziehin nang kang ompi 
a, nang thupha hing pie-in na suonlehlahte tampitah kang phasah ding hi,” a ci 
hi. 

25Tuaci’n ama in khum munah maitam khat lamin TOPA bie a, khum mun ma-ah 
a puonbuh a sung hi. Khum munah Isaac’ nasemte in tuikhuh khat a to uhi. 

26Tua ciengin Gerar panin a thudawhpi pa Ahuzzath le a galkapmangpa Phicol 
tawh ama kungah Abimelech haw hi. 

27Isaac in a kung vuah, “Note in kei ei muda-in na kung pan vua nei nawmang uh 
hi napi-in bang dingin kei kunga hing haw na hi uh ahei? “ a ci hi. 

28Amate in, “TOPA in nang ang ompi lam cien tahin ka mu zo ta uhi. Tuaci’n nang 
le ko kikalah kiciemna khat om leh ka ci vua, tuale nang tawh thuciemna khat 
bawl vai-in, 

29tuaci’n kote in nang hing sukha vawt loin na tungah sil hoi bawl ding ci simlo 
note bangma hing law lo a, lungnuom taha kang peisah tehteh bangin, nang in 
zong kote tungah sietna nang bawl sih ding hi. Tu-in nang pen TOPA’ thupha pieh 
na hi hi,” a ci uhi. 



50 

 

 
Zo Bible 

© 2018 Bible Society of Myanmar. 
 

 
 

 

30Tuaci’n amate adingin pawi khat bawlpiehin an ne tui dawnin a om uhi. 

31Zingmawngin amate thobai-in khatlekhat kiciemna a bawl uhi; Isaac in a lampi 
vuah amate hla a, ama kung panin lungnuomin a pei uhi. 

32Khum ni ma-in Isaac’ nasemte pei-in a tawsa uh tuikhuh tawh kisai-in ama 
kungah a gen vua, “Tui ka mu ta uhi!” a ci uhi. 

33Ama in tua pen a min Shibah phuo hi; tua ziehin tuni dongin tua khuopi’ min 
Beer-sheba kici hi. 

Esau’ Zi Hit-te 

34Esau kum sawmli a phah ciengin Hit mi Beeri’ tanu Judith le Hit mi Elon’ tanu 
Basemath a zi-in a la hi; 

35ama gel in Isaac le Rebekah’ hinkhuo gentheisah mama uhi. 

Piencilna 27 

Isaac in Jacob Thupha Pie 

1Isaac vuoi-in a mit mangin khuo a mu thei nawn lo ciengin ama in a tapa tapen 
Esau hlan a, ama kungah, “Ka tapa aw,” a ci hi; ama in dawng a, “Kei tanah om 
ing,” a ci hi.” 

2Ama in, “En in, kei ka vuoi ta hi; ka si ding hun ka thei sih hi. 

3Tua ziehin tu-in na hiemte ahi na thallawngte le na thal la inlen, gamlahah pei-
in kei adingin sa va beng ta’n. 

4Tua ciengin ka si masangin thupha kang pieh thei nadingin ka du danin an tui 
mama hing huon inlen, ka neh dingin ka kungah hing peipi in,” a ci hi. 

5Isaac in a tapa Esau a hopi laitahin Rebekah in na ngaidap hi. Tuaci’n Essau in a 
pa a puoh ding sa beng a gam a kuon ciengin, 

6Rebekah in a tapa Jacob kungah, “Na sanggampa Esau kungah na pa thugen ka 
za a, 

7‘Ka si masangin TOPA mai-ah thupha kang pieh thei nadingin ka kungah gamsa 
ei puoh inlen, ka neh dingin an tui mama hing bawl in,’ a ci hi. 

8Tua ahi ziehin tu-in ka tapa aw, kang sawl bangin ei mang in. 

9Na pa du danin antui ka bawl thei nadingin keelhon lahah va pei inlen keelno a 
hoi ni hing peipi in. 

10A si masangin thupha ang pieh thei nadingin na pa neh dingin ama kungah 
tuate na puoh ding hi,” a ci hi. 

11Ahi vangin Jacob in a nu Rebekah kungah, “En in, ka sanggampa Esau a mulpha 
ahi a, kei pen a cinel ka hi hi. 

12Ka pa in kei ei tham kha thei ding a, koi thupha nga tah sangin ama simmaw 
tawh ka kibang ding a, kei le kei samsiet kitun ka suohzaw thei ding hi,” a ci hi. 

13A nu in ama kungah, “Ka tapa aw, keima tungah nang ang kisamsietna tu taheh; 
ka thu ei mang tapo inlen, va pei-in ka kungah keelnote ei puoh in,” a ci hi. 

14Tuaci’n ama pei-in tuate manin a nu kungah a peipi hi; tuale a nu in a pa dei 
danin an tui mama a bawl hi. 

15Tua ciengin Rebekah in a inn-a a kep, a tapa uzaw Esau’ puonhoi pente la-in a 
tapa nauzaw Jacob a silsah hi. 

16Tuale ama in a khut tung le a cinelna mun a ngawng tengah keelnote’ vun a 
silsah hi. 

17Tua ciengin ama nu in a bawlsa antuite le anlumte a tapa Jacob a pie hi. 

18Tuaci’n a pa kungah ama pei a, “Ka pa aw,” a ci hi; tuale ama in, “Tanah om ing; 
nang koi na hei, ka tapa aw?” a ci hi. 

19Jacob in a pa kungah, “Keima na tapa tapen Esau ka hi hi. Nei gen bangin ka 
bawl zo ta hi; tu-in to inlen kei thupha nei pieh thei nadingin ka sa matsa ne in,” 
a ci hi. 

20Ahi vangin Isaac in a tapa kungah, “Ka tapa aw, bangci a nang hici mat zuai thei 
ahiei?” a ci hi. Ama in, “TOPA na Pasien in kei ei lawcinsah zieh ahi hi,” ci-in a 
dawng hi. 

21Tua ciengin Isaac in Jacob kungah, “Ka tapa aw, ka ta Esau tahtah na hi amah, 
awle na hi sih ahei ci kang thei nadingin kang tham thei nadingin ka kung ei nai 
vawi,” a ci hi. 

22Tuaci’n a pa kungah Jacob peito-in ama a tham a, tuale ama in, “A aw lah Jacob’ 
aw a bang a, ahi vangin a khut lah Esau’ khut a bang vanuh in,” a ci hi. 

23A sanggampa Esau’ khut bangin a khutte a mul a phat ziehin ama in a khencien 
thei sih hi; tuaci’n ama thupha a pie hi. 

24Ama in, “Nang ka tapa Esau tahtah na hiei mah? a ci hi. Ama in, “Hi ma ing,” ci-
in a dawng hi. 

25Tua ciengin ama in, “Keima in na sa matsa ne-in thupha kang pieh thei 
nadingin ka kungah hing peipi in,” a ci hi. Tuaci’n a kungah a peipi a, ama in a ne 
hi; tuale ama in lenggazu zong ama kungah peipi-in ama in a dawn hi. 

26Tua ciengin a pa Isaac in ama kungah, “Ka kung hing nai inlen ei nam in, ka 
tapa aw,” a ci hi. 

27Tuaci’n ama in nai phei-in ama a nam hi; tuale ama in a puon gim dihin ama 
thupha pie a, “Ah, ka tapa gimnam khu TOPA’ thupha a piehsa gamlah gimnam 
tawh kibang hi. 

28Pasien in na tungah van daitui, leitang hoi le an le lenggazu a kiningcingin hing 
pie taheh. 

29Mite in na na semin, na mai-ah minamte kun uheh. Na sangamte tungah a topa 
hi inlen, na mai-ah na nu’ tapate kun uheh. Nang ang samsie poma samsiet hi 
hinlen, nang thupha ang pie poma thupha nga hi taheh!” a ci hi.  

Esau’ Taan Thupha 

(Heb 12:17) 

30Isaac in Jacob thupha a pieh zaw, a pa Isaac kung panin Jacob a pei zaw diemin 
a gamvana panin Esau a tung hi. 

31Ama in zong an tuituoh huonin a pa kungah a peipi hi. Ama in a pa kungah, “Kei 
thupha nei pieh thei nadingin ka pa thoto inlen na tapa’ sa matsa ne in,” a ci hi. 

32A pa Isaac in ama kungah, “Nang koi na hiei?” a ci hi. Ama in, “Kei na tapa tapen 
Esau ka hi hi,” a ci hi. 

33Tua bepin Isaac nahpitahin ling a, “Tua ahile ka kunga a gamsa matsa ei 
puohpa koi hi mawh ahei? Nang hing pei masangin tua teng a unpi-in ka ne zo a, 
ama thupha ka pie zo ta hi. Hi hi, ama thupha nga ding ahi mawh ta khula!” a ci 
hi. 

34Esau in a pa thugen a zah bepin nahpitah le nasie tahin kapin a pa kungah, “Kei 
thupha ei pie bo ven, kei zong, izaw ka pa!” a ci hi. 

35Ahi vangin ama in, “Na naupa zuouthu tawh ang pei-in na thupha la siengzo 
hi,” a ci hi. 

36Esau in, “Ama’ min Jacob a kivaw khu man ngel hi lo amah? Azieh pen ama in 
ni vei ei sol zo hi. Ama in ka innluoza ei lahpieh hi; tuale en in, tu-in ka thupha ei 
lahpieh leuleu hi,” a ci hi. Tua ciengin ama in, “Kei adingin thupha khat beh na 
hen ta sih amah?” a ci hi. 

37Isaac in Esau dawng a, “Ama pen na topa dingin ka bawl zo ta hi. A na sem 
dingin a sanggam zosie ka pie zo a, an le lenggazu tawh ama ka va zo hi. Tua ahi 
ciengin nang adingin bang kang bawlpieh thei nawn ding ahei, ka tapa aw?” a ci 
hi. 

38Esau in a pa kungah, “Ka pa aw, thupha khat beh na nei ta sih amah? Kei thupa 
ei pie in, kei zong, ka pa aw!” a ci hi. Tuale Esau nahpitahin kap hi. 

39Tua ciengin a pa Isaac in a dawng hi: En in, na tenna mun khu leitang hoi 
panin a kigamla ding a, van daitui tawh zong a kigamla ding hi. 

40Na namsau tawh na nungta ding a, nang in na sanggampa’ na na sem ding hi. 
Hizongle ama na ledo ciengin, na ngawng panin a hahkol na kuoitan ding hi,” a 
ci hi.  

Esau’ Thangpaina Panin Jacob Suohta 

41A pa in Jacob thupha a pieh zo tah ziehin tu-in Esau in Jacob muda a, tuale Esau 
in, “Ka pa ading kaa le mau hun ang nai ta hi; tua ciengin ka naupa Jacob ka that 
ding hi,” ci-in ama le ama a kiho hi. 

42Hizongle Rebekah kungah a tapa tapen ahi Esau’ thugen teng kigen hi; tuaci’n 
ama in a tapa nauzaw Jacob hlansahin ama kungah, “Na upa Esau in nang hing 
tha sawmin ama le ama kihenem hi. 

43Tua ahi ziehin ka tapa aw, tu-in ka thu ei mang in; Haran-a ka naupa Laban 
kungah mallangtahin va tai-in, 

44na tunga na sanggampa thangpaina a ven masangsie ama tawh bakhat sung va 
omton inlen, 

45na sanggampa a thangpaina ang ven a, a tunga na bawlna teng a mangngil zaw 
dong cieng va om ta’n. Tua ciengin mi sawlin khum mun panin kang lasah ding 
hi. Nikhat thu-in na nipi gelin bang dingin hing tan ding ka hei?” a ci hi. 

46Tua ciengin Rebekah in Isaac kungah, “Hit numeite ziehin ka hinkhuo ka 
cimtah ta hi. Jacob in tam gama numeite lah panin tam bang Hit numeite hing 
kinunpi mawh leh kei adingin ka hinkhuo bang matlap om ding ahei,” a ci hi. 

Piencilna 28 

1Tua ciengin Isaac in Jacob hlanin ama thupha pie a, tuale thuhilin, “Canaan 
numeite tawh na kinung sih ding hi. 

2Paddanaram-a na nu’ pa Bethuel’ inn ah thakhatin pei in; khum muna na nu’ 
sanggampa Laban’ tanute khat zi-in va la ta’n. 

3Mi honpi khat na suo thei nadingin Vanglien Pasien in nang thupha hing pie 
hinlen, hing ciphasahin tampi hing phasah taheh. 

4Pasien in Abraham a piehsa, tu-in pemta banga na tenna leitang na nei thei 
nadingin ama in Abraham’ thupha nangma le na suonlehlahte tungah hing pie 
taheh,” a ci hi. 

5Tua bangin Isaac in Jacob a peisah hi; tuale Jacob le Esau’ nu Rebekah’ 
sanggampa Aram mi Bethuel’ tapa Laban opna Paddanaram-ah ama a pei hi. 

Esau in Ishmael’ Tanu Kinunpi 

6Tu-in Isaac in Jacob thupha pie zo a, khum tah panin Paddanaram-ah zi la dinga 
a sawl lam le thupha a piehin, “Canaan numeite na tenpi sih ding hi,” ci-in ama 
thuhil a, 

7Jacob in nu le pa thu mangin Paddanaram ah a pei zo lam Esau in a thei hi. 

8Tuaci’n Canaan numeite in a pa Isaac a lungkimsah lo lam uh zong Esau in a thei 
hi. 

9Ishmael kungah Esau pei a, a neisa a zite banah Abraham’ tapa Ishmael’ tanu, 
Nebaioth’ sanggamnu Mahalath a zi-in a la hi. 

Bethel Muna Jacob’ Mangmat 

10Jacob in Beer-sheba khuo nuasie-in Haran lam zuonin a pei hi. 

11Mun khatah ama tung a, ni tumzo ahi ziehin tuanah a zan gie hi. Tua munah 
suongtum khat la a, tangkhamin nei-in a lum hi. 

12Ama in mang man a, tua a mangin leitungah kalei khat kidaw-in a dawn in van 
holto hi; tua kalei tungah Pasien’ vantung mite kato kumsuhin a om uhi. 

13A gei-ah TOPA ding a, “Kei pen na pu Abraham’ Pasien le Isaac’ Pasien, TOPA ka 
hi hi; nang le na suonlehlahte tungah a tunga na lupna leitang kang pie ding hi; 

14na suonlehlahte lei-a leivui za-in a tam ding vua, nitumna lam, nisuona lam, 
leilu lam le leitaw lamah na kizel ding uhi; nang le na suonlehlahte tungtawnin 
leitung minam zosie in thupha ngalaw ding uhi. 

15Nang hing ompi-in na peina po-ah kang cing ding a, tam gamah kang peipikia 
ding hi, ci thei in; bangzieh ahei cile na tunga kang ciemsa thute ka bawl sieng 
masangin nang kang nuasie sih ding hi,” a ci hi. 

16Tua ciengin a kimutna panin Jacob a khanglo a, “Tam munah TOPA om tahtah 
a, ken lah ka thei kha vawt sih hi!” a ci hi. 

17Tuale ama zau a, “Tami mun bangza taha zau huoi ahiei! Tami khu Pasien’ inn 
lo adang hi lo a, tami khu vantung lutna kotpi ahi hi,” a ci hi. 

18Tuaci’n zingmawngin Jacob thobai a, ama in a tangkham-a a zah suongtum la-
in khuomin phut a, a tungah sathau a sungsuh hi. 

19Ama in khum mun a min Bethel a hisah hi; ahi vangin a masa-in khum khuopi’ 
min Luz ahi hi. 

20Tua ciengin Jacob in kiciemna khat bawlin, “Pasien in kei ei ompi a, tami ka 
peina lampi-ah ei kemin neh ding an le sil ding puonte ei pieh a, 

21ka pa’ inn lumah lungmuong taha ka tunkia leh, TOPA khu ka Pasien ahi ding a, 

22khuoma ka phu tami suongtum zong Pasien’ inn ahi ding hi; kei nei pieh zosie 
tungah sesawm- suo-sekhat pel loin nangma kang pie ding hi,” a ci hi. 

Piencilna 29 

Jacob, Rachel tawh Kimu 

1Tua ciengin Jacob in a khuolzin maban zom a, nisuona lam mite’ gam a tung hi. 

2Ama a khawdah leh gamlahah tuikhuh khat le a gei-a a lum tuuhon thum a mu 
hi; azieh pen tua tuikhuh panin tuuhonte tui kipie hi. Tuikhuh vang tunga a om 
suong pen gol mama a, 

3tuuhon zosie khum munah a kisuhtuo ciengun tuucingte in tuikhuh vang suong 
a liadawh vua, tuute tui pie-in tuikhuh vang tung ama opna ngai-ah tua suong a 
koikia zel uhi. 

4Jacob in a kung vuah, “Ka sanggamte aw, hei pana hing pei na hi uh ahei?” a ci 
hi. Amate in, “Haran pana hing pei hi ung,” a ci uhi. 

5Ama in a kung vuah, “Nahor’ tapa Laban na thei kha vuoi mah?” a ci hi. Amate 
in”Thei ma ung,” a ci uhi. 

6Ama in a kung vuah, “Ama a dam beh nai mah?” a ci hi. Amate in, “Dam na,” ci-
in a dawng vua, “A tanu Rachel zong a tuuhon tawh tamnah ang pei,” a ci uhi. 

7Ama in, “En in, ni lah sang lai hi; gan hawi hun nai lo hi. Tuute tui pie unlen, pei-
in an maisah lai un,” a ci hi. 

8Ahi vangin amate in, “Tuuhon zosie ang kisuhtuo a, tuikhuh vang suong a 
kiliadawh masangin tuuhonte tui ka pie thei sih uhi; tua ciengin tuute tui ka pie 
thei beh uhi,” a ci uhi. 

9Amate tawh a kiho laitahin Rachel a pa’ tuute a tung hi; azieh pen ama tuate 
cing ahi hi. 

10Tu-in Jacob in a nu’ sanggampa Laban’ tanu Rachel le a nu’ sanggampa Laban’ 
tuute a mu ciengin peito-in tuikhuh vang panin suong lia a, a nu’ sanggampa 
Laban’ tuute tui a dawnsah hi. 

11Tua ciengin Jacob in Rachel namin a kap vapo hi. 

12Jacob in Rachel kungah ama pen a pa’ tanau ahi lam le Rebekah’ tapa ahi lam a 
gen hi. Tuale ama tai-in a pa kungah a gen hi. 

13A sanggamnu’ tapa Jacob’ thu Laban in a zah ciengin ama dawn dingin a tai hi; 
ama kawipomin nam a, a inn ah a peipi hi. Jacob in tam thu zosie gen a, 

14tuale Laban in ama kungah, “Nang pen ka gu ka tang le ka tel ka vo tahtah na 
hi khula!” a ci hi. Ama kungah hla khat sung a taam hi. 

Jacob, Laban’ Tanu tawh Kinung 

15Tua ciengin Laban in Jacob kungah, “Nang, keima’ tanau na hi ziehin bangma 
lemlaw nei loin ka na ei seppieh ding na hi amah?” Ei gen in, na thaman ding 
bang ahei?” a ci hi. 

16Tu-in Laban in tanu ni nei hi; a uzaw’ min Leah ahi a, a nauzaw’ min Rachel ahi 
hi. 

17Leah pen a mit-ha nem a, Rachel pen ngaibaangin a mel hoi hi. 

18Jacob in Rachel ngai hi; tuaci’n ama in, “Na tanu a naunu kang thalawna-in kum 
sagi na na kang seppieh ding hi,” a ci hi. 

19Laban in, “Midang tungah ama ka pieh sangin nang tungah kang pieh ding 
hoizaw hi; keima kungah hing om in,” a ci hi. 

20Tuaci’n Jacob in Rachel a nga nadingin kum sagi sung na sem a, ama a itna 
ziehin ama adingin tua hunte ni tawmno khat tawh kibang hi. 

21Tua ciengin Jacob in Laban kungah, “Ama tawh ka lupton thei nadingin ka zi ei 
pie in. Bangzieh ahei cile ka hun cing zo ta hi,” a ci hi. 

22Tuaci’n Laban in tua muna a om mi zosie khawmin pawi khat a bawl hi. 

23Ahi vangin nitah lamin ama in Jacob kungah a tanu Leah a zawpi hi; tuale ama 
in tua nu luppi hi. 

24(Laban in a tanu Leah tungah a nasem numei dingin ama’ numei nasem nu 
Zilpah a pie hi.) 

25Zingmawng ciengin Leah na hi mawh hi! Tuale Jacob in Laban kungah, “Kei 
bang bawla nei bawl ahiei? Rachel ka nga nadingin na na hing seppieh hi lo ka 
mah? Bang dinga nei sol ahei?” a ci hi. 

26Laban in, “ A unu kanin a naunu mo hlah pen ko gamah kizang lo hi. 

27Tam nu adingin nipi kal khat sung mopawi mansah phot inlen, adang kum sagi 
ma ka na nei seppieh thamanin a khat pen zong kang pie ding uhi,” a ci hi. 

28Jacob in a ci bangin semin tua nu’ mopawi hun a mansah phot hi. Tua ciengin 
Laban in a tanu Rachel a zi dingin a pie hi. 

29(Laban in a nasem numei Bilhah a tanu Rachel tungah a nasem numei dingin a 
pie hi.) 

30Tuaci’n Jacob in Rachel zong luppi a, ama in Leah sangin Rachel a itzaw hi. Ama 
in adang kum sagi sung Laban’ na a seppieh hi. 

31Leah a ki-it lo lam TOPA in a thei ciengin ama in a naubu a honpieh hi; ahi 
vangin Rachel a ciing hi. 

32Leah gai-in tapa khat nei-a, a min Reuben phuo hi; azieh pen ama in, “TOPA in 
ka gentheina ei mu zo hi. Tu-in ka pasal in kei ei it valon ding hi,” a ci hi. 

33Ama gaikia-in tapa khat nei a, tuale ama in, “TOPA in kei ei kimuda lam za zo ahi 
ziehin ama in tam tapa zong ei pie zo hi,” ci hi; tuale ama in a min Simeon a phuo 
hi. 

34Ama gai leuleu-in tapa khat nei a, “Tu-in ama tawh tapa thum nei zo ka hi 
ziehin ka pasal in kei ei pawl ta ding hi,” a ci hi. Tua ziehin ama’ min Levi phuo 
hi. 

35Ama gai leuleu-in tapa khat nei a, “Tam hunin TOPA ka phat ding hi,” a ci hi. Tua 
ahi ziehin ama in ama’ min Judah phuo hi. Tua ciengin a tathang ta hi. 

Piencilna 30 

1Rachel in Jacob tawh ta a nei lo lam a kimu bepin ama in a sanggamnu a eng hi; 
tuale ama in Jacob kungah, “Ta ei neisah in, tua ahi sih mawh leh kisi ta vang!” a 
ci hi. 

2Rachel tungah Jacob lungthah mama a, tuale ama in, “Na naubu a khahtan thei 
dingin Pasien’ muna om ka hi son amah?” a ci hi. 

3Tua ciengin ama in, “Ka nasem numei Bilhah tanah om hi; ama in ka phei tungah 
ta suohin ama ziehin ken zong ta ka nei thei nadingin ama luppi in,” a ci hi. 

4Tuaci’n ama in Jacob kungah a nasem numei Bilhah a zi dingin a pie hi; tuale 
Jacob in tua nu a luppi hi. 

5Bilhah gai-in Jacob tawh tapa khat nei hi. 

6Tua ciengin Rachel in, “Pasien in kei thu ei khen zo a, ama in ka aw zong za zo-
in tapa khat ei pie zo hi,” a ci hi; tua ahi ziehin ama in a min Dan phuo hi. 

7Rachel’ nasem numei Bilhah gaikia-in Jacob tawh tapa a nina nei hi. 

8Tua ciengin Rachel in, “Nahpitaha kibuonna tawh ka sanggamnu buonin ka zo 
ta hi,” a ci hi; tuaci’n ama in a min Naphtali phuo hi. 

9Leah in a tathang zo ahi lam a kithei ciengin ama in a nasem numei Zilpah la-in 
a zi dingin Jacob a pie hi. 

10Tua ciengin Leah’ nasem numei Zilpah in Jacob tawh tapa khat a nei hi. 

11Tuale Leah in, “Kampha!” ci a, tuaci’n a min Gad phuo hi. 

12Leah’ nasem numei Zilpah in tapa a nina nei hi. 

13Leah in, “Lungdam sam ing e! Azieh pen numeite in kei mi lungdamnu ei ci ding 
uhi,” a ci hi; tuaci’n ama in a min Asher phuo hi. 

14Mangbu lah hun laitahin lolai-ah Reuben a vahkawi leh zawldei-ai kungte mu 
a, a nu Leah kungah tuate a puoh hi. Tua ciengin Rachel in Leah kungah, “Hepina 
tawh na tapa’ zawldei-ai themkhat ei pie vawi” a ci hi. 

15Ahi vangin Leah in, “Ka pasal nei lahpieh thuneu na sa amah? Ka tapa’ zawldei-
ai zong ei lahpieh lai ding na mah?” a ci hi. Rachel in, “Ahi leh na tapa’ zawldei-ai 
man dingin nang tawh tuzanin ama ang lumton thei ding hi,” a ci hi. 

16Nitahin a lo panin Jacob vai a tun ciengin a dawn dingin pusuoh a, “Ka kunga 
nang lup kul ding hi. Azieh pen ka tapa’ zawldei-ai tawh nang kang thapsa ahi 
hi,” a ci hi. Tuaci’n khum zanin ama tawh a lumton hi. 

17Tuale Pasien in Leah’ ngetna ngai a, ama gai-in Jacob tawh tapa a ngana nei hi. 

18Leah in, “Ka pasal tungah ka nasem numei ka pieh ziehin Pasien in ka thaciel ei 
piezo ta hi,” a ci hi; tuaci’n a min Issachar phuo hi. 

19Tuale Leah gaikia a, Jacob tawh tapa a guhna nei hi. 

20Tua ciengin Leah in, “Pasien in kei moken hoi khat ei pie zo hi. Tu-in ka pasal 
in kei ei patawi ding hi. Azieh pen ama tawh tapa guh ka nei ta hi,” a ci hi; tuaci’n 
ama in a min Zebulun phuo hi. 

21Tua ciengin ama in tanu khat nei a, a min Dinah phuo hi. 

22Tua ciengin Pasien in Rachel phawh a, Pasien in ama’ thu ngai-in a naubu a 
honpieh hi. 

23Ama gai-in tapa khat nei a, “Pasien in ka zalatna a lamang ta hi,” a ci hi; 

24tuale ama in a min Joseph phuo a, “TOPA in tapa dang khat ei piehbe heh!” a ci 
hi. 

Laban Ziehin Jacob Cithei 

25Rachel in Joseph a nei zaw ciengin Jacob in Laban kungah, “Ka inn le ka gamah 
ka pei thei nadingin kei ei sawl in. 

26Nang kunga ka thalawsa ka zite ka tate ei pie inlen ei peisah in, azieh pen na 
na kang seppieh lam na thei hi,” a ci hi. 

27Ahi vangin Laban in ama kungah, “Tua banga thu nei gensah leh, ka aisanna 
tung panin nang vang tawh TOPA in kei thupha ei piezo hi, ci ka thei hi. 

28Na thaman ding hing gen inlen kang pie ding hi,” a ci hi. 

29Jacob in ama kungah, “Na na bang ka ci sep a, ka khut sungah na gante bang 
hing cipun ahei ci nang mama in na thei hi. 

30Azieh pen kei ang tun masangin na gantate tawmno khat ahi a, tuate 
tampitahin a khang hi; tuale ka kiheina muncin tengah TOPA in nang thupha ang 

pie hi. Ahi vangin tu-in ka innkuonpite ading zong bang cih ciengin vaihawm ta 
ding ka hei?” a ci hi. 

31Ama in, “Nang bang kang pie diei?” a ci hi. Jacob in, “Bangma zamtawng ei pie 
sin; tami nei bawlpieh ding po leh na tuuhonte va-in kang cinpieh ding hi: 

32Na tuuhon zosie lahah ei vahsah inlen, tuate lah panin tuu a puong zosie, a 
pawl zosie, tuuno a vom zosie, le keelte lah panin a pawl le a puong zosie ei pieh 
in; tua teng ka thaman hi taheh. 

33Tuaci’n mailam hunah ka thamante en dinga nang pei ciengin ka thumanna kei 
adingin teci ahi ding hi. Keel lahah a puong lo le a pawl lo poma le tuuno lahah a 
vom lo poma, kei kunga a kimu khah leh, guhin kisim pailien ding hi,” a ci hi. 

34Laban in, “Hoi e! Na cisa bangin hi taheh,” a ci hi. 

35Ahi vangin Laban in khum ni-in keeltang a dung pawl le a bem pawlte, keelpi 
a puong le a pawlte, a ci tunga themkhat a kang pawl tapo ladawhin a tapate a 
cingsah hi; 

36tuale Jacob in Laban’ tuuhon a omlai teng a cin laitahin ama in ama le Jacob 
kikal nithum khuolzinna munah tua ganhonte peipi hi. 

37Tua ciengin Jacob in hieng sing, zuonmuot sing, le theiba panin a ba thate sat 
a, a hawte khe siengin a sunga a kangte a kidawhsah hi. 

38Ama in tuipiehna kuong sunga gantate mai-ah a haw kikhesa singbate koi hi. 
Tam pen gantate tui dawn dinga a peina uh tuidawnna mun ahi hi. Tui dawn 
dinga amate a pei ciengun a kizangmat vua, 

39tuale singbate mai-ah gantate kizangmatin, tuaci’n gantate in a dung pawl, a 
puong le a pawl tate a nei uhi. 

40Jacob in tuunote khenkhie a, tua gantate Laban’ gantate lahah a dungpawl le a 
vomcip teng lam a ngasah hi; tuale ama’ tan ding teng tuom koi-in Laban’ 
tuuhonte tawh koiton lo hi. 

41Ganta thahatte a zangmat hun sielin, singbate lahah a kizangmat thei nadingun 
Jacob in tuuhonte masanga gan tuipiehna kuong sungah singbate koi hi. 

42Ahi vangin ganta zawngkhalte mai-ah tua singbate koi lo hi; tuaci’n ganta 
zawngkhal teng pen Laban-a’ suohin ganta thahat teng pen Jacob-a’ a suoh hi. 

43Tua ci bangin mipa nahpitahin hau a, ama in ganta honpi, sila numei, sila pasal, 
kalaohte le laa tampitah a nei hi. 

Piencilna 31 

A Innkuon le a Ganhonte tawh Jacob Tai 

1Laban’ tapate in, “Jacob in i pa-a’ zosie la zo ta hi; ama in i pa tawh kisai tami 
hauna zosie nga zo hi,” a ci uh Jacob in a za hi. 

2Laban in masanglai bangin maipha tawh ama a don nawn lona lam Jacob in mu 
hi. 

3Tua ciengin TOPA in Jacob kungah, “Na pu na pa le na tanaute’ gamah kilekia in, 
nang kang ompi ding hi,” a ci hi. 

4Tuaci’n Jacob in mi sawlin a ganhon opna gamlahah Rachel le Leah hlansah a, 

5a kung vuah, “Na pa un masanglai bangin maipha tawh kei ei don lo lam ka mu 
hi. Ahi vangin ka pa’ Pasien in kei ei ompi hi. 

6Ka tha nei zosie tawh na pa uh’ na ka sep lam na thei uhi; 

7ahi vangin na pa un kei ei solin ka thaman sawmvei khel a, hizongle kei ei 
bawlsiet ding Pasien in phal lo hi. 

8Ama in, ‘A pawl teng na thaman ding hi heh,’ a ci leh ganhon zosie in ta a pawl 
ngentang a nei uhi. Tuale ama in, ‘A dung pawl teng na thaman hi heh,’ a ci leh 
ganhon zosie in ta a dungpawl a nei uhi. 

9Tam bangin Pasien in na pa’ ganhonte la-in kei ei pie hi. 

10“Ganhonte zangmat hunin ka khuodah leh keelpi tunga kikhap keeltang zosie 
a dungpawl, a bempawl, a puonga a opna khu ka mangin ka mu hi. 

11Tua ciengin Pasien’ vantungmi in ka mangin ka kungah, ’ Jacob,’ ei ci-a, tuale 
keima in, “Tanah om ing!’ ka ci hi. 

12Ama in, ‘Dahto inlen en in, keelpi tunga kikhap keeltang zosie dungpawl, bem 
pawlin puong uhi; bangzieh ahei cile na tunga Laban gamtat zosie ka mu zo ta 
hi. 

13Kei pen nang in khuom khat sathau nu-in kei tungah kiciemna nang bawlna 
mun Bethel Pasien ka hi hi. Tu-in tam gam nuasie pailien inlen na pienna gamah 
kilekia in,’ ei ci hi,” a ci hi. 

14Tua ciengin Rachel le Leah in ama dawngin, “I pa’ inn sungah ei dinga a 
kinuasie tanh le luo khat beh a om ei mah? 

15Ama in ei gel pen gamdangmi banga ei ngaituo hi lo amah? Azieh pen ama in 
eite ei zua zo a, ei dinga ei kipie sum zang mang zo hi. 

16Pasien in i pa tung pana a lahpieh neisa zosie eite le i tate-a’ ahi hi; tua ahi 
ciengin tu-in Pasien in na kunga ang gen popo bawl in,” a ci hi. 

17Tuaci’n Jacob tho a, kalaoh tungah a tate le a zite a tuongsah hi; 

18tuale ama in a ganhon zosie, a nei a lam zosie, Paddanaram gam sunga a nei a 
ganhon zosie hawi-in a pa Isaac’ tenna Canaan gam zuonin a pei hi. 

19Tuumul heu dingin Laban a kuon laitahin Rachel in a pa’ innsung pasien-te na 
gu hi. 

20Tuale Jacob in a tai sawm lam ama kungah gen loin Aram mi Laban sol hi. 

21Tuaci’n a neisa vannuoi tawh ama tai hi. Ama in a kipatna-ah Euphrates gun 
kanin Gilead gam muoltung lam a manaw hi. 

Laban in Jacob Nuaphah 

22A ni thum ni-in Jacob a tai lam Laban kungah kigen hi. 

23Tuaci’n ama in a sanggamte zawpi-in ama a phah masangsie Gilead muoltung 
gamah ni sagi sung a del hi. 

24Ahi vangin Aram mi Laban kungah zanlai a mangin Pasien pei-in ama kungah, 
“Jacob kungah thupha ahi a, thusie ahi zongin kamteng khat zong na gen lo 
nadingin kidawm in,” a ci hi. 

25Laban in Jacob a nuaphah hi. Tu-in Jacob in Gilead muoltung gamah a puonbuh 
na lam a, Laban in Gilead muoltung gamah a sanggamte tawh giephuol a sat uhi. 

26Laban in Jacob kungah, “Na bawl bang ahei? Kei nei sol a, ka tanute zong 
namsau lahsanin galmat bangin na peipi zo ta hi. 

27Bang dingin kei ei solin bangma ei gen loin na daptai mawh na hei? Tawm le 
lyre tumin guolnopna late tawh hing hla buong sam ding hi veng maw. 

28Tuale bang dingin ka tanute le ka tapate tawh mangpha pai-in ei kitawpsah 
beh lo na hei? Na mot gamtat mama hi. 

29Nang bawlsietna khop ding thu ka nei hi; ahi vangin zani zanin na pa’ Pasien 
in ei hopi a, ‘Jacob kungah thupha ahi a, thusie ahi zongin kamteng khat zong na 
gen lo nadingin kidawm in,’ ei ci hi. 

30Na pa’ inn na ngai seng zieha a pei ding hi nan lacin bang dinga ka pasien-te na 
guh mawh ahei?” a ci hi. 

31Jacob in Laban dawng a, “Ka kung panin pauhat thu tawh na tanute nang 
kaidawh khah ding ka zau zieh ahi hi. 

32Hinanle na pasien-te na muna penpen koikoi hitaleh kihinkhawi lo ding hi. I 
sanggamte muna-ah ka kunga om nang-a’ teng kawh inlen kilah in,” a ci hi. 
Rachel in tua pasien-te a guh lam Jacob in a thei sih hi. 

33Tuaci’n Jacob’ puonbuh sungah Laban lutin, tuale Leah’ puonbuh, le a nasem 
numei gel’ puonbuhte sungah zong lut a, ahi vangin ama in tuate a mu sih hi. 
Leah’ puonbuh panin ama pei-in Rachel’ puonbuh sungah a lut hi. 

34Tua laitahin Rachel in innsung pasien-te la-in kalaoh phaw kawmah koi-in a 
tungah a to hi. Laban in puonbuh sung teng zosie long a, ahi vangin tuate a mu 
sih hi. 

35Tuale ama in a pa kungah, “Na mai-ah kang din thei lo ziehin ka pu lungthah 
sin. Numei’ ngaina nin ka nei zieh ahi bo hi,” a ci hi. Tuaci’n ama in a sui vangin 
innsung pasien-te a mu sih hi. 

36Tua ciengin Jacob lungthah a, Laban phawhsie gawpin, “Ka tatkhielna bang 
ahiei? Tamza taha nei del nadingin ka mawna bang ahiei? 

37Ka van zosie na lonsieng vangin na innsung van bang teng ahiei na mu? Ei gel 
kikalah amate in thu a khen thei nadingun kei sanggamte le nang sanggamte 
mai-ah tuate hing koi in. 

38Tami tam kum sawmni sung nang tawh kang om zo ta hi; na tuupite le na 
keelpite a tatol om loin na ganhonte lahah tuutang sa ka ne sih hi. 

39Gamsate’ thasate zong na kungah kang puoh ngai vateh sih hi; kei mama in tua 
bang supnate ka thuoh hi; sunlai-a kigute hile zanlai-a kigute hile kei nei losah 
hi. 

40Kei pen tu-a bang ka hi hi. Sunlai-in nisa in ei katum a, zanlai-in khuovot in ei 
tawpkangin ka kimu thei sih hi. 

41Tami kum sawmni sung na inn ah ka om hi. Na tanu nite ziehin kum sawm le 
li sung nangma’ na semin kum guh sung na ganhonte ka cing a, ka thamante 
sawmvei na khel hi. 

42Ka pa’ Pasien, Abraham’ Pasien, le Isaac’ Giinpa kei lamah ang om lo khat hi 
leh, khut guoha nei sawlmang tahpi ding ahi hi. Pasien in ka gentheina le ka khut 
tawh ka sepnate mu a, zani zanin nang ang phawhsie hi,” a ci hi. 

Laban le Jacob in Thuciemna Khat Bawl 

43Tua ciengin Laban in dawngin Jacob kungah, “Tanu teng keima’ tanu, naupang 
teng keima’ naupang, ganhon teng keima’ ganhon ahi a, khum na mu teng zosie 
khu keima-a’ ahi hi. Ahi vangin tam ka tanute tung ahi a, amate sunga pieng 
naupangte tungah ahi zongin tuni-in ken bang law thei ding ka hei? 

44Tu-in hing pei inlen nang le kei in thuciemna khat bawl vai; nang le kei kikalah 
teci hisah vai,” a ci hi. 

45Tuaci’n Jacob in suong khat la-in khuomin phut hi. 

46Tuale Jacob in a sanggamte kungah, “Suongte khawm un,” ci a, amate in suong 
la-in a lomin a cieng uhi; amate in tua suongcien gei-ah an a ne uhi. 

47Tua khu Laban in Jegar-sahadutha ci-a, ahi vangin Jacob in Galeed ci hi. 

48Laban in, “Tam suongcien pen tuni-in nang le kei kikala teci ahi hi,” a ci hi. Tua 
ahi ziehin ama in tua khu Galeed, ci-in minvaw a, 

49a khuom pen Mizpah ci hi. Azieh pen Laban in, “Ei tegel khatlekhat i opton lo 
ciengin TOPA in nang le kei kikalah ei cing tuoh taheh. 

50Ka tanute na bawlsiet a, ahi sihle ka tanute banah zi na lah be leh ei tawh koima 
a opton sih vangin nang le kei kikalah i teci Pasien ahi lam khu phawh in,” a ci hi. 

51Tua ciengin Laban in Jacob kungah, “Keima in nang le kei kikala ka phusa tami 
suongcien le khuom en in. 

52Nangma ang susie dingin tami suongcien kalsanin na kungah kang pei lo 
nading, nang zong kei ei susie dingin tam suongcien kalsanin kei kunga nang pei 
lo nadingin tami suongcien teci ahi a, tami khuom zong teci ahi hi. 

53Abraham’ Pasien le Nahor’ Pasien - amate pate’ Pasien- in eite kikalah thu khen 
taheh,” a ci hi. Tuaci’n a pa Isaac’ Giinpa tawh Jacob a kiciem hi. 

54Tuale Jacob in a sangna munah biehpiehna lui a, an ne dingin a sanggamte hlan 
hi; tuale amate in an a ne vua, zan tungtawnin muoltung gamah a taam uhi. 

55 Zingmawng tungin Laban tho a, a tute le a tanute tawpin thupha a pie hi; tua 
ciengin ama pei-in inn lamah a kilekia hi. 

Piencilna 32 

1Jacob zong a lampi-ah peisuoh a, Pasien’ vantung mite in ama na dawn uhi; 

2Jacob in tuate a mu bepin, “Tami khu Pasien’ giephuol ahi hi!” a ci hi. Tuaci’n 
ama in khum mun pen Mahanaim ci-in min a phuo hi. 

Esau A Lungdam Nadingin Letsong Kihlah 

3Jacob in a sanggampa Esau opna mun Edom gam Seir leitangah kamtaite a 
masangah sawlin 

4amate thu a hil a, “Ka pu Esau kungah tam bangin na va gen ding uhi: Na 
nasempa Jacob in, ‘Laban tawh pemta bangin ka teng a, tu dong ciengin ka om 
hi; 

5tuale keima in bawngtang, laa, ganhon, sila pasal, sila numeite ka nei hi; na 
muna-ah maipha ka mu thei nadingin ka pu kungah a gen dingin kang sawl hi, ci 
hi,’ va ci un,” a ci hi. 

6Jacob kungah kamtaite a kilekia vua, “Na pu Esau kungah ka va pei ta vua, tuale 
nang ang dawn dingin ama ang pei-in mihing zali ang zawpi hi,” a ci uhi. 

7Tua ciengin Jacob nahpitahin zau-in a lungkham hi; tuale ama’ zawpite, 
ganhonte, bawnghonte, le kalaohte pawl ni-in khen a, 

8“Esau ang pei-in pawlkhat a suhsiet leh, a kinuasie pawlkhat suohta ding hi,” ci-
in a ngaisun hi. 

9Tuale Jacob in, “Aw, ka pa Abraham’ Pasien le ka pa Isaac’ Pasien, ka kungah, 
‘Na gam le na tanaute kungah kilekia in, na tungah sil hoi kang bawl ding hi,’ ei 
ci TOPA aw, 

10na nasempa kunga nei lahsa itna kip le muontahna vannuoi lahah a neupen 
khat zong a tang dingin ka kilawm vawt sih hi; azieh pen keima in ka ciengkhut 
beh tawh tami Jordan ka kantan hi. Tu-in pawl ni ka suoh ta uhi. 

11Ka sanggampa’ khut, Esau’ khut sung panin ei hun in, ci-in kang thum hi, azieh 
pen ama ka giing hi; ama ang pei-in, kote zosie, nute, naupangte tawh ka unpi-
un ei that thei ding hi. 

12Hinanle nang in, ‘Na tungah sil hoi kang bawl ding a, na suonlehlahte tuipi 
senel za-in a tam sengin a kisim thei loin ka bawl ding hi,’ nei ci hi,” a ci hi. 

13Tuaci’n khum zanin tua munah ama gieh a, a neisa lah panin a sanggampa Esau 
adingin letsong 

14keelpi zani le keeltang sawmni, tuupi zani le tuutang sawmni 

15kalaoh nawisuh sawmthum le a note, bawngpi sawmli le bawngtang sawm, 
laapi sawmni le laatang sawm a la hi. 

16Ama in a nasemte khut sungah tam teng amau’ hon cietin pie a a nasemte 
kungah, “Ka masangah pei unlen ganhonte honkhat le honkhat kihalsah un,” a ci 
hi. 

17Ama in a masapen pa kungah, “Ka sanggampa Esau tawh na kituo vua, ‘No koi-
a’ na hi uh ahei? Hei-a haw sawm na hi uh ahei? Na masang vua om tuate koi-a’ 
ahei?’ ci-a ang dawh leh, 

18note in, ‘Tam teng pen na nasempa Jacob-a’ ahi hi; tamte ka pu Esau kungah 
letsonga ang kihlah ahi hi; tua tham loin ama ka nua vuah om hi,’ ci-un,” ci-in thu 
a hil hi. 

19Ama in tua ma bangin a ni na, a thumna, le gantahon a zuite zosie kungah, 
“Esau tawh na kituo ciengun a kibangin na gen ding vua, 

20note in , ‘Tua tham loin na nasempa Jacob ka nua vuah om hi,’ na ci ding uhi,” 
ci-in thu a hil hi. Azieh pen ama in, “Ka masanga a pei letsong tawh ama ka 
lungdamsah zo kha ding a, tua zaw ciengin a mai ka mu thei ding hi,” ci-in 
ngaisun hi. 

21Tuaci’n a mai-ah letsongte a peisah hi; khum zanin giephuol ah ama a gieh hi. 

Peniel-ah Jacob in Buon 

22Khum zan ma-in ama tho-in a zi nite, a nasem numei nite, le a tapa sawm le 
khatte zawpi-in Jabbok tanmun a kantan hi. 

23Ama in amate zawpi-in luigal a kaipi a, tua ma bangin a neisa zosie a galkaisah 
hi. 

24Ama guohin Jacob a om hi; tuale zingmawng khuovah dongin mi khat in ama a 
buon hi. 

25Tua mipa in Jacob a zaw lo lam a thei ciengin, ama in a khelgu a suhpieh hi; tua 
mipa tawh a kibuon ziehin Jacob’ khelgu a kilawi hi. 

26Tua ciengin ama in, “Khuovah ding hi ta, ei hla in,” a ci hi. Ahi vangin Jacob in, 
“Thupha nei pieh sih leh kang hla sih ding hi,” a ci hi. 

27Tuaci’n ama in a kungah, “Na min bang ahiei? “ a ci hi. Tuale ama in, “Jacob,” a 
ci hi. 

28Tua ciengin mipa in, “Na min Jacob kici nawn loin Israel kici ta ding hi, azieh 
pen Pasien le mite tawh kibuonin na zo hi,” a ci hi. 

29Tua ciengin Jacob in ama dongin, “Hepina tawh na min ei gen in,” a ci hi. Ahi 
vangin ama in, “Bang dinga ka min nei dawh ahei?” a ci hi. Tua munah ama in 
Jacob thupha a pie hi. 

30Tuaci’n Jacob in tua mun Peniel, ci-in a min phuo hi. “Bangzieh ahei cile 
kimaituo-in Pasien ka mu zo a, hizongle ei kihinkhawi hi,” a ci hi. 

31A khelgu a kilawi ziehin ama khelbai a, Peniel a kantan laitahin ni a suoh hi. 

32Tua ziehin tuni dongin Israel-te in khelkom tunga a om khel thagui a ne sih uhi. 
Ama in Jacob’ khelkom, a khel thagui a suhpieh zieh ahi hi. 

Piencilna 33 

Jacob le Esau Kimu 

1Jacob khuodahin a en leh mi zali tawh ang zawhton Esau a mu hi. Tuaci’n ama 
in Leah, Rachel, le a nasem numei nite kungah a tate a khen hi. 

2Ama in a masangah numei nasemte le a tate koi a, tua ciengin Rachel le Joseph 
a nukhia penin koi hi. 

3A masang vuah ama pei-in a sanggampa kung a tun masangin sagi vei tuolah a 
kun hi. 

4Ahi vangin ama dawn dingin Esau tai a, ama pomin ngawngkawi-in a nam vatuh 
a, tuaci’n a kap uhi. 

5Esau a khuodahin numeite le naupangte a mu ciengin ama in, “Nang zawpi 
tamte khu koi ahi vuoi?” a ci hi. Jacob in, “Pasien in lungsietna tawh na nasempa 
a pieh tate ahi hi,” a ci hi. 

6Tua ciengin nasem numeite le a tate in nehin a kun uhi; 

7tua ma bangin Leah le a tate zong a kung nehin a kun uhi. A nukhia penin Joseph 
le Rachel in nehin a kun uhi. 

8Esau in, “Ka kituopi tami a honte zosie bang na cinopna ahiei?” a ci hi. Jacob in, 
“Ka pu’ maipha sui na ding ahi hi,” a ci hi. 

9Ahi vangin Esau in, “Ken zong a kicing tahin nei ing, ka sanggampa aw, nang’ 
neite nangma adingin kikep kon in,” a ci hi. 

10Jacob in, “Hi lo hi; na maipha ka mu leh nei hepina tawh ka khut panin ka 
letsongte ei sanpieh in; bangzieh ahei cile na maitang ka mu khu Pasien’ maitang 
mu ka bang tahtah vawt hi. Azieh pen nang in tam bang angvanna tawh kei nei 
sangzo hi 

11Nei hepina tawh na kunga kang tawi ka letsong ei sanpieh in. Bangzieh ahei 
cile Pasien in ei lungsiet mama a, ka tulmaw zosie ka nei hi,” a ci hi. Tuaci’n ama 
in a kut tentun ziehin tuate a sanpieh hi. 

12Tua ciengin Esau in, “I lampi zuonin khuolzin vai. Nangma tawh hing zawhton 
vang,” a ci hi. 

13Hizongle Jacob in ama kungah, “Naupangte a hat lo lam ka pu in na thei a, 
tuuhonte, ganhonte, bawnghon le keel hon nawitep laite keima’ kep ding ahi hi; 
ni khat kinaw hawl seng leh ganhon zosie a si sieng ta ding hi. 

14Na nasempa mai-ah ka pu na pei inlen, ka mai-a ganhonte kalsuon le 
naupangte kal tawh dan kituohin Seir-a ka pu kung kang tun dongin damdamin 
kang peipi ding hi,” a ci hi. 

15Tuaci’n Esau in, “Kang zawpi mi pawlkhat kang nuasiepieh ding hi,” a ci hi. Ahi 
vangin Jacob in, “Kei tungah ka pu bang dinga hici migit sengseng na hei?” a ci 
hi. 

16Tuaci’n khum ni-in Seir lamah Esau a kilekia hi. 

17Hizongle Succoth lamah Jacob khuolzinin ama adingin inn khat lam a, a 
ganhonte adingin hlamphengte a bawl hi; tua ahi ziehin khum mun pen a min 
Succoth, kici hi. 

Shechem-ah Jacob Tung 

18Paddanaram pana peina lampi, Canaan gam sunga om Shechem khuopi-ah 
damle bitin Jacob a tung hi; tuale ama in tua khuopi mai-ah phuol a sat hi. 

19Shechem’ pa Hamor’ tapate kung panin a puonbuh lamnasa leitang pen 
dangka zakhat tawh a lei hi. 

20Ama in khum munah maitam khat tung a, a min El-Elohe-Israel a phuoh hi. 

Piencilna 34 

Dinah A Kibuonna 

1Tu-in khum gam numeite kunga haw dingin Jacob tawh a nei Leah’ tanu Dinah 
a kuon hi. 

2Khum gam ulien Hiv mi Hamor’ tapa Shechem in a mu ciengin, ama in tua nu 
manin pauhat thu tawh a luppi hi. 

3Ama in Jacob’ tanu Dinah a lunggul vatuh hi; ama in tua nu ngai-in awnem no 
tawh a hopi hi. 

4Tuaci’n Shechem in a pa Hamor kungah, “Tami numei nu ka zi dingin ei lahpieh 
in,” a ci hi. 

5Tu-in Shechem in a tanu Dinah a suhthaang lam Jacob in a za hi; ahi vangin a 
tate gamlahah ganhonte tawh a om uhi. Tuaci’n amate a tun masangsie-in Jacob 
ham loin a om hi. 

6Jacob hopi dingin ama kungah Shechem’ pa Hamor haw a, 

7khum hun tahin gamlah panin Jacob’ tapate a tung uhi. Amate in tam thu a zah 
ciengun a sin uh so-in a lungthah mama uhi, azieh pen Jacob’ tanu tawh a lupton 
ziehin ama in Israel sungah mot gamtatna tun hi, bangzieh ahei cile tua bang pen 
bawl dinga a kilawm vawt lo thu ahi hi. 

8Ahi vangin Hamor in amate a hopi a, “Ka tapa Shechem in na tanu uh a lunggul 
vangut hi; hepina tawh a zi dingin ama ei pie un. 

9Ko zi le ta-in ei zong un; na tanute ei pie unlen, ka tanute uzong la un. 

10Ko lahah nang teng ding vua, no adingin leitang ang kipie ding hi; a sungah 
tengin sum bawl unlen nei le lam zong khol un,” a ci hi. 

11Shechem in zong a pa le a sanggamte kungah, “Na maipha ei musah unlen, ka 
kunga na gen popo uh kang pie ding hi. 

12Mo man le letsong na dei bangun a tam thei zaza ei ngen un, nei nget bangbang 
uh kang pie ding hi; ka zi dingin numei nu ei pie ta popo un,” a ci hi. 

13Ama in a sanggamnu uh Dinah a suhthaangsa ahi ziehin Jacob’ tate in Shechem 
le a pa Hamor solna tawh a dawng uhi. 

14Amate in, “Tep tan lo mipa tunga ka sanggamnu uh ka pieh ding uh hi thei ka 
sa sih uhi. Tua bang pen ko adingin mindai huoi luo ding hi. 

15Tami thu khat tungtawn behin kang thukimpi ding uhi: Ko tawh na kibah 
nadingun no lahah pasal zosie a tep uh kitan ding hi. 

16Tua ciengin ka tanute uh kang pie ding vua, tuaci’n ko adingin na tanute ka la 
ding uhi. Tuale note lahah kote hing tengin mi khat i suoh ding uhi. 

17Ahi vangin ka thu ei mang loin tep na tan sih uleh ka tanu uh kai-in ka pei ding 
uhi,” a ci uhi. 

18Amau’ thusun in Hamor le Hamor’ tapa Shechem lungdamsah hi. 

19Tangvalpa in Jacob’ tanu a dei seng ziehin tami bawl ding pen a kiheh sih hi. A 
innkuonpi zosiete lahah ama a kipatawi pen ahi hi. 

20Tuaci’n a khuopi vuah Hamor le a tapa Shechem pei-in a khuosung mite tawh 
a kiho vua, 

21“ Tam mite ei tungah thunuom mama uhi; gam sungah tengsahin summet 
bawlsah vai, azieh pen amate dingin gam zai mama hi; a tanute uh zi-in la vai-in, 
i tanute uzong amate pie vai. 

22Eite lahah a ten ding uh thukimin mi khat i suo thei nading tam thu khat beh a 
om hi. Amate tep a kitan ma bangun eite lahah pasal zosie tep kitan ding hi,” a ci 
uhi. 

23Amau’ ganhonte, amau’ nei le lamte, le a ganhingte zosie uh eite -a’ ding hi lo 
amah? Amate tawh kithukim lel phot vai. Tua hile eite lahah amate ang teng ding 
uhi. 

24Tuale khuopi tunkot pana a pusuoh mi zosie in Hamor le a tapa Shechem’ 
thugen a mang uhi; tuale khuopi tunkot pana a pusuoh pasal zosie tep a kitan 
uhi. 

Dinah’ Sanggamte in Phula 

25A ni thum ni-in amate in na a sah laitahun Jacob’ tapa nite, Dinah’ sanggam 
Simeon le Levi in a namsau uh tawi-in thei lo kalin khuopi a sim vua, pasal zosie 
a that uhi. 

26Ama gel in namsau tawh Hamor le a tapa Shechem thatin Shechem inn sung 
panin Dinah kaiphitin a pei uhi. 

27Jacob’ tapa dangte zong a pei vua, siluong tungah lam hla-in a sanggamnu uh 
kisuhthangna khuopi a bulu uhi. 

28Amate in ganhonte le bawnghonte, laate, a khuopi sung ule a lo sung vua om 
popo a tomgam sieng uhi. 

29A nei a lam zosie uh, a naupang zosie ule a zite, a inn sung vua om zosie manin 
gal vanlahin a puomang uhi. 

30Tua ciengin Simeon le Levi kungah, “No tegel in tami gama a teng Canaan-te le 
Periz-te tungah nei gimsiesah vua, kei tungah lunggim nei guon uhi; ka mite lah 
halno khat ahi bo a, kei ei do dingin amate kisutuo-in ei simin ei bulu uleh kei le 
ka innkuonpite ei kisusie ding hi,” a ci hi. 

31Ahi vangin amate in, “Ka sanggamnu uh numei pahtat banga kibawl dingin a 
kilawm amah?” a ci uhi. 

Piencilna 35 

Bethel-ah Jacob Kilekia 

1Pasien in Jacob kungah, “Dingin Bethel-ah peito inlen khum munah va teng in. 
Na sanggampa Esau kung panin na taimang lai-in na kunga ang kilah Pasien 
adingin khum munah maitam khat bawl in,” a ci hi. 

2Tuaci’n Jacob in a innkuonpite le a zawpi zosiete kungah, “Na lah vua om 
gamdang pasien-te paimangin no le no kisiensuo unlen na puonsilte uh khel un; 

3tua ciengin ka lungkham huna ei dawng, ka peina cintenga ei ompi Pasien 
adingin khum munah maitam khat ka bawl thei nadingin Bethel-ah peito vai,” a 
ci hi. 

4Tuaci’n amate in a nei uh gamdang pasien-te zosie, le a bila a ba uh bilbate, 
Jacob tungah a pie uh hi. Jacob in Shechem khuo gei gangpi sing phungah tuate 
a phuol hi. 

5Amate khuolzinin a pei laitahun koima in a nuadel lo nadingin Pasien kung 
panin a kimvel vua om khuopite tungah zauhuoina khat tung hi. 

6Jacob le a zawpi mi zosie Canaan gam sunga om Luz (Bethel) ah a tung vua, 

7ama in khum munah maitam khat lamin a min Elbethel, phuo hi. Azieh pen a 
sanggampa kung panin ama a taimang lai-in tua mun ama kungah Pasien mama 
a kilang hi. 

8Rebekah a cingnu Deborah si a, Bethel hlanglam gangpi sing nei khatah kivui 
hi. Tuaci’n khum mun Allonbakuth, kici hi. 

9Paddan-aram pan a pei ciengin Jacob kungah Pasien kilangkia a, ama thupha a 
pie hi. 

10Pasien in ama kungah, “Na min Jacob ahi hi; Jacob ang kici nawn sih ding hi, na 
min Israel hi ta ding hi,” a ci hi. Tuaci’n ama Israel kici hi. 

11Pasien in ama kungah, “Keima Vanglien Pasien ka hi hi. Pung inlen tampi pha 
in; na sung panin minam khat le minam honkhat pieng ding a, na sung panin 
kumpite pieng ding hi. 

12Abraham le Isaac tunga ka pieh tua leitang nang kang pie ding a, nang zaw 
cienga na suonlehlahte tungah zong tua leitang ka pie ding hi,” a ci hi. 

13Tua ciengin ama tawh a kihona mun panin Pasien a peito hi. 

14Jacob in ama tawh a kihona munah suong khuom khat a phut hi; tuale ama in 
tua tungah dawn thei biehna a sung hi, tua tungah sathau zong a sung hi. 

15Tuaci’n Jacob in Pasien tawh a kihona mun pen a min Bethel, a ci hi. 

Benjamin Suona le Rachel’ Sina 

16Tua ciengin Bethel panin amate khuol a zin uhi; Ephrath panin a gamla sim lai 
mun a gei ciengun Rachel a nau suo hun tung a, takei-in a gim mama hi. 

17Ama nu takei-in a thuohla mama laitahin naudom nu in ama kungah, “Zau sin. 
Azieh pen tu-in nang in tapa adang khat na nei ding hi,” a ci hi. 

18Tua nu’ hlagau a peikhiet laitahin, (bangzieh ahei cile ama a si hi) tua nu in a 
min Benoni ci-in phuo hi; ahi vangin a pa in ama’ min pen Benjamin hisah hi. 

19Tuaci’n Rachel si-in Ephrath (Bethlehem) zuotna lampi-ah kivui a, 

20Jacob in tua nu’ hankhuh ah khuom khat phut hi; tuni dongin khum muna om 
pen Rachel’ han muolsuong ahi hi. 

21Israel in a khuolzin zom a, Eder tausang galkhat ah a puonbuh a lam hi. 

22Khum gamah Jacob a ten laitahin Reuben in a pa’ meinu Bilhah luppi hi; tua 
thu Israel in a za hi. Tu-in Jacob’ tapate sawm le ni ahi hi. 

23Leah’ tapate: Reuben (Jacob’ ta masa pen), Simeon, Levi, Judah, Issachar, le 
Zebulun ahi hi. 

24Rachel’ tapate: Joseph le Benjamin ahi hi. 

25Rachel’ nasem nu Bilhah’ tapate: Dan le Naphtali ahi hi. 

26Leah’ nasem nu Zilpah’ tapate: Gad le Asher ahi hi. Tam teng pen Paddan-aram 
gama a nei Jacob’ tapate ahi hi. 

Isaac’ Sina 

27Abraham le Isaac pemta banga a tenna Mamre, ahi sihle Kiriath-arba (tua pen 
Hebron)-a om a pa Isaac kungah Jacob a va haw ta hi. 

28Tu-in Isaac’ khan kum pen kum za le kum sawmgiet ahi hi. 

29Tuale Isaac in a hu nukhia pen a sang hi; ama vuoi-in a kum tam a, a mite 
kungah a kigawm hi; a tapa Esau le Jacob in ama a vui uhi. 

Piencilna 36 

Esau’ Suonlehlahte 

(1Khg 1:35-42) 

1Tam teng pen Esau’ (tua pen Edom) suonlehlahte ahi hi. 

2Esau in Canaan-te panin a zite a la hi. Hit mi Elon’ tanu Adah, Hiv mi Zibeon’ 
tapa Anah’ tanu Oholibamah, 

3le Nebaioth’ sanggamnu, Ishmael’ tanu Basemath ahi hi. 

4Adah in Esau tawh Eliphaz nei hi; Basemath in Reuel nei hi; 

5Olibamah in Jeush, Jalam, le Korah nei hi. Tam teng pen Canaan gam sunga a nei 
Esau’ tapate ahi hi. 

6Tua ciengin Esau in a zite, a tapate, a tanute, a innsung mi zosie, a gantate, a 
ganhon zosie, le Canaan gama a lam a neisa zosie tawh a la hi; a sanggampa Jacob 
kung pan a gamla sim mun khatah ama kituon hi. 

7A neisate uh a tam seng ziehin a tengton thei sih uhi. A ganhonte uh ziehin a 
tenna uh leitang in amate a va zo ta sih hi. 

8Tuaci’n Seir muoltung gamah Esau teng hi; Esau pen Edom ahi hi. 

9Tam teng pen Sier muoltung gama Edom mite’ pupi Esau’ suonlehlahte ahi uhi. 

10Tam teng pen Esau’ tapate ahi hi: Esau’ zi Adah’ tapa Eliphaz, Esau’ zi 
Basemath’ tapa Reuel ahi hi. 

11Eliphaz’ tapate: Teman, Omar, Zepho, Gatam, le Kenaz ahi hi. 

12(Timna pen Esau’ tapa Eliphaz’ a meinu ahi hi; ama in Eliphaz tawh Amalech 
nei hi.) Tam teng pen Esau’ zi Adah’ tapate a hi hi. 

13Tam teng pen Reuel’ tapate ahi hi: Nahath, Zerah, Shammah, le Mizzah ahi hi. 
Tam teng pen Esau’ zi Basemath’ tapate ahi hi. 

14Tam teng pen Esau’ zi, Zibeon’ tapa Anah’ tanu Oholibamah’ tapate ahi hi: 
Jesuh, Jalam, le Korah ahi hi. 

Be le Phungte le Edom Kumpite 

15Tam teng Esau’ tapate’ be le phungte ahi hi. Esau’ ta masa pen Eliphaz’ tate: 
Teman, Omar, Zepho, Kenaz, 



72 

 

 
Zo Bible 

© 2018 Bible Society of Myanmar. 
 

 
 

 

16Korah, Gatam, le Amalech-te’ be le phungte ahi hi; tam teng pen Edom gam 
sunga Eliphaz’ be le phung te ahi hi; amate pen Adah’ tapate ahi hi. 

17Tam teng pen Esau’ tapa Reuel’ tapate ahi uhi: Nahath, Zerah, Shammah, le 
Mizzah-te’ be le phungte ahi uhi; tam teng pen Edom gam sunga Reuel’ be le 
phungte a hi uhi; amate pen Esau’ zi Basemath’ tapate ahi uhi. 

18Tam teng pen Esau’ zi Oholibamah’ tapate ahi hi: Jeush, Jalam, le Korah-te’ be 
le phungte ahi hi; tam teng pen Anah’ tanu Esau’ zi Oholibamah sunga a pieng be 
le phungte ahi uhi. 

19Tam teng pen Esau’ (tua pen Edom) tapate ahi a, tam teng amau’ be le 
phungte ahi hi. 

20Tam teng pen khum gama a teng Hori mi Seir’ tapate ahi hi: Lotan, Shobal, 
Zibeon, Anah, 

21Dishon, Ezer, le Dishan-te ahi hi; tam teng pen Edom gam sunga Seir’ tapate 
ahi Hori mite’ be le phungte ahi uhi. 

22Lotan’ tapate pen Hori le Heman ahi hi; tuale Lotan’ sanggamnu Timna ahi hi. 

23Shobal’ tapate pen Alvan, Manahath, Ebal, Shepho, le Onam ahi uhi. 

24Tam teng pen Zibeon’ tapate ahi uhi: Aiah le Anah ahi hi. Ama pen a pa Zibeon’ 
laate a cin laitahin gamlahah tuisa pulna ciatui a mu pa Anah ahi hi. 

25Anah’ tapate ahile Dishon le Anah’ tanu Oholibamah ahi hi. 

26Dishon’ tapate pen Hemdan, Eshban, Ithran, le Cheran ahi uhi. 

27Ezer’ tapate pen Bilhan, Zaavan, le Akan ahi uhi. 

28Dishan’ tapate pen Uz le Aran ahi uhi. 

29Tam teng pen Hori mite’ be le phungte ahi uhi: Lotan, Shobal, Zibeon, Anah, 

30Dishon, Ezer, le Dishan ahi hi. Tam teng pen Seir gama be le phung zui-a Hori 
mite’ be le phungte ahi uhi. 

31Tam teng pen Israel-te tungah koima kumpi khat beh in a uh masangin Edom 
gam sunga kumpite ahi hi. 

32Beor’ tapa Bela in Edom gam sung uh a, a khuopi min Dinhabah ahi hi. 

33Bela si a, Bozrah khuomi Zerah’ tapa Jobab in ama tangin uh hi. 

34Jobab si a, Teman-te’ gammi Husham in ama tangin uh hi. 

35Husham si a, Moab gam sungah Midian mite a zo Bedad’ tapa Hadad in ama 
tangin a uh a, a khuopi min Avith ahi hi. 

36Hadad si a, Masrekah khuomi Samlah in ama tangin uh hi. 

37Samlah si a, Euphrates gun gei-a om Rehoboth khuomi Shaul in ama tangin uh 
hi. 

38Shaul si a, Akbor’ tapa Baalhanan in ama tangin uh hi. 

39Achbor’ tapa Baalhanan si a, Hadar in ama tangin uh a, a khuopi min Pau ahi 
hi. Ama zi’ min Mehetabel hi a, Mezahab’ tanu Matred, Matred tanu Mehetabel 
ahi hi. 

40Tam teng pen amau’ innkuon le amate tenna, amau’ min tawh kizui-a Esau’ be 
le phung minte ahi hi: Timna, Alvah, Jetheth 

41Oholibamah, Elah, Pinon, 

42Kenaz, Teman, Mibzar, 

43Magdiel, le Iram-te’ be le phungte ahi uhi. Tam teng pen amau’ lahsa, a tenna 
gam utawh kizui-a Edom’ (Esau pen Edom’ pa ahi hi) be le phungte ahi uhi. 

Piencilna 37 

Joseph in Zaliet nading Mangman 

1A pa pemta banga a tenna Canaan gamah Jacob a teng hi. 

2Tami pen Jacob’ innkuon tangthu ahi hi. Kum sawm le kum sagi pha ta ahi ziehin 
Joseph in a sanggamte tawh tuuhonte a cing hi; ama pen a pa’ zite tapate ahi 
Bilhah le Zilpah hu ahi hi; Joseph in amau’ hoi lona thu a pa kungah tut hi. 

3Tu-in Israel in a teh zaw-a a nei tapa ahi ziehin a tapa dang teng sangin Joseph 
a itzaw a, ama ading puontuol bansau khat a khuipieh hi. 

4Ahi vangin a pa un a sanggam zosie teng sangin Joseph a it zawh lam a thei 
bepun ama a muda vua, hoitahin zong a hopi thei va-ia sih uhi. 

5Joseph in khatvei mang khat a man a, a sanggamte kungah a mang a va gen taleh 
ama a muda semsem uhi. 

6Ama in a kung vuah, “Tam ka mang mat ngai un: 

7Eite in lolai-ah buphai i lomhen vua, tuale thakhatin ka buphai ang tho-in ang 
ding tang hi; tua ciengin tua kimah na buphaite uh ang kikhawm a, ka buphai 
mai-ah a kun uhi,” a ci hi. 

8A sanggamte in ama kungah, “Kote ei uh tahtah ding na hi amah? Ko tunga uhna 
aana ang nei tahtah ding na hi amah?” a ci uhi. Tuaci’n a mang le a thugen teng 
ziehin ama a muda semsem uhi. 

9Ama in mang adang khat mankia a, tuale ama’n zong a sanggamte kungah tua a 
mang a gen a, “En un, mang adang khat ka man hi. Ka mai-ah ni, hla, le aasi sawm 
le khatte a kun uhi,” a ci hi. 

10Ahi vangin ama in a pa le a sanggamte kungah tua a mangmat a gen leh a pa in 
ama a phawhsie a, “Tami na mang mat khu a bangci mang bep ahiei? Na mai-ah 
kei le na nu le na sanggamte a tuolkun dinga ang pei tahtah ding ka hi uh amah?” 
a ci hi. 

11Tuaci’n a sanggamte in ama a haza vua, ahi vangin a pa in a lungsim sungah 
tam thu a ciemte hi. 

A Sanggamte in Joseph Zua 

12Tu-in a pa uh’ tuuhonte cing dingin Shechem gei-ah a sanggamte a pei uhi. 

13Tuale Israel in Joseph kungah, “Shechem ah na sanggamte in tuuhonte cing hi 
lo uh amah? Hing pei in, amate kungah kang sawl ding hi,” a ci hi. Tuale ama in, 
“Tanah om ing,” a ci hi. 

14Tuaci’n ama kungah, “Tu mama-in pei inlen, na sanggamte le tuuhonte a dam 
na vuoi mah va en tan; ka kungah ei genkia in,” a ci hi. Tuaci’n Hebron kuom 
panin ama a sawl hi. Shechem ah ama a tung a, 

15gamlah ah a vahvaih mi khat in ama a mu hi; tua mipa in ama kungah, “Bang 
sui na hei?” ci-in a dong hi. 

16Ama in, “Ka sanggamte sui ka hi hi,” a ci hi; mipa in, “A tuuhonte uh hei sunga 
a cin uh ahei, hepina tawh ei gen in,” a ci hi. 

17Tua mipa in, “Pei zo ta uh, azieh pen, ‘Dothan-ah pei vai,’ a kici uh ka za hi,” a 
ci hi. Tuaci’n Joseph in a sanggamte a nua zui a, Dothan ah amate a mu hi. 

18Amate in a gamlapi panin ama a galmu vua, ama kung a tun masangun ama tha 
na sawm uhi. 

19“Tanah mangman pa hing pei ta ei,” ci-in khatlekhat a kiho uhi. 

20Tu-in hing pei un, ama thatin dum sung khatah khiesuh vai; tua ciengin gamsa 
khat in ama valtum ta ci vai-in, a mangmatte bang ang suoh ngel ei en phot vei,” 
a kici uhi. 

21Ahi vangin Reuben in tua thu a zah ciengin ama in, “A hinna lahpieh lieng sih 
vai,” a ci a, tuaci’n amate khut sung panin ama a hunkhie hi. 

22Amate khut sung panin ama hunkhie-in a pa kungah tunpikia thei kha leng ci 
a ngaisutna tawh Reuben in a kung vuah, “Sisan suohsah sih un. Senel gama tami 
dum sungah ama khie unlen, ahi vangin ama tungah bangma na khut nga sih un,” 
a ci hi. 

23Tuaci’n a sanggamte kungah Joseph a tun ciengin a puontuol bansau a na 
sutpieh uhi; 

24tuale ama kai-in dum sung khatah a khiesuh uhi. A dum pen a hawm ahi hi; a 
sungah tui om lo hi. 

25Tua ciengin amate an ne dingin a to uhi. A khuodah uleh Gilead panin a 
kalaohte utawh singnai, lingsi, le myrrh gimnamtuite, Egypt gama a puosuh 
dinga a pei Ishmael khuolzinte a mu uhi. 

26Tua ciengin Judah in a sanggamte kungah, “I sanggampa thatin ama’ sisan 
phuol leih i lemlaw uh bang pen ahei? 

27Hing pei un, Ishmael-te kungah ama zua vai. Ama tungah i khut nga sih vai, 
bang ding ahei cile ama i sanggampa, eima’ cilesa ahi bo hi,” a ci hi. Tuale a 
sanggamte a thukim uhi. 

28Midian sumbawlte in a nawh uh ciengin amate in Joseph kaito-in dum sung 
panin a domto vua, Ishmael mite kungah ngun shekel sawmni tawh a zua uhi. 
Tuale amate in Egypt gamah Joseph a peipi uhi. 

29Dum sungah Reuben peikia a, tuami dum sungah Joseph a op lo lam ama in a 
thei ciengin a puon a ehmal hi. 

30A sanggamte kungah kilekia-in, “Naupang pa om nawn lo hi; kei hei lamah ka 
kihei ta diei?” a ci hi. 

31Tua ciengin amate in Joseph’ puon la-in keel khat a go vua, sisan lahah tua 
puontuol a die uhi. 

32Amate in a pa kungah tua puontuol bansaupi a puoh vua, “Tam hing mu ung e; 
na tapa’ puontuol ahile ahi lo kivel aw,” a ci uhi. 

33Ama in a thei pai a, “Ka tapa’ puon ahi na khula! Gamsa gilo khat in ama netum 
zo hi; Joseph a ki-ehmal tahtah lah ahi ta’n,” a ci hi. 

34Tua ciengin Jacob in a puon ehmal a, la-ip puon a kawngah tengin ni tampi 
sung a tapa a kaa hi. 

35A tapate le a tanu zosie in ama henep ding a hanciem vangun ama kihenem zo 
lo hi; tuale ama in, “Hi lo hi, ka kaa kawmin ka tapa kung Misikhuo ah ka pei ding 
hi,” a ci hi. Tua bangin ama ziehin a pa a kap hi. 

36Tua kikal sungin Midian-te in Pharaoh khut nei-a uliente lahah khat ahi kumpi 
inncing galkapmangpa Potiphar kungah Joseph na zua uhi. 

Piencilna 38 

Judah le Tamar 

1Khum hun lai-in a sanggamte kung panin Judah a peisuh a, Adullam mi Hirah 
kici pa khat kungah a teng hi. 

2Khum munah Judah in Canaan mi khat’ tanu Shua mu hi; tua nu tawh ama 
kinungin a luppi hi. 

3Tua nu gai-in tapa khat nei a, a min Er phuo hi. 

4Tua nu gaikia-in tapa khat nei a, ama in a min Onan phuo hi. 

5Tua nu in tapa khat nei leuleu a, a min Shelah phuo hi. Ama a pien laitahin 
Chezib gamah tua nu a om hi. 

6Judah in a ta masa Er adingin zi khat a lahpieh hi; tua nu’ min Tamar ahi hi. 

7Ahi vangin TOPA muna-ah Judah’ ta masa Er khu a gilo a, TOPA in ama that hi. 

8Tua ciengin Judah in Onan kungah, “Na sanggampa’ zi luppi inlen, tua nu tungah 
pasal’ sanggampa tavuon sem in; na sanggampa adingin suonlehlah piengsah 
in,” a ci hi. 

9Ahi vangin Onan in tate pen ama ading ahi lo lam thei ahi ziehin a sanggampa’ 
zi a luppi sielin a sanggampa’ khang a kizop lo nadingin a bawtui tuolah a buosuh 
hi. 

10TOPA muna ah ama’ gamtat a lungkimhuoi lo ziehin ama zong a that hi. 

11Tua ciengin Judah in a monu Tamar kungah, “Ka tapa Shelah a gol masangsie 
na pa’ inn ah meigongin va om in,” a ci hi. Azieh pen a sanggamte bangin ama 
zong a si ding a zau hi. Tuaci’n a pa’ inna om dingin Tamar a pei hi. 

12Hun phabep khat zaw ciengin Judah’ zi, Shua’ tanu a si hi; Judah a dan a hun a 
ven ciengin Adullam mi a guolpa Hirah tawh Timnah khuo-a ama’ tuumul heute 
kungah a peito hi. 

13“Tuumul heu dingin Timnah ah na innpipa ang peito hi,” ci-in Tamar kungah a 
kigen ciengin, 

14a meigong puonte suo-in a lu puon khu-in ama kituom a, Timnah khuo peina 
lampi gei-a om Enaim khuo lutna munah ama na to hi. Azieh pen ama in Shelah 
a khan kihlit lam a thei a, hizongle ama tawh a kinungsah tuom sih uhi. 

15Judah in ama a mu bepin ama in a mai a na tuom ziehin numei pahtat ding 
khatin a ngaisun hi. 

16Lampi gei ama kungah va pei a, a monu ahi lam a thei lo ziehin, “ Hing pei in, 
kei tawh lumton vai,” a ci hi. Khum nu in, “Kei nei luppi thei nadingin bang nei 
pie diei?” a ci hi. 

17Ama in dawng a, “Ka ganhonte lah panin ganno khat hing puoh vang,” a ci hi. 
Tuale ama in, “Tuami nei puoh masangin vankhap khat nei pie diei mah?” a ci hi. 

18Ama in, “Bang vankhap kang pie diei?” a ci hi. Tua nu in a dawng a, “Na seal le 
a awna khau le na khut sunga om na ciengkhut,” a ci hi. Tuaci’n ama in tua teng 
a pie a, ama tawh lumtonin tua nu a gai hi. 

19Tua ciengin tua nu dingto-in a peikhie a, a kikhuna puon suodawhin a meigong 
puonte a silkia hi. 

20Numei nu tung panin vankhap lakia dingin Judah in Adullam mi a guolpa a 
ganno tawh a sawl ciengin ama in tua nu a mu zo ta sih hi. 

21Ama in khuo mite kungah, “Enaim lam gei biehinnpi sunga numei pahtat nu 
hei sunga om ahiei ?” ci-in a dong hi. Amate in, “Tami munah numei pahtat koima 
om ngai sih,” a ci uhi. 

22Tuaci’n Judah kungah ama kilekia a, “Ama ka mu sih hi; tua banah khuo mite 
in, ‘Tami munah numei pahtat om ngai sih,’ ei ci bo vuh,” a ci hi. 

23Judah in a dawng a, “Ka vante ama-a’ bangin kem ta mai heh. Tua hi si leh ei 
kinuisan ding hi; ken tami ganno ka puoh a, nang in tua nu na mu lo lam na thei 
hi,” a ci hi. 

24Tua zaw hla thum bang ciengin Judah kungah, “Na monu a pahtat ahi bo hi; 
tham loin a pahtatna zieha gai ahi hi,” ci-in kigen hi. Tuale Judah in, “Kaiphit 
unlen ama kihaltum heh,” a ci hi. 

25Ama a kipusuopi laitahin ama in a innpipa kam vaihlah a, “Kei tam teng a nei 
pa tawh kigai ka hi hi,” a ci hi. Ama in, “Hepina tawh ciemte in, tami seal le a awna 
khau le ciengkhut, tam teng koi-a’ ahiei?” a ci hi. 

26Tua ciengin Judah in tua vante ama-a’ ahi lam a thei a, “Ka tapa Shelah tawh ka 
kinunsah lo lang kalsie ama pen kei sanga a thudih zaw ahi hi,” a ci hi. Ama pen 
tua nu tawh lumton kia nawn lo hi. 

27Tua nu a kinisuo hun a tun ciengin a naubu sungah takop a om hi. 

28Ama takei-in na a sah laitahin khat in a khut a dawhsah hi; tuale naudom nu in 
vau sandup khat la-in a khut tungah khi a, “Tami khu ang dawh masa ahi hi,” a ci 
hi. 

29Hizongle ama in a khut a nuakaih zaw lienin a sanggampa a suoh hi; tuale ama 
in, “ Nang adinga a vang na kibawltawm!” a ci hi. Tua ahi ziehin ama’ min 
Perez kiphuo hi. 

30Tua ciengin a khut tungah vauzam dupsan kikhisa-in a sanggampa a suoh hi; 
ama’ min Zerah kiphuo hi. 

Piencilna 39 

Joseph le Potiphar’ Zi 

1Tu-in Egypt ah Joseph kipeipi suh a, khum muna a peipi suh ahi Ishmael-te kung 
panin Egypt mi, Pharaoh’ ulien inncing galkapmangpa Potiphar in ama na lei hi. 

2Joseph tawh TOPA a omton a, a lawcing mi khat a suoh hi; Egypt mi a pupa’ inn 
ah ama a om hi. 

3TOPA in ama ompi a, a khut tawh a bawlsa zosie mavangsah hi, ci-in a pupa in a 
mu hi. 

4Tuaci’n Joseph in a mai-ah maipha nga-in ama’ na a sem hi; ama in a innsungah 
a makai-in koi a, a neisa zosie a uhsah hi. 

5A a innsung le a neisa zosie tungah vaisai-a a koi huna kipan Joseph 
ziehin TOPA in Egypt mipa’ innsung thupha a pie hi; innsung hitale lo sung hitale 
ama’ neisa zosie tungah TOPA’ thupha a tung hi. 

6Tuaci’n ama in a neisa vannuoi Joseph khut sungah a ap sieng hi; khum munah 
a an neh ding simlo bangma lunghimawna a nei sih hi. Joseph ngaihbaangin 
melhoi hi. 

7Hun khat zaw ciengin a pupa’ zi in ama zawlmit ha a, “Kei ei luppi in,” a ci hi. 

8Ahi vangin ama in a niel a, a pupa’ zinu kungah, “En in, kei ziehin inn sungah ka 
pupa in lunghimawna kici bangma nei nawn loin a nei vannuoi ka khut sungah 
koi zo ta hi. 

9Tami inn sungah ama kei sanga a lienzaw ahi tuon sih a, nang ama’ zi na hi 
ziehin nang khat ci simlo kei kung panin ama in a keptuom bangma khat beh a 
om sih hi. Tua ahi ziehin kei in bangci bangin tam bang gitlona lienpite bawlin 
Pasien tungah maw thei ding ka hei?” a ci hi. 

10Ama in ni khat zaw ni khat Joseph a zawl vangin, ama tawh lupton ding hitale 
ama tawh opton ding hitale a thukim sih hi. 

11Ahi vangin ni khat, a nasep sem dingin ama inn sungah a lut a, tua inn sungah 
midang koima khat beh a op lo laitahin, 

12tua nu in ama a puonin man a, “Ei luppi in!” a ci hi. Hinanle tua nu khut sungah 
a puon nuasie-in inn pulamah a taimang hi. 

13A khut sungah a puon nuasie-in inn pulamah ama a tai khu tua nu in a mu 
bepin, 

14a innkuonpite hlanin amate kungah, “En un, eite ei simmaw dingin ka pasal in 
Hebrew mi khat i lah vuah ang tut hi! Kei tawh a lumton dingin ama ang lut a, 
kei zong nahpitahin ka kiko pai hi; 

15ka aw sangsahin ka kiko a zah bepin ama in ka gei-ah a puon nuasie-in inn 
pulamah a taimang ta hi,” a ci hi. 

16A pu inn a tun masangsie-in tua nu in a puon a kemcing hi. 

17Tua nu in ama kungah tua thu ma a gen a, “Kei ei no dingin i lah vua nang tut 
Hebrew nasempa ang lut a, ahi vangin 

18ka aw sangsahin ka kiko bepin ama in ka gei-ah a puon nuasie-in inn pulamah 
a taimang hi,” a ci hi. 

19“Na nasempa in kei ei bawl dan tam bang ahi hi,” ci-in a zinu in ama kunga a 
thugen teng a pupa in a zah ciengin a hangzah gawp hi. 

20Tuale Joseph’ pupa in ama manin kumpipa’ thongkiete kikoina thong sungah 
ama a khum hi; tua thong sungah ama a om hi. 

21ahi vangin Joseph tawh TOPA a omton a, ama tungah a itna kip a lah hi; ama in 
thongcing pa’ maipha a ngasah hi. 

22Thongcing pa in thong sunga om thongkie mi zosie Joseph’ et dingin ap a, 
khumi muna kisem zosie ama sepsa vive ahi hi. 

23TOPA in ama a oppi ziehin Joseph’ etna sunga a om poma thongcing pa in donin 
zong a nei vet sih hi; tuale a bawl na khat popo ah TOPA in a dau a peisah hi. 

Piencilna 40 

Thongkie Nite’ Mang 

1Tam zaw a sawt loin Egypt kumpipa’ haitawi pa le moh-em pa in a pu uh Egypt 
kumpipa a lungthahsah uhi. 

2A ulien nite ahi haitawi makaipa le moh-em makaipa tungah Pharaoh lungthah 
a, 

3Joseph kikhumna thong sung, inncing mangpa’ inn sungah ama gel a khum hi. 

4Inncing mangpa in Joseph’ et dingin ama gel ap hi; tuale ama in ama gel a kem 
a, thong sungah ama gel bakhat sung kikhum hi. 

5Thong sunga kikhum Egypt kumpipa’ haitawi pa le moh-empa in zan khatin a 
ni gelin mang a man tuoh vua, a mang uh a tuom tuoh le a mang’ khietna uzong 
a tuom tuoh ahi hi. 

6Zingmawngin ama gel kungah Joseph a pei ciengin a lunggim-a om ama gel a va 
mu ta hi. 

7Tuaci’n a pu’ inn sunga ama tawh a kikhumton Pharaoh’ uliente kungah, “Bang 
dinga tuni-in damai na hi uh ahei?” a ci hi. 

8Ama gel in, “Mang ka man vua, tuate khie thei ding mi koima a om sih hi,” a ci 
uhi. Tuale Joseph in ama gel kungah, “Mang khieh theina Pasien-a’ hi lo amah? 
Kei kungah tuate ei gen un, kang thum hi,” a ci hi. 

9Tuaci’n Joseph kungah haitawi makaipa in a mang gen a, ama in, “Ka mangin ka 
mai-ah lenggui khat a om a, 

10tua lenggui tungah a bazam thum om hi. Ang sel behin ang paa pai a, a bawhte 
lengga min hi pai hi. 

11Ka khut sungah Pharaoh’ hai a om hi. Lenggate ka la a, tuate a tui hlawhin 
Pharaoh khut sungah tua hai ka koi hi,” a ci hi. 

12Tua ciengin Joseph in ama kungah, “A khietna tam bang ahi hi: A bazam thumte 
ni thum ahi hi; 

13ni thum sungin Pharaoh in na lu hing phong ding a, na za-ah ang koikia ding 
hi; nang in ama’ haitawi na hi lai-a na bawl ngai bang lienin ama khut sungah 
Pharaoh’ hai na koikia ding hi. 

14Ahi vangin na tungah thu ang hoi leh kei ei mangngil sin; hepina tawh Pharaoh’ 
kungah ka thu ei genpiehin kei tungah hing migi inlen, tuaci’n tam mun panin 
kei ei ladawh in,” a ci hi. 

15Bangzieh ahei ci le, a tahtahin kei pen Hebrew-te’ gam pana ei na kigu ka hi hi. 
Amate in tami thong miel sunga ei khum valia nadingun bangma ka bawl sih hi,” 
a ci hi. 

16Moh-em makaipa in Joseph mang khieh a hoi lam ahi hi, ci-a a mu ciengin ama 
in Joseph kungah, “Kei zong mang khat ka man hi: Ka lu tungah mohlaw thum 
om a, 

17tua law tungta pen sungah Pharaoh adingin a ki-emsa an namkim om a, ahi 
vangin ka lu tunga law sung panin vate in tuate a ne uhi,” a ci hi. 

18Joseph in dawng a, “A khietna tam bang ahi hi: Law thumte, ni thum ahi hi; 

19ni thum sungin Pharaoh in na lu hing phong ding a- nang tung panin! - sing 
dawn khatah hing khai-in vate in na sa a ne ding uhi,” a ci hi. 

20A ni thum ni, Pharaoh’ suo ni-in ama’ nasemte zosie adingin pawi khat bawl a, 
tuale ama in nasemte lahah a haitawi makaipa’ lu le a moh-empa’ lu a phong hi. 



81 

 

 
Zo Bible 

© 2018 Bible Society of Myanmar. 
 

 
 

 

21Ama in haitawi makaipa pen ama’ haitawina mun ma-ah koikia a, Pharaoh’ 
khut sungah a hai a koi hi; 

22ahi vangin Joseph’ khiet bangin ama in moh-em makaipa a khailia hi. 

23Ahi vangin haitawi makaipa in Joseph phawh kha nawn lo a, ama a mangngil 
ta hi. 

Piencilna 41 

Joseph in Pharaoh’ Mang Khiehpieh 

1Tua zaw kum ni bih a cin ciengin Pharaoh in mang man a, a mangin Nile gun 
gei-ah a din laitahin, 

2Nile gun panin a zol thau sepsop bawngpi sagi pusuoh a, phai lopate a mai uhi. 

3Tua ciengin Nile gun sung panin a melsie le a gawngtam bawngpi dang sagi 
pusuoh a, Nile gun gei-a bawngpi dangte kungah a ding uhi. 

4A melsie le a gawngtam bawngpi sagite in a thau a zol sepsop bawngpi sagite a 
netum uhi. Tuale Pharaoh khanglo hi. 

5Tua ciengin ama kimu-in a ni veina mang a mankia hi; a tahsa a hoi buvui sagi 
kung khatah vui hi. 

6Tua ciengin nisuona hui in a semdaang gawp buvui hawm sagi a po hi. 

7Buvui hawmte in a tahsa buvui sagite a valtum hi. Pharaoh a khanglo a, tua pen 
a mang a na hi hi. 

8Zingmawngin Pharaoh a lungkham hi; tuaci’n ama in Egypt mitphiel siem zosie 
le a mipil zosie hlansah hi. Pharaoh in amate kungah a mang gen a, hinanle 
Pharaoh kungah a mang khie thei koima a om sih hi. 

9Tua ciengin haitawi makaipa in Pharaoh kungah, “Tuni-in ka khielnate ka 
phawhkia hi. 

10Khatvei lai-in Pharaoh, a nasemte tungah lungthah a, kumpi inncing galkap 
mangpa’ inn sungah kei le an huon makaipa ei khum hi. 

11Ka ni gelin zan khat thu-in mang ka man gel a, ka mangte gel in khietna a tuom 
tuoh nei hi. 

12Kumpi inncing galkap mangpa’ nasem Hebrew tangval khat tawh ka omton 
vua, ka mang uh ka gen ciengun ka mang om dan tuoh uh dung zui-in ei 
khiehpieh hi. 

13Ama in ka tung vua ei khiehpieh ma bangin ang tung mintah hi; kei ka za-ah ei 
kikoikia a, an huonpa pen kikhailum hi,” a ci hi. 

14Tua ciengin Pharaoh in Joseph hlansah a, ama thong mielpi sung panin mallang 
tahin kipeipi hi. Ama in a khamul heu-in a puon a khel zaw ciengin Pharaoh mai-
ah a pei hi. 

15Pharaoh in Joseph kungah, “Mang khat ka nei a, tua ka mang a khie thei koima 
a om sih hi. Nang in mang kigen khat na zah leh tua mang na khie thei hi, ci-in ei 
kigen ka za hi,” a ci hi. 

16Joseph in Pharaoh a dawng a, “Ka pilna tawh mang khie thei ka hi sih hi. 
Pharaoh tungah Pasien in a hoi lamin hing dawng na va,” a ci hi. 

17Tua ciengin Pharaoh in Joseph kungah, “Ka mangin Nile gun gei-ah ka ding hi; 

18Nile gun panin a thau a zol sepsop bawngpi sagi ang pusuoh a, phai lopate a 
mai uhi. 

19Tua ciengin a hepi huoi, a melsie mama le a gawngtam adang bawngpi sagi ang 
pusuoh kia hi. Egypt gam sung zosie-ah tam bang ganhing melsie ka mu ngai nai 
sih hi. 

20A gawngtam le a melsie bawngpite in amasa bawngpi thau a zol sepsop sagite 
a netum vua, 

21ahi vangin tuate a neh zaw ciengun, koima in a neh lam uh a thei sih hi. 
Bangzieh ahei cile amate a thau tuom sih vua, amasa lai bangin melsie lai veve 
uhi. Tua ciengin ka khanglo hi. 

22A ni veina ka kimukia a, ka mangin buvui hoi sagi kung khat tungah a vui ka 
mu hi. 

23Nisuona lam hui in semdaangin a gawtasah buvui hawm sagi ang po hi; 

24tua buvui hawmte in buvui hoi sagite a valmang hi. Mitphiel siemte kungah ka 
gen a, ahi vangin ka kunga ei gencien thei koima a om sih hi,” a ci hi. 

25Tua ciengin Joseph in Pharaoh kungah, “Pharaoh’ mang tegel pen khat ahi bo 
a, a khietna kibang ahi hi; Pasien in Pharaoh kungah a bawl dingte ang lah zo hi. 

26A hoi bawngpi sagite, kum sagi ahi a, a hoi buvui sagite pen kum sagi ma ahi 
hi. A mang khietna a kibang ahi hi. 

27Tuate zaw cienga ang pusuoh a gawngtam le a melsie bawngpi sagite khu kum 
sagi ahi a, nisuona lam huipi in a semdaang buvui hawm sagite pen kielpi kum 
sagi ahi hi. 

28Pharaoh kunga kang gen bangin Pasien in Pharaoh kungah a sil bawl ding ang 
lah zo hi. 

29Egypt gam sung zosie-ah kum sagi sung an kihau ding hi. 

30Tuate zaw ciengin kum sagi kielpi tung ding a, Egypt gam sunga hauna zosie 
kimangngil ding hi; tua kielpi in gam sung teng a netum ding hi. 

31A nuazui kielpi a natsiet seng ziehin gam sung hau hunlaite a kithei kha ta sih 
ding hi. 

32Pharaoh’ mangmat a kithuop pen khu Pasien’ sesa hi, a cinopna hi a, Pasien in 
bakhat sungin ang tungsah ding hi. 

33Tua ahi ziehin tu-in Pharaoh in mi pilvang le misiem khat kitel inlen, Egypt 
gam sung vaisai dingin koi in. 

34Pharaoh in gam sungah makaite se inlen, an a kihauh kum sagi sungin Egypt 
leitanga pieng ante nga-a-khat la in. 

35Ang tung ding tami kum hoi sunga an zosie amate khawmsah inlen, neh dingin 
khuopite sunga Pharaoh’ uhna nei-a khuopite sungah kholsahin kemcingsah in. 

36Tua an pen kielpi zieha gam sung a siet lo nadingin Egypt gam sunga ang tung 
ding kum sagi kielpi dal nadinga a kikoicing an hi ding hi,” a ci hi. 

Joseph’ Zakhanna 

37Tami a thugel dan pen Pharaoh le a nasem zosie in hoi a sa uhi. 

38Pharaoh in a nasemte kungah, “ Ama sunga Pasien’ hlagau a opna, tam bang 
midang i mu zo ding uh amah?” a ci hi. 

39Tuaci’n Pharaoh in Joseph kungah, “Pasien in nang tungah tam teng zosie pi 
hing lah zo ahi ziehin, nang banga mi pilvang le mi siem koima dang a om sih hi. 

40Ka inn sungah na vaihawm ding a, ka mite zosie in na thupieh bangin a gamta 
ding uhi; kumpi topha tawh kisai-in ahileh nang sangin kei ka lienzaw beh ding 
hi,” a ci hi. 

41Pharaoh in Joseph kungah, “En in, Egypt gam zosie-ah thunei vaihawmin kang 
koi zo hi,” a ci hi. 

42Pharaoh in a suoikaina khutsip a khut panin sutin Joseph bunsah a, puon hoi 
tawh zemin a ngawngah kham khainieng khat a awsah hi. 

43Ama in sakol leeng a nina pen tungah ama’ nei-a pa a tosah hi; tuale a masanga 
pei mite kiko-in, “Khupdin un!” a ci uhi. Tua ahi ciengin Egypt gam zosie tungah 
ama a vaihawmin a pang hi. 

44Tua tham loin Pharaoh in Joseph kungah, “Keima Pharaoh ka hi a, Egypt gam 
sung zosie-ah nangma’ thu loin koima khut lehin vai a hawm thei sih ding hi,” a 
ci hi. 

45Pharaoh in Joseph min Zaphenath-paneah a phuo hi. Ama in On khuo siempu 
Potiphera’ tanu Asenath tawh a kinungsah hi. Tuaci bangin Joseph in Egypt gam 
sungah thuneina nga hi. 

46Egypt kumpipa Pharaoh’ nasemin a lut lai-in Joseph kum sawm thum pha hi. 
Pharaoh’ opna panin Joseph pusuohin Egypt gam zosie-ah a zin kawikawi hi. 

47An hau kum sagi sungin leitang in an tampi a piengsah hi. 

48Egypt gamah kum sagi an a kihau sungin ama in an zosie khawm a, khuopite-
ah a khol hi; tuale ama in khuopi zosie-ah a kima lote sunga a pieng ante a khol 
hi. 

49Tuaci’n Joseph in tuipi-a senel za-in antang tampi khol a, te zawh ding ahi lo 
ziehin ama in a te ding a khawl vawt hi. 

50Kielpi a tun masangin Joseph in On khuo siempu Potiphera’ tanu Asenath tawh 
tapa ni a nei hi 

51Joseph in a tapa masa’ min Manasseh hisah hi. Ama in, “Pasien in ka hamsatna 
zosie le ka pa’ innkuon zosie ei mangngilsah hi,” a ci hi. 

52A nina pen Ephraim a phuo hi. “Ka hamsietna gam sungah Pasien in keima a 
pung dingin ei siem hi,” a ci hi. 

53Egypt gamah kum sagi sung anhau hun a tawp ta hi; 

54tuale Joseph’ gensa bangin kum sagi kielpi kipan hi. Gam zosie-ah kielpi a tun 
vangin Egypt gam sung tengah an a om hi. 

55Egypt gam zosie a kiel ciengin Pharaoh kungah an ngenin mite a kiko uhi. 
Pharaoh in Egypt mi zosie kungah, “Joseph kungah pei un; ama ci bangin gamta 
un,” a ci hi. 

56Gambup ah kielpi a tunkim bepin Joseph in ansalte phetin Egypt-te a leisah hi, 
azieh pen Egypt leitangah kielpi a nasie mama hi. 

57Tua tham loin leitung zosie-ah kielpi nasie mama ahi ziehin antang lei dingin 
leitung mi zosie Joseph kungah a pei uhi. 

Piencilna 42 

Joseph’ Sanggamte Egypt-ah Haw 

1Egypt gamah an a op lam Jacob in a thei ciengin a tapate kungah, “Bang dinga 
khatlekhat hici kigum-et giagua mawh na hi uh ahei? 

2“Egypt gamah an om hi, ci thu ka za hi; puhsi lo-a i hin thei nadingin peisuh 
unlen khum sungah an va lei ta un,” a ci hi. 

3Tuaci’n an lei dingin Joseph’ tapa sawmte Egypt ah a peisuh uhi. 

4Ahi vangin Jacob in a sanggamte tawh Joseph’ sanggampa Benjamin zawhsah lo 
hi, azieh pen ama tungah sietna a tun khah ding a zausah hi. 

5Tua ahi ciengin Canaan gamah kielpi a tun ziehin Israel’ tapate zong an lei dinga 
pei mite tawh Egypt gamah a peiton uhi. 

6Tu-in Joseph pen tua gam uhpa ahi a, gammi zosie tunga an zuapa ama ahi hi. 
Joseph’ sanggamte pei-in a maitang uh leilam ngatin a mai-ah a kun uhi. 

7Joseph in a sanggamte a mu ciengin a thei a, hinanle geltate bangin bawlin a na 
khauh hopi hi. Ama in, “Hei pana hing pei na hi vuoi?” a ci hi. Amate in, “Canaan 
gam pana an lei dinga ang pei ka hi uhi,” a ci uhi. 

8Joseph in a sanggamte a thei vangin amate in ama a thei ta sih uhi. 

9Amate tawh kisai a mang matte Joseph in a phawh hi. Ama in a kung vuah, “Note 
pen thukante na hi uhi; gam sung gitnat lona en dinga ang pei hi ngel uteh!” a ci 
hi. 

10Amate in a kungah, “Hi vawt sih ung ka pu aw; na silate an lei dinga ang pei ka 
hi bo uhi. 

11Ka unpi-un pa khat’ hlah ka hi bo vua, mi citah ka hi bo uhi; na nasemte 
thukante ka hi vawt sih uhi,” a ci uhi. 

12Ahi vangin ama in a kung vuah, “Hi lo hi, gam sung gitnat lona en dinga ang pei 
hi bo uteh!” a ci hi. 

13Amate in, “Kote, na nasemte sanggam pasal sawm le ni ka hi vua, Canaan gama 
mipa khat’ tate ka hi uhi; tu laitahin a tum pen ka pa uh tawh om a, hinanle khat 
pen om nawn lo hi,” a ci uhi. 

14Ahi vangin Joseph in amate kungah, “Na kung vua kang gensa bang tehteh ahi 
hi; note, thukan ma hi bo uteh! 

15Kang ze-et dan ding pen tam bang ahi hi: Pharaoh a hin ma bangin na nautum 
pen uh tam sunga ang pei sih poma leh tam mun panin na pei thei sih ding uhi! 

16Note lah panin khat pei unlen na sanggampa uh hing zawpi ta un. Na sung vuah 
thuman a om amah, om lo ahei ci-in a kimu nading, na thugente uh a kikantel 
thei nadingin thong sungah no adang teng om tadi un; tua ahi sihle Pharaoh a 
hin ma bangin thukante na hi valon uhi,” a ci hi. 

17Ama in thong sungah a unpi-un ni thum sung a khumcip hi. 

18A ni thum ni-in Joseph in amate kungah, “Pasien ka zatah ziehin tam bangin 
gamta un, tua hile na hing ding uhi: 

19Mi citah na hi uleh ang kikhumna uh tam munah na sanggamte uh khat omsah 
un. Na innkuonpite uh’ kieldo nadingin no adang teng in an puo-in pei ta unlen, 

20ka kungah na nau tumpen uh hing peipi un. Tua bang hi leh na thu gen uh a 
man hi ding a, na si sih ding uhi,” a ci hi. Tua banga bawl dingin amate a thukim 
uhi. 

21Amate khatlekhat in, “Kasai, eite i hi leh i sanggampa uh tunga i bawl mawna 
dan a lokia i hi ta uhi; ama in eite kunga ang thum lai-in a lungkhamna i mu vua, 
hinanle a thu i ngai sih uhi. Tua ahi ziehin i tung vua tami lungkhamna ang tung 
ahi hi,” ci-in a kiho uhi. 

22Tua ciengin Reuben in amate dawng a, “Na kung vuah tua naupang pa bawlsiet 
lo ding hing gen hi lo ka mah? Ahi vangin ka thu nei mang sih uhi. Tuaci’n tu-in 
eite tungah ama’ sisan phu ang kingen ahi ta hi,” a ci hi. 

23Kamphen khat tungtawnin amate a hopi ziehin Joseph in amau’ ham a tel lam 
a thei sih uhi. 

24Tuale amate kung panin ama kihemin a kap hi. Tua ciengin peikia-in amate a 
hopi hi. Ama in Simeon tuom teelin a muna vuah khau tawh a khisah hi. 

25Tua ciengin Joseph in a ip dimun antang guonpieh a, a ip sung ciet vuah a sum 
uh koi piehkia-in, a khuolzinna vua a neh ding uh lam-an zong a guonpieh 
nadingun thu a pie hi. Amate dingin tam bangin kibawlpieh hi. 

Canaan-ah Joseph’ Sanggamte Kilekia 

26Amate in a laate uh antang puosahin a dingkhie uhi. 

27Amate lahah khat in giena mun vuah a laa an pie dingin a ip a hong leh a ip 
gongah a sum mu hi. 

28Ama in a sanggamte kungah, “Ka sum na kikoikia hi. Ka ip sungah om ei!” a ci 
hi. Tam thu ziehin lungkia-in citunin khatlekhat a ki-en vua, “Pasien in eite tunga 
ang bawl tami khu a bangci thu ahi tai?” a kici uhi. 

29Canaan gama a pa uh Jacob kung a tun ciengun, amate in a tung vua thu pieng 
zosie a sut vua, 

30“Tua gam a uhpa in ei khauh hopi a, tua gam thu a kandapin ei ngawh hi. 

31Ahi vangin kote in a kungah, “Ko mi citah ka hi vua, thukante ka hi sih uhi. 

32Pa khat’ hlah sanggam pasal sawm le ni ka hi vua, ka sanggam uh khat a om 
nawn sih a, a tum pen tu laitahin ka pa utawh Canaan gamah a om hi,” ka ci uhi. 

33Tua ciengin tua gam a uhpa, tua mipa in ka kung vuah, ‘Mi citah na hina uh tam 
tawh kithei ding hi: Na sanggamte uh khat ka kungah nuasie unlen, na 
innkuonpite’ kiel do nadingin antang guong unlen, na lampi vuah pei un. 

34Na nautum pen uh keima kungah hing peipi ta unlen, note pen thukante hi loin 
mi citahte na hi zawh lam uh keima in kang thei ding hi. Tua ciengin na 
sanggampa uh kang suohta sah ding a, gam sungah sum na bawl thei ding uhi,’ 
ei ci hi,” ci-in a gen uhi. 

35Amate in a ip uh a buh sieng ciengun a van ciet vuah a sumip ciet uh na om 
mawh hi. Amate le a pa un a sum kitunte a mu ciengun a patau uhi. 

36Tuale a pa uh Jacob in a kung vuah, “Ka tate nei taansah zo ta uhi: Joseph lah 
om ta lo, Simeon lah om ta lo, tu-in Benjamin a peipi lai ding na hi uhi. Kei tunga 
tam teng zosie pi ang pieng ahi ta khula!” a ci hi. 

37Tua ciengin Reuben in a pa kungah, “Na kungah ama kang tutkia sih tah leh ka 
tapa tegel kitha ta’n. Ka khut sungah ama hing koi in. Na kungah ama kang tutkia 
ding hi,” a ci hi. 

38Ahi vangin ama in, “A sanggampa si a, ama beh om ta bo ahi ziehin note tawh 
ka tapa a peisuh sih ding hi. Na khuolzin nading uh lampi-ah ama in sietna bang 
lo khat hing tuoh kha mawh leh note in Misikhuo-ah dana tawh ka samkang na 
tun ding uhi,” a ci hi. 

Piencilna 43 

Benjamin tawh a Sanggamte Peikia 

1Tu-in gam sungah kielpi nasie mama hi. 

2Amate in Egypt gam pana a puoh uh antang a khawn zaw ciengun a pa un a 
kung vuah, “Kuonkia unlen an halkhat va leibe kia ta un,” a ci hi. 

3Ahi vangin Judah in ama kungah, “Tua mipa in khautahin ei hilkhol a, ‘Na 
sanggampa nang zawpi sih uleh ka mai na mu sih ding uhi,’ ei ci hi. 

4Ka sanggampa tawh nei zawsah ding leh, an lei dingin ka kuonsuh ding uhi; 

5nei zawsah sih dinga ahile ka kuonsuh sih ding uhi, azieh pen tua mipa in ka 
kung vuah, ‘Na sanggampa utawh nang zaw sih uleh ka mai na mu sih ding uhi,’ 
ei ci hi,” a ci hi. 

6Israel in, “Mipa kungah bang dingin sanggam dang khat ka nei uhi, ci-in genin 
ei hici bawlsiet na hi uh ahei?” a ci hi. 

7Amate in a dawng vua, “Mipa in kote le ka tanaute uh thu limtahin ei dong a, ‘Na 
pa uh a dam lai ei mah? Sanggam dang na nei na vuoi mah?’ ei ci hi. Ama in tam 
banga ei dawhna teng a dawngkia ka hi bo uhi. ‘Na sanggampa hing zawpisuh ta 
un,’ ei ci ding lam bang ka ci thei ding uh ahei?” a ci uhi. 

8Tua ciengin Judah in a pa Israel kungah, “Tangvalpa ei zawpisah in. Nangma, 
kote, le i nausente si loin i hin thei nadingin ka va pei ta ding uhi. 



88 

 

 
Zo Bible 

© 2018 Bible Society of Myanmar. 
 

 
 

 

9Kei mama ama adinga a kikham kang hi ding hi; ama tangin kei tungah mawna 
nei suon thei hi. Na kungah ama kang tutkia sih a, na mai-ah kang koikia sih tah 
leh tua mawna kei ei puosah zing ta’n. 

10A vaikai lo khat hi leih tu-in nivei a kilekia zo ding ka hi ta uhi,” a ci hi. 

11Tua ciengin a pa uh Jacob in amate kungah, “Tua bang ahi vawt tah leh tam 
bangin bawl un: Na ip sung vuah gam sunga a tuituoh pen singga pawlkhat puo 
unlen, tua pa tungah letsong dingin lingsi halkhat, khuoizu halkhat, singnai, 
myrrh panamtui, pistachio ga, le almond gate puosuh un. 

12Na sum uh a zani vom un. Na vangong sung vua kikoi sumte puokia un; a 
kiphawh kha lo zong hi thei ding hi. 

13Na sanggampa uh zawpi ta unlen, tua mipa kungah peikia ta un. 

14Ama in tua adang na sanggampa ule Benjamin ang hlakia thei nadingin 
Vanglien Pasien in mipa mai-ah note hing lungsiet taheh. Kei ka hile ka tate ka 
tan le zong a tan hi ta mai veng,” a ci hi. 

15Tuaci’n amate in letsong la-in sum a zani a kenbe vua, Benjamin zong a zawpi 
uhi. Tua ciengin Egypt gamah a peisuh vua, Joseph mai-ah a ding uhi. 

16Joseph in amate tawh ang zawhton Benjamin a mu ciengin a inncingpa kungah, 
“Inn sungah mite peipi inlen, tam mite sun an nehpi nuom ka hi ziehin gan khat 
go-in a baisa-in na omsah in,” a ci hi. 

17Joseph’ gen bangin tua mipa in bawl a, Joseph’ inn sungah tua mite a zawpi hi. 

18Tu-in Joseph’ inn ah a kizawpi ziehin a zausi vua, amate in, “A masa lai-a i ip 
sung vua kikoi sumte ziehin i tung vuah thu sui-in sila tengta-in ei bawlin i laate 
a mat thei nading vua ei kipeipi hi ta,” a ci uhi. 

19Tuaci’n Joseph’ inncingpa kungah a peito vua, inn kotbiengah ama tawh a kiho 
uhi. 

20Amate in, “Ka pu aw, a masa-in an lei dingin kang peisuh uhi; 

21giena mun ka tun ciengun ka ip ka hong ule ka sum uh a gih za a kimin ka ip 
gong ciet vuah na om hi. Tua ahi ziehin tua sumte kang puokia uhi. 

22Tua banah an lei nading sum kang kenbe lai uhi. Ka sumte uh ka ip sung vuah 
koi pen koi ahei, ci ka thei sih uhi,” a ci uhi. 

23Ama in dawngin, “Kilungnuom sah unlen zau sih un; na Pasien ule na pate uh’ 
Pasien in na ip sung vuah na gou ding vua ang koipieh hi ding hi; na sum uh ka 
nga na hi,” a ci hi. Tua ciengin ama in amate tungah Simeon a peipi hi. 

24Inncingpa in Joseph’ inn ah amate zawpi-in tui pie a, a keng uh silin a kalaohte 
uh an a pieh zaw ciengin, 

25tua munah a an neh ding lam uh a zah ziehun sun lai-a Joseph ang pei cienga a 
pieh ding uh letsong a baisa-in a koi uhi. 

26Inn ah Joseph a tun ciengin amate in inn sunga a tawi uh letsongte ama kungah 
a peipi vua, ama’ mai lei lahah a kun uhi. 

27Ama in dam le dam lo thu teng dongin, “Na gen uh na pa vuoi uh a dam dam 
nai mah? Ama a hing lai ma amah?” a ci hi. 

28Amate in, “Na nasempa ka pa uh dam lai hi; ama hing lai hi,” a ci uhi. Tuale a lu 
uh kunin zatahna a pie uhi. 

29Tua ciengin Joseph a dahto leh a nu’ tapa a sanggampa Benjamin mu a, ama in, 
“Ka kunga nei gen uh na nautum pen uh tampa ahiei mah? Pasien in nang hing 
khuotuo taheh, ka tapa aw!” a ci hi. 

30Tua bangin a sanggampa a ngai seng ziehin Joseph pusuohin a kap dingin a 
kisa hi. Tuaci’n inndan tuom khatah pei-in kap hi. 

31Tua ciengin a maiphietin a pusuoh hi; ama le ama ki-ip kenkonin, “An ei thua 
un,” a ci hi. 

32Amate in Joseph ama guohin nesahin, amate zong a tuom ma-in nesah a, a an 
nehpi Egypt-te in a tuom ma-in a nesah uhi, azieh pen Hebrew-te tawh ankuong 
imton pen Egypt-te adingin a kidahhuoi ahi hi. 

33Amate a suoh masa a suo kum utawh kizui le a tumpen a khangdawnna tawh 
kizui-in ama mai-ah a to ciengun mite in lamdangsa-in khatlekhat a ki-en uhi. 

34Joseph’ sabuoi pan a tanh ciet uh kithuapieh a, hinanle amau’ tanh sangin 
Benjamin-a’ a za nga-in a tamzaw hi. Tuaci’n amate in an ne tui dawnin ama tawh 
a guol nuom uhi. 

Piencilna 44 

Joseph in Benjamin Hen 

1Tua ciengin ama in a inncing pa thu pie a, “Tua mite’ ip sungah a puoh khop 
zaza uh an guon inlen, a ip gong ciet vuah a sum uh koi in. 

2Ka hai, ngun hai pen a an lei nading sum tawh nautum pen pa’ ip gong ah 
guonpieh in,” a ci hi. Tuale ama in Joseph’ gen bangin a bawl hi. 

3Zingmawng khuova behin a laate utawh mite kipeisah hi. 

4Khuopi panin amate tomkal no khat a pei zaw uh ciengin Joseph in a inncingpa 
kungah, “Pei inlen tua mite va del ta’n; amate na phah ciengin a kung vuah, ‘Bang 
dinga a hoi pen a sie tawh ei thuh na hi uh ahei? Bang dinga ka pu’ ngun hai na 
guh uh ahei? 

5Ka pu in tami hai tawh zu a dawn hi lo amah? Ama in aisanna-a tami hai a zah 
tahtah hi lo amah? Tam bang na bawl ziehun na khiel uhi,’ va ci ta’n,” a ci hi. 

6Amate a phah ciengin ama in a kung vuah tam thu teng a genkia hi. 

7Amate in, “Bang dinga ka pu in tam bang kammalte nang gen mawh ahei? Na 
nasemte tua banga gamta ding ahi vawt sih uhi! 

8En in, Canaan gam panin ka ip gong vua ka mu uh sumte na kungah kang puokia 
uhi; tua ahile na pu’ inn panin ngun ahi a, kham ahi zongin bang dinga ka guh tah 
lawm ding uh ahei? 

9Na nasemte lahah tua hai a kimuna pen pa kithat taheh; tham loin ko adang 
teng zong ka pu’ sila kang hi ding uhi,” a ci uhi. 

10Ama in, “Na ci bang uh hi taheh: A kimuna pa ka sila hi ding a, hizongle no 
adang teng a suohta-in na pei ding uhi,” a ci hi. 

11Tua ciengin a milipin a ip uh lei ah ngasuhin a ip ciet uh a nawhon pai uhi. 

12Ama in long pai a, a tapen panin kipanin a tumpen tawh a tawp hi; tuale 
Benjamin’ ip sungah tua hai kimu hi. 

13Tam thu ziehin amate in a puon uh a ehmal vua, a laate uh van suonin khuopi 
lamah a kilekia uhi. 

14Joseph’ inn ah Judah le a sanggamte a tun ciengun khum munah Joseph na om 
lai hi; tuale ama’ mai lei lahah amate a kun uhi. 

15Joseph in amate kungah, “Na gamtat uh bangci gamtat ahiei? Kei aisan thei mi 
khat ka hi lam nei thei sih uh amah?” a ci hi. 

16Tuale Judah in, “Ka pu kungah bang thu ka gen thei ding uh ahei? Bang gen thei 
ding ka hi uh e? Ko le ko bangci kiphel thei ding ka hi uh ahei? Pasien in na 
nasemte’ khielna mu zo hi; tua ahile tam sunga om kote le a khut sunga hai 
kimuna pa zong, ka pu’ sila ka hi ta uhi,” a ci hi. 

17Hizongle ama in, “Tua bangin sem vawt sih vang! Hai a kimuna a nei pa beh ka 
sila hi ding hi; ahi vangin no na hi uleh na pa kung vuah lungnuomin peito ta un,” 
a ci hi. 

Benjamin Suotah nading Judah in Ngen 

18Tua ciengin ama kungah Judah peito a, “Ka pu aw, hepina tawh na nasempa in 
ka pu’ bil kawmah kam khat ei gensah inlen, na nasempa tungah lungthah sin; 
bang ding ahei cile nang pen Pharaoh ma tawh kibang na hi hi. 

19Ka pu in a nasemte nei dong a, ‘Pa ahi a, sanggam ahi zongin na nei vuoi mah?’ 
nei ci hi. 

20Tuale kote in ka pu kungah, ‘Pa vuoi khat ka nei vua, a khangham zaw cienga a 
nei sanggam pasal khat ka nei uhi. A sanggampa si zo hi. A nu’ tate sung panin 
ama beh omlai a, a pa in ama it mama hi,’ kang ci uhi. 

21Tua ciengin nangma in na nasemte kungah, ‘Ka mit tawh ama ka mu thei 
nadingin ka kungah hing zawpisuh ta un,’ nei ci hi. 

22Kote in zong ka pu uh kungah, ‘Tua tangvalpa in a pa nuasie thei mawh sih va. 
Azieh pen a pa nuasie leh a pa si thei mawh ding hi,’ kang ci uhi. 

23Tua ciengin nang in na nasemte kungah, ‘Na nautum pen uh nang zawpi sih 
uleh ka mai na mu nawn sih ding uhi,’ nei ci hi. 

24Na nasempa ka pa uh kung ka tun ciengun ka pu thugen teng ama kungah ka 
gensawn uhi. 

25Ka pa un, ‘Peikia unlen an themkhat va leikia ta un,’ ei ci ciengin 

26kote in, ‘Ka peisuh thei sih ding uhi. Ka nautum pen utawh ka zawton uleh beh 
ka peisuh ding uhi; azieh pen ka nautum utawh ka zaw sih ngeingei uleh tua 
mipa mai ka mu thei sih ding uhi,’ ka ci uhi. 

27Tua ciengin na nasempa ka pa un ka kung vuah, ‘Ka zi in tapa ni a nei na thei 
uhi; 

28khat in lah ei nuasie ta a, keima in ama pen a ki-ehmal zo hi ta, ka ci hi. Khum 
huna kipanin ama ka mu ta sih hi. 

29Ka kung panin tami a khat zong na lah kia vua, ama tungah sietna khat ang tun 
leh, Misikhuo ah ka samkangte dana tawh na peipisuh ding uh ahi ta hi,’ ei ci hi. 

30Tua ahi ziehin tu-in na nasempa ka pa kungah ka tun ciengun tami tangvalpa 
zawpi sih uleng, tangvalpa’ hinna khu ama’ hinna tawh a kikhiton ziehin, 

31kote tawh tua tangvalpa ka zawton lo uh ama in ei mu ciengin ama si mawh 
ding hi; ko na nasemte in dana tawh na nasempa ka pa uh’ samkangte Misikhuo-
a a puohsuh ka hi ta ding uhi. 

32Azieh pen na nasempa keima khu tua tangvalpa tangin ka pa kunga kikham ka 
hi a, ‘Na kunga ama kang nuatut sih tah leh na muna-ah tua mawna ka khan 
tawntungin ka puo ding hi,’ ka ci hi. 

33Tua ahi ziehin tu-in hepina tawh tangvalpa tangin ka pu kungah keima na 
nasempa sila-in ei omsah zing inlen; a sanggamte tawh tua tangvalpa peisahkia 
in. 

34Azieh pen tua tangvalpa zawpi loin ka pa kung bangci zot thei ding ka hei? Ka 
pa tunga ang tung ding gimna ka en ngam sih hi,” a ci hi. 

Piencilna 45 

A Sanggamte Kungah Joseph Kipulah 

1Tua ciengin ama kunga a ding mi zosie mai-ah Joseph ki-ip zo nawn loin, “Ka 
kung panin mi zosie peikhie sah un,” ci-in kiko hi. Tuaci’n a sanggamte kungah 
Joseph a kipulah ciengin ama kungah koima dang om lo hi. 

2A gingin kap ahi ziehin Egypt-te le Pharaoh’ inn kuonte in za uhi. 

3Joseph in a sanggamte kungah, “Keima Joseph ka hi hi. Ka pa a hing lai nai mah?” 
a ci hi. Hinanle a sanggamte in ama a dawng sih vua, tuaci’n ama mai-ah amkham 
gawp uhi. 

4Tua ciengin Joseph in a sanggamte kungah, “Ka kung ei nai un,” a ci hi. Tuale 
amate in ama kung a nai uhi. Ama in, “Kei pen Egypt gama nei zua uh na 
sanggampa uh Joseph ka hi hi. 

5Tu-in lungkham sih unlen, tam munah nei zua ziehun zong kithangpai suo sih 
un; azieh pen mihing’ hinna a hu dinga Pasien in na masang vua ei na sawl ahi 
hi. 

6Azieh pen gam sungah tam kum ni sung kielpi tung zo hi; lo hlaw lo nading le 
an lah lo nading kum nga sung omlai hi. 

7Na mai vuah leitunga a omlai teng a kemcing ding le a suohta no mi tampitah 
hinsuo dinga Pasien in kei ei na sawl ahi bo hi. 

8Tuaci’n tam sunga kei ei sawl pen note na hi sih vua, Pasien ahi zaw hi; ama in 
Pharaoh khut nei-ah a ulien penin ei bawlin ama’ innkuonpi zosie le Egypt gam 
bup-ah vaihawm dingin keima ei koi zo hi. 

9Ka pa kungah mallang tahin va pei unlen ama kungah, ‘Na tapa Joseph in tam 
bangin gen hi: Pasien in Egypt gam buppi’ vaihawmin ei koi zo hi; ka kungah 
hing peisuh taheh. Kiheh sih heh. 

10Goshen leitangah na teng ding a, nang le na tate le na tate’ tate, na tuuhonte, 
na bawnghonte, le na nei zosie tawh ka gei-ah na om ding hi. 

11Ang tung ding kielpi kum nga omlai ahi ziehin nang le na innkuonpite, le na 
neisa zosie tungah zawnna a tun lo nadingin khum sungah kang va ding hi, ci hi,’ 
va ci ta un. 

12Tu-in keima in ka kam tawh na kung vua kang thugente noma’ mit le ka nau 
Benjamin’ mit in nei mu uhi. 

13Ka pa kungah Egypt gama keima ei kipatawi dan le na mu zosie uh na gen ding 
uhi. Kinaw unlen tam sungah ka pa hing zawpisuh ta un,” a ci hi. 

14Tua ciengin ama in a sanggampa Benjamin ngawng kawi kawmin puasuhin 
kap a, Benjamin in zong ama ngawng kawi-in a kap hi. 

15tuale ama in a sanggam zosie tawpin a kaa hi; tua zaw ciengin a sanggamte in 
ama a hopi uhi. 

16“Joseph’ sanggamte ang pei zo ta uhi,” ci thu Pharaoh’ inn sungah a kizah 
ciengin Pharaoh le a nasemte a lungdam uhi. 

17Pharaoh in Joseph kungah, “Na sanggamte kungah, ‘Hici bangin gamta un: Na 
ganhingte’ van suo unlen Canaan gamah peikia un. 

18Na pa ule na innkuonte va la unlen keima kungah hing pei ta un. Tuaci’n Egypt 
gama mun hoipen note kang pie ding a, leitang hoi sunga piengte na ne ding uhi,’ 
ci-in. 

19Nangma in na genbe lai dingah, ‘Tam bangin gamta un: Na tate le na zite vua 
dingin Egypt panin leengte kengin na pa uh hing zawpi unlen hing pei ta un. 

20Egypt gam sung mun hoi zosie nomau-a’ ahi ziehin na neisate uh ngaisutin nei 
da lel un,’ ci-in,” a ci hi. 

21Tua bang ma-in Israel’ tapate a gamta uhi. Pharaoh’ thupieh dung zui-in Joseph 
in amate leeng pie a, lampi-a a neh ding uh an zong guon hi. 

22Ama in puon sil khat ciet amate guon hi; ahi vangin Benjamin pen ngun shekel 
zathum le puon sil nga guon hi. 

23Ama in tam teng a pa a hlah ahi hi: Egypt’ van hoite a puo laa sawm khat, le 
antang, moh, le lampi-a a pa neh ding an puo ding laapi sawm ahi hi. 

24Tua ciengin a sanggamte sawl a, amate a pei ciengun ama in a kung vuah, 
“Lampi-ah kihau malmal sih un,” a ci hi. 

25Tuaci’n Egypt gam panin a peito vua, a pa uh Jacob kung Canaan gam a tung 
uhi. 

26Tuale amate in a kungah, “Joseph hing lai hi! Egypt gam buppi nangawn ah ama 
vaihawmpi pa ahi hi,” a ci uhi. Ama a lungam gawp hi; ama in amau’ thugen um 
thei lo hi. 

27Ahi vangin Joseph’ thugen zosie ama kungah a gen uh ciengin ama kipuoh 
nadinga Joseph in a sawl leengte a mu bepin, a pa uh Jacob’ lungsim a hingkia hi. 

28Jacob in, “Pha zo ta! Ka tapa Joseph hing lai hi. Ka si masangin pei-in ama ka 
mu ding hi,” a ci hi. 

Piencilna 46 

Jacob in A Innkuonpi Zosie Egypt-ah Zawpi 

(Pei 6:14-25) 

1A neisa zosie tawh Israel khuolzin a, Beer-sheba a tun tahin a pa Isaac’ Pasien 
tungah biehpiehnate a pie hi. 

2Zanlai a mangmuna-ah Pasien in Israel hopi a, “Jacob, Jacob,” ci hi. Ama in, “Kei 
tanah om ing,” a ci hi. 

3Tua ciengin ama in, “Kei pen na pa’ Pasien ahi, Pasien ka hi hi; Egypt gam peisuh 
ding zau sin, azieh pen khum sungah minam lien khatin kang bawl ding hi. 

4Kei mama in Egypt ah hing zawpi suhin kang peipito kia ding hi; tuale Joseph’ 
mit in na mit tungah a khut nga ding hi,” a ci hi. 

5Tua ciengin Beer-sheba panin Jacob a dingkhie hi; Israel’ tapate in ama tuon 
nadinga Pharaoh’ hlah leengte tungah a pa uh Jacob, a tate, le a zite a puo uhi. 

6Amate in a ganhonte ule Canaan gam sunga a lam uh vante la-in a peipi vua, 
Jacob le a suonlehlahte zosie ahi, 

7a tapate, le a tapate’ tapate tawh, a tanute, le a tapate’ tanute; ama’ suonlehlahte 
zosie Egypt gamah a peipi hi. 

8Tu-in tam teng Egypt gama pei Jacob’ suonlehlahte’ min ahi hi. Jacob’ ta a upa 
pen Reuben 

9le Reuben’ tapate: Hanoch, Pallu, Hezron, le Carmi ahi hi. 

10Simeon’ tapate: Jemuel, Jamin, Ohad, Jachin, Zohar, le Canaan numei’ tapa 
Shaul ahi hi. 

11Levi’ tapate: Gershon, Kohath, le Merari ahi hi. 

12Judah’ tapate: Er, Onan, Shelah, Perez, le Zerah ahi hi. (ahi vangin Canaan 
gamah Er le Onan a si hi); tuale Perez’ tapate pen Hezron le Hamul ahi hi. 

13Issachar’ tapate: Tola, Puvah, Jashub, le Shimron ahi hi. 

14Zebulun’ tapate: Sered, Elon, le Jahleel ahi hi. 

15(tam teng pen Paddanaram-ah Leah tawh a nei Jacob’ suonte hi a, a tanu Dinah 
tawh zong ahi hi; a tapate zosie a tanute zosie sawmthum le thum ahi hi.) 

16Gad’ tapate: Ziphion, Haggi, Shuni, Ezbon, Eri, Arodi, le Areli ahi hi. 

17Asher’ tapate: Imnah, Ishvah, Ashvi, Beriah, le a sanggamnu uh Serah ahi hi. 
Beriah’ tapate: Heber le Malchiel ahi hi. 

18(Tam teng pen Laban in a tanu Leah tunga a pieh Zilpah’ tapate ahi hi; ama in 
Jacob tawh tam teng nei a, mimal sawm le guh ahi hi.) 

19Jacob’ zi Rachel’ tapate: Joseph le Benjamin ahi hi. 

20Joseph in Egypt gamah On khuo siempu Potiphera’ tanu Asenath tawh 
Manasseh le Ephraim nei hi. 

21Benjamin’ tapate: Bela, Becher, Ashbel, Gera, Naaman, Ehi, Rosh, Muppim, 
Huppim, le Ard ahi hi. 

22(Tam teng pen Rachel tawh a nei Jacob’ suonte hi a, a unpi-in mimal sawm le 
ni ahi hi.) 

23Dan’ tapa Hushim ahi hi. 

24Naphtali’ tapate: Jahzeel, Guni, Jezer, le Shillem ahi hi. 

25(Tam teng pen Laban in a tanu Rachel’ tunga a pieh Bilhah in Jacob tawh a nei 
tapate hi a, a unpi-in mimal sagi ahi hi.) 

26Egypt gam sunga a lut Jacob-a’ ahi ama suonlehlah, Jacob tate’ zite kisim lo, a 
unpi-in mimal sawmguh le guh ahi hi. 

27Joseph in Egypt gam-a a nei a tapate ni ahi hi; Egypt gama pei Jacob’ innkuon 
zosie sawm sagi ahi hi. 

Goshen ah Jacob Teng 

28Israel in ama’ mai Goshen ah lam lah dingin Joseph kungah Judah a masawl hi. 
Goshen gamah a tun ciengun, 

29Joseph in a leengte kithawisahin a pa Jacob dawn dingin Goshen ah a peito hi. 
Ama kungah a va kihil ta a, tuale ama ngawng kawi-in bapi khat sung a kap hi. 

30Israel in Joseph kungah, “Kei mama in a hing lai na hi lam hing mu zo ka hi 
ziehin tu-in ka si thei ta hi,” a ci hi. 

31Joseph in a sanggamte le a pa’ innkuonpite kungah, “Pharaoh kungah keima va 
peito-in, ‘Ka kungah Canaan gama a teng ka sanggamte le ka pa’ innkuonpite ang 
ptung zo ta uhi. 

32Tua mite pen gankhawite ahi ziehun amate tuucingte ahi uhi. Amate in a 
tuuhonte uh, a bawnghonte ule a nei a lam zosie uh ang peipi uhi,’ ka va ci ta ding 
hi. 

33Pharaoh in ang hlat a, na kung vuah, ‘Bang sem na hi vuoi?’ ang ci ciengin, 

34‘Na nasemte in ka neu lai panun tu dongin koma le ka pate ka ni-un gancing mi 
ka hi uhi,’ na ci ding uhi. Tua hileh Goshen leitangah na teng thei ding uhi, azieh 
pen Egypt-te adingin tuucing kici poma a kidahhuoi ahi hi,” a ci hi. 

Piencilna 47 

1Tuaci’n Joseph pei-in Pharaoh kungah, “Ka pa le ka sanggamte, a tuuhonte, a 
bawnghonte ule a neisa zosie utawh Canaan gam panin ang pei uhi; tu-in Goshen 
gamah a om uhi,” a ci hi. 

2Ama in a sanggamte lahah mihing nga zawpi-in Pharaoh kungah a peipi hi. 

3Pharaoh in a sanggamte kungah, “Na nasep uh bang ahiei?” a ci hi. Amate in 
Pharaoh kungah, “Ka pu ka pate uh ma bangin na nasem kote tuucing ka hi uhi,” 
a ci uhi. 

4Amate in Pharaoh kungah, “Tam gamah pemta dinga ang pei ka hi uhi; azieh 
pen Canaan gamah kielpi a natsiet ziehin khum munah na nasemte’ gantate neh 
ding hampa lohing a om nawn sih hi. Tu-in Goshen gamah na nasemte ei tengsah 
in, kang thum uhi,” a ci uhi. 

5Tua ciengin Pharaoh in Joseph kungah, “Na kungah na pa le na sanggamte ang 
tung zo ta uhi. 

6Nangma mai-ah Egypt leitang a om hi. Gam hoipen munah na pa le na 
sanggamte tengsah in; Goshen leitangah amate tengsah in; amate lahah mi 
pilvang a om lam na thei leh ka ganhingte kem dingin koi in,” a ci hi. 

7Tua ciengin Joseph in a pa Jacob zawpi-in Pharaoh’ mai-ah laa a, tuale Jacob in 
zong Pharaoh thupha a pie hi. 

8Pharaoh in Jacob kungah, “Kum bang za na pha tai?” a ci hi. 

9Jacob in Pharaoh kungah, “Leisiet ka pemta hinkhuo khu kum za le kum 
sawmthum ahi hi; ka nuntah hun pen tomin hamsa hi. Kum sawtveipi pemta a 
na hi sung uh ka pate’ kumte tawh tekah thei ding ahi sih hi,” a ci hi. 

10Tua ciengin Jacob in Pharaoh thupha a pie a, Pharaoh’ opna panin a pei hi. 

11Pharaoh’ thupieh bangin Joseph in amau’ nei dingin Egypt gama leitang hoipen 
ahi Rameses leitang pie a, tua sungah a pa le a sanggamte a tengsah hi. 

12Joseph in a pa, a sanggamte, le a pa’ innkuonpi zosie a ne ding za tawh kituohin 
an a va hi. 

Egypt Kielpi 

13Tu-in ahile kielpi a natsiet seng ziehin gam zosie-ah an om nawn lo hi. Kielpi 
ziehin Egypt gam le Canaan gam a vulnaang gawp uhi. 

14Egypt gam le Canaan gam sunga antang lei nadinga a khel uh sum kinga zosie 
Joseph in a kaikhawm hi; tuale Joseph in Pharaoh’ inn ah tua sum teng a puoh hi. 

15Egypt gam le Canaan gam sunga sum zosie a tawp sieng zaw ciengin Joseph 
kungah Egypt mi zosie a pei vua, “An ei pie in! Bang dingin na muna-ah si ding 
ka hi uh ahei? Azieh pen ka sum teng uh tawp sieng zo hi,” a ci uhi. 

16Joseph in dawng a, “Na sum uh a tawp sieng tah leh na ganhonte ei pie un. 
Keima in an kang pie ding a, na gante utawh i kikhel ding hi,” a ci hi. 

17Tuaci’n amate in Joseph kungah a ganhonte a peipi uhi; tuale Joseph in sakolte, 
tuuhonte, bawnghonte, le laate khelna-in amate an a pie hi. Tua kumin amate an 
pie a, a ganhon zosie utawh a khelpieh hi. 

18Tua kum a tawp zaw, a kumkia ciengin a peikia vua, “Ka sum uh a tawp lam ka 
pu kungah kang pha thei sih uhi. Ka ganta zosie ulah ka pu-a’ ahi ta hi. Ka 
pumpite ule ka mun ka gamte uh ci simlo ka pu’ muna-ah bangma om nawn lo 
hi. 

19Nangma’ muna-ah kote le ka gam uh a siton ding ka ta uh amah? Koma le ka 
leitang uh an tawh ei khel in. Koma, ka leitang utawh Pharaoh’ sila ka hi ding uhi; 
kielsi loin ka hin nading ule ka gam uh a hawmsuo lo nadingin khaici ei pie in,” 
a ci uhi. 

20Tuaci’n Joseph in Pharaoh adingin Egypt gam zosie a lei hi. Amate tungah 
kielpi a natsiet ziehin Egypt mi zosie in a logamte uh a zuamang uhi; tuale leitang 
teng Pharaoh-a’ a suoh hi. 

21Mihingte ahile, ama in Egypt mongkhat panin mong khat dongin amau’ sila-in 
bawl hi. 

22Ama in siempute’ leitang beh lei lo hi; bangzieh ahei cile siempute in Pharaoh 
kung panin a kiciengtan za an a nga vua, Pharaoh in a pieh an tawh amate a 
luhing thei uhi; tua ahi ziehin amate in a leitangte uh a zua sih uhi. 

23Tua ciengin Joseph in mite kungah, “Tu-in noma le na leitang uh Pharaoh 
adingin ka lei zo hi. Tam sungah note dingin khaici a om hi; leitang tungah vaw 
un. 

24Anlah hun ciengin Pharaoh tungah nga-a-khat na pie ding vua, nga-a-li pen 
khaici ding, noma le na innkuonpite le na tate an neh dingin na tang ding uhi,” a 
ci hi. 

25Amate in, “Ka hinna uh nei hun zo hi; ka pu uh lungdam heh, Pharaoh’ sila ka 
hi ta ding uhi,” a ci uhi. 

26Tuaci’n Pharaoh in nga-ah-khat nei ding hi, a ci pen, tuni donga a om, Egypt 
leitang tawh kisai-in Joseph in ngaina kip khatin a bawl hi. Siempute’ leitang beh 
Pharaoh-a’ suoh lo hi. 

Jacob’ Hinkhuo Nukhia Hunte 

27Tua ahi ciengin Egypt gam sung Goshen leitangah Israel teng hi; tua sungah 
neisa tampi nei-in suonlehlah tampi a pha uhi. 

28Egypt gamah Jacob kum sawm le kum sagi sung teng hi; tuaci’n Jacob’ khan 
kum za le sawmli le sagi ahi hi. 

29Israel a si ding hun a nai ciengin ama in a tapa Joseph hlanin a kungah, “Na 
mitmu-in maipha ka nga leh ka phei nei-ah na khut hing koi inlen, thuman thutah 
tawh nei bawl nadingin hing kiciem in. Egypt gamah ei vui poma sin. 

30Ka pu ka pate tawh ka lupton ciengin Egypt gam panin ka luong ei puo inlen, 
amau’ kivuina hanah ei vui in,” a ci hi. Ama in dawng a, “Na gen bangin ka bawl 
ding hi,” a ci hi. 

31Ama in, “Ka kungah hing kiciem in,” a ci hi; tuale a pa kungah ama kiciem hi. 
Tua ciengin ama’ lupna khawhlung ah Israel a kunsuh hi. 

Piencilna 48 

Jacob in Joseph’ Tate Thupha Pie 

(Heb 11:21) 

1Tami zaw ciengin Joseph kungah, “Na pa a cina hi,” ci-in kigen hi. Tuaci’n ama 
in a tate ni, Manasseh le Ephraim a zawpi hi. 

2Jacob kungah, “Na tapa Joseph na kungah hing tung ta,” a kici ciengin ama in a 
tha sanin lupna tungah a to hi. 

3Jacob in Joseph kungah, “Canaan gam Luz khuo-a ka kungah Vanglien 
Pasien hing kilahin thupha ei pie a, 

4ama in keima kungah, “Nang kang ciphasah ding a, tampi-in kang khangsah ding 
hi; mi honpi khat kang suohsah ding a, nang zaw cienga na suonlehlahte in a nei 
zing dingin tam leitang ka pie ding hi,” ei ci hi. 

5Tua ahi ziehin Egypt gam nangma kung kang tun masanga Egypt gam sunga a 
suoh na tapa nite tu-in keima-a’ ahi hi; Reuben le Simeon-te ma bangin Ephraim 
le Manasseh zong keima-a’ hi ding hi. 

6Tuate zaw cienga a pieng ta le naute pen nangma-a’ hi ding hi. Amau’ gouluona 
tawh kisai-in a sanggamte’ minin amate kiciemte ding hi. 

7Azieh pen Paddan panin ka pei lai-in Canaan gam Ephrath khuo tun kuon, 
Canaan gam lamkalah ka da ka kaa nadingin Rachel in ei na sisan a, Ephrath (tua 
pen Bethlehem) peina lampi-ah ama ka vui hi,” a ci hi. 

8Jacob in Joseph’ tate a mu bepin, “Tam naupangte koi-a’ ahiei,” a ci hi. 

9Joseph in a pa kungah, “Pasien in tam sunga ei pieh ka tapate ahi hi,” a ci hi. Ama 
in, “Thupha ka pieh thei nadingin hepina tawh ka kungah hing peipi in,” a ci hi. 

10Tu-in Jacob a khangham ziehin ama in khuo a mu thei ta sih hi. Tuaci’n Joseph 
in ama kungah amate a peipi hi; tuale ama in amate tawpin a kawipom hi. 

11Israel in Joseph kungah, “Na maitang mu dingin ka kinem vawt sih hi; Pasien 
in tam sungah na tate zong ei musah hi,” a ci hi. 

12Tua ciengin Joseph in ama gel a pa’ khup panin ladawhin lei lam nga-in a 
kunsuh hi. 

13Joseph in Ephraim’ zietlam khut, Jacob’ veilam khutah, Manasseh’ veilam khut, 
Jacob’ zietlam khutah a nipi-in ama gel kai-in ama lam nehin a peipi hi. 

14Ahi vangin Jacob in a khut zahin a naupa Ephraim’ lu tungah ngam a, Manasseh 
a suoh masa pen ahi ziehin a khut kipaipe sahin a lu tungah a veilam khut ngam 
hi. 

15Ama in Joseph thupha pie a, “Ka pu ka pa Abraham le Isaac in ama’ mai-ah a na 
peina Pasien, tuni dong ka hinkhuo vannuoi-ah ka tuucingpa ahi Pasien, 

16sietna zosie panin ei tankhie vantungmi in naupangte thupha pie taheh; amate 
sungah keima’ min le ka pu ka pate ahi Abraham le Isaac’ minin kilo hinlen; 
amate mihonpi khatin leitungah pung ta uheh” a ci hi. 

17A pa in Ephraim’ lu tungah a zietlam khut a koi pen Joseph in a mu ciengin lung 
kim lo hi; tuaci’n ama in a pa’ khut la dawh a, Ephraim’ lu tung panin Manasseh’ 
lu tungah koipieh hi. 

18Joseph in a pa kungah, “Tua bang hi lo hi, ka pa aw! Tam pa a suoh masa zaw 
ahi ziehin na zietlam khut ama’ lu tungah koi in,” a ci hi. 

19Ahi vangin a pa in a niel a, “Thei ing, ka ta aw, ka thei hi; ama zong mi nam khat 
suohin a lien ding hi. Ahi vangin ama sangin a naupa a lienzaw ding a, ama’ 
suonlehlahte minam honpi khat suoh ding uhi,” a ci hi. 

20Tuaci’n khum ni-in ama in amate thupha pie a, Note’ min tawh Israel-te thupha 
kipie ding a, ‘Ephraim le Manasseh bangin Pasien in note hing bawl taheh,’ a ci 
ding uhi,” a ci hi. Tuaci’n ama in Manasseh mai-ah Ephraim a koi hi. 

21Tua ciengin Jacob in Joseph kungah, “Kei a si ding ka hi ta a, ahi vangin Pasien 
in nang hing ompi-in na pu na pate’ leitangah ang peipikia ding hi. 

22Tu-in ka namsau le ka thalpi tawh Amor’ mite khut tung pana ka na lah ahi 
tanh lah panin na sanggamte sangin tanh khat a tamzaw-in kang pie hi,” a ci hi. 

Piencilna 49 

Jacob’ A Tawpna Kam Vaihlah 



100 

 

 
Zo Bible 

© 2018 Bible Society of Myanmar. 
 

 
 

 

1Tua ciengin Jacob in a tapate hlan a: “Ang tung ding hunte-ah na tung vuah bang 
teng ang pieng ding ci kang gen thei nadingin hing ki-im un, a ci hi. 

2Jacob’ tapate aw, hing kikhawmin za unlen, na pa Israel’ thugen ngai un. 

3Reuben, nang ka tapa tapen, ka thahatna le ka tacil, zalien pente tunga zalien 
pen le thunei pente’ tunga thunei pen na hi hi. 

4Tuihuol bangin na sih ding a, tungnung pen zong na hi sih ding hi. Bangzieh ahei 
cile na pa’ lupna-ah na kato hi; nang ka lupna tungah na ka a, ka lupna na buasah 
hi! 

5Simeon le Levi, unau ahi hi; a namsaute uh pen tatsietna’ hiem ahi hi. 

6Amau’ kikhopna-ah ei lutsah ngai sinlen; amate tawh ei kipawlsah sin. Bangzieh 
ahei cile amate lungthahin mi a that vua, amate in guolnop apmaina-in 
bawngtangte’ kapzahui a sattan pieh uhi. 

7A lungthahna uh a zauhuoi a, a thangpaina uh a giinhuoi ziehin amate in samsiet 
nga ta uheh! Jacob sungah amate khenkhe-in amate Israel sungah ka thezah ding 
hi. 

8Judah aw, na sanggamte in nang ang phat ding uhi; na galte’ ngawngah na khut 
a om ding hi; na mai-ah na pa’ tapate ang kun ding uhi. 

9Judah, humpi khanglai ahi hi; ka ta aw, nangma in na samatsa na nehna panin 
na kipeito ta hi. Humpi apa bangin ama kize-in a lum hi. Humpi anu tawh a 
kibang ama koi in phong ngam ding ahei? 

10Ama tungah sieh le kaih a tun masang, mite in ama’ thu a man masangin, Judah 
panin kumpi ciengkhut le ama’ keng kikala uhpa’ ciengkhut kikhin lo ding hi; 

11Ama in lenggui-ah a sakolno khi-in, lenggui hoi penah a laano khi a, lenggazu 
sungah a puonte sawpin, lenggatui san sungah a puonsilte sawp hi; 

12a mitte lenggazu sangin sanzaw a, a hate bawngnawi sangin kangzaw hi. 

13Zebulun tuipi gei-ah teng ding a, tembaw khawlna mun suoh ding hi. Sidon khu 
ama’ gamgi hi ding hi. 

14Issachar, a hat laa tawh kibang a, tuuhuong kikalah lum hi; 

15ama in khawlna mun hoi khat le leitang nop tuoh khat mu hi. Tuaci’n ama in 
van puo dingin a liengko niemsah a, thona aana nasepna ah ama sila a suoh hi. 

16Dan in Israel minam khat bangin a mipite thu a khen ding hi. 

17Dan, lam gei-a gulpi hi ding a, lam dunga gul gunei hi ding hi. Sakol tunga tuong 
pa a thalpua nadingin ama in sakol’ ketul a tuhpieh hi. 

18 TOPA aw, keima in na hutdamna ka ngah hi. 

19Misuomte in Gad sim ding a, ahi vangin ama in amau’ ketul a sim ding hi. 

20Asher’ a an tui ding a, ama in kumpi antuite a bawl ding hi. 

21Naphtali, a kihla sakhipi ahi a, a melhoi sakhinote a nei hi. 

22Joseph, singba gapha ahi a, ciatui gei-a po singba gapha hi-in, kul tungah a bate 
a zam hi. 

23Thal kap siemte in nasie tahin ama a do vua, amate in thal tawh kapin ama a 
genthei bawl uhi. 

24Hinanle a thal nem ngai loin a bante gang mama hi. Jacob’ Vanglien Pa’ khut, 
Israel Suongpi, Tuucingpa’ min, 

25ang hu ding na pa’ Pasien, thupha ang pie ding Vanglienpa, vantunga om 
thuphate, leinei a thuhna sunga thuphate, nawi le sul thuphate, na tungah ang 
pie hi. 

26Na pa’ thuphate pen kumtawn muolte’ thuphate, tawntung muoltangte’ 
thuphate sangin a lienzaw hi. Tua thuphate, Joseph’ lu tung, a sanggamte lahah 
a kituomkoi pa’ talpang tungah hing tu taheh. 

27Benjamin khu ngie gilkiel ahi a, zingmawngin a sa mat nawmvalin, nitah 
ciengin a matsa teng a hawm hi,” a ci hi. 

28Tam teng zosie Israel minam sawm le nite ahi vua, tam pen a pa un amate khat 
ciet tawh kituohin thupha a pieh kawma a kung vua a gen thute ahi hi. 

Jacob’ Sina le Kivuina 

29Tua ciengin ama in amate thuhilin a kung vuah, “Kei ka hi leh ka mite tawh a 
kigawm ding ka hi ta hi. Hit mi Ephron’ lolai-a suonghawm sungah ka pu ka pate 
tawh ei vuiton unlen, 

30tuami suonghawm khu Mamre nisuona lam Machpelah lomun Canaan gam 
sunga om ahi a, Abraham in hankhuh dinga a na leisa mun ahi hi. 

31Tua munah Abraham le a zi Sarah kivui hi; tua mun ma-ah Isaac le a zi Rebekah 
zong kivui hi; tuale keima in tua munah Leah ka na vui hi. 

32A lo le a sunga om suonghawm pen Hit-te kung pana kilei ahi hi,” a ci hi. 

33Jacob in a tate thuhil a man zaw ciengin a lupna tungah laitat a, a nukhia pen a 
husangin a mipite kung a zuon ta hi. 

Piencilna 50 

1Tua ciengin Joseph a pa tungah pua-in a pa kaa-in a nam hi. 

2Joseph in a pa luong a muot lo nadinga a bawl dingin zatui siemte thu a pie hi. 
Tuaci’n zatui siemte in Israel zatui a nu uhi; 

3amate in tami bawl nadingin ni sawmli sung hun a zang uhi, bang ding ahei cile 
tua khu zatui nu nadinga a kisam hun ahi hi. Tuale Egypt-te in ni sawm sagi sung 
ama kaa uhi. 

4Ama zieha kaana nite a tawp ciengin Joseph in Pharaoh’ innkuonte kungah, “Tu-
in na mai vuah maipha ka nga leh hepina tawh Pharaoh kungah tam bangin thu 
ei genpieh un: 

5Ka pa in ei kiciemsah hi; ama in, ‘Kei a si ding ka hi ta hi. Canaan leitanga keima 
dinga ka lemsa hankhuh sungah nei vui ding hi,’ ei ci hi. Tua ahi ziehin ka pa ka 
vui thei nadingin tu-in ei peitosah in; tua ciengin kang kilekia ding hi, ci hi, ei va 
cipieh ta un,” a ci hi. 

6Pharaoh in dawng a, “Peito-in ang kiciemsah bangin na pa va vui ta’n,” a ci hi. 

7Tuaci’n a pa vui dingin Joseph a peito hi. Ama tawh Pharaoh’ nasemte zosie, a 
innsung upate, le Egypt gam sunga upate zosie, 

8Joseph’ innkuonte zosie, a sanggamte, a pa’ innkuonte tawh zong a peito uhi. 
Gosheh gamah a tate uh, a tuuhonte uh, le a bawnghonte beh uh kinuasie hi. 

9Leengte le sakol galkapte tawh ama a peito hi. Amate a pawlcing mama uhi. 

10Jordan gun galkhat, Atad’ bucilna phuol a tun ciengun, khum munah 
nahpitahin a kap uhi; tuale ama in a pa ziehin ni sagi sung dana hun a zang hi. 

11Khum gama a teng Canaan-te in Atad’ bucilna phuola kaa le mau a mu ciengun, 
“Tam khu Egypt-te adinga a nasie mama kaa le mau ahi hi,” a ci uhi. Tua ahi 
ziehin khum mun pen Abel-Mizraim kici hi. Khum mun khu Jordan gun galkhat 
ahi hi. 

12Tuaci’n amate tunga a vaihlah bangin a tapate in a bawl uhi. 

13Amate in Canaan gamah ama a puo vua, Abraham in hankhuh dinga Hit mi 
Ephron’ kung pana a na leisa ahi Mamre nisuona lam Machpelah mun lolai-a 
suonghawm sungah a vui uhi. 

14A pa a vui zaw ciengin a sanggamte le a zawpito mi zosie tawh Egypt ah ama a 
kilekia hi. 

Joseph in A Sanggamte’ Mawna Maisah 

15A pa uh si zo ci a thei ciengun Joseph’ sanggamte in, “Joseph in eite ei lungsim 
puohin ama tunga i bawlsa uh khielnate a unpi-in ei thuhkia mawh leh maw?” a 
kici uhi. 

16Tuaci’n amate in Joseph kung a nai vua, “Na pa in a si masangin tam thuhilna 
ei nei a, 

17‘Joseph kungah tam bangin gen un: Na sanggamte in na tunga sietna ang bawl 
ziehun a khielnate uh maisah in, kang thum hi,’ a ci hi. Tua ahi ziehin tu-in hepina 
tawh na pa Pasien’ nasemte khielna ei maisah in,” a ci uhi. Amate in ama a hopi 
ciengun Joseph kap hi. 

18Tua ciengin a sanggamte zong kapin ama’ mai-ah a pua vua, “Tami munah na 
silate ka hi uhi,” a ci uhi. 

19Ahi vangin Joseph in a kung vuah, “Zau sih un! Kei Pasien muna om ka hi amah? 

20Note in kei siet nading na gel vangun, Pasien in tuni-a a sep bangin mi tampite’ 
hinna a humbih thei nadingin a hoi dinga a na gel ahi bo hi. 

21Tuaci’n zau sih ulen, keima in noma le na tate kang va ding hi,” a ci hi. Tam 
bang danin amate a lungnuomsah a, kamhlum no tawh amate a hopi hi. 

Joseph’ Hun Nukhia le A Sina 

(Heb 11:22) 

22Tuaci’n Joseph, ama le a pa’ innkuonte tawh Egypt gamah a teng uhi; tuale 
Joseph kum za le kum sawm a hing hi. 

23Joseph in Ephraim’ tate khang thumna dong mu hi; Manasseh’ tapa Machir’ 
tate zong Joseph’ khup tunga suoh ahi uhi. 

24Tua ciengin Joseph in a sanggamte kungah, “Kei a si ding ka hi ta hi; ahi vangin 
na kung vuah Pasien ang pei valon ding a, tuale ama in tami leitang panin 
Abraham, Isaac, le Jacob tunga a ciemsa leitangah note ang peipito ding hi,” a ci 
hi. 

25Tuaci’n Joseph in Israel-te kiciemsah a, “Na kung vuah Pasien ang pei ciengin 
tami mun panin ka gu ka tangte na puoto ding uhi,” a ci hi. 

26Kum za le kum sawm a phahin Joseph a si hi; ama zatui kinu a, Egypt gam sunga 
misi kuong khatah kikoi hi. 

Peikhietna 

Peikhietna 1 

1Tam teng pen Jacob tawh Egypt gama a zawhton, a innkuon ciet utawh ahi 
Israel’ tapate’ min ahi hi: 

2Reuben, Simeon, Levi, le Judah, 

3Isschar, Zebulun, le Benjamin, 

4Dan le Naphtali, Gad le Asher-te ahi hi. 

5Jacob pana a pieng zosie a unpi-in sawm sagi a pha hi. Joseph pen Egypt gamah 
a na om zo ta hi. 

6Tua ciengin Joseph, a sanggamte zosie, le tua khangmi zosie a si sieng uhi. 

7Ahi vangin Israel-te cipha-in tampi a pha uhi; amate tamin hat citahin a hat vua, 
tuaci’n gam sung teng a dim uhi. 

Israel-te Kibawlsie 

8Tu-in Egypt gamah Joseph a thei lo kumpi khat a khang hi. 

9Ama in a mite kungah, “En un, Israel mite ei sangin tam zaw-in zong a thahat 
zaw uhi. 

10Hing pei un, pilvang tahin amate bawl vai, tua banga i bawl sih leh amate ang 
pung ding a, gal le sa hing om leh ei do dingin i galte ang pawl ding vua, i gam 
panin ang taimang ding uhi. 

11Tua ahi ziehin thona-aana sepsahna tawh amate a gawt dingin a tung vuah 
nasem uhte a koi uhi. Amate in Pharaoh adingin ankholna khuopite ahi, Pithom 
le Rameses-te a lam uhi. 

12Hinanle a kibawlsiet ciengin amate tampi pha semsemin a kizelthang zaw vua, 
tuaci’n Egypt-te in Israel-te giing mama uhi. 

13Egypt-te in Israel-te na semsahin a gawgam mama vua, 

14buoncil nasep le a hamsa tehlei bawl nasep le lolai-a nasep namkim tawh a 
hinkhuo uh a genthei sah uhi. A sepsahna zosie vuah amate a gawgam mama uhi. 

15Egypt kumpipa in Hebrew naudomte, khat’ min Shiphrah, le adang khat’ min 
Puah a kicite kungah, 

16“Hebrew numeite nau na dop ciengun nausuona topha tungah a to nausen en 
unlen, tapa ahile that un; tanu ahileh na hinkhawi ding uhi,” a ci hi. 

17Ahi vangin naudomte in Pasien a giing uhi; amate in Egypt kumpipa thupieh 
mang loin nausen pasalte a hinkhawi uhi. 

18Tuaci’n Egypt kumpipa in naudomte hlansahin amate kungah, “Bang dinga 
tam bang na na sep vua, nausen pasalte na hinkhawi uh ahei?” a ci hi. 

19Naudomte in Pharaoh kungah, “Hebrew numeite pen Egypt numeite tawh 
kibang lo hi; bang ding ahei cile amate a thahat mama vua, naudomte tun 
masangin a na suoh zo ta uhi,” a ci uhi. 

20Tua ahi ziehin Pasien in naudomte a limbawl hi; tuale mite pungin a thahat 
mama uhi. 

21Naudomte in Pasien a giin ziehun amate tungah Pasien in innkuonte a pie hi. 

22Tua ciengin Pharaoh in ama’ mite zosie thupie a, “Hebrew-te sung panin a 
pieng tapa zosie Nile gun sungah na pai ding vua, ahi vangin tanu kici popo na 
hinkhawi ding uhi,” a ci hi. 

Peikhietna 2 

Moses’ Suona le A Khangno Hun 

(Heb 11:23) 

1Tu-in Levi’ suonte khat pei-in Levi numei khat zi-in a la hi. 

2Tua numei gai-in tapa khat a nei hi; ama in a deihuoi nausenno khat ahi hi, ci-a 
a mu ciengin tua nausen hla thum sung a phuol hi. 

3Ama in nausen a phuol zawh nawn lo ciengin pumpeng tawh kiphan law khat 
bawlin suong meihol nai le singnai tawh a zut hi; tua nu in law sungah nausen 
sielin gun gei-a pumpeng nawng lahah a koi hi. 

4Ama bang ang kilaw ei ci a thei nadingin a gamla mun khatah a sanggamnu a 
ding hi. 

5A kisil dingin Pharaoh’ tanu gunah a peisuh a, a nasemte gun gei-ah a vah uhi. 
Pharaoh’ tanu in pumpeng lahah law khat mu a, tua law a la dingin a nasem nu 
khat a sawl hi. 

6Ama in tua law a hon ciengin nausen mu hi. Tua nausen a kap hi. Ama in nausen 
a khuotuo a, “Tam pen Hebrew tate lahah khat hi ding hi,” a ci hi. 

7Tua ciengin a sanggamnu in Pharaoh’ tanu kungah, “ Kei va pei-in Hebrew 
numeite lahah naucing ding mi khat kang suipieh diei mah?” a ci hi. 

8Pharaoh’ tanu in ama kungah, “Hoi hi, va sui ta’n,” a ci hi. Tuaci’n ama kuonin a 
nausen’ nu hlan hi. 

9Pharaoh’ tanu in ama kungah, “Tami nausen la inlen kei adingin ei keppieh in, 
na thaman kang pie ding hi,” a ci hi. Tuaci’n tua numei in nausen la-in a kem hi. 

10Tua nausen a gol ciengin ama in Pharaoh’ tanu kungah a peipi a, tuaci’n ama’ 
ta dingin a la hi. Ama in tua nausen’ min Moses hisah hi. Azieh pen ama in, “Tui 
sung panin ama ka kaikhie hi,” a ci hi. 

Midian ah Moses Tai 

(Heb 11:24-25) 

11Ni khat, Moses a gol zaw ciengin a mite kungah pei-in a thona-aana a septe uh 
a mu hi. Egypt mi khat in a sanggam Hebrew mi khat a sat ama in mu hi. 

12Ama khuodah kawikawi a, mi koima mu lo ahi ziehin tua Egypt mipa thatin 
senel lahah a phuol hi. 

13A zing ni-a ang peikia ciengin ama in a kihau Hebrew mi ni a mu hi; a khielpa 
kungah, “Bang dinga na guolpa na vuoh ahiei?” a ci hi. 

14Ama in dawng a, “Ko tungah vaihawm thukhen dingin nang koi pen’ ang se 
ahiei? Egypt mipa na tha bangin kei ei tha sawm na hi amah?” a ci hi. Tua bepin 
Moses in, “Ka silbawl ei kithei hi ta,” ci-in ngaisunin a zau hi. 

15Pharaoh in tua thu a zah ciengin Moses tha dingin a sui hi. Ahi vangin Pharaoh 
kung panin Moses a taimang hi. Midian gamah tengin tuikhuh gei khatah a to hi. 

16Midian siempu pa in tanu sagi nei hi. Tui tawi dingin a pei vua, a pa uh’ 
ganhingte dawn dingin a tui-um te a dim uhi. 

17Ahi vangin tuucing pawlkhat pei-in amate a notmang uhi. Moses ding to-in 
amate a hu a, a tuuhonte uh tui a piehpieh hi. 

18A pa Reuel kungah a tun ciengun, “A bangci-a tuni-a hing hici tun bai na hi 
vuoi?” a ci hi. 

19Amate in, “Egypt mipa khat in tuucingte khut sung panin ei hunkhie a, ko 
adingin tui nangawn ei tawipiehin tuuhonte zongtui ei piehpieh hi,” a ci uhi. 

20Ama in a tanute kungah, “Ama hei sungah a om ei? Bang dinga tua mipa nang 
nuasie uh ahiei? An nehpi dingin va hlan ta un,” ci-in a sawl hi. 

21Tua mipa tawh opton ding Moses thukim a, tua pa in a tanu Zipporah tawh 
Moses a kinungsah hi. 

22Tua nu in tapa khat nei a, a min Gershom a phuo hi. Azieh pen ama in, “Kei 
gamdanga teng pemta ka hi ta hi,” a ci hi. 

23Hun sawtpi zaw ciengin Egypt kumpipa a si hi. A saltanna ziehun Israel-te 
kapin mau-in kiko uhi. A saltanna panun huna ngenin a kikona uh Pasien kung a 
tung hi. 

24Pasien in a tauna uh za a, Abraham, Isaac, le Jacob tawh a thuciemna a phawh 
hi. 

25Pasien in Israel-te a en a, tuale Pasien in amate a phawh hi. 

Peikhietna 3 

Sawlbawh Kuong Lahah Moses 

(Pei 6:2–7:7; 11:1-4; 12:35-36) 

1Moses in Midian-te’ siempu ahi a sungpa Jethro’ tuuhonte a cing hi. Ama in 
gamlah nitumna lamah a tuute peipi a, Pasien’ muol Horeb a tung hi. 

2Khum mun sawlbawh lah meikuong sung panin ama kungah TOPA’ vantungmi 
kilang hi; ama in a et leh tua sawlbawh kuong a, hinanle a katum sih hi. 

3Tua ciengin Moses in, “Kei va pei-in tami ka sil mu lamdang ka en ding a, bang 
dinga sawlbawh katum lo ahei ci ka va kan ding hi,” a ci hi. 

4A en dinga ama a peina TOPA in a mu bepin Pasien in sawlpang kawm panin ama 
hlan a, “Moses, Moses!” ci hi. Ama in, “Tanah om ing,” a ci hi. 

5Tua ciengin ama in, “Ei nai sin! Na kenga na kedapte sutdawh in, azieh pen tua 
na dinna mun khu mun siengtho ahi hi,” a ci hi. 

6Ama in, “Keima in na pa’ Pasien, Abraham’ Pasien, Isaac’ Pasien, le Jacob’ Pasien 
ka hi hi,” a cibe lai hi. Moses in Pasien a et ngam lo ziehin a mai a hum hi. 

7Tua ciengin TOPA in, “Egypt gama ka mite thuoh gimna ka mu zo ta hi; amate 
tunga nasem uhte ziehin keima in a kikona uh aw ka za zo hi. A thuoh uh gimnate 
ka thei a, 

8Egypt-te khut sung panin amate a hunkhie ding le khum gam panin a hoi a 
tanzau leitang, bawngnawi le khuoizu a luonna leitang, Canaan-te, Hit-te, Amor-
te, Perez-te, Hiv-te le Jebus-te’ opna munah amate a peipi dingin kang peisuh zo 
hi. 

9Tu-in ka kungah Israel-te kikona ang tung zo a, Egypt-te in amate a gawtna ka 
mu zo hi. 

10Tuaci’n hing pei-in Egypt panin ka mi Israel-te a peipi dingin Pharaoh kungah 
kang sawl ding hi,” a ci hi. 

11Ahi vangin Moses in Pasien kungah, “Kei koi ka hi a, Pharaoh kungah pei-in 
Egypt panin Israel-te va peipi ta ding ka hei?” a ci hi. 

12Ama in, “Nangma tawh kang omton ding hi; tami khu nangma ang sawl keima 
ka hina lim hi ding hi: Egypt panin Israel-te na peipi zaw ciengin tami muol 
tungah Pasien na bie ding hi,” a ci hi. 

Pasien’ Min Kipulah 

13Ahi vangin Moses in Pasien kungah, “Israel-te kungah pei inlen amate kungah, 
‘Na pate uh’ Pasien in na kung vuah ei sawl hi,’ vaci taleng amate in, ’A min bang 
ahei?’ ci-in ei dong uleh amate kungah bang ka gen ta diei?” a ci hi. 

14Pasien in Moses kungah, “KEIMA AHI KEIMA ka hi hi,” a ci hi. Ama in, “Israel-
te kungah, ‘KEIMA a kici pa in na kung vuah keima ei sawl hi,’ ci-in tam bangin 
na gen ding hi,” a cibe lai hi. 

15Pasien in zong Moses kungah, “Tam bangin Israel-te kungah, ‘TOPA, na pate uh’ 
Pasien, Abraham’ Pasien, Isaac’ Pasien, le Jacob’ Pasien in na kung vuah kei ei 
sawl hi,’ na ci ding uhi: Tam pen keima min’ hi tawntung ding a, tam pen khang 
tawntungin ei kilawna hi ding hi. 

16Pei-in Israel upate khawm inlen a kung vuah, “TOPA, na pu na pate uh’ Pasien, 
Abraham’ Pasien, Isaac’ Pasien le Jacob’ Pasien keima tungah ang kilah zo hi. 
Egypt gam sungah na tung vua ang kibawlna ka mu zo hi. 

17Egypt’ gimna panin Canaan-te, Hit-te, Amor-te, Perez-te, Hiv-te le Jebus-te’ 
leitang, bawngnawi le khuoizu luonna leitangah note kang peipito ding hi,’ ci hi,” 
va ci ta’n. 

18Amate in na thu ang ngai ding uhi; tuale Egypt kumpipa kungah nang le Israel 
upate pei-in ama kungah, “TOPA ahi Hebrew mite’ Pasien in kote ei kimupi zo hi; 
ka Pasien uh ahi TOPA tungah biehna ka lui thei nadingun ni thum peina 
gamlahah ei peisah in,’ va ci ta un. 

19Hizongle khut thahat khat’ paubawlna longal tawh Egypt kumpipa in note ang 
peisah lo ding lam ka thei hi. 

20Tuaci’n ka khut zahin tua sunga ka bawl ding na lamdangte tawh Egypt-te ka 
vatmai ding hi; tua zaw ciengin ama in note ang peisah ding hi. 

21Keima in Egypt-te muna-ah tam mihingte maipha ka pie ding hi. Na pei ciengun 
khut guoh tawh na pei sih ding uhi; 

22numei a kici poma in a vengte le a inn sunga zintungte kung panin ngun le 
kham tawh kibawl kizepnate le puonsil nihtente a ngen ding vua, na tapate le na 
tanute na silsah ding uhi; tua bangin note in Egypt-te’ van na lahpieh ding uhi,” 
a ci hi. 

Peikhietna 4 

A Lamdang Moses’ Vanglietna 

1Tua ciengin Moses in, “Ahi vangin amate in kei ei tahsang loin ahi sihle ka thu 
ei ngai sih hinlen, ‘Nangma kungah TOPA hing kilaa sih,’ ei ci mawh uleh bang ka 
law ta diei?” ci-in a dawng hi. 

2TOPA in ama kungah, “Na khut sunga khu bang ahiei?” a ci hi. Ama in, 
“Ciengkhut,” a ci hi. 

3Tuale ama in, “Tua khu tuolah sep vawi,” a ci hi. Tuaci’n ama in tua ciengkhut 
tuolah a sep leh gul khat a suoh hi; tuale ama kung panin Moses a nuakin hi. 

4Tua ciengin TOPA in Moses kungah, “Na khut zah inlen tua gul a mei-ah man in,” 
a ci hi. Tuaci’n a khut zahin gulpi a man le ama’ khut sungah ciengkhut khat a 
suoh hi. 

5“Tuaci’n amate in a tahsan thei nadingun nangma kungah TOPA, a Pasien uh ahi 
Abraham’ Pasien, Isaac’ Pasien le Jacob’ Pasien ang kilangzo hi,” a ci hi. 

6 TOPA in ama kungah, “Na puontuol kawmah na khut koi in,” khatvei a cikia hi. 
Ama in a puontuol kawmah a khut a koi hi; ama in a khut a lah ciengin a khut 
phah gawp a, vua bangin a ngo hi. 

7Tua ciengin Pasien in, “Na puontuol kawmah na khut koikia vawi,” a ci hi. 
Tuaci’n ama in a puontuol kawmah a khut koikia-in a khut a lakia leh a tahsa 
ngai ma bangin a omkia hi. 

8“Amate in nang ang tahsan sih vua, ahi sihle lim masa pen a thudon sih phiel ule 
zong lim nukhia pen tahsang kha thei ding uhi. 

9Tami lim ni tegel nangawn tahsang loin ang thudon sih uleh Nile gun panin tui 
halkhat la-in lei gawta lahah na sung ding hi; tuale Nile gun pana na lah ding tui 
pen lei gawta tungah sisan a suoh ding hi,” a ci hi. 

10Ahi vangin Moses in TOPA kungah, “Ka TOPA aw, tu masie ahi a, na sila pa nei 
hopi tu mama nangawnin ahi zongin kei mi dangnal ka hi ngai vawt sih hi; a 
muon ham vahuot le a lei awhpi ka hi bo hi,” a ci hi. 

11Tua ciengin TOPA in ama kungah, “Mihingte kam koi pieh ahiei? Koi in amate 
hamsah thei lo, ahi sihle bil bingsah, khuo musah, ahi sihle mit tawsah 
ahei? TOPA, ahi keima’ bawl hi lo amah? 

12Tu-in kuon inlen na kam tawh kang om ding a, na thugen ding kang hil ding 
hi,” a ci hi. 

13Hinanle ama in, “Ka TOPA aw, hing thum ing, midang khat sawl zaw in,” a ci hi. 

14Tua ciengin Moses tungah TOPA a sin so a, ama in, “Levi mi na sanggampa 
Aaron om hi lo amah? Ama in hoitahin thu a gen thei lam ka thei hi; tu nangawnin 
nang ang dawn dingin ama ang pei a, nangma ang mu ciengin a lung a nuom ding 
hi. 

15Nang in ama hopi-in a kam sungah thu na muom ding hi; nangma’ kam le ama’ 
kam tawh keima kang om ding a, na sep na bawl ding uh kang hil ding hi. 

16Ama in mite tungah nang adingin thu a gen ding hi; ama pen nang adingin na 
kamin ang pang ding a, nang zong ama adingin a Pasien bangin na pang ding hi. 

17Na khut sungah tami ciengkhut tawi inlen, tua tawh limte na bawl ding hi,” a 
ci hi. 

Egypt-ah Moses Kilekia 

18A sungpa Jethro kungah Moses peikia-in a kungah, “Hing thum ing, Egypt gama 
ka unaute a hing lai uh amah, a en dingin amate kungah ei hawsah in,” a ci hi. 
Tuale Jethro in Moses kungah, “Lungnuom tahin pei in,” a ci hi. 

19Midian gam sungah TOPA in Moses kungah, “Egypt gamah peikia in; azieh pen 
nangma ang tha sawm mi zosie si sieng zo hi,” a ci hi. 

20Tuaci’n Moses in a zi le a tapate a la a, laa tung khatah amate tuongsahin Egypt 
gamah a peikia uhi; tuale Moses in a khut sungah Pasien’ ciengkhut a tawi hi. 

21 TOPA in Moses kungah, “Egypt gamah na peikia ciengin Pharaoh mai-ah na sep 
thei dinga kang piehsa na lamdang zosie na bawl ding thei gige in; ahi vangin 
keima in a lungtang ka khausah ding a, tuaci’n mite a peisah sih ding hi. 

22Tua ciengin nangma in Pharaoh kungah, ‘TOPA in tam bangin ci hi: Israel ka 
tapa a tapen ahi hi. 

23Keima nang kungah, “Ama in kei ei bieh thei nadingin ka tapa peisah in,” kang 
ci hi. Ahi vangin nang in ama a pei ding na phal sih hi; tu-in keima in na tapa a 
tapen pa ka that ding hi,’ vaci ta’n,” a ci hi. 

24Lamkal mun khatah amate a zan gie vua, TOPA in Moses na dawnin ama tha 
ding a na hanciem hi. 

25Ahi vangin Zipporah in suonghiem khat la-in a tapa’ tep tanpieh a, tua tawh 
Moses’ keng thamin, “A mantahin nang pen kei tungah sisan tawh ka mopa na hi 
hi!” a ci hi. 

26Tuaci’n ama guohin a omsah hi. Tua ciengin ama in, “Teptanna hangin sisan 
tawh ka mopa na hi hi,” a ci hi. 

27 TOPA in Aaron kungah, “Moses dawn dingin gamlahah pei in,” a ci hi. Tuaci’n 
ama a pei hi; tuale ama in Pasien’ muolah ama mu-in a nam hi. 

28TOPA in ama a sawlna thu zosie le a bawl dinga a sawl limte zosie Moses in 
Aaron kungah a gen hi. 

29Tua ciengin Moses le Aaron pei-in Israel upate a unpi-in a kaikhawm uhi. 

30Aaron in Moses kungah TOPA gensa thu zosie a unpi-in a gen a, mite muna-ah 
limte a bawl hi. 



111 

 

 
Zo Bible 

© 2018 Bible Society of Myanmar. 
 

 
 

 

31Mite in a um uhi; TOPA in Israel-te a thudon lam za-in, a gentheina uh a mu lam 
a thei ciengun amate kunin Pasien a bie uhi. 

Peikhietna 5 

Butu Kihal Lo Tehlei 

1Tua zaw ciengin Pharaoh kungah Moses le Aaron a pei vua, “Israel 
Pasien TOPA in, ‘Senel gama kei kungah pawi khat a bawl thei nadingun ka mite 
peisah in,’ ci hi,” a ci uhi. 

2Ahi vangin Pharaoh in, “Ama thugen mangin Israel-te ka peisah na valia 
dingin TOPA kici pa khu koi ahiei? Tua TOPA ka thei kha vawt sih a, Israel-te zong 
ka peisah sih ding hi,” a ci hi. 

3Tua ciengin amate in, “Ka kung vuah Hebrew-te’ Pasien ang kihil hi; TOPA ka 
Pasien uh tungah biehpiehna ka lui thei nadingun ni thum khuolzinna senel 
gamah kote ei peisah in, tua ahi sihle ama in kote tungah pulnatna ahi sihle 
namsau ang tungsah ding hi,” a ci uhi. 

4Ahi vangin Egypt kumpipa in ama gel kungah, “Moses le Aaron aw, bang dinga 
mite na sem thei lo-a na koi gel ahei? Na nasep uh kisep khinkhian lel un!” a ci 
hi. 

5Pharaoh in a thugen zom a, “Tu-in gam mite sangin amate a tamzaw ta 
vua, hizongle amate nasep na khawlsah nuom lai uhi!” a ci hi. 

6Pharaoh in khum ni ma-in nasem uhte le nasem vante thu pie a, 

7“Masang lai bangin mite tungah tehlei bawl nading butu na pie nawn sih ding 
uhi; Peisah unlen amate ding butu khawmsah un. 

8Ahi vangin amate kungah masang lai-a a tehlei khenza ma na ngen ding uhi; a 
khen za ding uh khiem sih un, bangzieh ahei cile amate mi thada ahi uhi; tua 
ziehin amate in, “Ka Pasien uh kungah biehpiehna ka bawl thei nadingun ei 
peisah in,’ ci-in a kiko uhi. 

9Amate tungah nasep a hamsa zaw suon un; tua hile amate nasep kitahla-in zuou 
thu kigente a don ta sih ding uhi,” a ci hi. 

10Tuaci’n nasem uhte le mite’ nasep vante pei-in mite kungah, “Pharaoh in, ‘Butu 
kang pie ta sih ding hi. 

11Pei unlen na sui thei theina vuah kisui tawm ta un. Ahi vangin na nasep uh 
themkhat mama kikhiem lo ding hi,’ ci hi,” a ci uhi. 

12Tuaci’n butu tangin hampa khawm dingin Egypt gam zosie-ah mite a 
kikhenzah uhi. 

13Nasem uhte in kin ngaisutin, “Butu ang kipieh lai ma bangin nisiela nasep ding 
za ma uh zo un,” a ci uhi. 

14Pharaoh’ nasem uhte in Israel nasep vante kisat gawpin, “Bang dinga masang 
lam bangin zani le tuni-a man dinga ang kipie tehlei bawl zo lo na hi uh ahei?” 
ci-in amate kidong hi. 

15Tua ciengin Israel’ nasep vante pei-in Pharaoh kungah, “Bang dinga na 
nasemte tam banga na bawl tah lawm ahei? 

16Na nasemte butu ei kipie sih a, ahi vangin amate in ka kung vuah, ‘Tehlei bawl 
un!’ ei ci uhi. Na nasemte ei kisat dan en vawi! Na mite tungah na thuman sih hi,” 
a ci uhi. 

17Ama in, “Note na thasie uhi, na thasie uhi; tua ahi ziehin, “Pasien kungah 
biehna pie dingin ei peisah in,’ na ci uhi. 

18Tu-in pei unlen na sem un. Azieh pen butu ang kipie sih ding a, hizongle tehlei 
a mal ngaina za ma na bawl veve ding uhi,” a ci hi. 

19Amate in, “Ni sima na tehlei seh za uh khiem lo ding,” a ci ciengun Israel’ nasep 
vante in thu hamsa a tuo lam a kithei uhi. 

20Pharaoh kung panin a pei ciengun amate dawn dinga a na ngah Moses le Aaron 
tawh a kimu uhi. 

21Amate in, “TOPA in note hing enin thu hing khen taheh! Bangzieh ahei cile 
Pharaoh le a nasemte muna-ah ko a khiel nei suohsah vua, ko tha nadingin a khut 
sung vuah namsau khat na koi uhi,” a ci uhi. 

22Tua ciengin TOPA lamah Moses kihei kia-in,”TOPA aw, bang dinga tam mite na 
bawlsiet ahei? Bang dinga kei nei sawl gumsan ahei? 

23Pharaoh kungah na min tawh thu gen dinga ka pei masah lai-a kipanin ama in 
tam mite a bawlsie zo hi. Nang in na mite suotah nading bangma na bawl vawt 
sih hi,” a ci hi. 

Peikhietna 6 

Israel-te Hutkhiet ding Kigen 

(Pei 3:1–4:17) 

1Tua ciengin TOPA in Moses kung ah, “Tu-in Pharaoh tunga ka bawl ding na mu 
ding hi: Ama in a vanglien khut tawh amate a peisah valon ding hi; ama in a 
vanglien khut khat tawh a gam sung panin amate a notmang ding hi,” a ci hi. 

2Pasien in zong Moses hopi-in ama tungah tam bangci hi: “Keima TOPA ka hi hi. 

3Abraham, Isaac le Jacob-te tungah Vanglien Pasien-in ka kilang a, ahi vangin 
amate kungah ka min TOPA ci-in ka kitheisah sih hi. 

4Keima in pemta bangin a tenna uh Canaan leitang pieh dingin amate tawh 
thuciemna ka kipsah hi. 

5Keima in Egypt-te khut sungah saltang Israel-te’ mauna aw zong ka za zo a, ka 
kamciemna ka phawh zo hi. 

6Tua ahi ziehin Israel-te kungah, “Keima TOPA ka hi hi. Keima in Egypt-te’ vangih 
panin note kang hla ding a, amau’ sila hina panin kang suohta sah ding hi. Keima 
in a thahat a kizah ban le thukhenna nasep lien tawh kang tan ding hi. 

7Keima’ mi dingin note kang la ding a, na Pasien uh ka hi ding hi. Egypt mite’ 
vangih pana a suohta sah, TOPA ka hina uh note in na thei ding uhi. 

8Keima in Abraham, Isaac, le Jacob-te tungah pieh dinga ka ciemsa leitangah 
note kang peipi ding a, na luo dingun tua leitang kang pie ding hi. Keima 
in TOPA ka hi hi,’ ci-un,” a ci hi. 

9Moses in Israel-te kungah tam thu a gen hi. Ahi vangin a lungsim uh a 
kitapzanna le a gimsie a saltanna ziehun amate in Moses’ thugen a ngai sih uhi. 

10Tua ciengin TOPA in Moses kungah, 

11“Pei inlen a gam panin Israel-te a peisah nadingin Egypt kumpipa Pharaoh 
kungah va gen ta’n,” a ci hi. 

12Ahi vangin Moses in TOPA hopi a, “Israel-te in ka thugen a ngai sih uhi; tua ahi 
ziehin a dangnal lo kei thugen bangci bangin Pharaoh in ei ngai ding ahei?” a ci 
hi. 

13Tam bangin Egypt kumpipa Pharaoh le Israel-te tungtang thu TOPA in Moses 
le Aaron hopi a, Egypt gam panin Israel-te a hla nadingun amate thu a pie hi. 

Moses le Aaron’ Khangsimna 

(Pien 46:8-27) 

14Tam teng pen amahaw’ be lutangte ahi uhi: Israel’ tapa tapen Reuben’ tapate: 
Hanoch, Pallu, Hezron, le Carmi ahi hi; tam teng pen Reuben’ innkuonte ahi uhi. 

15Simeon tapate: Jemuel, Jamin, Ohad, Jachin, Zohar, le Canaan numei‘ tapa 
shaul ahi hi; tam teng pen Simeon’ innkuonte ahi uhi. 

16Tam teng pen a khang utawh kizui-in Levi tapate’ min ahi hi: Gershon, Kohath, 
le Merari ahi a, Levi kum za le kum sawmthum le sagi a hing hi. 

17Gershon tapate: amate’ innkuon ciet tawh kizui-in Libni le Shimei ahi hi. 

18Kohath’ tapate: Amram, Izhar, Hebron le Uzziel hi a, Kohath pen kum za le kum 
sawmthum le thum a hing hi. 

19Merari tapate: Mahli le Mushi ahi hi. Tam teng pen amau’ khang tawh kizui-in 
Levi’ innkuonte ahi uhi. 

20Amram in a pa’ sanggamnu Jochebed zi-in la a, tua nu in ama tawh Aaron le 
Moses nei hi. Amram kum za le kum sawmthum le sagi a hing hi. 

21Izhar tapate: Korah, Nepheg le Zichri ahi hi. 

22Uzziel’ tapate: Mishael, Elzaphan le Sithri ahi hi. 

23Aaron in Amminadab’ tanu, Nahshon’ sanggam nu Elisheba zi-in a la hi. Tua nu 
in ama tawh Nadab, Abihu, Eleazar le Ithamar nei hi. 

24Korah’ tapate: Assir, Elkanah le Abiasaph hi a, tam teng pen Korah-te’ 
innkuonte ahi hi. 

25Aaron’ tapa Eleazar in Putiel’ tanute khat zi-in a la hi. Tua nu in ama tawh 
Phinehas nei hi. Tam teng pen a innkuon kuonin Levi-te’ be lutangte ahi hi. 

26 TOPA in, “Egypt panin Israel-te a honhonin peikhiet pi in,” a cina mite pen tam 
Aaron le Moses-te ma ahi uhi. 

27Egypt panin Israel-te a kipeipi nading thu Egypt kumpipa Pharaoh tawh a kiho 
mite pen tam Moses le Aaron ma ahi hi. 

Moses le Aaron in Pasien’ Thupiehte Mang 

28Egypt gam sungah TOPA in Moses a hopi ni-in, 

29ama in, “Keima in TOPA ka hi hi. Nang tunga kang gen zosie Egypt kumpipa 
Pharaoh kungah gen in,” a ci hi. 

30Ahi vangin Moses in TOPA kungah, “En in, kei pen thugen siem lo mi ka hi hi. 
Bang dingin Pharaoh in kei thugen ei ngai ding ahei?” a ci hi. 

Peikhietna 7 

1 TOPA in Moses kungah, “En in, keima in Pharaoh tungah Pasien bangin nang 
kang bawl zo a, na sanggampa Aaron pen na kamsangpa hi ding hi. 

2Nang kang thupieh zosie na gen ding a, na sanggampa Aaron in ama’ leitang 
panin Israel-te a peisah nadingin Pharoah kungah a gen ding hi. 

3Ahi vangin Pharaoh’ lungtang ka khausah ding a, Egypt gamah ka limte le na 
lamdangte ka tamsah ding hi. 

4Pharaoh in na thu ang ngai lo ciengin keima in Egypt tungah ka khut ka nga ding 
a, thukhenna nasepna lienpite tawh ka mipi Israel-te a honhonin Egypt gam 
panin ka peipi ding hi. 

5Egypt-te lang khatah ka khut zahin amate sung panin keima in Israel-te ka 
peikhietpi ciengin Egypt-te in keima TOPA ka hina ei thei ding uhi,” a ci hi. 

6Tua bangin Moses le Aaron-te in a bawl uhi; TOPA’ thupieh bangin amate in a 
sem uhi. 

7Pharaoh tawh ama gel a kiho hunin Moses kum sawmgiet pha a, Aaron kum 
sawmgiet le kum thum pha hi. 

A Lamdang Aaron’ Ciengkhut 

(Pei 4:1-5) 

8 TOPA in Moses le Aaron kungah, 

9“Pharaoh in na kung vuah, ‘Na lamdang khat hing bawl un,’ ang ci ciengin 
nangma in Aaron kungah, ‘Na ciengkhut la inlen Pharaoh mai-ah sepsuh in, tua 
ciengkhut gul ang suoh ding hi,’ ci in,” a ci hi. 

10Tuaci’n Pharaoh kungah Moses le Aaron pei-in TOPA thupieh bangin a bawl 
uhi; Aaron in Pharaoh le a uliente mai-ah a ciengkhut a sepsuh a, gul khat a suoh 
hi. 

11Tua ciengin Pharaoh in mipilte le ai siemte hlan hi; Egypt mitphiel siemte in 
zong a siemna utawh tua bang lien ma-in a bawl thei uhi. 

12A ciengkhut ciet uh a sepsuh vua, tuate gul vive a suoh hi; ahi vangin Aaron’ 
ciengkhut in amau-a’ a valtum hi. 

13TOPA gensa bangin Pharaoh’ lungsim khauh lai a, ama in a thugen uh a ngai 
nuom sih hi. 

Gimna Khatna: Tui Sisan Suoh 

14Tua ciengin TOPA in Moses kungah, “Pharaoh’ lungtang khauh mama a, ama in 
mite peisah nuom lo hi. 

15Zingmawngin gunah Pharaoh a pei ciengin ama kungah pei in; ama tawh kimu 
dingin gun gei-ah ding inlen, gul a suoh ciengkhut pen ma na khut sungah tawi 
in. 

16Ama kungah, ‘Senel gamah keima ei bieh thei nadingun, “Ka mite peisah in, ci-
in a gen dingin Hebrew-te’ Pasien, TOPA in na kungah kei ei sawl hi,” ci-in gen in. 
Ahi vangin tu dongin ama’ thu na mang nai vaset sih hi. 

17Tua ahi ciengin TOPA in, “Keima TOPA ka hina tami tawh na thei ding hi,” ci hi. 
En in, ka khut sunga ciengkhut tawh Nile gun sunga tui ka sat ding a, tua tui sisan 
a suoh ding hi. 

18Gun sunga om ngate si-in, a gun mama uithan ding a, Egypt-te in Nile guntui a 
dawn thei sih ding uhi,’ ci in,” a ci hi. 

19TOPA in Moses kungah, “Aaron kungah, ‘Na ciengkhut la inlen tuate sisan a suo 
thei nadingin Egypt tuite uh tung, a gunte uh tung, a tuilamte uh tung, a tui 
tawdawhte uh tung le a buol zosie uh tungah na khut zah in; tuale Egypt 
gamsung zosie-ah sisan om ding a, sing beel le suong beel sung teng nangawnah 
sisan om ding hi,’ ci-in,” a ci hi. 

20Moses le Aaron in TOPA’ thupieh bang ma-in a bawl uhi. Ama in Pharaoh le a 
uliente muna-ah tua ciengkhut vihto-in gun sunga om tua tui sat a, gun sunga tui 
zosie sisan a suoh hi. 

21Gun sunga ngate a si sieng hi. Tua guntui khu a ui ziehin Egypt-te in tui a dawn 
thei sih uhi. Egypt gam mun zosie-ah sisan a dim hi. 

22Hinanle mitphiel siem Egypt mite in a siemna utawh tua bang lien ma-in bawl 
thei uhi; tuaci’n TOPA gensa bangin Pharaoh’ lungtang a khauh ngai bangin 
khauh a, a thu uh ngai lo hi. 

23Pharaoh kihei-in a inn sungah lut a, a lungsim sung nangawnah tam thu 
ngaisutin a nei nawn sih hi. 

24Amate in guntui a dawn thei lo ziehun Egypt-te zosie in Nile gun kimah dawn 
ding tui a to uhi. 

25 TOPA in Nile gun a sat zaw ni sagi pha ta hi. 

Peikhietna 8 

Gimna Nina: Uphawhte 

1 Tua ciengin TOPA in Moses kung ah, “Pharaoh kungah pei-in ama kungah, 
‘TOPA in tam bangci hi: “Amate in keima ei bieh thei nadingun ka mite peisah in. 

2Amate na peisah nuom sih leh uphawh tawh na gam buppi gimna kang pie ding 
hi. 

3Nile gun sungah uphawh a dim ding hi; na kumpi inn sung, na lupna inndan 
sung, na lupna tung, na uliente’ inn sung le na mipite’ inn sung, na lungthu tung 
ule na annel pawina kuong sung teng vuah ang lut ding hi. 

4Nangma tung, na mite tung le na ulien zosie tungah uphawhte ang kato ding hi,” 
ci hi,’ ci-in gen in,” a ci hi. 

5 TOPA in Moses kungah, “Aaron kungah, ‘Gunte, tui zawite, le buoltuite tungah 
na ciengkhut tawh na khut zah inlen, Egypt leitang tungah uphawhte katosah in,’ 
ci-in gen in,” a ci hi. 

6Tuaci’n Aaron in Egypt’ tuite tungah a khut a zah hi; tuale uphawhte kato a, 
Egypt leitang a tuommang hi. 

7Hinanle mitphiel siemte in a siemna utawh tua bang lien ma-in a bawl thei vua, 
Egypt leitang tungah uphawhte a katosah uhi. 

8Tua ciengin Pharaoh in Moses le Aaron hlanin, “Kei le ka mite kung panin 
uphawhte a lah nadingin TOPA kungah thu ngen un. TOPA kungah biehna lui 
dingin mite ka peisah ding hi,” a ci hi. 

9Moses in Pharaoh kungah, “Na kung pan le na innte panin uphawhte kihemin 
Nile gun sung behah a om den nadingin bang hun ciengin nang ading, na uliente 
ading le na mipite adingin thu hing ngetpieh ding ka hei, ei gen in,” a ci hi. 

10Ama in, ”Zing cieng,” a ci hi. Moses in, “TOPA kohaw’ Pasien tawh a kibang 
koima om lo hi, ci na thei nadingin na ci bang hi taheh! 

11Uphawhte in nang le na innte, na uliente le na mite ang peisan ding hi; Nile gun 
behah amate kinuasie ding hi,” a ci hi. 

12Tua ciengin Pharaoh kung pan Moses le Aaron a pei uhi; tuale Moses in 
Pharaoh tunga a tunsah uphawhte tawh kisai-in TOPA kungah a kiko hi. 

13TOPA in Moses ngetna bangin a bawl hi: Inn sung, innhuong sung, le lote lahah 
uphawhte a si hi. 

14Amate in a lom lomin tuate a khawm vua, gam sung teng a uithan sieng hi. 

15Pharaoh in a noptuom lam a mu ciengin a lungtang khausah a, TOPA gensa 
bangin amate’ thu ngai lo hi. 

Gimna Thumna: Gam thote 

16Tua ciengin TOPA in Moses kungah, “Aaron kungah, ‘Egypt gam buppi-ah gam 
tho a om nadingin na ciengkhut zah inlen leivui sat in,’ ci-in,” a ci hi. 

17Tuale amate in tua bang ma-in a bawl uhi; Aaron in a ciengkhut tawh a khut 
zahin leivui sat a, mihing tung le ganhing tungah a kibangin gam thote tu hi; 
Egypt gambuppi sunga leivui zosie gam tho a suoh sieng hi. 

18Mitphiel siemte in a phuolsel uh siemna tawh gam tho suosah ding a hanciem 
vangun a bawl thei sih uhi. Mihingte le ganhingte tungah gam tho a om hi. 

19Mitphiel siemte in Pharaoh kungah, “Tami khu Pasien’ khutme ahi bo hi!” a ci 
uhi. Hinanle Pharaoh’ lungsim khauh a, TOPA gensa bangin a thugen uh a ngai sih 
hi. 

Gimna Lina: Ankuong Thote 

20Tua ciengin TOPA in Moses kungah, “Zingmawng tho bai inlen, tuikhuh zuonin 
Pharaoh ang pei ciengin a mai-ah na kilah inlen ama kungah, ‘TOPA in tam bangin 
gen hi: Amate in keima ei bieh thei nadingun ka mite peisah in. 

21Tua bang hi loin ka mite na peisah nuom sih leh nang, na uliente, na mite tung 
le na inn sung tengah ankuong tho honpite kang hla ding hi; Egypt-te’ innte le 
tuate’ tenna leitang zong ankuong tho honpite tawh a kidim ding hi. 

22Ahi vangin tua ni ciengin tami leitangah kei TOPA ka hina na thei nadingun, ka 
mite tenna Goshen leitang ankuong tho honpite in a bop lo nadingin ka tuom koi 
ding hi. 

23Tua bangin ka mite le na mite kikalah kilamdanna khat ka bawl ding hi. Zing 
ciengin tam ciemtena ang om ding hi,” ci hi,’ ci-in gen in,” a ci hi. 

24TOPA in tua bang ma-in bawl a, ankuong tho honpite in Pharaoh’ inn sung le a 
uliente’ inn sung teng a bawm valuoi hi; ankuong thote ziehin Egypt gamsung 
zosie-ah leitang kisie hi. 

25Tua ciengin Pharaoh in Moses le Aaron hlanin ama in, “Pei un, tam gam sungah 
na Pasien uh tungah biehna lui un,” a ci hi. 

26Ahi vangin Moses in, ”Tua banga bawl ding pen dih lo hi; azieh pen ka TOPA ka 
Pasien uh kunga ka lui uh biehna pen Egypt-te adingin a kidahhuoi ahi hi. Egypt-
te muna-ah a kidah uh biehna lui uleng amate in suong tawh ei seplia lo ding uh 
amah? 

27Ni thum sung peina gamlahah pei-in, ama’ ei thupieh bangin TOPA ka Pasien uh 
kungah biehna ka va lui ding uhi,” a ci hi. 

28Tuaci’n Pharaoh in, ”Gamlapi-ah na pei sih ding po uleh gam lahah TOPA na 
Pasien uh tungah biehna lui dingin kang peisah ding hi. Kei adingin thu ei 
ngetpieh in,” a ci hi. 

29Tua ciengin Moses in, “Nangma kung panin ka pei zaw behin TOPA kungah thu 
ka ngen ding a, zing ciengin Pharaoh kung pan, a uliente kung pan le a mite kung 
panin ankuong tho honpite a leng mang sieng ding hi; TOPA kunga biehna a pie 
ding mite phal lona tawh Pharaoh hing zuoutat kia nawn poma sin,” a ci hi. 

30Tuaci’n Pharaoh kung pan Moses pei-in TOPA kungah thu a ngen hi. 

31TOPA in Moses’ nget bangin a pie a, Pharaoh kung, a uliente kung, le a mite kung 
panin ankuong tho honpite lengmangsahin khat zong a om nawn sih hi. 

32Ahi vangin Pharaoh in a lungtang khausah lai veve a, mite peisah nuom lo hi. 

Peikhietna 9 

Gimna Ngana: Ganhing Natna 

1Tua ciengin TOPA in Moses kungah, “Pharaoh kungah pei-in ama kungah, 
‘Hebrew-te’ Pasien TOPA in tam bangci hi: Amate in keima ei bieh thei nadingun 
ka mite peisah in. 

2Bangzieh ahei cile amate peisah nuom loin na tuhkon den leh, 

3TOPA’ banhat in na lozau-a a om ganhingte ahi, sakolte, laate, kalaohte, 
bawnghonte, le tuuhonte tungah pul natna tawh ang vatmai ding hi. 

4Hizongle Israel-a’ zosie khat beh a si lo nadingin Israel-te’ ganhingte le Egypt-
te’ ganhingte kikalah TOPA in kilamdanna khat a bawl ding hi,” ci hi, va ci ta’n,” a 
ci hi. 

5TOPA in hun khat se a, “Zing ciengin TOPA in gam sungah tami ang sem ding hi,” 
a ci hi. 

6A zing ciengin TOPA in tua bangin sem hi; Egypt-te’ ganhing zosie si sieng a, ahi 
vangin Israel-te’ ganhing khat zong si lo hi. 

7Pharaoh in thukante sawlin Israel-te’ ganhing khat zong a si lo lam thei hi. Ahi 
vangin Pharaoh’ lungtang khauh lai a, ama in mite peisah lo hi. 

Gimna Guhna: Uilut 

(Thkna 28:27) 

8Tua ciengin TOPA in Moses le Aaron kungah, “Meikhuh sunga vut na khut dimin 
ham unlen, Pharaoh muna-ah Moses in vantung lamah tua vut theto heh. 

9Tua khu Egypt gam buppi-ah leivui nel suoh ding a, Egypt gam buppi-ah mihing 
le ganhingte tungah uilut hima a suoh ding hi,” a ci hi. 

10Tuaci’n meikhuh panin ama gel in vut la-in Pharaoh’ mai-ah a ding vua, Moses 
in vantung lamah tua vut a theto leh tuate in mihingte le ganhingte tungah uilut 
hima naikul a piengsah hi. 

11Uilut hima ziehin Moses mai-ah mitphiel siemte a ding zo nawn sih uhi. Bang 
ding ahei cile mitphiel siemte le Egypt-te zosie in zong uilut a vei uhi. 

12Ahi vangin TOPA in Pharaoh’ lungtang khausah a, Moses kungah TOPA in a 
gensa ma bangin ama in a thu uh ngai lo hi. 

Gimna Sagina: Vanto le Gielpi 

13Tua ciengin TOPA in Moses kungah, “Zing ciengin thobai-inlen, Pharaoh mai-ah 
kipulahin ama kungah, ‘Hebrew-te’ Pasien, TOPA in tam bangci hi: Amate in 
keima ei bieh thei nadingun ka mite peisah in. 

14Bangzieh ahei cile leitung buppi-ah keima tawh a kibang koima khat beh om 
lo hi, ci na thei nadingin keima in tami hunin nang, na uliente, le na mite tungah 
ka pul natna zosie kang tungsah ding hi. 

15Azieh pen tu-in ka khut zahin pul natna tawh nang le na mite kang vatmai thei 
a, leitung panin zong kang sumai thei hi. 

16Hinanle nangma kang hinkhawina pen tam zieh ahi hi: Na tungah ka vanglietna 
kang lah nading le leitung buppi-ah ka min a kiphuongzah thei nading ahi hi. 

17Nang le nang na kiliensah lai vaset a, ka mite langbawlin a pei ding uh na phal 
sih hi. 

18Zing cieng tu bang hunin Egypt gam kisat huna kipan tuhun donga a kimu ngai 
nai lo, a nasie penpen gielpi ka kiesah ding hi. 

19Tua ahi ziehin mi sawl inlen lozau-a na ganhingte le na nei na lam zosie munbih 
khatah tuosah in; tuate tungah gielpi ang kieh ciengin kibuhna munah a kipeipi 
lo, lozau-a a om mihing ahi a, ganhing ahi zongin a si ding hi,’ ci-in gen in,” a ci 
hi. 

20Pharaoh’ uliente lahah TOPA’ kammal a zatah pawlkhat in munbih khatah a 
salte ule a ganhingte a nawtaisah uhi. 

21TOPA’ kammal a thusim lo mite in lozau-ah a salte ule a ganhingte a nuasie uhi. 

22 TOPA in Moses kungah, “Egypt gam sung zosie-a om mihing, ganhing le Egypt 
gamsung lote lahah a po singkung zosiete tungah gielpi a kieh thei nadingin 
vantung lamah na khut zah in,” a ci hi. 

23Tua ciengin vantung lamah Moses in a ciengkhut zah a, TOPA in van tosahin giel 
kiesah a, leitungah meikuong a kumsuh hi. TOPA in Egypt gamah gielpi kiesah hi. 

24Tuami laikimah gielpi le meikuong khawl loin phe lahlah a, gam khat ahi zaw 
a kipanin Egypt gamsung buppi-ah tam banga gielpi siehuoi a kie ngai nai sih hi. 

25Tumi gielpi in Egypt gambup sung lozau lahah a om na vannuoi, mihing le 
ganhing a ni-in a satpaai hi; gielpi in lozau-a kung zosie zong satpai a, lozau-a 
singkung zosie zong vattan hi. 

26Israel-te tenna Goshen gam behah gielpi kie lo hi. 

27Tua ciengin Pharaoh in mi sawlin Moses le Aaron a hlansah a, ama gel kungah, 
“Tun-in ahile kei ka khiel zo ta hi; keima le ka mipite ka khiel vua, TOPA a dih hi. 

28TOPA kungah thum un! Pasien’ vanto le giel kicing zo ta! Kang peisah ta ding 
vua, na thaam uh a ngai nawn sih hi,” a ci hi. 

29Moses in ama kungah, “Tam khuopi panin ka pusuo behin TOPA lamah ka khut 
ka zah ding hi. Leitung in TOPA-a’ ahi hi, ci-in na thei nadingin vanto khawlin 
gielpi veng ding hi. 

30Ahi vangin nang le na uliente in TOPA Pasien na giin nai vaset lo lam uh ka thei 
hi,” a ci hi. 

31(Tu-in anthul kungte le mangbuham kisie hi. Bang ding ahei cile mangbuhamte 
a vui laitah ahi a, anthul kungte a paa laitah ahi hi. 

32Ahi vangin mangbu le mangbumante kisie lo hi. Azieh pen tuate khangham nai 
lo hi.) 

33Tuaci’n Pharaoh kung panin khuopi pulamah Moses peikhie a, TOPA lamah a 
khut a zah ciengin vanto le gielpi khawl pai a, leitungah guo zu nawn lo hi. 

34Ahi vangin Pharaoh in guopi, gielpi le vanto a theu zo lam a mu ciengin ama 
khatvei khiel lai a, ama le a uliente in a lungtang uh a khausah uhi. 

35Tuaci’n TOPA in Moses tungtawnin a gensa bangin Pharaoh’ lungtang khausah 
a, Israel-te peisah lo hi. 

Peikhietna 10 

Gimna Gietna: Kauphete 

(Joel 1:2-4) 

1Tua ciengin TOPA in Moses kungah, “Pharaoh kungah va pei in; azieh pen amate 
lahah tami ka limte ka lah thei nading le 

2Egypt-te ka motbawlna le amate lahah bang limte bawl zo ka hei, ci thu na tate 
le na tute’ zaha na gen thei nading le, keima TOPA ka hi lam na thei nadingin ama’ 
lungtang le a uliente’ lungtang ka khausah hi,” a ci hi. 

3Tuaci’n Pharaoh kungah Moses le Aaron pei-in, “Hebrew-te’ Pasien, TOPA in 
tam bangci hi: ‘Ka mai-a nang kiniemkhieh ding bang tanvei niel sawm na hei? 
Amate in keima ei bieh thei nadingun ka mite peisah in. 

4Azieh pen ka mite pei ding na niel leh zing ciengin na gam sungah kauphe kang 
tungsah ding hi. 

5Koima in leitang a mu thei lo nadingin kauphete in lei maitang zosie tuommang 
ding uhi. Kauphe in giel khiehmawhte netum a, lozau-a na suon uh singkung 
zosie valtum sieng ding hi. 

6Na innsung, na ulien zosie’ innsung le Egypt-te zosie’ inn sungah leitunga a pien 
vua kipan tuni dongin na pu na pate in a mukhah ngai nai lo uh kauphete a dimin 
ang om ding hi,’ ci hi,” ci-in a gen hi. Tua ciengin ama kihei-in Pharaoh kung pan 
a pusuoh hi. 

7Pharaoh’ uliente in ama kungah, “Eite tungah tam mipa bang tanvei thangkam 
banga hing om ding ahei? Amate in a Pasien uh ahi TOPA a bieh thei nadingun 
mite peisah in. Egypt a kisiet lam a thei nai lo na hi amah?” ci uhi. 

8Tuaci’n Pharaoh kungah Moses le Aaron kipeipi kia a, ama in a kung vuah, “Pei 
unlen na TOPA na Pasien uh va bie ta un! Ahi vangin koi teng pei ding na hi uh 
ahei?” a ci hi. 

9Moses in, “Ka khangnote le ka khanghamte tawh ka pei ding uhi; ka tapate, ka 
tanute, ka ganhingte le ka bawnghonte utawh ka pei ding uhi, bangzieh ahei 
cile TOPA’ pawi ka kham ding uhi,” a ci hi. 

10Pharaoh in amate kungah, “Note tawh na naupangte kang peisah tah leh no 
tawh Pasien ang om tahtah hi ta ven! Keima in kang sieng genin, na lungsim sung 
vuah ngimna hoi lo na nei uhi. 

11Tua bang hi thei buong lo e! No pasal teng pei unlen, TOPA va bie ta un, azieh 
pen noma’ ang nget ahi hi,” a ci hi. Tuale Pharaoh kung panin amate kinotmang 
hi. 

12Tua ciengin TOPA in Moses kungah, “Egypt leitangah kauphete tu-in, gielpi’ 
khiehmawh kung zosie a neh thei nadingin Egypt leitang tungah na khut zah in,” 
a ci hi. 

13Tuaci’n Moses in Egypt leitang tungah a ciengkhut zah a, TOPA in khumi ni sun 
tungtawn le khumi ni zan tungtawnin leitang tungah nisuona hui a langsah hi; 
zingmawng ciengin nisuona hui in kauphete a puoh hi. 

14Nidang hunin a om ngai nai lo, bangma cih hunin zong a om ngai nawn lo ding, 
Egypt leitang tung zosie-ah kauphe honpi tung a, Egypt gam buppi-ah a om hi. 

15Leitang a miel zo ding za-in kauphete in lei maitang vannuoi a tuomcip hi; 
amate in gam sunga om kung zosie le gielpi’ khiehmawh singkung ga zosie a 
netum uhi; Egypt leitang tung zosie-ah gamlah singkungte hile kungnote hile a 
na dawng khat beh om lo hi. 

16Pharaoh in Moses le Aaron naw hlat a, “TOPA na Pasien uh’ tung le nogel tungah 
ka khiel zo hi. 

17Tu tung tami ka mawna ei maisah in. Ama in ka kung panin tami sina a lah 
nadingin na TOPA Pasien kungah thum in,” a ci hi. 

18Pharaoh kung panin ama pei-in TOPA kungah thu ngen hi. 

19TOPA in tuami nisuona huipi pen a hat mama nitumna huipi suohsah a, 
kauphete tawmangin San Tuipi denna-in nei hi; Egypt gam sungah kauphe khat 
zong om nawn lo hi. 

20Ahi vangin TOPA in Pharaoh’ lungtang khausah a, Israel-te peisah nuom lo hi. 

Gimna Kuona: Mutzin 

21Tua ciengin TOPA in Moses kungah, “Egypt leitang tungah khuomiel, a kitham 
thei za-a khuomiel a om thei nadingin vantung lamah na khut zah in,” a ci hi. 

22Tuaci’n Moses in vantung lamah a khut zah a, Egypt gam leitang zosie-ah 
nithum sung mutzin a tung hi. 

23Ni thum sung amate khatlekhat a kimu thei sih vua, a opna panun koima a 
pupiel thei sih hi; ahi vangin Israel-te’ tenna munah khuo a vah hi. 

24Tua ciengin Pharaoh in Moses hlanin, “Pei unlen TOPA va bie ta un. Na tuuhonte 
ule na bawnghonte uh beh nuasie un. Na tate uh nangawn zong na zawpi thei 
ding uhi,” a ci hi. 

25Ahi vangin Moses in, “TOPA ka Pasien uh’ tungah biehpiehnate le meihal 
biehnate nei piehsah lo phamaw hi. 

26Ka ganhingte uzong koma tawh a zawton lo phamaw a, ganhing kecin khat 
zong kinuasie thei lo ding hi, bangzieh ahei cile TOPA ka Pasien uh ka bieh 
nadingun tuate lah panin pawlkhat ka deitel ding uh phamaw hi. A mun ka tun 
masangun TOPA bieh nadingin bang pen zang ding ci ka thei nai sih uhi. 

27Hizongle TOPA in Pharaoh’ lungtang khausah a, a pei ding uh phal lo hi. 

28Tua ciengin Pharaoh in ama kungah, “Ka kung panin peimang ta’n! Ka mai nei 
mukia lo nadingin kidawm in. Azieh pen ka mai nei mu ni ni-in na si ding hi,” a 
ci hi. 

29Moses in, “Na gen bangin hi taheh! Na mai kang mu ngai nawn sih ding hi,” a ci 
hi. 

Peikhietna 11 

A Nukhia Pen Gimna Genkholna 

(Pei 3:21-22; 12:35-36) 

1 TOPA in Moses kungah, “Pharaoh le Egypt tungah gimna khat ka tungsah lai 
ding hi; tua zaw ciengin tam mun panin ama in note ang peisah ding hi. Ama in 
note ang peisah ciengin ang notmang sieng ding uhi. 

2Pasal poma in a vengte’ kung pan, numei poma in zong a vengte’ kung panin 
ngun le kham kizepnate a nget nadingun mite kungah gen in,” a ci hi. 

3Egypt-te muna-ah TOPA in mite maipha pie hi. Tua tham loin Moses mama zong 
Egypt leitang tung, Pharaoh’ uliente muna le mipite muna-ah mi thupi mama 
khat a suoh hi. 

4Moses in, “TOPA in tam bangin ci hi: Zankim pawlin Egypt gam muncin tengah 
ka pei ding hi. 

5Egypt gama tacil zosie, a kumpi topha tunga to Pharaoh’ tacil pen a kipan, an 
gawina nua-a om nasem numei’ tacil zosie, le ganhing lah panin tacil zosie si ding 
hi. 

6Tua ciengin Egypt gam buppi-ah bangma huna tua bang a om ngai lo, mai lamah 
zong a omkia ngai nawn lo ding kaana le mauna lienpi a om ding hi. 

7Ahi vangin TOPA in Egypt le Israel a tuom khen lenlon hi, ci na thei nadingun 
Israel-te, mihing hile ganhing hile, ui khat in zong kawh lo ding hi. 

8Tua ciengin keima kungah na uliente uh hing peisuhin, ka mai-ah ang lukun 
ding vua, ‘Nang le nangma ang zui mi zosie peidawh ta un,’ ang ci ding uhi. Tua 
ciengin kei ka pei ding hi,” a ci hi. Pharaoh’ kung panin a lungsosa-in peikhie hi. 

9 TOPA in Moses kungah, “Egypt-ah nalamdang ka tam bawl thei nadingin 
Pharaoh in na thu ang ngai sih ding hi,” a ci hi. 

10Pharaoh mai-ah Moses le Aaron in na lamdang tam teng a bawl uhi; ahi 
vangin TOPA in Pharaoh’ lungtang khausah a, a leitang panin Israel-te peisah lo 
hi. 

Peikhietna 12 

Amasa pen Peisan Pawi Kibawl 

(Gam 9:1-14; Thkna 16:1-8; Ezk 45:21-25) 

1Egypt gam sungah TOPA in Moses le Aaron kungah tam bangin gen hi: 

2Tami hla pen note dingin hla kipatna hi ding hi; note dingin kum khat sunga a 
hla masa pen hi ding hi 

3Israel mihon vannuoi kungah gen unlen, khumi hla ni sawm ni-in amate in a 
innkuon ciet vua dingin tuuno khat ta a la ding uhi. 

4Tuuno luong khat ne dinga innkuonmi a tawm seng leh, a kinaipi pen a vengte 
tawh tua luong khat kitang ding uhi; a ne ding mi phaza tawh kituohin tuuno sa 
kihawm ding hi. 

5Na tuuno uh paubaang lo, kum khat a cingsa apa khat hi ding hi; tuami adingin 
tuu ahi sihle keel khat popo na la thei ding uhi. 

6Tua tuuno, khumi hla ni sawm le ni li cieng dong na khum ding uhi; tua ciengin 
Israel mihon zosie in nitah lamin tuami gan go ding uhi. 

7Amate in a si kimkhat la-in a sunga a nehna uh inn kotkhah khuom nite le a 
bangtung zawl nu ding uhi. 

8Amate in khumi zan ma-in tuuno sa ne ding uhi; amate in mei-ah tua sa hangin 
tol saw lo anlum le tangkhate tawh me ding uhi. 

9Tua sa a sielin ahi sihle tui tawh huonin na ne sih ding vua, ahi vangin mei 
tungah a lu a kengte le a sungkuote na hang ding uhi. 

10Zingmawng dongin tuate khawnla khat beh na omsah sih ding uhi; zingmawng 
donga a kikhawngla popo na haltum ding uhi. 

11Na neh dan ding uh tam bang ahi hi: Na kawng uh kigahin na keng vuah kedap 
bunin, na khut vuah na ciengkhut uh na tawi ding uhi; tuale mallang tahin na ne 
ding uhi. Tuami khu TOPA’ Peisan Pawi ahi hi. 

12Azieh pen khum zanin Egypt leitang ka nawhsuoh ding a, Egypt leitang tunga 
om tacil zosie, mihingte le ganhingte a nipi-in ka vatmai ding hi; Egypt pasien-te 
zosie tungah thu ka khen ding hi: Keima TOPA ka hi hi. 

13Na tenna uh inn tunga sisan khu no adingin lim khat hi ding hi: Keima in sisan 
ka mu ciengin kang kalsan ding vua, Egypt leitang ka vatmai ciengin zong ang 
susie ding gimna na tung vuah ang tung sih ding hi. 

14Tami ni pen note dingin phawna ni hi ding hi. Note in TOPA tungah tuami ni 
pen pawi bawlna ni-in na zang ding uhi; na khang tungtawnun biehna ngaina kip 
khatin na nei zing ding uhi. 

15Ni sagi sung tol saw lo anlum na ne ding uhi; a ni masa ni-in na inn panun tol 
na hemdawh ding uhi, azieh pen mi khatpo in a ni masa panin a ni sagi ni dongin 
tol kisaw anlum a neh leh Israel sung panin kihemkhie ding hi. 

16A ni masa ni-in a siengtho kikhopna khat na nei ding uhi, tuale a ni sagi ni-in 
zong a siengtho kikhopna khat ma na nei ding uhi; mi zosie’ neh ding an na huon 
ding uh ci simlo, tua hun sung tengin bangma na kisem lo ding hi. 

17Tolsaw lo anlum pawi na bawl ding uhi, bang ding ahei cile tua ni ma-in keima 
in Egypt leitang panin na mihonte uh ka peipi hi: Na khang tawntungun tami ni 
pen biehna ngaina kip khatin na nei zing ding uhi. 

18A hla masa pen, a ni sawm le ni li ni panin ni sawmni le ni khat nitah dongin 
tol kisaw lo anlum na ne ding uhi. 

19Na inn sung vuah ni sagi sung tol kici kimukha lo ding hi; koipo, pemta ahi a, 
gammi ahi zongin tol kisaw a neh leh Israel mihonpi lah panin kihemkhie ding 
hi. 

20Tol kisaw poma na ne sih ding uhi; na tenna zosie vuah tol kisaw lo anlum na 
ne ding uhi. 

21Tua ciengin Moses in Israel upate zosie hlanin amate kungah, “Pei unlen, na 
innkuon vua dingin tuunote teelin peisan tuuno go un. 

22Hyssop’ na lomkhat la-in kuong sunga om sisan sungah die unlen, tua kuong 
sunga sisan tawh bangtung zawl le kotbieng khuom nite nu un. Zingmawng 
masangin koima in na inn kot pulam uh na kal sih ding uhi. 

23Bangzieh ahei cile Egypt-te vatmai dingin TOPA in ang nawh ding a, bangtung 
zawl le kotbieng khuom nite tunga sisan a mu ciengin TOPA in tuami kotpi a 

peisan ding a, na inn sung vuah note ang vatmai ding a susie pa a lutsah sih ding 
hi. 

24Note le na tapate in biehna ngaina kip khatin tami dan na zang zing ding uhi. 

25Note ang ciemsa bangin TOPA in ang pieh ding leitangah na tun ciengun tami 
sil bawldan na zui ding uhi. 

26Na tate un na kung vuah, ‘Tami sil kibawl bang a cinopna ahiei? ci-a ang dot 
ciengun, 

27‘Tami TOPA’ peisan biehpiehna ahi hi. Azieh pen ama in Egypt-te vatmai-in, ahi 
vangin ei innkuon teng ei hinkhawi lai a, Egypt gam sungah Israel’ innkuonte a 
peisan hi,’ na ci ding uhi,” a ci hi. Tuale mite lukunin Pasien a bie uhi. 

28 TOPA in Moses le Aaron a thupieh bangin Israel-te pei-in a gamta uhi. 

Gimna Sawmna: Tacilte Sina 

(Pei 11:1-10) 

29Zankim ciengin TOPA in Egypt gam sunga om tacil zosie, a kumpi topha tunga 
a to Pharaoh’ tacil-a kipan thongmiel sunga a om saltangte’ tacilte le ganhingte’ 
tacil zosie a vatmai hi. 

30Khumi zanin Pharaoh le a uliente le Egypt mi zosie a tho uhi; tuale Egypt gam 
sungah kaana lienpi a om hi. Azieh pen misi om lona inn khat zong om lo hi. 

31Tua ciengin ama in Moses le Aaron a zan thuta a, ama gel kungah, “Ding un, ka 
mite lah panin noma ni le Israel-te peikhie ta un! Pei unlen na gen 
bangun TOPA bie un. 

32Na gen bangun na tuuhonte ule na bawnghonte uh zawpi unlen peimang ta un. 
Kei zong thupha ei pie un!” a ci hi. 

Peikhietna: Rameses Panin Succoth 

33Manlang taha tua gam a nuasie nadingun Egypt-te in mite a hantawh uhi, azieh 
pen amate in, “I unpi vua a si sieng ding i hi ta uhi,” a ci uhi. 

34Tuaci’n mite in tol a kisaw masangin a annel lom uh la-in, puon tawh annel 
pawina a kuongte uh tunin a liengko tung vuah a puo uhi. 

35Moses in a kung vua a gen bangin Israel-te a gamta uhi; amate in Egypt-te kung 
pan ngun le kham kizepnate, le puonte a ngen uhi. 

36A ngette uh a pieh nadingun TOPA in Egypt-te’ muna-ah mite maipha pie hi. 
Israel-te in tua bangin Egypt mite’ na a tomgampieh uhi. 

37Numei le naupangte kisim lo, Rameses panin Succoth-ah Israel-te pasal tul 
zaguh keng tawh a pei uhi. 

38Minam kisawhal honpite, tuuhon le bawnghon, ganhing tampite zong amate 
tawh a peiton uhi. 

39Amate in Egypt pana a ken uh annel lom panin tol kisaw lo moh a em uhi; tuate 
pen tol kisaw lo ahi hi, azieh pen Egypt panin amate kinotmang a, khuongai man 
lo lienga ang pei ziehun a an neh ding uzong a guong man sih uhi. 

40Egypt-ah Israel-te a ten hun sung uh kum zali le kum sawmthum ahi hi. 

41Kum zali le kum sawmthum a cin tuami ni ma-in, Egypt leitang panin a unpi-
un TOPA’ mihonte a peikhie uhi. 

42Egypt leitang panin a peipi thei nadingun khum zan pen TOPA adingin zanha ni 
ahi hi. Israel-te zosie in a khang khangin khum zan pen TOPA adingin zanha zanin 
a tang zing ding uhi. 

Peisan Pawi Bawldan Ding Hilna 

(Pien 17:9-14; Pei 12:1-13) 

43 TOPA in Moses le Aaron kungah tam bangin gen hi: Tam pen Peisan pawi bawl 
dan ding ngaina kip ahi hi: Gamdang mi koima in tua khu a ne sih ding hi. 

44Ahi vangin a kileisa sila poma in tep a kitan zaw ciengin ne thei ding hi; 

45suoh le salte ahi sihle a kiciel nasemte in ne thei lo ding hi. 

46Tua pen inn khat sungah kine ding hi; inn pulamah a sa na pusuopi sih ding 
vua, a gu khat zong na tawngsah sih ding uhi. 

47Israel mihon buppi in tami pawi a bawl ding uhi. 

48Na tentonpi uh pemta khatpo in TOPA kungah peisan pawi a bawl nop leh a 
mipi pasal zosie a tep uh kitan ding hi; tua ciengin ama in tuami a bawl nadingin 
a kungah neh ding hi; tuolsung mi khat bangin ama kingaisun ding hi. Hizongle 
tep tan lote in ne thei lo ding ahi; 

49tuolsung mite le na lah vua a teng khuol mite adingin zui ding thukham khat 
beh om ding hi,” a ci hi. 

50 TOPA in Moses le Aaron a thupieh bangin Israel-te zosie in a bawl uhi. 

51Khumi ni ma-in TOPA in Egypt gam panin Israel-te a honhonin a peipi hi. 

Peikhietna 13 

1 TOPA in Moses kungah tam bangin gen hi: 

2Tacil zosie keima adingin siensuo un; Israel-te lahah mihing hitale ganhing 
hitale, naubu hong masa pen popo kei-a’ ahi hi. 

Tol Kisaw Lo Anlum Pawi 

(Pei 12:14-20) 

3Moses in mite kungah, “Na sal tanna Egypt gam panin na pei ni uh ahi tami ni 
phawh un, azieh pen TOPA in a thahat khut tawh khum mun panin note ang peipi 
hi; tol kisaw anlum kine lo ding hi. 

4Abib hla sung, tuni-a peikhie na hi uhi. 

5TOPA in pieh dinga na pu na pate kunga a na ciemsa bawngnawi le khuoizu 
luonna leitang, Canaan-te, Hit-te, Amor-te, Hiv-te le Jebus-te’ tenna leitangah ang 
peipi ciengin tami hla sungin tami na bawl ding uh ahi hi. 

6Ni sagi sung tol kisaw lo anlum na ne ding vua, a ni sagi ni-in TOPA adingin pawi 
khat om ding hi. 

7Ni sagi sung tol kisaw lo anlum kine ding hi. Na neisate sung vuah tol kisaw 
anlum kimu lo ding a, na tenna uh mun zosie-a na lah vuah zong tol kici kimukha 
lo ding hi. 

8Khum ni-in na tapate uh kungah, ‘Egypt panin ka peikhiet lai-in TOPA in kei 
adinga ei bawlpieh zieh ahi hi,’ ci-in na gen ding hi. 

9Na kam sung vuah TOPA’ thuhilna a op thei nadingin note dingin tami khu na 
khut tung vuah lim khat hi ding a, na talpang tung vuah phawna khat hi ding hi; 
azieh pen TOPA in a thahat khut tawh Egypt leitang panin note ang peipi hi. 

10A kise hunin kum khat pan kum khat, tami biehna ngaina kip na zui ding uhi. 

Tacil Siensuona 

11“Ama in note tung le na pu na pate uh tunga a ciemsa bangin TOPA in Canaan 
leitangah ang peipi hun cieng le na tung vuah tuami gam ang pieh ciengin, 

12TOPA adingin naubu hong masa zosie na tuomkoi ding uhi. Na ganhon uh tacil 
apa zosie TOPA-a’ hi ding hi. 

13Ahi vangin laa tacil poma tuuno khat tawh na tanh ding uhi; na tat sih uleh a 
ngawng na hiatawng ding uhi. Na tapate uh lah panin tacil poma na tanh ding 
uhi. 

14Mai lam hunah na tapa in tami bang a cinopna ahiei?’ ci-a ang dawh ciengin 
ama kungah, ‘Saltanna Egypt panin a thahat khut tawh TOPA in ei na peipi hi. 

15Pharaoh in lungkhauh tahin peisah ding ei na niel ciengin TOPA in Egypt gam 
sunga tacil zosie, mihing tacil le ganhing tacil zosie a thatgam hi. Tua ahi ziehin 
naubu hong masa apa zosie TOPA tungah biehpiehna-in ka pie hi, ahi vangin ka 
tapate sung pana a pieng tacil zosie ka tankia hi,’ na ci ding hi. 

16Tua khu na khut tungah lim bang hi ding a, na talpang tungah ciemtena 
lim bang hi ding hi. Azieh pen TOPA in a banhat tawh Egypt gam panin eite ei 
peipi hi,” a ci hi. 

Meii Khuom le Mei khuom 

(Pei 40:34-38; Gam 9:15-23; 1Kum 8:10-11) 

17Pharaoh in mite a peisah ciengin Philistia gam lam naizaw tamaleh, Pasien in 
tua lamah amate peipi lo hi; azieh pen Pasien in, ‘Mite in gal le sa tuoh uleh a 
lungsim uh kikhelin Egypt gamah kinuale thei kha ding uhi,” ci-in ngaisun hi. 

18Tuaci’n Pasien in San Tuipi lam manaw-in senel gam lamah mite a kuol peipi 
hi. Israel-te gal do dinga a kithawisa-in Egypt gam panin a peito uhi. 

19Joseph in, “Pasien in ang phawh kha valon ding vua, tua zaw ciengin tami mun 
panin ka gu ka tangte na puo ding uhi,” ci-in Israel-te kungah lipkhaphuoi 
kiciemna tawh a vaihlah ziehin Moses in Joseph’ gu le tangte a puo hi. 

20Succoth pan amate a ding vua, senel gam mong, Etham-ah giephuol a sat uhi. 

21A sun a zanin khuol a zin thei nadingun sunin lam lah ding meii khuom khat 
tawh, zanin khuovah pie ding mei khuom khat tawh, a mai vuah TOPA a pei hi. 

22Suna meii khuompi, le zana mei khuompi in mite mai ama’ opna mun lawi lo 
hi. 

Peikhietna 14 

San Tuipi Galkaina 

1Tua ciengin TOPA in Moses kungah tam bangin gen hi: 

2“Israel-te kinua hei-in Migdol le tuipi kikal, Pi-hahiroth mai, Baal-zephon gei-ah 
giephuol a sat ding gen in; tuipi gei, tuami gal khatah giephuol na sat ding hi. 

3Pharaoh in Israel-te tawh kisai-in, ‘Tami gam sungah amate vahvai-in senel gam 
in vuanelh zo ta hi,’ ci ding hi. 

4Pharaoh’ lungtang ka khausah ding a, amate a nuadel ding hi. Pharaoh le a 
galkap zosie tungtawnin minthanna ka nga ding hi; tuale Egypt-te in TOPA ka hi 
lam ei thei ding uhi,” a ci hi. Tua bang ma-in amate gamta uhi. 

5Mite taimang sieng zo ta hi, ci-in Egypt kumpipa kungah a kigen ciengin 
Pharaoh le a uliente’ lungsim kikhelin amate in, “I na ei seppieh Israel-te i peisah 
pen bangci gamtat mawh ta i hi uh ahei?” a kici uhi. 

6Tuaci’n ama in a leeng kithawisahin a galkapte a la hi; 

7a deiteel leng zaguh le Egypt leeng zosie a uhte tawh ama a kuonton hi. 

8TOPA in Egypt kumpi Pharaoh’ lungtang khauhsahin hangsan taha a pei Israel-
te a nuadel hi. 

9Egypt-te ahi Pharaoh’ sakolte, leengte, a leeng hawl zosie le a galkapte in amate 
a nuadel uhi; amate in tuipi gei-ah giephuol satin a opna uh ahi Pi-hahiroth khuo 
gei, Baal-zephon khuo mai-ah a pha uhi. 

10Pharaoh in amate a neh ciengin Israel-te a kinua hei vua, amate lamah Egypt 
mite a kuon uhi. A zau seng ziehun TOPA tungah Israel-te a kiko uhi. 

11Amate in Moses kungah, “Egypt gama han a op lo ziehin senel gama si dinga 
nei zawpi amah? Egypt gam pana nei peipina tawh ka tung vua bang teng bawl 
mawh na hei? 

12‘Ei ci opsah lel inlen Egypt-te’ na ei semsah in,’ ci-in Egypt gama na kunga kang 
gen pen uh tami thu ma hi lo amah? Azieh pen senel gama ka si sangun Egypt-te’ 
na ka sep uh kote dingin hoizaw ding hi,” a ci uhi. 

13Ahi vangin Moses in mite kungah, “Zau sih unlen ding kip un. Tuale en un, tuni-
in TOPA in note dinga ang sep ding a hutkhietna mu un; azieh pen tuni-a na mu 
uh Egypt-te na mukia ngai nawn sih ding uhi. 

14TOPA in note dingin gal ang simpieh ding a, tuaci’n na op hit hiet ding beh uh 
ahi hi,” a ci hi. 

15Tua ciengin TOPA in Moses kungah, “Bang dingin kei tunga hing kiko na hi uh 
ahei? Israel-te mainawtin a pei ding uh gen in. 

16Ahi vangin Israel-te in tuipi laikimah tuolgaw a tot thei nadingun na ciengkhut 
lamto inlen, tuipi tungah na khut zahin khenkhe in. 

17Tua ciengin Egypt-te’ lungtang ka khausah ding a, amate in ang del ding uhi; 
tuaci’n keima in Pharaoh le a galkap zosie, a sakol leengte, a leeng hawlte 
tungtawnin minthanna ka nga ding hi. 

18Pharaoh le a sakol leengte le a leeng hawlte tungtawnin minthanna ka nga 
ciengin Egypt-te in TOPA ka hi lam ei thei ding uhi,” a ci hi. 

19Tua ciengin Israel galkapte mai-a a pei Pasien’ vantungmi kikhinin amau’ nua-
ah a pei hi; a mai panun meii khuom kikhin a, a nua vuah a om hi. 

20Egypt galkapte le Israel galkapte kikal ah tua meii a pei hi; tuale tua munah 
meii le khuomiel omton a, tuami in zan khuomiel a tangsah hi; zan tawntungin 
khatlekhat kinai kha loin a om uhi. 

21Tua ciengin Moses in tuipi tungah a khut a zah hi. TOPA in zan tawntungin 
nisuona lam huipi hat tawh tuipi lemutsahin gamgaw a suohsah hi; tuale tua 
tuipi phal ni-in kikhen hi. 

22Amau’ ziet le vei-ah tuite kawm bangin omin tuipi tunga leigaw lahah Israel-te 
lam a pei uhi. 

23Egypt-te ahi Pharaoh’ sakolte zosie , a leengte le a leenghawlte in a nuadel vua, 
tuipi laikim amau’ nua-ah a pei uhi. 

24Zingmawng khuo va ciengin TOPA in mei le meii khuom sung panin Egypt 
galkapte ensuh a, Egypt galkapte patausah gawp hi. 

25Ama in a amau’ leengkangte a awsah ziehin hamsapi-in a hawl uhi. Egypt-te in, 
”Israel-te mai panin taimang ta vai, azieh pen TOPA in amate dingin Egypt-te a 
do hi,” a ci uhi. 

A Nuadelte Tui Sungah Kiesuh 

26Tua ciengin TOPA in Moses kungah, “Egypt-te tung, a leengte uh tung, le a leeng 
hawlte uh tungah tami tui ang luonkia nadingin tuipi tungah na khut zah in,” a ci 
hi. 

27Tuaci’n tuipi tungah Moses in a khut zah a, zingmawng khuo a va ciengin tua 
tuipi a luon ngai bangin a luongkia hi. Tua tuipi panin Egypt-te a tai 
ciengun TOPA in Egypt-te tuipi lam sena-in nei hi. 

28Tui peikia-in leengte, leeng hawlte le tuipi sunga amate a del Pharaoh’ galkapte 
a unpi-in tui in hlummang hi; amate khat zong suohta lo hi. 

29Ahi vangin tuipi laikim leigaw tungah Israel-te a pei vua, a ziet a vei vuah kawm 
bangin tuite a om hi. 

30Khum ni-in TOPA in Egypt-te khut sung pan Israel-te tam bangin na hunkhie hi; 
tuale Israel-te in gunpieu-a si Egypt-te a mu uhi. 

31Israel-te in Egypt-te tungah TOPA’ bawl nasepna lienpi a mu uhi. Tuaci’n mite 
in TOPA a giing vua, TOPA le a nasempa Moses a um uhi. 

Peikhietna 15 

Moses’ La 

(Pei 14:13-14; Late 78:12-14) 

1Tua ciengin Moses le Israel-te in TOPA kungah tami la a sa uhi: “TOPA tungah 
zeila sa vang, azieh pen vangnei tahin ama guol zo hi; sakolte le a tunga tuongte 
tuili lai-ah sepmang zo hi. 

2 TOPA khu ka zaitha le ka thahatna ahi a, ama ka hutdamna a suoh zo hi. Ama ka 
Pasien ahi a, ama ka phat ding hi. Keima in ka pa’ Pasien phatin ama ka liensah 
ding hi. 

3 TOPA khu galhang pa hi a; ama’ min khu TOPA ahi hi. 

4“Ama in tuipi sungah Pharaoh’ leengte le a galkapte sepsuh a, San Tuipi sungah 
ama’ deiteel uliente a tummang uhi. 

5Tuihuol in amate khucip a, suongtum bangin a thuhna munah amate a tumsuh 
uhi. 

6 TOPA aw, na zietlam khut khu thahat sil bawl theina hi a- TOPA aw, na zietlam 
khut in dogalte a vatmai hi. 

7A thupi na vanglietna tawh ang langbawlte na bungbulet hi; na lungthahna na 
lengsah a, tua in hampa bangin amate katumsah hi. 

8Na husan in tuipi li bang cingsahin, tuihuolpi zong cienphung bangin dingsah 
hi; tuili lai-a tui thuhte zong a khalh gawpsah hi. 

9Dogalte in, ‘Ka del ding a, ka nuaphah ding hi, gal vanlahte ka hawm ding a, tuate 
ka deizaza ka kitan ding hi. Ka namtem ka dawh ding a, amate ka khut tawh ka 
susie ding hi,’ a ci uhi. 

10Na hui tawh na sem ciengin tuipi in amate a tuomcip hi. Tuipi gimnei sungah 
amate ngentang bangin a tumsuh uhi. 

11“TOPA aw, pasien-te lahah nangma tawh kibang koi om ahei? Sienthona-ah a 
lien, thupina-ah a lipkhap huoi, na lamdangte a bawl, nangma tawh kibang koi 
om ahei? 

12Na zietlam khut na zah a, lei in amate a valtum hi. 

13“A tul ngai lo na itna tawh nangma in na tatsate na pui a; a siengtho na tenna 
munah na hatna tawh amate na pui hi. 

14Mite in za-in a kiling vua; Philistia gama tengte, lungkhamna in a tukon hi. 

15Tua ciengin Edom uhpite lungkie-in, Moab makaite zau-in a ling vua; Canaan 
gam sunga tengte zosie lungkhamin a tuisuoh uhi. 

16Amate tungah zauna le citutna a tung hi. TOPA aw, na mite in a kalsan masang, 
na tatsa mite in a kalsan masangin, na ban hat ziehin amate suongtum bangin 
pia loin om uhi. 

17 TOPA aw, na ten nadinga na bawlsa mun, TOPA aw, na khut tawh na phusa 
biehbuh ah, amate na pui a, nangma’ luo muol tungah amate na suon hi. 

18 TOPA khu kumtawnin a maang zing ding hi, ci-in la a sa uhi. 

19Pharaoh’ sakolte, a leengte le a leenghawlte tawh tuipi sungah a pei lai-
un TOPA in a tung vuah tuipi tuite luongsahkia hi; ahi vangin tuipi laikim leihul 
tungah Israel-te a pei uhi. 

Miriam’ La 

20Tua ciengin Aaron’ sanggamnu kamsang Miriam in a khutah tawm a tawi hi; 
numei zosie lamin a tawmte utawh a zui uhi. 

21Amate tungah Miriam in la sa hi: “TOPA kungah la sa un, azieh pen thupi tahin 
ama a guol zo hi. Ama in tuili lai-ah sakol le a hawlte a sepmang hi,” a ci hi. 

Tuikha Hlumsahkia 

22Tua ciengin Moses in San Tuipi pan Israel-te peipi a, Shur senel gam zuonin a 
pei uhi. Senel gamah nithum sung lam a pei vua, tui a mu sih uhi. 

23Marah a tun ciengun tui kha ahi ziehin Marah tui a dawn thei sih uhi. Tua ahi 
ziehin khum mun pen Marah ci-in a min kiphuo hi. 

24Moses tungah mite a phun vua, “Bang dawn ding i hi uh ahei?” a ci uhi. 

25TOPA kungah ama kiko a, TOPA in ama singthem khat lah hi; ama in tui sungah 
tua singthem a sep pai leh tuami tui a hlum pai hi. TOPA in khum munah amate 
dingin thukham khat le ngaina kip khat bawlin khumi munah amate a zelah hi. 

26Ama in, “TOPA na Pasien uh’ aw limtah ngai-in ama muna-ah a manin na semin 
a thupiehte na thudon vua, a thukhamte na zui uleh note tungah Egypt gama ka 
tunsah natnate khat zong kang tungsah sih ding hi; bangzieh ahei cile kei khu 
note ang damsah TOPA ka hi hi,” a ci hi. 

27Tua ciengin ciatui sawm le ni phulna le lutu kung sawm sagi a pona Elim ah a 
tung uhi; tuale amate in khum mun tui gei-ah giephuol a sat uhi. 

Peikhietna 16 

Vantung Pan Anlum 

1Elim panin Israel mihon vannuoi vai a ding uhi; tuale Egypt gam pan a dinkhiet 
zaw uh a hla nina ni sawm le ni nga ni-in Elim le Sinai kikala om Sin senel gamah 
Israel-te a tung uhi. 

2Senel gamah Israel mihon vannuoi in Moses le Aaron a phunsan uhi. 

3Israel-te in ama gel kungah, “Sabel phungah to-in khamtahin an ka neh lai-
un TOPA’ khutlumin Egypt leitangah na kisi tazaw uleng izaw; bang ding ahei cile 
a kikhawm tami mihon buppi kielsisah dinga tami senel gama nei peipi gel ahi 
hi,” a ci uhi. 

4Tua ciengin TOPA in Moses kungah, “Note dingin vantung panin anlum guo 
bangin ka zusah ding a, mite pei-in khumi ni-a a khamkhop ding uh anlum 
nisielin a luoh ding uhi. Tua bang danin amate in ka thuhil a zui uleh a zui lo uh 
ka zelah ding hi. 

5Tua anlum luoh dinga a kisah ciengun a ni guh ni-in nidanga a luo za uh a zani 
a luoh ding uhi,” a ci hi. 

6Tuaci’n Moses le Aaron in Israel-te zosie kungah, “Nitah ciengin TOPA pen Egypt 
gam pana note ang peipi pa ahi lam na thei ding uhi. 

7TOPA tunga na phunna uh ama in za zo ahi ziehin zingmawng 
ciengin TOPA’ vanglietna na mu ding uhi. Azieh pen ka tung vua na phunphun uh, 
ko bang hi mawh ka hi uh ahei?” a ci uhi. 

8Moses in, “A tunga na phunphun uh TOPA in za zo ahi ziehin TOPA in na tung 
vuah nitah cienga na neh dinguh sa, le zingmawng cienga khamtaha na neh ding 
uh an ang pieh ciengin kote bang ka hi uh ahei? Na phunphun uh pen kote tunga 
phun na hi sih vua, TOPA tunga phun na hi uhi,” a ci hi. 

9Tua ciengin Moses in Aaron kungah, “Israel mihon vannuoi tungah, ‘Ama in na 
phunna uh za zo a hi ziehin a nai-ah hing neh un,’ ci-in,” a ci hi. 

10Aaron in Israel mihonte a hopi laitahin gamlah a en vua, amate in mei 
lahah TOPA’ vanglietna a kilang hi. 

11TOPA in Moses kungah, 

12“Israel-te’ phunna ka za zo hi. Amate kungah, ‘Khuomut ciengin sa na ne ding 
vua, zingmawng ciengin khamtahin an na ne ding uhi; tua ciengin keima TOPA na 
Pasien uh ka hi lam nei thei ding uhi,’ ci-in,” a ci hi. 

13Nitah ciengin vamimte lengin giephuol khucip hi; zingmawngin giephuol 
kimah daicim a daldalin kie hi. 

14Daicim a kap ciengin senel gam lei maitang tungah a pa dihdeh a phal phala a 
om, vuakhal tawh a kibang na hoi khat a om hi. 

15Israel-te in a mu ciengun khatlekhat in, “Tam bang ahiei?” a kici uhi. Azieh pen 
amate in tua khu bang ahei ci a thei sih uhi. Moses in amate kungah, “Tami pen 
Pasien in na neh ding vua ang pieh an ahi hi. 

16TOPA’ thupieh tam bang ahi hi: ‘Na milipun tam an na dei zaza uh khawm ciet 
un. Na puonbuh sung vua mi phaza tawh kizui-in mi khat adingin omer khat ciet 
na khawm ding uhi,’ ci hi,” ci-in a gen hi. 

17Tua bang ma-in Israel-te a gamta vua, kimkhat in a tamzaw, kimkhat in a 
tawmzaw a khawm uhi. 

18Ahi vangin omer tawh a te ciengun a tampi khawmte-a’ dimval loin themno 
khat a khawmte-a’ zong cingla tuon lo hi; amate in a milipin a kisap za ciet a 
khawm uhi. 

19Moses in amate kungah, “Zingmawng dongin koima in tuate hen sih heh,” a ci 
hi. 

20Ahi vangin amate in Moses’ thugen a mang sih uhi; mi pawlkhat in zingmawng 
dongin tuate halkhat a hen vua, tuale than tu-in a ui sieng hi. Amate tungah 
Moses a lungthah hi. 

21Amate in zingmawng sielin a neh khop ding ciet uh a khawm uhi; ahi vangin ni 
a ham ciengin tuate zungmang sieng hi. 

22Amate in a ni guh ni-in an a zani, omer ni ciet a khawm uhi. Moses kungah 
mihon makai zosie pei-in a gen ciengun 

23Moses in amate kungah, “Tam khu TOPA’ ei thupieh ahi hi: ‘Zingcieng pen a 
lipkhap huoi tawlngah ni, TOPA dinga Sabbath siengtho ni ahi hi; na em nuom 
teng uh emin na huon nuom teng uh huon unlen, zingmawng dongin na khamval 
teng uh koicing un,’ ci hi,” a ci hi. 

24Tuaci’n amate in Moses’ thupieh bangin zingmawng dongin tuate a koicing uhi; 
tuale tuate pen ui zong ui loin than zong tu lo hi. 

25Moses in, “Tuni pen TOPA dinga sabbath ahi ziehin tuni-in tuate ne un; tuni-in 
gamlahah tuate na mu sih ding uhi. 

26Ni guh sung tuate na khawm ding uhi; ahi vangin a ni sagina sabbath ni-in 
bangma om lo ding hi,” a ci hi. 

27A ni sagi ni-in an khawm dingin mi pawlkhat a pei vua, bangma a mu mintah 
sih uhi. 

28TOPA in Moses kungah, “Ka thupiehte le ka thuhilte bang tanvei ei niel sawm 
na hi uh ahei? 

29En un! TOPA in na tung vuah sabbath ang pie zo ta hi, tua ahi ziehin ama in ni 
guh ni-in na tung vuah ni ni khom ding an ang pie hi; a koima po na opna ciet 
vuah om un; a ni sagi ni-in na opna panun heima pusuoh sih un,” a ci hi. 

30Tuaci’n a ni sagi ni-in mite a toi om uhi. 

31Israel innkuon in tua khu manna a ci uhi; tua khu nannan tang tawh kibangin 
a meel kang a, khuoizu tawh kibawl mopheng tawh kibang hi. 

32Moses in, “TOPA’ thupieh tami ahi hi: ‘Egypt leitang panin kang peipi lai-un 
amate in senel gamah note kang vana an a mu thei nadingun na khang 
tungtawnun tuate omer dim khat koicing sah un,’ ci hi,” ci-in a gen hi. 

33Moses in Aaron kungah, “Beel khat la-in tua sungah manna omer dim khat 
sung inlen, na khang tawntung vua a kikem zing dingin TOPA mai-ah tuate koi 
in,” a ci hi. 

34TOPA in Moses a thupiehsa bangin Aaron in thuciemna mai-ah kepcing dingin 
tuate koi hi. 

35A ten nading uh leitang a tun masang uh, kum sawmli sung Israel-te in manna 
a ne uhi; Canaan gamgi a tun masangun amate in manna a ne uhi. 

36Omer khat pen ephah khat’ sesawm-suo-sekhat ahi hi. 

Peikhietna 17 

Suongpi panin Tui 

(Gam 20:1-13) 

1 TOPA’ thupiehsa bangin Israel mi buppi Sin senel gam panin Israel mi buppi a 
banbanin khuol a zin uhi. Amate in Rephidim-ah giephuol a sat uhi, ahi vangin 
khum munah mite dawn ding tui om lo hi. 

2Moses tawh mite a kihau vua, “Ka dawn ding uh tui ei pie’n,” a ci uhi. Moses in 
a kung vuah, “Bang dinga kei nei phin uh ahei? Bang dinga TOPA na zelah uh 
ahei?” a ci hi. 

3Ahi vangin khum munah tui du-in mite a dangta uhi; tuale Moses tungah mite 
phunin, “Bang dinga dangta-a si dingin Egypt panin kote, ka tate ule ka ganhingte 
uh ei peitopi na hei,” a ci uhi. 

4Tuaci’n TOPA tungah Moses kiko a, “Tam mite bang ka law ta diei? Suong tawh 
ei seplia dinga kisa ahi ta uhi,” a ci hi. 

5TOPA in Moses kungah, “Israel upate pawlkhat zawpi inlen mite mai-ah pei in; 
na khut sungah Nile gun na satna ciengkhut tawi inlen pei in,” a ci hi. 

6Horeb-a suongpi tung na mai-ah keima ka na ding ding hi. Tua suongpi sat lacin 
mite dawn thei dingin tua suongpi panin tui ang phul ding hi. Israel upate muna-
ah tua bang ma-in Moses a gamta hi. 

7Ama in khum mun pen Massah le Meribah ci-in a min phuo hi, bang ding ahei 
cile Israel-te in, “Eite’ lahah TOPA a om amah, a om sih ahei,” ci-in a kihau vua, 
amate in TOPA a zelah uhi. 

Amalek-te in Israel Simin Lel. 

(Pien 14:7; Gam 13:29; 14:25) 

8Tua ciengin Amalek-te kuonin Rephidim-ah Israel-te tawh a kido uhi. 

9Moses in Joshua kungah, “Eite dingin mi pawlkhat teelin Amalek-te do dingin 
kuon in. Keima in zing ciengin ka khut sungah Pasien’ ciengkhut tawi-in muol 
dawnah ka ding ding hi,” a ci hi. 

10Tuaci’n Moses’ gensa ma bangin Joshua gamta a, muoldawn ah Moses, Aaron, 
le Hur-te a kato laitahun Amalek-te tawh a kido uhi. 

11Moses in a khut a sangkhai laisie Israel-te in a zo vua, a khut a niemkhieh 
ciengin Amalek-te in a zo uhi. 

12Ahi vangin Moses a khut a kham hi. Tuaci’n amate in suongtum khat la-in ama’ 
nei-ah a koi vua, tua suong tungah Moses a tosah uhi. Aaron le Hur-te, khat 
langkhatah, a khat a lang khatah pangin a khut gel a dom uhi; tuaci’n nitum cieng 
dongin a khut gel kipden hi. 

13Joshua in Amalek le ama’ mite namsau tawh a zo gawp hi. 

14Tua ciengin TOPA in Moses kung ah, “Ciemtena ahi dingin laibu sungah tami 
thu giel inlen, Joshua’ zahin tua thu sim in: Keima in vansin nei panin Amalek-te 
kiphawna ka phietmai ding hi,” a ci hi. 

15Moses in maitam khat lam a, tua khu TOPA in keima’ zawna diel ahi hi, ci-in a 
min phuo hi. 

16Ama in, “TOPA’ zawna diel tunga khut! TOPA in a khang khangin Amalek-te a do 
ding hi,” a ci hi. 

Peikhietna 18 

Jethro’ Thumopna 

(Thkna 1:9-18) 

1Pasien in Moses le a mi Israel-te dinga a sepna teng le, TOPA in Egypt panin 
Israel-te a peipina thu zosie Moses’ sungpa, Midian siempu Jethro in a unin a za 
sieng hi. 

2Moses in a zi Zipporah a peisah zaw ciengin a sungpa Jethro in ama le 

3a tapa nite a la hi. A khat pen’ min Gershom ahi hi. (azieh pen ama in, 
“Gamdangah pemta ka hi hi,” a ci hi.) 

4tuale adang khat’ min Eliezer ahi hi. (azieh pen ama in, “Ka pa’ Pasien in keima 
ei hupa ahi a, Pharoah’ namsau panin kei ei hun hi,” a ci hi). 

5Moses’ sungpa Jethro in senel gam Pasien’ muol tunga Moses in giephuol a 
satna mun, ama kungah Moses’ tapate le a zi a peipi hi. 

6Ama in Moses kungah, “Keima, na sungpa Jethro, na zi le na tapa gel tawh na 
kungah kang pei hi,” ci-in kam vaihlah hi. 

7A sungpa tawh kimu dingin Moses a pei hi; a mai-ah kunin ama nam hi; a ni 
tuohun dam ii ci-in kihopi-in puonbuh sungah a lut uhi. 

8Tua ciengin Moses in a sungpa kungah, TOPA in Israel-te a khuolna tawh 
Pharaoh le Egypt-te tunga a bawlsa zosie, amate in lampi-a a tuokhah uh 
hahsatna zosie le TOPA in amate a hutkhietna thu zosie a unpi-in a gen hi. 

9Egypt-te khut sung panin amate a hutkhietna, le Israel-te tunga TOPA in a bawl 
sil hoi bangkim ziehin Jethro a lungdam hi. 

10Jethro in, “Egypt-te le Pharaoh khut sung panin note ang hunkhie TOPA in 
thupha nga taheh. 

11TOPA pen pasien zosie sanga a lietzawh lam tu-in ka thei hi, azieh pen Egypt-
te in Israel-te tungah kiphatsahna tawh a gamtat lai-un amate na hunkhie hi,” a 
ci hi. 

12Moses’ sungpa Jethro in Pasien mai-ah meihal biehna le biehpiehnate a peipi 
hi; tuale Moses’ sungpa tawh Pasien mai-a an neton dingin Aaron le Israel upa 
zosie a pei uhi. 

13A zing ni-in mite tunga thu khen dingin Moses a to a, zingmawng panin nitah 
dongin a kimkotah mite a ding uhi. 

14Moses’ sungpa in mite dinga a sepna zosie a unpi-in a mu bepin ama in, “Mite 
dinga na nasep tami khu a bang bep ahiei? Nang ngentang mawh gumto-in na 
kimvelah bang dinga mite nitang tuma na dinsah ahei?” a ci hi. 

15Moses in a sungpa kungah, “Azieh pen Pasien’ deina kanin ka kungah mite ang 
pei uhi. 

16Kisietna khatpo a nei ciengun keima kungah amate ang pei-in khatlekhat 
kikalah thu ka khenpieh a, Pasien’ ngaina kipte le amate kungah ama’ dei lamte 
ka theisah hi,” a ci hi. 

17Moses’ sungpa in ama kungah, “Na nasep dan a hoi vawt sih hi. 

18Nangma le na mite, na ni tuohun na gim seng ding uhi. Bangzieh ahei cile nang 
adingin tua nasep gih luo hi; nang guohin na sem zo sih ding hi. 

19Tu-in ka kamteng ngai in. Thuhoi hing mop vangin, Pasien in nang hing om pi 
taheh! Mipi tangin Pasien mai-ah na ding ding a, Pasien mai-ah a kilung 
nopmawnate uh na tut ding hi; 

20Pasien’ ngaina kipte le a dei lamte amate na hil ding a, a vazin ding ule a na 
sepdan dingte uh na theisah ding hi. 

21Mipi lah panin Pasien a zatah mi, a muontah mi, guhgol a muda mi, na sem thei 
mipilte na sui ding hi; tua bang mite pen a tul, a za, a sawmnga, a sawmte tungah 
ulienin na koi ding hi. 

22Amate in mite’ thu khensah tawntung in. Thu thupi teng zosie na kungah 
kipuohsah inlen, ahi vangin thuneu bepte amau le amau khensah lel in. Tua hile 
nangma dingin ang baizaw deu ding a, amate in na vangih ang puohpi ding uhi. 

23Pasien’ sawl bangin tam banga na sep leh na puo zo ding a, tam mite zosie a 
inn ciet vuah lungnuomin a pei ding uhi,” a ci hi. 

24Tuaci’n Moses in a sungpa’ thu ngai-in a gen zosie a unin a bawl hi. 

25Moses in Israel zosie sung panin nasem thei mipilte teelin mipi tunga lutangte 
le, a tul, a za, a sawmnga, le a sawmte tunga vaihawm ulienin amate a koi hi. 

26Mite tungah amate in thu a khen tawntung uhi; Moses kungah thuhahsate beh 
a tut vua, ahi vangin thuneu bepte amate in a khentawm uhi. 

27Tua ciengin Moses in a sungpa peisah a, a gamah ama a peikia hi. 

Peikhietna 19 

Sinai Muolah Israel-te Tung 

(Thkna 5:1-22) 

1Egypt leitang panin Israel-te a peikhiet zaw uh a hla thumna khum ni ma-in 
amate Sinai senel gam a tung uhi. 

2Rephidim panin amate khuolzinin Sinai senel gamah a lut vua, tua senel gamah 
giephuol a sat uhi; Israel-te in khumi muna muol mai-ah giephuol a sat uhi. 

3Tua ciengin Pasien kungah Moses peito hi; TOPA in muol panin ama lhanin ama 
kungah, “Jacob’ innkuonte le Israel-te kungah tam bangin na gen ding hi: 

4Egypt-te tunga ka bawlna le muvanlai’ hla tungah hing puo-in ka kunga kang 
tut na mu zo ta uhi. 

5Tua ahi ziehin tu-in ka thu mangin ka thuciemna na zui uleh mi namcin lah 
panin keima’ gou nei manpha na hi ding uhi. A tahtahin leitung vannuoi keima- 
a’ hi a, 

6hinanle note na hi ule keima dingin siempu minam, le minam siengtho na hi 
ding uhi. Tam teng khu Israel-te kunga na gen ding uh thute ahi hi,” a ci hi. 

7Tuaci’n Moses pei-in mipi upate hlan a, TOPA in ama a thupieh tam thu zosie 
amate mai-ah a sung hi. 

8Mi zosie in, “TOPA’ gensa poma ka sem ding uhi,” ci-in lung kituohin a dawng 
uhi. Moses in TOPA kungah mite’ thugente a tut hi. 

9Tua ciengin TOPA in Moses kungah, “Kang hopi ciengin mite in a zah thei nading 
ule ang muon zing nadingun na kunga meii sapi sungah kang pei ding hi,” a ci hi. 

Mite Kisiensuo 

TOPA kungah Moses in mite’ thugente a gen ciengin, 

10TOPA in Moses kungah, “Mite kungah va pei ta’nlen tuni le zing sung tengin 
amate siensuo in. A puonsilte uh sawpsah inlen, 

11a ni thum ni adingin kithawisah in, bangzieh ahei cile a ni thum ni-in mi zosie’ 
mu-in Sinai muol tungah TOPA ang kumsuh ding hi. 

12Mite adingin a kimvelah dai na kai ding a, ‘Muol tungah kato loin, a muolmong 
zong na thamkhah lo nadingun kidawm un. Tua muol a thamkha poma kithat 
ding hi. 

13Koima’ khut in ama thamkha lo ding a, ahi vangin suong tawh ama kiseplia-in 
ahi sihle thaltangte tawh ama kikaplia ding hi; ganhing hile mihing hile 
kihinkhawi lo ding hi,’ na ci ding hi. Pengkul sawt veipi a kimut ciengin muol 
tungah amate a kato ding uhi,” a ci hi. 

14Tuaci’n muol tung panin mite kungah Moses kumsuh hi. Ama in mite siensuo 
a, amate in a puonte a sawp uhi. 

15Ama in mite kungah, “A ni thum ni adingin kithawi un; numei gei-ah pei sih 
un,” a ci hi. 

16A ni thum ni zingmawngin van to-in tun phe a, muol tungah meii sapi a om hi. 
Pengkul kimut gin a ngai seng ziehin giephuol a om mi zosie a citun uhi. 

17Pasien tawh kimu dingin giephuol panin Moses in mite a zawpi hi. Muol bulah 
amate a ding uhi. 

18Tu-in mei sung tua muol tungah TOPA a kumsuh ziehin meikhu in Sinai Muol a 
tuommang hi; meikhuh sunga meikhu bangin a tung lamah meikhu kileh to a, 
tua laitahin tua muol buppi nahpitahin kiling hi. 

19Pengkul aw a nah gin semsem laitahin Moses in hopi a, Pasien in vanto lahah 
ama a dawng hi. 

20Sinai muol vumah TOPA a kumsuh ciengin muol tungah TOPA in Moses hlan a, 
tuale Moses a peito hi. 

21Tua ciengin TOPA in Moses kungah, “Kumsuh inlen, TOPA en dingin mite in tua 
daithaw a kansan lo nadingun va hilkhol ta’n; tua hi sihle amate lah panin mi 
tampi in a silaw ding uhi. 

22TOPA lam a neh siempute na ngawn zong kisiensuo tawmsah in. Tua ahi sihle 
amate tungah TOPA lungthah ding hi,” a ci hi. 

23Moses in TOPA kungah, “Sinai muol tungah mite kikato sah lo hi; azieh pen 
nang mama in kote nei hilkhol a, ‘Muol kimvelah dai kai inlen siengthosah in,’ 
nei ci hi,” a ci hi. 

24TOPA in ama kungah, “Kumsuh inlen Aaron hing zawpito in; ahi vangin 
siempute ahi a, mite ahi zongin TOPA kunga pei dingin daithaw hing kalsah sin; 
a tua ci teitei uleh a tung vuah ama lungthah ding hi,” a ci hi. 

25Tuaci’n mipi lamah Moses kumsuhin a kung vuah a gen hi. 

Peikhietna 20 

Thupieh Sawmte 

1Tua ciengin Pasien in tam thu teng a gen hi: 

2Kei pen saltanna gam Egypt pana ang peipi TOPA na Pasien uh ka hi hi; 

3keima mai-ah pasien dangte na nei sih ding uhi. 

4Noma adingin tung lama vantung hile, nei-a leitung hile, leisiet nei-a om tuisung 
hile a om na khat popo tawh a kisun milim na bawl sih ding uhi. 

5Tuate mai-ah na kun sih ding vua, tuate na bie sih ding uhi; bang ding ahei cile 
kei pen note’ TOPA Pasien, a thangsie Pasien ka hi a, kei ei nuolte tungah a pate 
uh’ khielna, a khang thumna le a khang lina dongin, a tate uh tungah dan a pie 
Pasien ka hi hi, 

6ahi vangin keima ei it a, ka thupieh a zui mite’ suonlehlah tungah khang tul 
khatna dongin itna kip a lah pa ka hi hi. 

7 TOPA na Pasien uh’ min a sie lamin na zang sih ding uhi, azieh pen ama’ min a 
zang khiel poma TOPA in maw pengsah lo ding hi. 

8Sabbath ni phawh unlen a siengtho-in tang un. 

9Ni guh sungin na nasep ding zosie uh na sem ding uhi. 

10Ahi vangin a ni sagi ni pen TOPA na Pasien uh’ sabbath ni ahi hi. Nang, na tapa, 
na tanu, na sila pa, na sila nu, na ganhingte ahi sihle na khuo sung vua pemtate 
in bangma na na sem sih ding uhi. 

11Bangzieh ahei cile ni guh sungin TOPA in van le lei, tuipi le tuate sunga a om sil 
zosie bawl hi, hinanle a ni sagi ni-in a tawlnga hi; tua ziehin TOPA in sabbath ni 
thupha pie-in siengthosah hi. 

12 TOPA na Pasien un na tung vua ang pieh leitangah na hin sawt thei nadingun 
na nu le na pa zatah un. 

13Mi na that sih ding uhi. 

14Ang na kawm sih ding uhi. 

15Na na gu sih ding uhi. 

16Na vengte lang khatah a manlo teci na pang sih ding uhi. 

17Na vengte’ inn na deigaw sih ding uhi; na vengte’ zi hile, a sila pasal hile, a sila 
numei hile, a bawngtang hile, a laa hile, na vengte’ na khat popo na deigaw sih 
ding uhi. 

18Mi zosie in vanto le tunphe, pengkul gin, le muola meikhu a mu ciengun zau-
in a ling vua, gamlapi-ah a ding uhi. 

19tuale Moses kungah, “Kote ei hopi in, na thugen ka ngai ding uhi. Ahi vangin 
Pasien in ei hopi sah sin. Nei hopi sah mawh leh ka si ta ding uhi,” a ci hi. 

20Moses in mite kungah, “Zau sih un. Bang ding ahei cile ama zahtahin na maw 
lo nadingun note zelah dinga Pasien ang pei ahi zaw hi,” a ci hi. 

21Tua ciengin Moses in Pasien’ opna khuomiel sapi lam a neh laitahin a gamla-
ah mite a ding uhi. 

Maitam tawh Kisai Thukham 

22 TOPA in Moses kungah tam bangin gen hi: Israel-te kungah tam bangin na gen 
ding hi: “Vantung panin kang hopina noma ma in na thei zo uhi. 

23Kei tawh kopin ngun pasien-te na bawl sih ding vua, noma adingin kham 
pasien-te zong na bawl sih ding uhi. 

24Keima dingin lei maitam khat beh na bawl uh a ngai a, tuami tungah na meihal 
biehnate ule thunuoma na biehnate uh ahi na tuute ule na bawngtangte utawh 
biehpiehna pie un; ka min ka kiphawsahna muncin tenga na kung vuah keima 
hing pei-in thupha kang pie ding hi. 

25Ahi vangin keima dingin suong maitam khat nei bawlpieh vua ahile tua khu a 
kisehsa suongte tawh na bawl sih ding uh; azieh pen tua tungah na sekhu utawh 
na suhkhah uleh a buasah na hi ta uhi. 

26Na guohtang opna teng uh a kidaw lo nadingin ka maitam tungah kalei tawh 
na kato sih ding uhi,” a ci hi. 

Peikhietna 21 

Silate tawh Kisai Thukham 

(Thkna 15:12-18) 

1Tam teng pen amate mai-a na pieh ding biehna ngaina kipte ahi hi: 

2Hebrew mi sila khat na lei ciengin ama in kum guh sung na sem ding a, ahi 
vangin kum sagi a cin ciengin leibat nei loin a suota-in pei ding hi. 

3Ama guoha ang pei ahile ama guoh ma-in peikhie kia ding hi; zi neisa-a ang pei 
ahile a zi tawh ama peikhie ding hi. 

4A pupa in ama zi khat guon a, tua nu in ama tawh tapate ahi a, tanute ahi zongin 
a nei leh, a zi le a tate pen a pupa-a’ hi ding a, a guohtangin ama a pei ding hi. 

5Ahi vangin sila pa in, “Ka pupa, ka zi, le ka tate ka it ka ngai hi. A suohta-in ka 
pei sih ding hi,” a ci leh 

6a pupa in Pasien mai-ah ama peipi ding hi. Kotpi-ah ahi a, kotpi khuom-ah ahi 
zongin ama kipeipi ding hi; tuale a pupa in siatul khat tawh a bil vupieh ding hi; 
tuale ama in a hin sung tungtawnin ama’ na a sem ding hi. 

7Pasal khat in a tanu sila-in a zua leh tua nu pen sila pasalte pei bangin pei lo 
ding hi. 

8Ama dinga a sekholsa tua numei in a pupa a lungkimsah sih leh, ama in tua nu 
kitansah ding hi; ama in a dih lopi-in tua nu a na bawl ziehin gamdang mite 
tungah zua theina thu nei lo ding hi. 

9Ama in a tapa’ zi dinga tua nu a sesa ahile a tanu khat bangin tua nu bawl ding 
hi. 

10Ama in zi dang khat a lah leh a zi masa’ nga ding hamphatnate ahi a anneh, a 
puonsil le a anglum piehnate a khiem tuon sih ding hi. 

11Ama in tua nu dingin tam thu thum teng a bawl sih leh leibat nei lo, sum pieh 
kul loin pei thei ding hi. 

Tatsietna tawh Kisai Thukham 

12Mi khat satin a sisah poma kithat ding hi. 

13Tua khu a sawmhlim ahi sih a, Pasien’ nasepna tawh a pieng ahi zawh leh tuol 
thatpa a tai thei nading note dingin mun khat ka koi ding hi. 

14Ahi vangin mi khat in midang khat tha sawmin a kihaupi a, lebawlna tawh tua 
pa a tha leh thalia pai dingin ka maitam panin tua mithat pa na kaiphit ding uhi. 

15A pa hile a nu hile a vuo poma kithat ding hi. 

16Mi khat a gu poma, tua a kigu mipa a kizua zosa ahi a, ama kunga omlai ahi 
zongin kithat ding hi. 

17A pa ahi sihle a nu samsie poma kithat ding hi. 

18Mite kihau a, khat in adang khat suong tawh sepin, ahi sihle a khuttum tawh a 
tup a, a mi suhkhah pa a si lo vangin lupmun tung ngahin omin, 

19ahi vangin ama pongdawh kia a, ciengkhut tawh a pulam a vakhiet kawi zo leh, 
a liempa’ a thasup hun tangin sum pie-in a dam dongin a kep ding ci simlo, a 
mawna panin tua mivuo pa a peng ding hi. 

20Sila nei pa in sila pasal ahi a, sila numei ahi zongin khat moltum tawh satin tua 
sila pa a phuolsi pai leh, a nei pa dan kipie ding hi. 

21Ahi vangin ni khat ahi a, ni ni ahi zongin tua sila a hin leh, ama dan kipie lo ding 
hi; azieh pen tua sila pa khu ama’ neisa ahi hi. 

22Mite kihau-in nupi gailai khat liemsahin a ta a tol a, hinanle liemna dang khat 
in a nuathuol nawn sih po leh, a liemsah mipa pen nupi nu’ pasal nget zaza tawh 
kigaam ding a, lieusum pen thukhen mangte’ ciengtan zaza pie ding hi. 

23Sietna khatpo in a thuolkia leh hinna tangin hinna, 

24mittang tangin mittang, ha tangin ha, khut tangin khut, keng tangin keng, 

25meikah tangin meikah, liemna tangin liemna, vuohna tangin vuohna pie ding 
hi. 

26Sila nei pa in sila pa ahi a, sila nu ahi zongin a mit satin a suhsiet leh, a mit 
lieuman dingin tua sila pa a suohta-in peisah ding hi. 

27Sila nei pa in a sila pasal ahi a, a sila numei ahi zongin a hatang khat a suhtawng 
leh, a ha lieuman dingin sila pa a suohta-in peisah ding hi. 

Neisa tawh Kisai Thukhamte 

28Bawngtang khat in pasal ahi a, numei ahi zongin a ki tawh a pihlia leh suong 
tawh tua bawngtang kiseplia ding a, a sa kine lo ding hi; ahi vangin tua 
bawngtang nei pa pen mawna tawh kipeng ding hi. 

29A tawpsa hunin zong tua bawngtang in mipih zongsang a, a neipa kihil napi tua 
bawng a khum tuon sih a, tuale pasal khat ahi a, numei khat ahi zongin a thalia 
leh, tua bawngtang zong kiseplia ding a, a nei pa zong kithat ding hi. 

30A nei pa tungah luongman a kinget leh a nei pa in ama’ hinna tat nadingin sum 
kingen zaza pie ding hi. 

31Tua bawngtang in tangval khat ahi a, ngahnu khat ahi zongin a ki tawh a pih 
leh, a nei pa tungah tam bang dan ma-in kibawl ding hi. 

32Bawngtang in sila pa khat ahi a, sila nu khat ahi zongin a ki tawh a pih leh, a 
nei pa in sila nei pa tungah ngun shekel sawmthum pie ding a, tua bawngtang 
suong tawh kiseplia ding hi. 

33Mi khat in dum honsa-in nuasie-in, ahi sihle dum khat to-in tua dum sin loin a 
koi a, tua dum sungah bawngtang khat ahi a, laa khat ahi zongin a kieh leh, 

34dum nei pa in a manh za lieu-in, ama in a nei pa sum pie ding a, ahi vangin tua 
ganhing sisa pen ama in tang ding hi. 

35Mi khat’ bawngtang in adang khat’ bawngtang liemsahin tua bawngtang a si 
leh amate in bawngtang a hinglai pen zua-in a manh a hawm ding uhi; tuale 
amate in ganhing sisa pen zong hawm ding uhi. 

36Ahi vangin tua bawngtang pen a tawpsa hunin mi pih a na zongsangsa ahi a, a 
nei pa thu kihil napi tua bawngtang a khum sih leh, a nei pa in bawngtang tangin 
bawngtang ma tawh lo ding a, ahi vangin ama in ganhing sisa pen tang ding hi. 

Peikhietna 22 

Ditkiana Thukhamte 

1  Mi khat in bawngtang khat ahi sihle tuu khat gu a, tuale that a, go ahi sihle a 
zua leh, guta pa in bawngtang khat tangin bawngtang nga, le tuu khat tangin tuu 
li pie ding hi. (3b) Guta pa in ditkiana bawl ding a, hizongle tua banga a bawl 
zawh sih leh a guhtat ziehin ama kizua ding hi. 

2(4) A kigu ganhing pen bawngtang ahi a, laa ahi a, tuu ahi zongin guta pa khut 
sungah a hingin a kimu leh guta pa in a za ni-in dinkia ding hi. 

3  Guta khat a inn lu laitah kimu-in a si nading za-in kisat leh tua sisan luonna 
ziehin mawna om lo hi; 

4(3a) ahi vangin tua pen ni suo zawa pieng thu ahile sisan luonna ziehin mawna 
a om hi. 

5Mi khat in lo khatah ahi a, lengga lo-ah ahi zongin gan tasahin ahi sihle midang 
khat’ lolai-ah gan hla-in a tatsah leh, a lo ahi sihle a lengga lo pana a pieng ga 
hoipen tawh ditkiana bawl ding hi. 

6Mei in gamlah a law a, bu a ki-atsa kikholvumte ahi a, bukungte ahi zongin a 
kahtum leh, mei hal masa pa in a cing tahin dinkia ding hi. 

7Mi khat in a vengpa kungah sum ahi sihle vante kep dingin ap a, a vengpa’ inn 
panin tuate kigumangin, tua guta pa a kimat leh ama in a za ni-in dinkia ding hi. 

8Guta pa a kimat sih leh inn nei pa in a vengpa’ vante tungah a khut a nga amah 
a nga sih ahei ci thu a kitel nadingin Pasien mai-ah inn nei pa kipeipi ding hi. 

9Neisa kituna thu khat popo ah, bawngtang, laa, tuu, puonsil, ahi sihle a mang na 
khat popo, mi khat in, “Tam kei-a’ hi,” a cina tungtangah, Pasien mai-ah alang 
nite’ thu kitut ding hi; Pasien in a mawsah mipa in a khat pa tungah a za ni-in lo 
ding hi. 

10Mi khat in midang khat tungah laa, bawngtang, tuu, ahi sihle ganhing dang khat 
popo a kep dingin a ap a, tua gan a si ahi a, a liem ahi a, a kikaimang ahi zongin 
koima in a mu sih leh, 

11khat pa in a khat’ neisa tungah ka khut ka ngah tah leh ci-in TOPA mai-ah 
kiciemna tawh ama ni kikalah thu kikhen ding hi; a nei pa in tua kiciemna khu a 
sang ding a, ditkiana kibawl lo ding hi. 

12Ahi vangin tua a vante a kigu ahile a nei pa kidinkia ding hi. 

13Gamsa neh ahile teci dingin tua gan peipisah in; tua ganhing nehmawh teng 
pen kilokia lo ding hi. 

14Mi khat in midang khat’ gan khat a kawm a, a nei pa op lo kalin tua ganta liemin 
ahi sihle a si leh a kicingin ditkiana kinei ding hi. 

15A nei pa a op leh ditkiana kinei lo ding hi. A kikawm ahile kawm manh beh 
kingen ding hi. 

Taangpi le Biehna Thukhamte 

16Pasal khat in kinunpi dinga zuthawl kipie nai lo ngahnu khat zawlin a luppi leh 
tua nu’ manh dingin moman pie ding a, zi-in la pai ding hi. 

17Ahi vangin a pa in tua nu ama adingin a phal sih leh ama in ngahnu siengthote’ 
moman za sum pie ding hi. 

18Dawi-aitawi numeite na hinkhawi sih ding uhi. 

19Ganhing a luppi mi poma kithat ding hi. 

20 TOPA beh simlo pasien khat popo tungah biehpiehna a lui poma kisusie ding 
hi. 

21Pemta khat popo tungah tatkhiel loin na gawt sih ding uhi, azieh pen no zong 
Egypt gamah pemta na hi ngai uhi. 

22Meigong hile taga hile na bawlsie sih ding uhi. 

23Amate na bawlsiet vua ka kunga ang kiko uleh keima in amau’ kikona ka za 
valon ding hi; 

24ka lungthahna kuongin namsau tawh note kang that ding a, na zite uh meigong 
suohin na tate uh taga a suoh ding hi. 

25Na lah vuah a zawng ka mite khat popo tung sum leitawi na pieh uleh a tung 
vuah sum leitawi a pie pa bangin na om sih ding uhi; note in amate tung panin a 
met na la sih ding uhi. 

26Na vengpa ang pon puon na lah leh, nitum masangin ama kungah tua puon na 
piekia ding hi; 

27bang ding ahei cile tua khu na vengpa in a kihui nadinga a zah a puon nei sun 
hi kha thei ding hi; bang silin tua mipa a kimu ta ding ahei? Keima kungah na 

vengpa ang kiko leh keima in ka za ding hi, azieh pen kei mi lainat siem pa ka hi 
hi. 

28Pasien na gensie sih ding vua, na mite tunga makaipa na samsie sih ding uhi. 

29Na anlahna pan ule na lengga suhna pan vua ang letdawhte panin biehna pieh 
ding na kiheh sih ding uhi. Keima tungah na tacilte uh nei pie ding uhi. 

30Na bawngtangte ule na tuute uh panin zong tua ma bangin nei pie ding uhi: Ni 
sagi sung api tawh om ding hi; a ni giet ni-in kei tungah nei pie ding uhi. 

31Note pen keima tunga ang kisiensuote na hi uhi; tua ahi ziehin gamlahah 
gamsa in a nehsa ganhing sa kici na ne sih ding uhi; note in uite na pie ding uhi. 

Peikhietna 23 

Mikim Ading Thutang 

1A man lo thu na thezah sih ding uhi. Elna tawh teci pang dingin mi gilote tawh 
na kikhut zop sih ding uhi. 

2Sietna bawl dingin mi a tamzaw’ thu na zui sih ding uhi; thu kineina-ah teci na 
pan ciengun mi a tamzaw lamah pangin thutang na lehei sih ding uhi; 

3thu kineina-ah mizawngte zong na angvan tuom sih ding uhi. 

4Na galte uh’ bawngtang hile a laa hile a gammang na tuokhah uleh na puohkia 
ding uhi. 

5Note ang muda pa khat’ laa a van tawh a pua na mu uleh na peisan mawh sih 
ding vua, a keng tawh a dinkia thei nadingin na hu ding uhi. 

6Na mipi a zawngte thu kineina tungtangah thutang na lehei sih ding uhi. 

7A man lo pi-a mi mawsahna khu a gamlapi-ah pelh unlen, maw nei lo pa le midih 
pa that sih un. Bang ding ahei cile keima in a tatkhiel pa ka suohta sah ding hi. 

8Guhgol sum in uliente’ mit tawsah a, thuman mite’ thu a lehei ziehin guhgol na 
la sih ding uhi. 

9Pemta khat na gawt sih ding uhi; note in pemta’ lungsim na thei uhi, azieh pen 
note zong Egypt gamah pemta na hi ngai uhi. 

Kum Sagina le Sabbath 

10Kum guh sung na lo vuah khai tu-in a piengte na kaikhawm ding uhi; 

11ahi vangin a kum sagina ciengin na mipi uh a zawngte in a neh thei nadingun 
leitang na tawlngasahin hlaw loin lo na khul ding uhi; gamsate in amate’ nuasie 
teng ne ding uhi. Na lengga lote ule na olive lote uzong tua bang ma-in na bawl 
ding uhi. 

12Ni guh sung na nasep na sem ding vua, ahi vangin na bawngtangte ule na laate 
uh a khawl thei nading le, na inn sung vua a suoh silate le pemtate in tha tha a 
nga thei nadingun a ni sagi ni-in na tawlnga ding uhi. 

13Na kung vua kang gensa zosie thusim unlen, pasien dangte’ min lo kha sih un; 
na kam panun tuate kizasah sih un. 

Kumcin Pawite 

(Pei 34:18-26; Thkna 16:1-17) 

14Keima adingin kum khatin pawi thumvei na bawl ding uhi. 

15Tolsaw lo anlum pawi na bawl ding uhi; keima in kang thupieh bangin Abib 
hla a kisesa hunin ni sagi sung tol saw lo anlum na ne ding uhi, bangzieh ahei cile 
tua hla sungin Egypt panin note na peikhie uhi. Ka mai-ah khutguoh tawh koima 
ang kilaa lo ding hi. 

16Lo sunga na tu uh, na na sepna uh a ga masate tawh anlah pawi na bawl ding 
uhi. Lo sunga khaici na tu hun vua kipanin na sepna uh a ga na kaikhop uh kum 
tawp ciengin an kaikhopna pawi na bawl ding uhi. 

17TOPA Pasien mai-ah na pasal zosie uh kum khatin thumvei kilaa ding uhi. 

18Tol kisawsa sil khat popo tawh ka biehpiehna si na pieton sih ding vua, ahi 
sihle ka pawi-a kipie a thaute zingmawng dongin na omsah sih ding uhi. 

19 TOPA na Pasien uh’ inn ah leitanga pieng na anpal uh a hoi pen na peipi ding 
uhi. Api’ nawizu tawh keelno na huontha sih ding uhi. 

Canaan Zaw Nading Kikamciem 

20Ka bawlsa munah note ang peipi ding le lamkalah ang cing dingin na mai vuah 
vantungmi khat ka sawl ding hi. 

21Ama thusimin ama’ aw ngai un; ama ledo sih un. Ama sungah ka min om ahi 
ziehin ama in na thu palsatte uh ang maisah sih ding hi. 

22Ahi vangin ama’ aw limtahin ngai-in ka thu gen zosie na sep uleh na galte’ gal 
ka hi ding a, na langte’ lang ka hi ding hi. 

23Na mai vuah ka vantungmi pei-in Amor-te, Hit-te, Perez-te, Canaan-te, Hiv-te 
le Jebus-te kungah hing peipi-in, amate ka phietmang ciengin, 

24a pasien-te uh’ mai-ah kun loin, a na uzong sem loin, amau’ gamtat bangin na 
gamta sih ding vua, a pasien-te uh suhsiet piehin a milim khuompite uh na 
satguoi pieh ding uhi. 

25TOPA na Pasien uh na bie ding vua, keima in na an ule na tui uh thupha ka pie 
ding hi; keima in note lah panin natna ka lamang ding hi. 

26Na gam sung vuah nausie le a ciing koima om lo ding hi; keima in note kang 
vuoisi sah ding hi. 

27Na mai vuah ka zauhuoina ka sawl ding a, na phuhkhah ding mi zosie 
lungbuoisahin, na kung panun na galte zosie kihei-in ka taisah ding hi. 

28Keima in na mai panun Hiv-te, Canaan-te le Hit-te a notmang dingin natna ka 
sawl ding hi. 

29Leitang gamkhing suohin na langkhat vuah gamsa ang tam luo ding ahi ziehin 
kum khat sungin na mai panun amate ka notmang sih ding hi. 

30Khumi gam a luo khop ding za-a na tam masangun na mai panun them khat 
khatin amate ka delmang ding hi. 

31San Tuipi panin Philistia-te’ tuipi dong le senel gam panin Euphrates gun 
dongin na gamgi uh ka phut ding hi; bangzieh ahei cile keima in na khut sung 
vuah tua gama tengte kang pie ding a, na mai vuah amate na delmang ding uhi. 

32Amate le a pasien-te utawh thuciemna na bawl sih ding uhi. 

33Na gam sung vuah amate teng lo ding hi. Tua hi sihle amate in kei tungah note 
ang mawsah ding uhi; bang ding ahei cile a pasien-te uh na bieh uleh tua khu 
note dingin thangkam khat ang hi tahtah ding hi. 

Peikhietna 24 

Thuciemna Sisan 

1Tua cieng in ama in Moses kungah, “Nangma le Aaron, Nadab, Abihu le Israel 
upate sawm sagi tawh TOPA kungah peito unlen, a gamla panin bie un. 

2TOPA nai-ah Moses beh pei ding hi; ama’ nai-ah adangte a pei sih ding vua, ama 
tawh mite peito lo ding hi,” a ci hi. 

3Moses a pei a, ama in TOPA’ thugen zosie le biehna ngaina zosie, mipie kungah 
a gen hi; mi zosie in kituoh tahin a dawng vua, “TOPA’ thu gen zosie ka bawl ding 
uhi,” a ci uhi. 

4Tuale TOPA’ thugen zosie Moses in a giel hi. Ama zingmawngin thobai-in muol 
bulah maitam khat lam a, Israel minam sawm le nite tawh kituohin khuom sawm 
le ni phut hi. 

5Ama in TOPA tungah meihal biehna le thunuoma biehnate a lui dingin Israel 
khangnote a sawl hi. 

6Moses in gansi alang la-in kuong sungah koi a, maitam tungah gansi alang the 
hi. 

7Tua ciengin ama in thuciemna laibu la a, mipite’ zahin tua laibu a sim hi. Tuale 
amate in, “TOPA’ thugen zosie bawlin thu ka mang ding uhi,” a ci uhi. 

8Moses in gansi la-in mipi tungah the a, ama in, “Tami thu zosie tawh kizui-
in TOPA in note tawh a bawlsa thuciemna sisan en un,” a ci hi. 

Pasien tawh Muol Tungah 

9Tua ciengin Moses le Aaron, Nadab, Abihu le Israel upate mi sawm sagi a peito 
vua, 

10tuale amate in Israel’ Pasien a mu uhi. A keng nei-ah a sienthona van mel tawh 
kibang, sapphire suongmanpha tawh a kibawl suongpha bang dan khat om hi. 

11Israel makaite tungah Pasien in a khut ngam lo hi; amate in zong Pasien a mu 
vua, an ne tui dawnin a om uhi. 

12 TOPA in Moses kungah, “Muol tunga keima kungah hing peito inlen, tua tahah 
ei na ngah in; amate lam lah nadinga ka gielsa thukham le thupieh kigielna 
suongpehte kang pie ding hi,” a ci hi. 

13Tuaci’n a nasempa Joshua tawh Moses dingkhie a, Pasien’ muol tungah Moses 
a peito hi. 

14Ama in upate kungah, “Na kung vua kang peikia masangun tam sungah ei ngah 
un; azieh pen note tawh Aaron le Hur a om hi; thu nei popo ama gel kungah pei 
thei hi,” a ci hi. 

15Tua ciengin muol tungah Moses peito a, meei in muol a tuom hi. 

16TOPA’ vanglietna Sinai Muol tungah kumsuh a, meei in ni sagi sung tua muol a 
tuomcip hi; a ni sagi ni-in ama in meei lah panin Moses hlan hi. 

17Tu-in TOPA’ vanglietna ang kilah dan pen Israel mite’ muna-ah muol vuma a 
katum mei tawh kibang hi. 

18Meii lahah Moses lut a, muol tungah a peito hi. Sun sawmli le zan sawmli sung 
muol tungah Moses a thaam hi. 

Peikhietna 25 

Biehbuh Ading Biehnate 

(Pei 35:4-9) 

1 TOPA in Moses kungah tam bangin gen hi: 

2Keima ading biehna ang peipi nadingun Israel-te kungah gen in; alungtang 
sungah a pie nuom mi zosie tung panin kei adingin biehna na sang ding hi. 

3Amate tung pana na san ding biehna khu tam teng ahi hi: Kham, ngun, sumngo, 

4a dum, a dupsan, le a ausan puonte le hoitaha kigan puonte, keelmul, 

5a sana kibum tuutang vunte, savun kizutnem sa, gising, 

6meivahte ading sathau, nu sathau ding le gimnamtui dingin sil namtuite, 

7siempu puon le awmdal-a kikhai ding suongsan le onyx suongte ahi hi. 

8Amate lahah ka ten thei nadingin kei adingin amate mun siengtho khat bawlsah 
in. 

9Biehbuh le a vanzah zosie’ lim dan ding tawh kisai-in na kunga kang lah zosie 
tawh kituohin na bawl ding hi. 

Thuciemna Singkuong 

(Pei 37:1-9) 

10Amate in gising tawh singkuong khat bawl ding uhi; adung tong ni le alang, 
avai tong khat le khap, a sanna tong khat le khap hi ding hi. 

11Nangma in kham citah tawh tuami singkuong a sung a puo na zut ding a, a tung 
kimvelah kham tawh a geihuol na bawl ding hi. 

12Nangma in tua singkuong adingin kham kuol li sungin singkuong keng lite 
tungah tuate na bul ding a, apang khatah kuol ni, apang lang khatah kuol ni ma 
na bul ding hi. 

13Gising singzawl na sui ding a, kham tawh tuate na zut ding hi. 

14Singkuong puoh nadingin singkuong panga a kuolte sungah a zawlte na siet 
ding hi. 

15Singkuong’ bilte sungah zawlte om suoh ding hi; tuate kilakhie lo ding hi. 

16Nangma in singkuong sungah kang pieh ding thuciemna na koi ding hi. 

17Tua ciengin kham citah tawh hepina topha! khat na bawl ding hi; adung tong 
ni le khap, avai tong khat le khap hi ding hi. 

18Kham Cherub ni na bawl ding hi; hepina topha mong tuohah a kikheng tua 
Cherub-te na omsah ding hi. 

19Among khatah Cherub khat bawl inlen, among lang khatah Cherub khat ma 
bawl in; among tuohah Cherub-te na bawl ding a, tuate hepina topha tawh 
sakhatin na bawl ding hi. 

20Cherub-te in a tung lamah a hlate zahin, a hlate tawh hepina topha lie suhin 
khatlekhat kimaingat ding hi; Cherub-te’ maitang in hepina topha lam nga ding 
uhi. 

21Singkuong tungah hepina topha na koi ding a, singkuong sungah nangma kang 
pieh ding thuciemna na koi ding hi. 

22Hepina topha tung, thuciemna singkuong tunga om Cherub nite kikal panin 
nang kang kimupi ding a, khumi munah Israel-te adinga ka thupiehte zosie a 
unpi-in nangma tungah kang pie ding hi. 

Ompina Anlum Ading Sabuoi 

(Pei 37:10-16) 

23Gising tawh sabuoi khat na bawl ding a, adung tong ni, avai tong khat, a sanna 
tong khat le khap hi ding hi. 

24Kham citah tawh tua sabuoi na zut ding a, a kimvelah kham tawh a geihuol na 
bawl ding hi. 

25Sabuoi kimvelah avai khutpeh cie a pha zawlpeh khat na bawl ding a, tua 
zawlpeh kimvelah kham tawh a geihuol na bawl ding hi. 

26Tua sabuoi adingin kham kuol li na bawl ding a, a ning li, a keng lite-ah na hen 
ding hi. 

27Sabuoi zawn nading zawlte a tu dingin a zawlpeh gei-ah a kuolte om ding hi. 

28Gising tawh zawlte bawlin kham tawh na zut ding a, tamte tawh sabuoi 
kizawng ding hi. 

29Gimnamtui adingin kuongdaite le pakante, dawn thei biehna sun nadingin 
thawlte le haite na bawl ding hi; kham citah tawh tuate na bawl ding hi. 

30Keima’ mai sabuoi tungah Ompina Anlum na koi zing ding hi. 

Meivah Tunna 

(Pei 37:17-24) 

31Kham citah tawh meivah tunna khat na bawl ding hi. Meivah tunna bul le a 
kungte pen sehta tawh kikhensa hi ding hi; a haite, a nunte le a papete tua tawh 
kisamat ding hi; 

32a pangte panin ba guh meng ding a, a pang khatah meivah tunna ba thum 
mengin, a pang lang khatah meivah tunna ba thum ma meng ding hi; 

33a ba khat ciet tungah a nun le a pape a om almond ga tawh a kibang hai thum, 
le adang ba khat ciet tungah a nun le a pape a om almond ga tawh a kibang hai 
thum ma om ding a, meivah tunna panin a ba guh mengkhie ding hi. 

34Tua meivah tunna tung mama-ah a nunte le pape khat ciet a nei almond ga 
tawh a kibang hai li om ding hi. 

35A kopa a menkhietna a masa pen nei-ah a nun khat om ding a, a kop nina nei-
ah a nun khat ma om ding hi. A kop tawpna nei-ah a nun khat om ding a, meivah 
tunna panin a ba guh mengkhie ding hi. 

36A nunte le a bate kisamat ding a, a unpi-in kham citah tawh kikheng hi ding hi. 

37Ama adingin meivah sagi na bawl ding hi; a mai teng a tanvah dingin meivahte 
kikoi ding hi. 

38A meitena taite le a dopna kuongte kham citah hi ding hi. 

39A umlebeel zosie kham citah talent khat tawh kibawl ding hi. 

40Muol tunga kang lah lim dan bangbanga tuate na bawl ding ahi lam thei in. 

Peikhietna 26 

Biehbuh 

(Pei 36:8-38) 

1Tua tham loin a kop-a kihiaton vau hoi tawh a kigan a dum, a dupsan le a ausan 
dalna puon sawm le a dum, a dupsan le a ausan khaute tawh biehbuh na bawl 
ding hi; khutsiemte in a bawl cherub-te tawh tuate na bawl ding hi. 

2Dalna puon pen adung tong sawmni le giet ciet hi ding a, avai tong li ciet hi ding 
hi; dalna puon zosie a unpi-in kikim ciet ding hi. 

3Dalna puon ngate khatlekhat kikhuituo ding hi; adang dalna puon ngate zong 
khatlekhat kikhuituo ding hi. 

4A kikhuituo a masa dalna puon a geita pen’ puonmong gei guolah vaudum tawh 
a bilvangte na bawl ding hi; tua bang ma-in a kikhuituo a nina dalna puon a geita 
pen’ puonmong gei guolah a bilvangte na bawl ding hi. 

5Dalna puon khat tungah bilvang sawmnga bawlin, a kikhuituo a nina dalna 
puon mongah bilvang sawmnga ma na bawl ding hi; a bilvangte khatlekhat 
kimaingat ding hi. 

6Biehbuh buppikhat a suo thei nadingin kham kilna sawmnga bawlin, tua kilnate 
tawh dalna puonte khatlekhat na kimatsah ding hi. 

7Biehbuh tunga om puonbuh a tung khu nadingin kelmul tawh a kigan dalna 
puonte zong na bawl ding hi; dalna puon sawm le khat na bawl ding hi. 

8Tua dalna puon adung tong sawm thum ciet hi ding a, avai tong li ciet hi ding 
hi; tua dalna puon sawm le khatte kikim ciet ding hi. 

9Dalna puon ngate ama le ama na kikhuituosah ding a, dalna puon guhte zong 
khuituo-in a guhna puon pen puonbuh mai-ah na hlip ding hi. 

10A kikhuituo dalna puon a geita pen’ mongah bilvang sawmnga na bawl ding a, 
a kikhuituo a nina dalna puon geita pen mongah bilvang sawmnga ma na bawl 
ding hi. 

11Puonbuh buppikhat a suo thei nadingin sumngo kilna sawmnga na bawl ding 
a, a bilvangte sungah a kilna teng hengin puonbuh na kimatsah ding hi. 

12Puonbuh puon dalna puon a valkhie, puon alang val pen biehbuh nua lamah 
kaisuh ding hi. 

13Puonbuh puon adung lam, pang khatah tong khat le alang, a pang lang khatah 
tong khat le alang val pen biehbuh tungkhu dingin tam lampang le khum 
lampangte-ah kaisuh ding hi. 

14A sana kibum tuutang’ vun le kelvun hoite tawh puonbuh khuna na bawl ding 
hi. 

Khuompehte 

15Biehbuh adingin a poto ding gising khuompehte na sui ding hi. 

16Khuompeh khat adung tong sawm hi ding a, avai tong khat le khap ta hi ding 
hi. 

17Khuompehte a kibulton thei nadingin khuompeh khatah a zang ni ta om ding 
hi; biehbuh khuompeh zosie adingin tamte na bawl ding hi. 

18Biehbuh’ khuompehte tam bangin na sui ding hi: Leitaw lampang adingin 
khuompeh sawmni na sui ding hi; 

19khuompeh sawmnite zungah ngun tawh kibawl a tunna sawm li na bawl ding 
a, a zang nite adingin a masa khuompeh zungah a tunna ni, le a bana khuompeh 
khat zungah a zang nite adingin a tunna ni ma hi ding hi; 

20biehbuh a pang nina lam, leilu lampanga a om khuompeh sawmnite le 

21ngun tawh a kibawl a tunna sawmli adingin khuompeh khatah a tunna ni, 
adang khuompeh khat bulah a tunna ni ma hi ding hi; 

22nitumna lam kinga biehbuh nualam adingin khuompeh guh na sui ding hi. 

23Biehbuh nualam a ningte adingin khuompeh ni na sui ding hi; 

24tuate pen a nei lamah kikah ding a, hizongle a kuol masa-ah a dawn kimat ding 
hi; a ni tuohin tua bang hi ding a, tua tegel in a ning ni piengsah ding hi. 

25Ngun tawh a kibawl a tunna sawm le guh adingin khuompeh giet hi ding hi; 
khuompeh khatah a tunna ni ta om ding hi. 

26Gising kotgolte na sui ding a, biehbuh pang khat a khuompeh adingin kotgol 
nga, 

27le biehbuh pang lang khat khuompehte adingin kotgol nga, nitumna lam kinga 
biehbuh sialam panga khuompehte adingin kotgol nga hi ding hi. 

28Kotgol a laita khuompeh laikim dong a banto pen mong khat panin mong khat 
dongin pei suoh ding hi. 

29Khuompehte kham tawh na zut ding a, kotgolte a tu dingin a kuolte kham tawh 
na bawl ding hi; kotgolte kham tawh na zut ding hi. 

30Tua ciengin muol tunga ang kilahsa gelna bangbangin biehbuh na lam ding hi. 

Dalna Puon 

31A dum, a dupsan, a ausan, le a kop-a kihiaton vau hoi tawh a kigan dalna puon 
khat na bawl ding hi; tua puonte pen cherub-te tawh khutsiem taha kigan hi ding 
hi. 

32Ngun tawh a kibawl a tunna lite tunga a om, kham vankhaina nei, kham tawh 
kizut gising khuompi lite tungah tuate na khai ding hi. 

33A kilnate-ah dalna puon khaisuhin, dalna puon sung tua munah thuciemna 
singkuong na koi ding hi; dalna puon in note dingin a siengtho pen mun le a 
siengtho mun khen ding hi. 

34Hepina topha pen a siengtho pen mun, thuciemna singkuong tungah na koi 
ding hi. 

35Dalna puon pulamah sabuoi na koi ding a, sabuoi tawh a kimaingat biehbuh 
leitaw lam pangah meivah khuom na koi ding hi; leilu lampangah sabuoi na koi 
ding hi. 

36Puonbuh kotkha dalna puonkhai dingin a dum, a sandup, a ausan, le a kop-a 
kihiaton vau hoi tawh a kigan, hieu tawh kikhui-in hoi taha kizem khat na bawl 
ding hi. 

37Kotkhah puonkhai adingin gising khuompi nga bawlin kham tawh na zut ding 
hi; a vankhainate pen kham hi-in, tuate adingin sumngo tawh a kibawl a tunna 
nga na bawl ding hi. 

Peikhietna 27 

Meihal Biehna Maitam 

(Pei 38:1-7) 

1Adung tong nga, avai tong nga a pha maitam khat na bawl ding hi; tua maitam 
in a kikim ning li nei-in, tong thum sang ding hi. 

2Tua maitam ning li teng tungah a ki na bawl ding hi; a kite maitam tawh 
kicimatin sumngo tawh na zut ding hi. 

3Vut khol nading beelte le kawbia-te, kuongte, siakate le vutluona pehte na bawl 
ding hi; a vanzah zosie sumngo tawh na bawl ding hi. 

4Tuami-a zah dingin sumngo sialen khat zong na phan ding hi; tua sia-len tunga 
a ning li tengah sumngo kuol li na vaw ding hi. 

5Sialen in maitam kimcieng a batsuh thei nadingin maitam zawl nei-ah na bul 
ding hi. 

6Maitam dingin gising zawlte na bawl ding a, sumngo tawh tuate na zut ding hi; 

7a kipuoh ciengin maitam pang nite tungah a zawlte a op thei nadingin a kuol 
vangte sungah a zawlte kikhum ding hi. 

8Siapehte tawh maitam a lai pen na hawmsah ding hi. Muol tung nangma kunga 
ang kilahsa bang lienin tuate kibawl ding hi. 

Biehbuh Tuol le A Khainate 

(Pei 38:9-20) 

9Biehbuh tuol na bawl ding hi. Leitaw lampang in tong zakhat a sau, a kop-a 
kihiaton vau hoi tawh a kigan a kikhaisuh dalna puonte nei ding hi; 

10a khuompi sawmni le a tunna sawmni pen sumngo tawh kibawl hi ding a, ahi 
vangin khuomte tunga vankhainate le a gaanate ngun tawh kibawl hi ding hi. 

11Leilu lampang zong a sauna tua za ma hi ding a, a kikhaisuh dalna puon tong 
zakhat hi-in, a khuom sawmni le a tunna sawmnite sumngo tawh kibawl ding a, 
ahi vangin khuompite tunga vankhainate le a gaanate ngun tawh kibawl hi ding 
hi. 

12Nitumna lampangah buhtuol a vailam adingin khuom sawm le a tunna sawm 
tawh tong sawmnga a sau a kikhaisuh dalna puon om ding hi. 

13Buhtuol nisuona mailam zong avai tong sawmnga hi ding hi. 

14Pang khatah a kikhaisuh dalna puon tong sawm le nga hi ding a, khuom thum 
le a tunna thum tawh hi ding hi. 

15A pang langkhatah a kikhaisuh dalna puon pen tong sawm le nga hi ding a, 
khuom thum le a tunna thum tawh hi ding hi. 

16Buhtuol kotpi dingin tong sawmni a sau, a dum, a dupsan, a ausan, a kop-a 
kihiation vau hoite tawh a kigan, hieu tawh kikhui-in a kizem kot puonkhai khat 
om ding hi; tua in khuom li le a tunna li nei ding hi. 

17Buhtuol kimvela khuom zosie ngun tawh kigah ding hi; a vankhainate ngun hi-
in a tunnate sumngo hi ding hi. 

18Buhtuol adung tong zakhat, avai tong sawmnga, a sanna tong nga hi ding a, a 
kop-a kihiaton vau hoi tawh a kigan a kikhaisuh dalna puon le sumngo tawh 
kibawl a tunnate tawh hi ding hi. 

19Biehbuh sunga vanzah ding poma, a khetphim zosie le buhtuol-a khetphim 
zosie sumngo tawh kibawl hi ding hi. 

Meivah Ading Sathau 

(Siem 24:1-4) 

20Meivah a kuon zing thei nadingin, mei-a vah ding a kigawtguoi olive ga, sathau 
siengtho, Israel-te in nangma kungah ang tawi nadingin thu na pie lai ding hi. 

21Tua meivah a kuon zing thei nadingin Aaron le a tapate in kikhopna puonbuh 
sung, thuciemna singkuong mai-a dalna puon pulamah, nitah pan zingmawng 
dongin TOPA mai-ah vil ding uhi. Tua khu a khantan vua Israel-te in a zui ding uh 
ngaina kip khat hi ding hi. 

Peikhietna 28 

Siempu Puonte 

(Pei 39:1-7) 

1Tua ciengin keima kunga siempu na a sem dingin Israel-te lah panin na 
sanggampa Aaron, a tapate- Nadab le Abihu, Eleazar le Ithamar-te tawh, nangma 
kungah peipi in. 

2Ama in thupina a tan thei nadingin na sanggampa Aaron ading puonsil 
siengthote na bawlpieh ding hi. 

3Ka siempu na sem dinga Aaron a kisiensuo thei nadingin pilna lungtang a nei, 
bawl thei siemna ka guotsa mi zosie kungah Aaron’ puonte a gatpieh nadingun 
na gen ding hi. 

4A puon gat dingte uh tam teng ahi hi: Awmdal khat, siempu puon khat, puontuol 
khat, sih li a nei puonah tungsil pawl bilbiel khat, dielkhim khat le kawnggah 
khat ahi hi. Keima kunga siempu na a sem ding Aaron le a tapate adingin puonah 
siengthote a bawl ciengun 

5amate in kham, a dum, a dupsan, a ausan khaute le hoitaha kigan puonte zang 
ding uhi. 

Siempu Puon 

6Amate in kham, a dum, a dupsan, a ausan vaute le a kop-a kihiaton vau hoite 
tawh khutsiem taha kigan siempu puon bawl ding uhi. 

7Siempu puon pen a liengko-a khikip nadingin among nite-ah a kimat liengkaih 
puon ni nei ding hi. 

8Tuami tunga a om a kizem kawnggah zong a bawl dan le a vanzahte tua bang 
ma hi ding a, kham, a dum, a dupsan, a ausan, a kop-a kihiaton vau hoite tawh a 
kigan puonte tawh kibawl hi ding hi. 

9Onyx suong ni la-in tua gel tungah Israel tapate’ min na giel ding a, 

10a suona utawh kizui-in suong khat tungah amau’ min guh teng gielin, a omlai 
guhte’ min pen suong dang khat tungah na giel ding hi. 

11Suong manpha at pa in khutsip a khuoh bangin tua suong nite tungah Israel 
tapate’ min khenkuohin na giel ding hi; kham tawh kibawl a geiviel sungah tuate 
na koi ding hi. 

12Israel tapate phawna suong dingin siempu puon’ liengkaih puon tungah tua 
suong tegel na bul ding hi; Aaron in a liengko tegel tungah phawzing 
nadingin TOPA mai-ah amau’ min puo ding hi. 

13Kham tawh kibawl a geiviel le 

14khauhuol banga kihuol, kham citah khainieng kipheh ni na bawl ding hi; a 
bulnate tungah a kihuol khainiengte na bul ding hi. 

Awmdal 

(Pei 39:8-21) 

15Siemnel tahin thukhenna awmdal khat na bawl ding ahi; siempu puonah a 
kibawl bangma-in na bawl ding hi; kham, a dum, a dupsan, a ausan, a kop-a 
kihiaton vau hoite tawh a kigan puonte tawh na bawl ding hi. 

16Tua khu a kikim ning li nei-in thuop ni hi ding a, a dunglam khap khat, a vailam 
khap khat ma hi ding hi. 

17Tua sungah suong guol li-in na cieng ding hi. A guol masa, carnelian, chrysolite, 
le emerald suongte hi ding hi; 

18a guol nina, turquoise, sapphire, le suongkangte hi ding hi. 

19A guol thumna, jacinth, agate, le amethyst suongte hi ding hi; 

20a guol lina, beryl, onyx, le jasper suongte hi ding a, kham geiviel sungah kibul 
ding hi. 

21Israel tapate’ min tawh kituohin a min uh a kigielna suong sawm le ni om ding 
hi; tuate pen minam sawm le nite adinga a min ciet uh a kigielna khutsipte tawh 
kibang ding hi. 

22A awmdal dingin khauhuol bangin kham citah khainieng kipheh na bawl ding 
hi; 

23a awmdal dingin kham kuol ni na bawl ding a, awmdal mongte-ah tuate na bul 
ding hi. 

24Awmdal monga a kuol nite sungah kham khauhuol ni tegel na khum ding hi; 

25khauhuol mong nite a bulna nite tawh na zom ding a, siempu puon’ liengkaih 
puon mai lamah tua bangin na zom ding hi. 

26Kham kuol ni bawlin, tua a kuol tegel awmdal mong ni, a sunglam mong 
kawnggah banah na bul ding hi. 

27Kham kuol ni na bawl ding a, siempu puon liengkaih ni tegel’ nei a mailam, 
hoitaha kigan siempu puonkhau a kizopna tung son ah na bul ding hi. 

28Hoitaha kigan siempu puonkhau tungah a beh den thei nading le siempu puon 
tung panin awmdal a hlagin lo nadingin siempu puon kuolah khauhuol dum khat 
tawh kigahton ding hi. 

29Tua ahi ciengin, TOPA mai-ah phawzing nadingin a siengtho munah a pei 
ciengin, Aaron in a lungtang tunga om thukhenna awmdal sungah Israel tapate’ 
min puo ding hi. 

30Thukhenna awmdal sungah Urim le Thummim na koi ding a, TOPA mai-ah a pei 
ciengin Aaron’ lungtang tungah tuate om ding hi. Tua bangin Aaron in a lungtang 
tungah Israel-te’ thukhenna pen TOPA mai-ah puo tawntung ding hi. 

Siempu Puon Adangte 

(Pei 39:22-31) 

31Siempu puontuolpi pen puondum vive tawh na bawl ding hi. 

32A laikimah lu khum nading a vang khat nei ding a, puon-ngawng banga a kike 
lo nadingin a ngawng vang kimvelah ki-aiha kai ding hi. 

33Puontuolpi mong nei lam pen a dum, a dupsan, a ausan vaukhaute tawh a 
kizem mang kawlsing ga na bawl ding a, tuate kikalah kham sialawng na bawl 
ding hi. 

34Puontuolpi mong kimvelah kham sialawng le mang kawlsing gate, a kikahhal 
dimdiemin a ban banin na khai ding hi. 

35Aaron in siempu na a sep ciengin tua puon sil ding a, TOPA mai a siengtho 
munah a tum cieng le a pusuo ciengin ama a si lo nadingin a ging kiza ding hi. 

36Kham citah tawh a peh khat na bawl ding a, khutsip tunga lai kigielte bangin 
tua tungah, “TOPA ading Siengtho,” ci-in na gielkuoh ding hi. 

37Tua pen dielkhim tungah khauhuol dum khat tawh na khi ding hi; tua pen 
dielkhim mailamah om ding hi. 

38Tua pen Aaron’ talpang ah om ding a, Israel-te in letsong siengthote a piehna 
uh ahi, a siengtho silpieh ah khielna khatpo a op leh Aaron in lukhuh ding 
hi; TOPA mai-ah amate a kisan thei nadingin a talpang vuah tua a peh om zing 
ding hi. 

39A puon tungsil ding pen khau hoi tawh sih li nei, a pawlin na gan ding a, khau 
hoi tawh dielkhip khat zong bawlin hieu tawh a kikhui a kizem kawngga khat na 
bawl ding hi. 

40Aaron’ tapate adingin puon tungsilte, kawnggahte, le lukhute na bawlpieh ding 
hi; thupina tawh a kidim nadingin tuate na bawl ding hi. 

41Amate in keima kungah siempu na a sep thei nadingun na sanggampa Aaron 
le a tapate na silsah ding a, amate sathau nu-in na sem dingin kipsahin na 
siensuo ding hi. 

42A guoh vua a opna uh a khu dingin amate dingin puon hoi tawh bawngbi 
sungtente na bawlpieh ding hi; tuate in kawng panin phei cieng dong ban ding 
uhi; 

43kikhopna puonbuh sungah a pei cieng uh ahi a, a siengtho munah na sem 
dingin maitam nai-ah a pei ciengun ahi zongin, Aaron le a tapate in tuate sil ding 
uhi. Tua hi sihle amate in amau’ tung ma-ah mawna kisuontawm suohin si ding 
uhi. Tami pen ama le a nuasie a suonlehlahte adingin a om zing ngaina kip khat 
hi ding hi. 

Peikhietna 29 

Siempute Suhdetna 

(Siem 8:1-36) 

1Amate in ka siempu na a sep thei nadingun a tung vuah siensuona tam bangin 
na bawl ding hi. Paubaang lo bawngtangno khat le tuutang ni, 

2tol saw lo anlum, sathau kihal tol saw lo mohte, sathau tawh a kizut tol sawlo 
mophengte la in. Tuate pen mangbunel tawh na bawl ding hi. 

3Law khat sungah tuate na koi ding a, a law tawh tawi-in bawngtang le tuutang 
ni zong na peipi ding hi. 

4Kikhopna puonbuh kotbiengah Aaron le a tapate na zawpi ding a, tui tawh 
amate na sil ding hi. 

5Tua ciengin puonte la-in, puon tungsil le siempu puontuolpi, siempu puon le 
awmdal, Aaron na silsah ding a, hoitaha kigan siempu puon gaana tawh ama na 
gah ding hi; 

6a lu tungah diel na khimsah ding a, dielkhim tungah kumpi lukhu siengtho na 
khusah ding hi. 

7Nu sathau la-in a luzangah sungsuhin na nu ding hi. 

8Tua ciengin a tapate zawpi-in puontungsil na silsah ding a, 

9kawnggahte tawh gahin, a lutung vuah lukhute na khusah ding hi; tawntung 
ngaina kip a omsa ma bangin siempu nasepna pen amau-a’ hi ding hi. Tua bangin 
Aaron le a tapate na sudet ding hi. 

10Kikhopna puonbuh mai-ah bawngtang na peipi ding hi. Aaron le a tapate in 
bawngtang’ lu tungah a khut uh ngam ding a, 

11TOPA mai, kikhopna puonbuh lutna mai-ah tua bawngtang na go ding hi. 

12Bawngtang si themkhat la-in na khutme tawh maitam kite tungah na nu ding 
a, a omlai a si teng zosie maitam zungah na sung ding hi. 

13A gilpi tuom a thau zosie le a sin tuom a tepkai le a kal ni le a kal tuom a thaute 
la-in maitam tungah tuate na hal ding hi. 

14Ahi vangin bawngtang sa le a vun le a eehte, giephuol pu lamah mei tawh na 
hal ding hi; tua khu mawna zieha biehna ahi hi. 

15Tua ciengin tuutangte khat la-in Aaron le a tapate in tuutang luzangah a khut 
a ngam ding vua, 

16tuale tuami tuutang go-in a si la-in maitam kimvelah na the ding hi. 

17Tua ciengin tuutang semnenin a sungkuo le a kengte na sawp sieng ding a, a 
sabate le a lu tawh tuate koitonin, 

18maitam tungah tuutang sa a unpi-in na hal ding hi; tua khu TOPA tunga meihal 
biehna hi ahi a; a gimnamtui, TOPA tunga mei tawh kihal biehna ahi hi. 

19Tuutang adang khat na la ding hi; tuale Aaron le a tapate in a luzangah a khut 
uh ngam ding a, 

20tua tuutang go-in a si them khat la-in Aaron’ zietlam bildawn, a tapate’ zietlam 
bildawn, amau’ zietlam khutpi dawn le amau’ zietlam kepi dawnte nu-in, a si 
omlai teng maitam apang zosie-ah na the ding hi. 

21Tua ciengin maitam tunga om gansi themkhat le nu sathau themkhat la-in 
Aaron le a puonte tung le a tapate le a puonte tungah na the ding hi; tua ciengin 
ama le a puonte a siengtho hi ding a, a tapate le a tapa’ puonte zong a siengtho 
hi ding hi. 

22Tuutang thau, a mei thau, a sungkuo tuom a thau, a sin tunga beh a tepkai, a 
kalgel a tuom a thau, le a phei zietlam (azieh pen tua khu suhdetna tuutang ahi 
hi) 

23le TOPA mai-a om tol saw lo anlum law sung panin anlum khat, sathau tawh 
kibawl anlum beh khat, le mopheng khat na la ding hi; 

24tam teng pen a unpi-in Aaron’ khutphang le a tapate’ khutphang tungah na koi 
ding a, TOPA mai-ah a kivei biehna dingin tuate na lamto ding hi. 

25Tua ciengin a khut sung panun tuate na la ding a, TOPA mai-ah a namtui dingin 
gimnamtui meihal biehna maitam tungah mei tawh na haltum ding hi. Tua 
khu TOPA tunga mei tawh kihal biehna ahi hi. 

26Aaron suhdetna dinga kigo tuutang’ awmpheu la-in TOPA mai-ah a kivei 
biehna-in na lamto ding hi; tua khu nangma’ tanh hi ding hi. 

27A kivei biehna dinga kilamto a awmpheu le suhdetna biehna tuutang pana 
Aaron le a tapate tanh ding ahi a kivei biehna dinga kilamto a mal na siensuo 
ding hi. 

28Tam teng pen Aaron le a tapate dinga Israel-te tung pana a kaih zing ding uh 
ahi hi, azieh pen tami khu biehna khat ahi hi; tua khu Israel-te in TOPA tunga 
thunuom biehna dinga a pieh uh a biehpiehna uh pana biehna khat hi ding hi. 

29A siengtho Aaron’ puonsilte pen ama’ si nua ciengin a tapate kipie ding hi; tua 
puonte sungah amate sathau kinu-in kisudet ding hi. 

30Ama’ siempu za a laih a tapa in siengtho munah na sem dingin kikhopna 
puonbuh ah a pei ciengin ni sagi sung tua puonte sil ding hi. 

31Suhdetna tuutang na la ding a, mun siengtho khatah a sa na huon ding hi; 

32Aaron le a tapate in kikhopna puonbuh lutna-ah tuutang sa le law sunga anlum 
ne ding uhi. 

33Amate mama in kisuhdet nading le kisiensuo nadingin thoidamna an a ne ding 
vua, hizongle midangte in ne thei lo ding hi. Azieh pen tuate a siengtho ahi hi. 

34Suhdetna sa ahi a, anlum ahi zongin zingmawng donga a op lai leh aval teng 
mei-ah na haltum ding hi; tua khu a siengtho ahi ziehin kine lo ding hi. 

35Kang thupiehsa bang lienin Aaron le a tapate tungah na bawl ding hi; ni sagi 
sung tungtawn amate na sudet ding hi. 

36Thoidamna bawl nadingin mawna zieha biehna-in bawngtang khat zong 
nisielin na pie ding hi. Thoidamna na bawl ciengin maitam adingin zong mawna 
zieha biehna na pie ding a, tuale maitam sathau nu-in na siensuo ding hi. 

37Maitam adingin ni sagi sung thoidamna bawlin na siensuo ding a, tua maitam 
a siengtho pen hi ding hi; tua maitam a tham poma siengtho ding hi. 

Nisim Biehnate 

(Gam 28:1-8) 

38Tu-in maitam tunga na pieh ding tam teng ahi hi: Nisielin kum khat a pha tuuno 
ni ta na pie ding hi. 

39Zingmawngin tuuno khat na pie ding a, nitah lamin adang tuuno khat na pie 
ding hi; 

40tuuno a masa tawh olive thau kigawtvui hai khat’ seli-suo-sekhat tawh kihal 
annel law khat’ sesawm-suo-sekhat, le dawn thei biehna dingin lenggazu hai 
khat’ se li-suo-se khat hi ding hi. 

41Nitah lamin tuuno adang khat na pie ding a, zingmawnga bang ma-in a 
gimnamtui ding, TOPA tungah mei tawh kihal biehna dingin an tawh biehna le 
dawn thei biehna na piehtha ding hi. 

42Tua khu na khang tawntung vua kikhopna puonbuh lutna TOPA mai-a na bawl 
zing ding uh meihal biehna hi ding a, keima in khum munah hing kimupi-in kang 
holimpi ding hi. 

43Khum munah Israel-te ka kimupi ding a, keima’ vang in khum mun ka 
siengthosah ding hi; 

44kikhopna puonbuh le maitam ka siensuo ding hi; ka siempu na sem dingin 
Aaron le a tapate zong ka siensuo ding hi. 

45Israel-te lahah ka teng ding a, amau’ Pasien ka hi ding hi. 

46Amate lahah ka ten thei nadingin Egypt gam pana a peipi pa TOPA a Pasien uh 
ka hi lam amate in ei thei ding uhi; Keima amau’ TOPA ka hi hi. 

Peikhietna 30 

Gimnamtui Maitam 

(Pei 37:25-28) 

1Gimnamtui hal nading maitam khat na bawl ding hi; tua khu gising tawh na 
bawl ding hi. 

2Adung tong khat, avai tong khat hi ding hi; a kikim ning li nei hi ding a, a sanna 
tong ni hi ding hi; a kite maitam tawh sa khat suoh ding hi. 

3A tung le a pang kimkot zosie le a kite pen kham citah tawh na zut ding hi; a 
kimvelah kham geihuol na bawl ding hi. 

4Maitam adingin kham kuol ni na bawl ding hi; a geihuol nei-a kigalsai a pang 
tuohah tuate bawlin tuate tawh maitam puo ding uhi. 

5Gising tawh ciengzawlte na bawl ding a, kham tawh tuate na zut ding hi. 

6Nangma tawh ka kituo nading mun, thuciemna tunga om hepina topha mai, 
thuciemna tunga om dalna puon mai-ah tua maitam na koi ding hi. 

7Aaron in tua tungah a tuinam gimnamtui a hal ding hi; ama in tua khu 
zingmawng sielin meivahte a tan ciengin a hal ding hi. 

8Aaron in nitahin meivahte a koi ciengin tuate hal ding a, tua khu na khang 
tawntung vua TOPA mai-a na hal zing ding uh gimnamtui biehna ahi hi. 

9Tua tungah a sieng lo gimnamtui hitale, meihal biehna hitale, an tawh biehna 
hitale na pie sih ding hi; tua tungah dawn thei biehna na sung sih ding hi. 

10Tuami maitam’ kite tungah Aaron in kum khatin khatvei ta thoidamna ngaina 
kip khat a bawl ding hi. Ama in na khang tungtawnun tuate adingin mawna zieha 
biehna si tawh kum khatin khatvei thoidamna bawl ding hi. Tua khu TOPA tunga 
a siengtho pen ahi hi. 

Mun Siengtho Ading Shekel Lang 

11 TOPA in Moses tam bangin a hopi hi: 

12Israel-te mi phaza simin sazien na lah ciengin amate a kisim ziehin a tung vuah 
gimna a tun lo nadingin, min simna laibu a kibawl ciengin a luong man 
dingun TOPA tungah a unpi-un kitatna pie ding uhi. 

13Min simna-ah a mintuong tapo in a pieh ding tami ahi hi: biehinn shekel dung 
zui-in shekel lang (shekel khatah gerah sawmni om hi), TOPA tungah biehna-in 
pie ding hi. 

14Min simna sunga kihal kum sawmni panin a tungsie poma in TOPA tungah 
biehna pie ding hi. 

15Na nuntah nading vua thoidamna bawl nadingin TOPA tungah biehna na pieh 
ciengun, mihaute in shekel lang sangin a tamzaw a pie sih ding vua, mizawngte 
in a tawmzaw a pie tuon sih ding uhi. 

16Israel-te kung panin thoidamna sum na la ding a, tua pen kikhopna puonbuh 
nasep nadingin na koi ding hi; tuami sum pen na nuntah nading vua kipie Israel-
te’ kitatna sum ahi a, Israel-te adingin TOPA mai-a phawsahna hi ding hi. 

Kisilna Sumngo Kuong 

17 TOPA in Moses tam bangin hopi hi: 

18Kisil nadingin sumngo kuong khat le a tunna sumngo khat ma na bawl ding hi. 
Tua khu kikhopna puonbuh le maitam kikalah na koi ding a, tuale a sungah tui 
na sung ding hi; 

19Aaron le a tapate in tua tui tawh a khut ule a keng uh a sil ding uhi. 

20Kikhopna puonbuhah a pei cieng uh ahi a, TOPA tungah mei tawh kihal biehna 
lui dinga maitam nai-ah a pei cieng uh ahi zongin, a si lo nadingun tui tawh 
kisilsieng ding uhi. 

21A si lo nadingun amate in a khut ule a keng uh a sil ding uhi: Tua pen amate, 
Aaron, le a suon a hlahte dingin a khang tawntung vua a zui ding uh ngaina kip 
khat hi ding hi. 

Nu Sathau le Gimnamtui 

(Pei 37:29) 

22 TOPA in Moses tam bangin hopi hi: 



165 

 

 
Zo Bible 

© 2018 Bible Society of Myanmar. 
 

 
 

 

23A hoipen a namtuite tam bangin la in: Myrrh gimnamtui shekel zanga le a 
namtui singgui thah tua za’ alang, shekel zani le sawmnga a gih, le a hlum a 
tuinam gimnamtui zani le sawmnga, 

24biehinn shekel tawh kite, singgui thah nam khat zanga, le olive thau bung khat; 

25le gimnamtui bawlte bawl ma bangin nu sathau siengtho dingin tamte na 
gawm ding hi; tua khu nu sathau siengtho hi ding hi. 

26Nangma in tua tawh kikhopna puonbuh le thuciemna singkuong, 

27sabuoi le a vanzah zosie, meivah khuom le a vanzahte, le gimnamtui halna 
maitam, 

28le meihalna maitam le vanzah zosie tawh, kuong le a tunna tawh na nu ding hi; 

29tuate a siengtho pen ahi thei nadingin na siensuo ding a, tuate a tham kha 
poma siengtho ding hi. 

30Amate in ka siempu nasep a sep thei nadingun Aaron le a tapate sathau nu-in 
na siensuo ding hi. 

31Israel-te kungah, “Tami khu na khang tawntung vua a siengtho keima’ nu 
sathau hi ding hi. 

32Mi maimaite’ pum tungah tua sathau kizang lo ding a, tua banga kigawm 
sathau dang na bawl sih ding uhi; tua khu a siengtho hi a, note dinga a siengtho 
ahi hi. 

33Tua tawh a kibangin a hal mi poma ahi a, a kilawm lo mi khatpo tungah a 
nupieh mi poma ahi zongin a mite lah panin kihemkhieding hi, TOPA in ci hi,” a 
ci hi. 

34 TOPA in Moses kungah tam bangin gen hi: A namtui nate, stacte, onycha, 
galbanum, gimnamtui tahtah tawh a namtui nate (a phaza kikim ciet) la inlen, 

35gimnamtui bawlte’ bawl bangin ci saw inlen a nieh baang lo biehna gimnamtui 
bawl in; 

36tuate kimkhat na gawtvui ding a, keima in kang kimupina ding mun kikhopna 
puonbuh sunga thuciemna’ mai-ah pawlkhat na koi ding hi; tua khu nang dinga 
a siengtho pen ahi ding hi. 

37Tam banga a kihalna dan tawh kizui-in gimnamtui na bawl ciengun note dingin 
na bawl sih ding uhi; tua khu TOPA adingin a siengtho-in na ngaisun ding hi. 

38Tua tawh kibanga gimnamtui a bawl poma a mipite lah panin kihemkhie ding 
hi. 

Peikhietna 31 

Bezalel le Oholiab 

(Pei 35:30–36:1) 

1 TOPA in Moses a hopi hi: 

2En in, keima in Judah minam Hur’ tapa ahi Uri’ tapa Bezalel khu a minin ka hlan 
zo ta hi: 

3-5Pasien’ hlagau tawh ama ka kidimsah zo a, lim hoite a gel ding, kham, ngun, le 
sumngo tawh na a bawl ding, bul ding suong a kheng ding, singzep nasep a sem 
ding, le khutsiem nasep zosie a sem thei dingin siemna, pilna, le khutsiem nasep 
zosie sep theina ka pie zo ta hi. 

6Tua beh hi tham loin, Dan minam Ahisamach’ tapa Oholiab tawh ama ka seton 
ahi ta hi; keima in nang kang thupieh zosie amate in a bawl thei nadingun 
khutsiem mi zosie tungah zong siemna ka pie zo hi: 

7Kikhopna puonbuh, thuciemna singkuong, a tunga om hepina topha, le 
puonbuh sunga na zosie, 

8sabuoi le a vanzahte, a siengtho meivah tunna le a vanzah zosie, gimnamtui 
maitam, 

9meihal biehna maitam le a vanzah zosie, kuong le a tunna, 

10hoitaha kigan puonte, Aaron le a tapate in siempu na a sep cieng vua a sil ding 
uh puon siengthote, 

11siengtho muna zah ding ahi nu sathau le a tuinam gimnamtuite bawl ding uhi. 
Keima in na kunga kang thupieh bang lienin amate in a bawl ding uhi. 

Sabbath Thukham 

12 TOPA in Moses kungah tam bangin a gen hi: 

13Israel-te kungah nangma ma in na gen ding hi: “Ka sabbath-te na tang ding uhi. 
Bangzieh ahei cile tam pen note ang siengthosah TOPA ka hi lam na thei 
nadingun keima le no kikalah na khang tawntung vua lim khat hi ding hi. 

14Sabbath na tang ding uhi, azieh pen note dingin tua ni khu a siengtho ahi a, 
tuami ni a buasah poma kithat ding hi; tuami ni-a na sem poma a mite lah panin 
kihemkhie ding hi. 

15Niguh sungin nasep kiman ding hi. Hizongle a ni sagi ni pen a thupi tawlngahna 
sabbath ni khat hi a, TOPA adingin a siengtho ahi hi; sabbath ni-in na khat a sem 
poma kithat ding hi. 

16Tua ahi ziehin Israel-te in sabbath a kemcing ding vua, amate in a khang 
tawntung vua tawntung thuciemna-in tua sabbath a tang ding uhi. 

17Tami pen keima le Israel-te kikalah lim khat hi zing ding hi. Ni guh 
sungin TOPA in van le lei siem a, a ni sagi ni-in toi omin a tha dimkia hi, ci in,” a 
ci hi. 

Thuciemna Suongpeh Ni 

18Pasien in Sinai Muol tungah Moses a hopi zaw ciengin Pasien’ khutme tawh 
kigiel thuciemna suongpeh ni ama a pie hi. 

Peikhietna 32 

Kham Bawngno 

(Thkna 9:6-29) 

1Muol tung panin Moses a kumsuh ha lam mite in a thei ciengun Aaron kimvelah 
kikhawmin ama kungah, “Hing pei inlen, kote dingin ka mai vua pei ding pasien-
te ei bawlpieh in; Egypt gam pan ei peipito pa Moses lah bang suoh ta ahei ka 
thei sih uhi,” a ci uhi. 

2Aaron in amate kungah, “Na zite, na tapate ule na tanute uh’ bil tunga a ba uh 
kham bilbate sutdawh unlen ka kungah tuate hing peipi un,” a ci hi. 

3Tuaci’n mi zosie in a bil vua a ba uh kham bilbate a sutdawh vua, Aaron kungah 
tuate a peipi uhi. 

4Ama in amate kung panin kham la-in sumtui sunna sungah a sung a, bawngno 
lim khat a bawlpieh hi; tuale amate in, “Israel aw, tamte khu Egypt leitang pana 
ang peipito na pasien-te uh ahi hi!” a ci uhi. 

5Aaron in tua a mu bepin a mai-ah maitam khat a lam hi; tuale Aaron in tangtawh 
a, “Zing cieng pen TOPA ading pawi bawl ni hi ding hi,” a ci hi. 

6Zingmawngin amate tho bai-in meihal biehnate a lui vua, thunuom biehnate a 
peipi uhi; tuale anne tuidawn dingin mite a to vua, zu khamin numei le pasal 
guolnuomin a thangtat uhi. 

7 TOPA in Moses kungah, “Thakhatin kumsuh in! Egypt leitang pana na peitopi na 
mite a lelamin a gamta sieng ta uhi; 

8ka thupieh lampi panin amate a piel zuai ta uhi; amate dingin a kituisun 
bawngno lim khat bawlin tua tungah biehpiehna lui-in a bie vua, tuale ‘Israel aw, 
tamte khu Egypt leitang pana ang peipito na pasien-te uh ahi hi!’ ci uhi,” a ci hi. 

9TOPA in Moses kungah, “Keima in tam mite bang zatahin ngawngkhauh ahi uh 
ahei ci ka mu zo hi. 

10Keima in amate tungah ka sinso-in ka manthaisah nadingin kei guohin ei 
omsah un. Nang na hi leh minam lien khatin kang bawl ding hi,” a ci hi. 

11Ahi vangin Moses in TOPA a Pasien kungah thum vangut a, “TOPA aw, nangma 
in na vanglietna le na banhat tawh Egypt leitang pana na peipi na mite tungah 
bang dingin sinso ding na hei? 

12Bang dingin Egypt-te in, ‘Muol tunga a tha ding le lei maitang pana a 
suhmaimang dinga ngaisutna gilo tawh amate a peipi hi bo,’ ci ding uh ahei? A 
zauhuoi na lungthahna panin kihei in; na lungsim khelin na mite tungah gimna 
tungsah vawt sin. 

13Amate tungah nangma ma na kiciem a, ‘Na suon na hlahte van tunga aasi za-in 
tamsahin, ka ciemsa tam leitang zosie na suon na lahte tungah a unpi-in ka pie 
ding a, amate in tua leitang a luo zing ding uhi,’ ci-a na genna na nasemte 
Abraham, Isaac, le Israel hing phawh bo in,” a ci hi. 

14Tuale TOPA a lungsim kikhelin a mite tunga a tunsah sawm sietna a tungsah 
nawn sih hi. 

15Tua ciengin Moses kihei-in a khut sunga om thuciemna suongpeh ni, a pang 
langni tuoh, a nua le ama-a kigiel suongpehte tawi-in muol tung panin a kumsuh 
hi. 

16Suongpehte ahile Pasien’ bawl ahi a, suongpehte tunga kikhuoh laigielte zong 
khu Pasien’ laigiel ahi hi. 

17Joshua in mite kiko gamlumna a zah ciengin Moses kungah, “Giephuol ah gal 
kidona aw ging hi,” a ci hi. 

18Hinanle ama in, “Tua khu a zote’ awging hi lo a, a lelte’ awging zong hi lo hi; kei 
zah pen mi guolnuomte’ kikona awging ahi bo hi,” a ci hi. 

19Giephuol nai a tun lien tahin ama in bawngno le lamvuikai mipite mu a, Moses 
a lungthah sengin a khut sung panin suongpehte a paimang a, muol bulah a 
tawkeh hi. 

20Ama in a bawlsa uh bawngno la-in mei tawh hal a, gawtvui-in tui tungah thezah 
a, Israel-te in tua tui a dawnsah hi. 

21Moses in Aaron kungah, “A tung vua mawna lienpi na tunsah nadingin tam 
mite in na tungah bang ang bawl uh ahei?” a ci hi. 

22Tuale Aaron in, “Ka TOPA aw, kilungsosah seng sin; sietna bawl ding mite a uh 
lam na theisa ahi hi. 

23Amate in keima kungah, ‘Ka masang vua a pei ding pasien-te ei bawlpieh in; 
Egypt gam pana ei peipito tami Moses lah bang suoh ta ahei ka thei zo ta sih uhi,’ 
ei ci uhi. 

24Tuaci’n keima in amate kungah, ‘Kham nei popo in hing sutdawh ta un!’ ka ci 
hi; tuaci’n amate in keima kungah tuate ei pie vua, mei sungah ka sep leh tami 
bawngno lim ang suoh hi bo!” a ci hi. 

25Moses in mipite’ phengtatnate a mu bepin (azieh pen Aaron in a galte uh’ 
simmaw nuisat dingin amate a na phengtatsah hi), 

26giephuol tunkotah Moses ding a, “TOPA lamah koi teng na pang vuoi? Keima 
kungah hing pei un!” a ci leh ama kimvelah Levi’ tapate a unpi-un a kikhawm pai 
uhi. 

27Tuale ama in a kung vuah, “TOPA, Israel-te’ Pasien in, ‘No a koimapo in na pang 
vuah namsau kikuo ciet un! Giephuol cin tengah tunkot khat pan tunkot khatah 
kile kawikawi unlen, a koimapo in na sanggampa, na guolpa, le na vengpa that 
ciet un,’ ci hi,” a ci hi. 

28Moses’ thupieh bangin Levi mite a gamta vua, khum ni-in mihing tul thum bang 
a si hi. 

29Moses in, “Tuni-in na tung vuah thupha ang tunsah thei nadingin note khat ciet 
in na tapa uh ahi a, na tanu uh ahi zongin na suplaw vua, TOPA na sem dingin 
noma le noma na ki-ap uhi,” a ci hi. 

30A zing ni-in Moses in mite kung ah, “Mawna lienpi khat na bawl zo uhi. 
Hinanle TOPA kungah tu-in ka peito ding a, na mawna ziehun thoidamna ka bawl 
kha thei ding hi,” a ci hi. 

31Tuaci’n TOPA kungah Moses kilekia a, “Ala, tam mite in mawna lienpi khat bawl 
zo uhi; amate adingin kham pasien-te bawl tawm uhi. 

32Ahi vangin tu-in a mawna uh maisah in, na maisah zawh sih ding leh nangma’ 
gielsa laibupi panin ka min ei phiet dawh ta’n,” a ci hi. 

33Ahi vangin TOPA in Moses kungah, “Ka tunga ang maw poma ka laibu panin ka 
phiet ding hi. 

34Ahi vangin tu-in pei inlen na kunga kang gensa munah mite peipi in; en in, na 
mai-ah ka vantungmi ang pei ding hi. Hizongle daantat ni ding ang tun ciengin a 
mawna ziehun amate ka daantat ding hi,” a ci hi. 

35Tua ciengin Aaron’ na bawlsa bawngno tungah amau’ gamtatnasate ziehin 
mite tungah TOPA in pul natna a tungsah hi. 

Peikhietna 33 

Sinai Nuasie Ding Thupiehna 

1 TOPA in Moses kungah, “Nangma le Egypt gam pana na peitopi mite tawh pei-
in tami mun nuasie unlen, Abraham, Isaac, le Jacob tungah, ‘Na suonlehlahte 
tungah ka pie ding hi,’ ci-a ka khapsa gamah pei un. 

2Keima in na masang vuah vantungmi khat ka sawl ding a, Canaan-te, Amor-te, 
Hit-te, ka notmang ding hi. 

3Bawngnawi le khuoizu luonna leitangah peito un; ahi vangin lamkalah hing 
thatgam kha ding ka hi ziehin na kung vuah kang peito sih ding hi. Azieh pen 
note mi ngawngkhauh na hi uhi,” a ci hi. 

4Mite in tam bang kamkhauhte a zah ciengun kapin a mau vua, koima in kizepna 
puonte a sil sih uhi. 

5Azieh pen TOPA in, “Israel-te kungah, ‘Nohaw mi ngawngkhauhte na hi uhi; na 
lah vuah bano khat sung hing pei leng note kang thatgam ta ding uhi. Tuaci’n na 
kizepnate uh suodawh unlen, note bang hing law ding ka hei ci ka khensat ding 
hi,’ ci-in,” ci-a Moses kunga a gensa ahi hi. 

6Tua ziehin Israel-te in Horeb Muol panin a kizepnate uh a suo sieng uhi. 

Giephuol Pulam Puonbuh 

7Moses in puonbuh la-in giephuol pulam a gamla munah a lam thei zel hi; ama 
in tua pen kikhopna puonbuh, ci hi. TOPA a sui tapo in giephuol pulama om 
kikhopna puonbuh lamah a pei uhi. 

8Puonbuh sungah Moses a pei sielin mi zosie a ding to vua, a milipin a puonbuh 
kotbieng ciet vuah dingin puonbuh sung a tum dongin Moses a kaihlit uhi. 

9Puonbuh sungah Moses a lut ciengin meii khuompi tuol suhin puonbuh 
kotbiengah ding a, TOPA tawh Moses a kiho hi. 

10Puonbuh kotbiengah meii khuom a din lam a mu bepun a puonbuh kotbieng 
vuah mite dingto-in a unpi-un a kun uhi. 

11Lawmta kiho bangin maitang kituo-in TOPA in Moses a hopi zel hi. Tua ciengin 
giephuol lamah ama a kilekia hi; ahi vangin Nun’ tapa, a nasem tangval Joshua in 
puonbuh a nuasie sih hi. 

Moses’ Thumpiehna 

12Moses in TOPA kungah, “En in, nangma in ka kungah, ‘Tam mite zawpito in,’ nei 
ci hi; ahi vangin kei tawh koi zawhton ding ahei, ci nei theisah sih hi. Hinanle 
nang in, ‘Na minin nang kang thei a, ka mai-ah maipha zong na mu zo hi,’ nei ci 
zo hi. 

13Tu-in na muna-ah maipha nga zo ka hi leh, nangma kang thei nading le na 
muna-ah maipha ka nga thei nadingin na lampite ei lah in. Tam minam khu na 
mite a hina zong ngaisun bo in,” a ci hi. 

14Ama in, “Nangma tawh ka ompina zawhton ding a, toidamna kang pie ding hi,” 
a ci hi. 

15Tuale ama in a kungah, “Na ompina in ei zawpi sih ding leh tam panin kote ei 
puoh da mai in. 

16Azieh pen nang in nei zawpi sih mawh leh, keima le ka mite in nangma’ muna-
ah maipha ka nga lam uh bangci kithei ding ahei? Tua bang danin leisiet 
maitanga mi zosie sung panin keima le na mite a tuom vilvel ka hi ding uhi,” a ci 
hi. 

17 TOPA in Moses kungah, “Nang ngetsa ngeingei ma kang bawlpieh ding hi; 
bangzieh ahei cile ka muna-ah maipha na nga zo ta a, na min tawh nang kang 
thei hi,” a ci hi. 

18Moses in, “Kang thum hi, na vanglietna ei lah in,” a ci hi. 

19Ama in, “Na mai-ah ka hoina zosie ka peisah ding a, na mai-ah keima’ 
min,’ TOPA’ ci-in ka phuongzah ding hi; tuale ka lungsiet nop mite ka lungsiet 
ding a, ka hepi nop mite ka hepi ding hi. 

20Ahi vangin ama in, “Nangma in ka mai na mu thei sih ding hi; azieh pen kei ei 
mute koima a hing om lo hi,” a ci hi. 

21TOPA in a ban zom a, “En in, ka kunga na din nading suong tungah mun khat 
om hi; 

22keima’ minthanna vang in ang nawh laitahin suongpi pawhkeh kikalah nang 
kang koi ding a, kang kalsan masangsie ka khutin nang kang lie ding hi; 

23tua ciengin ka khut ka ladawh ding a, ka tawkhi na mu ding hi; ahi vangin ka 
mai kimu lo ding hi,” a ci hi. 

Peikhietna 34 

Moses in Suongpeh A Tha Bawl 

(Thkna 10:1-5) 

1 TOPA in Moses kungah, “A masa tawh a kibangin suongpeh ni sui inlen, na 
tawhkehsa amasa suongpehte tunga kigiel thute ma tua suongpehte tungah ka 
giel ding hi. 

2Zingmawngin kithawi-in Sinai Muol tungah peito inlen, muol dawn khum mun 
keima kungah nang mama hing kilah in. 

3Nangma tawh koima hing katosah sin len, muol tung zosie tengah koima hing 
omsah sin; tua muol mai-ah tuuhon hitale, bawnghon hitale gamtasah sin,” a ci 
hi. 

4Tuaci’n Moses in a masa bangin suongpeh ni a sui hi; tuale zingmawngin ama 
thobai a, TOPA thupiehsa bangin a khut sungah suongpeh ni tawi-in Sinai Muol 
tungah a kato hi. 

5Meii lahah TOPA kumsuh a, ama tawh khum munah dingtonin a min, “TOPA,” ci-
in a pulah hi. 

6Ama mai-ah TOPA pei a, “TOPA, TOPA, hepi siem le khuotuo siem Pasien, 
lungthah bailo-in itna kip le muonhuoina tawh a kidim, 

7a khang tul khatna dongin itna kip nei-in, khielna, thupalsatna le mawna a 
ngaidam, hinanle mawna mawh maisah loin, pate’ khielna tate tung le tute 
tungah, khang thum khang li donga a thuh pa,” ci-in a pulah hi. 

8Tuale Moses in leilam nga-in a lu naw kunsuhin a bie hi. 

9Ama in, “Tu-in nangma muna-ah maipha ka nga leh TOPA aw, kang thum hi, kote 
tawh TOPA hing pei in. Tam mite ngawngkhauh minam ahi zongun ka khielna ule 
ka mawna uh ei ngaidam inlen, na gouluo dingin kote ei la in,” a ci hi. 

Thuciemna Kibawlthakia 

(Pei 23:14-19; Thkna 7:1-6; 16:1-17) 

10Ama in tam bangci hi: Keima in thuciemna khat ka bawl hi. Nangma’ mite zosie 
mai-ah leitung muncin tenga a om minam khatpo tunga a kibawl ngai nai vawt 
lo na lamdangte ka bawl ding hi; amate lahah na tenna uh mi zosie 
in TOPA’ nasepna a mu ding uhi; azieh pen note tunga ka sil bawl ding pen a 
zauhuoi mama ahi hi. 

11Tuni-a kang thupieh khu zui in. En in, na mai-ah Amor-te, Canaan-te, Hit-te, 
Perez-te, Hiv-te, le Jebus-te ka notmang ding hi. 

12Na peina ding gama a teng mite tawh thuciemna na bawl khah lo nadingin 
kidawm in. Na bawl khah leh note dingin awna thang a suoh ding hi. 

13A maitamte uh na phel ding vua, a biehna songte uh kuoitawngin a siengtho a 
khuomte uh zong na satpua ding hi. 

14(Pasien dang na bie sih ding hi. Azieh pen ama’ min Thangsie ahi TOPA khu a 
thangsie Pasien ahi hi). 

15Tua gama teng mite tawh thuciemna na bawl sih ding hi. Bang ding ahei cile 
amate in a pasien-te utawh pahtatna bawlin a pasien-te uh kungah a kithoi 
ciengun amate lahah mi pawlkhat in ang hlan ding vua, a siemsa uh na ne kha 
ding uhi. 

16Na tapate uh’ zi dingin a tanute uh la-in, tuale a pasien-te utawh pahtatna a 
bawl a tanute un na tapate uh pen a pasien-te utawh ang pahtatsah kha ding uhi. 

17A kisung pasien-te na bawl sih ding uhi. 

18Tolsaw lo anlum pawi na bawl ding uhi. Abib hla, a kisesa hun sung tengin kang 
thupieh bangin ni sagi sung tol saw lo anlum na ne ding uhi; bangzieh ahei cile 
note Abib hla sungin Egpyt panin na peikhie uhi. 

19Naubu a hong masa pen na ganhingte uh, bawng le tuu tacil apa zosie keima-
a’ ahi hi. 

20Laa a tacil tuuno khat tawh na tanh ding vua, na tat sih uleh a ngawng na 
hiatawng ding uhi. Na tacilte zosie uh na tanh ding uhi. Khut guoh tawh koima 
ka mai-ah hing kila lo ding hi. 

21Ni guh sung na na sem ding vua, ahi vangin a ni sagi ni-in na tawlnga ding uhi; 
lohlaw hun le anlah hun sung na ngawnin na tawlnga ding uhi. 

22Nipikalte’ pawi, mangbu a tung masa pawi, le kumbei an kaikhop pawi na bawl 
ding uhi. 

23Na pasalte a unpi-un Israel Pasien ahi TOPA Pasien mai-ah kum khatin thumvei 
kilaa ding uhi. 

24Bangzieh ahei cile na masang vuah minam dangte ka notmang ding a, na gamgi 
uh ka golkeh ding hi; TOPA na Pasien uh mai-ah kum khatin thumvei a kilaa 
dingin na peito sungun koima in na leitang uh ang deigaw sih ding hi. 

25Tol tawh ka biehpiehna sisan na pieton sih ding vua, zingmawng dongin peisan 
pawi biehpiehna kikoi lo ding hi. 

26Na leitang vua a pieng a gamasate lahah a tuituoh pen TOPA na Pasien uh’ inn 
ah na peipi ding uhi. Api’ nawizu tawh keelno na huontha sih ding uhi.  

27 TOPA in Moses kungah tam bangin gen hi: “Tam thute giel in; tam thute tawh 
kituohin nangma le Israel tawh thuciemna khat ka bawl zo hi. 

28Khum munah ni sawmli le zan sawmli sung TOPA tawh Moses omton hi; ama 
an ne lo tuidawn loin a om hi. Tuale ama in suongpehte tungah thuciemna 
kammalte ahi thupieh sawmte a giel hi. 

A Vangtang Moses’ Maitang 

29Moses in a khut sungah thuciemna suongpeh ni tawi-in Sinai Muol tung pan a 
kumsuh ciengin, Pasien tawh ama a va kiho zo ziehin a maivun a tan lamtah 
Moses in a thei sih hi. 

30Aaron le Israel mi zosie in Moses a mu ciengun a maivun taang a, ama kungah 
a pei ngam sih uhi. 

31Ahi vangin Moses in amate hlan hi; tuale Aaron le mihon makaite zosie zong 
ama kungah a peikia vua, Moses in amate a hopi hi. 

32Tua zaw ciengin a nai-ah Israel-te zosie a pei vua, ama in TOPA in Sinai Muol 
tunga ama kunga a gen zosie thupiehna-in amate tungah a pie hi. 

33Moses in amate a hopi zaw ciengin maikhuna khat tawh a maitang a khu hi; 

34ahi vangin TOPA tawh holim dingin ama mai-ah Moses a tum sielin a pusuokia 
masangsie a maikhuna a ladawh hi; ama pusuohin Israel-te kungah ama tunga 
kipie thute a gen ciengin, 

35Israel-te in Moses’ maivun taang mu uhi; tuale ama tawh kiho dinga a pei 
masangsie-in Moses in maikhuna tawh a mai a khukia hi. 

Peikhietna 35 

Sabbath Ngainate 

1Moses in Israel mihon zosie a khawm a, amate kungah thu a gen hi: Tam teng 
khu TOPA in na bawl ding vua ang thupieh ahi hi: 

2Ni guh sungin nasep kiman ding a, hinanle a ni sagi ni-in TOPA tungah a thupi 
tawlngahna sabbath siengtho na nei ding uhi. Khum ni-in na khat a sem poma 
kithat ding hi. 

3Sabbath ni-in na tenna uh mun zosie-ah mei na taw sih ding uhi. 

Biehbuh Bawl Nading Kiginkholna 

(Pei 25:1-9; 39:32-43) 

4Moses in Israel mihon zosie tungah thu gen hi: Tami khu TOPA ang thupieh ahi 
hi. 

5Note lah panin TOPA tunga pieh ding biehna pie un; kiphalna lungtang a nei 
poma in TOPA’ biehnate hing tawi uheh. Tuate pen: kham, ngun le sumngo, 

6a dum, a dupsan, a ausan khaute le hoitaha kigan puon; keelmul, 

7a san-a kibum tuutang vunte le savun hoite; gising, 

8meivah ading sathau, nu sathau le a tuinam dingin gimnamtuite, 

9siempu puon le a awmdala bul dingin onyx suong le suong dangte ahi hi. 

10Note lahah siemna nei zosie hing pei-in a bawl ding uh TOPA’ thupieh zosie 
pen: biehbuh, 

11a puonbuh le a tung khuna, a vankhainate le a khuompehte, a zawlte, a 
khuomte, le a tunnate; 

12singkuong a zawlte tawh, hepina topha, le kotkhah puonkhai; 

13sabuoi a zawlte le a vanzah zosie tawh, le Ompina Anlum; 



175 

 

 
Zo Bible 

© 2018 Bible Society of Myanmar. 
 

 
 

 

14mei tan nading meivah tunna zong, a vanzahte le a meivahte tawh, le meivah 
ding sathau; 

15le panamtui maitam a zawlte tawh, nu sathau le a tuinam gimnamtuite le 
biehbuh kotbienga zah ding puonkhai; 

16meihal biehna maitam, sumngo sialen, a zawlte, a vanzahte zosie, kuong le a 
ngahna tawh; 

17buhtuol-a puonkhaite, a khuomte le a tunnate tawh, le buhtuol tunkot ading 
puonkhai; 

18biehbuh khetphimte, huong khetphimte, le a khauhuolte; 

19mun siengtho sunga na sep cienga zah ding hoitaha kigan puonte, siempu 
Aaron le a tapate in siempu a sep cieng vua a sil ding uh puon siengthote ahi hi. 

Biehbuh Ading Biehnate 

20Tua ciengin Moses opna panin Israel mihon zosie a peikhie uhi. 

21Tuale a lungtang a sukha le piehnopna lungsim a nei poma a pei vua, kikhopna 
puonbuh le a nasep nading zosie, le puon siengthote-a zah dingin, TOPA’ biehna 
a tawi uhi. 

22Tuaci’n piehnopna lungtang a nei zosie, numei pasal pei-in samkilte, bilbate, 
min gielna khutsipte, le khibate le kham vanzah kisiemna cinteng a peipi vua, a 
milipin TOPA kungah kham biehna a puoh uhi. 

23A dum, a dupsan, a ausan vauzamte, puon hoi, keelmul, a san-a kibum tuutang 
vunte, ahi sihle savun hoite ahi zongin a nei mi poma in tuate a tawi uhi. 

24Ngun ahi a, sumngo ahi zongin, a pie zo tapo in TOPA’ biehna-in tuate a peipi 
uhi; nasepna kimang thei ding gising nei zosie in zong a peipi uhi. 

25Numei khutsiem zosie in a khut utawh pat a heh vua, amate hehsa a dum, a 
dupsan, a ausan vauzamte le hoitaha kigan puonte a peipi uhi; 

26a khutsiemnate uh zah nopna lungtang a nei numei zosie in keelmul a gan uhi. 

27Makaite in siempu puon le awmdala bul dingin onyx suong le suong dangte a 
peipi vua, 

28gimnamtui le meivaha thal ding sathau, nu sathau, le gimnamtuite a peipi uhi. 

29TOPA in Moses tungtawnin sep dinga a thupiehsa nasep nadingin pieh nopna 
lungtang a nei Israel numei pasal zosie in TOPA tungah nop thu-a biehna-in tuate 
a peipi uhi. 

Bezalel le Oholiab 

(Pei 31:1-11) 

30Tua ciengin Moses in Israel-te kungah thu gen hi: En un, TOPA in Judah minam, 
Hur’ tapa, Uri’ tapa Bezalel a minin hlan zo hi; 

31-33TOPA in Pasien’ hlagau tawh ama kidimsah zo a, lim hoite a gel ding, kham, 
ngun, le sumngo tawh na a bawl ding, bul ding suong a seh ding, singzep nasep 
a sem ding, le khutsiem nasep zosie a sem thei dingin siemna, pilna, le 
khutsiemna zosie sep theina a pie zo hi. 

34TOPA in ama le Dan minam Ahisamach’ tapa Oholiab tungah midangte hilsawn 
theina a pie zo hi. 

35Ama in khutsiem nasep, gelsiem nasep, a dum, a dupsan, a ausan khaute le 
hoitaha kigan puon, ahi sihle puonzep siem nasep; siemgat siemna, le gelsiemna 
nasep ahi zongin nasep namkim a sem dingin a tung vuah siemna a guon hi. 

Peikhietna 36 

1Bezalel le Oholiab le mun siengtho nasep khat popo a sem thei dinga TOPA in 
siemna le theitelna a guot mi poma in TOPA’ thupiehsa zosie tawh a kituohin sem 
ding uhi. 

2Tua ciengin Moses in Bezalel le Oholiab le TOPA in nasep siemna a guot mi, na 
sep nopna lungtang a nei mi vannuoi hlan hi; 

3amate in Moses tung panin mun siengtho nasep nadinga Israel-te in nop thu-a 
a pieh uh biehnate a sang uhi. Zingmawng sielin ama kungah nop thu-a kipie 
biehnate a puoh den lai vua, 

4tuaci’n a nasepna ciet panun mun siengtho nasep namkim a sem thei khutsiem 
zosie pei-in, 

5Moses kungah, “TOPA in i sep ding vua ei sawl na i sep nadingin mipite in a 
kisam za sanga a tamzaw ei puoh uhi,” a ci uhi. 

6Tuaci’n Moses in thupie-in giephuol mun zosie ah, “Pasal ahi a, numei ahi 
zongin, mun siengtho adingin piehkhietna adang hing pieh da ta un,” ci-in tang 
kitawhsah hi. Tuaci’n a pieh ding uh mipite kihlo hi; 

7azieh pen nasep nadingin a pieh uh nate valkhe ta hi. 

Biehbuh Lamna 

(Pei 26:1-37) 

8Nasem mite lah panin siemna a nei mi zosie in puondal sawm tawh biehbuh 
bawl uhi; tuate pen a kop-a kihiaton vau hoite tawh a kigan puon le a dum, a 
dupsan, a ausan khaute tawh kibawl a, khutsiem taha kibawl cherub-te tawh a 
zem uhi. 

9Dalna puonte tong sawmni le tong giet ciet sau a, tong li ciet gol hi; dalna puon 
zosie a golna kikim ciet hi. 

10Ama in dalna puon ngate khatlekhat khuituo a, adang dalna puon ngate zong 
khatlekhat ma a khuituo hi. 

11A kikhuituo a masa dalna puon geita pen’ among gei guolah vaudum mel 
bilvangte bawl hi; tua ma bangin ama in a kikhuituo a nina dalna puon a geita 
pen’ among gei guolah zong tuate ma a bawl hi; 

12ama in dalna puon khat tungah bilvang sawmnga bawl hi; a kikhuituo a nina 
dalna puon mongah zong bilvang sawmnga ma bawlin a bilvangte khatlekhat 
kimaingat hi. 

13Kham kuol sawmnga bawlin, ama in a kuolte tawh dalna puonte khatlekhat 
kimatsah hi; tuaci’n biehbuh buppi khat a suoh hi. 

14Ama in biehbuh tung puonbuh khu nadingin keelmul tawh kibawl dalna 
puonte zong bawl hi; ama in dalna puon sawm le khat bawl hi. 

15Khumi dalna puonte pen adung tong sawm thum ciet, avai tong li ciet pha hi; 
tua dalna puon sawm le khatte’ gol dan kikim ciet hi. 

16Ama in dalna puon ngate khatlekhat khuituo-in adang guhte zong khatlekhat 
ma a khuituo hi. 

17A kikhuituo a masa dalna puon geita pen’ among gei guolah a bilvang sawmnga 
bawl a, ama in a kizoppi ding dalna puon gei-ah a bilvang sawmnga ma a bawl 
hi. 

18Puonbuh buppi khat a suo thei nadingin ama in tua puonbuh a kimatsah dingin 
sumngo kilna sawmnga a bawl hi. 

19Puonbuh adingin ama in a sana kibum tuutang vun le savun hoi tawh a pulam 
khuna khat a bawl hi. 

20Tua ciengin biehbuh adingin ama in a kitungto ding gising khuompehte a bawl 
hi. 

21Khuompeh khat adung tong sawm, avai tong khat le khap ciet ahi hi. 

22A bul nadingin khuompeh khat in a zang ni ta nei hi; ama in biehbuh khuompeh 
zosie adingin tami a bawl hi. 

23Biehbuh’ khuompehte ama in tam bangin a bawl hi: Leitaw lampang adingin 
khuompeh sawmni; 

24le khuompeh sawmnite zungah a tunna sawm li ngun tawh, a zang nite adingin 
khuompeh a masa zungah a tunna ni, khuompeh adang khat’ zungah adang nite 
adingin a tunna ni ma a bawl hi. 

25Ama in biehbuh a pang nina lam, leilu lampanga khuompeh sawmnite le 

26ngun tawh a kibawl a tunna sawmli adingin khuompeh khatah a tunna ni, 
adang khuompeh khat zungah a tunna ni ma a bawl hi. 

27Nitumna lam, biehbuh nualam adingin ama in khuompeh guh a bawl hi. 

28Biehbuh nualam a ningte adingin ama in khuompeh ni zong a bawl hi. 

29Tuate a nei lamah kikah a, ahi vangin a kuol masa-ah a dawn kimat hi; ama in 
a ning nite adingin tua bangin ni a bawl hi. 

30Ngun tawh kibawl a tunnate tawh khuompeh giet a om hi: A tunna sawm le 
guh omin khuompeh khat zungah a tunna ni ta a om hi. 

31Ama in gising zawlte, biehbuh pang khatah khuompehte adingin zawl nga, 

32biehbuh a pang lang khatah khuompehte adingin zawl nga, nitumna lam 
biehbuh sialam pangah khuompehte adingin zawl nga ma a bawl hi. 

33A zawl a laita pen, khuompeh laikim dong a ban pen khu mong khat panin 
mong khat dong a pei suohsah hi. 

34Ama in khuompehte kham tawh zutin zawlte a tu dingin kham tawh a kuolte 
bawl a, a zawlte kham tawh a zut hi. 

35Ama in a engdum, a dupsan, a ausan, a kop-a kihiaton vau hoite tawh a kigan 
dalna puon khat bawl a, ama in a kihoi bawl cherub-te tawh gattha-in zem hi. 

36Tua puon adingin gising tawh a kibawl khuompi li bawl a, ama in tuate kham 
tawh a zut hi; a vankhainate uh kham ahi a, ama in tua khuomte adingin ngun 
tawh kibawl a tunna li a sung hi. 

37Ama in puonbuh tunkot adingin a dum, a dupsan, a ausan vaute le hieu tawh 
kikhui-in a kizem, a kop-a kihiaton vau hoite tawh a kigan puon tawh kotkhah 
puonkhai khat le; 

38a khuompi ngate a vankhainate tawh a bawl hi. Ama in kham tawh tuate’ 
luzepna zutin a gaanate kham ahi a, ahi vangin a tunna ngate sumngo ahi hi. 

Peikhietna 37 

Thuciemna Singkuong Bawlna 

(Pei 25:10-22) 

1Bezalel in gising tawh singkuong bawl hi; tua pen adung tong ni le khap, avai 
tong khat le khap, a sanna tong khat le khap ahi hi. 

2Ama in kham citah tawh tua singkuong, a sung a puo zutin a kimvelah kham 
geihuol a bawl hi. 

3Ama in a ning lite adingin kham kuol li, a pang khatah kuol ni, a pang langkhat 
adingin kuol ni ma a bul hi. 

4Ama in gising singzawlte zong sui a, kham tawh tuate a zut hi. 

5Singkuong puoh nadingin singkuong panga a kuolte sungah a zawlte siet hi. 

6Ama in kham citah tawh hepina topha khat bawl hi; adung tong ni le khap, avai 
tong khat le khap ahi hi. 

7Ama in sehta tawh kikheng kham tawh Cherub ni bawl hi; hepina topha mong 
tuohah tuate gel a bawl hi. 

8Cherub khat mong khatah, Cherub khat a mong langkhatah om hi; a mong nite-
ah hepina topha tawh sakhatin cherub-te a bawl hi. 

9Cherub-te in a hlate a tunglamah a zahto vua, a hlate utawh hepina 
topha liesuhin ama gel khatlekhat a kimaingat hi; cherub-te’ mai pen hepina 
topha lam kinga hi. 

Ompina Anlum Sabuoi Bawlna 

(Pei 25:23-30) 

10Ama in gising tawh sabuoi zong bawl a, adung tong ni, avai tong khat, a sanna 
tong khat le khap ahi hi. 

11Kham citah tawh tua sabuoi zut a, a kimvelah kham tawh a geihuol khat a bawl 
hi. 

12Ama in sabuoi kimvelah a vailam khutpeh cie a pha a zawlpeh khat bawl a, tua 
zawlpeh kimvelah kham geihuol khat a bawl hi. 

13Tua sabuoi adingin kham kuol li bawlin a ning li, a keng lite-ah a kuolte a gah 
hi. 

14Sabuoi zawn nading zawltangte a tu dingin a zawlpeh gei-ah a kuolte om hi. 

15Sabuoi zawn nadingin gising singzawlte bawl a, kham tawh tuate zut hi. 

16Ama in gimnamtui adingin sabuoi tunga vanzah ding kuongdaite, pakante, le 
dawnthei biehna sun nading kuongkumte, le thawlte kham citah tawh a bawl hi. 

Meivah Tunna Bawlna 

(Pei 25:31-40) 

17Ama in kham citah tawh meivah tunna khat zong a bawl hi. Meivah khuombul 
le a kungte sehta tawh kikheng ahi hi; a haite, a nunte le a papete tua meivah 
tunna tawh a kisamat ahi hi. 

18Tuale a pangte panin ba guh mengsawn a, pang khatah meivah tunna ba thum 
mengin, a pang lang khatah meivah tunna ba thum ma a meng hi; 

19ba khat ciet tungah a nun le a pape a om, almond ga tawh a kibang hai thum, le 
adang ba khat ciet tungah a nun le a pape a om, almond ga tawh a kibang hai 
thum ma kibawl hi. Tuaci’n ba guhte meivah tunna panin a mengsawn hi. 

20A meivah tunna tung mama-ah a nunte le a papete tawh a om, almond ga tawh 
a kibang hai li om a, 

21meivah tunna panin ba guh a kopte’ bulah tua tawh sa khat ahi a nun khat om 
hi. 

22A nunte le a bate kisamat a, a unpi-in sehta tawh kikhengsa kham citah ahi hi. 

23Meivah sagite le a taitete le a kuongte kham citah tawh kibawl ahi hi. 

24Ama in meivah tunna le vanzahte zosie kham citah talent khat tawh a bawl hi. 

Gimnamtui Maitam Bawlna 

(Pei 30:1-5) 

25Ama in gising tawh adung tong khat, avai tong khat a pha gimnamtui maitam 
bawl hi; tua maitam in a kikim ning li nei a, a sanna tong ni pha hi; a kite pen tua 
maitam tawh kisamat ahi hi. 

26Ama in a tungzang, a kimvelah a pangte le a kite kham citah tawh a zut hi; tuale 
a kimvelah kham geihuol khat 

27le a zawn nading ciengzawlte a tu dingin a pang tuoh a geihuol nei-ah kham 
kuol ni a bawl hi. 

28Ama in gising tawh ciengzawlte sui-a, kham tawh tuate a zut hi. 

Nu Sathau le Gimnamtui Bawlna 

(Pei 30:22-38) 

29Ama in gimnamtui bawlte’ bawl ma bangin nu sathau siengtho le a siengtho a 
namtui ahi gimnamtui zong a bawl hi. 

Peikhietna 38 

Meihal Biehna Ding Maitam Bawlna 

(Pei 27:1-8) 

1Ama in adung tong nga, avai tong nga a pha maitam khat gising tawh a bawl hi; 
tua pen a ning li kikim hi a, a sanna tong tong thum pha hi. 

2Tua maitam’ ning lite tungah a kite bawl hi; a kite maitam tawh kicimat a, 
sumngo tawh tuate zut hi. 

3Ama in vut khol nading beelte, kawbiate, kuongte, siakate, le vutluona pehte 
bawl a, maitam vanzahte zosie sumngo tawh bawl hi; 

4Maitam adingin a zawl nei-ah maitam kimcieng a bansuh, len banga kiphan, 
sumngo sia-len khat a bawl hi. 

5Ama in a zawlte tu dingin sumngo sialen ninglite tungah a kuol li a sung hi; 

6ama in maitam adingin gising zawlte bawlin tuate sumngo tawh a zut hi. 

7A puoh nadingin maitam pangte-a om a kuolte sungah a zawlte heng hi; ama in 
singpehte tawh maitam a lai hawmsah hi. 

8Ama in kikhopna puonbuh tunkotah na sem numeite’ hlimlangte panin sumngo 
tawh kisilna kuong le a tunna a bawl hi. 

Biehbuh Tuol Bawlna 

(Pei 27:9-19) 

9Ama in buhtuol a bawl a, leitaw lampang buhtuol puon kikhaite pen a kop-a 
kihiaton vau hoite tawh a kigan puon tawh kibawl a, tong zakhat a sau hi; 

10a khuompi sawm ni le a tunna sawmni te pen sumngo tawh kibawl a, ahi 
vangin khuompi tunga vankhainate le a ganate pen ngun ahi hi. 

11Leilu lampang a kikhaisuh dalna puon tong zakhat pha hi; a khuompi sawmni 
le a tunna sawmni te sumngo tawh kibawl ahi hi, ahi vangin khuompi tunga 
vankhainate le a ganate ngun ahi hi. 

12Nitumna lampang a kikhaisuh dalna puon tong sawmnga hi a, khuompi sawm 
hi-in, a tunna sawm ma ahi hi; khuompi-a vankhainate le a ganate ngun ahi hi. 

13A mailam, nisuona lam manaw zong tong sawmnga ma ahi hi. 

14Kotpi pang khat a kikhaisuh dalna puon tong sawm le nga ahi a, khuompi thum 
le a tunna thumte tawh ahi hi. 

15A pang langkhat ading zong tu bang ma ahi hi; buhtuol lutna kotkhah a pang 
langkhat cietah a kikhaisuh dalna puon pen tong sawm le nga hi a, khuompi 
thum le a tunna thum tawh ahi hi. 

16Buhtuol kimvela puon kikhaisuhte zosie pen a kop-a kihiaton vau hoite tawh 
a kigan puonte ahi hi. 

17Khuompi adingin a tunna sumngo hi a, ahi vangin a vankhainate le a ganate 
ngun ahi hi. Khuom luzum tuomnate’ kizutna khu ngun ahi a, buhtuol khuompi 
zosie ngun gaana tawh kigah hi. 

18Buhtuol lutna puonkhai pen a dum, a dupsan, a ausan, a kop-a kihiaton vau 
hoite tawh a kigan puonte ahi a, hieu tawh kikhui-in kizem hi. Buhtuol-a 
kikhaisuhte tawh kizui-in tong sawmni sau-in, a vailam tong nga sau hi. 

19Khuompi li le a tunna lite sumngo tawh kibawl a, a vankhainate ngun hi-in, 
khuom luzum tuomnate le a gaanate’ kizutna khu ngun ma ahi hi. 

20Biehbuh le buhtuol kimvel adingin khetphim zosie sumngo tawh kibawl ahi hi. 

Biehbuh Vanzahte 

21Tam teng pen siempu Aaron’ tapa Ithamar makaina nei-ah Levi-te’ sep ding 
biehbuh ahi thuciemna biehbuh ciemtena sazien ahi hi. 

22TOPA in Moses a thupieh zosie Judah minam Hur’ tapa, Uri’ tapa Bezalel in a 
sem hi. 

23Ama tawh a semton pen Dan minam, Ahisamach’ tapa Oholiab kici pa ahi a, 
ama pen suongkhuoh a siem, a etlawm sil suhtuo siem, a dum, a dupsan, a ausan 
vaute le hoitaha kigan puon hoite a zep siem mi khat ahi hi. 

24Nasep nadinga kizang kham zosie, biehbuh lamna-a kizang, le a kipie khamte, 
biehinn shekel-in talent sawmni le kuo le shekel za sagi sawmthum pha hi. 

25Mi simna sunga kihal mihonte kung panin a kinga ngunte, biehna shekel-in 
talent zakhat le shekel tulkhat za sagi sawm sagi le nga a hi hi. 

26Mi khat in beka khat ta (biehinn shekel-in shekel lang) pie a, a pie mi, kum 
sawmni panin a tungsie mi simna-a kisim poma tul zaguh le tulthum le zanga le 
sawmnga pha hi. 

27Ngun talent zakhat pen biehbuh khuom tunnate le dalna puon khuom tunnate 
dinga kisung ding ahi hi. A tunna zakhat ading talent zakhat ahi a, a tunna khat 
ciengin talent khat ahi hi. 

28Shekel tulkhat zasagi sawmsagi le nga lah panin khuompite tungah vankhaina-
in bawl a, a khuom luzum tuomnate zutin tuate adingin a gaana a bawl hi. 

29A kipie sumngo pen talent sawmsagi le shekel tulni le zali ahi hi; 

30tua tawh ama in kikhopna puonbuh lutna tunkotte adingin khuom tunnate, 
sumngo maitam, sumngo sialen le maitam vanzah zosie, 

31buhtuol kimvela khuom tunnate, buhtuol lutna tunkot’ khuom tunna te, 
biehbuh’ khetphim zosie le buhtuol kimvela khetphim zosie a bawl hi. 

Peikhietna 39 

Siempute’ Puon Bawlna 

(Pei 28:1-43) 

1Siengtho muna nasep nadingin amate in a dum, a dupsan, a ausan vauzamte 
tawh a kilimgat puon a bawl uhi; TOPA in Moses a thupiehsa bangin Aaron 
adingin puonsil siengthote a gatpieh uhi. 

2Ama in kham, a dum, a dupsan, a ausan vaute le a kop-a kihiaton vau hoite tawh 
a kigan puonte tawh siempu puon a bawl hi. 

3A dum, a dupsan, a ausan tuumul vauzamte le a kop-a kihiaton vau hoite tawh 
a kigan puonte, siemnel taha a kizep nadingin, khampehte a pa dihdehin kisehin, 
a themthemin khauzamin ki-atsan hi. 

4Amate in siempu puon dingin liengkaih puon bawlin among nite gelah a zom 
uhi. 

5TOPA in Moses a thupiehsa bangin a kiga nadingin a kilimgat tua tunga puon om 
pen kham, a dum, a dupsan, a ausan tuumulte, vaute le a kop-a kihiaton vau hoite 
tawh a kigan puonte tawh kibawl hi; a vanzahte le a sep dan pen a kibang ahi hi. 

6Israel tapate phaza tawh kizui-in onyx suongte kitat a, tua suongte tunga 
khutsip tungah min a kikhetkuoh bangin minte kikhenkuoh a, tuaci’n kham tawh 
kibawl a zepna sungah kikoi hi. 

7TOPA in Moses a thupiehsa bangin ama in Israel tapate phawna suong dingin 
siempu puon’ liengkaih puon tungah tua suong tegel bul hi. 

8Ama in siempu puon bangin kham, a dum, a dupsan, a ausan tuumul khaute le 
a kop-a kihiaton vau hoite tawh a kigan puonte tawh siemnel tahin awmdal a 
bawl hi. 

9Tua awmdal in a kikim ning li nei a, tua awmdal pen thuop ni-in kibawlin adung 
khap khat, avai khap khat pha hi. 

10Amate in tuami sungah suong guol li-in a cieng vua, a guol masa pen carnelian, 
chrysolite, le emerald suongte ahi hi; 

11a guol nina pen turquoise, sapphire, le suongkang zolte ahi hi. 

12A guol thumna pen jacinth, agate, le amethyst suongte ahi hi; 

13a guol lina pen beryl, onyx, le jasper suongte ahi hi. Kham tawh kibawl a zepna 
sungah tuate kikoi hi. 

14Israel tapate’ min tawh kituohin a minte uh a kigielna suong sawm le ni om hi; 
tuate pen khutsip tunga min gielna tawh a kibang a, minam sawm le nite adingin 
a min ciet uh kigiel hi. 

15Amate in awmdal adingin khauhuol tawh a kibang a kihuol kham citah 
khainieng a bawl uhi; 

16tuale awmdal adingin kham a zepna ni le kham kuol ni bawlin awmdal’ mongte 
ah tua kham kuol ni a koi uhi; 

17tuale amate in awmdal’ mongte-a kikoi kham kuol nite sungah kham khauhuol 
ni tegel a khum uhi. 

18Amate in a zepna ni tegel tungah khauhuol mong nite a zom uhi; tua bangin 
siempu puonah liengkaih puon masang lamah a bul uhi. 

19Tua ciengin amate in kham kuol ni a bawl vua, khum tegel pen siempu puon 
tawh a kizom a sunglam gei, awmdal mong ni gelah a vaw uhi. 

20Amate in kham kuol ni a bawl vua, siempu puon liengkaih ni tegel nei a mailam, 
a kihoi gat siempu puonkhau a kizopna tung sonah a vaw uhi. 

21TOPA in Moses a thupiehsa bangin, hoitaha kigan siempu puon khau tungah a 
beh den thei nading le siempu puon tung panin awmdal a hlagin lo nadingin 
siempu puon kuolte ah khauhuol dum khatin a gah uhi. 

22Ama in vaudum beh tawh a kigan siempu puontuolpi zong bawl hi; 

23puon gawlan kihong bangin puontuolpi laikimah a vang om a, a kikee lo 
nadingin tua a vang kimkotah ki-aiha kai hi. 

24Amate in a mongah a dum, a dupsan, a ausan vaukhaute le a kop-a kihiaton 
vau hoite tawh a kigan puonte tawh kizem mang kawlsing gate a bawl uhi. 

25TOPA in Moses a thupiehsa bangin kham citah sialawngte zong a bawl vua, 
puontuolpi mong kimvela mang kawlsing gate kikalah tua sialawngte a koi uhi; 

26siempu nasep nadingin puontuolpi mong kimvelah sialawng khat le mang 
kawlsing ga khat, khat zaw khat kikahhal diemdiemin a ban banin kikhai hi. 

27 TOPA in Moses a thupiehsa bangin amate in Aaron le a tapate adingin khau hoi 
tawh kigan puontungsilte 

28le khau hoi tawh kigan lukhute, hoitaha kigan puon hoite tawh kibawl bawngbi 
sungten hoite, 

29le a kop-a kihiaton vau hoite tawh a kigan puonte tawh a kibawl kawnggah le 
hieu tawh kizem a dum, a dupsan, a ausan puonte zong a bawl hi. 

30Amate in kumpi lukhu siengtho adingin kham siengtho a peh khat a bawl vua, 
khutsip tunga lai kigielte bang ma-in tua tungah, “ TOPA dinga ki siensuosa,” kici 
laiteng a gielkuoh uhi. 

31TOPA in Moses a thupiehsa bangin amate in dielkhim tungah khauhuol dum 
khat tawh a khi uhi. 

Nasep Kimanzo 

(Pei 35:10-19) 

32Tam bangin kikhopna puonbuh ahi biehbuh nasep zosie kimansieng hi; Israel-
te in TOPA’ thupiehsa bang lienin a sem sieng zo ta uhi. 

33Tua ciengin amate in biehbuh, a puonbuh le a vanzah zosie, a vankhainate, 
khuompehte, a zawlte, a khuompite le a tunna te; 

34a sana kibum tuutang vunte le savun nemte tawh a kibawl a tungkhu le kot 
puonkhai dalna puon; 

35thuciemna singkuong, a zawlte le hepina topha tawh; 

36sabuoi le a vanzah zosie, le Ompina Anlum; 

37meivah kibulsa kham meivah tunna le a vanzahte zosie le a kivah ding sathau; 

38kham maitam, nu sathau le a tuinam gimnamtuite le puonbuh kotbieng 
adingin puonkhai; 

39sumngo maitam le sumngo sialen, a zawlte le a vanzah zosie; kisilna kuong le 
a ngahna; 

40buh tuola puon kikhaite, a khuompite, a tunnate le buhtuol tunkot puonkhai, a 
khauhuolte le a khetphimte; kikhopna puonbuh ahi biehbuh nasepna kizang van 
zosie; 

41siempu nasepna dinga a siengtho muna kizang ding hoitaha kigan puonte, 
siempu Aaron ading biehna puon siengtho le a tapate’ puonte, Moses kungah a 
tawi uhi. 

42Israel-te in TOPA’ thupiehsa bang lienin na zosie a sem uhi. 

43Moses in nasep zosie van a, TOPA’ thupieh bang lienin amate in nasep a 
zawsieng lam uh a mu ciengin amate thupha a pie hi. 

Peikhietna 40 

Biehbuh Kidingsah, a Vanzahte Kikhol 

1 TOPA in Moses kungah tam bangin a gen hi: 

2Hla masa a ni masa ni-in kikhopna puonbuh ahi biehbuh na lam ding hi. 

3Tua sungah thuciemna singkuong koi-in, dalna puon tawh singkuong na dal 
ding hi. 

4A sungah sabuoi na tumpi ding a, a om dan ding bangin na koi ding hi. Meivah 
tunna zong a sungah tumpi-in a meivahte na bul ding hi. 

5Thuciemna singkuong mai-ah gimnamtui hal nadingin kham maitam na koi 
ding a, biehbuh lutna adingin kotpuonkhai na khai ding hi. 

6Kikhopna puonbuh ahi biehbuh lutna mai-ah meihal biehna maitam na daw 
ding a, 

7kikhopna puonbuh le maitam kikalah kisilna kuong koi-in, a sungah tui na sung 
ding hi. 

8A kimvelah buhtuol na bawl ding a, buhtuol tunkotah kotpuonkhai na khai ding 
hi. 

9Tua ciengin nu sathau la-in, biehbuh le a sunga om zosie nu-in biehbuh le a 
sunga om zosie na siensuo ding hi. Tuaci’n biehbuh a siengtho ahi ding hi. 

10Meihal biehna maitam le a sunga vanzah zosie zong sathau nu-in na siensuo 
ding a, tua maitam a siengtho pen hi ding hi. 

11Kisilna kuong le a ngahna zong sathau nu-in na siensuo ding hi. 

12Tua ciengin kikhopna puonbuh lutna-ah Aaron le a tapate zawpi-in, tui tawh 
amate na sil ding a, 

13Aaron in ka siempu na a sep thei nadingin ama puon siengthote silsahin, 
sathau siengtho nu-in na siensuo ding hi. 

14A tapate zong zawpi-in puontungsilte na silsah ding a, 

15amate in ka siempu na a sep thei nadingun a pa uh sathau na nu bangin amate 
zong na nu ding hi: Sathau a kinu ziehun a khantanun siempu ahi peisuoh ding 
uhi. 

16 TOPA in ama a thupiehsa bang lienin Moses in sil bangkim a bawl hi. 

17A kum nina a hla masa, a ni masa ni-in biehbuh kidingsah hi. 

18Moses in biehbuh dingsah hi; a tunnate pha-in a khuompehte phut a, tuale a 
zawlte khumin a khuompite phut hi; 

19tuale ama in biehbuh tungah a tungkhu puon zah a, tuaci’n TOPA in Moses a 
thupiehsa bangin puonbuh tung a khu hi. 

20TOPA in Moses a thupiehsa bangin ama in thuciemna la-in singkuong sungah 
koi a, singkuong tungah a zawlte hlungin tua singkuong tungah hepina topha koi 
hi; 

21Ama in biehbuh sungah singkuong peipi a, kotpuonkhai dalna puon khai suhin 
thuciemna singkuong a dalbih hi. 

22TOPA in Moses a thupiehsa bangin, ama in biehbuh leilu lampang, dalna puon 
puolam, kikhopna puonbuh sungah sabuoi pha a, 

23TOPA mai tua sabuoi tungah anlum a koi ding dan bangin a koi hi. 

24Ama in kikhopna puonbuh sung, biehbuh leitaw lam pang sabuoi tawh 
kigalsai-in meivah tunna koi a, 

25TOPA in Moses a thupiehsa bangin ama in TOPA mai-ah meivahte a tung hi. 

26TOPA in Moses a thupiehsa bangin ama in kikhopna puonbuh sung, dalna puon 
mai-ah kham maitam tung a, 

27tua tungah a tuinam gimnamtui biehna a halvam hi. 

28Ama in biehbuh lutna adingin kot puonkhai zong a khai hi. 

29TOPA in Moses a thupiehsa bangin ama in kikhopna puonbuh ahi biehbuh 
lutna-ah meihal biehna maitam tung a, tua tungah meihal biehna le an tawh 
biehnate a pie hi. 

30Ama in kikhopna puonbuh le maitam kikalah kisilna kuong koi a, a sungah kisil 
nading tui koi hi. 

31Tua tui tawh Moses le Aaron le a tapate in a khut ule a kengte a sil uhi. 

32TOPA in Moses a thupiehsa bangin kikhopna puonbuh a tum cieng ule maitam 
lam a neh ciengun a kisil uhi. 

33Ama in biehbuh kimvelah a buhtuol bawl a, tuaci’n buhtuolah kotpuonkhai a 
khai hi. Tuaci’n Moses nasep a man sieng hi. 

Meii le Minthanna 

(Pei 13:21-22; Gam 9:15-23) 

34Tua ciengin meii in kikhopna puonbuh tuomin biehbuh 
sungah TOPA’ minthanna a dim hi. 

35Kikhopna puonbuh meii in a tuomcip ziehin a sungah Moses a lut thei sih hi. 

36A khuolzin sung tungtawn uh biehbuh tung panin meiilum a kilahto popo 
ciengin Israel-te in ma nawhin a pei uhi; 

37ahi vangin meiilum a kilahto sih leh a kilahto masangsie-in ma a nawh sih uhi. 

38Azieh pen a khuol zinna tungtawn vuah Israel innkuonte zosie’ mitmu-in 
biehbuh tungah sunin TOPA’ meii om a, zanin meii lahah meikuongin a om hi. 

Siempu Laibu 

Siempu Laibu 1 

Meihal Biehna 

1 TOPA in Moses hlanin kikhopna buh panin tam bangin gen hi: 

2Israel mite hopi inlen tam bangin gen in: Note khatpo in TOPA tungah ganhing 
biehna na lui ciengun bawnghon pan ahi sihle tuuhon pan hi ding hi. 

3Tua biehna khu bawnghon pana meihal biehna ahile, genbaang lo apa khat na 
pie ding hi; TOPA mai-ah tua biehna nangma tanga ang kisanpieh thei nadingin 
kikhopna buh tunkotah na peipi ding hi. 

4Meihal biehna ganhing lu tungah na khut na ngam ding a, tua khu nangma 
adingin thoidamna-in kisang ding hi. 

5TOPA mai-ah tua bawngtang kigo ding a, Aaron’ suon siempute in tua gansi 
peipi-in kikhopna buh tunkota om maitam ning li tengah the ding uhi. 

6Tua ciengin meihal biehna ganhing a vun hawhin kisemnen ding hi. 

7Siempu Aaron’ tate in maitam tungah meitaw-in mei tungah sing bop ding uhi. 

8Aaron’ suon siempute in a sanente le a lutang le a thaute maitam’ mei sing 
tungah koi ding uhi; 

9ahi vangin a sungkuote le a kengte tui tawh sawp sieng ding uhi. Tua ciengin 
siempu pa in meihal biehna dingin tua teng a unpi-in maitam tungah haltum ding 
hi. Tua khu TOPA dinga a namtui meihal biehna ahi hi. 

10Meihal biehna dinga na zah letsong pen tuu ahi a, keel ahi zongin a hon lah pan 
ahile genbaang lo apa khat hi ding hi. 

11TOPA mai maitam sahlam pangah tua gan kigo ding a, Aaron’ suon siempute in 
maitam ning li tengah gansi the ding uhi. 

12A sate kisemnen ding a, siempu pa in maitam meitunga om sing tungah a 
lutang le a thaute tawh a koiton ding hi; 

13ahi vangin a sungkuo le a kengte tui tawh kisawp sieng ding hi. Tua ciengin 
siempu pa in a unpi-in pie-in maitam tungah haltum ding hi. Tuami khu meihal 
biehna ahi a, TOPA in namtui a sah mei tawh kihal biehna ahi hi. 

14 TOPA tungah na lui uh biehna pen vate tawh meihal biehna ahile vakhu ahi 
sihle paalva khat zawzaw na teel ding hi. 

15Maitam-ah siempu pa peipi-in a lu hiatawng ding a, maitam tungah hal ding hi. 
Tua maitam pangah a si tasah ding hi. 



189 

 

 
Zo Bible 

© 2018 Bible Society of Myanmar. 
 

 
 

 

16Ama in a tangkhai le a sunga om teng ladawhin maitam nisuona lam 
vutbuohna munah paikhie ding hi. 

17A hlakui gel panin balkeh ding a, hinanle a hiatawng sih ding hi. Tua ciengin 
siempu pa in mei tunga om sing tung, maitam tungah haltum ding hi; tua khu 
meihal biehna ahi a, TOPA in namtui a sah mei tawh kihal biehna ahi hi. 

Siempu Laibu 2 

An tawh Biehnate 

1Mi khatpo in TOPA tungah an tawh biehna a lui leh a biehpiehna pen annel hi 
ding hi; biehna luipa in a biehpiehna tungah sathau buohin panamtui koi ding a, 

2Aaron’ suon siempute kungah peipi ding hi. Ama in annel le sathau khutdim 
khat le panamtui zosie a lah zaw ciengin, siempu pa in melcina satanh dingin tua 
teng maitam tungah haltum ding hi. Tua khu TOPA in namtui a sah mei tawh kihal 
biehna ahi hi. 

3Tuale an tawh biehna dinga kizangmawh teng pen Aaron le a tapate-’a hi ding 
hi. Tua khu TOPA tunga kipie meihal biehna lah panin a siengtho pen khat ahi hi. 

4Meibunga ki-em an tawh biehna na lui ciengin tol saw lo sathau kinu mo, ahi 
sihle sathau kinu, tol sawlo mopheng hi ding hi. 

5Na biehpiehna pen khangbeel dai sunga kikang an tawh biehna ahile tol saw lo, 
sathau kisaw annel hi ding hi; 

6tua khu ehmal inlen a tungah sathau sung in; tua khu an tawh biehna ahi hi. 

7Na biehna pen mo kanna sia khangbel sunga kikang an tawh biehna ahile 
sathau tawh kihal annel hi ding hi. 

8TOPA kungah khat zawzaw tawh kibawl an tawh biehna na peipi ding hi; siempu 
pa kungah a kipeipi ciengin ama in maitam-ah peipi ding hi. 

9Siempu pa in an tawh biehna lah panin melcina satanh teng ladawhin maitam 
tungah hal ding hi. Tua khu TOPA tunga a namtui mei tawh kihal biehna ahi hi. 

10An tawh biehna dinga a kizangmawh teng pen Aaron le a tate-a’ hi ding hi; tua 
khu TOPA tunga meihal biehna lah panin a siengtho pen khat ahi hi. 

11 TOPA tunga na tawi an tawh biehna pen tol sawlo hi ding hi. Azieh 
pen TOPA kungah tol ahi a, khuoizu ahi zongin meihal biehna-in na hal sih ding 
hi. 

12TOPA kungah anpal tawh biehna na tawi thei ding a, hizongle a gimnamtui 
dingin maitam tungah kipie lo ding hi. 

13An tawh biehna-ah Pasien tawh na kiciemna pen ci saw loin na om vawt sih 
ding a, na biehna zosie-ah ci na saw ding hi. 

14 TOPA tungah gamasa biehna na lui leh gamasa biehna adingin a vuitha pana 
kila a kigawtvui, mei tawh a kihanggawte na pie ding hi. 

15A tungah sathau sungin panamtui na buoh ding hi; tua khu an tawh biehna ahi 
hi. 

16Siempu pa in melcina satanh dingin a kigawtvui an pawlkhat le sathau le a 
panamtui zosie tawh a haltum ding hi; tua khu TOPA tunga meihal biehna ahi hi. 

Siempu Laibu 3 

Thunuom Biehnate 

1Na biehna pen thunuom biehna ahi a, bawnghon lah panin anu ahi sihle apa na 
tawi leh TOPA mai-ah genbaang lo khat hi ding hi. 

2Biehna ganhing lutungah na khut ngamin kikhopna buh tunkotah na go ding hi; 
Aaron’ suon siempute in maitam kimvelah gansi the ding uhi. 

3Thunuom biehna panin TOPA tungah mei tawh biehna dingin a gilpi tuom a 
thaute le a sungkuote kima om a thaute zosie tawh; 

4a kawnga om a kal tegel le a kal tegel tunga om a thau, le a kal tegel tawh 
kilahtha ding ahi a sin tunga beh a tepkaite na pie ding hi. 

5Tua ciengin Aaron’ suonte in mei tunga om sing tunga meihal biehnate tawh 
maitam tungah tuate hal ding uhi. Tua khu TOPA dinga a gimnamtui mei tawh 
kihal biehna ahi hi. 

6 TOPA tunga na tawi thunuom biehna khu tuu le keel honte lah panin anu ahi a, 
apa ahi zongin a genbaang lo khat hi ding hi. 

7Biehna dinga tuuno khat na tawi leh TOPA mai-ah na peipi ding a, 

8gan lutungah na khut na ngam ding hi. Kikhopna buh mai-ah tua gan kigo ding 
a, Aaron’ suonte in maitam kimvelah a si the ding uhi. 

9TOPA tungah meihal biehna dingin thunuom biehna panin a thaute, a ngumgu 
dong cienga ki-attan a meithau zosie le a gilpi tuom a thaute le a sungkuo kima 
om a thaute zosie tawh; 

10a kawnga om a kal gela a thaute tawh, a kal gel tawh kilahtha ding ahi a sin 
tunga beh a tepkai pie ding hi. 

11Tua ciengin siempu pa in TOPA tungah mei tawh kihal an tawh biehna dingin 
maitam-ah tua teng hal ding hi. 

12Na biehna khu keel khat ahile TOPA mai-ah tua keel na peipi ding a, 

13tuale a lutungah na khut na ngam ding hi; tua pen kikhopna buh mai-ah na go 
ding hi; tuale Aaron’ suonte in maitam kimvelah tua gansi the ding uhi. 

14Tua lah panin TOPA tungah meihal biehna dingin a gilpi tuom a thaute le a 
sungkuote’ tunga om a thau zosie tawh; 

15a kawnga a kal gel le a thau tawh, a kal tegel tawh kilahtha ding ahi a sin tunga 
beh a tepkai na pie ding hi. 

16Tua ciengin siempu pa in a gimnamtui dingin mei tawh kihal an tawh biehna 
dingin maitam tungah tuate hal ding hi. A thau zosie TOPA -a’ ahi hi. 

17Tua khu na khang tawntung vua na tenna uh mun zosie-ah a kip tawntung 
thukham hi ding hi: Note in a thau ahi sihle a si kici poma na ne vawt sih ding 
uhi. 

Siempu Laibu 4 

Mawna Zieha Biehnate 

1 TOPA in Moses kungah, 

2Israel mite hopi inlen tam bangin gen in: Mi khatpo in bawl lo ding 
ahi TOPA’ thupiehte khatpo sawm khol lopi-in a bawl khah ciengin: 

3Sathau siengtho kinusa siempu pa maw-in mipite tungah tua bangin mawna a 
tut leh, ama in mawna zieha biehna dingin TOPA tungah genbaang lo 
bawngtangno khat pie ding hi. 

4Ama in TOPA mai kikhopna buh tunkotah tua bawngtang peipi-in bawngtang 
lutungah a khut ngam ding hi; TOPA mai-ah tua bawngtang kigo ding hi. 

5Sathau siengtho kinusa siempu pa in bawngtang’ si themkhat la-in kikhopna 
buh sungah a tawi ding hi. 

6Siempu pa in tua bawngtang si sungah a khutme die-in, TOPA mai mun siengtho 
dalna diel mai-ah a si kimkhat sagi vei the ding hi. 

7Siempu pa in kikhopna buh sung TOPA mai-a om gimnamtui halna maitam 
sakite tungah tua gansi nu ding a, ama in kikhopna buh tunkot mai-a om meihal 
biehna maitam bulah adang gansite zosie sung ding hi. 

8Ama in mawna zieha biehna bawngtang panin a thau zosie, a sungkuo a tuom a 
thau zosie le a sungkuo kimvela om a thau zosie; 

9a kawnga a kal gel le tuate tunga om a thaute; le a kal gel tawh kilahtha ding a 
sin tunga beh a tepkai te, 

10thunuom biehna bawngtang panin tamte a kilah ma bangin ama in la ding a, 
siempu pa in meihal biehna maitam tungah tuate haltum ding hi. 

11Ahi vangin ama in bawngtang vun le a tel zosie, le a lu a kengte, a sungkuo le a 
eeh- 

12bawngtang sa a omlai teng zosie- giephuol pulam mun siengtho khatah peipi-
in sing kitaw mei tungah hal ding hi; tua pen vut kibuohna munah kihal ding hi. 

13Sawmhlim lopi-in Israel mihon buppi khiel kha-in a kikhawm mihonte in tua 
thu phawkha loin amate in bawl lo ding, ci-in TOPA in a thupiehte khat po semin 
khielna a tut uleh; 

14a bawlsa uh mawna a kithei ciengin mawna zieha biehna dingin a kikhawm 
mihonte in bawngtang khat peipi-in kikhopna buh mai-ah tawi ding uhi. 

15Mihon upate in TOPA mai, bawngtang lu tungah a khut a ngam ding vua, 
tuaci’n TOPA mai-ah tua bawngtang kigo ding hi. 

16Sathau kinusa siempu pa in kikhopna buh sungah bawngtang si kimkhat peipi 
ding a, 

17siempu pa in tua gansi sungah a khutme die-in, dalna puon mai TOPA mai-ah 
gansi sagi vei the ding hi. 

18Ama in kikhopna puonbuh sunga om TOPA mai-a maitam kite tungah tua gansi 
kimkhat nu ding a, a sidang teng pen kikhopna buh tunkota om meihal biehna 
maitam bulah sung ding hi. 

19Ama in a thau zosie la dawhin maitam tungah haltum ding hi. 

20Mawna zieha biehna bawngtang a bawl bang lien ma-in tami bawngtang zong 
bawl ding hi; amate adingin siempu pa in thoidamna bawlpiehin a mawna uh 
thoidamin a om ding hi. 

21Ama in giephuol pulamah bawngtang puo-in a masa bawngtang a hal ma 
bangin hal ding hi; tua khu mi honpite dingin mawna zieha biehna ahi hi. 

22 TOPA Pasien in bawl lo ding a ci ama’ thukhamte lahah khat popo, vaihawmpa 
khat in sawm lopi-in bawlkha-in mawna a tut ciengin, 

23a gamtatnasa mawna a kitheisah leh, ama in genbaang lo keeltang khat biehna-
in peipi ding hi. 

24Ama in keeltang lu tungah a khut ngam ding a, TOPA mai, meihal biehna gan 
kigawna munah tua keeltang go ding hi; tua khu mawna zieha biehna ahi hi. 

25Siempu pa in a khutme tawh mawna zieha biehna dinga kizang gansi kimkhat 
la ding a, meihal biehna maitam kite nu-in, meihal biehna maitam bulah a omlai 
gansi zosie sung ding hi. 

26Thunuom biehna dinga kizang sathaute ma bangin, ama in a thau zosie maitam 
tungah a hal ding hi. Tua ahi ziehin siempu pa in a mawna ziehin ama ading 
thoidamna bawlpieh ding a, tua pa’ mawna kimaisah ding hi. 

27 TOPA’ thukhamte lahah bawl lo ding a kici thukhamte khatpopo na lah vuah 
mi maimai khat in sawm lopi-in bawlin a maw leh, 

28na gamtatnasa khielna ang kithei ciengin na bawlsa mawna zieha na biehna 
dingin genbaang lo keel anu khat na tawi ding hi. 

29Mawna zieha biehna gan lu tungah na khut na ngam ding a, tuale meihal biehna 
munah mawna zieha biehna kigo ding hi. 

30Siempu pa in a khutme tawh gansi kimkhat la-in meihal biehna maitam kite nu 
ding a, a sidang teng maitam bulah sung ding hi. 

31Thunuom biehna dinga kigo gan thaute a kilah bangin ama in a thau la 
dawhin TOPA dinga a gimnamtui dingin siempu pa in maitam tungah tuate hal 
ding hi. Tua bangin siempu pa in note tangin thoidamna bawlin na mawna uh 
kimaisah ding hi. 

32Mawna zieha biehna dingin tuuno khat na tawi leh, tua tuuno genbaang lo hi 
ding hi. 

33Mawna zieha biehna gan lu tungah na khut na ngam ding a, tuale meihal biehna 
gan kigawna munah mawna zieha biehna dingin tua gan kigo ding hi. 

34Siempu pa in a khutme tawh mawna zieha biehna dinga kigo gansi la-in, 
meihal biehna maitam kite tungah nu ding a, a sidang teng pen maitam bulah 
sung ding hi. 

35Thunuom biehna panin tuu thau a kilah bangin a thau zosie na la ding a, 
siempu pa in TOPA tunga meihal biehna tawh maitam tungah tuate hal ding hi. 
Tua bangin siempu pa in na bawlsa na mawnate tangin thoidamna hing 
bawlpiehin na mawna kimaisah ding hi. 

Siempu Laibu 5 

1Note lahah khatpo teci pang dingin thukhen zumah ang kihlat ciengin na musa 
ahi sihle na theisa thute teci pang thei napi na gen nuom lo ziehin na maw leh 
dan na thuoh ding hi. 

2Ahi sihle note lahah khatpo in a sieng lo na khat po- a sieng lo gamsa sisa luong 
hitaleh a sieng lo innsa sisa luong hitaleh a sieng lo a awmtal ganhing - khatpo 
hitaleh thei kha lopi-in a khoikhah leh- abua na hi a, a maw na hi ta hi. 

3Ahi sihle nang in mi khat a niehsah thei a sieng lo na khat popo- a sien lo lam 
thei loin na khoikhah leh- tua khu na thei ciengin a maw na hi ding hi. 

4Ahi sihle note khatpo in ngaisutna hoi hitaleh, a sie hitaleh mite kiciem ngaina 
dan namkhat popo na kam tawh a thei loin na kiciem pah khah leh, na maw lam 
na thei ciengin tamte khat popo-ah a maw na hi ding hi. 

5Tamte khat penpen ah na maw lam na kiphaw ciengin tua na bawlsa mawna na 
pulah ding hi. 

6Tuale na bawlsa mawna dan dingin TOPA tungah mawna zieha biehna-in 
ganhon panin tuuno anu khat ahi sihle keel anu khat na peipi ding hi; siempu pa 
in nang tangin na mawna zieha thoidamna ang bawlpieh ding hi. 

7Ahi vangin tuuno khat na pieh zo sih leh na bawlsa mawna dan 
dingin TOPA tungah vakhu ni ahi sihle paalva ni na peipi ding a, khat pen mawna 
zieha biehna le a khat pen meihal biehna ading hi ding hi. 

8Siempu pa kungah tuate na peipi ding a, ama in mawna zieha biehna ding pen 
pie masa ding a, a ngawng botsan loin hialawi ding hi. 

9Ama in maitam pangah mawna zieha biehna gansi kimkhat the ding a, maitam 
bulah a si dang teng hlawhkang ding hi; tua khu mawna zieha biehna ahi hi. 

10Tuale ama in ngaina kip om bangin meihal biehna dingin a nina pen pie ding 
hi. Tua bangin siempu pa in na bawlsa mawna ziehin nang tangin thoidamna 
hing bawlpieh ding a, na mawna kimaisah ding hi. 

11Ahi vangin vakhu ni ahi sihle paalva ni na pieh zo sih leh na bawlsa mawna 
zieha biehna dingin annel ephah khat’ sesawm-suo-sekhat mawna zieha biehna 
dingin na peipi ding hi; tua khu mawna zieha biehna ahi ziehin a tungah sathau 
buoh loin gimnamtui zong na koi sih ding hi. 

12Tua pen siempu pa kungah na peipi ding a, siempu pa in phawna satanh dingin 
a sipdim khat hamin TOPA kung meihal biehna tawh maitam tungah halton ding 
hi; tua khu mawna zieha biehna ahi hi. 

13Tua bangin siempu pa in tamte khat popo na bawlsa mawna ziehin thoidamna 
ang bawl pieh ding a, na mawna kimaisah ding hi. An tawh biehna bang ma-in a 
val teng siempu pa in tang ding hi. 

Lohkiana Biehnate 

14 TOPA in Moses kungah tam bangin gen hi: 

15Note lahah mi khatpo in theikhol lopi-in thupieh a palsat a, a 
siengtho TOPA’ vante khat popo-ah a maw khah ciengin, a mawna 
ziehin TOPA tungah biehna dingin tuuhon sung panin genbaang lo tuutang khat 
tawi ding a, amanh ding pen biehinn shekel zangin ngun shekel tawh kikhel, 
amanh kise zaza hi ding hi; tua khu mawna zieha biehna ahi hi. 

16Sil siengtho tunga na khielna ziehin lokiana na bawl ding a, se nga-suo- sekhat 
gawmbe-in siempu pa kungah na pie ding hi. Nang tangin siempu pa in mawna 

zieha biehna tuutang tawh thoidamna ang bawlpieh ding a, tuaci’n na mawna 
kimaisah ding hi. 

17 TOPA’ thupiehte in bawl dingin kilawm lo hi a ci na khat popo thei lona tawh 
note lahah khatpo in bawlkha-in na maw uleh mawna a tut zo na hi ta a, tuaci’n 
nang in mawna dan na thuoh ding hi. 

18Mawna zieha biehna dingin siempu pa kungah tuuhonte lahah genbaang lo 
tuutang khat, ahi sihle tua tawh amanh kikim khat na tawi ding hi; tuale siempu 
pa in theikhol lo-a na bawlkhah a khielna ziehin nangma tangin thoidamna ang 
bawlpieh ding a, tuaci’n na mawna kimaisah ding hi. 

19Tua khu mawna zieha biehna shi hi; nang pen TOPA mai-ah khielna a bawl zo 
na hi ta hi. 

Siempu Laibu 6 

1  TOPA in Moses hopi-in tam bangin gen hi: 

2Note lahah mi khatpo in van kepsah thu-ah ahi zongin, vankhap thu-ah ahi 
zongin a vengpa solthopin a na a guhpieh a, ahi sihle a vengpa’ na a lahpieh a, 

3ahi sihle na mang khat a mu ciengin tua thu-ah zuouthu genin na a tampite 
lahah mi khat in a bawl thei na khat tawh kisai-in a man loin a kiciem a TOPA’ thu 
a palsat leh, 

4mawna a bawl zaw-in a khiel lam a kithei ciengin a guh vante hitale, a lahpieh 
vante hitale, ama kikemsah vante hitale, van mang a mukiate hitale, 

5a man loin ciemtui dawnna tawh a nga adang vante hitale, amanh za lokia ding 
a, senga-suo-sekhat piehbe ding hi. A mawna a kiphaw ni-in ama in vannei pa 
kungah lo ding hi. 

6Ama in mawna zieha biehna dingin TOPA tungah tuuhonte lahah a genbaang lo 
tuutang khat, ahi sihle tua tawh amanh kikim khat peipi ding hi. 

7Siempu pa in TOPA mai-ah ama tangin thoidamna bawlpieh ding a, tuaci’n mi 
khat’ bawl thei mawna khat popo-ah ama kimaisah ding hi. 

Biehpiehna Tawh Kisai Thuhilnate 

8  TOPA in Moses hopi-in tam bangin gen hi: 

9Aaron le a tapate thupie inlen tam bangin gen in: Tam pen meihal biehna 
bawldan ahi hi. Meihal biehna pen tap tunga maitam tungah zan tungtawn 
zingmawng dongin om zing ding a, maitam tungah mei kikuongsah zing ding hi. 

10Siempu pa in a saihadiel bawngbi sungten a ten zaw ciengin a saihadiel 
puontuol sil ding hi; tuale ama in maitam tunga a tumvam meihal biehna vutte 
luoh ding a, maitam gei-ah tuate koi ding hi. 

11Tua ciengin a puonte suo-in puon dangte silkia ding a, giephuol pulam a 
siengtho mun khatah a vutte puo ding hi. 

12Maitam tungah mei kikuongsah den ding hi; kimitsah ngai lo ding hi. 
Zingmawng sielin siempu pa in sing bopin a tungah meihal biehna koi ding a, 
thunuom biehna thau teng hal ding hi. 

13Maitam tungah mei kikuongsah zing ding hi; kimitsah ngai lo ding hi. 

14Tam khu an tawh biehna bawldan ahi hi: Aaron’ tapate in maitam mai-
a TOPA mai-ah tuate pie ding uhi. 

15Amate in tuate lah panin annel sipdim khat le an tawh biehna sathau, biehna 
tunga om gimnamtui zosie tawh la-in ama phawna satanh khat pen TOPA dinga 
a namtui dingin maitam tungah hal ding uhi. 

16Aaron le a tapate in a mawhteng a ne ding uhi; tua pen a siengtho mun khatah 
tol saw loin kine ding hi; amate in kikhopna buh tuolah ne ding uhi. 

17Tua pen tol tawh ki-em lo ding hi. Meihal biehna ei kipiehna sung panin amate 
tanh dingin ka pie zo hi; tua pen khielna zieha biehna le mawna zieha biehna 
bangin a siengtho pen ahi hi. 

18A khang tawntung vua amau’ tanh ding ahi, TOPA dinga mei hal biehnate panin 
Aaron suonte lahah pasal vannuoi in ne ding uhi; tuate tawh kisukha na khatpo 
a siengtho suoh ding hi. 

19 TOPA in Moses hopi-in tam bangin gen hi: 

20Tam pen ama sathau siengtho a kinu ni-in Aaron le a tapate in TOPA kunga a 
peipi ding uh biehna ahi hi: A kibawl zing ahi an tawh biehna dingin annel ephah 
khat’ sesawm-suo-sekhat, alang zingmawngin, alang nitahin pie ding hi. 

21Tua pen khangbeldai tung khatah sathau tawh kibawl ding hi; a pheng phengin 
ki-emin a ki-ehmal an tawh biehna bangin limtahin halsa-in na peipi ding 
a, TOPA tungah a gimnamtui dingin tuate na tawi ding hi. 

22Aaron’ suonte lah panin ama zalaih dinga sathau kinusa siempu pa in tuate 
bawl ding hi; tam pen a unpi-in mei-a kihal ding TOPA’ tanh ahi hi. 

23Siempu pa dinga kipie an tawh biehna vannuoi a unpi-in kihal ding hi; kine lo 
ding hi. 

24 TOPA in Moses hopi-in tam bangin gen hi: 

25Aaron le a tapate hopi inlen tam bangin gen in: Tam khu mawna zieha biehna 
bawldan ahi hi. Meihal biehna gan kigawna mun TOPA mai-ah mawna zieha 
biehna gan kigo ding hi; tua khu a siengtho pen ahi hi. 

26Mawna zieha biehna a luipieh siempu pa in tuate ne ding hi; kikhopna buhtuol 
sunga mun siengtho khatah tuate kine ding hi. 

27A sa a thamkha poma a siengtho suoh ding hi; tuale puon tungah a gansi a 
kithekhah ciengin nangma in a siengtho mun khatah tua gansi kithekhahna son 
teng na sawp ding hi. 

28Sa huonna leibeel kitawkeh ding hi; ahi vangin taubeel-a kihuon ahile tui tawh 
silin kinawtval ding hi. 

29Siempute lah panin pasalte in tua biehna sate a ne thei ding uhi; tua khu a 
siengtho pen ahi hi. 

30Hizongle siengtho munah thoidamna bawl nadingin kikhopna buh sunga 
kipeipi gansi kilahna ahi mawna zieha biehna sa kine lo ding hi; mei tawh kihal 
ding hi. 

Siempu Laibu 7 

1Khielna zieha biehna bawldan tam bang ahi a, tua khu a siengtho pen ahi hi; 

2amate in meihal biehna kigawna munah khielna zieha biehna go-in maitam 
pang zosie-ah a si kithe ding hi. 

3Biehna-a kipie ding a thaute: a meithau, a sungkuo tuom a thau, 

4a kawnga om a kal gel le a tunga om a thau tawh, a kal gel tawh kilahtha ding 
ahi a sin tunga beh a tepkai tawh ahi hi. 

5TOPA tungah meihal biehna dingin siempu pa in maitam tungah tuate hal ding 
hi; tua khu khielna zieha meihal biehna ahi hi. 

6Siempute lah panin pasal poma in tua silpiehte ne ding hi; tua pen a siengtho 
mun khatah kine ding hi; tua khu a siengtho pen ahi hi. 

7Khielna zieha biehna le mawna zieha biehna a kibang ahi a, a bawldan zong 
kibang hi; thoidamna a bawlpieh siempu pa in tuate tang ding hi. 

8Tua ma bangin mi khatpo’ meihal biehna a pie siempu pa in ama’ piehsa tua 
meihal biehna ganvun tang ding hi. 

9Meibung sunga ki-em ahi an tawh biehna vannuoi le khangbeeldai ahi sihle 
khangbeel-a kikang zosie pen a pie siempu pa-a’ hi ding hi. 

10Hizongle adang an tawh biehna vannuoi, sathau kihal ahi a, a gum tangpi ahi 
zongin Aaron’ suonte zosie in a kikimin hawm ding hi. 

A Kihilbe Thute 

11Tam pen mi khatpo in TOPA tunga a pieh thei ding thunuom biehpiehna silpieh 
bawldan ahi hi. 

12Lungdamkona-a na pieh ahile tua lungdamkona biehna pen tol saw lo sathau 
tawh kihal moh, tol saw lo sathau tawh kizut mohpheng, le sathau tawh hoitaha 
kipawi annel mohte tawh na pieton ding hi. 

13Lungdamkona dingin thunuom biehpiehna tawh tol kisaw anlum mohte na 
biehna-in na peipi ding hi. 

14Tami biehna khat ciet panin TOPA tunga letsong dingin moh khat ta na pie ding 
hi; thunuom biehna gansi a the siempu pa in tua moh tang ding hi. 

15Lungdamkona-a thunuom biehna sa pen a kipieh ni ma-in kine pai ding hi; 
zingmawng dong khat zong na hen sih ding hi. 

16Ahi vangin na pieh biehpiehna pen kiciemna zieha biehna ahi sihle nop thu-a 
biehna ahile tua biehpiehna sa pen na pieh ni ma-in kine pai ding a, a zing ciengin 
khawnla teng kine ding hi; 

17ahi vangin a biehpiehna sa a omlai teng pen a ni thum ni-in kihaltum ding hi. 

18A ni thum ni-in thunuoma kipie biehna sa khat popo a kineh leh tua pen kisang 
lo ding a, a pie pa tungah zong minphat kipie lo ding hi; tua khu a mudahuoi a 
suoh ding a, a ne mipa in ama’ khielna a puo ding hi. 

19A bua na khat popo tawh a kisukha sa kine lo ding hi; mei tawh kihaltum ding 
hi. A sieng mi zosie in tua sa ne thei ding hi. 

20Ahi vangin TOPA dinga kipie thunuom biehpiehna sa pen a sientho lo laitahin 
a ne mite pen a mipite lah panin kihemkhie ding hi. 

21Note lahah mi khatpo in a bua na khat- mihing sien lona buana hitale ganhing 
sien lona hitale a buasa na khat popo hitale a tham a- tua zaw ciengin TOPA dinga 
kipie thunuom biehpiehna sa a neh leh a mipite lah panin tua mipa kinotmang 
ding hi. 

22 TOPA in Moses hopi-in tam bangin gen hi: 

23Israel mite kungah tam bangin ci in: Bawngtang thau ahi sihle tuu thau ahi 
sihle keel thaute na ne sih ding uhi. 

24A mawh si ganhing ahi a, gamsate’ neh ganhing thaute ahi zongin nadangin 
kizang thei ding a, hizongle a sa na ne sih ding uhi. 

25TOPA tunga meihal silpieha kizang ganhing thau a ne poma a mipite lah panin 
kihemkhie ding hi. 

26Na tenna mun khat popo-ah va ahi a, ganhing ahi zongin a si khat popo na ne 
sih ding uhi. 

27Sisan a ne mi poma a mipite lah panin kihemkhie ding hi. 

28 TOPA in Moses hopi-in tam bangin gen hi: 

29Israel mite hopi inlen tam bangci in: Note lahah TOPA tunga thunuom 
biehpiehna a pie ding mi khatpo in tua thunuom biehpiehna panin TOPA kungah 
tua biehna peipi ding hi. 

30Nangma’ khut tehteh tawh TOPA ading meihal biehna na peipi ding 
hi; TOPA mai-ah a kivei biehna-in a awmpheu a kivei thei nadingin a thau a 
awmpheu tawh na peipi ding hi. 

31Siempu pa in maitam tungah a thau hal ding a, ahi vangin a awmpheu pen 
Aaron le a tapate-a’ hi ding hi. 

32Thunuoma na biehpiehna panun siempu pa tungah biehna-in a zietlam phei 
na pie ding uhi; 

33Aaron’ tapate lah panin thunuom biehna a pie mipa in ama’ tanh dingin a 
zietlam phei nga ding hi. 

34Bang ding ahei cile a kivei biehna panin a awmpheu le a kipie a phei pen keima 
in Israel mite tung panin thunuoma a pieh uh biehpiehnate sung panin la 
dawhin, Israel mite tung panin kumtawna a tanh den dingun siempu Aaron le a 
tapate tungah ka pie zo ta hi. 

35Tam pen TOPA tunga kipie mei tawh kihal biehnate sung pan TOPA’ siempu na 
sem dinga a kipeipi huna kipanin Aaron le a tapate tungah a kihawmpieh a tanh 
uh ahi hi; 

36tam teng pen Israel mite kung panin TOPA in a khantan vua a kaih zing dingun 
amate sathau a nil ni-in thu pie zo hi. 

37Tam teng pen meihal biehna, an tawh biehna, mawna zieha biehna, khielna 
zieha biehna, siempu suhdetna biehna, le thunuoma biehpiehna bawl dan ahi hi. 

38Tam teng pen Sinai senel gamah TOPA tunga biehnate a lui nadingun Israel 
mite a thupieh hun lai-a TOPA in Sinai Muol tunga Moses a thupiehte ahi hi. 

Siempu Laibu 8 

Siempu Suhdetna Dante 

1 TOPA in Moses hopi-in tam bangin gen hi: 

2Aaron le ama tawh a om a tapate, puonte, nu sathau, mawna zieha biehna 
bawngtang khat, tuutang ni, le tol saw lo anlum law khat la inlen; 

3tuale kikhopna puonbuh lutna-ah Israel mihonte kaikhawm in. 

4Moses in zong TOPA’ thupieh bangin a bawl hi. Kikhopna puonbuh lutna-ah 
mihonte a kikhop ciengin, 

5Moses in mihonte kungah, “TOPA in tami khu sep dinga ei thupieh ahi hi,” a ci hi. 

6Tua ciengin Moses in Aaron le a tapate zawpi-in tui tawh amate a sil hi. 

7Ama in a puontungsil ama silsahin kawngga tawh gah a, a puontuolpi le a 
siempu puon zong a silsah hi. Tua ciengin ama in hoitaha kigan kawnggah tawh 
a siempu puon gah a, ama tungah a siempipuon tua tawh khi hi. 

8Ama in ama tungah awmdal bulin a awmdal sungah Urim leh Thummim koi hi. 

9Ama in a lu tungah diel khimsah a, a diel tung a mai lamah, TOPA in Moses a 
thupieh bangin kham kizepna, a siengtho kumpi lukhu a khusah hi. 

10Tua ciengin Moses in nu sathau la-in biehbuh le a sunga om van zosie nu-in 
tuate a siensuo hi. 

11Ama in maitam tungah tuate kimkhat sagi vei the-in maitam le vanzah zosie, 
le kuong le a tunna zong nu-in tuate a siensuo hi. 

12Ama in Aaron’ lu tungah sathau kimkhat buohsuhin a siensuo hi. 

13TOPA in Moses a thupieh bangin Moses in Aaron’ tapate zawpi-in ama in amate 
puontungsilte silsah a, kawnggate tawh gahin a lu tung vuah lukhute a khi hi. 

14Ama in mawna zieha biehna bawngtang peipi a, Aaron le a tapate in mawna 
zieha biehna bawngtang lu tungah a khut uh ngamin 

15tua bawngtang kigo hi. Moses in gansi la a, a khutme tawh maitam ki zosie 
tungah a si kimkhat nu-in maitam siensuo a, tua ciengin maitam bulah a si 
sungsuh hi. Tua bangin ama in maitam adingin thoidamna bawlin a siensuo hi. 

16Moses in a sungkuo kimvela om a thau zosie le a sin tunga beh a tepkaite, le a 
kal gela a thau tawh la-in maitam tungah tuate a hal hi. 

17Ahi vangin TOPA in Moses a thupieh bangin ama in bawngtang le a vun, a tel le 
a eeh teng giephuol pulamah mei tawh a hal hi. 

18Tua ciengin ama in meihal biehna dingin tuutang a peipi hi. Aaron le a tapate 
in tuutang’ lu tungah a khut uh ngamin 

19tua tuu kigo hi. Moses in maitam pang zosie si tawh the hi. 

20Tuutang kisemnen a, Moses in a lu le a sanente le a thaukhalte mei tawh a hal 
hi. 

21A sungkuo le a kengte tui tawh a kisawp zaw ciengin Moses in maitam tungah 
tuutang a luongpi-in a hal hi; tua khu TOPA in Moses a thupieh bangin TOPA tunga 
gimnamtui meihal biehna ahi hi. 

22Tua ciengin ama in suhdetna tuutang ahi tuutang a nina pen a peipi hi. Aaron 
le a tapate in tuutang’ lu tungah a khutuh ngamin 

23tuutang kigo hi. Moses in a si kimkhat la-in Aaron’ zietlam biltep, a zietlam 
khutpi, le a zietlam kepi nu hi. 

24Aaron’ tapate a kipeipi zaw ciengin Moses in a zietlam biltep, a zietlam 
khutpite le a zietlam kepite tungah gansi kimkhat the a, a omlai gansi teng pen 
Moses in maitam pang zosie-ah the hi. 

25Ama in a thau, a meithau, a sungkuote tunga om a thau zosie, a sin tunga beh a 
tepkai, le a kal gel le a thau tawh le a zietlam phei a la hi. 

26Ama in TOPA mai-a tol saw lo anlum law sung panin tol saw lo moh khat, sathau 
kisaw anlum moh khat, le mopheng khat la a, a thau tung le a zietlam phei tungah 
tuate koi hi. 

27Ama in Aaron le a tapate’ khut sungah tam teng zosie koi-in TOPA mai-ah a 
kivei biehna-in a vei hi. 

28Tua ciengin Moses in a khut sung panun tuate la-in meihal biehna tawh 
maitam tungah a hal hi. Tami khu siempu suhdetna biehna ahi a, TOPA dinga a 
gimnamtui meihal biehna ahi hi. 

29Moses in a awmpheu la-in TOPA mai-ah a kivei biehna-in a vei a, tuami 
khu TOPA in Moses a thupieh bangin siempu suhdetna biehna tuutang pana 
Moses’ tanh ahi hi. 

30Tua ciengin Moses in nu sathau kimkhat le maitam tunga om gansi kimkhat la 
a, Aaron le ama’ puon tung, a tapate le a puon tung vuah zong a the hi. Tam 
bangin ama in Aaron le a puonte, le a tapate le a puonte uzong a siensuo hi. 

31Moses in Aaron le a tapate kungah, “Kikhopna puonbuh tunkotah a sa huon 
unlen, ‘Aaron le a tapate in tua sa a ne ding uhi,’ ci-in kei thu ei kipieh bangin, 
siempu suhdetna biehna law sunga anlum tawh tua munah ne unlen; 

32tuale a sa le anlum a omlai teng pen mei tawh na haltum ding uhi. 

33Siempu pa dingin suhdetna ni a cin masang, kikhopna puonbuh pulamah ni 
sagi sung na pusuoh sih ding uhi. Azieh pen note ang kisuhdet nading ni sagi 
sawt ding hi. 

34Tuni-a kibawlsa bangin note adinga thoidamna a kibawl nading TOPA in thu 
pie zo hi. 

35Kikhopna puonbuh lutna-ah ni sagi sung, sun le zanin na om den ding vua, na 
si lo nadingun TOPA’ thupiehte na zui ding uhi; azieh pen tua bang dingin keima 
tungah thu ei kipie zo hi,” a ci hi. 

36Aaron le a tapate in TOPA in Moses tung tawna a thupieh zosie a sem uhi. 

Siempu Laibu 9 

Aaron Siempu Suona Pawi Kibawl 

1Moses in a ni giet ni-in Aaron le a tapate le Israel upate hlan hi. 

2Ama in Aaron kungah, “Mawna zieha biehna dingin genbaang lo bawngtang ano 
khat le meihal biehna dingin tuutang khat la inlen, TOPA mai-ah tuate pie in. 

3Israel mite kungah, ‘Mawna zieha biehna dingin keeltang khat la in; meihal 
biehna dingin genbaang lo kumkhat a pha bawngno khat le tuuno khat, 

4le TOPA mai-ah thunuoma biehpiehna dingin bawngtang khat le tuutang khat la 
in; tuale sathau kisaw an tawh biehna pie in. Bangzieh ahei cile tuni-in na kung 
vuah Pasien ang kilang ding hi,’ ci-in gen in,” a ci hi. 

5Kikhopna puonbuh mai-ah Moses’ thupieh teng a peipi uhi; tuale a nai-ah 
mihon zosie pei-in TOPA mai-ah a ding uhi. 

6Tuale Moses in, ”Tami pen note tungah TOPA’ vanglietna ang kilaa thei nadinga 
na bawl ding vua TOPA ang thupieh ahi hi,” a ci hi. 

7Tua ciengin Moses in Aaron kungah, “Maitam lam neh inlen na mawna zieha 
biehna le na meihal biehna pie in. TOPA’ thupieh bangin nangma ading le mite 
adingin thoidamna bawl in; tuale mite adingin biehpiehna bawl inlen amate 
dingin thoidamna bawlpieh in,” a ci hi. 

8Aaron in maitam lam nehin ama adingin mawna zieha biehna bawngno go hi. 

9Aaron’ tapate in ama kungah si a tawi vua, ama in tua si sungah a khutme dawn 
phumin maitam’ kite tungah nu hi; tua site a omlai teng maitam bulah a sungsuh 
hi. 

10Hizongle TOPA in Moses a thupieh bangin ama in maitam tungah mawna zieha 
biehna panin a thau, a kal gel le a sin tunga beh a tepkaite a hal hi; 

11tuale a sa le a vun teng zong giephuol pulamah a hal hi. 

12Tua ciengin meihal biehna gan a go hi. Aaron tapate in ama a si a pie vua, tua a 
si pen maitam pang zosie-ah the hi. 

13Amate in meihal biehna a nennenin a lutang tawh ama kungah tawi-in maitam 
tungah a hal uhi. 

14Ama in a sungkuo le a kengte sawp a, tuate maitam tungah meihal biehna tawh 
a halton hi. 

15Abanah ama in mite’ biehna a pie a, mite adingin zong mawna zieha biehna 
keel a pie hi. Ama in tua keel go a, a masa-a bangin mawna zieha biehna dingin 
a pie hi. 



203 

 

 
Zo Bible 

© 2018 Bible Society of Myanmar. 
 

 
 

 

16Ama in meihal biehna peipi a, bawldan ngaina a om bangin biehpiehna a bawl 
hi. 

17Zingmawnga meihal biehna banah an tawh biehna a peipi a, tuate a sipdim 
khat la-in maitam tungah mei tawh a hal hi. 

18Ama in mite adingin thunuoma biehna dingin bawngtang le tuutang go hi. 
Aaron’ tapate in ama kungah a si a peipi vua, maitam pang zosie-ah ama in tua 
si the a, 

19bawngtang le tuutang thau-a meithau, a sungkuo tuom a thau, a kal gel le tuate 
tunga a tuom a thaute, le a sin tunga beh a tepkai teng a peipi uhi. 

20Amasa-in a awmpheu tungah a thau a koi vua, maitam tungah tua a thaute 
kihal hi; 

21Moses’ thupiehsa bangin Aaron in a awmpheute le a zietlam pheite, TOPA mai-
ah a kivei biehna-in a vei hi. 

22Aaron in mite lamah a khut lamto-in amate thupha a pie hi; ama in mawna 
zieha biehna, meihal biehna, le thunuom biehnate a lui zaw ciengin a peisuh hi. 

23Kikhopna puonbuh sungah Moses le Aaron a lut vua, ang pusuo cieng gelin 
mipite thupha pie a, tuaci’n TOPA’ minthanna mi zosie tungah kilang hi. 

24TOPA tung panin mei pusuohin maitam tunga meihal biehna le a thaute a 
katum hi; tuale mi zosie in tua mei a mu ciengin awngin a mai tuolkun uhi. 

Siempu Laibu 10 

Nadab leh Abihu 

1Tu-in Aaron’ tapate Nadab le Abihu in a panamtui beel tuoh gel la-in tuate 
sungah meikam koi-in a tungah panamtui a koi uhi; TOPA in tua banga a thupieh 
vawt lopi-in ama gel in a mai-ah a sieng lo mei a pie uhi. 

2Tuale TOPA’ opna panin meikuong pusuohin TOPA mai-ah ama gel katumin a si 
uhi. 

3Tua ciengin Moses in Aaron kungah, “Tami khu TOPA’ gen nop thu ahi a, ama in 
‘Ka gei-a omte tungtawnin ka sienthona ka lah ding a, mi zosiete mai-ah ei 
kiminthangsah ding hi,’ ci hi,” a ci hi. Tuale Aaron a sip dide hi. 

4Moses in Aaron’ pano ahi Uzziel’ tapate Mishael le Elzaphan hlan a, a ama gel 
kungah, “Hing pei un, mun siengtho mai panin giephuol pulam mun khatah na 
sanggamte puodawh ta un,” a ci hi. 

5Moses’ sawl bangin ama gel a pei vua, giephuol pulamah a puon tungsil gel tawh 
zawngin a puo uhi. 

6Moses in Aaron le a tapate Eleazar le Ithamar kungah, “Na lu tung vua na sam 
bahkaisah sih gel inlen, na puon gel botkeh sih un, tua banga na bawl uleh na si 
ding vua, tuami lungthahna in mihon zosie vatmai ding hi; hinanle na sanggamte 
Israel innkuon buppi ahile TOPA’ sawl meikuong ziehin thum le tau-in a om ding 
uhi. 

7Kikhopna puonbuh lutna pulam kal sih gel in, na kal gel leh na si ding uhi; azieh 
pen no gel tungah TOPA’ nu sathau a om hi,” a ci hi. Moses’ gen bangin ama gel a 
gamta uhi. 

8Tuale TOPA in Aaron kungah tam bangin gen hi: 

9Nang na hi a, na tapate ahi zongin kikhopna puonbuh sunga na lut ciengin na si 
lo nadingun lenggazu ahi a, khamthei zu ahi zongin na dawn sih ding uhi; tua 
khu na khang tawntung vua a om zing ding ngaina kip ahi hi. 

10Mun siengtho le taangpi mun, a bua le a sieng na khen ding uhi; 

11tuale TOPA in Moses tung tawna a gensa thukham zosie Israel mite na hil ding 
uhi,” a ci hi. 

12Moses in Aaron le a omlai a tapate, Eleazar le Ithamar a hopi hi: Mei tawh a 
kihal TOPA’ biehnate sung panin a val lai an tawh biehna la unlen, maitam gei-ah 
tol saw loin ne un, bang zieh ahei cile tua khu a siengtho pen ahi hi; 

13tua pen TOPA tunga meihal biehnate sung panin nangma le na tapate’ kaih ahi 
ziehin mun siengtho khatah na ne ding uhi; azieh pen tua bang dinga kei thu ei 
kipie ahi hi. 

14Ahi vangin a kivei a awmpheu le a kilamto a phei pen nangma le na tapate, le 
na tanute in zong mun siengtho khatpo-ah na ne thei ding uhi; bangzieh ahei cile 
tuate pen Israel mite in thunuoma a biehpiehna uh pana nangma le na tapate 
adinga a kisesa ahi hi. 

15Amate in a kilamto a phei le a kivei a awmpheu, mei tawh a kihal biehna thaute 
tawh, TOPA mai-ah a kivei biehna-in a tawi ding uhi; TOPA’ thupiehsa bangin 
nangma le na tapate in tuate na kaih zing ding uh ahi hi. 

16Tua ciengin Moses in mawna zieha biehna keel thu khu a kan leh tua keel pen 
na kihaltum dawh ta hi! A omlai Aaron’ tapate, Eleazar le Ithamar tungah ama 
lungthah a, 

17“Bang dingin mun siengtho sungah mawna zieha biehna na neh lo uh ahei? 
Azieh pen tua khu a siengtho pen ahi a, amau’ tangin TOPA mai-ah thoidamna 
bawl in mihonte’ khielna na lahdawh thei nadingun Pasien in na tung vuah tuate 
ang pie zo ta hi. 

18Munsiengtho sung lamah tua gansi kipeipi lo hi. Ka thupiehsa bangin tua khu 
munsiengtho sunga na neh ding vua kilawm ahi hi,” a ci hi. 

19Aaron in Moses hopi a, “En in, tuni-in amate in TOPA mai-ah a mawna uh zieha 
biehna le a meihal biehnate uh a pie zo ta uhi. Hizongle kei tungah tua bang nate 
ang tung zo hi! Tuni-in mawna zieha biehna a ne kha hi poma leng, TOPA a 
thukim mawh diei?” a ci hi. 

20Moses in tua thu a zah bepin a thukim hi. 

Siempu Laibu 11 

An Sieng le An Sienglo 

1 TOPA in Moses le Aaron hopi-in tam bangin gen hi: 

2Israel mite hopi-in tam bangin gen un: Tam teng pen leitunga om ganhingte 
lahah na neh thei ding uh ganhingte ahi hi. 

3A kecin a kaa, ehnel a hlai ganhing poma- tua bangte na ne thei ding uhi. 

4Ahi vangin ehnel-hlaite lah pan hitale kecin-kaate lah pan hitale tamte na ne sih 
ding uhi: Kalaoh in ehnel a hlai vangin a kecin kaa lo hi; tua khu note dingin sieng 
lo hi. 

5Sakih ganhing in ehnel a hlai vangin a kecin kaa lo hi; tua khu note dingin sieng 
lo hi. 

6Bilpi in annel a hlai vangin, a kecin kaa lo hi; tua khu note dingin sieng lo hi. 

7Voh a kecin a kaa vangin, ehnel hlai lo hi; tua khu note dingin sieng lo hi. 

8Tam bang sate ne loin a sisate zong na tham sih ding uhi; tuate pen note dingin 
sieng lo hi. 

9Tui sunga om zosiete lah panin tam teng na ne thei ding uhi. Tuipi sung hitale 
lui sung hitale, hla le lip a neite zosie na ne thei ding uhi. 

10Ahi vangin tuipi ahi sihle lui sunga om hla le lip a nei lo, tui sunga a hontat 
ganhingte le tui sunga om adang hinna a nei ganhing zosiete lahah khat popo 
pen 

11note dingin a kidahhuoi hi den ding hi. Tuate’ sa na ne sih ding vua, a sisate 
zong a kidahhuoi-in na ngaisun ding uhi. 

12Tui sunga om hla le lip nei lo zosie note dingin a kidahhuoi ahi hi. 

13Vate lah panin tam teng pen a kidahhuoi-in na ngaisun ding uhi. Tuate kine lo 
ding hi; tua a kidahhuoite: muvanlai, langta, luimu, 

14mumeikaa, mukhau namcin; 

15va-ah namcin; 

16ostrich vapi, pengpeleuh, vatawt, musi namcin; 

17keising, tuimu, simbu, 

18gam vatawt, tui vatawt, musane, 

19gun vapi, tuiva kengsau namcin, le huitun le bahte ahi hi. 

20Kengli tawh lam a pei, hla a nei ganhing zosie note dingin a kidahhuoi ahi hi. 

21Ahi vangin hla a nei, kengli tawh a pei ganhingte lahah a kitom nadinga a 
kepheng tungah a kizom keng tampi a neite na ne thei ding uhi. 

22Tuate lah panin na neh thei dingte uh: kauphe kitom nam zosie, kauphe zol 
nam zosie, khuomkhit nam zosie, le khuombai nam zosie ahi hi. 

23Ahi vangin keng li nei-in hla a nei ganhing dangte zosie note dingin a kidahhuoi 
ahi hi. 

Ganhing Sienglote 

24Tam teng ziehin a sieng lo na hi ding uhi; a sisa ganhing a tham poma nitah 
masang a sieng lo na hi ding vua, 

25tua gan sisa khat popo lahah a sa themkhat a puo poma in a puonte sawp sieng 
ding a, nitah masang a sieng lo hi ding hi. 

26A kecin kaa nanle ehnel a hlai lo ganhing zosie note dingin a sieng lo ahi hi; 
tuate khatpo a tham khate a sieng lo hi ding hi. 

27Kengli tawh lam a pei ganhingte lah panin a kephang tawh lam a pei zosie note 
dingin a sieng lo ahi hi; tuate lahah a si khatpo a thamkhate nitah masang a sieng 
lo hi ding a, 

28gan sisa a puo pa in a puonte sawp siengin nitah masang a sieng lo hi ding hi; 
tua teng pen note dingin a sieng lo ahi hi. 

29Leitunga a bawhva ganhingte lahah tam teng pen note dingin a sieng lo ahi hi: 
bui, zusa, tangpi namcin, 

30taldep, tang, thangkhit, senel thangkhit, talmam te ahi hi. 

31A hontat ganhing zosie lah panin note dingin tam teng pen a sieng lo hi ding 
hi; tuate khatpo a si ciengin a tham poma nitah masang a sieng lo hi ding hi. 

32Tuate a si ciengin a tuhna nate, sing vanzah, puon, savun, la-ip le na khatpo-a 
kizang vanzah khatpo hitale a sieng lo hi ding hi; tua teng pen tui sungah kidie 
ding a, nitah masang a sieng lo hi dinghi; tua zaw ciengin a sieng hi ding hi. 

33Leibeel sungah tuate khatpo a kieh leh, tua sunga om zosie a sieng lo hi ding a, 
tua leibeel na tawkeh ding uhi. 

34Tua beel sunga a om a kine thei an khatpo tungah tua bang tui khatpo a tuh leh 
a sieng lo hi ding hi; tua bang beel sunga om a kidawn thei tui poma a sieng lo hi 
ding hi. 

35Tua ganhing sisa themkhat a tuhna poma a sieng lo hi ding hi; meibung lungthu 
hitale, tap tung hitale kitawkeh ding hi; tua teng pen a sieng lo hi a, note dingin 
a sieng loin a om suoh ding hi. 

36Ahi vangin tuinah ahi sihle tuibem sunga omte a sieng hi ding a, tua ganhing 
tawh a kithukha na khatpo pen a sieng lo hi ding hi. 

37Tua dinga a kituomkoi khaici tungah tua gan sisa themkhat a tuh leh, tua khaici 
pen a sieng ahi hi; 

38ahi vangin tui sungah khaici kidie-in tua a sisate themkhat tua tunga a tuh leh, 
tua pen note dingin a sieng lo ahi hi. 

39Na neh thei ding uh ganhing khat a si leh tua gan sisa a tham poma pen nitah 
masang a sieng lo hi ding hi. 

40Tua ganhing sa a ne poma in a puonte sawp ding a, nitah masang a sieng lo hi 
ding hi; tuale ganhing sisa a luonghawm a puote in a puon a sawp ding vua, nitah 
masang a sieng lo hi ding uhi. 

41Leitunga a hontat ganhing poma a kidahhuoi ahi hi; tuate kine lo ding hi. 

42A awm-a kithol poma, le kengli-a vah poma, ahi sihle keng hau, leitunga hontat 
ganhing zosie na ne sih ding uhi; azieh pen tuate a kidahhuoi ahi hi. 

43A hontat ganhing khatpo tawh noma le noma a kidahhuoi-in na om sih ding 
uhi; tuate tawh noma le noma na kiniehsah sih ding vua, na kiniehsah uleh a 
sieng lo na suoh ding uhi. 

44Azieh pen keima TOPA na Pasien uh ka hi hi; tua ahi ziehin kei a siengtho ka hi 
ziehin noma le noma kisiengsah un. Leitunga a bawhva ganhing khatpo tawh 
noma le noma kiniehsah sih un. 

45Bangzieh ahei cile note’ Pasien ahi dingin Egypt gam pana nohaw ang 
peitopi TOPA ka hi hi; kei a siengtho ka hi ma bangin no zong na siengtho ding 
uhi. 

46Tam teng pen vasate, tui sunga gamta hinna a nei ganhing zosie le leitunga a 
bawhva hinna a nei ganhing zosie tawh kisai ngainate ahi a, 

47tuaci’n hinna a nei ganhingte, a sieng le a sieng lo, a sa neh thei ding le a sa neh 
thei lo dingte na khen ding uhi. 

Siempu Laibu 12 

Nausuo Zaw Cienga Numeite Kisiensuona 

1 TOPA in Moses hopi a, 

2Israel mite kungah tam bangin gen in, a ci hi: Numei khat gai-in ta pasal khat a 
nei leh a nin nei lai ma bangin ni sagi sung tua nu a sieng lo hi ding hi; 

3a ni giet ni-in a tapa a tep kitan ding hi. 

4A siluonna panin a kisiensuo nading hun pen nisawm thum le ni thum sung hi 
ding hi; a kisiensuona ni a cin masangin a siengtho na khatpopo tham thei lo ding 
a, mun siengtho sungah zong lut thei lo ding hi. 

5Ama in ta numei khat a nei leh a nin nei hun lai ma bangin nipikal ni sung a 
sieng lo hi ding hi; a siluonna a kisiensuo nading hun pen ni sawm guh le ni guh 
sung hi ding hi. 

6A kisiensuona ni a cin zaw ciengin, tua nu in a tapa ading ahi a, a tanu ading ahi 
zongin kikhopna puonbuh lutna siempu pa kungah meihal biehna dingin kum 
khat a pha tuuno khat, le khielna biehna dingin paalva khat ahi sihle vakhu khat 
peipi ding hi. 

7Ama in TOPA mai-ah tuate peipi-in tua nu adingin thoidamna bawlpieh ding hi; 
tua ciengin a siluonna panin tua nu a sieng hi ding hi. Tam pen tanu hitale tapa 
hitale a nei nu adingin zui ding ngaina ahi hi. 

8Tua nu in tuuno a pieh zawh sih leh paalva ni ahi sihle vakhu ni tawi ding a, khat 
pen meihal biehna le adang khat pen khielna biehna hi ding hi; tuale siempu pa 
in tua nu adingin thoidamna bawlpieh ding a, ama a sieng hi ding hi. 

Siempu Laibu 13 

Phah natna, Namtuomtuomte le A Kilahna Limte 

1 TOPA in Moses le Aaron kungah tam bangci hi: 

2Mi khat in ama’ tahsa vun tungah a cibaw khat hitale, hima khat hitale cikang 
khat hitale a nei a, a tahsa vun tungah phah natna suoh thei ding dan a a op leh, 
siempu Aaron ahi sihle ama’ tapa siempute khat popo kungah kipeipi ding hi. 

3Siempu pa in a ci tunga hima vel ding a, a hima munah a multe kangin a hima 
zong a ci tunga a vun sangin a thuh tum zaw-a a kimu leh, tua pen phah natna 
ahi hi; siempu pa in a vel zaw ciengin ama a sieng loin kise hi, ci-in a phuongzah 
ding hi. 

4Ahi vangin ama’ ci tunga a vun sungah a hima kang napi a vun sangin a thuh 
tum lo zaw-in a kimu a, tua sunga a multe a kan sih leh siempu pa in ama ni sagi 
sung zia a tangsah ding hi. 

5Siempu pa in a ni sagi ni-in vel ding a, a hima a ngaingai a na hi a, a ci tunga a 
kizel sih leh siempu pa in ni sagi sung ma zia tangsahkia lai ding hi. 

6Siempu pa in a ni sagi ni-in velkia ding a, a hima khipin a kizel nawn sih leh ama 
sieng hi, ci-in siempu pa in a phuongzah ding hi; tua pen hima maimai ahi bo hi; 
tuale ama in a puonte sawp sieng ding a, tua ciengin a sieng hi ding hi. 

7Ahi vangin ama in a sientho nadingin siempu pa kungah a kilaa zaw ciengin a 
hima pen a vun sung tenga a kizelmang tah leh siempu pa kungah ama kilahkia 
ding hi. 

8Siempu pa in cienvel ding a, a vun sung tengah a hima a kizelmang zo tah leh 
siempu pa in ama sieng lo hi, ci-in phuongzah ding hi; tua khu phah natna ahi hi. 

9Mi khat in phah natna a vei leh siempu pa kungah kipeipi ding hi. 

10Siempu pa in velcien ding a, a vun sungah a mul a kangsah cibaw a kang a op 
a, tua a cibaw sungah a tel sosuong a op leh, 

11tua khu a cilah vun sunga a om a dam thei nawn lo phah natna ahi hi. Siempu 
pa in ama sieng lo hi, ci-in phuongzah ding hi; ama a sieng lo ahi ziehin zia kitang 
sah lo ding hi. 

12Ahi vangin siempu pa muna danah tua natna in a vun a phuhkhe a, a lutang 
panin a kephang dongin a tuommang zo tah leh, 

13siempu pa in cienvel ding a, a natna in a ci tung zosie a tuommang tah leh, tua 
natna tawh kisai-in ama sieng hi, ci-in a phuongzah ding hi; a ci tung zosie a 
kansah zo tah ziehin ama a sieng ahi hi. 

14Ahi vangin a ci tungah a matha ang opkia leh ama a sieng lo hi ding hi; 

15siempu pa in a ma tha pen cienvelin ama sieng lo hi, ci-in phuongzah ding hi. 
Tua khu phah natna ahi ziehin tua a ma tha pen a sieng lo ahi hi. 

16Ahi vangin a ma tha ang kankia leh siempupa kungah ama pei ding hi; 

17siempu pa in ama velin, a natna a kang a suo zo tah leh siempu pa in natna 
veipa pen sieng hi, ci-in phuongzah ding hi. Ama pen a sieng ahi hi. 

18Mi khat’ tahsa vun tungah a damsa uilut khat a op a, 

19tua uilut munah cibaw a kang khat ahi sihle a san kang khat a op leh tua pen 
siempu pa kungah kilah ding hi. 

20Siempu pa in velcienna nei ding a, a vun sangin a thuh zaw-in a multe a kang a 
suo leh siempu pa in ama sieng lo hi, ci-in a phuongzah ding hi; tua khu phah 
natna ahi a, uilut pana ang phuhkhe ahi hi. 

21Hizongle siempu pa in cienvelin tua tunga a multe a kan sih a, a vun sangin 
thuh tumzaw loin a dup leh siempu pa in ni sagi sung ama zia tangsah ding hi. 

22A vun sunga a kizel tah leh siempu pa in ama sieng lo hi, ci-in a phuongzah ding 
hi; tua khu phah natna ahi hi. 

23Ahi vangin tua a cikang pen mun khatah om denin a kizel sih leh tua khu uilut 
hima pawn ahi bo hi; siempu pa in ama sieng hi, ci-in a phuongzah ding hi. 

24Ahi sihle tahsa in a vun tungah meikahma khat a nei a, tua meikahma a tha 
mun pen a san kang ahi sihle a kang ang suo leh, 

25tua pen siempu pa in a cienvel ding hi. Tua cikang tunga a om a multe kangin 
a vun sangin a thuhzawh leh tua khu phah natna ahi hi; tua pen meikahna pana 
ang phuhkhe ahi a, siempu pa in ama sieng lo hi, ci-in phuongzah ding hi. Tua 
khu phah natna ahi hi. 

26Ahi vangin siempu pa in velin cikang tunga om a mul a kan sih a, a vun sangin 
thuh tumzaw loin a dup leh, siempu pa in ama ni sagi sung zia tangsah ding hi. 

27A ni sagi ni-in siempu pa in ama velcien ding hi; a vun sunga a kizel leh siempu 
pa in ama sieng lo hi, ci-in phuongzah ding hi. Tami khu phah natna ahi hi. 

28Ahi vangin mun khatah tua cikang om denin a vun sungah kizel loin a dup leh, 
tua khu meikahna pana cibaw ahi bo a, siempu pa in ama sieng hi, ci-in 
phuongzah ding hi. Azieh pen tua khu meikahna pana hima pawn ahi hi. 

29Pasal ahi sihle numei in a lutang tung ahi sihle a kha-ah natna khatpo a nei 
ciengin, 

30siempu pa in tua natna cienvel ding hi. Tua natna pen a vun sanga a thuhzaw-
in a kimu a, tua sunga om a multe engdangin a ngat zitzet leh siempu pa in ama 
sieng lo hi, ci-in a phuongzah ding hi; tua khu cithah ahi a, luphah ahi sihle 
khaphah natna ahi hi. 

31Siempu pa in tua cithah natna velin a vun sangin a thuhzaw lo bangin kimu-in 
tua sungah mulvom a op sih leh siempu pa in ni sagi sung cithah natna tawh tua 
pa khumcipin zia tangsah ding hi. 

32A ni sagi ni-in siempu pa in cithah natna vel ding hi; tua cithah a kilaw sih a, a 
sungah a mul engdang loin, a vun sangin a cithah a thuh lo zaw banga a kimu leh, 

33ama in a sam heukieu ding a, hizongle a cithah mun teng heu lo ding hi. Siempu 
pa in a cithah natna tawh ama ni sagi khumbe lai-in zia tangsah ding hi. 

34A ni sagi ni-in siempu pa in tua cithah vel ding hi; a cithah in a vun sung law 
loin a vun sangin a thuh lozaw-a a kimu leh, siempu pa in ama sieng hi, ci-in a 
phuongzah ding hi. 

35Ahi vangin ama sieng hi, ci-in a kiphuongzah zaw ciengin a cithah in a vun sung 
a zel leh, 

36siempu pa in ama vel ding hi. A vun sungah a cithah a kizel zo tah leh siempu 
pa in mul eng sui kul nawn lo hi; ama a sieng lo ahi hi. 

37Ahi vangin a mittang sungah cithah a noptuom zo tah a, a sungah a mulvom 
po-in a cithah a dam zo tah leh ama a sieng ahi hi; siempu pa in ama sieng hi, ci-
in a phuongzah ding hi. 

38Pasal ahi sihle numei in a tahsa vun tungah cikangte a nei leh 

39siempu pa in velin a kandang leh tua khu a vun a phukeh hima ahi hi; ama a 
sieng ahi hi. 

40Mi khatpo a lu tunga a sam pulin a lu a tol vangin ama a sieng ahi hi. 

41A talpang le a ankhawibaw’ sam a pul a, a pang a tawl vangin ama a sieng ahi 
bo hi. 

42Ahi vangin a lutol tungah ahi sihle a pangtawl tungah a san kang hima a op leh, 
tua khu a lutol tung ahi sihle a pangtawl tunga a pusuoh phah natna ahi hi. 

43Siempu pa in ama velcien ding hi; tua ahima baw pen a lutol tungah hitale a 
pangtawl tungah hitale, tahsa vun tunga phah natna op dan banga a kangsan 
ahile, 

44ama phah natna vei ahi a, ama a sieng lo ahi hi. Siempu pa in ama sieng lo hi, 
ci-in a phuongzah ding hi; a lutang tungah a natna a om hi. 

45Phah natna vei pa in puonsiete sil ding a, a lu tunga a samte bawhkaisah lo ding 
hi; ama in a nephu humin, ‘Sienglo, Sienglo,” ci-in kiko ding hi. 

46Natna a nei laisie ama a sienglo hi ding hi; ama a sienglo ahi hi. Ama guoh teng 
ding hi; ama’ tenna pen giephuol pulam hi ding hi. 

47Puonsil tawh kisai tam bang ahi hi: Tua puon tungah phah natna a op ciengin 
samul puon hitale saihadiel puon hitale, 

48adung le avai-a kigan saihadiel puon, samul puon, savun, le savun tawh kibawl 
na khat popo tungah a tuh ciengin, 

49puon tungah tua hima a engin hitale a sanin hitale adung le avai-a kigan puon, 
savun, le savun tawh kibawl na khat popo tungah a tuh leh, tua khu phah natna 
ahi a, siempu pa kungah kilah ding hi. 

50Siempu pa in tua natna vel ding a, natna baang vante ni sagi sung tuomkoi ding 
hi. 

51Ama in a ni sagi ni-in a natna vel ding hi. Tua natna pen adung le avai-a kigan 
puon, savun, le bang khat popo-a kizang savun tunga a kizel zo tah leh, tami khu 
mi a law thei phah natna ahi hi; tua khu a sieng lo ahi hi. 

52Tua natna pen adung le avai-a kigan puon, samul, saihadiel, savun khat popo 
tunga a tuh leh ama in tua puonte mei tawh hal ding hi, azieh pen tua khu mi a 
law thei phah natna ahi hi; tua khu mei sungah kihal ding hi. 

53Siempu pa in velin, tua natna pen adung le avai-a kigan puon tung le savun 
khat popo tunga a kizel sih leh, 

54siempu pa in natna a banna tuami van sawp dingin amate thupie ding a, ama 
in adang ni sagi sung ma tua van a tuomkoi ding hi. 

55Natna a banna van a kisawp zaw ciengin siempu pa in vel ding hi. Tua natna a 
kilaw sih nanle a natna mun a mel a kikhel sih leh, tua khu a sieng lo ahi hi; a 
sung lamah ahi sihle a pu lamah tua phah natna cikang a op leh, tua khu mei-ah 
na hal ding hi. 

56Siempu pa in a natna a kisawp zaw ciengin velin tua natna a dup leh, ama in 
adung le avai-a kigan puon tung pan hitale savun khat popo tung pan hitale tua 
cikang opna mun teng ehbal ding hi. 

57Tua natna adung le avai-a kigan puon tung hitale savun tawh kibawl van 
khatpo tungah hitale ang opkia leh, tua khu a kilaw thei ahi hi; tua natna banna 
teng mei tawh na hal ding hi. 

58Hizongle adung le avai-a kigan puon, le savun khatpo a kisawp sieng zaw 
ciengin natna a ven leh a ni veina kisawp ding a, tua puon a sieng hi ding hi. 

59Tam khu samul puon ahi a, saihadiel puon le adung le avai-a kigan puon, le 
savun van khat popo tungah ahi zongin a baang phah natna tawh kisai a sieng le 
a sieng lo khinkhai thei nading ngaina ahi hi. 

Siempu Laibu 14 

Miphahte le Miphahte’ Inn Siensuona 

1 TOPA in Moses hopi-in tam bangci hi: 

2Tam pen a kisiensuo ni-in miphah pa zui ding ngaina hi ding hi: Siempu pa 
kungah ama kipeipi ding a, 

3giephuol pulamah siempu pa pei-in velcienna khat bawl ding hi. Tua phah natna 
veipa a natna a dam leh, 

4siempu pa in a kisiensuo pa dingin vata hinglai a sieng ni, taamtah sing, a ausan 
puon le hyssop la dingin amate a sawl ding hi. 

5Siempu pa in leibeel sung khat a kikoi tuisieng tungah vata khat tha dingin 
thupie ding hi. 

6Ama in tua vata hinglai pen taamtah sing le a ausan puon le hyssop-te tawh 
lahtha-in, tuisieng tunga kithat vata si’ sungah tuate le vata hinglai pen die ding 
hi. 

7Ama in phah natna pana kisiengsah ding pa tungah sagi vei the ding hi; tua 
ciengin ama sieng hi, ci-in phuongzahin tua vata hinglai pen gamlahah hla ding 
hi. 

8A kisiensuo ding pa in a puonsilte sawpsiengin a sam heu ding a, tui sungah 
kisilin ama a sieng hi ding hi. Tua zaw ciengin giephuol ah ama pei ding a, ahi 
vangin puonbuh pulamah ni sagi sung om ding hi. 

9A ni sagi ni-in a mul zosie heu sieng ding hi: A lu, a khamul, a mitkhu mul le a 
mul zosie heu ding hi; tua ciengin a puonsilte sawpin tui sungah kisil ding a, ama 
a sieng hi ding hi. 

10A ni giet ni-in ama in genbaang lo tuuno apa ni, le genbaang lo kum khat a pha 
tuuno khat, le an tawh biehna sathau kisawsa annel ephah khat’ sesawm-suo- 
sethum le sathau log khat la ding hi. 

11Ama a siensuo siempu pa in a kisiensuo ding pa pen tam teng tawh, kikhopna 
buh lutna TOPA mai-ah koi ding hi. 

12Siempu pa in tuuno apa khat la-in sathau log khat tawh khielna zieha biehna-
in pie ding a, TOPA mai-ah a kivei biehna-in tuate lamto ding hi. 

13Ama in mawna zieha biehna le meihal biehna gan kigawna mun siengtho-ah 
tua tuuno go ding hi; azieh pen mawna zieha biehna bangin khielna zieha biehna 
pen siempu pa-a’ ahi hi; tua khu a siengtho pen ahi hi. 

14Siempu pa in khielna zieha biehna si themkhat la ding a, a kisuonsuo ding pa’ 
a zietlam biltep tung, a zietlam khutpi tung, le a zietlam kepi tungah tua si nu 
ding hi. 

15Siempu pa in sathau log khat panin themkhat la-in a veilam khut phangah sung 
ding a, 

16a veilam khut sunga om sathau sungah a zietlam khutme die-in a khutme tawh 
sathau themkhat TOPA mai-ah sagi vei the ding hi. 

17Siempu pa in a khut sunga a omlai sathau themkhat, a kisiensuo ding pa’ a 
zietlam biltep, a zietlam khutpi, le a zietlam kepi nu-in khielna zieha gansi 
tungah koi ding hi. 

18Siempu pa’ khut sunga sathau omlai teng pen a kisiensuo ding pa’ lu tungah 
nupieh ding hi. Tua ciengin siempu pa in TOPA mai-ah ama adingin thoidamna 
bawlpieh ding hi. 

19A sien lona panin a kisiensuo ding pa ading thoidamna bawl nadingin siempu 
pa in mawna zieha biehna pie ding hi. Tua ciengin ama in meihal biehna go ding 
hi; 

20tuale siempu pa in maitam tungah meihal biehna le an tawh biehna te koi ding 
hi. Tua bangin ama adingin siempu pa in thoidamna bawlin ama a sieng hi ding 
hi. 

21Hinanle ama a zawn ziehin tampi a pieh zawh sih leh ama ading thoidamna 
bawl nadingin ama in a kivei ding, khielna zieha biehna dingin tuuno khat, an 
tawh biehna dingin sathau kisaw annel ephah’ sesawm-suo- sekhat le sathau log 
khat pie ding hi; 

22vakhu ni ahi sihle paalva ni zong a pieh zawh bangbangin pie ding a, khat pen 
mawna zieha biehna hi ding a, a khat pen meihal biehna hi ding hi. 

23A ni giet ni-in ama in TOPA mai, kikhopna puonbuh lutna, siempu pa kungah 
ama’ kisiensuo nadingin tuate tawi ding hi; 

24tuale siempu pa in khielna zieha biehna tuuno le sathau log khat la ding a, 
a TOPA mai-ah a kivei biehna-in tuate lamto ding hi. 

25Siempu pa in khielna zieha biehna tuuno go ding a, tua khielna zieha biehna 
sasi themkhat la-in a kisiensuo pa’ a zietlam biltep, a zietlam khutpi, le a zietlam 
kepi nu ding hi. 

26Siempu pa in a veilam khutkuoh sungah sathau themkhat sung ding a, 

27a veilam khut sunga om sathau themkhat, TOPA mai-ah a zietlam khutme tawh 
sagi vei the ding hi. 

28Siempu pa in a khut sunga om sathau themkhat, a kisiensuo ding pa’ a biltep, 
a zietlam khutpi, le a zietlam kepite tungah khielna zieha biehna gan si kikoina 
munah nu ding hi. 

29A khut sunga sathau omlai teng pen siempu pa in a kisiensuo ding mipa 
adingin TOPA mai-ah thoidamna bawl nadingin a lu tungah nupieh ding hi. 

30Ama in vakhu ahi sihle paalva a piehzo zawzaw pie-in, 

31khat pen mawna zieha biehna ding, a khat pen meihal biehna dingin an tawh 
biehnate tawh piehtha ding hi; tuale siempu pa in a kisiensuo pa 
dingin TOPA mai-ah thoidamna bawlpieh ding hi. 



215 

 

 
Zo Bible 

© 2018 Bible Society of Myanmar. 
 

 
 

 

32Tami khu phah natna a vei, siensuo nading biehna a lui zo lo mipa dinga ngaina 
ahi hi. 

33 TOPA in Moses le Aaron hopi-in tam bangin gen hi: 

34Keima in na luo ding vua kang pieh Canaan gamah nang pei uh ciengin na tenna 
mun inn khatah phah natna kang tunsah leh, 

35inn nei pa pei-in siempu pa kungah, “Ka inn sungah natna nam khat a om tawh 
kibang sa ing,” ci-in gen ding hi. 

36Siempu pa in tua inn sunga om van zosie a sieng lo a kici lo nadingin, tua natna 
kan dingin siempu pa a pei masangin tua inn a hawma a op nadingin thupie ding 
hi; tua zaw ciengin inn van dingin siempu pa pei ding hi. 

37Ama in a natna vel ding hi; inn kawm tung tengah natna omin, a engsim le a 
sansim ahi a, tua pen kawm maitang sangin a thuh zawh tuoh leh, 

38inn sung panin inn mai kotah siempu pa pusuohin ni sagi sung kot khahcip 
ding hi. 

39A ni sagi ni-in siempu pa peikia-in cienvel ding hi; kawm tung tengah tua natna 
a kizel leh, 

40siempu pa in tua natna banna suongte khawhdawhin khuo pulam nin buohna 
mun khat a pai dawh dingin thupie ding hi. 

41Ama in inn sunglam kizutna zosie hiet siengsahin, a khawdawh uh a kizutna 
themneng zosie khuo pulam nin buohna mun khatah buo ding uhi. 

42Amate in suong dangte la-in tua suongte munah a koi ding vua, a zutna dang 
khat la-in tua inn zut ding uhi. 

43Ama in suongte ladawhin a inn hiet siengin a zut sieng zaw ciengin tua inn 
sungah natna a tunkia leh, 

44siempu pa pei-in cienvel ding hi; inn sung tengah tua natna a kizel zo tah leh, 
tua khu inn sunga om a zauhuoi phah natna ahi hi; tua pen a sieng lo ahi hi. 

45Ama in tua inn a suong a sing le a kizutna zosie phelsah ding a, khuo pulam nin 
buohna mun khatah a puosah ding hi. 

46Tua inn a kikha hun sunga a lut mi zosie nitah dongin a sieng lo hi ding hi; 

47tua inn sunga a lum mi zosie in a puonte a sawp sieng ding uhi; tua inn sunga 
anne zosie in zong a puonte a sawp sieng ding uhi. 

48Siempu pa pei-in a cienvel a, tua inn a kizut zaw ciengin natna a kizel nawn sih 
leh siempu pa in tua inn sieng hi, ci-in phuongzah ding hi; tua natna dam zo hi. 

49Tua inn siensuo nadingin ama in vata ni, taamtah sing le a ausan khau le 
hyssop na tawh lahtha-in, 

50vatate lahah khat pen tua tuisieng tunga leibeel sungah that ding a, 

51tua vata hinglai tawh taamtah sing, hyssop sing le a ausan khaute lahtha-in, 
tua tenga kigo vata’ si tawh tuisieng sungah die-in tua inn sagi vei the ding hi. 

52Tua bangin ama in vata’ si tawh, tuisieng tawh, vata hinglai tawh, taamtah sing, 
hyssop sing le a ausan puon tawh a inn siengthosah ding hi; 

53tuale ama in khuopi pulam gamlahah tua vata hinglai hla ding hi; tuaci’n ama 
in tua inn adingin thoidamna bawlpieh ding a, tua inn a sieng hi ding hi. 

54Tami khu phah natna khatpo tawh kisai sep ding ngaina ahi hi: Cithah ading, 

55puonte le inn sunga om phah natnate ading, 

56cibaw ahi sihle hima ahi sihle cikhangte ading, 

57bang hun ciengin sieng lo a, bang hun ciengin sieng ahei ci-in khinkhai thei 
nading ahi hi. Tami khu phah natna tawh kisai bawldan ngaina ahi hi. 

Siempu Laibu 15 

Citung Pana Nin Luongkhiete 

1 TOPA in Moses le Aaron hopi-in tam bangin ci hi: 

2Israel mite kungah tam bangin gen in: Pasal khatpo a pumpi panin a neitah tui 
a pei ciengin tua tui in ama a niehsah hi. 

3A neitah tui zieha a sienlona tambang ahi hi: A pumpi panin a neitah tui a pei a, 
a pumpi panin a neitah tui pei a khawl zongin ama adingin sienlona ma hi veve 
hi. 

4A neitah tui pei pa’ lupna zosie a sieng lo hi ding hi; tuale ama’ tona sil zosie a 
sieng lo hi ding hi. 

5Ama’ lupna a thamkha poma in a puonte sawp siengin tui sungah kisil ding a, 
nitah dongin a sieng lo hi ding hi. 

6A neitah tui pei pa khat’ tona tunga a to kha zosie in a puonsilte uh a sawp sieng 
ding vua, amate zong tui sungah kisilin nitah dong a sieng lo hi ding uhi. 

7Tua a neitah tui a pei pa a thamkha mi poma in a puonsilte sawp sieng ding a, 
tui sungah kisilin nitah dongin a sieng lo hi ding hi. 

8A neitah tui pei pa in a sieng mite tungah cil a siet leh amate in a puonsilte uh 
sawp siengin tui sungah a kisil ding vua, tuaci’n nitah dongin a sieng lo ahi ding 
uhi. 

9A neitah tui pei pa’ tuonna sakolphaw khatpo zong a sieng lo hi ding hi. 

10Ama’ nei-a a om na khat popo a thamkha mi zosie pen nitah dongin a sieng lo 
hi ding a, tua bang nate a puo kha zosie in a puonsilte sawp sieng ding a, tui 
sungah kisilin nitah dongin a sieng lo hi ding uhi. 

11A neitah tui pei pa in tui sungah a khut sil lopi-in a thamkhah mi zosie in a 
puonsilte uh a sawp sieng ding vua, tui sungah kisilin nitah dongin a sieng lo hi 
ding uhi. 

12A neitah tui pei pa in a thamkhah lei tawh a kibawl vanzah poma kitawkeh ding 
hi; sing tawh a kibawl vanzahte tui sungah kisawp ding hi. 

13A neitah tui pei pa khat a neitah tui luonna a sien ciengin, a sien nadingin ni 
sagi dong simto ding hi; ama in a puonte sawp ding a, tuisieng sungah kisilin ama 
a sieng hi ding hi. 

14A ni giet ni-in ama in vakhu ahi sihle paalva ni la-in kikhopna puonbuh 
lutna TOPA mai-ah pei-in siempu pa kungah tuate pie ding hi. 

15Siempu pa in tuate, khat mawna biehna ding le adang khat meihal biehna-in 
pie ding hi; tuale siempu pa in a neitah peina ziehin TOPA mai-ah thoidamna 
bawlpieh ding hi. 

16Mi khatpo in bawtui a te leh tui sungah kisil ding a, nitah dongin ama a sieng 
lo hi ding hi. 

17Tua bawtui tuhna puon ahi sihle savun zosie tui tawh kisawp ding a, nitah 
dongin a sieng lo hi ding hi. 

18Pasal khat numei khat tawh lumtonin a bawtui a te leh a ni gelin tui sungah a 
kisil ding vua, nitah dongin a sieng lo hi ding uhi. 

19Numei khat in a pum tung pana a hun mana a nei a nin a pei ciengin, ni sagi 
sung a niehin om ding a, ama a thamkha popo nitah dongin a sieng lo hi ding hi. 

20A nin nei sungin a lupna na zosie a sieng lo hi ding hi; ama’ tona sil zosie zong 
a sieng lo hi ding hi. 

21Ama’ lupna a thamkha poma in a puonte sawp sieng ding a, tui sungah kisilin 
nitah dongin a sieng lo hi ding hi. 

22Ama’ tona a thamkha poma in a puonte sawp sieng ding a, tui sungah kisilin 
nitah dongin a sieng lo hi ding hi; 

23mi khatpo in ama’ lupna ahi sihle a tona na khatpo a thamkhah leh nitah 
dongin a sieng lo hi ding hi. 

24Pasal khatpo tua nu tawh lumtonin ama’ sienlona ama tunga a tun leh ni sagi 
sung ama a sieng lo hi ding hi; tuale ama’ lup khahna lupna zosie a sieng lo hi 
ding hi. 

25Numei khat in a nin nei hun sung hi lopi-in ni tampi sung a si pei ahi a, a nin 
pei hun valin nin a nei leh a nin nei ni hun sung teng ama a sieng lo hi ding hi; a 
nin pei hun sung bang ma-in ama a sieng lo hi ding hi. 

26A nin nei hun sung tungtawna a lupna zosie a nin nei sunga a lupna tawh 
kibangin kingaisun ding hi; a nin nei sungin a sieng lo ahi ma bangin a tona zosie 
zong a sieng lo hi ding hi. 

27Tam nate a tham kha poma a sieng lo hi ding a, a puonte sawpin tui sungah 
kisil ding a, nitah dongin a sieng lo hi ding hi. 

28A nin neina panin a sien leh ni sagi dong simto ding a, tua zaw ciengin ama a 
sieng hi ding hi. 

29A ni giet ni-in tua nu in gam vakhu ni ahi sihle paalva ni la-in, kikhopna 
puonbuh lutna siempu pa kungah peipi ding hi. 

30Siempu pa in khat pen mawna biehna dingin pie ding a, a khat pen meihal 
biehna dingin pie ding hi; a nin neina hang tawh a sien lona ziehin siempu pa 
in TOPA mai-ah tua nu adingin thoidamna bawlpieh ding hi. 

31Tua bangin a laizang vua a om ka biehbuh a buasah ziehun, a sien lona uh 
sungah a si lo nadingun a sien lona panun Israel mite na tuomkoi ding uhi. 

32Tami khu a neitah tui peite dinga bawldan ngaina ahi hi: Bawtui a te zieha a 
sieng lo a suoh mipa ading, 

33tua nu a nin nei huna thazawm hun sung ading, a neitah tui a luong numei le 
pasal a koimapo ading, le a sieng lo numei tawh a lumton mipa ading ahi hi. 

Siempu Laibu 16 

Thoidamna Ni 

1Aaron’ tapa nite in TOPA mai nehin a silaw zaw cieng gelin TOPA in Moses hopi 
hi. 

2TOPA in Moses kungah gen hi: Thuciemna singkuong tunga hepina topha mai, 
dalna puon sunglam siengtho munah a nop hunhuna ang mawh pei lo nadingin 
na sanggampa Aaron kungah gen in. Ang mawh pei leh a si ding hi; azieh pen tua 
hepina topha tunga meiilum lahah keima ka kilaa hi. 

3Mun siengtho sungah Aaron ang lut dan ding tam bang ahi hi: Mawna zieha 
biehna dingin bawngtangno khat le meihal biehna dingin tuutang khat tawh ang 
lut ding hi. 

4Ama in a siengtho saihadiel puontungsil sil ding a, a pumpi tungah saihadiel 
bawngbi tengin saihadiel kawngga tawh kigah ding a, saihadiel dielpi khim ding 
hi. Tam teng pen a siengtho puonte ahi hi. Tui sungah ama kipumsil ding a, tua 
ciengin tua puonte sil ding hi. 

5Ama in Israel mihonte kung panin mawna zieha biehna dingin keeltang ni le 
meihal biehna dingin tuutang ni la ding hi. 

6Aaron in amama adingin mawna zieha biehna-in bawngtang khat pie-in, ama le 
a innkuonpite adingin thoidamna bawl ding hi. 

7Ama in keel ni la-in kikhopna puonbuh lutna-ah koi ding hi; 

8Aaron in tua keel tegel tungah ai sanin, khat pen TOPA ading, adang khat pen 
Azazel ading ahi hi. 

9TOPA ading aai a tuhna keel pen Aaron in peipi-in mawna zieha biehna-in pie 
ding hi; 

10ahi vangin Azazel dinga ai a tuhna keel pen gamlahah Azazel kungah sawl 
dawhin thoidamna a kibawl thei nadingin TOPA mai-ah a hingin kipeipi ding hi. 

11Aaron in amama adingin mawna zieha biehna-in bawngtang khat pie-in, ama 
le a innkuonpite adingin thoidamna bawlpieh ding hi; amama adingin zong 
mawna zieha biehna-in bawngtang go ding hi. 

12Ama in TOPA mai maitam panin meikam a dim meiluona kuong khat le, a 
kigawtvui gimnamtui khutdim ni la-in dalna puon sungah peipi ding a, 

13gimnamtui khu in thuciemna singkuong tunga om hepina topha a tuom thei 
nadingin TOPA mai-a mei tungah tua gimnamtui koi ding hi. Tua banga a bawl 
sih leh ama si ding hi. 

14Ama in bawngtang si kimkhat la-in, a khutme tawh hepina topha a mailam 
tungah the ding a, hepina topha mai-ah a khutme tawh sagi vei the ding hi. 

15Ama in mite adingin mawna zieha biehna keel go-in dalna puon sungah a si 
peipi ding a, bawngsi a the ma bangin a si the-in hepina topha tung le hepina 
topha mai-ah the ding hi. 

16Ama in tua bangin Israel mite’ sienlona, amau’ thupalsatna, le amau’ mawna 
teng zosie ziehin mun siengtho adingin thoidamna bawl ding a, amau’ sienlona 
laizanga amate tawh a om den kikhopna puonbuh adingin tam bang ma-in bawl 
ding hi. 

17Mun siengtho sungah thoidamna bawl dingin a lut huna kipanin ama ading, a 
innkuonpite ading, le a kikhawm Israel mihon zosie adingin thoidamna a bawl 
zaw a pusuokia masangsie, kikhopna puonbuh sungah koima om thei lo ding hi. 

18Tua ciengin TOPA mai-a a om maitam-ah pei-in maitam siensuona bawl ding a, 
bawngtang si le keelsi kimkhat la-in maitam kimvela om a kite nu ding hi. 

19Ama in tua tungah a si kimkhat a khutme tawh sagi vei the-in siensuo ding a, 
Israel mite’ sienlona panin siengthosah ding hi. 

20Ama in siengtho mun le kikhopna puonbuh le maitamte adingin thoidamna a 
bawlpieh zaw ciengin keel hinglai peipi ding hi. 

21Tua ciengin Aaron in a hinglai keel lu tungah a khutgel ngam ding a, Israel mite’ 
khielna zosie, amau’ thupalsatnate zosie, amau’ mawnate zosie le amau’ khielna 
zosie thumpieh ding a, keel lu tungah tua teng suonin tuami nasep sem dinga a 
kisesa mi khatin gamlahah tua keel heumang ding hi. 

22Tua keel in a tungah amau’ khielna zosie puo-in gammang tulahah pei ding hi; 
tuale gampa lahah a keel kihla ding hi. 

23Tua ciengin kikhopna puonbuh sungah lut ding a, mun siengtho a lut masah 
lai-a a sil saihadiel puonte sutdawhin tua munah nuasie ding hi. 

24Ama in mun siengtho khatah tui tawh kipumsilin a puonte sil ding hi; tua 
ciengin pusuohin a meihal biehna le mite’ meihal biehna pie-in, ama ading le 
mite adingin thoidamna bawlpieh ding hi. 

25Ama in maitam tungah mawna zieha biehna thau haltum ding hi. 

26Azazel kunga keel a hlapa in a puonte sawpin tui sungah kipumsil ding a, tua 
zaw ciengin giephuol zuon thei ding hi. 

27Siengtho munah thoidamna dinga a si kipeipi ahi mawna zieha biehna 
bawngtang le khielna zieha biehna keelte pen giephuol pulamah kipeipi ding hi; 
a vunte, a telte le a ehte mei tawh kihaltum ding hi. 

28Tuate a halpa in a puonte sawpin tui sungah kipumsil ding a, tua zaw ciengin 
giephuol lam zuon thei ding hi. 

29Tami khu note dingin tawntung thukham hi ding hi: Hla sagina, tua hla a ni 
sawm ni-in, no le no kidehin tuolsung mi hile na lah vua ang pem khuolmi hile 
bangma na sem sih ding uhi. 

30Azieh pen tuami ni-in na sien nadingun thoidamna kibawl ding hi; TOPA mai-
ah na mawna zosie panun na sieng ding uhi. 

31Tam pen note dinga a bukim tawlngahna Sabbath ahi a, no le no na kideh ding 
uhi; tua khu tawntung thukham ahi hi. 

32A pa tangin siempu dingin sathau kinu-in a kisudet siempu pa in a siengtho 
saihadiel puon silin thoidamna bawl ding hi. 

33Ama in mun siengtho adingin thoidamna bawl ding a, kikhopna puonbuh le 
maitam adingin zong thoidamna bawlin, siempute ading le a kikhawm mihonte 
zosie adingin zong thoidamna bawl ding hi. 

34Tami khu kum khatin khatvei amau’ mawna vannuoi ziehin Israel mite adingin 
thoidamna bawl nadinga a kizang den ding ngaina kip ahi hi. TOPA’ thupiehsa 
bangin Moses in a bawl hi. 

Siempu Laibu 17 

Ganhingte Kigawna 

1 TOPA in Moses a hopi hi: 

2Aaron le a tapate le Israel mite zosie tungah tam bangin gen in: Tam 
pen TOPA ang thupiehsa ahi hi. 

3Israel innkuonte khatpo in bawngtang hile, tuuno hile, keel hile, giephuol 
sungah ahi a, giephuol pulamah ahi zongin a gaw a, 

4TOPA’ biehbuh mai-a TOPA kungah biehna khat ahi dingin kikhopna puonbuh 
lutna-ah tuate a peipi sih leh, ama in tua sisan a luongsah khielna a lukhuh ding 
hi; ama in si luongsah zo ahi ziehin a mite lah panin ama kihemkhie ding hi. 

5Tam pen Israel mite in gamlaha a pieh uh amau’ biehnate a peipi thei nading 
uh, kikhopna puonbuh lutna-a TOPA tung ahi, siempu pa tungah tuate a peipi thei 
nading ule thunuom biehna-in TOPA kungah biehpiehnate a tawi thei nading uh 
ahi hi. 

6Siempu pa in kikhopna puonbuh lutna, TOPA’ maitam tungah a si the-
in TOPA tunga a gimnamtui dingin a thau hal ding hi. 

7Tuaci’n amate in a mawpi uh, a bieh uh keel-dawite adingin kithoina a bawl 
nawn sih ding uhi. Tami khu amate dingin a khantan vua ngaina kip khat hi zing 
ding hi. 

8Amate kungah tam bangin na genbe ding hi: Israel innkuonte lah panin hile 
amate lahah a teng pemtate kung panin hile, meihal biehna ahi sihle biehpiehna 
a pie mi khatpo in 

9TOPA tunga pieh dingin kikhopna puonbuh lutna-a ang peipi sih leh, a mite lah 
panin tua pa kihemkhie ding hi. 

Si Neh ding Kikhaam 

10Israel innkuonte lah pan hile amate lahah a teng pemtate lah pan hile, mi khat 
in si khatpo a neh leh, tuami si a ne mipa tungah ka maigum ding a, mite lah 
panin ama ka hemkhie ding hi. 

11Azieh pen si sungah tahsa hinna a om hi; maitam tungah note dingin 
thoidamna bawl nadingin na tung vuah tua si kang pie zo hi; bang ding ahei cile 
si pen mi khat a hinna thei nadinga thoidamna bawlna ding ahi hi. 

12Tua ahi ziehin Israel mite tungah tam bangin ka gen zo hi: Note lahah koima in 
si ne lo ding a, note lahah a teng pemtate khatpo in zong tuami si ne lo ding hi. 

13Israel mi khatpo in hile, note lahah ang teng pemtate lahah khatpo in hile, a 
gamvana-ah a kine thei gamsa khat ahi sihle a kine thei vata khat a mat leh a si 
hlawhin leivui tawh vuatha ding hi. 

14Hinna a nei ganhing zosie adingin a si khu a hinna ahi hi; tua ziehin keima in 
Israel mite tungah ka gen zo hi: Ganhing khatpo’ si na ne sih ding uhi, bangzieh 
ahei cile ganhing zosie’ hinna pen a si ahi hi; tua si a ne poma kihemkhie ding hi. 

15A mawh si hile gamsate in a na ehmalsa ganhingte hile a ne mi poma, tuolsung 
mi hile pemtate hile a puonte sawpin tui sungah kisil ding a, nitah dongin a sieng 
lo hi ding hi; tua ciengin a sieng hi ding uhi. 

16Ahi vangin amate in a puon uh sawp loin ahi a, kisil loin ahi zongin a op uleh 
amau’ khielna a lukhuh ding uhi. 

Siempu Laibu 18 

Numei-pasal Luptonna 

1 TOPA in Moses hopi-in gen hi: 

2Israel mite kungah tam bangin gen in: Keima TOPA na Pasien uh ka hi hi. 

3Na tenna uh Egypt leitanga a teng mite’ gamtat bangin na gamta sih ding vua, 
kang peipi nading Canaan leitanga a teng mite’ gamtat bangin zong na gamta sih 
ding uhi. A thukhamte uzong na zui sih ding uhi. 

4Ka biehna ngaina kipte na tang ding vua, ka thukhamte na zui ding uhi: 
Keima TOPA na Pasien uh ka hi hi. 

5Ka thukhamte le ka biehna ngaina kipte na zui ding uhi; tua banga a zui pa khu 
a hing ding hi: Keima TOPA ka hi hi. 

6Note koima in luppi dingin na kinaipi uh tanaute khatpo na nai sih ding uhi: 
Keima TOPA ka hi hi. 

7Na nu na luppi ziehin na pa na mindaisah sih ding hi; ama na nu ahi ziehin na 
luppi sih ding hi. 

8Na pa zi’ na luppi sih ding hi; tua khu na pa’ mindai nading ahi hi. 

9Tuol sunga suoh ahi a, khuol gama suoh ahi zongin, na sanggamnu, na pa’ tanu, 
ahi sihle na nu’ tanute na luppi sih ding hi. 

10Na tapa’ tanu ahi sihle na tanu’ tanute na luppi sih ding hi, azieh pen amau’ 
maizumna pen nangma’ maizumna veve ahi hi. 

11Na pa pana a pieng, na pa’ zi tanu na luppi sih ding hi. Azieh pen ama na 
sanggam nu ahi bo hi. 

12Na pa’ sanggamnu na luppi sih ding hi; ama nu pen na pa’ si le sa ahi bo hi. 

13Na nu’ sanggamnu na luppi sih ding hi, azieh pen ama na nu’ cilesa ahi bo hi. 

14Na pa’ sanggampa na luppi sih ding hi; tua pen ama’ zi na nai sih ding hi, a ci 
nopna ahi hi; ama pen na innlah nu ahi hi. 

15Na monu na luppi sih ding hi: Ama na tapa’ zi ahi hi; ama na luppi sih ding hi. 

16Na sanggampa’ zi na luppi sih ding hi; tua khu na sanggampa’ mindaina ahi hi. 

17Numei khat le a tanu na luppi sih ding a, luppi dingin tua numei’ tapa’ tanu ahi 
sihle a tanu’ tanute na la sih ding hi.; amate nangma’ cilesa ahi bo vua, tua banga 
gamtatna pen gamtat sietna ahi hi. 

18A sanggamnu suon dingin na nuphal nu zi-in na la sih ding a, a sanggamnu hin 
lai pima-in ama na luppi sih ding hi. 

19Numei khat a nin pei-in a sien lo laitahin luppi dingin na neh sih ding hi. 

20Na sanggampa’ zi na luppi sih ding a, tua nu tawh na kibuasah sih ding hi. 

21A kithoi nadingun Molech tungah na suon na hlahte khatpo na pie sih ding a, 
Pasien’ min na daisah sih ding hi. Keima TOPA ka hi hi. 

22Numei khat tawh na lupton bangin pasal khat tawh na lumton sih ding hi; tua 
khu sil kidahhuoi ahi hi. 

23Ganhing khatpo tawh maw-in tua tawh na kibuasah sih ding a, numei khatpo 
in zong ganhing khatpo mawpi dingin ama’ pumpi a pie sih ding hi; tua khu 
piensuolna ahi hi. 

24Tam teng khatpo tawh noma le noma na kibuasah sih un, azieh pen na masang 
vua ka nawdawh minamte in tam bang gamtatna zosie tawh amau le amau a 
kibuasah uhi. 

25Tua bangin leitang a bua a suoh hi; tuale khielna ziehin tua leitang dan ka pie 
ding a, leitang in ama tunga a teng mite a luokhie hi. 

26Hinanle na lah vua a teng tuolsung mi hile pemtate hile ka thukhamte le ka 
biehna ngaina kipte na zui ding uhi, 

27(azieh pen na masang vua a om tuolsung mite in a kidahhuoi tam nate zosie a 
sem vua, tuaci’n leitang a bua ahi ta hi); 

28tua bang ahi sihle ama na buasah ziehun na masang vua minamte a luohkhiet 
bangin leitang in note ang luokhie ding hi. 

29Azieh pen tam kidahhuoi nate a sem poma a mite lah panin kinotmang ding hi. 

30Tuaci’n na mai vua kizang tam a kidahhuoi khatpo na sepkhah lo nading ule 
tuate tawh na kibuasah lo nadingun kang thuhil zui un: Keima TOPA na Pasien 
uh ka hi hi,” a ci hi. 

Siempu Laibu 19 

Siengtho Gamtatna ding Ngainate 

1 TOPA in Moses hopi-in tam bangin ci hi: 

2Israel mihonte zosie tam bangin hopi in: Note na siengtho ding uhi, azieh pen 
keima TOPA na Pasien uh ka siengtho hi. 

3Note khat ciet in na nu le na pa zatahin ka Sabbath-te na tang ding uhi. 
Keima TOPA na Pasien uh ka hi hi. 

4Milimte lamah kihei sih unlen, noma dingin a kisungtawm pasien-te bawl sih 
un: Keima TOPA na Pasien uh ka hi hi. 

5 TOPA tungah thunuom biehna na pieh ciengun, note tangin tuate a kisan thei 
nadingin tam bang danin pie un. 

6Na pieh ni ma uh ahi sihle a zing ciengin kine ding hi; a ni thum ni donga a kine 
lo a val poma mei tawh kihal ding hi. 

7A ni thum ni-in a kineh lai leh tua pen a kidahhuoi ahi hi; tua pen kisang lo ding 
hi. 

8Tua a ne mi zosie in mawna dan thuoh ding uhi. Azieh pen amate in TOPA tunga 
sil siengtho pen a niehsah zo ahi ta vua, tua bang mi poma a mite sung panin 
kihemkhie ding hi. 

9Na leitang tung panun an na lah ciengun na lo gei dongun na la sih ding vua, na 
ansangh uzong na khawm sih ding uhi. 

10Na lengga lo vuah lenggate na lo sieng sih ding vua, tuola a kie lenggate zong 
na tung sih ding uhi; mizawngte le pemtate adingin tuate na nuasiepieh ding uhi: 
Keima TOPA na Pasien uh ka hi hi. 

11Na guta sih ding uhi; a man loin zong na gamta sih ding vua, khatlekhat na kisol 
sih ding uhi. 

12A man loin ka min tawh na kiciem sih ding vua, na Pasien uh’ min na daisah sih 
ding uhi: Keima TOPA ka hi hi. 

13Na vengte na sol sih ding uhi; na guta sih ding uhi; noma dingin zingmawng 
cieng dongin nasem khat’ thaman na kem sih ding uhi. 

14Bilbingte hamsiet loin mittawte mai-ah a suikhah ding nate na koi sih ding uhi; 
na Pasien na zatah ding uhi: Keima TOPA ka hi hi. 

15A dih lo thukhenna na nei sih ding uhi; mizawngte deisah tuom loin miliente 
na mai-et tuom sih ding uhi: thuman tawh na vengte thu na khen ding uhi. 

16Na mite lah vuah mi gensiete bangin suhva tova sih unlen, na vengte’ 
sisan tawh phattuom na sui sih ding uhi: Keima TOPA ka hi hi. 

17Na lungtang sung vuah na tanaute khatpo na muda sih ding uhi; na vengte thu 
na hil ding uhi, tua hi sihle ama’ khielna na puo ding uhi. 

18Na mite uh khatpo tungah phu la loin na kilungsimpuoh sih ding vua, noma na 
ki-it bangun na vengte na it ding uhi: Keima TOPA ka hi hi. 

19Ka thukhamte na zui ding uhi. Namdangte tawh na gante uh ta na neisah sih 
ding uhi; na lo vuah khaici nam ni na vaw sih ding uhi; khau nam ni tawh a kigan 
puon zong na sil sih ding uhi. 

20Pasal khat in midang khat tawh kikhamsa hi napi a kitan nai lo ahi sihle 
suotahna kipie nai lo sila nu khat a luppi leh thukanna kinei ding hi. Tua nu 
suohta nai lo ahi ziehin amate kithat lo ding hi; 

21hizongle tua pa in amama adingin khielna zieha biehna dingin tuutang khat, 
kikhopna puonbuh lutna TOPA kungah peipi ding hi. 

22Siempu pa in ama’ bawlsa mawna dingin khielna biehna tuutang 
tawh TOPA mai-ah ama adingin thoidamna bawlpieh ding hi; tuale a bawlsa a 
mawna kimaisah ding hi. 

23Khum gamah lutin neh dingin singkung namcin na suon ciengun tua singgate 
a kikham bangin na ngaisun ding uhi; note dingin tua singgate kum thum sung 
kikham ding a, kine lo ding hi. 

24A kum lina ciengin a ga zosie lungdamna biehna-in TOPA tungah kituomkoi 
ding hi. 

25Ahi vangin a kum ngana ciengin note dinga tuate ang ga semsem nadingin a 
gate na ne thei ding uhi: Keima TOPA na Pasien uh ka hi hi. 

26Na khatpopo a si tawh na neton sih ding uhi. Mailam thugen kholna ahi sihle 
aisanna na nei sih ding uhi. 

27Na lu kimvelin na sam uh heusieng loin na khamul mongte uzong na tan sih 
ding uhi. 

28Misite adingin na citung uh liemsah loin na ci tung vuah ciemtena khatpo na 
sun sih ding uhi: Keima TOPA ka hi hi. 

29Gam sung pahtatna suohin gamtat sietnate tawh a kidim lo nadingin pahtatna 
tawh na tanute na daisah sih ding uhi. 

30Ka Sabbath-te na tang ding vua, ka mun siengtho na zatah ding uhi: 
Keima TOPA ka hi hi. 

31Dawilawm neite le bumtawite lamah kihei sih un; amate tawh a kibuasah 
dingin amate sui sih un: Keima TOPA na Pasien uh ka hi hi. 

32Khanghamte mai-ah dingin putehte’ maitang na zatah ding uhi; na Pasien uh 
na zatah ding uhi: Keima TOPA ka hi hi. 

33Na gam sung vuah pemta khat tawh na tenton ciengun tua pemta pa na gawt 
sih ding uhi. 

34Na tentonpi uh pemta khat pen note dingin tuolsung mi hi ding hi; noma 
bangin pemtate na it ding uhi, azieh pen no zong Egypt gamah pemta na hi ngai 
uh: Keima TOPA na Pasien uh ka hi hi. 

35A sau tena, a gih tena, ahi sihle a nem tenate-ah a man lo zangin mi na sol sih 
ding uhi. 

36Tawikhaina a man, tawisuong a man, ephah a man, hin a mante na nei ding 
uhi: Egypt gam pana note ang peipi keima TOPA na Pasien uh ka hi hi. 

37Ka thukham zosie le ka biehna ngaina kipte zosie zui-in tuate na tang ding uhi: 
Keima TOPA ka hi hi. 

Siempu Laibu 20 

Siengthona Palsat Zieha Thuoh ding Daante 

1 TOPA in Moses hopi-in tam bangin ci hi: 

2Israel mite kungah tam bangin genbe lai in: Israel mite khatpo hile Israel gam 
sunga a teng pemtate hile, Molech tunga a tate khatpo a pie mipa kithat ding hi; 
gam sung mite in suong tawh seplia ding uhi. 

3Ama in Molech tungah a tate pie a, ka mun siengtho buasahin ka min siengtho 
a daisah ziehin, kei mama in amate ka maisiet ding a, mite lah panin amate ka 
hemkhie ding hi. 

4Molech tungah a tate a pieh ciengun gamsung mite in amate a mu lo kipangin 
tua pa a tha sih uleh, 

5kei mama in amate le a innkuonpite ka maisiet ding a, Molech tunga a pahtatna 
vuah amate a zui mi zosie a mite lah panun ka hemkhie ding hi. 

6Dawilawm neite le bumtawite lamah mi khatpo kihei-in tuate thu a dawh leh, 
keima in tua pa ka maisiet ding a, mite lah panin ama ka hemkhie ding hi. 

7Tua ahi ziehin no le no ki-ap unlen siengtho un. Azieh pen keima TOPA na Pasien 
uh ka hi hi. 

8Ka thukhamte zui unlen tuate tang un; Keima TOPA ka hi hi; keima in note kang 
siengthosah hi. 

9A pa ahi sihle a nu a samsie poma kithat ding hi; a pa ahi sihle a nu a samsiet zo 
tah ziehun amate tungah amau’ sisan tu ding hi. 

10Pasal khat in a vengpa’ zi tawh ang a kikawm leh, angkawm nu le awngkawm 
pa a ni gelin kithat ding hi. 

11A pa’ zi tawh a lumton mipa in a pa’ min daisah ahi hi; a ni gel in kithat ding hi; 
ama gel’ sisan luonna khu ama gel tung ma-ah tu hi. 

12A monu tawh pasal khat a lupton leh a nipi-in ama gel kithat ding hi; ama gel a 
piensuol ahi vua, ama gel’ sisan luonna ama gel tung ma-ah tu hi. 

13Pasal khat in numei a luppi ma bangin pasal khat a luppi leh a ni gelin a 
kidahhuoi khat bawl ahi uhi; ama gel kithat ding hi; ama gel’ sisan luonna pen 
ama gel ma tungah tu ding hi. 

14Pasal khat in a zi dingin numei khat a lah a, a nu tawh zong a lahton leh tua khu 
gamtatsietna ahi hi; na lah vuah gamtatsietna a ven thei nadingin tua pa le ama 
gel mei tawh kihaltum ding hi. 

15Pasal khat in ganhing khat a luppi leh ama kithat ding hi; a ganhing zong na 
that ding uhi. 

16Numei khat in ganhing khatpo nehin tua ganhing a luppi leh tua numei le 
ganhing na that ding uhi; amate kithat ding a, a sisan uh pen amau’ tung ma-ah 
tu ding hi. 

17Pasal khat in ama’ sanggamnu, ahi sihle a pa’ tanu, ahi sihle a nu’ tanu la-in tua 
nu a luppi a, tua nu in zong tua pa a luppi leh tua khu muolphona ahi a, a mite’ 
muna pan amate kihemkhie ding hi; ama in a sanggamnu a luppi zo tah leh ama 
in dan a thuoh ding hi. 

18Pasal khat, nin nei numei khat tawh lumtonin tua nu a mawpi leh tua pa in tua 
nu’ si luonna a dawhsah a suoh a, tua nu in zong tua pa’ si luonna a dawhsah ma 
ahi hi; a mite sung panun a nipi-in ama gel kihemkhie ding hi. 

19Na nu’ sanggamnu ahi sihle na pa’ sanggamnu na luppi sih ding uhi; tua khu 
ama’ tanaute tawh mawna ahi ziehin a amau’ mawna amate ma in khu ding uhi. 

20Pasal khat in a pa’ sanggampa’ zi tawh a lupton leh ama in a pa’ sanggampa a 
mindaisah ahi hi; ama gel in mawna dan a thuoh ding uhi; hlah le suon nei loin a 
si ding uhi. 

21Pasal khat in a sanggampa’ zi a lah leh tua pen siengtho lona ahi hi; a 
sanggampa a mindaisah ahi hi; ama gel in suon le hlah a nei sih ding uhi. 

22Kang peipi nading gam in ang luohkhiet lo nadingin ka thukham zosie le ka 
biehna ngaina kipte zosie zui-in na tang ding uhi. 

23Na masang vua ka delmang ding minamte’ ngainate na zui sih ding uhi. 
Bangzieh ahei cile amate in tam na zosie a bawl ziehun amate ka kidah hi. 

24Ahi vangin na kung vuah kang gen zo hi: A leitang uh na luo ding vua, keima in 
noma’ nei dingun bawngnawi le khuoizu luonna leitang kang pie ding hi. 
Keima TOPA na Pasien uh ka hi hi; mite lah panin note kang khenkhie zo hi. 

25Tua ahi ziehin ganhing a siengte, ganhing a sieng lote, le va a sieng le a sieng 
lote na khen ding uhi; note in in nieh hi, ci-in na se ding vua ka koisa ganhing hile 
va hile leitunga a vah ganhing khatpo tawh hile a kidahhuoi-in na om sih ding 
uhi. 

26Keima adingin na siengtho uhi; bangzieh ahei cile TOPA ahi keima ka siengtho 
a, keima-a’ na hi thei nadingun mite lah panin kang tuomkoi zo hi. 

27Numei ahi a, pasal ahi zongin dawilawm nei mi ahi sihle bumtawi mi poma 
kithat ding hi; suong tawh amate kiseplia ding a, amau’ sisan pen amate tung 
ma-ah tu hi. 

Siempu Laibu 21 

Siempute’ Sienthona 

1 TOPA in Moses hopi-in tam bangin a gen hi: Aaron’ tapa siempute hopi inlen 
tam bangin gen in: A unau sanggamte lahah a koima in misi khat po, 

2a kinaipi pente ahi, a nu, a pa, a tapa, a tanu, a sanggampa-te hang ci simlo ama 
le ama kibuasah lo ding hi; 

3tua ma bangin a sanggam nungah nu hangin ama kibuasah thei ding hi, azieh 
pen tua nu in pasal a nei lo ziehin ama tawh kinai ahi hi. 

4Ahi vangin a mite lahah mi khat’ pasal khat bangin ama le ama kibuasah loin 
kimindaisah lo ding hi. 

5A lutung vuah a behkieu mun a bawl sih ding vua, a khamul mong uzong tantom 
loin a ci tung vuah liemma themkhat zong a bawl sih ding uhi. 

6A Pasien tung vuah a siengtho ding vua, a Pasien uh’ min a daisah sih ding uhi; 
azieh pen amate in a Pasien’ uh an ahi mei tawh TOPA’ biehna a pie uhi; tua ahi 
ziehin amate a siengtho ding uhi. 

7Amate in numei pahtat ahi sihle numei a buasate a kinunpi thei sih ding uhi; a 
pasal in a khulsa numei zong a kinunpi sih ding uhi. Azieh pen amau’ Pasien 
adingin siempute a siengtho uhi, 

8tuale amate in na Pasien uh’ an a pieh ziehun amate a siengtho-in na ngaisun 
ding uhi; Note ang siengsah pa, TOPA ahi keima ka sientho ziehin note dingin 
amate siengtho ding uhi. 

9Siempu khatpo’ tanu in a pahtatna tawh ama le ama a kidaisah leh a pa daisah 
ahi hi; ama nu mei tawh kihaltum ding hi. 

10A guolte lah panin a kitawisang, a lu tunga sathau siengtho kibuoh, le a puonte 
sil dinga a ki-apsa siempu pa in a sam paw loin koi lo ding a, a puonsilte zong 
ehsah lo ding hi. 

11Mi siluong opna munah ama pei lo ding hi; a nu ahi sihle a pa luong nangawn 
tawh ama le ama kibuasah lo ding hi. 

12Mun siengtho pulamah pusuoh loin a Pasien’ mun siengtho zong daisah lo ding 
hi; azieh pen ama tungah Pasien-a’ ahi suhdetna sathau a om hi. Keima TOPA ka 
hi hi. 

13Ama pen ngahnu siengtho numei beh tawh kinung ding hi. 

14Ama in meigong, ahi sihle a kikhulsa numei, ahi sihle a buasa numei, le a pahtat 
numei, tam teng tawh kinung lo ding hi. A tanaute lah panin ngahnu siengtho 
khat tawh kinung ding hi. 

15Tua khu ama in a tanaute lahah ama’ suonlehlahte a daisah lo nading ahi hi; 
azieh pen ama a siengsah pa keima TOPA ka hi hi. 

16 TOPA in Moses hopi-in tam bangin a gen hi: 

17Aaron hopi inlen tam bangin gen in: A khang khanga na suonlehlahte lahah 
poina a nei mi koima in an pie dingin a Pasien neh thei lo ding hi. 

18Azieh pen poina a nei mittaw ahi sihle khelbai, ahi sihle maihem ahi sihle khut 
le keng a behsau, 

19khut tawng keng tawng, 

20ahi sihle ngumbaw, ahi sihle mitun cing lo, ahi sihle mit hem, ahi sihle cithah 
vei, ahi sihle hima nei, ahi sihle a cilkeh poma in ei neh thei lo ding hi. 

21Aaron siempu pa’ suonlehlahte sung panin TOPA’ meihal biehna pie dingin a 
nai-ah koima pei lo ding hi; tua pa pen poina nei ahi ziehin a Pasien’ an pie dingin 
a nai-ah pei lo ding hi. 

22Ama in a Pasien’ anlum, a siengtho pente le a siengtho nate ne thei ding hi. 

23Ahi vangin ama in poina a nei ziehin ka mun siengthote a daisah lo nadingin 
dalna puon ahi sihle maitam lamah pei thei lo ding hi, bang ding ahei cile 
keima TOPA ka hi hi; keima in amate ka siengsah hi. 

24Tua bangin Moses in Aaron le a tapate le Israel mi zosie kungah a gen hi. 

Siempu Laibu 22 

A Siengtho Biehnate Zahna 

1 TOPA in Moses hopi-in tam bangin a gen hi: 

2Aaron le a tapate in ka min siengtho a daisah lo nadingun Israel mite in keima 
tunga ang pieh a siengtho silpiehte a zatah siem nadingun hil in; keima TOPA ka 
hi hi. 

3Amate kungah tam bangin gen in: Na khang tawntungun na suonlehlahte uh mi 
khatpo in a sien lo laitahin, TOPA tunga Israel mite pieh ahi silpieh siengtho nate 
a nai leh ka opna panin keima in tua pa ka hemkhie ding hi: Keima TOPA ka hi hi. 

4Aaron’ suonlehlahte lah panin phah natna vei ahi sihle a neitah tuiluong khatpo 
in ama a sientho masangsie tua a siengtho nate ne thei lo ding hi. Misi a tham 
zieha a sieng lo poma, a bawtui luon zieha a sieng lo poma, 

5ama a bua thei nadinga a bawhva ganhing khat a tham poma, ama’ sien lona 
pen bang bang hi tale, 

6tua bang na khatpo a tham pa pen nitah dongin a sieng lo hi ding a, tui sungah 
a kipumsil sih leh ama in tua a siengtho nate a ne sih ding hi. 

7Ni a tum ciengin ama a sieng hi ding hi; tua zaw ciengin ama in a siengtho nate 
ne thei ding hi. Bangzieh ahei cile ama’ an tuate ahi hi. 

8Ama in sapul sa ahi sihle gamsate’ pelup sa ne lo ding a, tua tawh ama a sieng 
lo a kisuohsah sih ding hi: Keima TOPA ka hi hi. 

9Amate in khielna bawlin mun siengtho a buasah ziehun tua sungah a si lo 
nadingun ka thuhilte a zui ding uhi. Amate a siengsah pa khu keima TOPA ka hi 
hi. 

10A pulam mi in silpieh siengthote ne thei lo ding hi. Siempu pa’ inna om pemtate 
in hile, a kiguoi tengtate in hile tua silpieh siengthote a ne thei sih ding uh;. 

11ahi vangin siempu khat in a sum tawh mi khatpo a lei leh tua pa in tuate ne thei 
ding a, a inn sunga a suoh mite in ama’ an a ne thei ding uhi. 

12Siempupa’ tanu khat in a pulam mi khat a kinunpi leh tua nu in silpieh 
siengthote ne thei lo ding hi; 

13ahi vangin siempupa’ tanu pen suonlehlah nei loin meigong ahi sihle a kikhul 
ahi a, a ngahnut lai ma bangin phungkia-in a pa’ inn a zotkia leh tua nu in a pa’ 
an ne thei ding hi. A pulam mi in tua an ne thei lo ding hi. 

14Mi khat in tupna nei loin silpieh siengtho a neh khah leh ama in a na manza’ 
senga lahah sekhat belapin, siempu pa tungah silpieh siengtho pie ding hi. 

15TOPA tunga a pieh uh Israel mite’ silpieh siengthote koima in buasah lo ding a, 

16tua a siengtho silpiehte nehna ziehin amate in khielna zieha biehna pieh ding 
kisam za dongin tua khielna a puosah sih ding hi: Azieh pen keima TOPA ka hi hi; 
keima in amate ka siengsah hi. 

Santhei Biehnate 

17 TOPA in Moses hopi-in tam bangin a gen hi: 

18Aaron le a tapate le Israel mi zosie hopi inlen a kung vuah tam bangin gen in: 
Israel innkuonte lahah hile, Israel gam sunga a teng pemtate lahah hile, mi 
khatpo in TOPA tungah kiciemna ahi sihle nop thu-a biehna ahi meihal biehna a 
pieh ciengin, 

19tuate ang kisanpieh thei nadingin bawngtang hile tuu hile keel hile genbaang 
lo apa khat na pie ding uhi. 

20Genbaang khatpo na pie sih ding uhi. Azieh pen note dingin tuate kisang lo 
ding hi. 

21Mi khatpo in a kiciemna khat ahi sihle nop thu-a a biehna khat a tangtun thei 
nadingin bawnghon pan hile, tuu le keel hon pan hile TOPA tungah thunuoma 
biehpiehna khat a pieh ciengin a kisan thei nadingin a ganhing pen a bukim hi 
ding hi; paubaanna om lo ding hi. 

22TOPA tungah ganhing a mittaw, ahi sihle a liem, ahi sihle a gutawng, ahi sihle 
hima nai nei, ahi sihle cithah vei ahi sihle hima pawn neite na pie sih ding vua, 
ahi sihle meihal biehna dingin maitam tungah tuate khatpo na koi sih ding uhi. 

23Nopthu-a biehna dingin bawngtang khat ahi sihle a keng tuomsau ahi sihle a 
keng tuomtom tuu khat na pie thei ding uhi; ahi vangin kiciemna dingin tuate 
kisang lo ding hi. 

24TOPA tungah a ciltang liemsa ahi sihle a ciltang kitawkehsa ahi sihle a ki-
atkhesa, ahi sihle a kiladawhsa ganhing khatpo na pie sih ding vua, na gam sung 
vuah tua bangin na bawl sih ding uhi. 

25TOPA na Pasien uh tunga an tawh silpieh dingin gamdang mi khatpo kung pana 
kinga ganhingte na sang sih ding uh;. azieh pen amate genbaangin melsie uh ahi 
ziehin note dingin tuate kisang lo ding hi. 

26 TOPA in Moses hopi-in tam bangin ci hi: 

27Bawng khat ahi sihle tuu khat ahi sihle keel khat a suo ciengin a nu tawh ni 
sagi sung omton ding a, a ni giet ni panin tua ganno pen TOPA kungah mei tawh 
a kihal biehna dingin kisang thei ding hi. 

28Ahi vangin bawnghon lah panin hile, tuu le keelhon lah panin hile, api pen a 
tasen tawh ni khat thu-in na goton sih ding uhi. 

29Lungdamkona silpieh ahi biehpiehna na lui ciengun, note tanga ang kisan thei 
nadingin TOPA tungah tua biehpiehna na pie ding uhi. 

30Khumi ni ma-in tuate kine ding hi; zingmawng dongin khat beh na hen si ding 
uhi: Keima TOPA ka hi hi. 

31Tua ahi ciengin ka thupiehte zui-in na tang ding uhi: Keima TOPA ka hi hi. 

32Israel mite lahah ei kisiensah thei nadingin ka min siengtho na daisah sih ding 
uhi: Keima TOPA ka hi hi; keima in note ka siengsah hi, 

33na Pasien uh ahi dingin Egypt gam panin ang peipi pa keima ka hi hi: 
Keima TOPA ka hi hi. 

Siempu Laibu 23 

A Kise Pawite 

(Gam 28:16–29:40) 

1 TOPA in Moses hopi-in tam bangin a gen hi: 

2Israel mite hopi inlen tam bangin gen in: A siengtho biehpieh kikhopnate ahi hi, 
ci-in na tangtawh ding uh a kisesa TOPA’ pawite tam teng ahi hi. 

Sabbath, Peisan Pawi, le Tol Saw lo Anlum 

3Ni guh sungin nasep kizo ding hi; hizongle a ni sagi ni pen a bukim tawlngahna 
Sabbath, a siengtho biehpieh kikhopna ahi hi; note in na na sem sih ding uhi: tua 
khu na tenna zosie vuah TOPA dinga Sabbath ahi hi. 

4Tam teng pen a kise TOPA’ pawite, amate dingin a kise huna na bawlpieh ding 
uh a siengtho biehpieh kikhopnate ahi hi. 

5A hla masa, tua hla a ni sawm le ni li ni a nitah lamin TOPA tungah peisan pawi 
biehna om ding a, 

6tua hla a ni sawm le ni nga ni pen TOPA tungah tol saw lo anlum pawi ahi hi; ni 
sagi sung tol saw lo anlum na ne ding uhi. 

7A ni masa ni-in a siengtho biehpieh kikhop khat na nei ding vua, leitung nate na 
sem sih ding uhi. 

8Azieh pen note in TOPA tungah ni sagi sung meihal biehna na pie ding uhi; a ni 
sagi ni-in siengtho biehpieh kikhop khat om ding hi: note in leitung nate na sem 
sih ding uhi. 

Gamasate tawh Biehna 

9 TOPA in Moses hopi hi: 

10Israel mite hopi inlen tam bangin gen in: Keima in na tung vua kang pieh ding 
gamah lutin bu na at ciengun siempu pa kungah na buphai at masa pen uh na 
tawi ding uhi. 

11San thei-a na op nadingun TOPA mai-ah ama in tua buphai vei ding a, sabbath 
zaw a zing ciengin siempu pa in tua buphai a vei ding hi. 

12Buphai na vei ni-un TOPA tungah meihal biehna dingin tuuno apa khat TOPA na 
pie ding uhi. 

13Tua tawh kipiehtha ding an tawh biehna dingin sathau kisawsa annel ephah 
khat’ sesawm-suo-seni hi ding hi; tua khu TOPA kipie a gimnamtui ding meihal 
biehna ahi hi; tua tawh a kipiehtha ding dawn thei biehna dingin lenggazu hin 
khat’ seli-suo- sekhat hi ding hi. 

14Na Pasien uh’ biehna na tawi masang uh, tua ni masangin anlum ahi sihle a ki-
em an ahi sihle ansielte na ne sih ding uhi: Tua khu na tenna mun vannuoi vuah 
na khang tawntung vua na zui ding uh ngaina khat hi ding hi. 

Nipi Pawite 

15Sabbath ni zaw ciengin a kivei biehna dingin buphai na tawi ni vua kipanin nipi 
sagi na simto ding uhi; tuate pen a bih hi ding hi. 

16Sabbath sagina zaw a zing cieng dong ni sawmnga dong na simto ding uhi; tua 
ciengin TOPA kungah an tha tawh biehna na pie ding uhi. 

17A kivei biehna dingin na tenna uh panin TOPA tungah ephah khat’ sesawm-suo-
seni tuoh tawh a kibawl anlum ni na tawi ding uhi; tuate pen annel tawh a 
kibawl, tol tawh ki-em, TOPA tungah anpal-a kipie dingte ahi hi. 

18Anlum tawh kum khat a pha, a paubaang lo tuuno sagi, bawngno khat, le 
tuutang ni na pie ding uhi. Tuate, an tawh biehna le dawn thei biehnate 
tawh TOPA tunga kipiehtha meihal biehna hi ding hi; tuate pen TOPA a 
lungkimsah a gimnamtui mei tawh kihal biehna ahi hi. 

19Mawna zieha biehna dingin keel apa khat, le thunuom biehna dingin kum khat 
a pha tuuno apa ni na pie ding uhi. 

20Siempu pa in TOPA mai-ah tuate a kivei biehna-in anpal anlum le tuuno ni tawh 
veiton ding hi; siempu pa adingin tuate TOPA mai-ah a sieng hi ding hi. 

21Khum ni ma-in note in tang na tawh ding uhi; note in a siengtho biehpieh 
kikhop khat na nei ding uhi; note in leitung nasepte na khawl ding uh. Tam pen 
na tenna uh mun vannuoi-ah na khang tawntung vua na zui zing ding uh 
thukham ahi hi. 

22Na leitang pan vua an na lah ciengun na lo gei dong uh la loin, na ansanghte 
uzong na khawm sih ding uhi; tuate pen mizawngte le pemtate na nuasiepieh 
ding uhi: Keima TOPA na Pasien uh ka hi hi. 

Pengkul Pawite 

23 TOPA in Moses hopi-in tam bangin a gen hi: 

24Israel mite kungah tam bangin gen in: A hla sagi veina, tuami hla masa ni-in a 
bukim tawlngahna ni khat, pengkul awte tawh phawna a kibawl a siengtho 
biehpieh kikhop khat na nei ding uhi. 

25Note in leitung nasepte na sem sih ding uhi; mei tawh TOPA’ meihal biehna na 
peipi ding uhi. 

Thoidamna Ni 

26 TOPA in Moses hopi-in tam bangin a gen hi: 

27Tu-in tam a hla sagina a ni sawm ni khu thoidamna ni ahi hi; note adingin a 
siengtho biehpieh kikhop khat hi ding hi: Noma le noma na kideh ding vua, 
tuaci’n TOPA tungah meihal biehna na pie ding uhi; 

28tuami ni bup sung tungtawnin na na sem sih ding uhi; bang ding ahei cile tuami 
khu TOPA na Pasien mai vuah note tanga thoidamna bawl nadingin thoidamna 
bawl ni ahi hi. 

29Bangzieh ahei cile tua nibup sung tungtawnin ama le ama kidehna a bawl lo 
poma a mite lah panin kihemkhie ding hi. 

30Tuami nibup sung tungtawnin tua banga nasem poma a mite lah panin ka susie 
ding hi. 

31Note in na na sem sih ding uhi: Tuami ni pen na khang tungtawn vua na tenna 
uh mun zosie-ah zui ding thupieh khat hi zing ding hi. 

32Tuami ni pen note dingin a bukim tawlngahna Sabbath ni khat hi ding a, noma 
le noma na na kideh ding uhi; tua hla a ni kuo nitah panin a nitah kia dong na 
Sabbath uh na tang ding uhi. 

Buh Pawite 

33 TOPA in Moses hopi-in tam bangin a gen hi: 

34Israel mite hopi inlen tam bangin gen in: Tami hla a sagina ni sawm le nga ni 
panin ni sagi sung, TOPA adingin buh pawite om ding hi. 

35A ni masa ni pen a siengtho biehpieh kikhop hi ding hi; note in leitung nasepte 
na sem sih ding uhi. 

36Ni sagi sung note in mei tawh kihal TOPA’ biehna na lui ding uhi; a ni giet ni-in 
a siengtho biehpieh kikhop khat nei-in TOPA’ meihal biehna na lui ding uhi; tua 
khu a thupi kikhopna khat ahi hi; note in leitung nasepte na sem sih ding uhi. 

37Tam teng pen a kisesa TOPA’ pawite ahi a, a siengtho biehpieh kikhopna hunin 
tuate na zang ding vua, TOPA tungah mei tawh kihal biehnate- meihal biehna, an 
tawh biehna, thoidamnate le dawn thei biehnate amau’ ni cietin na pie ding uhi. 

38Tam teng pen TOPA’ Sabbath-te, na letsongte uh, na kiciemna zieh vua na 
biehnate zosie ule kiphalna tawh na biehnate zosie ban vuah na pieh dingte uh 
ahi hi. 

39Tu-in leitanga a piengte na kaikhop zaw uh, a hla sagina ni sawm le ni nga 
panin ni sagi sung TOPA’ pawi na bawl ding uhi. A ni masa ni pen a bukim 
tawlngahna ni khat hi a, a ni giet ni zong a bukim tawlngahna ma hi ding hi. 

40A ni masa ni-in a etlawm sing gate, lutu bate, a na pha singbate le luidunga a 
po gielhehte na la ding uhi; tuale TOPA na Pasien uh mai-ah ni sagi sung na 
guolnuom ding uhi. 

41Tua pen kum simin ni sagi sung TOPA’ pawi-in na mang ding uhi; tua khu na 
khang tungtawn vua a kip den ding thukham hi ding a, tua pen a hla sagina 
sungin na bawl ding uhi. 

42Buh sungah ni sagi sung na teng ding uhi; Israel gam sunga tuolsung mi zosie 
buh sungah teng ding uhi, 

43tuaci’n Egypt gam panin amate ka peipi lai-in buh sunga Israel mite ka 
tensahna thute na suonlehlahte un a thei ding uhi: Keima TOPA na Pasien uh ka 
hi hi. 

44Tua bangin Moses in Israel mite tungah TOPA’ pawi a kisate a phuongzah hi. 

Siempu Laibu 24 

Meivah 

(Pei 27:20-21) 

1 TOPA in Moses hopi-in tam bangin a gen hi: 

2Meivah a kuon den thei nadingin olive ga kigawivui sathau siengtho na kungah 
ang tawi nadingun Israel mite thupie in. 

3Kikhopna buh sung, thuciemna dalna diel pulamah nitah panin zingmawng 
dongin TOPA mai-ah tua meivah a kuong den dingin Aaron in koi ding hi; tua khu 
na khang tungtawn vua na zui ding uh thukham hi den ding hi. 

4Ama in kham citah tawh kibawl meivah tunna khuom tung TOPA mai-ah 
meivahte koi den ding hi. 

Biehbuh Ading Anlum 

5Annel la-in tua panin moh sawm le ni na em ding a, moh khat ciengin annel 
ephah khat’ sesawm-suo- seni ta hi ding hi. 

6Tuate kham citah sabuoi tungah zawn ni-in na koi ding a, zawn khatah guh ta 
om ding hi. 

7Annlum tawh melcina biehna dingin TOPA tungah mei tawh kihal biehna a 
kipieh thei nadingin zawn khat cietah gimnamtui siengtho na koi ding hi. 

8Sabbath ni sielin Aaron in kumtawn thuciemna-in Israel mite tangin tuate a 
ngaina bangin TOPA mai-ah koi den ding hi. 

9Tuate pen Aaron le a tapate nga ding satanh ahi a, amate in mun siengtho 
khatah ne ding uhi. Azieh pen tuate TOPA tunga meihal silpieh lah panin ama’ 
nga den ding a satanh siengtho pen ahi hi. 

Pasien Gensietna le Daanpiehna 

10Israel mite lah panin a nu Israel-te, a pa Egypt-te ahi mi khat peikhie hi; 
giephuol sungah Israel numei’ tapa le Israel mi khat kihau uhi. 

11Israel numei’ tapa in tua gensie-in a samsie hi. Amate in Moses kungah tua pa 
a peipi uhi. Ama’ nu min pen Shelomith ahi a, Dan minam, Debri’ tanu ahi hi. 

12Amate tungah TOPA’ khensatna a kitel masangin tua mipa a khumcip uhi. 

13 TOPA in Moses kungah tam bangin a gen hi: 

14Tua Pasien’ min gensie pa giephuol pulamah peipi in. Tuale a za tapo in ama’ 
lu tungah khut ngamin mihon zosie in ama suong tawh sepsah in. 

15Israel mite hopi inlen tam bangin gen in: Pasien a samsie poma in ama’ mawna 
khu ding hi. 

16TOPA’ min a gensie mipa kithat ding a, mihon buppi in suong tawh tua a gensie 
pa sep ding uhi. Pemtate hile tuolsung mite hile tua Min Siengtho a gensiet 
ciengun amate kithat ding hi. 

17Mihing khat a that poma kithat ding hi. 

18Ganhing khat a that poma in tua tangin ditkiana bawl ding a, hinna khat tangin 
hinna khat hi ding hi. 

19Midang khat a poisah mi poma ama bawl bangin ama tungah kithuhkia ding 
hi: 

20Gu pen gu ma tawh, mit pen mit ma tawh, ha pen ha ma tawh kithuh ding hi. 
Ama in mi khat a liemsah bang ma-in ama kiliemsah ding hi. 

21Ganhing khat a that pa in tua ganhing’ manh lo ding hi; ahi vangin mi that pa 
kithat ding hi. 

22Note in pemtate ading le tuolsung mite adingin a kibang thukham na nei ding 
uhi: Bangzieh ahei cile keima TOPA na Pasien uh ka hi hi. 

23Tam bangin Moses in Israel mite hopi hi; tuale amate in giephuol pulamah mi 
samsie pa peipi-in suong tawh a seplia uhi. TOPA in Moses a thupieh bangin 
Israel mite a gamta uhi. 

Siempu Laibu 25 

Sabbath Kum 

(Thkna 15:1-11) 

1 TOPA in Sinai Muol tungah Moses hopi-in tam bangin gen hi: 

2Israel mite hopi inlen a kung vuah tam bangin gen in: Note kang pieh ding 
leitangah na tun ciengun tua leitang in TOPA adingin sabbath tang ding hi. 

3Kum guh sung lo na pawi ding vua, kum guh sung na lengguite uh heuhin a ga 
na khawm ding uh;. 

4ahi vangin a kum sagina sungin leitang ading a bukim tawlngahna sabbath khat 
om ding a, TOPA ading sabbath hi ding hi. Na lo uh na pawi sih ding vua, na 
lenggui uzong na heuh sih ding uhi. 

5Anlah nua-a ali pote na at sih ding vua, a kiheuh lo na lengguite na khawm sih 
ding uhi: Tua khu leitang adingin a bukim tawlngahna kum hi ding hi. 

6Tua sabbath kum sunga leitang pana a piengte- note, na sila numeite le pasalte, 
a kiguoi na nasemte ule no tawh a tengton pemtate in na ne thei ding uhi; 

7azieh pen tua na leitang panun a pieng zosie na ganhonte ading zong le na gam 
sung vua gamsate dingin an hi ding hi. 

Jubilee Kum 

8Kum nipi sagi hun pen kum sawmli le kum kuo ahi thei nadingin kum nipi sagi, 
kum sagi mun sagivei na simto ding uhi. 

9Tua ciengin hla sagina a ni sawm ni-in pengkul na gingsah ding uhi; note in hla 
sagina a ni sawm ni ahi thoidamna ni-in na gam sung zosie vuah pengkul na 
gingsah ding uhi. 

10A kum sawmngana na siengthosah ding vua, gam sung mun zosie-a teng mi 
zosie tungah suotahna thu na phuongzah ding uhi. Tua khu note dingin jubilee 
khat hi ding hi: Na unpi-un na logam ule na inn ciet vuah na kilekia ding uhi. 

11Tua kum sawmnga cinna pen note adingin jubilee khat hi ding hi: Lo pawi lo, 
a lipote la lo, a kiheuh lo lengguite khawm loin na om ding uhi. 

12Bangzieh ahei cile tua khu jubilee ahi hi; tua khu note dingin siengtho ding hi: 
Note in gamlah pana a piengte beh na ne ding uhi 

13Tami jubilee kum sungin na neisa uh na logam ciet vuah a koimapo na peikia 
ding uhi. 

14Na vengte kunga na zua cieng ule na vengte kung pana na lei ciengun 
khatlekhat na kisol sih ding uhi. 

15Jubilee zaw ciengin a kum phaza tawh kituohin na vengte tung panin na lei 
ciengun a zuate in an pieng ding kum phaza tawh kituohin a manh tan ding uhi. 

16A kum a tam leh a manh sangsahin, a kum a tawm leh a manh na tawmsah ding 
uhi; azieh pen an pieng ding kum tawh kituohin na tung vua ang kizua ahi hi. 

17Khatlekhat kisoltuoh loin na Pasien uh na giing zaw ding uhi; bangzieh ahei 
cile keima TOPA na Pasien uh ka hi hi. 

18Tua leitang tungah lungmuong tahin na ten thei nadingun ka thukhamte zui-
in ka biehna ngaina kipte na tang ding uhi. 

19Tua leitang in an piengsahin gilva tahin an ne-in, a sungah lungmuong tahin na 
teng ding uhi. 

20Note in lo pawi loin an lah at sih mawh leih a kum sagina kum ciengin bang i 
ne ta ding vuoi? na ci kha thei ding uhi. 

21Keima in kum thum sung khom ding an a pien thei nadingin a kum guhna 
kumin note dingin ka thupha kang peisah ding hi. 

22A kum gietna kumin lo na pawi ciengun anlui na ne ding uhi; antha ang tun 
nading a kum kuona masang anlui na ne ding uhi. 

23Leitang keima-a’ ahi ziehin kumtawnin kizuamang thei lo ding hi; note na hi 
uleh keima tawh a omton pemta le leitang kawmte na hibo uhi. 

24Na leitang neina zosie vuah leitang tatkia thei dingin na bawl ding uhi. 



239 

 

 
Zo Bible 

© 2018 Bible Society of Myanmar. 
 

 
 

 

25Na tanaute uh khatpo in a hamsat ziehin a leitang behkhat a zua leh, a tanau a 
kinaipi pen pa pei-in tua a sanggampa’ zuasa leitang tankia ding hi. 

26Tua mipa in a tan ding koima a nei sih a, hizongle ama ang citheikia ciengin a 
tat nading sum a kicingin ang mukia leh, 

27a leitang a zua ni panin a kum phaza kisimin, a zuana pa kungah a piehbe ding 
teng lekia ding a, tuaci’n a neisate kipiekia ding hi. 

28Ahi vangin tuate a ngakia thei nadingin sum a kicinga a nei sih leh, tua a vanzua 
pen a leipa kungah jubilee dong om ding hi; Jubilee hun ciengin kipiekia-in tua 
neisa kilekia ding hi. 

29Mi khatpo in khuo kulpi sungah tenna inn khat a zua leh, a zua huna kipanin 
kum khat a cin zaw ciengin tankia thei ding hi; tatkia theina ding hun pen kum 
khat sung hi ding hi. 

30Kum khatbih a cin zaw masangin tua inn a kitat zawh sih leh, tua khuo kulpi 
sunga om inn pen a khan tawntunga a nei den dingin a leipa kungah kipie ding 
hi; Jubilee ciengin tuate kipiekia lo ding hi. 

31Ahi vangin kul a nei lo a kimvela khuota innte ahileh, gamlaha lote tawh 
kibangin kiciemte ding hi; tuate kitanthei kia-in jubilee hun sungin kipiekia ding 
hi. 

32Levi-te’ nei khuopite tungtang thu-ah, Levi-te in tua khuopite sunga a nei uh 
innte a tawntungin tatkia theina thu nei ding uhi. 

33Levi-te tung panin tua bang neisate-khuopi khat sunga a nei uh a kizuasa innte 
kitankia thei ding a- jubilee hun sungin kipekia ding hi; azieh pen Levi-te’ 
khuopite sunga innte pen Israel mite lahah amate’ neisa ahi hi. 

34Ahi vangin a khuopi uh kim gamlaha lote pen kizua thei lo ding hi; azieh pen 
tuate amau’ nei den ahi hi. 

35Hamsatna ziehin na tanau khatpo un note ang bel leh amate na va ding uhi; 
amate pen note tawh khuolmi pemta bangin teng ding uhi. 

36Amate tung panin a met la masa sih unlen, tua ahi sihle a met a khang la loin 
na Pasien ging zaw un; amate, note lahah tengsah un. 

37Amate tungah na sum uh a metin palahsah loin, a metin na an uzong na pie sih 
ding uhi. 

38Kei pen na Pasien uh ahi ding le note’ tunga Canaan leitang ang pie dingin 
Egypt pan ang peipi TOPA na Pasien uh ka hi hi. 

39No ang belte lahah mite in a zawn ziehin na tung vua ang kizua uleh, silate 
bangin amate na bawl sih ding uhi. 

40Amate pen a kiciel nasemte ahi sihle a kihen nasemte bangin note tawh omden 
ding uhi. Jubilee kum masangin amate in na na uh a sem ding uhi. 

41Tua ciengin na khut sung panun a tate utawh amate a suohta ding uhi; a inn uh 
lam zuonin a peikia ding vua, a pu a pa’ gamah a kilekia ding uhi. 

42Azieh pen Egypt gam pana ka peipi amate pen keima’ nasemte ahi uhi; silate 
kizua bangin amate kizua lo ding hi. 

43Pauhat thu tawh amate na uh sih ding vua, na Pasien uh na giingzaw ding uhi. 

44Note’ nei thei ding sila numeite le sila pasalte tam bang ahi hi: Na kimvel vua a 
om minamte lah panin sila numeite le sila pasalte na lei thei ding uhi. 

45Note tawh a tengton pemtate lah pan le na gam sung vua a suoh note tawh a 
tengton amau’ innkuon lah panin na lei thei ding uhi; amate pen na neisa uh a 
suoh thei ding hi. 

46Na nua cieng vua na tate uh’ nei le luo dingin amate na koi thei ding uhi. Silate 
bangin amate na bawl thei ding vua, ahi vangin na sanggamte uh Israel-te ahile, 
mi koima in adang khat tungah ngongtatna tawh uh lo ding hi. 

47Note lahah khuolmi pemta khat ang cithei a, na tanaute un hamsatna tuohin 
tua pemta pa kungah amau le amau a kizua vua, ahi sihle tua pemta pa’ innkuon 
khatpo tungah a kizua uleh, 

48amau le amau a kizua zawciengun a kitatkia theina ding thu nei ding uhi; amau’ 
sanggamte khatpo in amate tankia thei ding a, 

49ahi sihle amau’ pano ahi sihle amau’ pano’ tapa amate tankia thei ding a, ahi 
sihle amau’ innkuon sunga si le sa-a a kinaipi uh khatpo in amate tan thei ding 
hi; ahi sihle a cithei vua ahile amau le amau zong kitan thei ding hi. 

50Tua pemta pa tunga amate a kizua kum panin jubilee kum dong a kum teng 
zosie a unpi-in a leipa tawh tuot ding uhi; a kizua manh pen a kum phaza tawh 
kituot ding hi: A neipa tawh a omton hun sung teng pen a kiciel nasem khat’ 
thaman tawh a kikimin kise ding hi. 

51Kum tampi a sap lai leh a kileina manh tawh kituohin amau’ kitatna pie ding 
uhi; 

52tuale Jubilee kum masang kum tawmno in a sap lai leh tam bangin tuot ding 
uhi: Amate in nasep kum kisam dung zui-in amau’ kitat manh pie ding uhi. 

53Amate pen a kumkumin a kicieltawm nasem khat bangin tua pa’ thuneina 
sungah a om ding vua, ahi zongin ama in note’ muna-ah amate gamtahin uh lo 
ding hi. 

54Tam dan teng lahah khat penpen tawh amate a kitat sih leh, Jubilee hun ciengin 
amate le a ompi a tate utawh a suohta ding uhi. 

55Bang ding ahei cile Israel mite pen kei adingin ka nasemte ahi uhi; amate pen 
keima in Egypt leitang pana ka peitopi ka nasemte ahi uhi: Keima TOPA na Pasien 
uh ka hi hi. 

Siempu Laibu 26 

Thumanna’ Thamante 

(Thkna 7:12-24; 28:1-14) 

1Noma adingin milimte na bawl sih ding vua, a kikhuoh milimte hile biehna 
songte hile phut loin na bieh dingun na gam sung vuah suong milimte na koi sih 
ding uhi; azieh pen keima TOPA na Pasien uh ka hi hi. 

2Ka Sabbath-te na tang ding vua, ka mun siengtho zong na zatah ding uhi: 
Keima TOPA ka hi hi. 

3Ka thukhamte zui-in ka thupiehte na man vua, citah tahin tuate na tan uleh, 

4na tung vuah a hunin guotuite kang pie ding a, leitang in ga ga-in lolai-a kungte 
zong a ga ding uhi. 

5Bucil hun le lengga law hun kiphamat ding a, lengga law hun le lopawi hun 
kizom ding hi; gilva tahin an na ne ding vua, na gam sung vuah lungnuom tahin 
na teng ding uhi. 

6Na gam sung vuah nopsahna hing pie-in lungmuong tahin na lum ding vua, 
koima in ang zausah sih ding uhi; keima in gam sung panin gamsa gilote ka 
delmang ding a, namsau in na gam uh ang nawh sih ding hi. 

7Na galte na delgam ding vua, na masang vuah namsau tawh amate a pua ding 
uhi. 

8Mi nga in mi zakhat delin mi zakhat in na galte tul sawm na del ding uhi; na mai 
vuah na galte namsau tawh a pua ding uhi. 

9Keima in note kang angvan ding a, zong hing pungsahin tampi kang phasah ding 
hi; note tawh ka kiciemna ka tukip ding hi. 

10Anlui a kikholte na ne ding vua, antha khol nadingin anluite na hemsieng ding 
uhi. 

11Keima in na laikim vuah ka tenna mun ka koi ding a, note kang kidah sih ding 
hi. 

12Note lahah hing pei-in na Pasien uh ka hi ding a, note zong ka mite na hi ding 
uhi. 

13Amau’ sila na hi nawn lo nadingun Egypt gam panin note ang peipi TOPA na 
Pasien uh ka hi hi; keima in na hahkolte uh ka hliehtawng zo a, a dingtangin lam 
kang peisah zo ta hi. 

Thumanlona’ Daante 

(Thkna 28:15-68) 

14Ahi vangin ka thu mang loin ka thupiehnate zosie na zui sih vua, 

15ka thukhamte ngielin ka biehna ngaina kipte na huot vua, ka thupiehnate zosie 
zui loin ka thuciemna na suhsiet uleh, 

16na tung vuah keima in tam bangin kang bawl ding hi: Keima in note tungah 
zauna, a dam thei lo natna le hinna a lamang thei cisa natna kang tungsah ding 
hi. Na galte in tuate netum ding uh ahi ziehin lo na pawi vangun a mawhna hi 
ding hi. 

17Keima in note kang maisiet ding a, na galte in ang zo gawp ding uhi; na galte in 
ang uh ding vua, koima del lopi-in na sitai ding uhi. 

18Tua za dongin thuoh napi-in ka thu na ngai nai vaset sih uleh na mawnate uh 
ziehin a za sagi vei-in dan kang pie lai ding hi. 

19Note’ kiletsahpi na vanglietnate uh keima in ka hiatawng ding a, na vantung 
uh sia bangsahin na leitang uh sumsan ka bangsah ding hi. 

20Na thatang uh a mawhna-in kizang ding hi: Na leitang un an piengsah loin na 
gam sung vua singkungte ga lo ding hi. 

21Keima nei langbawl lailai vua, ka thu na man sih uleh na mawnate uh ziehin na 
tung vuah a za sagi vei-in gimna kang tungsah ding hi. 

22Note lahah gamsa gilote hing hla-in na tate uh ang tawmang ding a, na 
ganhonte uzong ang susie ding hi; amate in note mi tawmno khat ang suohsah 
ding a, tuaci’n na lampite uh gamkhing a suoh ding hi. 

23Tam banga gimna na thuohna utawh kei lam nang kingat nai sih vua kei nei 
langbawl lai vaset uleh, 

24ken zong tam bangin note kang langbawl lai ding hi: Kei mama in na mawnate 
uh ziehin note a za sagi vei-in kang sat ding hi. 

25Thuciemna phu la dingin na langkhat vuah namsau kang tungsah ding hi; na 
khuopite sung vua na nuakia uleh na lah vuah natna kang tungsah ding a, na 
galte uh’ khut sungah ang kipie ding hi. 

26Note’ hinna an ka suhsietpieh ciengin numei sawm in lungthu khatah na anlum 
uh a em ding vua, amate in na anlumte uh tawite-in themkhat ta behin a hawm 
ding uhi; na ne ding vua, ahi vangin na kham sih ding uhi. 

27Hizongle tua bang pima tawh ka thu ngaituon loin nei langbawl lai vaset uleh 

28ken zong thangpaina tawh note kang langbawl lai ding hi; kei mama in na 
mawnate uh ziehin a za sagi vei-in dan kang pie ding hi. 

29Note in na tanute ule a tapate uh’ sa na ne ding uhi. 

30Keima in na munsangte uh susie-in na gimnamtui halna uh ahi maitamte ka 
phua ding hi; noma’ milim’ siluong hawmte tungah na luonghawmte uh ka seng 
ding hi. Keima in note kang kidah ding hi. 

31Keima in na khuopite uh siesahin na mun siengthote uh gamkhing ka suohsah 
ding a, na gim namtuite uh ka dih sih ding hi. 

32Leitang ka siesah ding a, tuaci’n tua tunga a teng na galte un lamdang a sa ding 
uhi. 

33Minamte lahah kang thezah ding a, note tawh kido nadingin namsau a pai 
panin ka dawh ding hi; na leitang uh gamkhing suoh ding a, na khuopite uzong 
hawmsuoh ding hi. 

34Tua ciengin na galte uh’ leitangah na om sung uh, gamkhinga a kinuasie laisie, 
leitang in a sabbath kumte tangin nuom a sa ding hi; tua ciengin tua leitang 
tawlnga-in a sabbath kumte tangin nuom a sa ding hi. 

35Leitang in a gamkhinga a op sungin, ama tunga note na ten lai vua a nga khah 
lo tawlngahna sabbath-te nga ding hi. 

36Keima in note sung panin a galte uh’ leitangah a hinglaite tungah lungsim 
gimna ka tungsah ding hi; hui in a mut nathel gin khat in amate ka taisah ding a, 
mi khat namsau masanga a tai bangin amate tai-in koima del loin a puamat ding 
uhi. 

37Koima del lopi-in namsau mai pan a suotah nadinga a kitai bangin khatlekhat 
na kipalpua ding uhi; tuale note in na galte nan zawh nadingin vanglietna na nei 
sih ding uhi. 

38Minamte lahah na mangthai ding vua, na galte uh’ leitang in ang valtum ding 
hi. 

39Note sung panin a galte leitanga a omlaite amau’ khielnate ziehin a thazawm 
ding uhi; a pu a pate’ khielna ziehin amate zong thazawm ding uhi. 

40Ahi vangin keima langkhatah amate a zuou gamtat vua, tua tham loin kei ei 
lang bawl vua, 

41tuaci’n ken zong lang bawlin a galte uh’ leitangah amate ka peipi hi; tua ciengin 
tep tan lo amau’ lungsimte kiniemkhiehin a khielnate ziehun amate a kipuophat 
uleh, 

42keima in Jacob tawh ka thuciemna ka phawhkia ding hi; keima in Isaac tawh 
ka thuciemna le Abraham tawh ka thuciemnate zong phawhkia-in tua leitang 
zong ka phawhkia ding hi. 

43Bangzieh ahei cile amate in leitang a nuasie ding vua, amate om loin gamkhing 
ahi sung tengin leitang in a sabbath kumte tangin nuom a sa ding hi. Amate in ka 
biehna ngaina kipte niel ngamin ka thukhamte a huot ziehun a mawna uh a 
kipuopha ding uhi. 

44Hizongle tuate zosie ziehin a galte uh’ gam sunga a op ciengun amate ka nuol 
sih ding a, ahi sihle amate tawh ka thuciemna a pelh za dingin amate ka pumhuot 
sih ding hi; azieh pen keima TOPA na Pasien uh ka hi hi. 

45Ahi vangin amate ka angvan ziehin amate’ Pasien ahi dingin keima in Egypt 
gam panin minamte’ muna-ah ka peipi a pu a pate utawh ka thuciemna ka phawh 
ding hi: Keima TOPA ka hi hi. 

46Tam teng pen Sinai Muol tungah Moses tungtawna TOPA in ama le Israel mite 
kikala a bawl thukipte, biehna ngaina kipte le thukhamte ahi hi. 

Siempu Laibu 27 

Kiciemna tawh Kisai Biehnate 

1 TOPA in Moses hopi-in tam bangin a gen hi: 

2Israel mite hopi inlen amate kungah tam bangin gen in: Mi khat in mihing khat’ 
manhza tawh kikim thu tawh kisai TOPA tungah a tuom vilvelin kiciemna a bawl 
ciengin, 

3pasal khat’ kikimpi a manh pen tam bang hi ding hi: Kum sawmni panin kum 
sawmguh a phate’ kikimpi amanh dingin mun siengtho shekel tawh kizui-in 
ngun shekel sawmnga hi ding hi. 

4Numei ahile a kikimpi amanh dingin shekel sawmthum hi ding hi. 

5Kum nga panin kum sawmni cieng a pha pasal khat ahile pasal’ kikimpi amanh 
dingin shekel sawmni hi ding a, numei’ kikimpi amanh dingin shekel sawm hi 
ding hi. 

6Hla khat pan kum nga cieng a pha, pasal khat’ kikimpi amanh dingin ngun 
shekel nga hi ding a, numei khat’ kikimpi amanh dingin ngun shekel thum hi ding 
hi. 

7Mi khat kum sawmguh le a tungsie ahile pasal khat’ kikimpi amanh dingin 
shekel sawm le nga hi ding a, numei adingin shekel sawm hi ding hi. 

8Mi khatpo in tua a kikimpi za a piehzawh sih leh siempu pa kungah amate 
kipeipi ding a, siempu pa in amate’ manh phaza ding tanpieh ding hi; siempu pa 
in a kiciem mi khatpo’ pieh zawh za ciet tawh kizui-in amanh tan ding hi. 

9 TOPA tungah biehna-in kitawi thei ganhing tawh kisai ahile TOPA tungah tua 
banga a kipie na khatpopo a siengtho ahi hi. 

10Tua ganhing tangin adang khat tawh kihleng lo ding a, a hoite a hoilote tawh, 
a hoilote a hoite tawh kihleng lo ding hi. Ganhing khat adang khat tawh na hlen 
leh, tua ganhing le na hlenna ganhing tegel a nituohin siengtho ding hi. 

11TOPA tungah biehna-in a kitawi thei lo ganhing sieng lo khat tawh kisai ahile 
siempu pa’ mai-ah tua ganhing kipeipi ding hi. 

12Siempu pa in a hoi le a hoi lo tawh kizui-in amanh za se ding hi: Siempu pa se 
bang bang amanh hi pai ding hi. 

13Ahi vangin tua ganhing a kitankia ding ahile a kisesa amanh’ senga- suo-sekhat 
kibelap ding hi. 

14Mi khat po in TOPA’ kungah a inn khat a siengtho dingin a ap leh, siempu pa in 
tua inn a hoi le a hoi lo tawh kizui-in amanh se ding hi: Siempu pa se bangin kip 
ding hi. 

15A inn ap pa in a tat nuomkia leh amanh kitansa’ se nga-suo-sekhat piehbe ding 
a, tuaci’n a inn tangkia thei ding hi. 

16Mi khat in TOPA tungah a gamhluo leitang beh khat a ap leh amanh ciengtan 
dan ding pen khaici pieng ding tawh kizui-in kise ding hi: Mangbuham 
homer khat kipawitheina leitang pen ngun shekel sawmnga hi ding hi. 

17Tua mipa in jubilee kum kipatin a logam a ap leh amanh kisena zaza kip ding 
hi; 

18ahi vangin tua lo pen jubilee zaw cienga ki-ap ahile siempu pa in jubilee 
kumkia dong a omlai kumte tawh kituohin tua logam’ manh tuot ding a, jubilee 
kum tunkia nadinga a kisam lai kumte tawh kizui-in tuot ding a, a kum tawh 
kizui ma-in amanh khiem ding hi. 

19Tuami lo a ap pa in ama’ piehsa lo a tat nuomkia leh amanh kitanza’ senga-suo 
-sekhat piehbe ding a, tuaci’n a nei masa pa kungah tua lo tungkia ding hi; 

20ahi vangin tua lo a kitatkia sih a, ahi sihle midang khat kunga kizuasa ahile 
kitankia thei nawn lo ding hi. 

21Ahi vangin jubilee hun sungin tua lo a kipieh ciengin TOPA tunga ki-apsa lo 
bangin a siengtho hi ding hi; tua khu siempupa-a’ hi ding hi. 

22Mi khat in a gamhluo logam ahi lo, a leisa logam khat TOPA tunga a ap leh 

23siempu pa in jubilee kum dong tawh kituohin tua logam’ manh za ding tuot 
ding a, tua ni-a kipanin TOPA tungah a manh kiseza pen a siengtho silpiehin a pie 
ding hi. 

24Jubilee kum sungin tua logam pen a kileina logam neipa tungah kilekia ding hi. 

25Van manh sena zosie mun siengtho shekel tawh kizui-in kise ding hi: Gerah 
sawmni ciengin shekel khat ding hi. 

26Ahi vangin ganno tacilte TOPA- a’ ahi ziehin koima in ap thei lo ding a, bawng 
ahi a, keel ahi zongin tuate TOPA-a’ ahi hi. 

27Tuate pen ganhing sieng lo ahile amanh kise za’ senga-suo- sekhat tungdipin 
kitanh ding hi; a kitat sih leh amanh kisena bangin kizua ding hi. 

28Mi khat in a nei, TOPA tunga suhsiet dinga ki-apsate, mihing hitale ganhing 
hitale, gamhluo logamte hitale, kizua thei lo ding a, zong kitankia thei lo ding hi; 
a ki-ap na zosie pen TOPA adingin sil siengtho pen ahi hi. 

29Suhsiet dinga ki-apsa mite kitankia thei lo ding hi; amate kithat ding hi. 

30Leitang pana pieng sawm-ah-khat zosie khaici ahi a, singga ahi zongin TOPA-a’ 
ahi hi; tuate pen TOPA adingin siengtho hi. 

31Amau’ sawm-ah-khat a tanhkia nuomte in amanhza’ senga-suo-sekhat tungdip 
ding hi. 

32Bawnghonte le tuuhonte panin sawm-ah-khat zosie le tuucingpa’ ciengkhut 
nei-a pei ganhing zosie’ sawm-ah-khat poma TOPA adingin a siengtho hi ding hi. 

33Koima in tuate hoi hi, hoi lo hi, ci-in ahi zongin, ahi sihle adang khat tawh hlen 
dingin ahi zongin kantel thei lo ding a, zong hleng thei lo ding hi; mi khat in tua 
khu a hlen leh ama’ hlen pen le a hlenna ganhing a nituohin a sieng hi ding a, 
kitankia thei lo ding hi. 

34Tam teng pen Sinai Muol tunga om Israel mite adingin TOPA in Moses tunga a 
hil thupiehte ahi hi. 

Gamlah Vana 

Gamlah Vana 1 

Israel-te Miphaza Simna 

1Amate, Egypt gam pan a pei zaw uh a kum nina, a hla nina a ni masa ni-in, Sinai 
senel gam kikhopna puonbuh sungah TOPA in Moses hopi-in tam bangin a gen 
hi: 

2Israel mihon buppi, a be a phung sung vuah pupa innkuon zui-a min om bangin 
pasal poma a milipin a phaza sim in; 

3Israel sungah kum sawmni pan a tungsie paltan tum thei ding mi poma a phaza 
sim in. Nang le Aaron in a pawlpawlin a min uh na khum ding uhi. 

4A minam ciet panin pasal khat ciet, a pupa innkuon lutang pen ciet in ang hu 
ding uhi. 

5Note ang hu dingte’ min tam teng ahi hi: Reuben panin, Shedeur’ tapa Elizur; 

6Simeon panin, Zurishaddai’ tapa Shelumiel; 

7Judah panin, Amminadab’ tapa Nahshon; 

8Issachar panin, Zuar’ tapa Nethanel; 

9Zebulun panin, Helon’ tapa Eliab; 

10Joseph’ tapate: Ephraim panin, Ammihud’ tapa Elishama; Manasseh panin, 
Pedahzur’ tapa Gamaliel; 

11Benjamin panin, Gideoni’ tapa Abidan; 

12Dan panin, Ammishaddai’ tapa Ahiezer; 

13Asher panin, Ochran’ tapa Pagiel; 

14Gad panin, Deuel’ tapa Eliasaph; 

15Naphtali panin, Enan’ tapa Ahira ahi hi,” a ci hi. 

16Tam teng pen mihonpi sung pana a kiteel amau’ be lutangte, a pawlpawla a 
kikhen Israel-te lutangte ahi hi. 

17Moses le Aaron in a min kilosa tam mite a zawpi vua, 

18a hla nina, a ni masa ni-in Israel mihonte a kaikhawm uhi. Amate in a be sung 
vuah a pupa innkuon zui-a min om bangin a milipin kum sawmni pana tungsie 
mite’ min a khum vua, 

19TOPA in Moses a thupieh bangin ama in Sinai senel gamah amate a phaza a sim 
hi. 

20Israel’ tapa tapen Reuben’ suonlehlahte panin amau’ pienna gui, amau’ be 
sungah amau’ pupa innkuon zui-a min om bangin a milipin kum sawmni pan a 
tungsie paltan tum thei ding pasal poma: 

21Reuben’ minam lahah a kiciemte mi phaza pen tul sawmli le tulguh le zanga 
ahi hi. 

22Simeon’ suonlehlahte panin amau’ pienna gui, amau’ be sungah amau’ pupa 
innkuon zui-a min om bangin a milipin kum sawmni pan a tungsie paltan tum 
thei ding pasal poma: 

23Simeon’ minam lahah a kiciemte mi phaza pen tul sawmnga le tulkuo le 
zathum ahi hi. 

24Gad’ suonlehlahte panin amau’ pienna gui, amau’ be sungah amau’ pupa 
innkuon zui-a min om bangin a milipin kum sawmni pan a tungsie paltan tum 
thei ding pasal poma: 

25Gad minam lahah a kiciemte mi phaza pen tul sawmli le tulnga le zaguh 
sawmnga ahi hi. 

26Judah’ suonlehlahte panin amau’ pienna gui, amau’ be sungah amau’ pupa 
innkuon zui-a min om bangin a milipin kum sawmni pan a tungsie paltan thum 
thei ding pasal poma: 

27Judah minam lahah a kiciemte mi phaza pen tul sawmsagi le tulli le zaguh ahi 
hi. 

28Issachar’ suonlehlahte panin amau’ pienna gui, amau’ be sungah a pupa 
innkuon zui-a min om bangin a milipin kum sawmni pan a tungsie paltan tum 
thei ding pasal poma: 

29Isaachar’ minam lahah a kiciemte mi phaza pen tul sawmnga le tulli le zali ahi 
hi. 

30Zebulun’ suonlehlahte panin amau’ pienna gui, amau’ be sungah amau’ pupa 
innkuon zui-a min om bangin a milipin kum sawmni pan a tungsie paltan tum 
thei ding pasal poma: 

31Zebulun’ minam lahah a kiciemte mi phaza pen tul sawmnga le tulsagi le zali 
ahi hi. 

32Joseph’ suonlehlahte panin amau’ pienna gui, amau’ be sungah amau’ pupa 
innkuon zui-a min om bangin a milipin kum sawmni pan a tungsie paltan tum 
thei ding pasal poma: 

33Joseph’ minam lahah a kiciemte mi phaza pen tul sawmli le zanga ahi hi. 

34Manasseh’ suonlehlahte panin amau’ pienna gui, amau’ be sungah amau’ pupa 
innkuon zui-a min om bangin a milipin kum sawmni pan a tungsie paltan tum 
thei ding pasal poma: 

35Manasseh’ minam lahah a kiciemte mi phaza pen tul sawmthum le tul ni le zani 
ahi hi. 

36Benjamin’ suonlehlahte panin amau’ pienna gui, amau’ be sungah amau’ pupa 
innkuon zui-a min om bangin a milipin kum sawmni pan a tungsie paltan tum 
thei ding poma: 

37Benjamin’ minam lahah a kiciemte mi phaza pen tul sawmthum le tul nga le 
zali ahi hi. 

38Dan’ suonlehlahte panin amau’ pienna gui, amau’ be sungah amau’ pupa 
innkuon zui-a min om bangin a milipin kum sawmni pan a tungsie paltan tum 
thei ding pasal poma: 

39Dan’ minam lahah a kiciemte mi phaza pen tul sawmguh le tul ni le zasagi ahi 
hi. 

40Asher’ suonlehlahte panin amau’ pienna gui, amau’ be sungah amau’ pupa 
innkuon zui-a min om bangin a milipin kum sawmni pan a tungsie paltan tum 
thei ding pasal poma: 

41Asher’ minam lahah a kiciemte mi phaza pen tul sawmli le tulkhat le zanga ahi 
hi. 

42Naphtali’ suonlehlahte panin amau’ pienna gui, amau’ be sungah amau’ pupa 
innkuon zui-a min om bangin a milipin kum sawmni pan a tungsie paltan tum 
thei ding pasal poma: 

43Naphtali’ minam lahah a a kiciemte mi phaza pen tul sawmnga le tul thum le 
zali ahi hi. 

44Tam teng pen Israel’ makai sawm le nite panpina tawh Moses le Aaron in 
amau’ innkuon ciet tanga a na sim uh mite ahi hi. 

45Tuaci’n Israel gam sungah amau’ pupa innkuon zui-a kum sawmni pan a 
tungsie paltan kuon thei ding Israel-te mi phaza buppi- 

46tul zaguh le tulthum le zanga le sawmnga ahi hi. 

47Hinanle amau’ pupa minam min zui-in Levi-te pen amate tawh kisimton lo hi. 

48 TOPA in Moses kungah a gen zo hi: 

49Levi minamte beh na ciemte sih ding a, amate pen adang Israel-te tawh na 
simton sih ding hi. 

50Thuciemna biehbuh le a sunga vanzah zosie, le tua tawh kisai na zosie a uh 
dingin Levi-te na sezaw ding hi; amate in biehbuh le a sunga vanzah zosie puo-
in biehbuh kemcingin, biehbuh kimvelah phuol sat ding uhi. 

51Biehbuh a kituo ding ciengin Levi-te in a phet ding uhi; biehbuh a kilam ding 
ciengin zong Levi-te ma in lam ding uhi. A kunga a pei a pulam mi khat popo 
kithat ding hi. 

52Adang Israel-te pen amau’ galphuol cietah a pawlpawlin phuol sat ding uhi; 

53hinanle Israel mihonpite tungah lungthahna a tun lo nadingin Levi-te in 
thuciemna biehbuh kimkotah phuolsat ding uhi; tuale Levi-te in 
thuciemna biehbuh cin ding tavuon la ding uhi. 

54Tua bangin Israel-te a gamta uhi; amate in TOPA in Moses a thupieh bangin a 
sem uhi. 

Gamlah Vana 2 

Giephuol Satdan le Galkuonna 

1 TOPA in Moses le Aaron hopi-in tam bangin a gen hi: 

2Israel-te in amau’ dielkhai nei cietah amau’ pupa innkuon zui-in giephuol a sat 
ding uhi; amate in a pang simah kikhopna puonbuh lam mai ngatin phuol sat 
ding uhi. 

3Nisuona lampangah nisuo lam nga-in a pawlpawla giephuol sat dingte pen 
Judah pawlte hi ding uhi. Judah mite’ makai pen Amminadab’ tapa Nahshon hi a, 

4ama pawl mi phaza pen tul sawmsagi le tulli le zaguh ahi hi. 

5Ama zomah phuolsat ding pen Issachar minam hi ding hi. Issachar minam 
makai pen Zuar’ tapa Nethanel hi ding a, 

6ama pawl mi phaza pen tul sawmnga le tulli le zali ahi hi. 

7Tua ciengin Zebulun minam hi ding hi: Zebulun minam makai pen Helon’ tapa 
Eliab hi ding a, 

8ama pawl miphaza pen tul sawmnga le tulsagi le zali ahi hi. 

9Judah’ giephuolah a pawlpawla omte pen a unpi-in tulza le tul sawmgiet le 
tulguh le zali pha hi. A kipei ciengin amate masa ding uhi. 

10Leitaw lampangah a pawlpawla giephuol sat ding pen Reuben pawlte hi ding 
hi. Reuben minam makai pen Shedeur’ tapa Elizur hi ding a, 

11ama pawl mi phaza pen tul sawmli le tulguh le zanga ahi hi. 

12Ama zomah phuol sat ding pen Simeon’ minam hi ding hi. Simeon minam 
makai pen Zurishaddai’ tapa Shelumiel hi ding hi a, 

13ama’ pawl mi phaza pen tul sawmnga le tulkuo le zathum ahi hi. 

14Tua ciengin Gad minam hi ding hi: Gad minam makai pen Reuel’ tapa Eliasaph 
hi ding a, 

15ama’ pawl mi phaza pen tul sawmli le tulnga le zaguh le sawmnga ahi hi. 

16Reuben’ giephuolah a pawlpawla a omte pen a unpi-in tulza le tul sawmnga le 
tulkhat le zali le sawmnga pha hi. A nina-ah amate pei ding hi. 

17Kikhopna buh pen giephuol’ laikima om Levi-te’ giephuol tawh peiton ding hi; 
a phuolsat hun lai ma bangun amau’ mun cietah a dielkhai ciet utawh pei ding 
uhi. 

18Nitumna lampangah a pawlpawla giephuol sat ding pen Ephraim pawlte hi 
ding hi. Ephraim minam makai pen Ammihud’ tapa Elishama hi ding a, 

19ama’ pawl mi phaza pen tul sawmli le zanga ahi hi. 

20Ama zomah Manasseh minam hi ding hi. Manasseh minam makai pen 
Pedahzur’ tapa Gamaliel hi ding a, 

21ama’ pawl mi phaza pen tul sawmthum le tulni le zani ahi hi. 

22Tua ciengin Benjamin minam hi ding hi: Benjamin minam makai pen Gideoni’ 
tapa Abidan hi ding a, 

23ama’ pawl mi phaza pen tul sawmthum le tulnga le zali ahi hi. 

24Ephraim’ giephuolah a pawlpawla a omte pen a unpi-in tulza le tulgiet le 
zakhat pha hi. A thumna-ah amate pei ding hi. 

25Leilu lampangah a pawlpawla giephuol sat ding pen Dan pawlte hi ding hi. Dan 
minam makai pen Ammishaddai’ tapa Ahiezer hi ding a, 

26ama’ pawl mi phaza pen tul sawmguh le tulni le zasagi ahi hi. 

27Ama zomah phuol sat ding pen Asher minam hi ding hi. Asher minam makai 
pen Ochran’ tapa Pagiel hi ding a, 

28ama’ pawl mi phaza pen tul sawmli le tulkhat le zanga ahi hi. 

29Tua ciengin Naphtali minam hi ding hi: Naphtali minam makai pen Enan’ tapa 
Ahira hi ding a, 

30ama’ pawl mi phaza pen tul sawmnga le tulthum le zali ahi hi. 

31Dan’ giephuolah a pawlpawla a omte pen a unpi-in tulza le tul sawmnga le 
tulsagi le zaguh pha hi. Amate pen a pawlpawlin a nukhia penin pei ding uhi. 

32Tam pen amau’ pupa innkuon zui-a kisim Israel-te ahi vua, giephuolah a 
pawlpawla a om mimal buppi pen tul zaguh le tulthum le zanga le sawmnga ahi 
hi. 

33TOPA in Moses a thupiehsa bangin Israel-te lahah Levi-te kisimton lo hi. 

34 TOPAin Moses a thupiehsa bangin Israel-te gamta uhi. Amate in a galkap 
honpite tawh giephuol a sat vua, mi zosie in a be le a pupa innkuon zui-in tua 
bang ma-in a pei uhi. 

Gamlah Vana 3 

Aaron’ Tapate 

(Siem 10:1-7) 

1Tam pen TOPA in Sinai Muol tungah Moses a hopi lai-a Aaron le Moses’ pienna 
guite ahi hi. 

2Tam teng pen Aaron tapate’ min ahi hi: A tapa tapen Nadab, Abihu, Eleazar, le 
Ithamar ahi hi; 

3tam teng pen siempu sathau kinusa, siempu na sem dinga kisudetsa Aaron 
tapate’ min ahi hi. 

4Sinai senel gam TOPA mai-ah mei siengtho lo a pieh ciengun TOPA mai-ah Nadab 
le Abihu a si vua, ama gel in ta a nei sih uhi. A pa uh Aaron hin sungin Eleazar le 
Ithamar in siempu sem uhi. 

Levi-te’ Mawpuohte 

5Tua ciengin TOPA in Moses hopi-in tam bangin a gen hi: 

6Levi minamte a nai-ah peipi inlen, amate in siempu Aaron a hu thei nadingin a 
mai-ah koi in. 

7Biehbuhah a sep ciengun ama le a kikhawm mihon buppi adingin kikhopna buh 
mai-ah amate in na a sem ding uhi; 

8amate in kikhopna buh vanzah zosie a vaan ding vua, biehbuh-ah a sep ciengun 
Israel-te’ nasep ding teng sem ding uhi. 

9Nangma in Aaron le a tapate tungah Levi-te na pie ding hi; amate pen Israel-te 
lah panin ama tunga kipumpieh ahi uhi. 

10Ahi vangin nangma in Aaron le a suon a hlahte’ min na khum ding hi; amate 
pen siempu’ na sem dingte ahi vua, amate kunga a pei a pulam mi khatpopo 
kithat ding hi. 

11Tua ciengin TOPA in Moses hopi-in tam bangin a gen hi: 

12Israel-te lahah naubu hong tacil zosie tang dingin keima in Israel-te lahah Levi-
te ka sang hi. Levi-te pen keima-a’ hi ding hi, 

13azieh pen tacil zosie keima-a’ ahi hi. Egypt gam sungah tacil zosie ka thagam 
lai-in, Israel sunga tacil zosie, mihingte le ganhingte a ni-in keima adingin ka 
siensuo hi; amate pen keima-a’ hi ding hi. Keima TOPA ka hi hi. 

Levi-te Mi Phaza Simna 

(Gam 1:47-54) 

14Tua ciengin TOPA in Sinai senel gamah Moses hopi-in tam bangin a gen hi: 

15Levi-te, a pupa’ innkuonkuon le a bebe-in sim in. Hla khat pan a tungsie pasal 
poma na sim ding hi. 

16Tuaci’n ama thu a kipieh bangin TOPA’ kammal tawh kizui-in Moses in amate a 
sim hi. 

17Levi tapate’ min pen: Gershon, Kohath, le Merari ahi hi. 

18Amau’ be zui-in Gershon tapate’ min pen: Libni le Shimei ahi hi. 

19Amau’ be zui-in Kohath’ tapate min pen: Amram, Izhar, Hebron, le Uzziel ahi 
hi. 

20Amau’ be zui-in Merari’ tapate min pen: Mahli le Mushi ahi hi. Tam teng pen 
amau’ pupa innkuon zui-in Levi-te’ bete ahi uhi. 

21Libni mite le Shimei mite pen Gershon-te’ be ahi uhi; tam teng pen Gershon-te’ 
bete ahi uhi. 

22Amate, hla khat panin a tungsie pasal zosie a kisimna-ah tulsagi le zanga a pha 
uhi. 

23Gershon-te be in nitumna lam biehbuh nua-ah giephuol a sat ding vua, 

24Gershon-te’ pupa innkuon lutang pen Lael’ tapa Eliasaph ahi hi. 

25Kikhopna puonbuh sunga Gershon tapate’ nasep pen a biehbuh, puonbuh a 
tuomna tawh, kikhopna puonbuh lutna puonkhai, 

26buhtuol puon kikhaite, biehbuh le maitam kimvela om buhtuol lutna 
puonkhai, le khauhuolte le tuate tawh kisai nasep zosie ahi hi. 

27Kohath-te be pen Aram-te, Izhar-te, Hebron-te, le Uzziel-te ahi hi; tam teng pen 
Kohath-te’ be ahi hi. 

28Hla khat le a tungsie pasal zosie, biehbuh nasep a sem poma a kisimna-ah 
tulgiet le zaguh a pha vua, amate in mun siengtho cin ding tavuon nei uhi. 

29Kohath-te’ be in biehbuh leitaw lamah giephuol a sat ding vua, 

30Kohath-te’ bete sung panin a pupa innkuon lutang pen Uzziel’ tapa Elizaphan 
ahi hi. 

31Amau’ nasep dingte pen thuciemna singkuong, sabuoi, meivah tunna, 
maitamte, mun siengtho sunga siempupa nasepna vanzahte, kidalna puonkhai 
le tam teng tawh a kisai nasep zosie van ding ahi hi. 

32Siempu Aaron’ tapa Eleazar pen Levi makaite tungah a uhpi pa hi ding a, mun 
siengtho cing dinga kikoi mite’ nasepna vil ding hi. 

33Mahli-te le Mushi-te pen Merari-te’ be ahi uhi: Tam teng pen Merari-te’ be ahi 
hi. 

34Hla khat panin a tungsie a kisim pasal poma tulguh le zani ahi hi. 

35Merari’ bete lahah a pupa innkuon lutang pen Abihail’ tapa Zuriel ahi hi; amate 
in biehbuh leilu lampangah giephuol sat ding uhi. 

36Merari’ tapate et dinga kise nasep ahile biehbuh khuompehte, a zawlte, a 
khuompite, a tunnate, a nengthem zosie le tua teng tawh kisai nasep zosie ahi 
hi; 

37a buhtuol kimvela khuompite, a tunnate, khetphimte, le a khaute tawh zong 
ahi hi. 

38Nisuona lampang biehbuh mai, nisuona maingatin kikhopna puonbuh mai-ah 
giephuol sat dingte pen mun siengtho sungah Israel-te dinga bang khat popo a 
seppieh dingte ahi Moses, Aaron le Aaron’ tapate ahi uhi; a nai-a pei a pulam mi 
popo kithat ding hi. 

39Moses le Aaron in TOPA’ thupiehna tawh amau’ be zui-in a sim uh hla khat le a 
tungsie Levi-te pasal zosie tul sawmni le tulni pha hi. 

Tacil Kitatna 

40Tua ciengin TOPA in Moses kungah tam bangin a gen hi: Israel-te lahah hla khat 
pan a tungsie tacil pasal zosie’ min ciemte inlen amau’ min sim in. 

41Ahi vangin Israel-te lahah tacil zosie tang dingin keima dingin Levi-te nei 
sanpieh ding a, Israel-te’ ganhonte lahah tacil zosie tang dingin Levi-te’ ganhonte 
nei sanpieh ding hi- keima TOPA ka hi hi. 

42Tuaci’n TOPA in ama a thupieh bangin Moses in Israel-te lahah tacil zosie’ min 
ciemte hi. 

43A min kiciemte, a kisim hla khat panin a tungsie tacil pasal zosie tul sawmni le 
tulni le zani le sawmsagi le thum ahi hi. 

44Tua ciengin TOPA in Moses hopi-in tam bangin a gen hi: 

45Israel-te lahah tacil zosie tang dingin Levi-te sang inlen, amau’ ganhonte tang 
dingin Levi-te’ ganhonte sang in. Levi-te pen keima-a’ ahi hi. Keima TOPA ka hi 
hi. 

46Levi-te sangin zani le sawmsagi le thumin a tamzaw Israel tacilte kitat manh 
dingin 

47mun siengtho shekel tena tawh kizui-in shekel khatah gerah sawmni a pha 
shekel nga na sang ding hi. 

48A tamzawte kitatna sum pen Aaron le a tapate tungah pie in. 

49Tuaci’n Levi-te in a tat uh a tamzawte kitatna sum pen Moses in la hi; 

50ama in mun siengtho shekel tena tawh kizui-in tulkhat le zathum le sawmguh 
le nga a la hi. 

51TOPA’ thugen tawh zui-in TOPA in Moses a thupieh bangin tatna sumte Moses 
in Aaron le a tapate a pie hi. 

Gamlah Vana 4 

Kohath-te 

1 TOPA in Moses le Aaron hopi-in tam bangin a gen hi: 

2Levi-te lah panin Kohath-te khenkhie inlen amau’ be le amau’ pupa innkuon 
zui-in 

3kikhopna buh tawh kisai na a sem thei ding kum sawmthum pan kum sawmnga 
a pha mi zosie sim in. 

4Kohath-te in kikhopna buh sungah a siengtho pen nate tawh kisai nasepte sem 
ding uhi. 

5Giephuol a kituon ding ciengin a sungah Aaron le a tapate lutin kidalna puon a 
la ding vua, tua puon tawh thuciemna singkuong khu ding uhi; 

6tua ciengin savun hoi tawh a tuom ding vua, tua tungah amate in puondum khu-
in a zawlte hlung ding uhi. 

7Ompina anlum sabuoi tungah puondum a pha ding vua, tua tungah kuongdaite, 
gimnamtui pakante, kuongkumte, le tuibuoh nading thawlte a koi ding uhi; tua 
tunga om den ding anlum zong kikoi ding hi; 

8tua ciengin amate in puon-ausan khat tawh tuate a khu ding vua, savun hoi 
tawh tuomin a zawn nadingin zawlte a bilah bul ding uhi. 

9Amate in puon a dum khat a la ding vua, meivah khuom pen, a meivahte, a taite-
te, a kuongte, le sathau koina vanzah zosie tawh khu ding uhi; 

10tuale amate in vanzah zosie zong savun hoi tawh tuomin a zawnna ding tal 
tungah khang ding uhi. 

11Amate in kham maitam tungah puondum khat a pha ding vua, savun hoi tawh 
tuomin a zawlte a bul ding uhi; 

12tuale mun siengtho sunga kizang vanzah zosie la-in puondum khatah tunin 
savun tawh a tuom ding vua, a zawnna ding tal tungah a khang ding uhi. 

13Amate in maitam tunga vutte luohin a tungah puon a dupsan khat pha ding 
uhi; 

14tuale amate in nasepna dinga kizang maitam vanzah zosie, vut luonate, 
tawkeu-kate, kawbiate, le kuongte, maitam vanzah zosiete a tungah koi-in tua 
tungah savun hoi tawh tuomin a zawlte bul ding uhi. 

15Aaron le a tapate in mun siengtho le mun siengtho vanzah zosie a khu zaw uh 
giephuol a tuon ciengun tuate a puo dingin Kohath mite a pei ding vua, ahi 
vangin amate in a siengtho nate a tham sih ding uhi. A tham khah uleh a si ding 
uhi. Tam teng pen Kohath-te puoh ding kikhopna puonbuh nate ahi hi. 

16Siempu Aaron’ tapa Eleazar in meivah tui, gimnamtuite, a hunhuna kipie an 
tawh biehna, nu sathaute, biehbuh buppi le a sunga om na zosie, mun siengtho 
le a sunga a vanzah zosie enin vil ding hi. 

17Tua ciengin TOPA in Moses le Aaron hopi-in tam bangin a gen hi: 

18Levi-te lah panin Kohath-te’ bete na susie sih ding hi. 

19A siengtho pen nate kungah a pei ciengun si loin a hin nadingun amate hicisah 
in: Aaron le a tapate a sungah lutin amau’ sep ding le a puoh ding ciet uh se ding 
uhi. 

20Hizongle a siengtho nate en dingin a sungah Kohath-te bakhat sung nangawn 
a tum sih ding uhi; a tum uleh si ding uhi. 

Gershon-te le Merari-te 

21Tua ciengin TOPA in Moses hopi-in tam bangin a gen hi: 

22Gershon-te zong, amau’ pupa innkuon le a be zui-in sim in; 

23kikhopna buh sungah na sem thei ding kum sawmthum pan kum sawmnga a 
pha mite a min na khum ding hi. 

24Tam pen Gershon bete’ nasep le a van puoh ding uh ahi hi: 

25Amate in biehbuh dalna puonte, kikhopna puonbuh le a tuomna tawh, tua 
tungah a pulam khuna savun hoi, kikhopna buh kotkhah puonkhai, 

26le buhtuol puon kikhaite, biehbuh le maitam kimvela om buhtuol lutna 
puonkhai, a khauhuolte, le amau’ nasep nadinga vanzah zosie a puo ding uhi; 
amate in tua teng tawh kisai nasep a kisam zosie sem ding uhi. 

27Gershon-te’ nasepna zosie, a puoh ding teng zosie uh, a sep ding teng zosie uh, 
Aaron le a tapate’ thupiehna bang hi ding hi; a puoh ding zosie ule a bawl ding 
zosie uh amate na ap ding hi. 

28Tam pen kikhopna buh tawh kisai Gershon bete’ nasep ahi a, amau’ nasepna 
teng pen siempu Aaron’ tapa Ithamar’ uhna nei-ah om ding hi. 

29Merari-te, amau’ be le amau’ pupa innkuon zui-in; 

30biehbuh sunga na sem thei ding kum sawmthum pan kum sawmnga cieng a 
pha mi zosie a min na khum ding hi. 

31Tam pen kikhopna buh sungah a sep ding zosie uh ahi hi: Biehbuh 
khuompehte, a zawlte, a khuompite, le a khuom tunnate tawh, 

32buhtuol kimvela om khuompite a tunnate tawh, a khetphimte, a khauhuolte, 
vanzah zosie le , amau’ nasepna tawh kizom na zosie ahi hi; amau’ puoh dinga 
kise vante a minin na lo ding hi. 

33Tam teng pen Merari bete nasep ding hi a, siempu Aaron’ tapa Ithamar khut 
nei-ah kikhopna puonbuh tawh kisai a sep ding zosie uh ahi hi. 

Levi-te Kisimna 

34Tuaci’n Moses, Aaron le mihon makaite in amau’ be le amau’ pupa innkuon zui-
in Kohath-te a min a khum uhi. 

35Kikhopna puonbuh tawh kisai na a sem thei ding kum sawmthum pan 
sawmnga a pha mi zosie; 

36amau’ be zui-in a min kikhum pen tulni za sagi le sawmnga pha hi. 

37Tam teng pen kikhopna puonbuh sunga nasem Kohath-te be zosie’ mi phaza 
kisimna hi a, Moses tungtawnin TOPA in thu a pieh bangin Moses le Aaron in min 
a khum uhi. 

38Gershon-te, amau’ be le amau’ pupa innkuon zui-in a min uh kikhum a, 

39kikhopna puonbuh sunga na a sem thei ding kum sawmthum pan kum 
sawmnga a pha mi zosie, 

40amau’ be le amau’ pupa innkuon zui-in a min kikhum mi tulni zaguh le 
sawmthum pha uhi. 

41Tam teng pen Moses le Aaron in TOPA’ thupiehna tawh kizui-in kikhopna 
puonbuh sunga na a sem thei ding Gershon-bete’ min kikhumna ahi hi. 

42Merari-te, amau’ be le amau’ pupa innkuon zui-in kisim a, 

43kikhopna puonbuh sunga na a sem thei ding mi zosie- 

44amau’ be zui-in a min a kikhum mi tulthum zani pha hi. 

45Tam pen Moses tungtawnin TOPA’ thupiehna tawh kizui-in Moses le Aaron in 
min a khum Merari bete mi phaza ahi hi. 

46Amau’ be le amau’ pupa innkuon zui-in Moses, Aaron, le Israel makaite in a 
min a khum Levi-te, 

47kikhopna puonbuh tawh kisai na sem thei ding le van a puo thei ding kum 
sawmthum pan kum sawmnga a pha mi zosie, 

48amau’ mimal kisim pen tulgiet le zanga le sawmgiet ahi hi. 

49Moses tung tawna TOPA’ thupiehna tawh kizui-in a sep ding a puoh ding ciet 
uh kise hi; TOPA in Moses a thupiehna tawh kizui-in ama in tua bangin amau’ min 
a khum hi. 

Gamlah Vana 5 

Abua Mite 

(Siem 15:1-33) 

1 TOPA in Moses hopi-in tam bangin a gen hi: 

2Amate in miphahte, ahi sihle nin neite le misi tawh kisuhkhah zieha abua mi 
poma giephuol pulamah a nawmang nadingun Israel-te thu pie in; 

3amate lahah ka tenna a giephuol uh a niehsah lo nadingun amate, pasal ahi a, 
numei ahi zongin giephuol pulamah na notmang ding hi. 

4Tua ma bangin Israel-te in a bawl vua, giephuol pulamah amate a notmang 
uhi; TOPA thupieh bangin Israel mite gamta uhi. 

Mawna Pulahna le Lokiana 

(Siem 6:1-7) 

5 TOPA in Moses hopi-in tam bangin a gen hi: 

6Israel-te kungah tam bangin gen in: Midang khat tungah pasal khat ahi sihle 
numei khat a tatkhiel a, TOPA tungah muonhuoi loin khielna a bawl ciengin, 

7a gamtatnasa mawna pulah ding hi. A tatkhielna a cingin lokia ding a, ama in 
tua tungah nga-ah-khat belapin a tatkhielna pa kungah pie ding hi. 

8A liem mipa in khielna zieha lokiana a sang ding a kinaipi tanau a nei sih leh, 
tua khielna zieha lokiana pen TOPA kungah siempu pa adingin tung ding a, 

siempu pa in a khiel pa thoidam nadinga kibawl thoidamna tuutang pen zong 
tanbe lai ding hi. 

9Israel-te’ silpieh siengtho zosie lahah siempu pa kunga a peipi uh letsong zosie 
ama-a’ hi ding hi. 

10Silpieh siengtho zosie pen amau-a’ ahi hi; mi khatpo in siempu pa tunga a pieh 
poma ama-a’ hi ding hi. 

A Muonhuoi lo Zi Tungtang Thu 

11 TOPA in Moses hopi-in tam bangin a gen hi: 

12Israel-te hopi inlen amate kungah tam bangin gen in: Mi khatpo’ zi vahvai-in a 
pasal tungah a thuman sih a, 

13pasal khat in tua nu na luppi-in hizongle a pasal in tua khu a thei sih a, tua nu 
ama le ama a kibuasah hi napi koima in thei loin a khiel laitahin zong a kimat lo 
ziehin ama langkhatah teci pang ding mi a op lo vangin; 

14a pasal in tua nu tungah ginmawna lungsim nei-in abuasa-in a upmaw a; ahi 
sihle abua lo kimlai ama tungah ginmawna lungsim nei-in mi tawh tua nu a 
ginmaw leh; 

15tua pa in siempu pa kungah a zi peipi ding hi. Tuale ama in tua nu adingin a 
kisam mangbuham ephah khat’ sawm-ah-khat peipi ding hi. Ama in tua tungah 
sathau sung loin gimnamtui zong koi lo ding hi. Bang ding ahei cile tam khu 
ginmawna zieha an tawh biehna ahi a, khielna phawkia nadinga an tawh biehna 
ahi hi. 

16Tua ciengin siempu pa in a nai-ah tua nu peipi-in TOPA mai-ah koi ding hi. 

17Siempu pa in leibeel khat tawh tui siengtho la ding a, biehbuh kem tunga leivui 
themkhat la-in tua tui sungah sung ding hi. 

18Siempu pa in numei nu’ sam hlamkhe-in TOPA mai-ah koi ding a, ama’ khutah 
ginmawna zieha an tawh biehna ahi an tawh phawkiana biehna tawisah ding hi. 
Siempu pa in ama’ khut sungah samsietna tuisie tawi ding hi. 

19Tua ciengin siempu pa in tua nu kiciemsah ding a, “Nang in na pasal’ uhna nei-
a na om sungin koima’ pasal in hing luppi loin, a sieng lo lama a kihei lo na hi leh, 
samsiet ang tun thei tami tuisie panin suohta in. 

20Hizongle na pasal’ uhna nei-a na om sungin vahvai-in nang le nang na kibuasah 
a, na pasal simlo pasal dang khatin ang luppi a ahile, 

21siempu pa in tua numei kiciemsahin ama kungah, “TOPA in na sulbu hing 
kiesahin na gilpi ang pawhsah ciengin, na mite lahah hamsie le kiciemna-a zah 
dingin TOPA in hing bawl taheh; 



260 

 

 
Zo Bible 

© 2018 Bible Society of Myanmar. 
 

 
 

 

22tu-in tami tuisie in na gil sung zui hinlen, na gilpi pawhsahin na sulbu kiesah 
taheh!” ci ding hi. Tuale numei in, “Amen. Amen,” ci ding hi. 

23Tua ciengin siempu pa in tua samsietna thu zosie laibu sungah gielin a unpi-in 
tuisie sungah sawp sieng ding hi. 

24Ama in samsietna a tun thei tua tuisie pen numei nu dawnsah dinga, ama 
sungah tua tui lutin aicim taangkha bang ding hi. 

25Siempu pa in numei nu’ khut sung panin ginmawna zieha an tawh biehna la 
ding a, ama in TOPA mai-ah tua an tawh biehna pen vei-in maitam ah peipi ding 
hi; 

26siempu pa in phawna satanh dingin an tawh biehna lahah khutdim khat hamin 
maitam tungah hal ding a, tua ciengin numei nu tuisie dawnsah ding hi. 

27Ama in numei nu tuisie a dawnsah zaw ciengin, numei nu ama le ama 
kibuasahin a pasal tunga a muonhuoi lo ahile, ama sungah samsietna a tun thei 
tua tuisie lutin aicim tangkha bang ding a, a gilpi pawhin a sulbu kie ding a, 
tuaci’n mite lahah tua numei samsietna-in kizang ding hi. 

28Ahi vangin a numei ama le ama kibuasah lo a, a sieng ahi nah leh ama a khiel 
lo ahi a, tuaci’n ama nu suohta-in ta nei thei ding hi. 

29Tam pen a pasal’ uhna sunga a om zi khat vahvai-in a kibuasah ciengin, 

30ahi sihle a pasal in ama tungah ginmawna lungsim nei-in a zi mi tawh a upmaw 
ciengin tua bang kiginmawna thute-a zah ding thukham ahi hi; tua ciengin ama 
in TOPA mai-ah tua numei koi ding a, tua ciengin siempu pa in numei nu tungah 
tam thukham zosie zang ding hi. 

31Pasal pa pen khielna panin suohta ding a, ahi vangin numei in ama’ khielna 
puo ding hi. 

Gamlah Vana 6 

Nazir Mite 

1 TOPA in Moses hopi-in Israel-te kungah tam bangin gen in: 

2Pasal ahi a, numei ahi zongin, amau le amau TOPA tunga a kituomkoi nadingun 
a tuom vilvela kiciemna ahi Nazir kiciemna a bawl ciengun, 

3lenggazu le khamtheizu panin amate a kituomkoi ding uhi; zu pana a kibawl 
zuthua le adang zuthuate dawn loin, lengga a hing ahi a, a gaw ahi zongin a dawn 
sih ding uhi. 

4Nazir mite banga zia a tan sung teng uh lenggui pana pieng bangma a ne sih 
ding vua, a tangte ahi sihle a hawte nangawn zong a ne sih ding uhi. 

5A nazir kiciemna hun sung teng zosie-un a lutung vuah mulmetna a tukha sih 
ding hi; TOPA adinga amau le amau kiciemna hun a cin masangsie amate a 
siengtho ahi ding uhi; amate in a zangsam uh a sau-in khawi ding uhi. 

6 TOPA dinga a kituomkoi hun sung zosie-un mi siluong nai-ah a pei sih ding uhi. 

7A nu ahi sihle a pa, a sanggamnu ahi sihle a sanggampa nangawn a si zongin 
amau le amau a kibuasah sih ding uhi; bangzieh ahei cile Pasien tunga amau’ 
kisiensuona khu a lu tung vuah a om hi. 

8Nazir mite banga a om hun sung zosie uh TOPA dingin a siengtho ahi uhi. 

9Mi khatpo a gei vuah thakhatin si-in a kisiensuona sam a buasah uleh a ni sagi 
ni, a kisiensuo ni-in a sam uh heu ding uhi. 

10A ni giet ni-in siempu pa kunga kikhopna puonbuh lutna-ah vakhu ni ahi sihle 
palva no ni a tawi ding vua, 

11siempu pa in khat pen mawna zieha biehna-in pie-in, adang khat pen meihal 
biehna-in nei ding a, amate dingin thoidamna a bawlpieh ding hi. Bangzieh ahei 
cile amate pen misi luong zieha a khiel ahi uhi. Khum ni ma-in a lu a siensuo ding 
vua, 

12nazir mite banga a tuom om uh hun sung tengin TOPA dingin amate a 
kituomkoi ding vua, khielna zieha biehna dingin kum khat a pha tuuno apa khat 
a peipi ding uhi. A kisiensuosa lutang abua zo tah ziehin masang lama hunte 
kisim nawn lo ding hi. 

13Tam pen a kisiensuo hun uh a cin cienga a zui ding uh Nazir mite ngaina ahi hi: 
Kikhopna puonbuh lutna-ah amate kipeipi ding a, 

14TOPA tungah a letsongte uh pie-in meihal biehna dingin kum khat a pha 
paubang lo tuuno apa khat, mawna zieha biehna dingin kum khat a pha paubang 
lo tuuno anu khat, le thunuoma biehna dingin paubang lo tuutang khat, 

15le tol saw lo anlum law khat, sathau tawh kipawi annel mohte, le tol saw lo 
sathau kinu mophengte, le an tawh biehna le dawn thei biehnate a peipi ding hi. 

16TOPA mai-ah siempu pa in tua teng peipi ding a, mawna zieha a biehnate ule a 
meihal biehnate uh pie-in, 

17tuutang pen thunuom biehpiehna adingin TOPA tungah tol saw lo anlum law 
tawh pieton ding hi; siempu pa in an tawh biehna le dawn thei biehna tawh zong 
pieh tha ding hi. 

18Tua ciengin nazir mite in kikhopna puonbuh lutna-ah a kisiensuosa ahi a sam 
uh a heukieu-in a kisiensuo a lutang panun a samte uh a la ding vua, thunuom 
biehpiehna nei-a a om mei sungah hal ding uhi. 

19Siempu pa in a kihuon minsa tuutang lieng le law sung pana tol saw lo moh 
khat, le tol saw lo mopheng khat la ding a, amate in a kisiensuosa a lutang vua 
samte a heukieu zaw ciengun nazir mite’ khutphang sungah tuate koi ding hi. 

20Tua ciengin TOPA mai-ah a kivei biehna dingin siempu pa in tuate a vei ding hi; 
tua teng pen a awmsa le a phei tawh siempu pa adingin a siengtho ama’ tanh ahi 
hi. Tua ciengin nazir mite in lenggazu dawn thei ding uhi. 

21Tam pen kiciemna a nei nazir mite zui ding thukham ahi hi. Adang a pieh zaw 
zaza uh banah, TOPA tunga a pieh ding uh amau’ biehna pen nazir kiciemna bang 
hi ding hi. Amau’ kiciemna bangin a bawl ding vua, siensuona thukham bang a 
zui ding uhi. 

Siempu Thupha Piehna 

22Tua ciengin TOPA in Moses hopi-in tam bangin a gen hi: 

23Aaron le a tapate hopi inlen, tam bangin Israel-te thupha na pie ding uhi, ci-in 
gen in: Nangma in amate kungah, 

24 TOPA in note thupha hing pie hinlen; hing kem taheh. 

25 TOPA in na tung vuah a maitang hing tangsahin, hing lungsiet taheh; 

26 TOPA in hing maingatin, note nopsahna hing pie taheh, na ci ding hi. 

27Tuaci’n Israel-te tungah keima’ min a koi ding vua, keima in amate thupha ka 
pie ding hi. 

Gamlah Vana 7 

Lamkaite’ Biehnate 

1Moses in biehbuh dingsahin a vanzah zosie sathau nu-in siensuo a, tuale 
maitam le a vanzah zosie teng sathau nu-in a siensuo a man ni-in, 

2Israel makaite, amau’ pupa innkuon makaite, a kisim mite a uh minam makaite 
in biehna a pie uhi. 

3Amate in a tungkhu nei leeng guh le bawngtang sawm le ni, makai ni in leng 
khat ciet, makai khat in bawngtang khat ciet TOPA mai-ah biehna-in a peipi uhi; 
amate in biehbuh mai-ah tuate a pie uhi. 

4Tua ciengin TOPA in Moses kungah tam bangin a gen hi: 

5Kikhopna puonbuh nasepna-a zah dingin amate tung panin tam teng sang inlen, 
a nasep ciet utawh kizui-in Levi-te pie in. 

6Tuaci’n Moses in leengte le bawngtangte la-in Levi-te tungah tuate a pie hi. 

7Amau’ nasep tawh kizui-in Gershon-te kungah leeng ni le bawngtang li a pie hi; 

8ama in siempu Aaron’ tapa Ithamar uhna nei-ah na a sem Merari-te tungah a 
nasep utawh kizui-in leeng li le bawngtang giet a pie hi. 

9Ahi vangin ama in Kohath-te tungah bangma pie lo hi. Azieh pen liengko-a a 
puoh ding uh siengtho nate kep ding amate tavuon kipie hi. 

10Maitam sathau a kinu hun ciengin makaite in zong maitam apna ding biehnate 
a pie uhi; makaite in a biehna uh maitam mai-ah a pie uhi. 

11TOPA in Moses kungah tam bangin a gen hi: Maitam ap nadingin makai khat in 
ni khat ciet a biehna uh pie ding uhi. 

12A ni masa ni-a biehna piepa pen Judah minam, Amminadab’ tapa Nahshon ahi 
hi; 

13ama’ silpieh pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dinga sathau tawh kihal annel tuituoh tua a kuong gel a dimvum 
tuoh tawh; 

14shekel sawm a khai gimnamtui a dim kham pakan khat; 

15meihal biehna dingin bawngtangno khat, tuutang khat, kum khat a pha tuuno 
apa khat; 

16mawna zieha biehna dingin keel apa khat; 

17thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga ahi hi. Tam pen Amminadab’ tapa Nahshon’ silpieh ahi 
hi. 

18A ni ni ni-in Issachar-te makai Zuar’ tapa Nethanel in biehna a pie hi; 

19a biehna dingin ama in mun siengtho shekel tawh kizui-in shekel zakhat le 
sawmthum a khai ngun pakan khat, shekel sawmsagi a khai ngun kuongdai khat, 
an tawh biehna dingin sathau tawh kihal annel tuituoh tua kuong gel dimvum 
tuoh tawh; 

20shekel sawmsagi a khai gimnamtui a dim kham pakan khat; 

21meihal biehna dingin bawngtangno khat, tuutang khat, kum khat a pha tuuno 
apa khat; 

22mawna zieha biehna dingin keel apa khat; 

23thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga a hi hi. Tam pen Zuar’ tapa Nethanel’ silpieh ahi hi. 

24A ni thum ni-in Zebulun-te makai Helon’ tapa Eliab ahi hi. 

25Ama biehna pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dingin sathau kihal annel tuituoh tua kuong gel a dimvum tuoh 
tawh; 

26shekel sawmsagi a khai gimnamtui a dim kham pakan khat; 

27meihal biehna dingin bawngtangno khat, tuutang khat, kum khat a pha tuuno 
apa khat; 

28mawna zieha biehna dingin keel apa khat; 

29thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga ahi hi. Tam pen Helon’ tapa Eliab’ silpieh ahi hi. 

30A ni li ni-in Reuben-te makai Shedeur’ tapa Elizur ahi hi. 

31Ama biehna pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dingin sathau tawh a kihal annel tuituoh tua kuong tegel a 
dimvum tuoh tawh; 

32shekel sawmsagi a khai gimnamtui kham pakan khat; 

33meihal biehna dingin bawngtangno khat, tuutang khat, kum khat a pha tuuno 
apa khat; 

34mawna zieha biehna dingin keel apa khat; 

35thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga ahi hi. Tam pen Shedeur’ tapa Elizur’ silpieh ahi hi. 

36A ni nga ni-in Simeon-te makai Zurishaddai’ tapa Shelumiel ahi hi: 

37Ama biehna pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dingin sathau tawh kihal annel tuituoh kuong gel a dimvum tuoh 
tawh; 

38shekel sawm a khai gimnamtui a dim kham pakan khat; 

39meihal biehna dingin bawngtangno khat, tuutang khat, kum khat a pha tuuno 
apa khat; 

40mawna zieha biehna dingin keel apa khat; 

41le thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga ahi hi. Tam pen Zurishaddai’ tapa Shelumiel’ silpieh 
ahi hi. 

42A ni guh ni-in Gad-te makai Deuel’ tapa Eliasaph ahi hi: 

43Ama biehna pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dingin sathau kihal annel tuituoh tua kuong gel a dimvum tuoh 
tawh; 

44shekel sawm a khai gimnamtui a dim kham pakan khat tawh; 

45meihal biehna dingin bawngtangno khat, tuutang khat, kum khat a pha tuuno 
apa khat; 

46mawna zieha biehna dingin keel apa khat; 

47le thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga ahi hi. Tam pen Deuel’ tapa Eliasaph’ silpieh ahi hi. 

48A ni sagi ni-in Ephraim-te makai Ammihud’ tapa Elishama ahi hi: 

49Ama biehna pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dingin sathau kihal annel tuituoh tua kuong gel a dimvum tuoh 
tawh; 

50shekel sawm a khai gimnamtui a dim kham pakan khat; 

51meihal biehna dingin bawngtangno khat, tuutang khat, kum khat a pha tuuno 
apa khat; 

52mawna zieha biehna dingin keel apa khat; 

53le thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga ahi hi. Tam pen Ammihud’ tapa Elishama’ silpieh ahi 
hi. 

54A ni giet ni-in Manasseh-te makai Pedahzur’ tapa Gamaliel ahi hi: 

55Ama biehna pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dingin sathau kihal annel tuituoh tua kuong gel a dimvum tuoh 
tawh; 

56shekel sawmsagi a khai gimnamtui a dim kham pakan khat; 

57meihal biehna dingin bawngtangno khat, tuutang khat, kum khat a pha tuuno 
apa khat; 

58mawna zieha biehna dingin keel apa khat; 

59le thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga ahi hi. Tam pen Pedahzur’ tapa Gamaliel’ silpieh ahi hi. 

60A ni kuo ni-in Benjamin-te makai Gideoni’ tapa Abidan ahi hi: 

61Ama biehna pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dingin sathau kihal annel tuituoh tua kuong gel a dimvum tuoh 
tawh; 

62shekel sawm a khai gimnamtui a dim kham pakan khat; 

63meihal biehna dingin bawngtangno khat, tuutang khat, kum khat a pha tuuno 
apa khat; 

64mawna zieha biehna dingin keel apa khat; 

65le thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga ahi hi. Tam pen Gideoni’ tapa Abidan’ silpieh ahi hi. 

66A ni sawm ni-in Dan-te makai Ammishaddai’ tapa Ahiezer ahi hi: 

67Ama biehna pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dingin sathau kihal annel tuituoh tua kuong gel a dimvum tuoh 
tawh; 

68shekel sawm a khai gimnamtui a dim kham pakan khat; 

69meihal biehna dingin bawngtangno khat, tuutang khat, kum khat a pha tuuno 
apa khat; 

70mawna zieha biehna dingin keel apa khat; 

71le thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga a hi hi. Tam pen Ammishaddai’ tapa Ahiezer’ silpieh 
ahi hi. 

72A ni sawm le khat ni-in Asher-te makai Okran’ tapa Pagiel ahi hi: 

73Ama biehna pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dingin sathau kihal annel tuituoh tua kuong gel a dimvum tuoh 
tawh; 

74shekel sawm a khai gimnamtui a dim kham pakan khat; 

75meihal biehna dingin bawngtangno khat, kum khat a pha tuuno apa khat; 

76mawna zieha biehna dingin keel apa khat; 

77le thunuom biehpiehna dingin bawngtang ni, tuutang nga, le kum khat a pha 
tuuno apa nga ahi hi. Tam pen Okran’ tapa Pagiel’ silpieh ahi hi. 

78A sawm le ni ni-in Naphtali-te makai Enan’ tapa Ahira ahi hi: 



267 

 

 
Zo Bible 

© 2018 Bible Society of Myanmar. 
 

 
 

 

79Ama biehna pen mun siengtho shekel tawh kizui-in shekel zakhat le 
sawmthum a khai ngun kuongdai khat, shekel sawmsagi a khai ngun kuong khat, 
an tawh biehna dingin sathau kihal annel tuituoh tua kuong gel a dimvum tuoh 
tawh; 

80shekel sawm a khai gimnamtui a dim kham pakan khat; 

81meihal biehna dingin bawngtangno khat, tuutang khat, kum khat a pha tuuno 
apa khat, 

82mawna zieha biehna dingin keel apa khat; 

83le thunuom biehpiehna dingin bawngtang ni, tuutang nga, keel apa nga, le kum 
khat a pha tuuno apa nga hi hi. Tam pen Enan’ tapa Ahira’ silpieh ahi hi. 

84Maitam sathau a kinu ni-in tua maitam ap nadinga Israel lamkaite in a pieh uh 
biehna pen tam teng ahi hi: Ngun kuongdai sawm le ni, ngun kuong sawm le ni, 

85ngun kuongdai khat ciengin shekel zakhat le sawmthum khai-in ngun kuong 
khat ciengin shekel sawmsagi khai a, ngun kuong zosie pen mun siengtho shekel 
tawh kizui-in shekel tulni le zali khai hi. 

86Gim namtui a dim kham pakan sawm le nite, mun siengtho shekel tawh kizui-
in khat in shekel sawm khai a, kham pakan zosie shekel zakhat le sawmni khai 
hi; 

87meihal biehna dingin ganhon zosie ahi bawngtang sawm le ni, kum khat a pha 
tuuno apa sawm le ni, an tawh biehnate tawh; tuale mawna zieha biehna dingin 
keel apa sawm le ni; 

88thunuom biehpiehna dingin ganhon zosie ahi bawngtang sawmni le li, tuutang 
sawmguh, keel apa sawmguh, kum khat a pha tuuno apa sawmguh ahi hi. Tam 
teng pen maitam sathau a kinu zaw cienga apna biehnate ahi hi. 

89Kikhopna buh sungah TOPA tawh kiho dingin Moses a lut ciengin cherub ni gel 
kikal thuciemna singkuong tunga om hepina topha tung panin ama a hopi 
awging a za hi; tua bang awging in Moses a hopi hi. 

Gamlah Vana 8 

Meivah Sagite 

(Pei 25:31-40) 

1 TOPA in Moses hopi-in tam bangin a gen hi: 

2Aaron hopi inlen tam bangin gen in: Meivahte na koi ciengin meivah sagite in 
meivah tunna mai teng a tan dingin koi in. 

3Tua bangin Aaron in a bawl hi. TOPA in Moses a thupiehsa bangin ama in meivah 
tunna mai teng a tan dingin meivahte koi hi. 

4Tam meivah tunna kibawl dan pen kham tawh kiseh ahi hi. A tunna panin a 
papete dongin a kiseh ahi hi; TOPA in Moses a lahsa lim dan dung zui-in ama in 
meivah tunna a bawl hi. 

Kisiensuona le Levi-te’ Nasep 

5 TOPA in Moses hopi-in tam bangin a gen hi: 

6Israel-te lah panin Levi-te ladawh inlen siensuo in. 

7Amate siensuo nadingin a tung vuah tam bangin bawl in: Siensuona tui a tung 
vuah the inlen, a pumtung zosie uh mulmetna tawh metsah inlen, a puonte uh 
sawpin amate ma na kisiensuosah ding hi. 

8Tua ciengin bawngtangno khat le sathau kihal annel tuituoh tawh kibawl an 
tawh biehna na la sah ding a, nang in mawna zieha biehna dingin adang 
bawngtangno khat na la ding hi. 

9Kikhopna puonbuh mai-ah Levi-te na zawpi ding a, Israel mihon buppi na 
khawm ding hi. 

10TOPA mai-ah Levi-te na zawpi ciengin Israel-te in Levi-te tungah a khut uh a 
ngam ding vua, 

11amate in TOPA’ na a sep thei nadingun Aaron in Israel-te lah panin Levi-
te, TOPA mai-ah a kivei biehna-in a pie ding hi. 

12Levi-te in bawngtangte’ lu tungah khut a ngam ding vua, Levi-te ading 
thoidamna bawl nadingin TOPA tungah mawna zieha biehna-in khat, meihal 
biehna-in a khat, na pie ding hi. 

13Tua ciengin Aaron le a tapate mai-ah Levi-te na dingsah ding a, TOPA tunga a 
kivei biehna-in amate na pie ding hi. 

14Tua bangin Israel-te lah panin Levi-te na tuomkoi ding a, Levi-te keima-a’ hi 
ding hi. 

15Amate siensuo-in a kivei biehna-in na pieh zaw ciengin kikhopna puonbuh-ah 
na sem dingin Levi-te lut ding hi. 

16Azieh pen Israel-te lah panin kei tungah amate ang kipie sieng ahi ta uhi. Israel-
te’ tacil zosie, naubu a hong masa zosie tangin keima adingin amate ka la zo hi. 

17Azieh pen Israel-te lah panin tacil zosie mihing hile ganhing hile a nipi-in 
keima-a’ ahi hi. Egypt gam sungah tacil zosie ka thagam ni-in keima dingin amate 
ka siensuo a, 

18ahi vangin Israel-te lah panin tacil zosie tangin Levi- te ka la zo hi. 

19Tham loin kikhopna puonbuh-ah Israel-te dinga na sem ding le mun siengtho 
tawh kinai-a a pei Israel-te lahah gimna a tun lo nadinga thoidamna a bawlpieh 
dingin Israel-te lah panin Aaron le a tapate tungah letsongin Levi-te ka pie zo hi. 

20Moses le Aaron le Israel mihonpi zosie in Levi-te tungah tua bangin a bawl uhi; 
amate tawh kisai-in TOPA in Moses kunga a thupiehsa bang lien ma-in Israel-te 
in Levi-te tungah a bawl uhi. 

21Mawna panin Levi-te kisiensuo-in a puonte a sawpsieng uhi; tua ciengin Aaron 
in a kivei biehna-in TOPA mai-ah amate pie a, a sientho nadingun Aaron in amate 
dingin thoidamna a bawlpieh hi. 

22Tua ciengin Aaron le a tapate opna kikhopna puonbuh sunga na a sem dingin 
Levi-te a sungtum uhi. Levi-te tawh kisai-in TOPA in Moses a thupiehsa bangin 
amate tungah a bawl uhi. 

23 TOPA in Moses hopi-in tam bangin a gen hi: 

24Tam pen Levi-te tunga zah ding ahi hi: Kikhopna puonbuh nasepna sunga a 
sem dingin kum sawmni le nga pan a tungsie a phate kipan ding uhi; 

25tuale kum sawmnga a phah vua kipanin nasepna pan khawlin bangma a sem 
nawn sih ding uhi. 

26Kikhopna puonbuh sunga a sanggamte a hu thei bep ding vua, hizongle amate 
in na a sem nawn sih ding uhi. Tam bangin Levi-te nasep ding na sepieh ding hi. 

Gamlah Vana 9 

Sinai-ah Peisan Pawi Kibawl 

(Pei 12:1-20) 

1Amate Egypt panin a peizaw uh a kum ni cin kum, a hla khatna sungin Sinai 
senel gamah TOPA in Moses hopi-in tam bangin a gen hi: 

2A kise hunin Israel-te in peisan pawi bawlsah in. 

3A kise hun, tami hla ni sawm le li khuomut ciengin a thukham zosiete le a 
ngainate tawh kizui-in na bawl ding uhi. 

4Tuaci’n Moses in Israel-te kungah peisan pawi a bawl nadingun a gen hi. 

5A hla masa, a ni sawm le li khuomut ciengin Sinai senel gamah amate in peisan 
pawi a bawl uhi. TOPA in Moses a thupiehsa bang lienin Israel-te gamta uhi. 

6Tu-in misi luong thamkhah zieha abua mi pawlkhat om a, tuaci’n khum ni-in 
amate in peisan pawi a bawl sih uhi. Khum ni-in Moses le Aaron mai-ah amate a 
pei vua, 

7ama kungah, “Misi luong thamkhahna ziehin ka sientho sih vangun a kise hunin 
Israel-te lahah bang dingin TOPA’ biehna ei kipiesah lo ahei?” a ci uhi. 

8Moses in amate kungah, “Note’ thu tawh kisai-in TOPA’ thupieh ka zah 
masangsie na ngah tadi un,” a ci hi. 

9 TOPA in Moses hopi-in tam bangin a gen hi: 

10Israel-te hopi inlen tam bangin gen in: Note lahah mi khatpo in ahi a, na suon 
na hlahte uh khatpo in ahi zongin misi luong a khoikhah ziehin abua ahi a, ahi 
sihle a khuolzin laitah ahile TOPA tungah amate in peisan pawi a bawl thei lai 
veve ding vua, 

11a hla nina a ni sawm le li ni khuomut ciengin pawi bawlin lopa khaate tawh tol 
saw lo anlum me ding uhi. 

12Zingmawng dongin bangma hen nei loin a gute zong a tawngsah sih ding uhi; 
amate in peisan pawi ngaina zosie tawh kizui-in a bawl ding uhi. 

13Hizongle khuolzin lo napi-in a sieng mi khatpo in peisan pawi a bawl sih leh a 
kise huna TOPA’ biehna pie lo ahi ziehin a mite kung panin kihemkhie ding hi; 
tua bang mipa in a mawna paat a thuoh ding hi. 

14Note lahah a teng pemta khatpo in TOPA tungah peisan pawi a bawl nop leh 
peisan pawi thukhamte le a ngaina kipte bangin bawl ding hi; note in pemtate le 
tuolsung mite dingin ngaina a kibang na nei ton ding uhi. 

Meiilum le Mei 

(Pei 13:21-22; 40:34-38) 

15Biehbuh a din ni-in meii in biehbuh le thuciemna biehbuh a tuomcip hi; tuale 
nitah panin zingmawng cieng dongin biehbuh tung son-ah meikuong bangin a 
om hi. 

16Tua bangin a om den hi: Sunin meii in tuomin zanin meikuong tawh kibang 
khat in a tuom hi. 

17Puonbuh tung pan tua meii a kilahto popo ciengin Israel-te a dingkhie uhi; 
tuale meii khawlna munah Israel-te in giephuol a sat uhi. 

18TOPA’ thupiehna tawh Israel-te a dingkhie vua, TOPA’ thupiehna tawh giephuol 
a sat uhi. Biehbuh tungah meii a khawl laisie giephuol-ah amate a om uhi. 

19Biehbuh tungah ni tampi sung meii a om cieng nangawnin Israel-te 
in TOPA’ sawlna mangin a dingkhie sih uhi. 

20Ni tawmno khat sung biehbuh tungah meii om thei zel a, TOPA’ thupieh tawh 
kizui-in giephuol-ah a om uhi. Tua ciengin TOPA’ thupieh tawh kizui-in amate a 
dingkhie uhi. 

21Khat veivei nitah pan zingmawng dongin tua meii a om hi; tuale zingmawngin 
meii a kilahto ciengin amate a dingkhie vua, ahi sihle sun khat le zan khat a omlai 
le zong, meii a kilahto ciengin amate a dingkhie uhi. 

22Ni ni ahi a, hla khat ahi a, a hun sauzaw ahi zongin, biehbuh tung sonah meii a 
khawl laisie giephuol-ah Israel-te om denin a dingkhie sih uhi; hizongle tua meii 
a kilahto ciengin a dingkhie uhi. 

23TOPA’ thupiehna tawh amate in giephuol a sat vua, TOPA’ thupiehna tawh a 
dingkhie uhi.TOPA in Moses a thupieh bangin amate in TOPA’ sawlna a mang uhi. 

Gamlah Vana 10 

Ngun Pengkulte 

1 TOPA in Moses hopi-in tam bangin a gen hi: 

2Ngun pengkul ni bawl in; tuate na bawl ciengin na kheng ding a, mipite khop 
nading le giephuol phel nadingin tuate na zang ding hi. 

3A ni-in a kimuton ciengin kikhopna puonbuh lutna nangma mai-ah mihon 
buppi kikhawm ding uhi. 

4Hinanle khat beh a kimut leh nangma mai-ah Israel minamte’ lutang ahi 
makaite kikhawm ding uhi. 

5Patau pengkul na mut ciengin nisuona lam panga giephuol-ate dingkhie-in; 

6patau pengkul a ni veina na mut ciengin leitaw lama giephuol-ate dingkhie ding 
uhi. Amate a dinkhiet ding poma ciengun patau pengkul kimut ding hi. 

7Ahi vangin mihonpi a kikaikhop ding ciengin pengkul na mut ding a, hizongle 
patau pengkul na mut sih ding hi. 

8Aaron’ tapa siempute in pengkul a mut ding uhi; tami khu note dinga na khang 
tawntung vua a kipden ngaina khat hi ding hi. 

9Na gam sung vuah note ang gawt na galte do dinga na kuon ciengun, TOPA na 
Pasien uh mai-ah ang kiphaw nadingin pengkulte tawh patauna aw na gingsah 
ding vua, tuaci’n na galte khut uh sung panin ang kihundam ding hi. 

10Na lungdam hun uh, a kise na pawi hunte uh, na hla kipat hunte uh, na meihal 
biehnate ule na thunuom biehpiehnate vuah zong pengkulte na tum ding uhi; 
tuate pen na Pasien uh mai-ah note phawna-in kimang ding hi: Keima TOPA na 
Pasien uh ka hi hi. 

Sinai Pana Dinkhietna 

11A kum nina, a hla nina, a ni sawmnina ni-in thuciemna biehbuh tung son panin 
meii kilato hi. 

12Tua ciengin Sinai senel gam panin phuol khat pan phuol khatah Israel-te a 
dingkhie vua, tuaci’n Paran gamlahah meii a khawl hi. 

13Moses tungtawnin TOPA’ thupiehna tawh amate a khat veina khuolzin a kipan 
uhi. 

14Judah giephuol dielkhai neite a pawlpawlin a dingkhie masa vua, Amminadab’ 
tapa Nahshon in mihon buppi a makai hi. 

15Zuar’ tapa Nethanel in Issachar minam honpite makai hi; 

16Helon’ tapa Eliab in Zebulun minam honpite makai hi. 

17Biehbuh a kiphel ciengin biehbuh a puo Gershon-te le Merari-te a dingkhie uhi. 

18A zomah Reuben-te’ giephuol dielkhai neite a pawlpawlin a dingkhie uhi; tuale 
Shedeur’ tapa Elizur in tua mihon buppi a makai hi. 

19Zurishaddai’ tapa Shelumiel in Simeon minam honpite a makai a, 

20Deuel’ tapa Eliasaph in Gad minam honpite a makai hi. 

21Tua ciengin a siengtho nate a puo Kohath-te a dingkhie uhi; amate tun 
masangin biehbuh na kiphut zo hi. 

22A zomah Ephraim-te’ giephuol dielkhai neite a pawlpawlin a dingkhie vua, 
Ammihud’ tapa Elishama in tua mihon buppi a makai hi. 

23Pedahzur’ tapa Gamaliel in Manasseh minam honpite a makai a, 

24Gideoni’ tapa Abidan in Benjamin minam honpite a makai hi. 

25Tua ciengin giephuol zosie’ nuadala a pang Dan mite’ giephuol dielkhai neite a 
pawlpawlin a dingkhie vua, Ammishaddai’ tapa Ahiezer in tua minam honpite a 
makai hi. 

26Ochran’ tapa Pagiel in Asher minam honpite a makai a, 

27Enan’ tapa Ahira in Naphtali minam honpite a makai hi. 

28Tam pen Israel-te a dinkhiet cieng vua a pawlpawla a pei dan uh ahi hi. 

29Moses in a sungpa Midian mi Reuel’ tapa Hobab kungah, “TOPA in, ‘Na tung 
vuah kang pie ding hi,’ a cina mun zuona pei ding ka hi uhi. Hing pei inlen ko 
tawh zawhton vai, nang kang limbawl ding uhi; azieh pen TOPA in Israel-te 
tungah sil hoi pieh ding ei kamciem zo hi,” a ci hi. 

30Ahi vangin ama in, “Kang pei sih ding hi. Ka leitang le ka tanaute kungah ka pei 
zaw ding hi,” a ci hi. 

31Ama in, “Kote ei taisan sin. Azieh pen gamlahah giephuol sat nading mun na 
thei ziehin ka lampu ding uh na hibo hi,” a ci hi. 

32Tua banah kote ei zui lacin, TOPA in ka tung vua a sep sil hoi poma kote tawh 
kibangin kang bawlpieh ding uhi,” a ci hi. 

33Tuaci’n TOPA’ muol panin amate dingkhie-in ni thum peina khuol a zin vua, 
khawl mun sui dingin a masang vuah TOPA’ thuciemna singkuong, nithum lam 
na peikhol hi. 

34Giephuol pan amate a dinkhiet ciengun sunin a tung vuah TOPA’ meii a om hi. 

35Singkuong a dinkhiet popo ciengin Moses in, “TOPA aw, tho-in, na galte 
kithezah hinlen, nang ang mudate na mai panin taimang ta uheh,” a ci hi. 

36A khawl popo ciengin ama in, “TOPA aw, Israel a tul a tul sawmte kungah hing 
kinuale in,” a ci hi. 

Gamlah Vana 11 

Senel Gama Phunna 

1A tuosietnate ziehun TOPA’ zahin mite a phun ciengin TOPA in tua thu za-in 
lungthah mama hi. Tua ciengin amate langkhatah TOPA’ mei kuongin giephuol 
ninglam kimkhat a katum hi. 

2Ahi vangin Moses tungah mite a kiko vua, TOPA kungah Moses in thungen a, tua 
mei a mit hi. 

3TOPA’ mei in amate a kahtum ziehin khum mun pen Taberah kici hi. 

4Amahaw lahah om mi nautangte in antui a dugaw mama uhi; tuale Israel-te 
zong a kapkia vua, “I neh ding sa nei beh lei izaw! 

5Egypt gamah man pieh lo-a i neh uh ngate, tangmaite, dawnpawlte, kaisuon 
pumte, kaisuon sante, le kaisuon kangte i phawh uhi; 

6ahi vangin tu-in i tha i zung uh lah a bei sieng ta a, i et ding uh tam manna simlo 
bangma dang om poma lo hi,” a ci uhi. 

7Manna pen nanan tang tawh kibang a, a mel bedolak singnai tawh kibang hi. 

8Mite pei kawikawi-in a khawm vua, an gawina tawh gawi-in ahi sihle sum 
sungah a suguoi vua, beel sungh huonin mohin a bawl uhi; a tui dan pen sathau 
tawh kikangzol sipsep moh tawh kibang hi. 

9Zanin giephuol tungah vua a kieh ciengin manna tawh kieton hi. 

10A puonbuh lutna zosie vuah a innkuonkuonin mite’ kaana Moses in a za hi. Tua 
ciengin TOPA lungthah mama ahi ziehin Moses lungkim lo hi. 

11Tuaci’n Moses in TOPA kungah, “Bang dingin na nasempa ei ci bawlsiet na hei? 
Bang dingin na maipha ei musah loin tam mite zosie’ vangih kei tunga nang ngah 
ahei? 

12Tam mite zosie ka gil sunga ka pai amah? A pu a pate tungah pieh dinga ka 
ciemsa leitangah, ‘Nau cingnu in nawitep lai nausen a puoh bangin amate na 
kang sungah puo inlen peipi in,’ ci-in nang in kei kunga nei ci thei nadingin amate 
kei sunga pieng ahi uh amah? 

13Tam mite zosie ka pieh ding hei sungah sa nga mawh ding ka hei? Bangzieh 
ahei cile amate kap kawmin ka kungah, ‘Ka neh ding uh sa ei pie in!’ a ci uhi. 

14Tam mi zosie kei guohin ka ci nading ka thei sih hi. Azieh pen kei adingin amate 
puoh gih luo hi. 

15Tam banga kei ei bawl ding na hi leh thakhatin ei that zaw vet in. Na muna-ah 
maipha ka nga leh ka gentheina ei musah sin,” a ci hi. 

Upa Sawm Sagite 

16Tuaci’n TOPA in Moses kungah, “Nang in mite’ upa le a tung vuah ulien sem hi, 
ci-a na thei Israel upa mi sawmsagi kei adingin ei kholpieh in; kikhopna buhah 
amate zawpi inlen tua munah amate nang tawh mun hing lasah in. 

17Keima hing kumsuhin khum munah nang tawh i kiho ding hi; na sunga om ka 
hla themkhat ladawhin amau’ sungah ka guong ding hi; nang guohin a unpi-in 
na puoh lo nadingin amate in mite’ vangih ang puohpi ding uhi. 

18Mite kungah, ‘Zing cieng adingin no le no kisiensuo un, sa na ne ding uh; bang 
ding ahei cile TOPA’ zahin na kap vua, ‘I neh ding uh sa nei lei izaw! Eite adingin 
Egypt gam a nuomzaw tahtah hi,’ na ci uhi. Tua ahi ziehin TOPA in sa ang pie ding 
a, na ne ding uhi. 

19Ni khat sung beh, ahi sihle ni ni sung beh, ahi sihle ni nga sung beh, ahi sihle ni 
sawm sung beh, ahi sihle ni sawmni sung beh ne khop loin, 

20na nahkua hawm vua a let masangsie le na luohsuo dong ciengun hla khat sung 
tungtawn sa na ne ding uhi. Bangzieh ahei cile note in na lah vua om TOPA nuolin 
ama’ mai-ah na kap vua, “Bang dinga Egypt i nuasie uh ahei?” na ci uhi,’ ci-in,” a 
ci hi. 

21Ahi vangin Moses in, “Keima tawh a kisimton lei galkap tul zaguh pha hi; nang 
in, ‘Hla khat tungtawn a neh dingun amate sa pie vang!” na ci hi. 

22Amate dingin tuuhonte le bawnghonte kigo leh a kicingzo ding amah? Amate 
dingin tuipi sunga ngate kiman leh a kicingzo ding amah?” a ci hi. 

23TOPA in Moses kungah, “TOPA’ sil bawltheina a kiciengtan na sa amah? Ka 
thugente nang adingin a mana ang tun leh ang tun lo tu-in na mu ding hi,” a ci hi. 

24Tuaci’n Moses pei-in mite kungah TOPA’ thugen teng a gen a, ama in mite’ upa 
sawmsagi kaikhawmin puonbuh kimvelah a omsah hi. 

25Tua ciengin meii sungah TOPA kumsuhin ama hopi a, ama’ sunga hla themkhat 
ladawhin upa sawmsagite sungah a guong hi; tuale amate tungah tua hla a tuh 
ciengin kamsangte bangin thu a gen uhi. Hizongle tua bangin amate a gamtakia 
nawn sih uhi. 

26Giephuol-ah mi ni a om vua, khat Eldad kici-in, a khat Medad kici a, ama gel 
sungah tua hla a lut hi. Misimna-ah ama gel a kihal vua, hinanle puonbuh-ah pei 
loin giephuol-ah thuphuon a gen uhi. 

27Tangval khat tai-in Moses kungah, “Eldad le Medad in giephuol sungah 
thuphuon gen uhi,” ci-in a gen hi. 

28Tuale ama’ teel mite lahah Moses’ nasem Nun’ tapa Joshua in, “Ka pu Moses, 
ama gel khawlsah in!” a ci hi. 

29Ahi vangin Moses in ama kungah, “Kei adinga a thangsie na hi 
amah? TOPA’ mite zosie kamsang hi sieng hinlen, TOPA in a sung vuah a hla hing 
guong leh ka cizaw a!” a ci hi, 

30Tuale giephuol-ah Moses le Israel upate a kilekia uhi. 

Vamimte 

31Tua ciengin TOPA kung pan hui langin tua hui in tuipi panin vamimte puoh a, 
giephuol kung tam lampang ni khat peina cieng, khum lampang ni khat peina 
cieng ma, giephuol gei-ah kiesah a, lei maitang tungah pi thum bang a sa hi. 

32Tuaci’n sun tungtawn, zan tungtawn le a zing cieng tungtawnin mite in 
vamimte a khawm uhi; a tawm khop pen in homer sawm a khawm vua, amate 
dingin giephuol kimvelah tuate a pho uhi. 

33Ahi vangin vamim’ sa a kikhawn masang, a hakawm vuah sa baang laipi ma-in 
mite tungah TOPA’ lungthahna kikuontaw a, gimna lienpi khat tawh TOPA in mite 
a vatmai hi. 

34Tuaci’n khum mun pen Kibroth-hattaavah kici hi. Azieh pen khum munah 
amate in sa dugaw mite a vui uhi. 

35Kibroth-hattaavah panin Hazeroth dongin mite a zin uhi. 

Gamlah Vana 12 

Miriam le Aaron in Moses Haza 

1Hazeroth-ah amate a ten laita hun Moses in Cush numei khat kinunpi ahi ziehin 
a kinunpi Cush numei tungtangah Miriam le Aaron in ama gensie hi; 

2tuale ama gel in, “ Moses tungtawn beha TOPA in thu gen ahi amah? Eite tung 
zong tawnin thu gen hi lo amah?” a ci uhi. TOPA in tua thu a za hi. 

3Tu-in Moses kici pa pen leitunga om mi zosie sangin mi nunnem zaw ahi hi. 

4TOPA in thakhatthu-in Moses, Aaron le Miriam kungah, “Kikhopna puonbuhah 
no teng thum hing pei un,” a ci hi. Tuaci’n a thumun a pei uhi. 

5Tua ciengin meii lahah TOPA kumsuhin kikhopna puonbuh lutna ah dingin 
Aaron le Miriam hlan hi; tuale ama gel zong mai lamah a pei uhi. 

6Ama in ama gel kungah, “Ka thugente ngai un: Na lah vuah kamsangte a op 
ciengin, keima TOPA in mangmunate tawh a tung vuah keima le keima ka 
kitheisah a; mang sungah zong amate ka hopi hi. 

7Ka nasem Moses tawh tua bang ahi sih a; ka inn sung thu vannuoi ama ki-ap 
sieng ahi hi. 

8Keima in ama tawh kimaituo-in thu ka gen a, a kitel lo kamham tawh hi loin; a 
kiteltahin ka hopi a, tuaci’n ama in TOPA’ mel a mu hi. Tua ahile bang dinga ka 
nasempa Moses gensiet ding zau lo na hi uh ahei?” a ci hi. 

9Ama gel tungah TOPA’ lungthahna kuongin a pei ta hi. 

10Puonbuh tung panin meii a pei ciengin Miriam phah a, vua bangin a ngo hi. 
Miriam lamah Aaron a kihei leh tua numei a phah lam a mu hi. 

11Tua ciengin Aaron in Moses kungah, “Ka pu aw, ka mot gamtat zieh vua ka bawl 
uh mawna ziehin kote dan ei pie sin. 

12Ama a nu gilsung pan a suo cienga atel avo alang beisa-a suoh nausen hing 
bangsah sin,” a ci hi. 

13Tuale Moses in TOPA kungah, “Ama damsah in, Pasien aw, hing thum ing,” ci-in 
a kiko hi. 

14Ahi vangin TOPA in Moses kungah, “A pa in tua numei’ maitang cilphit leh tua 
numei ni sagi sung zumsi lo ding amah? Ni sagi sung giephuol pulamah ama puse 
inlen, tua zaw ciengin ama kipeipi kia thei ding hi,” a ci hi. 

15Tuaci’n giephuol pulamah ni sagi sung Miriam kipuse hi; tuale Miriam a kipeipi 
masangsie khuolzin zom dingin mite a dingkhie sih hi. 

16Tua zaw ciengin Hazeroth panin mite a dingkhie vua, Paran gamlahah 
giephuol a sat uhi. 

Gamlah Vana 13 

Canaan-ah Thukante Kisawl 

(Thkna 1:19-33) 

1 TOPA in Moses kungah, 

2“Israel-te tunga ka pieh Canaan gam vaan dingin mite sawl inlen, amate lahah 
makai ahi, minam khat sung panin mi khat ciet sawl in,” a ci hi. 

3Tuaci’n TOPA’ thupieh tawh kizui-in Moses in Paran gamlah panin Israel-te 
lahah makai zosie a sawl hi. 

4Amau’ min tam teng ahi hi: Reuben minam panin Zaccur’ tapa Shammua; 

5Simeon minam panin Hori’ tapa Shaphat; 

6Judah minam panin Jephunneh’ tapa Caleb; 

7Issachar minam panin Joseph’ tapa Igal; 

8Ephraim minam panin Nun’ tapa Hoshea; 

9Benjamin minam panin Raphu’ tapa Palti; 

10Zebulun minam panin Sodi’ tapa Gaddiel; 

11Joseph minam (Manasseh minam) panin Susi’ tapa Gaddi; 

12Dan minam panin Gemalli’ tapa Ammiel; 

13Asher minam panin Michael’ tapa Sethur; 

14Naphtali minam panin Vophsi’ tapa Nahbi; 

15Gad minam panin Machi’ tapa Geuel ahi hi. 

16Tam teng pen gam ensim dinga Moses in a sawl mite’ min ahi hi. Nun’ tapa 
Hoshea pen Moses in Joshua ci-in a min khelpieh hi. 

17Moses in Canaan gam vaan dingin amate sawlin a kung vuah, “Negeb gam sung 
khum munah peito-in, muoltung gamah kato unlen, 

18a gam bang tawh kibang a, a sunga teng mite thahat maw, ahi sihle zawngkhal, 
citawm maw, ahi sihle citam, 

19a tenna gam uh hoi maw, ahi sihle hoi lo, a tenna a khuopite uh giephuol 
maimai maw, ahi sihle kulpi tawh ki-im maw, 

20a leitang lei hoi maw, ahi sihle hoi lo, tua sungah sing po maw, ahi sihle po lo, 
hing en ta un. Hangsan unlen tua gama a ga pawlkhat zong hing peipi ta un,” a ci 
hi. Khum hun pen lengga palte min hun tah ahi hi. 

21Tuaci’n amate a peito vua, Zin gamlah panin Lebo-hamath khuo gei Rehob mun 
dongin gam a vaan uhi. 

22Negeb lamah amate peito-in Hebron a tung uhi; tua munah Anak’ suon le 
hlahte ahi Ahiman-te, Shesai-te, le Talmai-te a na om uhi. (Hebron khuo pen 
Egypt gama Zoan khuo sangin kum sagi-in kisat masazaw hi.) 

23Eshcol Kuom a tung vua, khum munah lengga bawh khat beh a ba tawh 
sattanin mihing ni in ciengzawl khatin a zawngton uhi. Amate in mang 
kawlsingte le thei themkhat zong a puo uhi. 

24Israel-te in khum tah panin a bawh khat a sattan ziehun khum mun pen 
Eshcol Kuom kici hi. 

Thukante Thupuohna 

25Ni sawmli a cin zaw ciengin gam vaanna panin amate kilekia uhi. 

26Paran gamlah Kadesh mun Moses le Aaron le Israel mihonte kungah amate a 
tung uhi; tuale mihon zosie’ tung le amate tungah thu a puoh vua, tua leitanga 
gate amate a lah uhi. 

27Amate in Moses kungah, “Nei sawlna leitang ka va pha ta uhi; tua gamah 
bawngnawi le khuoizu luong a, tam khu a gate ahi hi. 

28Hizongle tua gama tengte a thahat vua, a khuopite uh kul tawh a ki-im a, zong 
gol thei mama hi; tam teng banah khum munah Anak’ suonlehlahte ka mu uhi. 

29Negeb gamah Amalek-te a teng uhi; muoltung gamah Hit-te, Jebus-te, le Amor-
te teng uhi; tuipi gei le Jordan gun dungah Canaan-te a teng uhi,” ci-in a gen uhi. 

30Ahi vangin Caleb in Moses mai-ah a mite sipsahin amate kungah, “Thakhatin 
pei-in a gam uh va la ta vai, azieh pen khum gam i zo thei ding uhi,” a ci hi. 

31Tua ciengin ama tawh a peito mite in, “Tua mite do dinga kuonto zo ding i hi 
malmal sih uhi. Bang zieh ahei cile amate pen eite sanga a hatzaw mawngmawng 
uh ahi bo hi,” a ci uhi. 

32Tuaci’n amate in a sielamin Israel-te tungah a gam vanna uh thu a puoh vua, 
“A van dinga ka va peina uh leitang in a sunga tengte a valtum hi. Khum gam 
sunga mi ka mu vannuoi uh gol thei mama uhi. 

33Khum munah Nephilim-te (Nephilim panin Anak-te pieng hi) ka mu uhi; amate 
lahah ko le ko ka ki-et ciengun khuombai cie behin ka kimu vua, amau’ ei muna-
ah zong tua bangma ka hi lel uhi,” a ci uhi. 

Gamlah Vana 14 

Mite in Ledo 

1Tua ciengin mihon zosie khum zanin kiko-in a kap vapo uhi. 

2Tuale Israel-te zosie in Moses le Aaron a phunsan vua, mihon buppi in a kung 
vuah, “Egypt gamah kisi dawh ta lei izaw! Ahi sihle tami gamlahah kisi dawh ta 
lei izaw! 

3Bang dinga TOPA in tami gamah namsau-a si dinga ei na peipi a ta diei? Ka zite 
ule ka nausente uh lah galte’ hingmat ding bep ahi ta uhi; Egypt gamah kilekia 
uleng hoizaw lo ding amah?” a ci uhi. 

4Tuaci’n amate khatlekhat a kiho vua, “Makai khat tel vai-in, Egypt-ah kilekia 
vai,” a kici uhi. 

5Tua ciengin a kikhawm Israel mihonpi zosie’ mai-ah Moses le Aaron a khupboh 
uhi. 

6Tuale gam vante lahah a kihal Nun’ tapa Joshua le Jephunneh’ tapa Caleb in a 
puonte a botkeh vua, 

7Israel mihon buppi kungah, “A van dinga ka va peina uh gam pen a hoi mama 
gam khat ahi hi. 

8Eite tunga TOPA a lungkim leh bawngnawi le khuoizu luonna khum gamah ei 
peipi-in khum gam ei pie ding hi. 

9TOPA langpan sih popo unlen; tua gama mite giing sih un, azieh pen eite dingin 
amate pen i neh ding uh an ahi bo uhi; a kung panun a kidalna uh kiladawh ahi 
ta a, TOPA in eite ei ompi hi; amate giing sih un,” a ci uhi. 

10Ahi vangin mihon buppi in suong tawh selia dingin amate a galgih uhi. Tua 
ciengin kikhopna puonbuh sunga om Israel mi zosie tungah TOPA’ minthanna a 
kilang hi. 

11TOPA in Moses kungah, “Tam mite in bang tanvei kei ei simmaw ding uh ahei? 
Amate lahah ka bawlsa limte om napi bang tanvei kei ei um lolai ding uh ahei? 

12Pul natna tawh amate vatmai-in tapa’ za panin ka phiet ding a, amate sanga a 
lienzaw le a thahatzaw minamin nangma kang bawl ding hi. 

Mite Dingin Moses in Thumpieh 

13Ahi vangin Moses in TOPA kungah, “Tua hi mawh leh Egypt-te in tua thu a na 
za ding uhi. Azieh pen nangma in amate lah panin na thahatna tawh tam mite na 
peipi ahi a, 

14amate in tam gam mite kungah tua thu a na gen ding uhi. TOPA aw, amate in 
tam mite laizangah na om lam za zo uhi; bang ding ahei cile TOPA aw, kimaituo-
in nang ang kimu a, amate tungah nangma’ meii zamin sun ciengin meiilumin, 
zan ciengin meikuongin a masang vuah na pei hi. 

15Tu-in tam mite a unpi-un tha khatin that sieng mawh lacin nangma’ thu a zasa 
minamte in, 

16‘Amahaw tunga pieh dinga a kamciemsa leitangah TOPA in tam mite tut zo lo 
ahi ziehin ama in gamlahah amate thatgam ta hi,’ ci ding uhi. 

17Tua ahi ziehin tu-in nangma in hopi-in na kam ciem a, 

18‘TOPA lungthah bai loin, a itna kip kicing a, mawna le khielnate maisahin, 
hinanle a mawte siengsah loin, pate’ mawna tate tungah, khang thum khang lina 
dongin thuh hi,’ na ci ciengin TOPA a vang lien taheh. 

19Egypt gama a peikhiet vua kipan tu dong nangawnin tam mite’ khielna na 
maisah ma bangin a lien mama na itna kip dung zui-in tam mite’ khielna maisah 
in,” a ci hi. 

20Tua ciengin TOPA in, “Na nget bangin ka maisah hi; 

21hinanle - kei ka nungta a, TOPA’ minthanna khu leitung kidim ding ahi ma 
bangin- 

22Egypt le gamlahah ka bawlsa ka vanglietna le ka limte mu zo napi-in keima 
sawmvei ei ze-etin ka aw a ngai lo mite in, 

23a pate uh tunga pieh dinga ka ciem leitang koima in a mu sih ding uhi; keima 
ei simmaw mi koima khat beh in tua leitang a mu sih ding uhi. 

24Ahi vangin ka nasempa Caleb in lungsim tuom a puo a, lungsim tahpi tawh 
keima ei zui ahi ziehin a va peina gamah ama ka peipi ding a, a suonlehlahte in 
tua gam a luo ding uhi. 

25Tu-in khum kuom tengah Amalek-te le Canaan-te a ten ziehun zing ciengin 
kihei-in San Tuipi zotna lampi zui-in gamlahah pei un,” a ci hi. 

Kibusim Sawmna Lenankia 

26 TOPA in Moses le Aaron hopi-in ama gel kungah tam bangin a gen hi: 

27“Tam a gilo mihonte in bang tanvei kei ei mawsah ding uh ahei? Keima in 
Israel-te’ ei mawsahna ka za zo hi. 

28Amate kungah gen in: TOPA in, “Kei a nungta ka hi ma bangin tua na thugente 
ma uh na tung vuah kang bawl ding hi,” ci hi. 

29Tami gamah na luonghawmte uh lum ding hi; na mi phaza zosie uh, mi kisimna 
sunga kihal teng, pasal kum sawmni pana tungsie, kei ei phunsante, 

30Jephunneh’ tapa Caleb le Nun’ tapa Joshua simlo, na tenna ding vua ka 
kiciemna leitangah khat beh na tung sih ding uhi. 

31Ahi vangin galte mat ding na ci uh na tasente uh ka peipi ding a, amate in na 
thusim lo uh leitang a thei ding uhi. 

32Ahi vangin note na hi uleh tami gamlahah na luong uh a lum ding hi. 

33Anukhia pen gamlahah na luonghawm uh a kisiel masang, gamlahah na tate uh 
kum sawmli sung tuucing ahi ding vua, na up lona ziehun amate in gimna a thuoh 
ding uhi. 

34Note in na gam van sung ni phaza tawh kizui-in ni sawmli, ni khat ciengin kum 
khat, na khielna uh kum sawmli sung na thuoh ding vua, ka lungkimlona na thei 
ding uhi,’ a ci hi. 

35Keima TOPA in ka gen zo hi; kei ei do dinga kikhawm tam a gilo mihon zosie 
tungah tam bangin ka bawl valon ding hi; tam gamlah ah mangthai-in khum 
munah a si gam ding uhi. 

36Gam van dinga Moses in a sawl mite kilekia-in a gam thu a sielamin a tut ziehun 
mihonte TOPA a phunsansah, 

37khum gam tungtang a sielama a gen tua mite, TOPA mai-ah gimna tawh a sigam 
uhi. 

38Ahi vangin gam van dinga a kuonte lahah Nun’ tapa Joshua le Jephunneh’ tapa 
Caleb tegel beh hing lai uhi. 

39Moses in Israel-te zosie tungah tami thute a gen ciengin nahpitahin mite a kap 
uhi. 

40Zingmawng phalvah tahin tho-in muoltung gam muolsang dawnah a peito vua, 
“Eite tanah i om uhi. TOPA’ ciemsa munah i peito ding uhi. Bang ding ahei cile eite 
i maw zo ta hi,” a ci uhi. 

41Ahi vangin Moses in, “Bang dinga TOPA’ thupiehna na palsat uh ahei? Tua khu 
a tangtung sih ding hi. 

42Note lahah TOPA om lo ahi ziehin peito sih unlen, na galte in kisatlia sah sih un. 

43Amalek-te le Canaan-te in khum munah hing do ding ahi ziehin namsau tawh 
na sigam ding uhi; bang ding ahei cile TOPA nua na zuina panun kilekia na hi 
ziehun TOPA in note ang ompi ta sih ding hi,” a ci hi. 

44Ahi vangin TOPA’ thuciemna singkuong le Moses in giephuol nuasie lo napi 
amate in muoltung gam muolsang dawn kato ding a ngaisun veve uhi. 

45Tua ciengin muoltung gama a teng Amalek-te le Canaan-te kumsuhin amate a 
zo gawp vua, Hormah cieng dong a nuadel uhi. 

Gamlah Vana 15 

Biehna Tuomtuomte 

1 TOPA in Moses hopi-in tam bangin a gen hi: 

2Israel-te hopi inlen a kung vuah tam bangin gen in: Kang pieh leitanga teng 
dingin na tun ciengun, 

3TOPA tungah mei tawh kihal biehna bawl nadingin bawnghon pan ahi a, tuuhon 
pan ahi zongin na pieh ciengun, TOPA dinga a namtui dingin meihal biehna hile, 
biehpiehna hile, nop thu-a biehna hile, kiciemna khat tangtun nading biehna 
hile, a kise hunte sunga biehna hile na pieh uleh, 

4tua biehna a pie ding popo in TOPA tungah annel ephah khat’ sesawm-suo-
sekhat, sathau hin khat’ seli- suo-sekhat tawh a kibawl an tawh biehna pie ding 
hi. 

5Tua banah dawn thei biehna dingin lenggazu hin khat’ seli-suo-sekhat, meihal 
biehna ahi sihle biehpieh nadingin tuuno khat ciet tawh na pie ding uhi. 

6Tuutang adingin annel ephah khat’ sesawm-suo-seni, sathau hin khat’ sethum-
suo -sekhat tawh kibawl an tawh biehna na pie ding uhi; 

7TOPA tungah a gimnamtui dawn thei biehna dingin lenggazu hin khat’ sethum-
suo-sekhat na pie ding uhi. 

8Meihal biehna ding ahi a, thuciemna khat tunsah nading ahi a, thunuom biehna 
ding ahi zongin, TOPA tungah bawngtang khat na pieh ciengun, 

9tua bawngtang tawh annel ephah khat’ sesawm-suo-sethum sathau hin lang 
tawh kihal an tawh biehna na pie ding vua, 

10TOPA tungah a gimnamtui, mei tawh kihal biehna-in dawn thei biehna 
lenggazu hin khat’ alang na pie ding uhi. 

11Bawngtang khat ciet ahi a, tuutang khat ciet ahi zongin, tuuno apa khat ciet ahi 
a, keelno apa khat ciet tawh ahi zongin piehton dingin tua bangin kibawl ding hi. 

12Na pieh uh ganhing phaza tawh kizui-in mi zosie in tua bangin a bawl ciet ding 
uhi. 

13TOPA tungah a gimnamtui, mei tawh kihal biehna a pieh ciengun, Israel 
tuolsung mi zosie in tami nate tam bangin a bawl ding uhi. 

14Note tawh a tengton pemta khat hile, note lahah a khang tawntunga ang teng 
khat hile, ama in TOPA tungah a gimnamtui, mei tawh kihal biehna a pieh nop leh 
note bawl bang ma-in a bawl ding hi. 

15Note le note lahah a teng pemta mihonte in ngaina khat beh nei ding a, tua khu 
na khang tawntung vua na zui ding uh ngaina kip khat hi den ding hi; TOPA mai-
ah note le pemtate na kibang ding uhi. 

16Note le na ompi uh pemtate adingin a kibang thukham khat le ngaina kip khat 
om ding hi. 

17 TOPA in Moses hopi-in tam bangin a gen hi: 

18Israel-te hopi inlen tam bangin gen in: Kang peipi nading gam na tun vua, 

19tua gama pieng an na neh ciengun, TOPA tungah silpieh na pie ding uhi. 

20Na anneh masah pente uh panin silpieh dingin moh lum khat na pie ding uhi; 
tua khu an cilna pana silpieh na pieh bangun na pie ding uhi. 

21Na khang tawntung vua na anlah masa pen uh TOPA tungah silpiehin na pie 
ding uhi. 

22Ahi vangin TOPA in Moses kungah a na gensa tam thupiehte zosie- 

23TOPA in a thupiehte a pieh ni le a pieh zaw-a kipanin na khang tawntung 
vua TOPA in Moses tungtawna ang thupieh zosie na zui sih uleh- 

24mihonpi’ thei loin sawm khol lopi-a kibawl ahile mihon zosie in TOPA tungah a 
gimnamtui dingin ngaina kip a om bangin meihal biehna dingin bawngtangno 
khat an tawh biehna, dawn thei biehna tawh na pieton ding vua, mawna zieha 
biehna dingin keel apa khat na pie ding uhi. 

25Siempu pa in Israel mihon zosie adingin thoidamna bawlpieh ding a, tuaci’n 
amate kimaisah ding hi; tua khu sawm khol lopi-a khielna hi a, amate in a khielna 
zieh vua TOPA tungah mei tawh kihal a biehna ule a mawna zieh vua a biehna 
uh, TOPA mai-ah a peipi zo ta uhi. 

26Israel mihon buppi le amate lahah teng pemtate zong kimaisah ding hi. Azieh 
pen tua khielna-ah mi buppi kihal hi. 

27Sawm khol lopi-in mi khat a maw leh mawna zieha biehna dingin kum khat a 
pha keelnu khat pie ding hi. 

28Sawm khol lopi-in mi khat in khielna a bawl ciengin tua pa adingin siempu pa 
in TOPA mai-ah thoidamna bawlpieh ding a, thoidamna a kibawlpieh zaw ciengin 
a mawna kimaisah ding hi. 

29Israel-te lahah a teng tuolsung mipa le pemta pa adingin- a gamta khiel a koima 
po in ngaina kibang khat na nei ding uhi. 

30Ahi vangin tuolsung mi ahi a, pemta ahi zongin hangsan taha khielna a bawl 
teitei mi poma TOPA simmaw ahi a, a mite lah panin kihemkhie ding hi. 

31TOPA’ thu simmaw-in a thupieh a palsat ziehin tua bang mipa pen kihemkhie 
kilkel ding a, ama’ khielna ama in thuoh ding hi. 

Sabbath Tang lote Daanpiehna 

(Pei 31:12-17) 

32Gamlahah Israel-te a op lai-un, Sabbath ni-in singtom mi khat a mu uhi. 

33A singtom laitah a mu teng in Aaron le Moses, le mihon bup mai-ah ama a peipi 
uhi. 

34Ama banglaw ding ci kicien lo ahi ziehin ama a khumcip tadi uhi. 

35Tua ciengin TOPA in Moses kungah, “Tua mipa thalup ding ahi hi; giephuol 
pulamah mipi zosie in suong tawh seplia ding hi,” a ci hi. 

36TOPA in Moses a thupieh bangin mipi zosie in giephuol pulamah peipi-in suong 
tawh ama a seplia uhi. 

Puon Mongtep 

37 TOPA in Moses kungah tam bangin a gen hi: 

38Israel-te hopi inlen a khang tungtawnun a puon mong vuah a tep bawlin, tua a 
puon mongtep ciet tungah khaudum khat khisah in. 

39Tua puon mongtep na mu ciengun na lungsim deigawna ule na mittang’ 
deinate uh zuikha loin, TOPA’ thupieh zosie phawhin na zui nading uh ahi hi. 

40Tuaci’n ka thupieh zosie phawhin na zui ding vua, na Pasien uh tungah na 
siengtho ding uhi. 

41Na Pasien uh ka hi thei nadinga Egypt gam pana ang peipi TOPA na Pasien uh 
ka hi hi: Keima TOPA na Pasien uh ka hi hi. 

Gamlah Vana 16 

Korah, Dathan, le Abiram-te’ Ledona 

1Tu-in Levi’ tapa Kohath, Kohath’ tapa Izhar, Izhar’ tapa Korah in Reuben 
suonlehlahte- Eliab’ tapate Dathan le Abiram, le Peleth’ tapa On- tam teng pui a, 

2a kikhawmte lah panin a kiteel mi minthang, mihonte’ makai Israel-te pasal 
zani le sawmnga tawh Moses ledo uhi. 

3Moses le Aaron langpang dingin amate a kikhawm vua, ama gel kungah, “Valkai 
ta luo gel teh! Mihonpi zosie a unpi-in a siengtho vua, amate lahah TOPA om hi. A 
kikhawm TOPA’ mihonte tungah bang dinga kitawisang tuom na hi uh ahei?” a ci 
uhi. 

4Moses in tua thu a zah bepin a mai kunsuh hi. 

5Tua ciengin ama in Korah le a pawlte zosie kungah, “Zing ciengin TOPA in ama-
a’ koi pen hi a, koi siengtho-in, ama kungah koi pei thei ding ahei ci ei theisah 
ding hi. Ama in a kungah a teel ding mipa peisah ding hi. 

6Hici bawl un: Korah le na pawl zosie in gimnamtui halna beelte la unlen, 

7zing ciengin tuate sungah mei koi-in, TOPA mai-ah tua meite tungah gimnamtui 
koi un. TOPA in a teel mipa pen a siengtho hi ding hi. No Levi-te valkai ta luo 
uteh!” a ci hi. 

8Tua ciengin Moses in Korah kungah, “No Levi-te aw, tu-in za un! 

9TOPA’ biehbuh nasep sem dinga ama kung neh thei dingin Israel’ Pasien in Israel 
mihonte lah panin note ang tuomkoi a, mihonpi mai-ah hing dingsahin amau’ na 
ang sepsah khu note dingin a thuneu na sa uh amah? 

10Ama in a kungah nang le na sanggam Levi-te zosie hing peisah zo ta hi; hinanle 
nang in siempu nasep zong tu lai vaset ding na mah? 

11Tua ahi ziehin TOPA do dinga nangma le na pawl zosie ang kisutuo na hi uhi. 
Tam banga na phunsan nadingun Aaron bang hi mawh ahei?” a ci hi. 

12Moses in Eliab’ tapa Dathan le Abiram hlan dingin mi sawl a, ahi vangin ama 
gel in, “Kang pei sih ding uhi! 

13Nang in senel gamah thagam dingin bawngnawi le khuoizu luonna gam panin 
kote nei peipi a, ka tung vuah thunei vaihawm dinga na kibawl khu a thuneu na 
sa amah? 

14Bawngnawi le khuoizu luonna gamah kote nei peipi sih a, ka gouluo dingun 
lengga umte le lote zong nei pieh lo lam kitel sieng ta hi. Tam mite’ mit kheudawh 
sawm na hi amah? Kang pei sih ding uhi!” a ci uhi. 

15Moses thangpai mama a, TOPA kungah, “A biehna uh thusimpieh sin. Amate 
tung panin laa khat zong ka la sih a, amate khat zong ka bawlsie sih hi,” a ci hi. 

16Moses in Korah kungah, “Nang le na pawl zosie, nang, amate le Aaron tawh 
zing ciengin TOPA mai-ah na kilaa ding uhi; 

17tuale na milipun gimnamtui beel tawi ciet unlen a sungah gimnamtui koi-in, 
tuaci’n TOPA’ mai-ah mi zosie in gimnamtui beel zani le sawmnga hing tawi un. 
Nangma le Aaron in zong na gimnamtui beel ciet hing kitawi un,” a ci hi. 

18Tuaci’n mikim in a gimnamtui beel ciet tawi-in a sungah mei koi-in a tungah 
gimnamtui a koi vua, kikhopna puonbuh lutna-ah Moses le Aaron tawh a dington 
uhi. 

19Tua ciengin Korah in Moses le Aaron do dingin kikhopna puonbuh lutna-ah 
mihon zosie khawm hi. TOPA’ vanglietna mihonte lahah kilang hi. 

20Tua ciengin TOPA in Moses le Aaron hopi-in tam bangin a gen hi: 

21Bakhat sungin amate ka suhsiet thei nadingin tam mihonte lah panin kihem 
un. 



286 

 

 
Zo Bible 

© 2018 Bible Society of Myanmar. 
 

 
 

 

22Amate kunsuhin, “Pasien, mi zosie’ hlagau a pie Pasien aw, mi khat’ khielna 
ziehin mihon zosiepi tungah lungthah ding na mah?” a ci uhi. 

23 TOPA in Moses hopi-in tam bangin a gen hi: 

24Mihonte kungah tam bangin gen in: Korah, Dathan, le Abiram-te’ tenna mun 
panin peidawh ta un. 

25Tuaci’n Moses dingin Dathan le Abiram kungah a pei hi; Israel’ upate in ama a 
zui uhi. 

26Ama in mihonpite kungah, “Tam migilote’ puonbuh panin kihem dawh unlen, 
amau’ na bangma khat zong tham sih un. Na tham uleh amau’ khielna zosie 
ziehin ang kihemkhie ding hi,” a ci hi. 

27Tuaci’n Korah, Dathan, le Abiram-te’ tenna mun panin amate a peikhie uhi; 
Dathan le Abiram-te pusuohin a zite a tate ule a tasente utawh a puonbuh lutna 
vuah a dington uhi. 

28Tuale Moses in, “Tami nasep pen keima thu-a ka bawl ahi sih a, TOPA in tami 
nasep zosie a sem dinga kei ei sawl ahi lam tam bang tawh na thei ding uhi: 

29Tam mite si ngaina banga ang si vua, ahi sihle mite’ tuo khah ngaite ma ang tuo 
vua ahile, TOPA in kei ei sawl lo ahi hi. 

30Ahi vangin TOPA in thei ngai lo na khat piengsahin leitang in a kamkahin a 
neisa zosie utawh a valtum a, a hingtang vua Misikhuo-a a peipisuh leh, tam mite 
in TOPA a simmaw lam na thei ding uhi,” a ci hi. 

31Ama in tam thu teng a gen zaw behin a nei vuah lei a pawhkeh hi. 

32Leitang in a kam kahin amate, a innkuonpite uh, Korah tawh a kipawl mi 
vannuoi le a neisa zosie valtum hi. 

33Tuaci’n amate le a neisa zosie utawh a hingtangun Misikhuo-ah a tumsuh uhi; 
leitang in amate khucipin mihonte lah panin a mangthai ta uhi. 

34Amau’ kikona ziehin a kimvel vua om Israel zosie taimang uhi. Azieh pen 
amate in, “Leitang in eite zong ei valtum kha va!” a ci uhi. 

35TOPA kung panin mei lengkhie a, gimnamtui pie mi zani le sawmnga a katum 
hi. 

36 Tua ciengin TOPA in Moses hopi-in tam bangin a gen hi: 

37Siempu Aaron’ tapa Eleazar in meikuong sung panin gimnamtui beelte a lah 
dawh nadingin gen in; tua ciengin a gamlapi-ah tua mei thethang in. 

38Bangzieh ahei cile amau’ hinna tawp za donga a khiel tam mite’ gimnamtui 
beelte siengtho hi. Tua gimnamtui beelte maitam sinna dankuong phengin 

kheng un, azieh pen amate in TOPA mai-ah tuate a pieh zo tah ziehun tuate khu 
a siengtho ahi hi. Tua bangin Israel-te adingin tuate lim khat hi ding hi. 

39Tuaci’n siempu Eleazar in mei in a kahtum mite’ pieh gimnamtui sumngo 
beelte a la hi; tuale maitam sinna-in tuate kikheng hi. 

40Korah le a pawlte a bah lo nadingin TOPA in Moses tungtawnin ama kungah a 
gen bangin Aaron’ suonlehlah ahi lo a pulam mipa in TOPA mai-ah gimnamtui 
pie-a a pei lo nadingin tuate khu Israel-te tunga phawsahna khat ahi hi. 

41Hinanle a zing ciengin Israel mihonpi zosie in Moses le Aaron langpangin, “No 
gel in TOPA’ mite na that sieng uhi,” a ci uhi. 

42Tuale ama gel langpangin mihonpi a kikhop zo ciengun, kikhopna puonbuh 
lamah Moses le Aaron a khuodah uhi; meii in puonbuh tuom a, 
tuaci’n TOPA’ minthanna a kilang hi. 

43Tua ciengin kikhopna puonbuh mai-ah Moses le Aaron a pei vua, 

44TOPA in Moses hopi-in a kungah, 

45“Bakhat sungin amate ka suhsiet thei nadingin tam mihonpite lah panin 
peidawh ta’n,” a ci hi. Tuale ama gel a mai kunsuh uhi. 

46Moses in Aaron kungah, “Na gimnamtui beel la inlen a tungah maitam pana 
mei le gimnamtui koi in. Manlang tahin mihonte kungah tua khu tawi inlen 
amate dingin thoidamna bawlpieh in. Bangzieh ahei cile TOPA kung panin 
lungthahna pusuoh zo a, gimna kipan zo hi,” a ci hi. 

47Tuaci’n Moses’ thupiehsa bangin Aaron in la-in mipite laikim-ah a tai hi. Mipite 
lahah gimna a kipan zo tahpi a, ama in gimnamtui koi-in mite adingin thoidamna 
a bawlpieh hi. 

48A si le a hingte kikalah ama a ding hi; tuale gimna a veng hi. 

49Korah tungtanga a site simlo, tam gimna tawh a si mi tul sawm le tulli le zasagi 
pha hi. 

50Gimna a ven zaw ciengin kikhopna puonbuh lutna Moses kungah Aaron a 
peikia hi. 

Gamlah Vana 17 

Aaron’ Ciengkhut Meng 

1  TOPA in Moses hopi-in tam bangin a gen hi: 

2Israel-te hopi inlen amau’ pupa innkuon sunga makai zosie tung panin amau’ 
pupa innkuon khat ciet dingin ciengkhut khat, ciengkhut sawm le ni la inlen, a 
ciengkhut ciet vuah a min ciet uh giel in. 

3Levi’ ciengkhut tungah Aaron’ min giel in. Azieh pen a pupa innkuon lutang khat 
adingin ciengkhut khat ciet om ding hi. 

4Kikhopna puonbuh sung, thuciemna mai, nangma kang kimupina munah tuate 
koi in. 

5Ka teel mipa’ ciengkhut ang meng ding hi; tua bangin na tung vua Israel-te’ 
phun mielmuolna teng ka tawpsah ding hi. 

6Moses in Israel-te a hopi hi; makaite zosie in a pupate’ innkuon zui-in makai 
khat ciengin khat ta, ama tungah ciengkhut sawm le ni a pie vua, Aaron’ 
ciengkhut zong amau’ ciengkhut lahah a om hi. 

7Tuaci’n thuciemna puonbuh sung TOPA mai-ah Moses in tua ciengkhutte a koi 
hi. 

8A zing ciengin thuciemna puonbuh sungah Moses a lut ciengin Levi innkuon 
adingin Aaron ciengkhut mengin na ngumin na pallun a, almond min ga na ga hi. 

9Tua ciengin Moses in TOPA mai panin Israel zosie kungah ciengkhut zosie a 
peipi a, amate in enin a ciengkhut ciet uh a la uhi. 

10Tuale TOPA in Moses kungah, “A ledo mite tungah hilkholna ahi ding le kei nei 
phunsan uh na tawp nadingun thuciemna mai-ah Aaron’ ciengkhut koikia un. 
Tua ahi sihle amate a si ding uhi,” a ci hi. 

11Tua bangin Moses in a bawl hi; TOPA thupieh bang lien ma-in ama in a bawl hi. 

12Israel-te in Moses kungah, “A sigam ding ka hi ta uhi; kote a mangthai ding ka 
hi ta uhi; ka unpi-un a mangthai hi ta ung! 

13TOPA’ biehbuh nai-a a pei poma a si ding hi. Tuale kote ka unpi vua sigam ding 
ka hi ta uh amah?” a ci uhi. 

Gamlah Vana 18 

Siempute le Levi-te’ Mawpuohna 

1 TOPA in Aaron kungah tam bangin a gen hi: Mun siengtho tawh kisai-a 
mawsahna teng nang le na tapate le na pupa innkuonte in na puo ding vua, 
siempu nasepna tawh kisai-a mawsahna teng nang le na tapate beh in na puo 
ding uhi. 

2Thuciemna puonbuh mai-ah nang le na tapate na op laitahun no ang pawl ding 
le note’ na ang sep hu thei nadingun na pate nam ahi Levi minam na sanggamte 
zong zawpi in. 

3Amate in note’ nasep le puonbuh nasep zosie sem ding uhi. Ahi vangin mun 
siengtho ahi sihle maitam vanzahte nehin a pei sih ding uhi. A pei uleh amate le 
note na ni-un na si ding uhi. 

4Amate in kikhopna puonbuh vaipuoh teng a sem dingin note hing pawlin 
kikhopna puonbuh nasep zosie sem ding uhi; a pulam mi koima in ang neh sih 
ding uhi. 

5Israel-te tungah lungthahna a tun ngai nawn lo nadingin noma ma in mun 
siengtho nasepte le maitam nasepte na sem ding uhi. 

6Tu-in Israel-te lah pan na sanggam uh Levi-te a la pa keima ka hi hi; tu-in ahile 
amate pen kikhopna puonbuh nasep a sem dinga TOPA tunga kipumpieh noma’ 
letsong ahi hi. 

7Ahi vangin nang le na tapate in maitam tawh kisai na zosie le dalna puon sunga 
om na zosie-ah na siempu nasep uh kintahin na sem ding uhi. Na siempu nasep 
uh pen letsong-a kang pieh ahi hi; ang nai a pulam mi poma kithat ding hi. 

Siempute’ Tanh 

8 TOPA in Aaron tam bangin a hopi hi: Keima tunga ei kipie biehnate ahi Israel-
te’ letsong siengthote a sai dingin nang kang koi zo hi; nang tung le na tapate 
tungah siempu tanh ahi zing dingin tuate kang pie zo hi. 

9Mei tawh a kihal dingte lah panin nang dinga a kihen, a siengtho pen nate in: sil 
siengtho pena kei kunga ei pieh uh a biehna zosie uh, an tawh biehna, mawna 
zieha biehna, le khielna zieha biehnate, nang le na tapate-a’ hi ding hi. 

10A siengtho pen na khat bangin tuate na ne ding uhi; pasal kici poma in ne thei 
ding hi; tua khu note dingin a siengtho hi ding hi. 

11Tam zong khu noma-a’ ahi hi: Israel-te’ a kivei biehna letsongte zosie sung 
panin a kituomkoi poma nang le na tapate le na tanute’ kaih ahi zing dingin tuate 
kang pie hi; na inn sunga a siengtho mi popo in ne thei ding hi. 

12Keima in sathau tuituoh pen teng, lenggazu le an a tuituoh pen 
teng, TOPA tunga amau’ pieh a tuituoh pen ante, note kang pie zo hi. 

13TOPA tunga a tawi uh, a leitang vua a pieng ga masa zosie noma-a’ hi ding hi; 
na inn sunga om a siengtho mi popo in ne thei ding hi. 

14Israel-te sunga ki-ap na vannuoi noma-a’ hi ding hi. 

15TOPA tunga kipie naubu phukeh masa zosie, mihing hile ganhing hile noma-a’ 
hi ding hi; hizongle mihing tacil pen khu na tanh ding vua, ganhing sieng lo tacil 
zong na tanh ding uhi. 

16Hla khat pana kituot tuate tatman pen mun siengtho shekel tawh kizui-in ngun 
shekel nga-in na se ding uhi. (tua khu gerah sawmni ahi hi.) 

17Ahi vangin bawng tacil, ahi sihle tuu tacil, ahi sihle keel tacilte na tanh sih ding 
uhi; tuate a siengtho ahi hi. Maitam tungah tuate na the ding vua, TOPA tungah a 
gimnamtui, mei tawh kihal biehna-in tuate’ thau na hal ding uhi; 

18hizongle a kivei a awmsa le a mal zietlam khu noma-a’ ahi ma bangin a sate 
zong noma-a’ hi ding hi. 

19TOPA tunga Israel-te in a pieh a siengtho biehna zosie, keima in nang le na 
tapate le na tanute tungah na kaih zing ding vua kang pieh ahi hi; tami khu nang 
le na suonlehlahte adingin zong ci tawh TOPA mai-a tawntung thuciemna ahi hi. 

20Tua ciengin TOPA in Aaron kungah tam bangin a gen hi: Amau’ gamah luo na 
nei sih ding a, amate lahah bangma tanh zong na nei sih ding hi; nangma’ tanh 
keima ka hi a, Israel-te lahah nangma’ luo ka hi hi. 

21Kikhopna puonbuh sungah keima in a na sepna uh ka thuhkiana-in Israel gam 
sunga sawm-ah-khat zosie amau’ luo dingin Levi-te tungah ka pie zo hi. 

22Tu-a kipanin Israel-te kikhopna puonbuh-ah a pei nawn sih ding vua, a pei 
teitei uleh khielna bawlin a si ding uhi. 

23Ahi vangin Levi-te in kikhopna puonbuh sunga nasep a sem ding vua, a khielna 
paat uh a puo ding uhi; tua khu na khang tawntung vua ngaina kip khat hi ding 
hi. Ahi vangin amate in Israel-te lahah tanh nei lo ding uhi. 

24Bang ding ahei cile TOPA tungah biehna dinga a tuomkoi uh Israel-te’ sawm-
ah-khat pen amau’ tanh dingin Levi-te tungah ka pie zo hi. 

25Tua ciengin TOPA in Moses hopi-in tam bangin a gen hi: 

26Levi-te hopi inlen tam bangin na gen ding hi: Keima in Israel-te tung panin na 
tanh ding vua kang pieh ahi sawm-ah-khat na san ciengun, tua sung 
panin TOPA tungah biehna-in sawm-ah-khat sung panin sawm-ah-khat ma na 
khensawn ding uhi. 

27Tua na silpiehte uh, ancilna pana an le lengga suhna pana kipie bangin noma’ 
letsongin kiciemte ding hi. 

28Note in zong Israel-te tung pana na san uh sawm-ah-khat zosie lah 
panin TOPA tungah biehna-in tam bangin na khenkhie ding uhi; tuate sung panin 
siempu Aaron tungah TOPA’ biehna na pie ding uhi. 

29Na tung vua ang kipie letsong zosiete lah panin TOPA ading biehna zosie na 
tuomkoi ding uhi; tuate zosie lah panin a hoi pente na siensuo ding uhi. 

30Amate kungah zong tam bangin gen in: Tuate lah panin a hoi pente na tuomkoi 
zaw ciengun, a omlai teng pen Levi-te adingin ancilna phuol pan le lengga suhna 
pana a piengin kisimpieh ding hi. 

31Nang le na innkuonpite in mun khat popo-ah na ne thei ding uhi; azieh pen tua 
khu kikhopna buh sunga na nasep thaman uh ahi hi. 

32Tuate lahah a hoi pen na pieh ciengun tam thu ziehin mawsahna na thuoh sih 
ding uhi. Ahi vangin sina na thuoh lo nadingun Israel-te’ letsong siengtho na 
buasah sih ding uhi. 

Gamlah Vana 19 

Bawnglaa San Pawi Bawlna 

1 TOPA in Moses le Aaron hopi-in tam bangin a gen hi: 

2TOPA’ thupieh thukham le ngainate tam bang ahi hi: Na kung vuah poina a nei 
lo, nuol a baang lo, a tunga hahkol kivaw nai lo, bawnglaa a san khat ang peipi 
nadingun Israel-te kungah gen un. 

3Siempu Eleazar tungah tua khu na pie ding vua, giephuol pulamah kikai-in ama’ 
mai-ah kigo ding hi. 

4Siempu Eleazar in a khutme tawh a si kimkhat la ding a, kikhopna puonbuh mai 
lamah tua a si sagivei the ding hi. 

5Tua ciengin a muna-ah tua bawnglaa kihal dinghi; a vun, a tel, le a site, a eh tawh 
kihaltha ding hi. 

6Siempu pa in taamtah sing le hyssop le puon ausan khat la-in bawngla kihalna 
munah sepsuh ding hi. 

7Tua ciengin siempu pa in a puonte sawpin tui sungah kipumsil ding a, tua zaw 
ciengin giephuolah pei thei ding hi; ahi vangin nitah dongin siempu pa abua hi 
ding hi. 

8Bawnglaa a hal mipa in a puonte tui sungah sawpin tui sungah kipumsil ding 
hi; nitah dongin ama abua hi ding hi. 

9Tua ciengin a siengtho mi khat in tua bawnglaa kihalna vutvam khawmin 
giephuol pulam a sieng mun khatah khol ding hi; Israel mihonpite’ kisiensuona 
tui-a zah dingin kikoicing ding hi. Tam pen siensuo biehna ahi hi. 

10Bawnglaa kihalna vutvam khawm pa in a puonte sawp ding a, nitah dongin 
abua hi ding hi. Tam pen Israel-te le amate lahah a teng pemtate tungah 
kumtawn ngaina khat hi ding hi. 

11Misi luong khatpo a thamkha mite ni sagi sung abua hi ding hi. 

12A ni thum ni le a ni sagi ni-in tui tawh kisiensuo-in, tuaci’n amate a siengtho hi 
ding hi; ahi vangin a ni thum ni le a ni sagi ni-in a kisiensuo sih uleh, a sieng suoh 
thei lo ding uhi. 

13Misi khat thamkha poma le a sisate’ luong a thamkha a kisiensuo lo 
poma TOPA’ biehbuh a buasah ahi hi; Israel lah panin tua bang mite kihemkhie 
ding hi. Amate tungah siensuona tui kithe lo ahi ziehin abua-in a om suoh ding 
uhi; amau’ sienlona pen a tung vuah a baang lai hi. 

14Tam khu puonbuh sunga mi khat a si cienga zah ding thukham ahi hi: Puonbuh 
sunga a tum zosie le puonbuh sunga om mi zosie ni sagi sung abua hi ding uhi. 

15A tunga asin kikhu lo umlebeel poma a sieng lo ahi hi. 

16Namsau tawh gamlaha kithat mi ahi a, ahi sihle si ngaina-a si ahi zongin, misi 
gu ahi a, ahi sihle han ahi zongin a thamkha poma ni sagi sung abua hi ding hi. 

17Abua mipa adingin a kihal siensuo biehna vutvamte la-in beel sung khatah tui 
luonglai tawh hal ding uhi; 

18tua ciengin a sieng mi khat in hyssop la-in tui sungah die ding a, puonbuh tung, 
vanzah zosie tung, tua sunga om mi zosie tung le misi gu, a kithat mi, misi, ahi 
sihle han ahi zongin a tham mi poma tungah the ding hi. 

19A ni thum ni le a ni sagi ni-in a sieng mipa in a sieng lo mipa tungah the ding a, 
tua bangin a ni sagi ni-in amate siensuo ding hi. Tua ciengin a puonte uh sawpin 
tui sungah a kipumsil ding vua, nitah ciengin a sieng ahi ding uhi. 

20Abua hi napi amau le amau a kisiensuo lo mite pen TOPA’ mun siengtho a 
buasah ahi ziehun mihonpi lah panin tua mite kihemkhie ding hi. A tung vuah 
siensuona tui kithe lo ahi ziehin abua ahi uhi. 

21Tua khu amate dingin kumtawna kizang ding thukham khat hi ding hi. 
Siensuona tui a the pa in a puonte sawp ding a, tua siensuona tui a thamkha 
poma nitah dongin abua hi ding hi. 

22Abua mipa’ thamkhah na khat popo abua hi ding a, tua na a thamkha mi popo 
zong nitah dongin abua hi ding hi. 

Gamlah Vana 20 

Meribah’ Tuite 

(Pei 17:1-7) 

1A hla masa penin Zin gamlah-ah Israel mihonpi zosie a tung vua, Kadesh-ah a 
om uhi. Khum munah Miriam si a, khum mun ma-ah kivui hi. 

2Tu-in mihonpi ading tui a om sih hi; tuaci’n Moses le Aaron langpang dingin 
amate a kikhawm uhi. 

3Moses tawh mite kihau-in, “TOPA mai-a i sanggamte a na si lai-un eite zong na 
kisidawh tazaw leih izaw! 

4Bang dinga kote le ka ganhingte a siton dinga TOPA’ mihonte, tami mun gamlaha 
nei peipi ahei? 

5Bang dingin Egypt gam panin tami sietna mun tut dinga nei peipito ahei? An ahi 
a, thei ahi a, lenggui ahi a, mang kawlsing ahi zongin a opna mun a hi sih hi; tui 
dawn ding nasan a om sih hi,” a ci uhi. 

6Tua ciengin mihonte lah panin kikhopna puonbuh lutna-ah Moses le Aaron a 
pei uhi. Ama gel zong a kunsuh vua, tuaci’n a tung vuah TOPA’ vanglietna kilang 
hi. 

7TOPA in Moses kungah tam bangin a gen hi: 

8Ciengkhut la-in, nang le na sanggampa Aaron in mihonte khawm unlen, a 
mitmu vua suongpi in tui a pulsah nadingin tua suongpi thupie un; tua bangin 
suongpi panin a dawn ding uh tui na pie ding uhi,” a ci hi. 

9Tuaci’n ama’ thupiehsa bangin Moses in TOPA mai-ah ciengkhut a la hi. 

10Moses le Aaron in suongpi mai-ah mihonte kaikhawmin a kung vuah, “Ngai un, 
no langpangte aw, tami suongpi panin note ding tui kang pulsah ding uh amah?” 
a ci hi. 

11Tua ciengin Moses in a khut lamto-in a ciengkhut tawh tua suongpi nivei a sat 
hi; tui tampitah pulkhie-in mihonte le ganhingte in a dawn uhi. 

12Ahi vangin TOPA in Moses le Aaron kungah, “Israel-te muna-ah keima in ka 
sienthona ka lah thei nadingin nei muon lo zieh gelin amate ka piehsa gam 
sungah tam mihonte na tunpi sih ding gel hi,” a ci hi. 

13Tam teng pen, Meribah tui phuola TOPA tawh Israel-te a kiselna, amate lahah 
amama a siengtho-a a kilahna muna thupieng ahi hi. 

Edom Tawna Pei ding Kiphal lo 

14Moses in Kadesh panin Edom kumpipa kungah kamtaite sawl a, “Na 
sanggampa Israel in tam bangin a gen hi: Nangma in ka tung vua ang tungsa 
hahsatna zosie na thei hi: 

15Egypt-ah ka pu ka pate a na peisuh vua, tuaci’n Egypt-ah sauveipi ka na teng 
uhi; Egypt mite in ko le ka pu ka pate ei na bawlsie uhi. 

16TOPA kungah ka kiko ciengun ama in ka aw uh ei za a, vantungmi khat hing 
sawlin Egypt panin ei peipi a, tu-in nangma’ gam ning Kadesh khuo-ah ka om 
uhi. 

17Tu-in na gam ei nawhsah in. Lolai hile, lengga umte hile ka nawhkha sih ding 
vua, tuikhuh khatpo-a tui zong ka mawh dawn sih ding uhi; Kumpipa’ Lamlienpi 
dung zui-in ka pei ding vua, na gam sung ka kal masangun ziet le vei-ah ka piel 
sih ding uhi,” a cisah hi. 

18Ahi vangin Edom in ama kungah, “Ka gam sung na nawh thei sih ding uhi; nang 
nawh paupau uleh no ang do dingin namsau tawh kang kuon ding uhi,” a ci hi. 

19Israel-te in, “Lamlienpi tawnin ka peito ding uhi; ko le ka ganhingte in na tui 
uh ka dawn uleh a manh kang pie ding uhi. Tam pen thu neuno khat ahi lel bo hi; 
keng tawh ei nawhsah maimai in,” a ci uhi. 

20Ahi vangin ama in, “Na nawh thei sih ding uhi,” a ci hi. Edom mite, galkap tampi 
le galvan tampi tawh amate do dingin a kuon uhi. 

21Tua bangin Edom mite in a gam uh nawh ding a phal sih uhi; tuaci’n amate 
kung panin Israel mite a kiheikia uhi. 

Aaron’ Sina 

22Kadesh panin a ding vua, Hor muol-ah Israel mipi buppi a tung uhi. 

23Tua ciengin TOPA in Edom gamgi Hor muol-a Moses le Aaron kungah, 

24“Aaron a mite kung zuonsah ta gel in. Bang ding ahei cile Meribah tuiphuol-ah 
no gel in ka thupieh nei ledo zieh gelin Israel mite tunga ka piehsa leitangah ama 
lut lo ding hi. 

25Aaron le a tapa Eleazar zawpi inlen, Hor muol-ah peipi to in; 

26Aaron puonsilte suodawh inlen a tapa Eleazar silsah in. Ahi vangin Aaron a 
mite kungah kigawm ta ding a, khum munah si ding hi,” a ci hi. 

27TOPA’ thupieh bangin Moses gamta a, mihonte’ mitmu-in amate Hor muol-ah a 
kato uhi. 

28Moses in Aaron’ puonte suopiehin a tapa Eleazar silsah hi; tuale tua muol 
dawnah Aaron a si hi. Muol dawn panin Moses le Eleazar a kumsuh uhi. 

29Mihon buppi in Aaron si a mu bepun Aaron ziehin Israel’ innkuon sung mi 
zosie ni sawmthum sung a kap uhi. 

Gamlah Vana 21 

Sumngo Gul 

1Canaan-te Negeb gama teng Arad kumpipa in Atharim lam zui-in Israel-te pei 
ci thu a zah ciengin ama in Israel-te na do a, pawlkhat salin man hi. 

2Tua ciengin Israel-te in TOPA tungah kiciemna khat a bawl vua, “Ka khut sung 
vuah tam mite nei pieh tahtah leh amau’ khuopite ka susie ding uhi,” a ci uhi. 

3TOPA in Israel-te’ thugen ngai-in Canaan-te a pie hi; tuale amate in a khuopite le 
amate a susie uhi; tuaci’n khum mun pen Hormah kici hi. 

4Hor Muol panin dingkhie-in Edom kimvela pei dingin San Tuipi zotna lampi a 
zui vua, hinanle lamkim-ah mite a lungkie uhi. 

5Mite in Pasien le Moses a gensie vua, “Bang dingin senel gama si dingin Egypt 
panin ei peipito na hei? An le tui lah om lo, bangma man lo tami an zong ka kidah 
uhi,” a ci uhi. 

6Tua ciengin TOPA in mite lahah gul guphate hla a, tuate in mite tu-in Israel-te 
tampitah a si uhi. 

7Moses kungah mite pei-in, “TOPA le nangma hing langpangin kampau kha ka hi 
ziehun ka maw uhi. Ka kung panun tam gulte a lah dawh nadingin TOPA tungah 
thungen in,” a ci uhi. Tuaci’n Moses in mite adingin thu ngen hi. 

8TOPA in Moses kungah, “Gul gupha khat’ lim bawl inlen khuom tung khatah khai 
in. Gul in a tuh mi poma khumi a en ding vua, a hing ding uhi,” a ci hi. 

9Tuaci’n Moses in sumngo gul khat bawlin khuom tung khatah a khai hi. Gul in 
mi khatpo a tuh sielin ama in tua sumngo gul enin a hing pai hi. 

Moab-a Zinna 

10Israel-te dingkhie-in Oboth-ah giephuol sat uhi. 

11Oboth panin a dingkhie vua, nisuona lam Moab gamgi-a om senel gam, Iye-
abarim munah giephuol a sat uhi. 

12Khum mun panin dingkhie-in Zered Kuom-ah a gieh uhi. 

13Khum panin a dingkhie vua, Amor-te’ gamgi pana kihlungsuh senel gam 
sung Arnon gun galkhatah giephuol a sat uhi; bangzieh ahei cile Arnon gun pen 
Moab-te le Amor-te kikala om Moab-te’ gamgi ahi hi. 

14Tua ahi ziehin TOPA’ Gal Dona Laibu sungah, “Suphah gama Wahep khuo le a 
luite. Arnon gun 

15le Ar mun dong a bansuh, Moab gamgi dunga kihlung, Arnon le guom kente,” 
kici hi. 

16Khum panin Beer munah a pei uhi; khum mun pen TOPA in Moses kungah, 
“Mite kaikhawm inlen amate tui ka pie ding hi,” a cina tuikhuh ahi hi. 

17Tua ciengin Israel-te in tam la a sa uhi: “Tuikhuh aw, phul in! Tuami adingin la 
sa un! 

18Kumpi ciengkhut le amau’ ciengkhutte tawh, makaite in a na taw, miliente in a 
na taw tuikhuh aw,” a ci uhi. Senel gam panin Mattanah, 

19Mattanah panin Nahaliel, Nahaliel panin Bamoth, 

20Bamoth panin gamgawta kimusuh theina Pisgah muol dawn gei, Moab gam 
sunga kihlungsuh kuom khatah a tung uhi. 

Kumpi Sihon Kizo 

(Thkna 2:26-37) 

21Tua ciengin Israel-te in Amor kumpipa Sihon kungah kamtaite sawlin, 

22“Na gam nawhin ei peisah in; lolai ahi a, lengga huon ah ahi zongin ka piel sih 
ding uhi; tuikhuh khatpo-a tuite zong ka dawn sih ding uh; na gam sung ka kal 
masangsie-un Kumpipa’ Lamlienpi-ah ka pei ding uhi,” a ci uhi. 

23Hizongle Sihon in Israel-te a gam nawhsah ding a phal sih hi. Sihon in a mite 
zosie kaikhawm a, Israel-te do dingin senel gamah a kuon hi; Jahaz mun-ah ama 
tungin Israel-te a do hi. 

24Israel-te in namsau tawh ama thatin Arnon panin Jabbok dong, Ammon-te 
opna dongin a gam a lahpieh uhi; azieh pen Ammon-te’ gamgi a thahat mama hi. 

25Israel-te in tam khuopi zosie a la vua, Heshbon gam sunga Amor-te’ khuopi 
zosie le a khuotate zosie-ah a teng uhi. 

26Bang ding ahei cile Heshbon pen Moab kumpi masa pa simin Arnon cieng dong 
a gam zosie a na lahpieh Amor-te’ kumpipa Sihon’ khuopi ahi hi. 

27Tua ahi ziehin lasate in, Heshbon-ah hing pei un. Lamkia unlen Sihon’ khuopi 
kipsah un. 

28Azieh pen Heshbon panin mei pusuoh a, Sihon khuopi panin meikuong pusuoh 
hi. Moab-te’ khuopi Ar le Arnon muolsang a uhte a katum hi. 

29Moab aw, vangsie ma cia! Chemosh mite aw, a kisie hi ta uteh! Ama’n Amor 
kumpipa Sihon kungah a tapate galtai-in bawl a, a tanute galmatin a omsah ta hi. 

30Tuaci’n amau’ suon le hlahte Heshbon panin Dibon dongin a kisie vua, mei in 
Medeba cieng dong a bat masang ka siesah uhi,” ci-in sa uhi. 

31Tua bangin Amor-te’ gamah Israel-te a teng uhi. 

32Moses in Jazer khuo thu kansim dingin mi a sawl hi; tuale amate in a khuotate 
la-in khum muna na omsa Amor-te a suon uhi. 

Kumpi Og Kizo 

(Thkna 3:1-22) 

33Tua ciengin amate kihei-in Bashan lampi-ah a peito uhi; tuale amate do dingin 
Bashan kumpipa Og le a mi zosie Edrei-ah a kuon uhi. 

34Hinanle TOPA in Moses kungah, “Ama giing sin; azieh pen na khut sungah ama’ 
mi zosie le ama’ leitang zosie kang pie zo hi. Heshbon a uh Amor kumpipa Sihon 
tunga na bawl bang ma-in ama tungah zong na bawl ding hi,” a ci hi. 

35Tuaci’n a hing khat zong a om nawn lo za dongin ama le a tapate le a mite zosie 
a that uhi; tuale amate in ama’ gam luo uhi. 

Gamlah Vana 22 

Israel Samsie dingin Balaam Kithuta 

1Israel-te vai a ding vua, Jericho gei Jordan gungal Moab zanglei-ah giephuol a 
sat uhi. 

2Zippor’ tapa Balak in Israel-te in Amor-te tunga a bawl teng zosie mu hi. 

3Amate a tam seng ziehun Moab-te in tua mite a giing mama uhi; Israel-te a giin 
ziehun Moab-te a zausi uhi. 

4Moab-te in Midian upate kungah, “Bawngtang in lolai-a lopa a lie bangin tam 
mipite in tu-in i kimvel vua om zosie a liehtum ding ahi ta uhi,” a ci uhi. Zippor’ 
tapa Balak pen khum hun laitahin Moab kumpipa ahi hi. 

5Ama in Amaw gama om Euphrates gun gei Pethor khuo-a teng Beor’ tapa 
Balaam kungah kamtai sawl a, “Egypt gam panin mihon khat ang pei uhi; lei 
maitang tengah a kithezah vua, kei banah a teng uhi. 

6Kei sanga a thahat zawh ziehun tu-in hing pei inlen tam mite ei samsietpieh in; 
tua hile amate ka zo kha thei ding a, khum gam panin ka notmang zo kha thei 
ding hi; azieh pen na thupha pieh poma in thupha nga a, na samsiet poma 
samsietin a om hi, ci ka thei hi,” a ci hi. 

7Tuaci’n Moab upate le Midian upate in a khut sung vuah aisan man ding tawi-
in a kuonkhie uhi; Balam kungah amate tungin Balak’ thu vaihlah teng a sung 
uhi. 

8Ama in a kung vuah, “Tu zanin tanah gieh unlen, kei tunga TOPA in ei hopi bang 
lienin na kung vuah thu kang puohkia ding hi,” a ci hi; tuaci’n Balaam kungah 
Moab uliente a gieh uhi. 

9Balaam kungah Pasien pei-in, “Nang tawh a omton tam mite koi ahei?” a ci hi. 

10Balaam in Pasien kungah, “Moab kumpipa Zippor’ tapa Balak in ka kungah tam 
bangin mi ang sawl hi: 

11‘Egypt panin mihon khat ang pei vua, lei maitang tengah a kithezah uhi; tu-in 
hing pei inlen, tam mite ei samsietpieh in; tua hile keima in amate simin ka 
notmang zo kha thei ding hi,’ ei ci hi,” ci-in a gen hi. 

12Pasien in Balaam kungah, “Amate na zui sih ding hi; tua mite na samsie sih ding 
hi, azieh pen amate thupha kipie ahi hi,” a ci hi. 

13Tuaci’n zingmawng ciengin Balaam tho a, Balak’ uliente kungah, “Na gam ciet 
vuah pei ta un, azieh pen TOPA in note tawh zawton ding ei phal lo hi,” a ci hi. 

14Tuaci’n Moab uliente dingkhie-in Balak kungah a pei vua, “Balaam in kote ei 
zui nuom lo hi,” a ci uhi. 

15Balak in tuate sanga a tamzaw le a zatahhuoizaw uliente khatvei sawlkia hi. 

16Balaam kungah amate a tung vua, a kungah, “Zippor’ tapa Balak in tam bangin 
gen hi: ‘Kei kunga nang pei ding bangma in kikai-awhsah sin; 

17azieh pen patawina lienpi kang pie valon ding a, ka kunga nang gen popo kang 
bawlpieh ding hi. Hing pei inlen tam mite ei samsietpieh in,’ ci hi,” ci-in a gen uhi. 

18Hizongle Balaam in Balak’ nasemte kungah, “Balak in ngun le kham a inndim 
ei pie ding hi phiel le zong TOPA’ thupieh kalvalin a tawmzaw ahi a, a tamzaw ahi 
zongin ka bawl thei sih hi. 

19TOPA in kei kungah bang thu ang genbe lai diei mah ci thu ka thei nadingin 
adangte ma bangin tuzan tanah gieh tadi un,” a ci hi. 

20Khum zanin Balaam kungah Pasien pei-in, “Nang ang hlan dinga tua mite ang 
pei ahi uleh tho inlen zui in; ahi vangin kang sawlte beh bawl in,” a ci hi. 

21Tuaci’n zingmawngin Balaam tho a, a laaphaw pha-in Moab lamkaite tawh a 
zawhton hi. 

Balaam, Laa, le Vantungmi 

22Ama a pei ziehin Pasien lungthah mama a, ama do dingin TOPA’ vantungmi 
lampi ah na pang hi. A laa tungah ama tuong a, a nasemte ni a zawpi hi. 

23Tua laa in a khut sungah namsau dawsa-in lampi-a a ding TOPA’ vantungmi a 
mu hi; tuaci’n lampi panin tua laa pielin gamlahah a pei hi; tuale Balaam in 
lampi-a a peikia nadingin a laa a sat hi. 

24Tua ciengin lengga lo kikal, a pang tuohah phung a opna lam kawcih 
laitahah TOPA’ vantungmi na ding leuleu hi. 

25Laa in TOPA’ vantungmi a mu ciengin phungbang phu-in tua tawh Balaam’ 
keng a gawtkha hi; tuaci’n ama in a laa a satkia hi. 

26Tua ciengin a masangah TOPA’ vantungmi na pei-in zietlam ahi a, veilam ahi 
zongin kihei nading om lona mun kawcih khatah na ding leuleu hi. 

27Laa in TOPA’ vantungmi a mu bepin Balaam’ nei-ah a lumsuh hi; tuale Balaam 
lungthah mama a, a ciengkhut tawh a laa a sat hi. 

28Tua ciengin TOPA in a laa kam a honpieh a, Balaam kungah, “Thumvei tahpi nei 
sat va-ia nadingin nang bang kang law ahei?” a ci hi. 

29Balaam in a laa kungah, “Nang in kei nei motbawl zieha khu! Ka khut sungah 
namsau tawi poma leng maw! Kang tha pai lien ding a khula!” a ci hi. 

30Ahi vangin laa in Balaam kungah, “Na khang tungtawnin tuni dong na tuonna 
na laa hi lo ka mah? Na tungah tam bang danin kang bawl ngai ta amah?” a ci hi. 
Ama in, “Ei bawl ngai sih teh,” a ci hi. 

31Tua ciengin TOPA in Balaam’ mit a honpieh a, ama in a khut sungah namsau 
dawsa-in lampi-a a ding TOPA’ vantungmi a mu hi; tuale ama zong a lu kunin lei-
ah a bawhsuh hi. 

32TOPA’ vantungmi in ama kungah, “Bang dinga na laa thumveitah na sat ahiei? 
Nangma’ lampi pen ka mai-ah letatna ahi ziehin nang ang langpang dinga ang 
kuon ka hi hi. 

33Laa in kei ei mu-in thumvei dong ei pel hi. Ei pel lo khat hi poma leh tu mama-
in kang that zo tahtah ta ding a, na laa ka suohtasah ding hi,” a ci hi. 

34Tua ciengin Balaam in TOPA’ vantungmi kungah, “Kei ei pang dingin lampi-ah 
na din ding lam ka thei lo ziehin ka khiel zo hi. Tua ahi ziehin kei tungah na 
lungkim sih leh tu-in inn lam ka kilekia ding hi,” a ci hi. 

35TOPA’ vantungmi in Balaam kungah, “Tua mite tawh zawh in; hizongle kang 
sawl teng beh na gen ding hi,” a ci hi. Tuaci’n Balak uliente tawh Balaam a 
zawhton hi. 

36Balaam ang pei zo ta ci thu Balak in a zah ciengin gamgi mong a gamla pena a 
om, Arnon in gamgi-a a bawl mun Ir-moab-ah ama tawh kimu dingin a pei hi. 

37Balak in Balaam kungah, “Nang ang hlan dingin mi hing sawl hi lo ka mah? 
Bang dinga ka kunga hing pei lo na hei? Nang ang patawi la ding ka hi amah?” a 
ci hi. 

38Balaam in Balak kungah, “Tu-in na kung kang tung zo hi. Ahi vangin thu khatpo 
ka gen thei nading ken thu ka nei amah? Ka kam sunga kikoi Pasien’ thute beh a 
gen ding ka hi bo hi,” a ci hi. 

39Tua ciengin Balak tawh Balaam zawh a, Kiriath-huzoth khuo-ah a tung uhi. 

40Bawngtangte le tuute tawh Balak kithoi a, Balaam le a ompi uliente kungah 
tuate a puoh hi. 

Balaam’ Thuphuon Masa 

41A zing ciengin Balak in Balaam zawpi a, Bamoth-baal munah a peipito hi; tuale 
ama in khum mun panin Israel mite pawlkhat a mu thei hi. 

Gamlah Vana 23 

1Tua ciengin Balaam in Balak kungah, “Kei adingin tami munah maitam sagi ei 
lampieh inlen, bawngtang sagi le tuutang sagi ei pie’n,” a ci hi. 

2Balaam gen bangin Balak gamta a, Balak le Balaam in maitam khatah 
bawngtang khat le tuutang khat ta a pie uhi. 

3Tua ciengin Balaam in Balak kungah, “Kei ka va pei kalin tami mun na meihal 
biehnate gei-ah na om in. Kei ei dawn dingin TOPA ang pei kha ding hi. Ama in 
kei ei lah popo na kungah kang gen ding hi,” a ci hi. Tua ciengin muolvum pawn 
gawta tung khatah ama a kato hi. 

4Tua ciengin Pasien in Balaam kimupi a, Balaam in ama kungah, “Maitam sagi ka 
siem zo ta a, maitam simah bawngtang khat le tuutang khat ta ka pie zo hi,” a ci 
hi. 

5TOPA in Balaam’ kam sungah thu khat koi a, ama kungah, “Balak kungah peikia 
inlen tam bangin na gen ding hi,” a ci hi. 

6Tuaci’n Balak kunga a kilekia ciengin ama le Moab ulien zosie tawh ama’ meihal 
biehna gei-ah na ding uhi. 

7Tua ciengin Balaam in a thuphuon tam bangin a gen hi: Balak in Aram panin 
keima ei peipi zo ta a, nisuona muolte panin Moab kumpipa in keima ei peipi hi: 
‘Hing pei inlen, Jacob ei samsietpieh in. Hing pei inlen Israel mite hing hosie in!’ 
ei ci hi. 

8Pasien in a samsiet lo mite bangci samsiet thei ding ka hei? TOPA in a hosiet lo 
mite bangci hosiet thei ding ka hei? 

9Bangzieh ahei cile suongpi dawn panin ama ka mu a, muoltangte tung panin 
ama ka en hi. A tuomten minam khat om a, tuate khu minamte lahah kisim kha 
lo hi! 

10Jacob’ leivui khu koi in sim zo-in, ahi sihle Israel’ meii-leivui khu koi in sim zo 
ding ahei? Mi dih pa’ sina bangin keima ei sisah inlen, ka hun tawpna ding zong 
ama-a’ bangsah in!” a ci hi. 

11Tua ciengin Balak in Balaam kungah, “Kei bang nei law ta e? Ka galte samsie 
dinga kang zawpi hi bo a, tu-in nang in amate bangma na law lo banah thupha 
na pie zawsop hi,” a ci hi. 

12Ama in dawng a, “TOPA in gen dinga ka kam sunga a koi thu don loin ka koi 
ding amah?” a ci hi. 

A Niveina Balaam’ Thuphuon 

13Tuaci’n Balak in ama kungah, “Khum mun panin amate na mu thei nadingin 
mundang khatah ei zui in; amate a unpi-un na mu sih ding a, khenkhat beh na 
mu thei ding hi; tua ciengin khum mun panin amate ei samsietpieh in,” a ci hi. 



301 

 

 
Zo Bible 

© 2018 Bible Society of Myanmar. 
 

 
 

 

14Tuaci’n ama in Zophim gamlah Pisgah muol vumah ama a zawpi hi. Ama in 
maitam sagi lam a, maitam simah bawngtang khat le tuutang khat ta a pie hi. 

15Balaam in Balak kungah, “ TOPA tawh khum muna ka va kimu kalun na meihal 
biehnate gei tam munah na ding in,” a ci hi. 

16TOPA in Balaam va kimupi-in a kam sungah thu koi-in ama kungah, “Balak 
kungah peikia in. Na gen ding thu tam teng ahi hi,” a ci hi. 

17Ama kungah a tun ciengin a meihal biehnate gei-ah Moab uliente tawh ama na 
ding a, Balak in ama kungah, “TOPA in bang thu ang gen ei?” a ci hi. 

18Tua ciengin Balaam in a thuphuon tam bangin a gen hi: “Balak aw, tho inlen 
ngai in. Zippor’ tapa aw, ka thu gen ngai in: 

19Zuou a gen dingin Pasien khu mihing ahi sih a, a lungsim khel dingin ama 
mihing hi lo hi. Ama in kamciem zo a, tua khu a sem sih ding amah? Ama’n gen 
zo hi, tua khu tangtun lo ding amah? 

20En in, kei in thupha pieh nading thupiehna ka nga hi. Ama’n thupha pie zo a, 
ken ka dawhkia thei ta sih hi. 

21Ama in Jacob tungah vangsietna a mu sih a; ama in Israel-te lahah gimna zong 
a mu sih hi. TOPA amau’ Pasien, amate tawh a omton a, amate lahah ama pen 
kumpipa ci-in kitangko hi. 

22Egypt panin amate a peipi Pasien khu amate adingin gam bawngtang’ kite 
tawh kibang hi. 

23A tahtahin ci leih Jacob do nading bum a om sih a, Israel-te do nadingin aisanna 
a om sih hi; tu-in Israel le Jacob tungah, ‘Pasien in a bangci sep ahei mu un,’ kici 
ding hi. 

24En un, humpi api bangin mite a thoto vua, humpi bangin a dieng vazawh uhi! 
A samatsa a neh masang, a savai’ si a dawn masang, a lum sih hi,” a ci hi. 

25Tua ciengin Balak in Balaam kungah, “Amate samsie poma sin len, thupha zong 
pie poma sin,” a ci hi. 

26Ahi vangin Balaam in Balak kungah, “TOPA’ gen popo ka bawl ding hi,’ ang ci hi 
lo ka mah?” ci-in a dawng hi. 

27Tuaci’n Balak in Balaam kungah, “Tu-in hing pei in, mun dangah kang peipi 
ding hi. Khum mun panin amate nei samsietpieh nading Pasien in ang lungkimpi 
kha ding hi,” a ci hi. 

28Tuaci’n Balak in gam gawta kimusuhna Peor muol dawnah Balaam zawpi hi. 

29Balaam in Balak kungah, “Tami munah kei dingin maitam sagi ei lampieh inlen, 
bawngtang sagi le tuutang sagi ei pie’n,” a ci hi. 

30Tuaci’n Balaam ci bangin Balak gamta a, maitam simah bawngtang khat le 
tuutang khat ta a pie hi. 

Gamlah Vana 24 

A Thumveina Balaam’ Thuphuon 

1Tu-in Israel-te thupha pieh ding TOPA a lungkim lam Balaam in mu a, tuaci’n a 
hun dangte bangin aisan dingin a kuon nawn sih a, ahi vangin senel gam lam a 
maingat hi. 

2Balaam a khuodah leh Israel-te a bebe-in giephuol sata om a mu hi. Tua ciengin 
a tungah Pasien’ hlagau tung a, 

3ama in a thuphuon tam bangin a gen hi: Beor’ tapa Balaam’ thuphuon, a mit 
ciim khuomu theipa’ thuphuon, 

4Pasien’ thute a za pa’ thuphuon, Vanglienpa’ mangmu pa thuphuon, lum hit hiet 
napi a mit siing lo pa’ thuphuon: 

5Jacob aw, na puonbuhte bang za-in etlawm a, Israel aw, na giephuolte bangza-
in hoi ahei! 

6A gamlapi-a kihlung, lutu singna tawh kibang a, gun gei-a om umte tawh kibang 
hi. TOPA suonsa aloes panamtui kungte tawh kibang a, lui gei-a po taamtah 
kungte tawh kibang hi. 

7A phelkhai sung panin tui luong ding a, ama’ khaici in tui nieng tahin nga-in, a 
kumpipa uh Agag sangin thupizaw ding a, ama’ kumpi gam khu a kitawisang 
ding hi. 

8Egypt pana amate a peipi Pasien khu amate adingin gam bawngtang’ kite tawh 
a kibang hi. Ama in a galte ahi minamte valmangin, ama in a gu a tangte a 
hliehtawng ding hi. Ama in a thaltang tawh amate a kap ding hi. 

9Humpi apa bangin bawhin a lumsuh hi. Humpi anu bangin ama a lumsuh hi. Koi 
in ama khu phong ngam ding ahei? Nang thupha ang pie poma in thupha nga 
hinlen, nang ang samsie poma in samsiet nga taheh,” a ci hi. 

10Tua ciengin Balaam tungah Balak lungthahin a khuttum a ziel hi. Balak in 
Balaam kungah, “Ka galte samsie dinga kang hlat ahi a, ahi vangin nang in amate 
thumvei tah thupha na pie zawsop hi. 

11Tu-in na inn ah kipei ta’n! ‘Patatman tampitah hing pie vang,’ kang ci ngel 
hiven, hinanle TOPA in na patatman ang khahtan hi,” a ci hi. 

12Balaam in Balak kungah, “Keima kunga nang sawl na kamtaite kungah, 

13‘Balak in kham le ngun inndim khat ei pie phiel nanle TOPA’ gen kalvalin kei dei 
bangin a sie ahi a, a pha ahi zongin ka bawl thei sih hi; TOPA’ gente beh ka gen 
ding hi,’ ci-in gen zo hi lo ka mah? 

14Tu-in ka mite kungah ka pei ding hi; nidang hun ciengin tam mite in na mite 
tungah bang teng bawl ding uh ahei, ci thu kang kikuppi ding hi,” a ci hi. 

A Liveina Balaam’ Thuphuon 

15Tuaci’n ama in a thuphuon tam bangin a gen hi: “Beor’ tapa Balaam’ thuphuon, 
a mit ciim khuomu theipa’ thuphuon, 

16Pasien’ thu a za pa’ thuphuon, Sangpen Pa’ pilna a thei pa’ thuphuon, 
Vanglienpa’ mangmu pa thuphuon, ama puasuhin, hinanle a mit siing lo pa’ 
thuphuon: 

17Ke’n ama ka mu a, ahi vangin tu hi nai lo hi; ke’n ama ka en a, ahi vangin ama 
nai pah nai lo hi. Jacob sung pan aasi khat ang suoh ding a, Israel sung pan kumpi 
ciengkhut khat ang pieng ding hi. Tua in Moab’ gamgi dung teng satguoi ding a, 
ama in Seth-te’ gam zosie satcim ding hi. 

18Edom pen mi’ neisa suoh ding a, Seir zong a galte’ neisa a suoh ding hi. Tua 
laitahin Israel mite in hangsan tahin sem ding uhi. 

19Jacob sung panin uhpa khat ang pieng ding a, Ir khuopi sunga a suohtate 
kisusie ding hi,” a ci hi. 

20Tua ciengin ama in Amalek gam enin, a thuphuon tam bangin a gen hi: 
“Amalek, mi namte lahah a masa pen ahi a, ahi vangin a tawpna-ah kumtawn 
manthaina a thuoh ding hi,” a ci hi. 

21Tua ciengin ama in Ken mite enin, a thuphuon tam bangin a gen hi: Na tenna 
munkip ahi a, suongpi kawmah na bu kikoi hi; 

22ahi vangin Ken ahile haltum dinga kisesa ahi hi. Asshur in bang tanvei galmatin 
ang nei ding ahei?” a ci hi. 

23Ama in thuphuon tam teng a genkia hi: “Kadei sei! Pasien in tamte a sep cieng, 
koi hing zo ding ahei? 

24Ahi vangin Kittim panin tembawte ang pei-in Asshur le Eber genthei bawl ding 
hi; ama zong kumtawnin mangthai ding hi,” a ci hi. 

25Tua ciengin Balaam tho-in a inn ah kilekia a, Balak zong a lampi-ah a pei hi. 

Gamlah Vana 25 

Peor-a Baal Biehna 

1Shittim-ah Israel-te a op laita hun mite in Moab numeite tawh numei-pasal 
pahtatna a kipan uhi. 

2Tam numeite in amau’ pasien biehpiehna-ah mi a ciel vua, mite in an ne-in 
amau’ pasien-te mai-ah a kun uhi. 

3Tua bangin Peor-ah Baal tawh Israel-te a na kizom vua, tuaci’n Israel-te 
tungah TOPA’ lungthahna a kuong hi. 

4TOPA in Moses kungah, “Israel-te kung pan a zauhuoi TOPA’ lungthahna a kihei 
nadingin mipi lamkai zosie man inlen, TOPA mai-ah suntang laipi-in khailia in,” a 
ci hi. 

5Moses in Israel thukhente kungah, “Peor-a Baal tawh a kizom na mite uh koipo 
na that ciet ding uhi,” a ci hi. 

6Tua zaw lien ciengin kikhopna buh tunkotah amate kapin a op laitahun Moses’ 
muna le Israel mihon buppi’ muna-ah Israel-te khat pei-in a innkuonpite kungah 
Midian numei khat a peipi hi. 

7Siempu Aaron’ tapa, Eleazar’ tapa Phinehas in a mu ciengin dingin mihonte lah 
panin a peikhie hi. A khut sungah teipi khat tawi-in, 

8Israel mipa puonbuh sungah nuadel a, Israel mipa le a numei, a ni gelin a gilpi 
pailetin a dawtlia hi. Tuaci’n Israel mite lah panin gimna a veng hi. 

9Ahi vangin tua gimna tawh a si mimal tul sawmni le tulli pha hi. 

10 TOPA in Moses hopi-in tam bangin a gen hi: 

11“Siempu Aaron’ tapa, Eleazar’ tapa Phinehas in Israel-te tunga ka lungthahna 
damsahkia zo hi. Keima in pamai ka sah bangin ama in pamai sa ahi ziehin pamai 
ka sahna tawh Israel-te ka susie sih hi. 

12Tua ahi ziehin, ‘Ka thuciem ahi nopsahna ama ka pie hi. 

13Ama in a Pasien adingin pawnthaw tahin a na pan zieh le Israel-te adingin 
thoidamna a na bawl ziehin, tua khu ama le ama zaw-a a suonlehlahte adingin 
tawntung siempu hina thuciemna hi ding hi,’ ci-in,” a ci hi. 

14Midian numei tawh a kithatton Israel mipa’ min pen Simeon-te’ pupa innkuon 
lutang Salu’ tapa Zimri ahi hi. 

15A kithat Midian numei nu’ min pen Midian-te’ innkuon pana pupa innkuon 
lutang Zur’ tanu Cozbi ahi hi. 

16 TOPA in Moses kungah, 

17“Midian-te genthei bawl inlen amate zo gawp in; 

18azieh pen amate in a khelpilna utawh note ang gimsah gawp vua, Peor tawh 
kisai thu le Peor ziehin gimna ni-a a kithat, amau’ sanggamnu, Midian ulien khat’ 
tanu Cozbi thu-ah note ang sol uhi,” a ci hi. 

Gamlah Vana 26 

Khangtha Mi Phaza Simna 

1Pul natna zaw ciengin TOPA in Moses le siempu Aaron’ tapa Eleazar kungah, 

2“A kikhawm Israel mipi buppi kum sawmni pan a tungsie, amau’ pupa innkuon 
zui-in Israel sung panin paltan tum thei ding poma sim in,” a ci hi. 

3Moses le siempu Eleazar in Jericho galkhat Jordan gun gei, Moab zanglei-ah 
amate tawh kiho a, 

4“TOPA in Moses a thupiehsa bangin, “Kum sawmni pan a tungsie teng sim un,” a 
ci hi. Egypt gam pan a a pei Israel-te: 

5Israel’ ta masa Reuben ahi hi. Reuben’ suonlehlahte: Hanoch pan Hanoch bete; 
Pallu pan Pallu bete; 

6Hezron pan Hezron bete; Carmi pan Carmi bete ahi uhi. 

7Tam teng khu Reuben’ bete ahi uhi; amate mi tul sawmli le tulthum le zasagi le 
sawmthum pha hi. 

8Tuale Pallu’ tapa Eliab ahi hi. 

9Eliab’ tapa teng pen: Nemuel, Dathan, le Abiram ahi uhi. Tam Dathan le Abiram 
pen Korah tawh kipawlin TOPA a na langdo lai-un Moses le Aaron langdo dinga 
mihonte lah pana na kiteel Dathan le Abiram tegel ma ahi a, 

10lei in a kam kahin Korah tawh amate val tumin amau’ pawl teng a si sieng uhi; 
mei in zong mi zani le sawmnga a kahtum ciengin amate pen midangte dingin 
kithuhilna a suoh uhi. 

11Ahi vangin Korah’ tapate si lo hi. 

12Amau’ be zui-in Simeon’ suon lehlahte: Nemuel pan Nemuel bete; Jamin pan 
Jamin bete; Jachin pan Jachin bete; 

13Zerah pan Zerah bete; Shaul pan Shaul bete ahi uhi. 

14Tam teng pen Simeon bete ahi vua, mimal tul sawmni le tulni le zani pha uhi. 

15Amau’ be zui-in Gad suonlehlahte: Zephon pan Zephon bete; Haggi pan Haggi 
bete; Shuni pan Shuni bete; 

16Ozni pan Ozni bete; Eri pan Eri bete; 

17Arod pan Arod bete; Areli pan Areli bete ahi uhi. 

18Tam teng pen Gad namdangte ahi vua, mimal tul sawmli le zanga pha uhi. 

19Judah’ tapate pen Er le Onan ahi uhi; Er le Onan pen Canaan gamah a si uhi. 

20Amau’ be zui-in Judah’ suonlehlahte: Shelah pan Shelah bete; Perez pan Perez 
bete; Zerah pan Zerah bete; 

21Perez-te: Hezron pan Hezron bete; Hamul pan Hamul bete ahi uhi. 

22Tam teng pen Judah bete ahi vua, mimal tul sawmsagi le tulguh le zanga pha 
uhi. 

23Amau’ be zui-in Issachar’ suon le hlahte: Tola pan Tola bete; Puvah pan Puvah 
bete; 

24Jashub pan Jashub bete; Shimron pan Shimron bete ahi uhi. 

25Tam teng pen Issachar bete ahi vua, mimal tul sawmguh le tulli le zathum pha 
uhi. 

26Amau’ be zui-in Zebulun suole hlahte: Sered pan Sered bete; Elon pan Elon 
bete; Jahleel pan Jahleel bete ahi uhi. 

27Tam teng pen Zebulun bete ahi vua, mimal tul sawmguh le zanga pha uhi. 

28Amau’ be zui-in Joseph’ tapate: Manasseh le Ephraim ahi uhi. 

29Manasseh’ suonlehlahte: Machir pan Machir bete; Machir pen Gilead’ pa ahi a; 
Gilead pan Gilead bete ahi uhi. 

30Tam teng pen Gilead’ suonlehlahte ahi uhi: Iezer pan Iezer bete; 

31Asriel pan Asriel bete; Shechem pan Shechem bete; 

32Shemida pan Shemida bete; Hepher pan Hepher bete ahi uhi. 

33Tu-in Hepher’ tapa Zelophehad in tapa nei lo a, hizongle tanu a nei hi. 
Zelophehad tanute’ min in Mahlah, Noah, Hoglah, Milcah, le Tirzah ahi hi. 

34Tam teng pen Manasseh bete ahi vua, mimal tul sawmnga le tulni le zasagi pha 
uhi. 

35Amau’ be zui-in Ephraim’ suonle hlahte: Suthelah pan Suthelah bete; Becher 
pan Becher bete; Tahan pan Tahan bete ahi uhi. 

36Suthelah’ suonlehlahte: Eran pan Eran bete ahi uhi. 

37Tam teng pen amau’ be zui-a Joseph’ suonlehlahte ahi uhi. 

38Amau’ be zui-in Benjamin suonle hlahte: Bela pan Bela bete; Ashbel pan Ashbel 
bete; Ahiram pan Ahiram bete; 

39Shephupham pan Shephupham bete; Hupham pan Hupham bete ahi uhi. 

40Bela’ tapate pen Ard le Naaman ahi uhi: Ard pan Ard bete; Naaman pan 
Naaman bete ahi uhi. 

41Tam teng pen amau’ be zui-in Benjamin’ suonlehlahte ahi a, mimal tul sawmli 
le tulnga le zaguh pha uhi. 

42Amau’ be zui-in Dan’ suonlehlahte: Shuham pan Shuham bete ahi vua, tam teng 
pen amau’ be zui-in Dan suonlehlahte ahi uhi. 

43Shuham bete zosie: mimal tul sawmguh le tulli le za li pha uhi. 

44Amau’ be zui-in Asher suonle hlahte: Imnah pan Imnah bete; Ishvi pan Ishvi 
bete; Beriah pan Beriah bete ahi uhi. 

45Beriah’ suonlehlahte: Heber pan Heber bete; Malchiel pan Malchiel bete ahi 
uhi. 

46Asher’ tanu’ min Serah ahi hi. 

47Tam teng pen Asher bete ahi vua, mimal tul sawmnga le tulthum le zali pha 
uhi. 

48Amau’ be zui-in Naphtali’ suonle hlahte: Jahzeel pan Jahzeel bete; Guni pan 
Guni bete; 

49Jezer pan Jezer bete; Shillem pan Shillem bete ahi uhi. 

50Tam teng pen amau’ be zui-in Naphtali mite ahi vua, amate a kisimna ciengin 
tul sawmli le tulnga le zali pha uhi. 

51Tam teng pen a kisim Israel mi phaza hi a, tul zaguh le tulkhat le zasagi le 
sawmthum pha uhi. 

52 TOPA in Moses kungah, 

53“Mi phaza tawh kizui-in a luo dingun tam mite tungah leitang kihawm ding hi. 

54Minam tamte gouluo a tam na pie ding a, minam tawmte gouluo a tawm na pie 
ding hi. Minam zosie a mi phaza tawh kizui-in gouluo kipie ding hi. 

55Ahi vangin leitang pen aisanna tawh kihawm ding a, amau’ be min zui-in a luo 
ding uhi. 

56Aisanna tawh kizui-in a tamte tungah a tam, a tawmte tungah a tawmin a 
gouluo uh kihawmpieh ding hi,” a ci hi. 

57Amau’ be zui-in a kisim Levi’ suonlehlahte: Gershon pan Gershon bete; Kohath 
pan Kohath bete; Merari pan Merari bete ahi uhi. 

58Tam teng pen Levi’ bete ahi uhi: Libni bete, Hebron bete, Mahli bete, Mushi 
bete, le Korah bete ahi uhi. Tu-in Kohath pen Amram’ pa ahi hi. 

59Amram’ zi min pen Levi sung pan Egypt gama a suoh Levi’ tanu Jochebed ahi 
hi. Tua nu in Amram tawh Aaron, Moses, le a sanggamnu uh Miriam nei hi. 

60Aaron’ tate pen Nadab, Abihu, Eleazar, le Ithamar te ahi uhi. 

61Hinanle Nadab le Abihu pen TOPA mai-ah mei siengtho lo tawh biehna a pieh 
lai-un a si uhi. 

62Pasal poma hla khat pana tungsie, amau’ sung pan a kisimte tul sawmni le 
tulthum pha uhi. Azieh pen Israel-te lahah amaw tanh kipie lo ahi ziehin Israel-
te lahah amahaw kisimton lo hi. 

63Tam teng pen Moses le siempu Eleazar in Moab zanglei, Jordan gun gei Jericho 
gala a sim mite ahi uhi. 

64Tam teng lahah Moses le siempu Aaron in Sinai senel gama a simsa uh Israel-
te khat zong kihal nawn lo hi. 

65Bangzieh ahei cile TOPA in, “Senel gamah amate a si ding uhi,” a na cisa ahi hi. 
Jephunneh’ tapa Caleb le Nun’ tapa Joshua simlo amate khat beh om nawn lo hi. 

Gamlah Vana 27 

Zelophehad’ Tanute 

1Tua ciengin Joseph’ tapate sung panin Manasseh’ tapa Machir, Machir’ tapa 
Gilead, Gilead’ tapa Hepher, Hepher’ tapa Zelophehad’ tanute a nai-ah a pei uhi. 
A tanute’ min pen: Mahlah, Noah, Hoglah, Milcah, le Tirzah ahi hi. 

2Amate, Moses le siempu Eleazar mai, makaite mai le mihon zosie mai, kikhopna 
buh tunkotah a ding vua, 

3“Ka pa uh gamlah ah a si hi; Korah tawh kipawlin TOPA langpanga a kikhawmte 
lahah ama a kihal kha sih hi, ahi vangin ama’ mawna zieha si ahi bo hi; ama in 
tapa a nei sih hi. 

4Ama in tapa a nei lo ziehin bang dingin a be sung panin ka pa uh’ min kiphiet 
talawm ding ahei? Ka pa sanggamte lahah ka luo ding uh ei pie un,” a ci uhi. 

5Moses in TOPA mai-ah amau’ thu a tut hi. 

6TOPA in Moses kungah tam bangin a gen hi: 

7Zelophehad’ tanute thugen a dih ahi hi. A pa uh’ sanggamte lahah amate zong 
gamh na pie ding a, a tung vuah a pa uh’ gamh na tungsah ding hi. 

8Israel-te tungah, ‘Pasal khat tapa nei loin a si leh ama’ gamh a tanu na luosah 
ding uhi. 

9Ama in tanu a nei sih leh ama’ gamh a sanggam pasalte na luosah ding uhi. 

10Ama in sanggam pasal a nei sih leh ama’ gamh pen a pa’ sanggam pasalte na 
luosah ding uhi. 

11A pa in sanggam pasal a nei sih leh ama’ gamh pen a be sunga a sanggam 
kinaipi pen na pie ding vua, ama in tua gamh a tang ding hi,’ ci-in na gen ding 
uhi,” a ci hi. 

Moses’ Zalaih ding Joshua Kise 

(Thkna 31:1-8) 

12 TOPA in Moses kungah, “Abarim muol vumah kato inlen, Israel-te tunga ka 
pieh leitang en in. 

13Na mu zaw ciengin na sanggampa Aaron ma bangin nang zong na mite kung 
na zuon ding hi. 

14Azieh pen Zin senel gamah keima le mihonpite ka kihau lai-un ka thugen nei 
langpang uhi. Nang in amau’ mitmu-in tua tuite-ah ka siengthona na lah sih hi. 
(Tam teng pen Zin senel gam, Kadesh gam Meribah tui-a thupiengte ahi hi.) 

15Moses in TOPA hopi-in ama kungah, 

16-17“Mihonte, a cing nei lo tuute a bah lo nadingin mi zosie’ hlagau a 
uh TOPA Pasien in tua mipite lahah a sungtum a pusuoh thei ding, amate a pui 
ding le a lutpi ding, tua mihonte a uh dingin mi khat se in,” a ci hi. 

18Tuaci’n TOPA in Moses kungah, “A sunga Hlagau nei mipa ahi Nun’ tapa Joshua 
zawpi inlen ama tungah na khut ngam in. 

19Siempu Eleazar le mihon zosie mai-ah ama dingsah inlen amau’ muna-ah za 
pie in. 

20Israel mihon zosie in a thu a man thei nadingin thuneina pawlkhat ama na pie 
ding hi. 

21Ahi vangin TOPA mai-ah Urim tawh ama dinga thu a dawhpieh ding siempu 
Eleazar mai-ah ama a ding ding hi; ama’ thu tawh ama le a oppi Israel-te zosie, 
le mihon vannuoi pusuoh ding a, ama’ thu ma tawh a sungtum ding uhi,” a ci hi. 

22Tuaci’n TOPA’ thupieh bangin Moses a gamta hi. Ama in Joshua kai-in siempu 
Eleazar le mihon zosie mai-ah dingsah hi; 

23ama tungah a khut ngam a, TOPA in Moses tungtawna a gen bangin ama tungah 
thuneina za a pie hi. 

Gamlah Vana 28 

Nisiel Biehnate 

(Pei 29:38-46) 

1 TOPA in Moses hopi-in tam bangin a gen hi: 

2“Israel-te thupie inlen amau’ tungah tam bangin gen in: Keima dinga mei tawh 
kihal biehna an, a gimnamtui keima-a’ pen a kise hunin ka kungah nei pieh ding 
uh phawh un. 

3Nangma in amate kungah, Tami khu TOPA tunga na pieh ding uh mei tawh kihal 
biehna ahi hi, na ci ding hi: Tatsat lo biehna-in nisielin paubang lo kumkhat a 
pha tuuno ni na pie ding uhi. 

4Zingmawngin tuuno khat na pie ding vua, khuo a mut ciengin adang tuuno khat 
na pie ding uhi. 

5Note in an tawh biehna dingin annel tuituoh ephah khat’ sesawm-suo-sekhat le 
a kigawi sathau ephah khat’ seli-suo-sekhat zong halin na pie ding uhi. 

6Tam pen Sinai Muol tunga kikipsah, TOPA tungah a gimnamtui dinga kitatsatlo-
a kipie mei tawh kihal biehna ahi hi. 

7Dawn thei biehna pen tuuno khatah hin khat’ seli-suo-sekhat hi ding 
hi; TOPA tunga dawn thei biehna dingin siengtho munah lenggazu-cia pen na 
sung ding uhi. 

8Tuuno adang khat pen zingmawnga a khat ma bangin khuo a mut ciengin an 
tawh biehna le dawn thei biehna tawh na pie ding uhi; note in TOPA tungah a 
gimnamtui dingin mei tawh kihal biehna na lui ding uhi. 

Sabbath Biehnate 

9Sabbath ni-in kum khat a pha, paubang lo tuuno ni le an tawh biehna-in sathau 
tawh kihal annel tuituoh ephah khat’ sesawm-suo- seni le dawn thei biehna 
tawh hi ding hi. 

10Tam pen a kitatsatlo meihal biehna le dawn thei biehnate banah Sabbath siela 
na bawlbe ding uh meihal biehna ahi hi. 

Hlasiel Biehnate 

11Na hlate uh a kipat sielin TOPA tungah meihal biehna na pie ding vua, 
bawngtang guol ni, tuutang khat, paubang lo kum khat a pha tuuno apa sagi hi 
ding hi; 

12bawngtang khatah an tawh biehna-in sathau kihal annel tuituoh ephah khat’ 
sesawm-suo -sethum zong hi ding hi; tuale tuutang khatah an tawh biehna 
dingin sathau kihal annel tuituoh ephah khat’ sesawm-suo-seni hi ding hi; 

13tuuno zosie adingin an tawh biehna-in sathau kihal annel tuituoh sesawm-suo-
sekhat hi ding a, tua khu TOPA tungah mei tawh kihal a gimnamtui meihal biehna 
ahi hi. 

14Bawngtang khatah dawn thei biehna-in zu hin khat’ alang, tuutang khatah hin 
khat’ sethum-suo -sekhat, tuuno khatah hin khat’ seli-suo-sekhat hi ding hi. Tami 
khu kum khat sungin a hla siela meihal biehnate ahi hi. 

15TOPA tungah mawna zieha biehna dingin keel apa khat kipie ding hi; tua pen 
kitatsatlo-a meihal biehna le dawn thei biehnate bana kipie ding ahi hi. 

Peisan Pawi Biehnate 

(Siem 23:5-14) 

16Hla masa a ni sawm le li ni-in TOPA’ Peisan Pawi kibawl ding hi. 

17Tam hla a ni sawm le nga ni pen pawi bawl ni ahi hi; ni sagi sung tol saw lo an 
kine ding hi. 

18A ni masa ni-in siengtho kikhopna khat om ding a, leitung nate na sem sih ding 
uhi. 

19TOPA tungah meihal biehna-in bawngtangno ni, tuutang khat, le kum khat a 
pha tuuno apa sagi na pie ding uhi; tuate pen paubang lo hi ding hi, ci thei un. 

20Amau’ an tawh biehna pen sathau kihal annel tuituoh hi ding hi: Bawngtang 
khatah annel tuituoh ephah khat’ sesawm-suo-sethum na pie ding vua, tuutang 
khatah sesawm-suo-seni hi ding hi; 

21tuuno sagite khatah sesawm-suo-sekhat na pie ding uhi; 

22thoidamna bawl nadingin mawhna zieha biehna-in keel apa khat zong hi ding 
hi. 

23Tam teng pen zingmawng tatsatlo-a kibawl meihal biehnate banah na bawlbe 
ding uh ahi hi. 

24Tua bangma-in mei tawh kihal an tawh biehna ahi, TOPA tunga a gimnamtui, ni 
sagi sung ni sielin na pie ding uhi; tatsatlo-a kibawl meihal biehna le dawn thei 
biehnate banah tuate kipiehbe ding hi. 

25A ni sagi ni-in a siengtho kikhopna khat na nei ding uhi; tua ni-in leitung 
nasepte na sem sih ding uhi. 

Nipi Pawi Biehnate 

(Siem 23:15-22) 

26 TOPA tungah biehna-in ga masa na pieh ni uh, nipikal pawi sung antha na pieh 
ni-un a siengtho kikhopna khat na bawl ding uhi; khum ni-in leitung nate na sem 
sih ding uhi. 

27TOPA tungah a gimnamtui meihal biehna na lui ding vua, bawngtang ano ni, 
tuutang khat, le kum khat a pha tuuno apa sagi hi ding hi. 

28Amau’ an tawh biehna dingin bawngtang khatah sathau kihal annel tuituoh 
ephah khat’ sesawm-suo-sethum, tuutang khatah sesawm-suo-seni, 

29le tuuno sagite khatah sesawm-suo-sekhat ciet na pie ding uhi; 

30note ading thoidamna bawlna-in keel apa khat hi ding hi. 

31A tatsatlo-a bawl meihal biehna le an tawh biehnate banah tuate le dawn thei 
biehna na piehbe ding uhi. Tua teng pen paubang lo hi ding hi. 

Gamlah Vana 29 

Pengkul Pawi Biehnate 

(Siem 23:23-25) 

1A hla sagina a ni masa ni-in a siengtho kikhopna khat na nei ding uhi; note in 
leitung nasepte na sem sih ding uhi. Khum ni pen note dingin pengkul na tum ni 
ding uh ahi a, 

2TOPA tungah a gimnamtui meihal biehna-in bawngtang ano khat, tuutang khat, 
le kum khat a pha paubang lo tuuno apa sagi na pie ding uhi. 

3An tawh a biehna uh pen sathau kihal annel tuituoh hi ding a, bawngtang khatah 
ephah khat’ sesawm-suo-sethum, tuutang khatah sesawm-suo -seni, 

4le tuuno sagite khatah sesawm-suo-sekhat ciet hi ding hi; 

5noma ading thoidamna bawl nadingin mawna zieha biehna-in keel apa khat hi 
ding hi. 

6Tam teng pen hla tha meihal biehna le an tawh biehna, tatsatlo meihal biehna, 
an tawh biehna, le tuate dinga ngaina a om bangin TOPA ading a gimnamtui le 
mei tawh kihal biehna ahi dawn thei biehnate banah bawlbe lai dingte ahi hi. 

Thoidam Ni Silpiehte 

7Tam hla a sagina a ni sawm ni-in a siengtho kikhopna khat na bawlin noma le 
noma na kideh ding uhi; note in na na sem sih ding uhi. 

8TOPA tungah a gimnamtui meihal biehna-in bawngtang ano khat, tuutang khat, 
kum khat a pha tuuno apa sagi na pie ding vua, tuate pen paubang lo hi ding hi. 

9An tawh a biehna dingun bawngtang khatah sathau kihal annel tuituoh ephah 
khat’ sesawm- suo-sethum, tuutang khatah sathau kihal annel tuituoh sesawm-
suo-seni, 

10tuuno sagite khatah sesawm-suo- sekhat hi ding hi; 

11thoidamna bawl nadingin mawna zieha biehna, tatsatlo meihal biehna, an 
tawh biehna, le dawn thei biehnate banah mawna zieha biehna dingin keel apa 
khat tawh hi ding hi. 

Buh Pawi Biehnate 

(Siem 23:33-44) 

12Note in a hla sagina ni sawm le ni nga ni-in a siengtho kikhopna khat na bawl 
ding uhi; leitung nasepte na sem sih ding uhi. TOPA adingin ni sagi sung pawi na 
bawl ding uhi. 

13TOPA tungah a gimnamtui, mei tawh kihal biehna dingin bawngtang ano sawm 
le thum, tuutang ni, kum khat a pha tuuno apa sawm le ni na pie ding uhi. Tuate 
pen paubang lo hi ding hi. 

14An tawh a biehna dingun bawngtang sawm le thumte khatah ephah khat’ 
sesawm-suo-sethum, tuutang nite khatah sesawm suo seni, 

15le tuuno sawm le lite khatah sesawm-suo-sekhat hi ding hi; 

16tatsatlo meihal biehna, an tawh biehna le dawn thei biehnate banah mawna 
zieha biehna adingin keel apa khat zong hi ding hi. 

17A ni ni ni-in bawngtang ano sawm le ni, tuutang ni, kum khat a pha paubang lo 
tuuno apa sawm le li, 

18a phaza tawh kizui-a a kiciengtan bangin bawngtangte, tuutangte, le tuunote 
adingin an tawh biehna le dawn thei biehnate tawh kipie ding hi; 

19tatsatlo meihal biehna, an tawh biehna le dawn thei biehnate banah mawna 
zieha biehna dingin keel apa khat zong hi ding hi. 

20A ni thum ni-in bawngtang sawm le khat, tuutang ni, le kum khat a pha 
paubang lo tuuno apa sawm le li, 

21a phaza tawh kizui-in a kiciengtan bangin bawngtangte, tuutangte, le tuunote 
adingin an tawh biehna le dawn thei biehnate tawh hi ding hi; 

22tatsatlo meihal biehna le an tawh biehnate banah mawna zieha biehna dingin 
keel apa khat zong hi ding hi. 

23A ni li ni-in bawngtang sawm, tuutang ni, le kum khat a pha paubang lo tuuno 
apa sawm le li, 

24a phaza tawh kizui-in a kiciengtan bangin bawngtangte, tuutangte, le tuunote 
tawh pieh dingin an tawh biehna le dawn thei biehnate tawh hi ding hi; 

25tatsatlo meihal biehna, an tawh biehna, le dawnthei biehnate banah mawna 
zieha biehna dingin keel apa khat zong hi ding hi. 

26A ni nga ni-in bawngtang kuo, tuutang ni, kum khat a pha paubang lo tuuno 
apa sawm le li, 

27a phaza tawh kizui-in a kiciengtan bawngtangte, tuutangte, le tuunote tawh 
pieh dingin an tawh biehna le dawn thei biehnate tawh hi ding hi; 

28tatsatlo meihal biehna le an tawh biehnate banah mawna zieha biehna dingin 
keel apa khat zong hi ding hi. 

29A ni guh ni-in bawngtang giet, tuutang ni, le kum khat a pha paubang lo tuuno 
apa sawm le li, 

30a phaza tawh kizui-in a kiciengtan bawngtangte, tuutangte, le tuunote tawh 
pieh dingin an tawh biehna le dawn thei biehnate tawh hi ding hi; 

31tatsatlo meihal biehna, an tawh biehna, le dawn thei biehnate banah mawna 
zieha biehna dingin keel apa khat zong hi ding hi. 

32A ni sagi ni-in bawngtang sagi, tuutang ni, le kum khat a pha paubang lo tuuno 
apa sawm le li, 

33a phaza tawh kizui-in a kiciengtan bawngtangte, tuutangte, le tuunote tawh 
pieh dingin an tawh biehna le dawn thei biehnate tawh hi ding hi; 

34tatsatlo meihal biehna, le dawn thei biehnate banah mawna zieha biehna 
dingin keel apa khat zong hi ding hi. 

35A ni giet ni-in note in kikhopna thupi khat na nei ding uhi; leitung nate na sem 
sih ding uhi. 

36TOPA dingin a gimnamtui, meihal biehna dingin bawngtang khat, tuutang khat, 
kum khat a pha paubang lo tuuno apa sagi, 

37a phaza tawh kizui-in a kiciengtan bawngtang, tuutang, le tuunote tawh pieh 
dingin an tawh biehna le dawn thei biehnate hi ding hi; 

38tatsatlo meihal biehnate banah mawna zieha biehna dingin keel apa khat zong 
hi ding hi. 

39Na kiciemna zieh vua biehnate le nop thu-a na biehnate ban vuah na meihal 
biehnate uh bangin an tawh na biehnate uh, dawn thei na biehnate uh, le 
thunuoma na biehnate uh, a kise na pawi hunte vuah tam teng, TOPA tungah na 
pie ding uhi. 

40 Tuaci’n TOPA in Moses a thupieh bangin Moses in Israel-te tungah a unpi-in a 
gen hi. 

Gamlah Vana 30 

Numeite’ Kiciemna 

1Tua ciengin Moses in Israel minam lutangte tungah tam bangin a gen 
hi: TOPA’ thupieh tam ahi hi. 

2Mi khat in TOPA tungah kiciemna khat a nei cieng ahi a, ama le ama a kikhi 
nadinga kamciem khat a nei ciengin ahi zongin, ciempel lo ding hi; a kam pana a 
gingkhie zosie dung zui-in gamta ding hi. 

3Numei khangdawng khat in a pa’ inna a op lai-in TOPA tungah kiciemna khat a 
nei ciengin a khangdawn lai, a pa inna a op lai-a kamciemna tawh ama le ama 
kikhi a, 

4a pa in ama le ama a kikhina ahi a kiciemna ahi sihle a kamciem za napi bangma 
a gen sih leh ama’ kiciemna zosie a kip hi ding hi; tua ciengin ama le ama a 
kikhina ahi a kamciem zosie zong a kip hi ding hi. 

5Ahi vangin a pa in tua thu a zah hunin ama kungah a lungkim lona thu a gen leh, 
a kiciemna le ama le ama a kikhina ahi a kamciem zong kip lo ding hi; a pa in 
ama kungah a lungkim lona thu a gen ziehin TOPA in tua nu maisah ding hi. 

6Tua nu in ama le ama a kikhi nadingin thuciemna a bawl zaw ahi a, ngaisut 
masah lopi-in a kam tawh a kimawh ciem zaw ahi zongin, pasal a nei a, 

7tuale a pasal in tua thu a zah behin a zi kunga bangma a gen sih leh, tua nu’ 
kiciemna a kip hi ding a, ama le ama kikhina ahi a kamciem zong a kip hi ding hi. 

8Ahi vangin a pasal in tua thu a zah behin a zi kunga a lungkim lona thu a gen leh 
ama le ama kikhina ahi numei tunga om kiciemna le ngaisut masah lopi-a a 
hamnate ama in phietpieh ding hi; tuale TOPA in tua nu’ mawna maisah ding hi. 

9( Ahi vangin meigong numei khat ahi a, mi khulsa numei khat ahi zongin ama le 
ama a kikhina ahi a kiciemna pen ama tungah kip ding hi) 

10Ama in a pasal’ inn ah kiciemna khat a bawl a, ahi sihle ciemtui dawnna khat 
tawh ama le ama a kikhi leh, 

11a pasal in tua thu za napi, ama kungah bangma gen loin ama tunga lungkim 
lona thu a gen sih leh ama’ kiciemna zosie kip ding a, ama le ama kikhina ahi 
kamciem zosie zong kip ding hi. 

12Ahi vangin a pasal in tua thute a zah behin a phietpieh leh a kiciemna tawh 
kisai-in a kam sung pana a ging tapo ahi a, ama’ kamciemna tawh kisaite ahi 
zongin kip lo ding hi. A pasal in tuate phietpieh zo ahi ziehin tua nu’ 
mawna TOPA in maisah ding hi. 

13Thuciemna khatpo ahi a, ama le ama a kiniel nading kikhina kamciem khatpo 
ahi zongin a pasal in kipsah thei, a pasal in phietmang thei hi. 

14Ahi vangin a pasal in ni khat zaw ni khat ama kungah bangma a gen sih leh ama 
in a zi tunga om thuciemna zosie ahi a, a kamciem zosie ahi zongin a kipsah ahi 

hi; tua teng a zah behin ama kungah bangma a gen lo ziehin ama in tua teng a 
kipsah zo ahi ta hi. 

15Ahi vangin ama in tua teng a zah zaw-in a nua phiet leh ama’ khielna ama in 
puo ding hi. 

16Tam teng pen pasal le a zi, le a pa’ inn sunga a nungah a khangdawn lai-a a om 
a tanu le a pa tawh kisai zui dinga TOPA in Moses tunga a thupieh ngainate ahi 
hi. 

Gamlah Vana 31 

Midian-te tawh Kidona 

1 TOPA in Moses hopi-in ama kungah, 

2“Midian-te tungah Israel-te’ phu la in; tua zaw ciengin na mipite kung na zuon 
ding hi,” a ci hi. 

3Tuaci’n Moses in mite kungah, “Midian-te tungah TOPA’ phulahna a sem ding, 
pei-in Midian-te a do dingin na mite pawlkhat galhiem guon un. 

4Israel minamte lah panin galdo dingin nam khatah mi tulkhat ta na kuonsah 
ding uhi,” a ci hi. 

5Tuaci’n Israel tul tampite lah panin minam khatah tulkhat ta kidong a, gal do 
dingin mi tul sawm le tulni galhiem kiguon hi. 

6Moses in amate, minam khatah tulkhat ta, a khut sungah biehinn vanzahte le 
patau kona pengkulte a tawi siempu Eleazar’ tapa Phinehas tawh galdo dingin a 
kuonsah hi. 

7TOPA in Moses a thupieh bangin Midian-te a do vua, pasal zosie a that uhi. 

8A mi tha uh adangte banah Midian kumpi nga teng: Evi, Rekem, Zur, Hur, le Reba 
a that uhi; amate in Beor’ tapa Balaam zong namsau tawh a that uhi. 

9Israel-te in Midian numeite le a tasente salin a man nuhi; amate in a tuuhonte 
ule a na zosie uzong galvan lahin a la sieng uhi. 

10Amate in a tenna uh khuopite le a giephuol zosie uh mei tawh a haltum vua, 

11ahi vangin gal sunga a mat zosie uh, mihing le ganhingte a peipi sieng uhi. 

12Tua ciengin Jericho mun Jordan gei, Moab zanglei giephuola om Moses, siempu 
Eleazar, le Israel mihonpite kungah a galmatte ule a vanlahte a tut uhi. 

Galdona Pan Kilekia 

13Moses, siempu Eleazar, le mihon makai zosie zong giephuol pulamah vai dawn 
dingin a pei uhi. 

14Galdona pana ang pei mi tul tampi a uhte le mi za tampi a uh galkapmangte 
tungah Moses lungthah hi. 

15Moses in amate kungah, “Numei zosie na hinkhawi uh amah? 

16Tam sunga om numeite in Peor vai-ah Balaam’ thuhilna ziehin TOPA tungah 
Israel-te a zuoutatsah vua, tuaci’n TOPA’ mihonte lahah gimna a tung hi. 

17Tua ahi ziehin tu-in nausente lahah pasal poma that unlen, pasal tawh a 
lumtonsa numei poma zong that un. 

18Ahi vangin pasal tawh a lumton nai lo ngahnuno zosie noma dingin hingkhawi 
un. 

19Ni sagi sung giephuol pulamah om un; mi khat po a that ahi sihle misi luong a 
thamkha poma in a ni thum ni le a ni sagi ni-in noma le na galmatte uh na 
kisiensuo ding uhi. 

20Na puon zosie uh, savun tawh kibawl na zosie, keel mul tawh kibawl na zosie 
le sing tawh kibawl na zosie na siensuo ding uhi,” a ci hi. 

21Siempu Eleazar in gal sunga kuon galkapte kungah tam bangin a gen hi: 
“TOPA in Moses a thupieh thukham ngaina tami ahi hi: 

22Kham, ngun, sumngo, sia, langva, le hangeh, 

23mei a do zo poma mei-ah kihalin a sieng hi ding hi. Ahi vangin siensuona tui 
tawh zong kisiensuo ding hi; tuale mei a do zo lo poma tui tawh kisiensuo ding 
hi. 

24A ni sagi ni-in na puonte uh sawpin a siengtho na hi ding uhi; tua zaw ciengin 
giephuol ah na pei thei ding uhi,” a ci hi. 

Galmatte le Vanlahte Hawmna 

25 TOPA in Moses hopi-in ama kungah, 

26“Nangma, siempu Eleazar, le mihonte’ pupa innkuon lutang teng in gal sunga 
kiman teng, mihing le ganhing, a ni-in sim un. 

27Gal van kingate khen ni suo unlen, gal kuon galhangte le mihonte hawmpieh 
un. 

28TOPA’ sieh dingin gal a kuon galhangte’ satanh panin mihingte, bawngtangte, 
laate, tuuhonte ahi sihle keelte zanga ciengin khat ta tuomkoi un. 

29Tua lah panin alang la-in TOPA tunga biehna dingin siempu Eleazar tungah pie 
un. 

30Ahi vangin Israel-te’ nga alang sung panin mihingte, bawngtangte, laate, 
tuuhonte ahi sihle keelte-ganhing zosie- sawmnga ciengin khat ta la-
in TOPA’ biehbuh a kem Levi-te tungah na pie ding uhi,” a ci hi. 

31Tua ciengin TOPA in Moses a thupieh bangin Moses le siempu Eleazar in a bawl 
uhi. 

32Galkapte in a lah zaw ciengin vanlah a omlaite a gawmin: Tuutang tul zaguh le 
tul sawmsagi le tulnga, 

33bawng tul sawmsagi le tulni, 

34laa tul sawmguh le tulkhat, 

35le pasal tawh a lumton nai lo ngahnuno a unpi-in tul sawmthum le tulni ahi hi. 

36Gal kuonte’ nga ahi tanh alang pen tuu tul zathum le tul sawmthum le tulsagi 
le zanga hi a, 

37TOPA’ sieh ding pen tuu zaguh le sawmsagi le nga ahi hi. 

38Bawng tul sawmthum le tulguh hi a, tua lah panin TOPA’ sieh ding pen 
sawmsagi le ni ahi hi. 

39Laa tul sawmthum le zanga hi a, tuate lah panin TOPA’ sieh ding pen sawmguh 
le khat ahi hi. 

40Mihing tul sawm le tulguh hi a, tuate lah panin TOPA’ sieh ding pen mihing 
sawmthum le ni ahi hi. 

41TOPA in Moses a thupieh bangin Moses in siempu Eleazar tungah TOPA bieh 
nading siekaih a pie hi. 

42Galkapte tung panin Moses in Israel-te tanh dinga a khenkhiet alang teng ahile, 

43mihonte’ tanh alang teng pen tuu tul zathum le tul sawmthum le tulsagi le 
zanga, 

44bawng tul sawmthum le tulguh, 

45laa tul sawmthum le zanga, 

46le mihing tul sawm le tulguh ahi hi. 

47Moses in Israel-te’ nga alang sung panin mihing le ganhing sawmnga ciengin 
khat ta la a, TOPA in Moses a thupieh bangin TOPA’ biehbuh a kem Levi-te tungah 
a pie hi. 

48Tua ciengin galkap a tul tampite tunga uliente ahi, tul tampi a uhte le za tampi 
a uhte, Moses kungah a pei vua, 

49“Ko na nasemte in ka uhna nei vua om galhangte ka sim zo ta vua, khat zong a 
pelem ka om sih uhi. 

50TOPA mai-ah kote dinga thoidamna bawl nading, TOPA’ biehna dingin kham 
tawh kibawl nate, banbulte le tauciente, min gielna khutsipte, bilbate, le khite, 
ka mu ciet uh kang tawi uhi,” a ci uhi. 

51Moses le siempu Eleazar in amate tung panin khutsiemna tawh kibawl kham 
zosie a sang uhi. 

52A tul tampi a uhte le a za tampi a uhte tung pana kinga TOPA’ tunga a pieh uh 
khamte a unpi-in shekel tul sawm le tulguh le zasagi le sawmnga gih hi. 

53(Galkapte in amate ading ciet van a kilah uhi.) 

54Tuaci’n Moses le siempu Eleazar in a tul tampi le a za tampi a uhte’ tung panin 
khamte a sang vua, TOPA mai-ah Israel-te a kiphaw nadingin kikhopna buh 
sungah a koi uhi. 

Gamlah Vana 32 

Galzawna le Jordan Gal Gamhawmna 

(Thkna 3:12-22) 

1Tu-in Reuben-te le Gad-te in ganhon tampi a nei uhi. Jazer gam le Gilead gam 
pen gan khawi nadingin a hoi lam a mu ciengun, 

2Gad-te le Reuben-te pei-in Moses, siempu Eleazar, le mihon makaite hopi-in, 

3“Ataroth, Dibon, Jazer, Nimrah, Heshbon, Elealeh, Sebam, Nebo, le Beon- 

4Israel mihonte mai-ah TOPA in a na lah gamte pen gan cinna gam hoi ahi hi; na 
nasemte in gan ka nei uhi,” a ci uhi. 

5Amate in, “Na muna-ah maipha ka nga uleh na nasemte’ luo dingin tami gam ei 
pie in; Jordan gal ei kaisah da mai in,” a cibe lai uhi. 

6Ahi vangin Moses in Gad-te le Reuben-te kungah, “Note tam munah to ziuzieu-
in na sanggamte gal sima kuon ding ahi uh amah? 

7TOPA in a piehsa gam a pei nading vuah Israel-te bang dinga lungkiesah dinga 
kisa na hi uh ahei? 

8Kadesh-barnea panin gam van dingin ka sawl lai-in na pu na pate un tam bang 
ma ci uhi. 

9Eshcol Kuom tungto-in tua gam a mu ciengun, TOPA in a piehsa gam a pei nading 
vuah Israel-te a lungkiesah uhi. 

10Khum ni-in TOPA lungthahna kikuontaw a, tuale kiciemin, 

11‘Amate in a lungsim tahpi utawh kei ei zui lo uh ahi ziehin Egypt gam pana ang 
peito mite lah panin kum sawmni pan a tungsie koima khat beh in Abraham, 
Isaac, le Jacob tungah pieh dinga ka ciem gam- 

12Kenaz mi Jephunneh’ tapa Caleb le Nun’ tapa Joshua-te longal in a mu sih ding 
uhi, azieh pen amahawn lungsim tahpi tawh TOPA a zui sih uhi,’ a ci hi. 

13Israel-te tungah TOPA’ lungthahna kikuontaw a, TOPA mai-ah sietna a bawl tua 
khangmi zosie a manthai sieng masangsie-un, gamlahah amate kum sawmli 
sung vaivasah uhi. 

14No mawneite’ suonte, na pu na pate uh’ tangin Israel-te tungah TOPA’ a huoisie 
lungthahna a pungsah dinga ang khang na hi uhi! 

15Ama zui loin na piel uleh ama in gamlah-ah amate nuasiekia ding hi; note na hi 
uleh tam mi zosie a susie na hi ding uhi,” a ci hi. 

16Tua ciengin ama kungah a pei vua, “Ka gante vua dingin tuuhuong bawlin ka 
tate vua dingin khuo ka sat ding vua, 

17ahi vangin a tun nading mun uh amate ka tut masangsie-un, Israel-te mai-ah 
galhiem tawi-in a madawhin ka pei ding uhi. Tua kikal sungin tam gama a teng 
mite ziehin ka naupangte uh kul tawh ki-im khuopite sungah a teng ding uhi. 

18Israel-te zosie in a luo ding uh a nga sieng masangsie-un ka inn vuah ka kinuale 
sih ding uhi. 

19Jordan galkhat le a bansie pen amate tawh ka luoton sih ding uhi. Bangzieh 
ahei cile tam lam gal Jordan nisuona lam teng pen kohaw’ luo ding ahi hi,” a ci 
uhi. 

20Tuaci’n Moses in a kung vuah, “Tam bangin note gamta-in, gal do dingin 
galhiem tawi-in TOPA mai-ah na pei vua, 

21ama in a mai panin a galte a nawdawh masang galhiem a tawi nohaw zosie 
in TOPA mai-ah Jordan gun na galkai vua, 

22TOPA mai-a leitang a kilah masangsie - TOPA tung le Israel-te tungah na sep 
ding teng uh a zo suohin na kilekia thei ding vua, tam leitang pen TOPA mai-ah 
noma’ neisa ahi ding hi. 

23Hinanle tami na bawl sih uleh TOPA tunga a khiel zo na hi ta vua, na khielna un 
ang sulzui ding khu kitheitel un. 

24Na naupangte vua dingin khuopite sat unlen, na gante vua dingin tuuhuong 
bawl un; ahi vangin na kamciemsa bangun bawl un,” a ci hi. 

25Tua ciengin Gad-te le Reuben-te in Moses kungah, “Ka pu uh’ thupieh bangin 
na nasemte ka gamta ding uhi. 

26Ka naupangte uh, ka zite uh, ka tuuhonte uh, ka ganhon zosie uh pen Gilead 
gam khum munah a om suoh ding uhi; 

27hinanle ka pu ei thupieh bangin na nasemte in galhiem tawi-in TOPA ading gal 
sim dingin ka galkai ding uhi,” a ci uhi. 

28Tuaci’n amate tawh kisai-in Moses in siempu Eleazar, Nun’ tapa Joshua, le 
Israel minamte’ pupa innkuon lutang teng tungah thu a pie hi. 

29Moses in a amate kungah, “Gad-te le Reuben-te, galvante silin gal sim 
dingin TOPA mai-ah a kithawisa poma in note Jordan gun hing galkaipi-in na mai 
vuah gal ang zawpi ding vua, tua ciengin note in zong amau’ nei dingin Gilead 
gam na pie ding uhi; 

30ahi vangin note tawh hiem tawi-in a galkai sih uleh zong Canaan gam sunga 
note lahah gam nga veve ding uhi,” a ci hi. 

31Gad-te le Reuben-te in a dawngkia vua, “TOPA gensa bangin na nasemte tungah 
ka gamta ding uhi. 

32Hiem tawi-in TOPA mai Canaan gam ka galkai ding vua, ahi vangin kohaw’ luo 
ahi ka neisa uh pen Jordan tam lam pangah a om ding hi,” a ci uhi. 

33Moses in Gad-te, Reuben-te, le Joseph’ tapa Manasseh minam alangte tungah, 
Amor kumpi Shihon’ gam le Bashan kumpi Og’ gam, a gamsung le a khuopite, a 
gamgi huop sunga khuopi zosie tawh amate a pie hi. 

34Gad-te in Dibon, Ataroth, Aroer, 

35Atroth-shophan, Jazer, Jogbehah, 

36Beth-nimrah, le Beth-haran, kul tawh ki-im khuopite, le tuuhuongte a lamkia 
uhi. 

37Reuben-te in Heshbon, Elealeh, Kiriathaim, 

38Nebo, le Baal-meon (min pawlkhat kikhel), le Sibmah khuopite a lamphakia 
uhi; a lamphat uh khuopite min tha a phuo uhi. 

39Manasseh’ tapa Machir’ suonlehlahte, Gilead-ah pei-in tua gam a la vua, khum 
sunga om Amor-te a suonmang uhi; 

40tuaci’n Moses in Manasseh’ tapa Machir tungah Gilead pie a, khum munah ama 
a teng hi. 

41Manasseh’ tapa Jair pei-in a khuotate uh la a, tuate Havvoth-jair ci-in min a 
phuo hi. 

42Nobah pei-in Kenath le a khuotate la a, ama’ min tapin Nobah a phuoh hi. 



322 

 

 
Zo Bible 

© 2018 Bible Society of Myanmar. 
 

 
 

 

Gamlah Vana 33 

Israel-te Khuolzinna Munte 

1Moses le Aaron makaina tawh Egypt gam pan Israel-te a honin a pei lai-un, 
galkap kivaipuoh dan tawh a khuolzinna uh mun teng pen tam teng ahi hi. 

2Moses in TOPA’ thupiehna tawh phuol khat pan phuol khat a amau’ kipatna 
munte a giel hi. Tam teng pen amau’ kipatna mun tawh kizui-in a giephuolte uh 
ahi hi. 

3A hla masa, tua hla ni sawm le ni nga ni-in Rameses panin a dingkhie uhi; peisan 
pawi a manzaw a zing ni-in Egypt-te’ mitmu-in Israel-te hangsan tahin a peikhie 
vua, 

4TOPA in amate lahah a satlia a tacil uh zosie Egypt-te in a vui laitah uh ahi 
hi. TOPA in a pasien-te uh tung nangawnah thu a khen hi. 

5Tuaci’n Rameses pan Israel-te ding khie-in Succoth-ah giephuol a sat uhi. 

6Succoth pan ding khie-in senel gam mong Etham-ah giephuol a sat uhi. 

7Etham panin amate dingkhie-in Baal-ephon tawh kimaingat Pi-hahiroth lamah 
a kiheikia uhi; amate in Migdol mai-ah giephuol a sat uhi. 

8Pi-hahiroth pan dingkhie-in tuipi kantanin senel gamah a pei vua, Etham senel 
gamah nithum sung lamah pei-in Marah-ah giephuol a sat uhi. 

9Marah pan dingkhie-in Elim a tung uhi; Elim-ah tuinah sawm le ni le lutu kung 
sawmsagi om a, khum munah giephuol a sat uhi. 

10Elim panin a dingkhie vua, amate in San Tuipi gei-ah giephuol a sat uhi. 

11San Tuipi pan a ding khie vua, Sin senel gamah giephuol a sat uhi. 

12Sin senel gam pan amate a dingkhie vua, Dophkah-ah giephuol a sat uhi. 

13Dophkah pan amate dingkhie vua, Alush-ah giephuol a sat uhi. 

14Alush pan a ding khie vua, mite dawn ding tui a om lona Rephidim-ah giephuol 
a sat uhi. 

15Rephidim pan a dingkhie vua, Sinai senel gamah giephuol a sat uhi. 

16Sinai senel gam pan a dingkhie vua, Kibroth-hattaavah-ah giephuol a sat uhi. 

17Kibroth-hattaavah pan a dingkhie vua, Hazeroth-ah giephuol a sat uhi. 

18Hazeroth pan a dingkhie vua, Rithmah-ah giephuol a sat uhi. 

19Rithmah pan a dingkhie vua, Rimmon-perez-ah giephuol a sat uhi. 

20Rimmon-perez pan a ding khie vua, Libnah-ah giephuol a sat uhi. 

21Libnah pan a dingkhie vua, Rissah-ah giephuol a sat uhi. 

22Rissah pana dingkhie vua, Kehelathah-ah giephuol a sat uhi. 

23Kehelathah pan a dingkhie vua, Shepher Muol ah giephuol a sat uhi. 

24Shepher Muol pan a dingkhie vua, Haradah-ah giephuol a sat uhi. 

25Haradah pan a dingkhie vua, Makheloth-ah giephuol a sat uhi. 

26Makheloth pan a dingkhie vua, Tahath ah giephuol a sat uhi. 

27Tahath pan a dingkhie vua, Terah-ah giephuol a sat uhi. 

28Terah pan a dingkhie vua, Mithkah-ah giephuol a sat uhi. 

29Mithkah pan a dingkhie vua, Hashmonah-ah giephuol a sat uhi. 

30Hashmonah pan a dingkhie vua, Moseroth-ah giephuol a sat uhi. 

31Moseroth pan a dingkhie vua, Bene-jaakan-ah giephuol a sat uhi. 

32Bene-jaakan pan a dingkhie vua, Hor-haggidgad-ah giephuol a sat uhi. 

33Hor-haggidgad pan a dingkhie vua, Jotbathah-ah giephuol a sat uhi. 

34Jotbathah pan a dingkhie vua, Abronah-ah giephuol a sat uhi. 

35Abronah pan a dingkhie vua, Ezion-geber ah giephuol a sat uhi. 

36Ezion-geber pan a dingkhie vua, Zin senel gam ah giephuol a sat uhi (tua khu 
Kadesh mun ahi hi). 

37Kadesh pan a dingkhie vua, Edom gammong-Hor Muol ah giephuol a sat uhi. 

38Egypt pan Israel-te a peikhiet zaw uh a kum sawmlina, a hla ngana, a ni masa 
ni-in TOPA’ thupiehna tawh Hor Muol tungah siempu Aaron kato a, khum munah 
a si hi. 

39Hor Muol tungah Aaron a si laitahin kum za le kum sawmni le kum thum pha 
hi. 

40Canaan gam Negeb-a a teng Canaan mi Arad kumpipa in Israel-te ang pei hi ci 
thu a za hi. 

41Hor Muol panin a dingkhie vua, Zalmonah-ah giephuol a sat uhi. 

42Zalmonah pan a dingkhie vua, Punon-ah giephuol a sat uhi. 

43Punon pan a dingkhie vua, Oboth-ah giephuol a sat uhi. 

44Oboth pan a dingkhie vua, Moab gam sung Iye-abarim ah giephuol a sat uhi. 

45Iyim pan a dingkhie vua, Dibon-gad ah giephuol a sat uhi. 

46Dibon-gad pan a dingkhie vua, Almon-diblathaim-ah giephuol a sat uhi. 

47Almon-diblathaim pan a dingkhie vua, Nebo tun masang Abarim muolte-ah 
giephuol a sat uhi. 

48Abarim muolte pan dingkhie-in Moab zanglei Jordan gungei Jericho-ah 
giephuol a sat uhi; 

49amate in Jordan gei Beth-jeshimoth panin Moab zanglei-a om Abel-shittim 
dongin giephuol a sat uhi. 

Canaan Zaw nading Lamlahna 

50Moab zanglei Jordan gungei Jericho khuo-ah TOPA in Moses hopi-in tam bangin 
a gen hi: 

51Israel-te hopi inlen a kung vuah tam bangin gen in: Jordan gun kansanin 
Canaan gam na tun ciengun, 

52na mai panun tua gama a teng zosie notmang sieng unlen, a suong milim zosie 
uh suhsiet piehin, a kisung a milimte uh na susie ding vua, a munsang zosie uh 
na phelmang ding uhi. 

53Khum gam pen na nei ding vua kang pieh ahi ziehin tua leitang note in tang 
unlen a sungah teng un. 

54Na be na phung utawh kizui-in aisanna tawh tua leitang na hawm ding uhi; 
mici tamte a golzaw pie-in mici tawmte a neuzaw na pie ding uhi; mi khatpo 
tunga ai a tuhna popo ama-a’ hi pai ding hi; na be na phung sung vua na pate uh 
nam tawh kizui-in khum gam na luo ding uhi. 

55Ahi vangin na mai panun khum gama a na tengsa mite na nawmang sih uleh, 
na opsah lai uh mite pen note dingin na mit uh ang do, na pang uh ang sun ling 
tawh a kibang ding uhi; amate in na tenna gam vuah ang lung gimsah ding uhi. 

56Amate tungah bawl dinga ka ngaisut bangin na tung vuah kang bawl ding hi, 
ci-in gen in,” a ci hi. 

Gamlah Vana 34 

Gamgite 

1 TOPA in Moses hopi-in tam bangin a gen hi: 

2Israel-te thupie inlen a kung vuah tam bangin gen in: Canaan leitangah na lut 
ciengun (Canaan gam, na luo ding vua gamgi hielsa a kang piehte tam teng ahi 
hi) 

3na leitaw lampang uh pen Zin senel gam panin Edom pang teng hi ding hi. Na 
leitaw lam gamgi uh pen nisuona lamah Si Tuipi mong pan kipan ding hi; 

4na gamgi uh Akrabbim katona leitaw lamah kawi-in Zin kansan ding a, a mong 
tawpna pen Kadesh-barnea leitaw lam hi ding hi; tua ciengin Hazar-addar dong 
pei suohin Azmon kansan ding hi; 

5Azmon panin Egypt Lui lamah gamgi kawi-in Tuipi-ah tawp ding hi. 

6Nitumna lam gamgi dingin Tuipi Lien le tua’ gun dung teng na tang ding uhi; 
tam pen nitumna lam na gamgi uh hi ding hi. 

7Leilu lam na gamgi uh tam hi ding hi: Tuipi Lien panin Hor Muol dong na gamgi 
uh na ciemte ding uhi; 

8Hor Muol panin Lebo-hamath dong na ciemte ding vua, gamgi mong in Zedad 
dong ban ding hi; 

9tua ciengin Ziphron dong gamgi kihlung ding a, a mong pen Hazar-enan ah tawp 
ding hi. Tami khu leilu lam na gamgi uh hi ding hi. 

10Nisuona lam na gamgi uh Hazar-enan panin Shepham dong na ciemte ding uhi; 

11gamgi pen Shepham panin Ain nisuona pang lama om Riblah dongah peisuh 
ding a, tua gamgi peisuhin Chinnereth tuipi nisuona lam gamken dong bansuh 
ding hi; 

12Jordan dongin gamgi peisuh ding a, a mong pen Si Tuipi ah tawp ding hi. Tam 
pen a kimvela gamgi nei na gam uh hi ding hi, ci-in gen in,” a ci hi. 

13Moses in Israel-te thupie-in tam bangin a gen hi: Tam pen minam kuo le minam 
alangte tungah pieh dingin TOPA in a thupieh, aisanna tawh na luo ding uh 
leitang ahi hi; 

14azieh pen Reuben minamte, amau’ innkuonte, le Gad minam amau’ pupa 
innkuonte in a gouluo uh a la zo ta vua, Manasseh minam alangte in zong a la zo 
ta uhi; 

15Minam ni gel le minam alangte in a gouluo dingun nisuona lam, Jordan gal 
Jericho nisuona lam teng a la uhi,” a ci hi. 

Minam Makaite 

16 TOPA in Moses kungah tam bangin a gen hi: 

17Na luo ding uh leitang ang hawmpieh dingte min pen siempu Eleazar le Nun’ 
tapa Joshua-te ahi uhi. 

18Na luo ding uh leitang hawm dingin minam simah makai khat ta na la ding hi. 

19Tam teng pen amau’ min ahi hi: Judah minam sung panin Jephunneh’ tapa 
Caleb ahi hi. 

20Simeon minam sung panin Ammihud’ tapa Shemuel ahi hi. 

21Benjamin minam sung panin Chislon’ tapa Elidad ahi hi. 

22Dan minam sung panin makai khat, Jogli’ tapa Bukki ahi hi. 

23Joseph’ tapate sung panin: Manasseh minam makai khat, Ephod’ tapa Hanniel 
ahi hi. 

24Ephraim minam sung panin makai khat, Shiphtan’ tapa Kemuel ahi hi. 

25Jebulun minam sung panin makai khat, Parnach’ tapa Eli-zaphan ahi hi. 

26Issachar minam sung panin makai khat, Azzan’ tapa Paltiel ahi hi. 

27Asher minam sung panin makai khat, Shelomi’ tapa Ahihud ahi hi. 

28Naphtali minam sung panin makai khat, Ammihud’ tapa Pedahel ahi hi. 

29Tam teng pen Israel-te adingin Canaan gamah leitang hawm dinga TOPA in thu 
a pieh mite ahi uhi,” a ci hi. 

Gamlah Vana 35 

Levi-te’ Khuopite 

1Jericho khuo Jordan gun gei Moab zanglei-ah TOPA in Moses hopi-in tam bangin 
a gen hi: 

2Amate in luo-in a nei ding uh sung panin Levi-te a sunga a ten nading khuopite 
a pieh nadingun Israel-te thu pie in; khuopite kimvela lonona mun teng zong 
Levi-te na pie ding hi. 

3Khuopite pen amau’ tenna hi ding a, lonona munte zong amau’ tuuhonte le 
bawnghonte, amau’ ganhonte le amau’ ganta zosie-a’ hi ding hi. 

4Levi-te na pieh ding uh khuopi lonona munte in khuopi kul panin a kimkot tong 
tulkhat huom ding hi. 

5Khuopi pulam te inlen nisuona lampang tong tulni, leitaw lampang tong tulni, 
nitumna lampang tong tulni, leilu lampang tong tulni hi ding a, a laikimah khuopi 
om ding hi; tam pen amau’ khuopi lonona munin a nei ding uhi. 

6Levi-te na pieh uh khuopite sungah kibuhna khuopi guh kihal ding a, khum 
munah mi thatpa na taisah ding vua, tua banah khuopi sawmli le ni na piehbe 
ding uhi. 

7Levi-te na pieh ding uh khuopi zosie a unpi-in sawmli le giet hi ding a, lonona 
gamte tawh hi ding hi. 

8Israel-te’ neisa lah panin na pieh ding uh khuopite tawh kisai-in, mi citamte 
tung panin tampitah na la ding uhi; mi citawmte tung panin tawmkhat beh na la 
ding uhi. Amau’ luo gamh tawh kizui-in Levi-te tungah a khuopite uh a pie ciet 
ding uhi. 

Kibuhna Khuopite 

9 TOPA in Moses hopi-in tam bangin a gen hi: 

10Israel-te hopi inlen a tung vuah tam bangin gen in: Jordan galkai-in Canaan 
gam na tun ciengun, sawm lopi-in 

11khum munah mi khat a thatkha pa a tai thei nading, noma ading kibuhna 
khuopi dingin khuopite na tel ding uhi. 

12Mihonpite mai-ah thukhenna a thuoh masangin, tua mithatpa a si lo nadingin 
khuopite pen phula pa kung pana na kibuhna uh hi ding hi. 

13Noma adinga na ciemte uh khuopite ahile khuopi guh hi ding hi: 

14Kibuhna khuopi dingin Jordan galkhatah khuopi thum, Canaan gam sungah 
khuopi thum na ciemte ding uhi. 

15Sawm lopi-in mi khat a that khate khum munah a tai thei nadingin tam khuopi 
guhte pen Israel-te, note lahah a teng gamdang mite ahi sihle bakhat sung a 
peemte adingin kibuhna hi ding hi. 

Tuolthana le Sisan Phulahna 

16Ahi vangin mi khat in sia vanzah khat tawh midang khat satin tua mipa a si leh 
ama tuolthat ahi hi; tua tuolthat pa kithat ding hi. 

17Ahi sihle mi khat in mi si thei nading ahi a khut sunga a tawi suong tawh 
midang khat sepin a si leh, ama tuolthat ahi hi; tua tuolthat pa kithat ding hi. 

18Ahi sihle mi khat in mi a si thei nading ahi sing tawh kibawl hiem khat tawh 
midang khat satin a si leh, ama tuolthat ahi hi; tua tuolthat pa kithat ding hi. 

19Tua tuolthat pa pen sisan phulapa in that ding hi; ama gel a kimu ciengun sisan 
phulapa in tuolthat pa that ding hi. 

20Tua ma bangin mudana ziehin mi khat in adang khat sawnpua-in, ahi sihle na 
buhdapin bangkhat tawh khaw-in a si a, 

21tua ahi sihle kigalbawlin a khut tawh tumin tua mipa a si leh, tua mitum pa 
kithat ding hi; tua mipa pen tuolthat ahi hi; ama gel a kimu ciengin sisan phulapa 
in tuolthatpa that ding hi. 

22Ahi vangin kigalbawlna om lopi-in midang khat thakhatin sawnpua-in, ahi 
sihle buhdap loin bang khat tawh sepin, 

23ahi sihle si thei nading suongtum khatpo tawi-in, a galte zong hi beh lo, suhliem 
zong sawm lo hi tama le sawm lopi-in midang khat tungah tua suongtum in 
khieh kha-in tua mipa a si leh, 

24mi honpite in tuolthat pa le sisan phulapa’ kikalah tam ngaina kipte tawh 
kituohin thu khen ding uhi; 

25sisan phula pa khut sung panin mihonpi in tuolthat pa hunkhie ding uhi. Tua 
ciengin a kibuh masahna khuopi-ah tuolthat pa puohkia ding uhi. Sathau 
siengtho kinu siempu lien pa a si masangsie tua khuo-ah tuolthat pa a teng ding 
hi. 

26Ahi vangin tuolthat pa in hun khatpo-ah a buhna masa khuopi’ gamgi kansanin 
a pei a, 

27sisan phula pa in a kibuhna khuopi pulamah ama mukha-in phula pa in tua 
tuolthat pa a tha leh, ama in sisan suona ziehin mawna a puo sih ding hi. 

28Azieh pen siempu lien pa a si masangsie tua mipa pen kibuhna khuopi sungah 
a om ding hi; ahi vangin siempu lien pa a si zaw ciengin tuolthat pa inn ah pei 
thei ding hi. 

29Tam teng pen na khang tawntung vua na tenna uh mun zosie-ah thukham le 
ngaina kipte hi ding hi. 

30Mi khat in midang khat a tha leh tecite’ theina siasanin tuolthat pa kithat ding 
hi; ahi vangin teci khat beh’ tecipanna tungtawnin koima khat beh kithat lo ding 
hi. 

31Tua banah sina dan thuoh dinga kilawm mipa khat a kitatna ding sum na sang 
sih ding uhi; tuolthat pa kithat ding hi. 

32Kibuhna khuopi-a a taisa mi khatpo, siempu lien pa a si masangin kilekia-in 
gam sungah a ten thei nadingin kibuhna khuopi-a galtai pa kitat nading sum na 
sang sih ding uhi. 

33Na tenna uh leitang na buasah sih ding uhi, sisan in leitang buasahin a sisan 
suohsah pa’ sisan longal tua leitang siensuo thei ding adang om lo hi. 

34Na tenna uh leitang na buasah sih ding vua, keima’ tenna leitang zong na 
buasah sih ding uhi; azieh pen keima TOPA Israel-te lahah ka teng hi, a ci hi. 

Gamlah Vana 36 

Innluo Numeite’ Pasal Neina 

1Joseph’ suon Manasseh, Manasseh’ tapa Machir, Machir’ tapa Gilead, Gilead’ 
suon pupa innkuon lutang teng in nai-in Moses le Israel-te’ pupa innkuon lutang 
teng mai-ah a hopi uhi; 

2“Aisanna tawh Israel-te luo ding leitang a pieh nadingin TOPA in ka pu thu a pie 
hi; a tanute tungah ka sanggampa uh Zelophehad’ gamhluote a pieh 
nadingin TOPA in ka pu thu a pie hi. 

3Ahi vangin Israel minam dangte’ tapate khat penpen tawh a kinun uleh ka pate 
uh’ gamhluo panin amau’ gamhluo teng kila ding a, a pasal neina uh minamte’ 
gamhluo-ah kigawm in; tuaci’n ka ngasa uh gamh lah panin kilakhie ding hi. 

4Israel-te’ jubilee a tun ciengin amau-a’ teng a pasal neina minamte tungah 
kigawm ding hi; ka pate uh’ gamhluote lah panin amau’ gamhluo kilakhie ding 
hi,” a ci uhi. 

5Tua ciengin Moses in TOPA genna dung zui-in Israel-te thu pie a, “Joseph’ 
suonlehlahte’ thugente a dih ahi hi. 

6Tam pen Zelophehad’ tanute tawh kisai-in TOPA’ thupieh hi a, ‘Hoi a sah pente 
utawh kinung uheh; ahi vangin a kinunpi ding uh pen a pa uh’ be le phung mite 
beh hi ding a, 

7tuaci’n phung khat pan adang phung khatah Israel-te’ gamh kituon thei lo ding 
hi; azieh pen Israel-te zosie in a pate uh’ gamh a kemcing ding uhi. 

8Israel-te zosie in a pate uh’ gamh a tan suoh thei nadingun Israel-te lahah 
gamhluo ding a nei tanu poma in a pate uh’ be sung panin pasal khat tawh kinung 
ding hi. 

9Gamh pen phung khat panin adang phung khatah kituon thei lo ding hi; azieh 
pen Israel minam zosie in amau’ gamh ciet a kemcing ding uhi,’ ci hi,” ci-in a gen 
hi. 

10 TOPA in Moses a thupieh bangin Zelophehad’ tanute gamta uhi. 

11Mahlah, Tirzah, Hoglah, Milcah, le Noah-te, a pate uh’ sanggamte’ tapate tawh 
kinung uhi. 

12Joseph’ tapa Manasseh suonte’ bete tawh kinungin, tuaci’n a pa uh’ minam le 
be sungah a gamhluo uh om suoh den hi. 

13Tam teng pen Moab zanglei, Jordan luigei-a Jericho mun, Israel-te kungah 
Moses tungtawnin TOPA in a gensah thupiehnate le ngaina kipte ahi hi. 

Thuhilkiana 

Thuhilkiana 1 

Horeb Thupiengte Kisutkia 

1Tam teng pen Moses in Jordan galkhat senel gam sung, Suph tawh a kigalsai, 
Paran le Tophel, Laban, Hazeroth, le Di-zahab kikala om Israel zosie tungah a na 
gen thute ahi hi. 

2(Kadesh-barnea pen Horeb panin Seir Muol tawnin ni sawm le ni khat kipei hi.) 

3A kum sawmlina, hla sawm le khatna a ni masa ni-in TOPA in amate kungah gen 
dinga a thupieh bang lienin Moses in Israel-te a hopi hi. 

4Tam pen ama in Heshbon gam a uh Amor-te’ kumpipa Sihon, Ashtaroth, 
le Endrei gam a uh Bashan kumpipa Og a zaw zo cieng ahi hi. 

5Moab gam Jordan galkhat-ah Moses in tam thukham a hilcien hi: 

6Horeb muolah TOPA i Pasien in eite ei hopi a, ‘Tami muolah na sawt op zo ta uhi. 

7Na khuolzin maban uh zomkia unlen Amor-te’ muoltung gam le a kima gamte 
zong- Arabah gam, muoltung gam, Shephelah gam, Negeb gam, le tuipi dung 
teng- Canaan-te’ gam le Lebanon gam, gun golpi ahi Euphrates dongin pei un. 

8En un, na masang vuah leitang ka koi zo hi; pei unlen keima in na pu na pate uh 
Abraham, Isaac, Jacob, le a nua vua a suonlehlahte tungah pieh dinga ka kamciem 
leitang luo un,’ ei ci hi. 

Minam Makaite Kisena 

(Pei 18:13-27) 

9Khum hun lai-in na kung vuah, “Na vai uh keima guoh in ka puo zo sih hi. 

10Tuni-in vana aasi za a pha dingin TOPA na Pasien un ang pungsah zo ta uhi. 

11TOPA na pu na pate uh’ Pasien in a za tulin hing pungsah hinlen na tung vuah 
ang thuciemsa bangin thupha hing pie taheh! 

12Ahi vangin tam bang na kiphinna uh vangihte kei guoh in bangci puoh zawh 
ding ka hei? 

13Na minam sung ciet panun na makai dingun mipil, thuthei, le a zatahhuoi mite 
tel un,” kang ci hi. 

14Note in, “Kote adingin na thugente hoi hi,” ci-in nei dawng uhi. 

15Tuaci’n na minam makaite uh ahi mipil le a kizatah mite ka la a, na tung vuah 
a tul uh, a za uh, a sawmnga uh, a sawm uhte, le uliente-in ka pangsah a, na 
minam zosie sung vuah makai vaihawm dingin ka koi hi. 

16“Khum hun lai-in na thukhen vaihawmte uh tam bangin thu ka hil hi: “Na 
unaute uh kikala kihehnate za unlen a dih lamin khenpiehin mite khatlekhat 
kikal ahi a, tuolsung mi le pemtate kikalah ahi zongin dihtahin thu khen un. 

17Thu khenna-ah guptuom paituom na nei sih ding uhi: Mi a neu a lien ci loin a 
kibangin a thu ngaipieh un; thukhenna pen Pasien-a’ ahi bo ziehin koima na 
giing sih ding uhi. Thu khatpo hamsa na sah luot uleh ka kungah hing tut un, 
keima’n ka khen ding hi,” ka ci hi. 

18Tuaci’n khum hunin na bawl ding zosie uh kang hil zo hi. 

Gamsung Lut ding Israel-te Nuom Lo 

(Gam 13:1-33) 

19Tua ciengin TOPA i Pasien ei thupiehsa bang lienin Horeb panin i dingkhie vua, 
Kadesh-barnea i tun masangsie-un, Amor-te’ muoltung gam zotna lamkala na 
musa uh a gol a zauhuoi senel gam zosie i nawh uhi. 

20Keima in na kung vuah, “TOPA i Pasien ei pieh Amor-te’ muoltung gam na tung 
zo ta uhi. 

21En un, TOPA na Pasien un note tungah tua leitang ang pie zo hi; peito 
unlen, TOPA na pu na pate uh’ Pasien in ang kamciemsa bangin va luo ta un; zau 
sih unlen lungkie sih un,” kang ci hi. 

22Na unpi-un keima kungah nang pei vua, “Eite dinga gam van dingin i masang 
vuah mi sawl masa vai-in, i peito nading lampi le i zot ding khuopite tawh kisai-
in eite kungah thu hing tutkia uheh,’ nei ci uhi. 

23“Keima in zong tua bang gelna pen hoi tuoh ka sa a, minam khatah khat, note 
lah panin mi sawm le ni ka teel hi. 

24Amate dingkhie-in muoltung gamah a pei to vua, tuale Eshcol kuomah pei-in a 
va dap-et ta uhi. 

25Tua leitanga pieng singga pawlkhat i kungah ang tawisuh uhi. Amate in i kung 
vuah thu ang tutkia vua, “TOPA i Pasien in ei pieh ding gam pen leitang hoi ahi 
hi,” ei ci uhi. 

26Ahi vangin na peito nuom sih uhi. Note in TOPA na Pasien uh’ thupiehte na 
langpang uhi; 

27na puonbuh sung vuah na tawngphun vua, “TOPA in eite ei muda ziehin Amor-
te khut sungah ei pie-in suhmaimang dinga Egypt gam pana ei peipi ahi bo hi. 

28Hei lam manaw-a pei ding i hi uh ahei? I sanggamte thugen in ei lung kiesah a, 
“Eite sangin khum gam mite a golzaw vua, zong a sangzaw uhi; khuopite gol a, 
van holin kulpi tawh ki-im hi! Khum munah Anak’ suonte ka mu tahtah uhi!’ na 
ci uhi. 

29“Keima in na kung vuah, “Amate zatah sih unlen zong giing beh sih un. 

30Na masang vua a pei TOPA na Pasien un Egypt gam sungah na mitmu mama-un 
a bawl bangin ama in note dingin gal ang simpieh ding a, 

31mi khat in a tapa a puoh bangin tam mun nang tun masangsie-un, TOPA na 
Pasien un na khuolzinna uh lam tungtawn senel gamah ang bangci puoh ahei ci 
na musa uh ahi hi. 

32Ahi vangin tam bang thu om hi napi, na TOPA na Pasien uh na muong sih uhi. 

33Ama in na giephuol sat nading uh mun ang suipieh ding le na pei nading uh 
lampi ang lah dingin na mai vuah zanin mei, sunin meii-in a pei hi. 

Israel-te’ Ledona Daan Kipie 

(Gam 14:20-45) 

34 TOPA in na thugente uh a zah ciengin lungthahin tam bangin kiciem hi: 

35“Na pu na pate uh tungah pieh dinga ka kamciemsa gam hoi pen Jephunneh’ 
tapa Caleb lobuong tami khang gilote lahah koima khat beh in a mu sih ding hi. 

36Ama in a lungsim zosie tawh TOPA a zui ziehin ama le a suonlehlahte tungah a 
totsa leitang ka pie ding hi,” a ci hi. 

37Note ziehin kei tung nangawnah zong TOPA lungthah a, “Nang zong khum gam 
na lut sih ding hi. 

38Khum munah na kithuopi pa Nun’ tapa Joshua a lut ding hi; ama hantawh in, 
azieh pen ama Israel-te khum gam luosah ding pa ahi hi. 

39Khum gamah galte mat bep ding hi bo na ci uh na nausente ule tu laitaha a sie 
le a pha a khen thei nai lo na tate uh a lut ding hi; keima in tua gam pie-in amate 
in tua gam a luo ding uhi. 

40Ahi vangin note na hi leh, San Tuipi lam manaw-in senel gamah kilekia un,’ ei 
ci hi. 

41Note in nei dawngkia vua, “TOPA tungah ka maw zo ta uhi! TOPA i Pasien in eite 
ei thupieh bang lienin peito-in galdo dingin a kigingsa-in ka om uhi,” nei ci uhi. 
Tuaci’n na milipun na galvante uh tawi-in na kawng uh na gah ciet vua, muoltung 
kato ding na bai ngaisut uhi. 

42” TOPA in keima kungah, ‘Amahaw kungah gen inlen, ‘Na lah vuah kei om lo ka 
hi ziehin kuonto da mai unlen gal zong va do da lel un. Na do pau uleh na galte 
un ang zo ding hi, ci-in,’ ei ci hi. 

43Na kung vua kang gen vangin note in nei mang nuom sih uhi. TOPA’ thupiehna 
na langpan vua, muoltung gamah na peito paupau uhi. 

44Ang sim dingin muoltung gama na teng ahi Amor-te ang kuon vua, Seir gam 
Hormah dongah khuoi bangin hing delin ang zogawp uhi. 

45Note na kilekia vua, TOPA mai-a na kaa ciengun, TOPA in na aw uh ang thupisim 
sih a, zong ang thudon sih hi. 

Senel Gam Kumte 

46Nidanga bangin Kadesh ah ni tampi na thaam zaw ciengun, 

Thuhilkiana 2 

1 TOPA in keima ei gensa bangin San Tuipi lam manaw-in senel gam i zinkia vua, 
Seir Muol kimvelah ni tampitah i vahvai uhi. 

2Tua ciengin TOPA in keima kungah tam bangin ei gen hi: 

3“Tam muol kimah sauvei khop na vahthap zo ta uhi. Leilu lam naw ta un. 

4Mite tam bangin thu pie in: Sier gama a teng na sanggamte ule Esau’ suon le 
hlahte’ gam sung a nawh ding na hi uhi. Amate in ang giing ding uhi, tua ahi 
ziehin kidawm mama unlen 

5amate tawh kido sih un. Bangzieh ahei cile a luo dingin Esau tungah Seir Muol 
pie zo ka hi ziehin na ketot cie nangawn uzong amau’ leitang kang pie sih ding 
hi. 

6Amate tung panin na neh ding uh an sum tawh na lei ding uhi; amate tung panin 
na dawn ding uh tui zong sum ma tawh na lei ding uhi. 

7Na sepna zosie vuah TOPA na Pasien un thupha ang pie valon ding hi; ama in 
tam senel gam lienpi na peina uh ang thei hi. Tam kum sawmli sungin note 
tawh TOPA na Pasien uh ang omton hi; bangma na kisam sih uhi,” ei ci hi. 

8Tuaci’n Seir gama a teng i sanggam Esau’ tate i pelh vua, Arabah lampi, Elath 
lampi le Ezion-geber lampi lam i zui nawn sih uhi. Moab senel gam lampi dung 
teng manaw-in i pei ciengun, 

9TOPA in ka kungah tam bang ei ci hi: “Moab-te gimsah sih unlen, amate tawh 
galin kido sih un. Bangzieh ahei cile Lot’ suon le hlahte nei dingin Ar khuo pie zo 
ka hi ziehin, na nei dingun amau’ leitang behkhat zong kang pie sih ding hi,’ ei ci 
hi. 

10(Anak-te banga a tun sang, a tam le a lien Emim-te khum munah nidangin teng 
ngai hi. 

11Amate pen Moab-te in Emim-te a ci vangun Anak-te ma bangin amate zong 
Rephaim-te in kingaisun uhi. 

12Tua tham loin Seir gamah Hor-te a na teng ngai vua, ahi vangin TOPA in amau’ 
nei dinga a pieh leitangah Israel-te in a na bawl bangin, Esau’ suon le hlahte in 
zong amate na suonin na susie a, amau’ tenna mun na luo uhi.) 

13“Tua ciengin Zered Lui kantan un,” ei ci hi. Tuaci’n eite in Zered Lui i kantan 
uhi. 

14Amate tawh kisai-in TOPA a kiciemsa bangin giephuol panin galhang 
khangmite zosie a si sieng dong ahi, Kadesh-barnea panin Zered Lui i kantan 
dong kikal kum sawmthum le kum giet sung khuol i zin uhi. 

15Amate a unpi-un giephuol panin a si sieng dongun a langkhat vuah TOPA’ khut 
a pang tahpi hi. 

16Mihingte lah panin galhang zosie a si zaw ciengin 

17TOPA in ka kungah, 

18“Tuni-in Ar khuo-a Moab gamgi a kantan ding na hi uhi. 

19Amor-te’ gamgi na neh ciengun amate phin sih unlen galin zong kido sih un, 
azieh pen na nei dingun na tung vuah Ammon-te’ gam kang pie sih ding hi. Bang 
ding ahei cile Israel-te tungah tua leitang ka pie zo hi,” ei ci hi. 

20(Khum gam pen Rephaim gam zong na kici ngai hi. Khumi munah Rephaim-te 
na teng ngai vua, ahi vangin amate pen Ammon-te in Zamzummim-te ci uhi. 

21Anak-te banga a tun sang, a thahat le a citam mite ahi uhi. Hinanle Ammon-te 
in amate suonin amau’ munah a ten thei nadingun TOPA in Ammon-te mai-ah 
amate a susie hi. 

22Ama in Sier-a a teng Esau’ suonlehlahte adingin amate mai-ah Hor-te a suhsiet 
ma bangin amate in zong tua mite susie-in gam nei lo a suo vua, tuni dongin 
amau’ gam a luo suoh uhi. 

23Caphtor pana ang pei ahi Caphtor-te in Gaza tawh a kinai-a na tengsa Avvim-
te susie-in amau’ munah teng uhi.) 

24“Na khuolzin maban zom unlen Arnon Lui kansan un. En un, na khut sung vuah 
Heshbon Kumpipa, Amor-te Sihon le ama’ leitang kang pie zo hi. Ama suon 
dingin kipan unlen ama va sim ta un. 

25Tuni-in vansin nei-a om mite in ang zatah nading ule ang giin nadingun ka bawl 
ding a, amate in na thu a zah ciengun citunin note ziehin a lung gim ding uhi,’ ei 
ci hi. 

Kumpi Sihon Zawna 

(Gam 21:21-30) 

26Tuaci’n keima in Kedemoth senel gam panin Heshbon kumpipa Sihon kungah 
kamtai sawlin tam bang kilemna ding thu ka puohsah hi: 

27“Na gam sung nei nawsah leh lampi behah ka pei ding vua, ziet le vei-ah ka piel 
sih ding uhi. 

28Ka neh ding uh an sum tawh lei dingin nei zua ding a, ka dawn ding uh tui sum 
ma tawh lei dingin nei pie ding hi. Ka keng utawh ei nawhsah maimai in. 

29Jordan kantanin TOPA ka Pasien un ei pieh gam ka tun masangin Seir-a teng 
Esau’ suonte le Ar-a teng Moab-te in ei peisah bang lienin ei peisah in,” ka ci hi. 

30Ahi vangin Heshbon kumpipa Sihon in ei peisah lo hi. Azieh pen TOPA na Pasien 
un tuni-a a bawl bangin na khut sung vuah ama a pieh thei nadingin a lungsim a 
khausah a, a lung zong a phengsah hi. 

31 TOPA in keima kungah, “En in, na tungah Sihon le a leitang pieh kang kipan zo 
ta hi. A leitang na luo nadingin tu-in a lah kipan in,” ei ci hi. 

32Tuaci’n eite do dingin Jahaz ah Sihon le a mite zosie ang kuon ciengun 

33TOPA i Pasien in eite tungah ama ei pie hi; eite in a tapate le a mite zosie tawh 
ama i that uhi. 

34Khum hunin ama’ khuopi zosie i la vua, khuopi sima pasal, numei, le naupangte 
i su maimang uhi. A suohta khat beh i nuasie sih uhi. 

35I lahsa uh khuopi sunga van kinuasie teng tawh eima’ kep dingin ganhonte beh 
i la uhi. 

36Arnon Lui monga (tua lui-a om khuopi zong kihal hi) om Aroer panin Gilead 
dongin eite adingin khuopi kul a sang seng khat beh a om sih a, TOPA i Pasien in 
a unpi-in i khut sung vuah ei pie hi. 

37Ahi vangin Ammon-te’ leitang na neh sih vua, TOPA i Pasien’ ei thuhil bang 
lienin Jabbok Lui a tunglam gam buppi le muol tunga om khuopite zong na pel 
uhi. 

Thuhilkiana 3 

Bashan Kumpi Og Zawna 

(Gam 21:33-35) 

1Bashan peina lam manaw-in i peito ciengun eite ei do dingin Endrei ah Bashan 
Kumpipa Og le a mite zosie ang kuon uhi. 

2TOPA in keima kungah, “Ama giing sin, azieh pen ama le a mite le a leitang tawh 
nang tungah kang pie zo hi. Heshbon a uh Amor kumpipa Sihon tunga na bawl 
bangin ama tungah zong bawl in,” ei ci hi. 

3Tuaci’n TOPA i Pasien in Bashan kumpipa Og le a mite zosie zong eite tungah ei 
pie hi. Amate a suohta khat zong om lo za dongin i satlia uhi. 

4Khum hunin eite in a khuopi zosie uh i la uhi; Bashan gam sunga om Og kumpi 
gam, Argob gambup, le khuopi sawmguhte i la vua, amate tung pan i lah lo uh 
khuopi khat zong a om sih hi; 

5khuota tampite simlo, ta khuopite zosie a unpi-in kul sangpite, kotpite le 
kotgolh zawlpite tawh thuop ni-a kibawl ahi hi. 

6Heshbon-a Sihon kumpipa i bawl bangun a khuopi sung ciet vua pasalte, 
numeite, le naupangte zosie i sumaimang uhi. 

7Ahi vangin a ganhon zosie ule khuopi sunga gal vanlah zosie eima’ dingin i la 
uhi. 

8Tuaci’n khum hunin Jordan galkhata om Amor kumpi nite tung panin Arnon Lui 
pan Hermon Muol dong 

9(Sidon-te in Hermon pen Sirion ci-in Amor-te in Senir ci uhi), 

10muoltung zanggam khuopite zosie, Gilead gambuppi le Bashan gam zosie, 
Salecah le Edrei cieng dong, Bashan-a om Og kumpipa gam khuopite i la uhi. 

11(Tu-in Rephaim-te lahah a omlai Bashan kumpipa Og beh ahi hi. Ama’ lupna 
pen sia tawh kibawl ahi a, tua pen Ammon-te’ khuopi Rabbah ah kimu thei lai hi. 
Tongtena ngaina tawh a kite ciengin a sauna tong kuo ahi a, a vailam tong li ahi 
hi.) 

12Khum hun lai-a i lah uh leitang tawh kisai ahile, Reuben-te le Gad-te tungah 
keima in Arnon Lui monga om Aroer sahlam gam, Gilead muoltung gam alang le 
a khuopite tawh zong ka pie hi. 

13Keima in Gilead gama a omlai teng le Og’ kumpi gam ahi Bashan gam zosie, 
Manasseh minam alangte tungah ka pie hi. (Argob gam buppi ahi Bashan gam 
zosie pen Rephaim leitang kici hi; 

14Manasseh mi Jair in Bashan kici Agrob gam zosie, Geshur-te le Maacath-te’ 
gamgi cieng dong la a, tua khuote ama’ min tapsah a, tuni dongin Havvoth-
jair kici lai hi.) 

15Keima in Gilead gam pen Machir tungah ka pie hi. 

16Keima in Gilead panin Arnon Lui cieng dong, a laikima lui pen gamgi hisahin, 
Ammon-te’ gamgi lui ahi Jabbok cieng dong tawh Reuben-te le Gad-te tungah ka 
pie hi; 

17keima in Arabah gam zong, Jordan gun le a gungeite tawh, Chinnereth panin 
Tuipi Si ahi Arabah tuipi cieng dong, nisuona lama om Pisgah muolpang kensuh 
teng tawh amate ka pie hi. 

18Khum hunin tam bangin thu kang pie hi: “TOPA i Pasien in na luo dingun tam 
leitang ang pieh vangin a madawh dingin na galkapte zosie galvan tawh kivonin 
na sanggam Israel-te mai-ah galkai masa ding uhi. 

19Na zite, na tate, le na ganhonte (ganhon tampi tah na nei lam uh ka thei hi) 
ahile note kang piehsa khuopite-ah a om ding uhi. 

20No tunga ang pieh bangin TOPA in na sanggamte uh tungah zong tawlngahna 
ang pieh ciengin, amate in zong TOPA na Pasien un Jordan galkhata ang pieh ding 
leitang a luo vua, tua ciengin keima in na tung vua kang piehsa gam cietah na 
unpi-un na pei thei ding uhi,” kang ci hi. 

21Khum hunin keima in Joshua zong tam bangin thu ka pie hi: “TOPA na Pasien 
in tam kumpi nite tunga a bawlsa zosie na mitin na mu zo hi. Tuaci’n na nawh lai 
ding kumpi gam zosie tungah zong TOPA in tua ma bangin ang bawl ding hi 

22Amate giing sin. Azieh pen nang adinga ang dopieh pa khu TOPA na Pasien ahi 
hi,” ka ci hi. 

Moses in Canaan Gal-et 

23Keima in khum hunin zong TOPA kungah tam bangin ka thum hi: 

24“TOPA Pasien aw, na nasempa tungah na lietna le na hatnate ang lah pan na hi 
na bo hi; vantungah ahi a, leitungah ahi zongin tua bang nasepte le sil thupite 
nangma bawl banga a bawl thei bang pasien om ahei! 

25Jordan gala a om tua muoltung gam hoi le Lebanon mu dingin ei galkaisah 
ta’n,” ka ci hi. 

26Hinanle note ziehin kei tungah TOPA lungthah a, ka thumna a sang sih 
hi. TOPA in keima kungah, ‘Phazo ta! Tam thu ka kungah hing genkia nawn sin! 

27Pisgah dawnah kato inlen, na kimvela nitumna lam, leilu lam, leitaw lam, le 
nisuona lam gal et in. Hoitahin en in. Azieh pen tam Jordan gun na galkai nawn 
sih ding hi. 

28Ahi vangin Joshua thu pie inlen, ama hantawhin thakhausah in. Bangzieh ahei 
cile tam mite mai-ah ama pei-in galkai ding a, nangma in na mu ding leitang 
amate luosah ding hi,” ei ci hi. 

29Tuaci’n Beth-peor tawh kigalsai kuom sungah i om uhi. 

Thuhilkiana 4 

Moses in Thuman ding Thupie 

1Tuaci’n Israel-te aw, tu-in note nungta-in, TOPA na pu na pate uh’ Pasien in note 
ang pieh ding leitangah lutin na luo thei nadingun kang hil thukhamte le ngaina 
kipte mang unlen zui un. 

2Kang thupiehte belap loin zong ladawh sih unlen, kang thupieh ahi TOPA na 
Pasien uh’ thukhamte na zui ding uhi. 

3Peor-a Baal tawh kisai-in TOPA’ silbawlte le Peor-a Baal nuazuite zosie TOPA na 
Pasien un bangci suhsiet ci thu note in na mit-un na mu zo ta vua, 

4na TOPA Pasien uh a tukip note zosie tuni-in na hing lai uhi. 

5En un, TOPA ka Pasien in kei ei thupieh bang lienin lutin na lah ding uh gam 
sungah na zui ding uh thukhamte le ngaina kipte kang hil zo ta hi 

6Limtahin tuate zui un, azieh pen tami in mite tungah na pilna ule na thu 
khinkhai theina uh ang talang ding a, amate in tam thukham zosie a zah ciengun, 
“A tahtahin tam minam liente pen a pil le thu khinkhai thei mite hi bo vuoi!,” ang 
ci ding uhi. 

7Bang ding ahei cile TOPA i Pasien uh i ko sielun i kung vuah i Pasien ang nai op 
za-in tua bang Pasien a nei adang minam lien hei-ah om ahei? 

8Tuni-in na mai vua kang koipieh thukham bucing bangin a dih thukham le 
ngaina kip a nei minam lien adang hei-ah om ahei? 

9Ahi vangin na mit un a musa nate na khantanun mangngil kha-in na lungsim 
panun a peidawh lo nadingin limtahin ngaisunin kikemcing un; na tate ule na 
tute uzong theisah un. 

10Horeb ah na TOPA Pasien uh mai-ah na din lai-un, TOPA in keima kungah, 
“Leitunga a nuntah laisie-un ei giing a, a tate a hilsawn thei nadingun amate 
tungah ka thute ka zahsah thei nadingin keima kungah mite hing khawm in,” ei 
cina thu na tate ule na tute tungah theisah un; 

11“Muolpi mei in ka-in van tungah meikhu kitung valuh a, meiivom in a tuom 
laitahin muol zungah na ding uhi. 

12Tua ciengin mei sung panin TOPA in note hing hopi a, a thugente na za vua, 
hizongle a meel mu loin a aw beh na za uhi. 

13Ama in note zui dingin na kung vuah ama’ thuciemna ahi, thupieh sawmte ang 
gen hi; ama in suongpeh ni tungah tuate giel hi. 

14Note galkai-in tua gam na luo cieng vua na zui ding uh thukhamte le ngaina 
kipte hil dingin khum hunin TOPA in keima thu ei pie hi. 

15Horeb ah mei sung panin TOPA in na kung vuah thu ang gen lai-in a meel na mu 
lo ziehun, 

16lim khatpopo, pasal tawh kisun ahi a, numei tawh kisun ahi zongin, 

17leitunga om ganhing khatpo ahi a, hui lahah a leng hla a nei va khatpo tawh 
kisun ahi zongin, 

18leitunga a bawhva khatpo tawh kisun ahi a, leinei tui sunga om ngasa khatpo 
tawh kisun ahi zongin, noma’ adingin milim khengtawmin na siet gamtat khah 
lo nadingun kidawm un. 

19Van lamah dahto-in TOPA na Pasien un muncin tengah vannuoi mite dinga a 
piehsa ni, hla le aasite, le vantung na zosie na etto ciengun tua nate lamah kihei-
in a mai vuah kunin, amau’ na na sep khah lo nadingun kidawm un. 

20Ahi vangin tu-a na omdan bang vua ama’ mi na hi thei nadingun TOPA in sia 
meikhuh tawh a kibang Egypt panin hing la-in ang peipi zo ta hi. 

21Note ziehin keima tungah TOPA lungthah a, Jordan gun ka galkai lo nading le, 
na luo ding vua ang pieh gamhoi sungah ka lut lo nadingin TOPA na Pasien uh a 
kiciem hi. 

22Bang ding ahei cile Jordan gun galkai loin tam leitangah ka si ding a, ahi vangin 
note galkai-in tua gamhoi na luo ding uhi. 

23Tuaci’n TOPA na Pasien un note tawh a bawl thuciemna mangngilin, TOPA na 
Pasien un bawl vawt lo dinga ang kham lim khatpopo tawh kibangin a kikheng 
milim noma dinga na bawlkhah lo nadingun kidawm un. 

24Azieh pen TOPA na Pasien uh khu mi katum thei meikuong tawh kibang a, a 
thangsie Pasien ahi hi. 

25Note in tu le ta nei zo-in no le no khum gamah ngaimuongin na op zaw ciengun, 
na khatpopo tawh kisunin a kikhengtawm milim na bawlna ule, TOPA na Pasien 
uh’ mitmu-in sil hoi lo na bawlna ziehun ama na lungthahsah uleh, 

26Jordan gun galkai-in na luo ding uh gam panin na manthai sieng nadingun na 
langkhat vuah teci a pang dingin keima in vanpi le leipi ka ko hi; tua gamah note 
sawtvei teng loin ang kisusie cip ding hi. 

27TOPA in mite lahah note ang thethang ding a, TOPA in ang pui nading minamte 
lahah a citawmno khat behin na om ta bo ding uhi. 

28Khum munah mite’ khut tawh a kibawl, khuomu thei lo, khuo za thei lo, a ne 
thei lo, gimnam a za thei lo singlesuong pasien-te’ na na sem ding uhi. 

29Khum mun panin note in TOPA na Pasien uh na sui ding vua, na lungsim zosie 
ule na hinna zosie utawh na sui uleh ama na mu ding uhi. 

30Genthei thuohin mailam hun ciengin na tung vuah tam thute zosie ang tun 
ciengin, TOPA na Pasien uh lamah kihei-in a thu na mang ding uhi. 

31TOPA na Pasien uh khu a hepi thei Pasien ahi ziehin hing nuasie loin hing susie 
lo ding a, ama in na pu na pate utawh a thuciemna a mangngil sih ding hi. 

32Azieh pen tu-in Pasien in leitung ah mihing a piensah ni-a kipanin note’ pien 
masang a tawpsa hun le nite kan unlen, van mongkhat pan mongkhat donga 
thute zong kan un. Tam bang sil thupite pieng ngai-in, a kiza ngai ta mawng 
amah? 

33Note in mei sung panin Pasien’ aw za-in na hin lai bangun a hing lai koi minam 
om ahei? 

34Ahi sihle TOPA na Pasien un na mitmu-un Egypt gamah note dinga a bawl ma 
bangin zelahna, lim le na lamdangte, gal le sa, a vanglien le a thahatna le a 
zauhuoi mama tawh pasien dangkhat popo in minam dang khat panin minam 
khat ama’ mite hisah dingin va la-in peipi dingin a hanciem ngai amah? 

35TOPA pen Pasien ahi hi, ci-a na thei nadingun na tung vuah tam thu ang kilah 
ahi a, ama simlo koima dang a om sih hi. 

36Note ang khal thei nadingin vantung panin a aw ang zasah hi. Mei sung panin 
ama’ kammal na zah laitahun, ama in leitungah note mei thupitah ang musah hi. 

37Ama in na pu na pate uh a it ziehin a nua sang vua a suonlehlahte hing teelin 
amama in Egypt panin vanglietna tawh note ang peipi a, 

38na mai vuah no sanga nam thupizaw le a hatzaw mite delmangin tuni banga 
na ten thei nadingun a gam sung vuah ang peipi a, na luo dingun a leitang uh ang 
pie hi. 

39Tuaci’n TOPA pen vantung le leitungah Pasien ahi hi, ci-in tuni-in thei unlen, na 
lungsim sung vuah vom un; koima dang a om sih hi. 

40Noma mama le noma’ nua-a na suon na hlahte uh’ hoi nading le TOPA na Pasien 
un kumtawn dinga ang pieh gam sungah kumsawt na hin thei nadingun keima 
in na kung vuah tuni-a kang gen a thukhamte le a thupiehte zui un. 

Jordan Nisuona Lam Kibuhna Khuopite 

41Tua ciengin Moses in Jordan nisuona lamah khuopi thum a khenkhie hi. 

42A tawpsa hunin kigalbawlna om lo napi, sawm lopi-in midang khat a that kha 
pa tua munah tai thei ding hi; khuopi khat popo-ah tua mithat pa tai-in nungta 
ding hi: 

43Reuben-te dingin senel gam muolzanga Beza khuo, Gad-te dingin Gilead gam 
sunga Ramoth khuo, le Manasseh-te dingin Bashan gam sunga Golan khuote ahi 
hi. 

A nivei Thugenkiana 

44Moses in Israel-te mai-a a na koi thukham khu tami ahi hi. 

45Tami ngainate, thukipte, le thukhamte pen Egypt pan Israel-te a peikhiet 
ciengun Moses in hopi-in a gen thute ahi a, 

46Egypt pan a peikhiet ciengun Moses le Israel-te in a na zaw gawp uh ahi 
Heshbon-a kumpi a sem Amor-te’ kumpipa Sihon gam sung, Jordan gungal lam 
Beth-peor tawh a kigalsai kuom sunga a op laitah vua a gen thute ahi hi. 

47Amate in Bashan kumpi Og gam Jordan nisuona lama om Amor-te’ kumpi nite 
gam a lahpieh uhi: 

48Arnon Lui monga om Aroer panin Sirion Muol dong (khum pen Hermon kici) 
kihlungsuh a, 

49Jordan nisuona lam Arabah gam zosie huomin Pisgah muolken nei-a om 
Arabah Tuipi dong ahi hi. 

Thuhilkiana 5 

Thupieh Sawmte 

(Pei 20:1-17) 

1Moses in Israel-te zosie hlan a, amate tungah tam bangin a gen hi: Israel-te aw, 
tuni-in keima in na kung vua kang gen ding thukhamte le ngaina kipte za un; 
tuate sinin limtahin na zui ding uhi. 

2TOPA i Pasien in Horeb ah eite tawh thuciemna khat a bawl hi. 

3TOPA in i pu i pate tawh tam thuciemna a bawl hi loin tuni-a a hinglai eite zosie 
tawh zong a bawl ahi hi. 

4TOPA in muol tung mei sung panin note tawh kimaituo-in ang hopi uhi. 

5(Khum hunin note tungah TOPA’ thute phuongzah dingin TOPA le na kikal vuah 
keima ka ding hi! Azieh pen note in meikuong na giing vua, muoltungah na kato 
ngam sih uhi.) Ama in tam bangin a gen hi: 

6Keima pen saltanna Egypt leitang pana note ang peipito TOPA na Pasien uh ka 
hi a, 

7note in keima mai-ah pasien dang na nei sih ding uhi. 

8Tunga vantung ahiei, nei-a leitung ahiei, ahi sihle leinei-a om tui sung ahiei-a a 
om na khatpopo tawh a kisun milim khat popo noma dingin na bawl sih ding uhi. 

9Tuate mai-ah kun loin zong na bie sih ding uhi; bangzieh ahei cile 
keima TOPA na Pasien uh pen a thangsie Pasien ka hi a, keima ei niel mite tungah 
a pate’ mawna a tate tungah khang thum khang lina dongin ka thuh a, 

10ahi vangin keima ei itin ka thupiehna a zui mite tungah a khang tul 
khatna dongin itna kip ka lah hi. 

11 TOPA na Pasien uh’ min a sie lamin na zang sih ding uhi, bangzieh ahei 
cile TOPA in a sie lamin ama’ min a zang mite maw lo hi, ci lo ding hi. 

12 TOPA na Pasien un note ang thupieh bangin sabbath ni a siengtho-in tang un. 

13Na nasep ding zosie uh ni guh sungin na sem ding uhi. 

14Ahi vangin a ni sagi ni pen TOPA na Pasien uh’ sabbath ni ahi hi; nangma, na 
tapa na tanu, na sila pa le na sila nu, na bawngtang, na laa, na ganhonte khat 
popo le na khuopi sunga om pemtate tawlnga ding uhi. 

15Egypt gamah sila na hina ule tua mun panin TOPA na Pasien un a thahat khut 
le a kizah ban tawh ang peipina na phawh ding uhi; tua ahi ziehin sabbath ni na 
tan nading uh TOPA na Pasien un thu ang pie hi. 

16 TOPA na Pasien un note ang pieh ding leitang tungah khan kum sawtin na 
nopsah thei nadingun TOPA na Pasien uh’ ang thupieh bangin na nu le na pa 
zatah un. 

17Tuol na that sih ding uhi. 

18Ang na kawm sih ding uhi. 

19Na gu sih ding uhi. 

20Na vengpa lang khatah zuouthu teci na pang sih ding uhi. 

21Na vengpa’ zi na deigaw sih ding uhi. Na vengpa’ a inn, a lo, a na sempa, a 
nasemnu, a bawngtang, a laa, ahi sihle na vengpa’ na khat popo na deigaw sih 
ding uhi. 

Pasien’ Deina Gen Palai Moses 

(Pei 20:18-21) 

22 TOPA in tam thu teng pen mei kuong, meei, le mielking lah panin muoltunga 
kikhawm note zosie tungah awging lienpi tawh ang gen ahi a, ama in adang a 
genbe tuon sih hi. Ama in suongpeh ni tungah tuate gielin keima tungah ei pie 
hi. 

23Mei in muol a kah laitahin khuomiel sung panin awging na zah ciengun keima 
kungah na minam lutang zosie le na upate ang pei uhi. 

24Note in, “En vawi, TOPA i Pasien in eite tungah a vanglietna le a thupina ei lah 
zo a, mei sung panin a awging i za zo hi. Pasien in mi hopi napi mite hinglai veve 
a, tuni-in i mu uhi. 

25Tuaci’n bang ziehin eite tu-in si ding i hi uh ahei? Bangzieh ahei cile tua 
meikuong gimnei-in ei katum ding hi; i TOPA Pasien’ awging i zahkia lai uleh a si 
ding i hi uhi. 

26Bangzieh ahei cile eite’ zah bangin meikuong sung panin Pasien’ aw za-a a 
hinglai koi om ahei? 

27Nang mama a kungah va pei inlen, TOPA i Pasien’ gen ding zosie va za tan. Tua 
ciengin ka kung vuah TOPA Pasien’ ang gen zosie hing gen inlen, tuaci’n kote in 
zong mangin ka sem ding uhi,” na ci uhi. 

28Kei nei hopi ciengun TOPA in na thugen uh na za a, tuale TOPA in keima kungah 
tam bangin ang gen hi: “Tam mite in na kunga ang thugen uh ka za zo hi; a gen 
zosie uh a manin a gen uhi. 

29Amate le a suonlehlahte uh a nopsah tawntung thei nadingun keima ei giingin 
ka thupieh zosie zui den nopna tam bang lungsim puo den tave ule izaw! 

30Pei inlen a kung vuah, ‘Na puonbuh sung vuah kilekia ta un,’ va ci tan. 

31Hizongle tam mun keima kungah ding inlen, amate luo dinga ka pieh leitangah 
a ten ciengun a zui ding vua na hilsawn ding thupieh zosie, thukham zosie le 
ngaina kip zosie na kungah kang gen ding hi,” ei ci hi. 

32Tua ahi ziehin TOPA na Pasien un ang thupiehsa banga na gamtat nadingun 
kidawm un; zietlam ahiei veilam ahiei-ah na piel sih ding uhi. 

33Na luo ding uh gamah nungta-in, nuomsa-in kumsawt na hin thei 
nadingun TOPA na Pasien un ang thupiehsa lampi bang lienin na zui ding uhi. 

Thuhilkiana 6 

A Lien Thupieh 

1Tu-in tam teng pen note galkai-in na luo ding uh gamah na tun ciengun na zui 
ding vua TOPA na Pasien un note tungah kang hil dinga ei thupieh, thukhamte le 
ngaina kipte ahi hi, 

2tuaci’n na hinkhuo uh a sawt thei nadingin note, na tate ule na tute un na hin 
sung tungtawnun TOPA na Pasien uh zatahin, kei ei hil sawnsah a thukhamte le 
a thupieh zosie na zui ding uhi. 

3Tua ahi ziehin Israel aw, na nopsah thei nading le na pu na pate uh’ 
Pasien TOPA nangma tunga ang ciemsa bangin, note zong bawngnawi le khuoizu 

luonna gamah na pun na men thei nadingun tam thute ngai unlen limtahin zui 
un. 

4Israel-te aw, za un: TOPA i Pasien pen TOPA khat beh ahi hi. 

5TOPA na Pasien uh, na lungtang zosie, na hinna zosie le na hatna zosie utawh na 
it ding uhi. 

6Keima in tuni-a note kang pieh tam thute na lungtang vuah vom lenlon un. 

7Na tate hil unlen, inn ah na op uh cieng, khuolai na va uh cieng, na lup uh cieng 
le na thaw uh ciengin amate genpi un. 

8Na khut tung vuah lim dingin tuate khi unlen, na zangpai vuah melcina-in tuate 
suong un. 

9Na kotbieng khuomte tung le na tunkotte tung vuah tuate giel un. 

Thuman Lokhah ding Hilkholna 

10 TOPA na Pasien un na pu na pate uh ahi Abraham, Isaac, le Jacob-te tungah pieh 
dinga a na ciemsa gam, na lam lo uh a gol a hoi khuopite, 

11na khol lo uh sil hoi tawh kidim innte, na taw lo uh tuikhuhte, na suon lo uh 
lengga guite, le olive kungte opna gamah hing peipi-in khamtahin na neh zaw 
ciengun, 

12saltanna Egypt gam panin note ang peipi TOPA na mangngil khah lo nading uh 
kidawm un. 

13TOPA na Pasien uh na zatah ding uhi; ama’ na beh na sem ding vua, ama’ min 
beh tawh na kiciem ding uhi. 

14Na kimvel vua mite’ pasien-te ahi pasien dangte na zui sih ding uhi. 

15Azieh pen note tawh ang omton TOPA na Pasien uh pen a thangsie Pasien ahi 
hi. Na langkhat vuah TOPA na Pasien uh’ lungthahna hing kikuontaw ding a, 
tuaci’n lei maitang panin note ang susie ding hi. 

16Massah munah ama na zelah bangun TOPA na Pasien uh na zelah sih ding uhi. 

17TOPA na Pasien un note ang thupiehte, a thukipte, a thukhamte limtahin na zui 
ding uhi. 

18TOPA in na pu na pate uh tunga pieh dinga a ciemsa leitang hoi-ah lutin na luo 
thei nading ule na nopsah thei nadingun TOPA muna-ah a man le a hoi nate bawl 
unlen, 

19TOPA ang kamciem bangin na mai panun na galte zosie uh notmang un. 

20Ang tung ding hunah na tapate un, “TOPA i Pasien in note ang thupieh ahi 
thukipte, thukhamte le ngaina kipte bang a cinopna ahei?” ci-in ang dawh 
ciengun 

21na tapate uh kungah, “Egypt gamah Pharaoh’ salin i na om vua, ahi vangin 
Egypt panin TOPA in a banhat tawh ei na peipi hi. 

22TOPA in i muna vuah Egypt, Pharaoh le a innkuonpite zosie tungah a lien le a 
cizathuoi lim le na lamdangte ei na lah hi. 

23I pu i pate tungah pieh dinga a na ciemsa leitangah ei puoh dingin khum mun 
panin ei na peipi hi. 

24Tua ciengin i hoi zing nading ule tuni-a banga ei hinsuo thei nadingin, TOPA i 
Pasien zatatin tami thukham zosie i zui nadingin TOPA in thu ei pie hi. 

25Ei thupiehsa bangin TOPA i Pasien uh muna ah tam thupieh vannuoi limtahin i 
zui uleh, thuman sungah i om ding uhi,” na ci ding uhi. 

Thuhilkiana 7 

Teeltuom Mite 

(Pei 34:11-16) 

1 TOPA na Pasien un na luo ding uh gamah hing puohin na lut ciengun, na mai 
vuah no sanga a thahatzaw le a tamzaw minam sagite ahi Hit-te, Girgash-te, 
Amor-te, Canaan-te, Perez-te, Hiv-te, le Jebus-te delmangin, 

2TOPA na Pasien un nohaw tungah amate hing pie-in, amahaw na zaw zo ciengun, 
a unpi-in na susiemang ding uhi. Amate tawh thuciemna bawl sih unlen a tung 
vuah hepina zong lah sih un. 

3Amate tawh zi le ta-in kizong sih unlen, a tapate uh tungah na tanute pie loin, 
na tapate uh adingin zong a tanute uh la sih un. 

4Azieh pen pasien dangte’ na sem dingin keima ei zuina panun na tate uh a 
pielsah ding uhi. Tua ciengin note tungah TOPA’ lungthahna kikuontaw ding a, 
tuaci’n thakhatin note ang susie ding hi 

5Hinanle amate tungah tam bangin na bawl ding uhi: Amau’ maitamte susie-in 
amau’ khuom siengthote satcim unlen, amau’ khuom siengthote phua-in, amau’ 
milimte mei tawh hal un. 

6Bangzieh ahei cile TOPA na Pasien uh tungah note a siengtho mi na hi 
uhi; TOPA na Pasien un leitung mi zosie lah panin ama’ mi ding le ama’ gougil nei 
dingin note ang teel zo hi. 

7Midangte sanga na tamzawh zieh vua note tungah TOPA hing lunglutin ang teel 
na hi sih uhi. Bang ding ahei cile mi namcinte lahah note a citawm pen na hi bo 
uhi. 

8TOPA in na saltanna uh Egypt kumpipa Pharaoh’ khut sung pan ang hutkhiet a, 
a vanglietna tawh ang peipina pen TOPA in note hing itin na pu na pate uh kunga 
a kiciemna a zuina zieh ahi hi. 

9Tua ahi ziehin TOPA na Pasien un Pasien ahi a, ama itin ama’ thupiehna a zui 
mite tungah khang tul tampi dongin a thuciemna le a itna a tukip a thuman 
Pasien a hina thu le, 

10ama a niel mite tungah suhsietna tawh a thuh pa a hina thu thei un. Ama a niel 
mite tungah kiheh loin ama in susietna tawh a thuh pai hi. 

11Tua ahi ziehin tuni-in na kung vua kang gen thupiehte, thukhamte, le ngaina 
kipte limtahin zui un. 

Thumanna Zieha Thuphate 

(Siem 26:1-13; Thkna 28:1-14) 

12Note in tami ngaina kipte kukal tahin na zui uleh note tungah TOPA na Pasien 
un na pu na pate uh tunga a na ciemsa thuciemna’ thumanna khu a tukip ding hi. 

13Ama in note hing itin, thupha hing pie-in, ang pungsah ding hi; na sung vua 
piengte, na leitang pan vua a piengte, na an ule na lenggazu uh, na sathaute ule 
na ganhonte uh hing pungsahin, na tuuhonte ule na keelno honte uzong thupha 
ang pie ding hi. 

14Mi zosie lahah thupha nga pen minam na hi ding vua, noma lahah ahi a, na 
ganhonte lah vuah ahi zongin ta nei lo a ciing a om sih ding hi. 

15Note sung panin TOPA in natna vannuoi hemkhie ding hi; note tungah Egypt 
gam’ natna huoisie zosie ang tung sih ding hi, ahi vangin ama in ang muda mite 
tungah tuate a tungsah ding hi. 

16TOPA na Pasien un na tung vua ang pieh minam zosie a unpi-in na susie ding 
vua, amate na khuotuo sih ding uhi; note dingin amate pen thang anta ang hi 
ding uh ahi ziehin a pasien-te na bie sih ding uhi. 

17Na lungsim sung vuah, “Eite sangin tam minamte a tamzaw uhi; amate bang i 
ci suon zo ding uh ahei? na ci khah uleh 

18giing malmal sih un. TOPA na Pasien un Pharaoh le Egypt-te zosie tunga a bawl, 

19na mit utawh na mu uh zelahna lienpite, lim le na lamdangte, khut thahat le a 
kizah bante tawh ang peipi TOPA na Pasien uh phawh un. TOPA na Pasien un na 
giin uh mi zosie tungah tua bang lienin a bawl ding hi. 

20Tua tham loin, TOPA na Pasien un a omlaite le a kiphuolte a kisuhsiet sieng 
masangsie, amate lahah gimna a tungsah ding hi 

21Noma tawh ang omton TOPA na Pasien uh pen a lien le a giinhuoi Pasien ahi 
ziehin amate giing sih un. 

22TOPA na Pasien un na masang vuah tam minamte themthemin notmang ding 
hi; note in thakhatin na notmang thei sih ding uhi. Tua hi mawh leh note dingin 
gamsate ang tam seng ding hi. 

23Hizongle TOPA na Pasien un na tung vuah amate ang pie ding a, amahaw a 
kisuhsiet masangin kipatausah ding hi. 

24Ama in na khut sung vuah a kumpite uh ang pie ding a, note in vansin nei panin 
amau’ min na phietmang ding uhi; amate na suhsiet zo masangsie-un na 
langkhat vuah koima pang zo lo ding hi. 

25Amate pasien-te’ limte mei tawh na hal ding uhi. Tua thangah awh thei ding na 
hi ziehun tuate tunga om ngunte ahi a, khamte ahi zongin deigaw sih unlen noma 
dingin zong la sih un; bangzieh ahei cile tua khu TOPA na Pasien uh adingin a 
kidahhuoi ahi hi. 

26Na inn sung vuah a kidahhuoi nate tumpi sih un. Tua hile tuate bangin suhsiet 
dinga kituomkoite na suoh ding uhi. Tua nate kidahin na huot mama ding uh ahi 
hi, azieh pen tua nate suhsiet dinga kituomkoi ahi hi. 

Thuhilkiana 8 

Cithei Hunin Pasien Mangngil Lo Ding Hilkholna 

1Note nungta-in na pun nading ule na pu na pate uh tungah TOPA in a ciemsa 
gamah pei-in na luo thei nadingun tuni-in note kang pieh tami thupiehte zosie 
kukal taha na zui nadingun thu kang pie hi. 

2Note ang suhnem thei nading, a thupiehte na zui vuoi mah, na zui sih vuoi ci-a 
a thei nading le na lungtang vuah bang om ahei ci-in a thei nadingin amate in 
note ang zelahna-in TOPA na Pasien un tam kum sawmli sung senel gamah lam 
saupi tah ang puina khu phawh un. 

3Mihingte pen an beh tawh nungta ahi sih a, TOPA’ kam sung pana a pusuoh thu 
zosie tawh nungta hizaw hi, ci-in ang theisah nadingin note hing gilkielsahin 
hing sunem a, tua ciengin no na hi vua, na pu na pate ahi zongin na thei ngai nai 
lo uh manna tawh ang va hi. 

4Tami kum sawmli sungin na el vua na puonsil uh sie loin na keng uzong pawm 
vawt lo hi. 

5Tuaci’n nu le pate in a tapa a khal bangin TOPA na Pasien un no ang khalna thu 
na lungtang vuah thei un. 

6Tua ahi ziehin ama’ lampi zuina le ama zatahna tawh TOPA na Pasien uh’ 
thupiehte zui un. 

7Azieh pen TOPA na Pasien un muol le guoma a luong luite opna, ciatui le 
tuisamte a luonna leitang 

8mangbu le mangbuham, lenggui le theikung, mang kawlsing opna leitang, olive 
kungte le khuoizu luonna leitang, 

9an cilbawl loin kitasap bangma om lo-a an na neh theina uh leitang, a 
suongtumte sia hi a, a muoltangte panin sumsan na taw theina uh leitang ahi 
gam hoi-ah note ang peipi hi. 

10Gilva tahin an na ne ding vua, gam hoi ang pieh ziehin TOPA na Pasien uh na 
phat ding uhi. 

11Tuni-in keima in na tung vua kang gen a thupiehte, a ngaina kipte le a 
thukhamte na zui lona utawh TOPA na Pasien uh na mangngil khah lo nading uh 
kidawm un. 

12Gilva tahin na neh zaw uh cieng, inn hoite lamin tuate sungah na ten uh cieng, 

13na ganhonte ule na tuuhonte uh a pun cieng le na khamte ule na ngunte uh ang 
tam a, na nei na lam zosiete uzong ang kiningcin ciengin, 

14no le no kiliensah pai sih unlen, saltanna Egypt gam pana ang peipi TOPA na 
Pasien mangngilh sih un. 

15Ama in a lien a zauhuoi senel gamah gul guneite, mom-aite lah le tui op lona 
gamgawta lahah note ang peipi hi. Ama in na dawn dingun meisuong tawh a 
kibang suongpi panin tui a phulsah hi. 

16Senel gamah na pu na pate un a thei ngai lo uh manna tawh ang va a, a tawpna-
ah na hoi nadingun hing niemkhiehin hing ze-et hi. 

17No le no in, “Ka vanglietna le ka khut thahat in tam hauna ei ngasah ahi hi,” ci 
sih un. 

18Hizongle tuni-a a bawl bangin na pu na pate uh tungah a kiciemna a kipsah 
thei nadingin TOPA na Pasien uh phawh zing un, bangzieh ahei cile hauna ang pie 
pa ama ahi hi. 

19TOPA na Pasien uh mangngilin pasien dangte’ nua zui a, a na uh semin na bieh 
uleh, na si tahtah ding uhi, ci-in tuni-in limtahin kang hilkhol hi. 

20Note’ masanga TOPA suhsiet minamte bangin note zong na kisie ding uhi, azieh 
pen note in TOPA na Pasien uh’ thu na mang sih uhi. 

Thuhilkiana 9 

Pasien Ledona Paatte 

1Israel-te aw ngai un! Note sanga a tamzaw le a thahatzaw minamte, van holh a 
kulpi kiciengto khuopite a suonkhie dingin Jordan gungal kai-in a pei ding na hi 
ta uhi. 

2A mite pen na theisa uh ahi a tunsang a thahat Anak’ suonte ahi uhi. Amate pen 
“Anak-te langah koi pang zo ding ahei,” a kici na zah ngaisa uh mite ahi hi. 

3Tua ciengin note’ TOPA Pasien pen mi a katum thei meikuong bangin na masang 
vua a peipa ahi lam tuni-in thei un. TOPA in ang kamciemsa bangin amate suon 
dawhin mallang tahin na suhsiet thei nadingun, ama in na masang vuah amate 
gal lelsahin a zogawp ding hi. 

4 TOPA na Pasien un na mai vuah amate a nawdawh ciengin na lungsim sung 
vuah, ‘TOPA in tami leitang a luo dinga ei puohna pen ka dihna zieh uh ahi hi,’ ci 
kha vawt sih un; TOPA in na mai vuah amate a nawdawhna khu tam minamte’ 
gitlona zieh hizaw hi. 

5Na dihna zieh ule na lungsim manna zieh utawh a gam uh a luo ding na hi sih 
vua, tam minamte’ gitlona ziehin TOPA in kiciemna tawh na pu na pate uh 
Abraham, Isaac, le Jacob tunga a na kamciemsa thu a tangtun nadinga TOPA na 
Pasien un na mai vua amate a nawmang ahi zaw hi. 

6Tua ciengin na dihna ziehun TOPA na Pasien un na luo ding vua tam gam hoi ang 
pieh ahi lo lam thei un; azieh pen mi lungkhauhpi na hi bo uhi. 

7Senel gamah TOPA na Pasien uh phinin na lungthahsah dante uh phawh unlen 
mangngil sih un; Egypt gam panin na pei ni vua kipan tam mun na tun 
dongun TOPA na ledo mielmuol uhi. 

8Horeb muol nangawn-ah TOPA na thangpaisah vua, na tung vuah TOPA a 
lungthah seng ziehin note susie dingin a baisa-in a om hi. 

9TOPA in note tawh a bawl thuciemna suongpehte sang dingin muol tungah ka 
kato lai-in, sun sawmli le zan sawmli sung ka thaam hi; an ne lo, tui dawn loin ka 
om hi. 

10TOPA in Pasien’ khutme tawh kigiel suongpeh ni kei ei pie hi; tuate tungah muol 
tunga na kikhop ni vua TOPA in na kung vuah mei sung pana ang gensa thu zosie 
om hi. 

11Sun sawmli le zan sawmli a cin zaw-in TOPA in tua kiciemna suongpeh ni tegel 
keima ei pie hi. 

12Tua ciengin TOPA in keima kungah, “Tho inlen tam panin peisuh meng in. 
Bangzieh ahei cile Egypt pana na zawpi na mite a siet gamtat sieng ta uhi. Ka 

thupieh lampi panin a kihei zuai ta vua, amate dingin a kisung milim khat a bawl 
zo ta uhi,” ci-in ang gen hi. 

13Tua banah TOPA in keima kungah, “Tam mite ahile a lungkhauh tahtah mite ahi 
hi, ci-in ka mu zo hi. 

14Amate susie-in vansin nei pan a min uh ka phietmai thei nadingin keima guoh 
ei omsah un; tuale amate sangin a thahatzaw le a citamzaw minamin nang kang 
bawl ding hi,” ei ci hi. 

15Tuaci’n muolpi a kuon vapuol laitahin kihei-in muol tung panin ka kumsuh hi; 
kiciemna suongpeh nite ka khut ni tegel sungah a om hi. 

16Tua ciengin noma dingin a kisung bawngno lim khat na bawlna utawh TOPA na 
Pasien uh tungah na maw zo tahpi lam uh ka mu a, tuaci’n TOPA in ang thupiehsa 
lampi panin na kihei zuai ta uhi. 

17Tuaci’n kei zong ka khut gelin tua suongpeh nite ka tawi a, ka khut tegel panin 
tuolah sepin na muna vuah ka guoicimsah hi. 

18Tua ciengin a masa-a ka bawl ngai bangin TOPA mai-ah sun sawmli le zan 
sawmli sung ka khupbawhkia hi; ama tunga na bawl uh na mawna zosie zieh ule 
ama mai-ah a sie na gamtatnate utawh TOPA na lungthahsah ziehun an ne lo tui 
dawn loin ka om hi. 

19Bangzieh ahei cile note tungah TOPA’ lungthahna nasie seng ahi ziehin ama in 
note ang suhsiet ding ka zau hi. Hizongle TOPA in khumi hunin zong ka thu ei 
ngai hi. 

20Aaron tungah TOPA thangpai mama a, ama susie dingin a baisa-in om a, ahi 
vangin khumi hun ma-in Aaron tangin zong ka thumpieh hi. 

21Tua ciengin keima in note ang mawsah ahi na bawl uh bawngno lim la-in mei 
tawh haltumin ka sukeh a, leivui a suo dongin ka gawtvui hi; tua a vuite muol 
pan a luongsuh luidungah ka pai hi. 

22Taberah, Massah, le Kibroth-hattaavah munte-ah zong TOPA phinin na 
lungthahsah uhi. 

23TOPA in Kadesh-barnea panin note ang sawl a, “Peito unlen kang piehsa leitang 
va luo ta un,” ei ci hun lai-in TOPA na Pasien uh’ thupieh langpangin ama muong 
loin, a thu zong na mang sih uhi. 

24Ama in note ang thei zaw a kipan TOPA langpangin na ledo ngitnget uhi. 

25 TOPA in note ang suhsiet sawm ciengin sun sawmli le zan sawmli 
sung TOPA mai-ah khupbawh a ka op sung tungtawnin, 

26TOPA kungah thu ka ngen a, “TOPA Pasien aw, na lietna tawh na tatsa, na banhat 
tawh Egypt pana na peipi na mite susie sin. 

27Na nasem Abraham, Isaac, le Jacob-te phawh in; tam mite’ lungkhauhna, 
gitlona, le mawnate thulah seng sin. 

28Tua bang hi sih mawh leh nei peipina gama a teng mite in, ‘TOPA in amate a 
ciemsa leitangah a peipi thei lo zieh le a muda ziehin senel gama a thagam dinga 
a peipi hizaw hi,’ ci mawh kha ding uhi. 

29Bangzieh ahei cile amate pen na vanglietna le a kizah na ban tawh na peipi 
nangma’ neisa mite ahi hi,” ka ci hi. 

Thuhilkiana 10 

A Niveina Suongpehte 

(Pei 34:1-9) 

1Tua hun laitahin TOPA in keima kungah, “A masa gel bangin suongpeh ni sehin 
muoltung ka kungah hing kato inlen, sing singkuong khat bawl in. 

2Tua suongpeh gel tungah na sekehsa suongpeh masate tunga thu teng kang giel 
ding a, singkuong sungah tuate na koi ding hi,” ei ci hi. 

3Tuaci’n gising tawh singkuong khat bawlin, a masa gel bangin suongpeh ni ka 
seh a, ka khut sungah tua suongpeh gel tawi-in muol tungah ka kato hi. 

4Tua ciengin mihon kikhop ni-in TOPA in mei sung panin muoltung na kung vua 
ang gensa thupieh sawmte, a masa-a kigiel bangin tua suongpehte tungah giel 
hi; tuale TOPA in tua suongpehte kei tungah ei pie hi. 

5Tuaci’n kihei-in muol tung panin ka kumsuh a, ka bawlsa singkuong sungah tua 
suongpehte ka koi a, tuale TOPA ei thupieh bangin tua sungah suongpehte a om 
hi. 

6(Beeroth-bene-jaakan panin Moserah ah Israel-te khuol zinin khum munah 
Aaron si-in tua munah kivui hi; a tapa Eleazar in ama’ za luo-in siempu sem hi. 

7Tua mun panin Gudgodah ah amate khuolzinin Gudgodah panin lui tuite a 
luonna gam Jotbathah ah a pei uhi. 

8Tua hun lai-in TOPA in tuni donga TOPA mai-ah dinga ama’ na sem ding, ama’ 
min tawh thupha pie ding, le TOPA’ thuciemna singkuong puo dingin Levi-te a 
tuomkoi hi. 

9Tua ahi tah ziehin Levi in a tanaute lahah tanh hile luo hile a nei sih a, TOPA na 
Pasien un ama kungah a kamciem bangin TOPA khu ama’ luo ahi hi.) 

10A masa-a ka bawl bangin muol tungah sun sawmli le zan sawmli sung ka om 
hi. TOPA in tua hunin zong ka thu ei ngaipieh leuleu hi. TOPA in note ang susie 
nuom sih hi. 

11TOPA in kei kungah, “A pu a pate tunga pieh dinga ka ciemsa leitangah pei-in a 
luo thei nadingun tho inlen, mite mai-ah na khuolzin ban zom in,” ei ci hi. 

Thukham Laigilte 

12Israel-te aw, tu-in TOPA na Pasien un na tung panun bang ang kalh ahei? Na hoi 
nadingun na TOPA na Pasien beh uh zatatin a lampite zosie zui-in, ama na it vua, 
na lungtang zosie ule na hinna zosie utawh TOPA na Pasieh uh’ na semin, 

13tuni-a kang gen thupiehte le TOPA na Pasien uh’ thukhamte na zui ding uh ahi 
hi. 

14Vantung le vantungte’ vantung, leitung le a sunga om zosie note’ TOPA Pasien-
a’ ahi a, 

15hinanle TOPA in na pu na pate tung behah itna lungtang a koi a, tuni-a ma 
bangin mite zosie lah panin amau’ suon le hlah ahi note ang teel hi. 

16Tua ciengin na lungsim tepte tan unlen lungkhauh nawn sih un. 

17Bangzieh ahei cile TOPA na Pasien uh khu a lien Pasien hi a, a thahat, a giinhuoi, 
deidan a nei lo, guhgol zong a la lo, pasien-te’ Pasien, topate’ TOPA ahi hi. 

18Meigong tagate adingin ama in thu a tangin khenin pemtate it a, an le puon a 
pie hi. 

19Pemtate na it ding uhi, bang ding ahei cile note zong Egypt gamah pemta na hi 
ngai uhi. 

20TOPA na Pasien uh na zatah ding uhi; ama beh na bie ding uhi; ama na tudet 
ding vua, ama’ min tawh na kiciem ding uhi. 

21Ama na phat ding uh ahi h; ama pen note adinga na mit utawh na musa uh tam 
a lien le a giinhuoi nate ang bawlpieh pa na Pasien uh ahi hi. 

22Egypt gamah na pu na pate mi sawmsagi a peisuh vua, tu-in TOPA na Pasien un 
vana aasi za-in ang pungsah zo ta hi. 

Thuhilkiana 11 

Thumanna Zieha Thamante 

1 TOPA na Pasien uh na it ding vua, a thuhilna, a thukhamte, a ngaina kipte, le a 
thupiehte na zui zing ding uhi. 

2Note in na phaw ding vuah tuni-in na tate uh (na TOPA Pasien uh’ khalna a thei 
nai lo ahi sihle a mu nai lo na tate uh hi loin), a vanglietna, a thahatna, le a kizah 
a banhat, 

3Egypt kumpi Pharaoh le a gam sung zosie tunga a bawl a limte le a silbawlte; 

4Egypt galkapte, a sakolte le a leengte tunga a sil bawlte; no ang nuadel lai-un 
San Tuipi in amate a taisah a, TOPA in tuni dongin amate a suhsietna; 

5tam mun na tun masangun senel gamah na tung vua ang bawlte; 

6Reuben’ tapa Eliab, a tapa Dathan le Abiram-te tunga a sil bawlte; Israel zosiete 
laikimah lei in a kamkahin a innkuonpite, a puonbuhte ule a zui mi zosie a 
valtumnate ngaisun un; 

7bangzieh ahei cile TOPA in a bawlsa na lienpi zosiete a unpi-in na mit mama 
utawh na mu zo ta uhi. 

8Tua ciengin thahatin na luo ding uh leitangah pei-in galkai-in na luo thei 
nadingun tuni-a na kung vua kang gen tami thupieh zosie a unpi-in zui un, 

9tuale TOPA in na pu na pate ule a suonlehlahte tungah pieh dinga a na ciemsa 
ahi bawngnawi le khuoizu luonna gamah kum sawt na hing ding uhi. 

10Azieh pen note lutin na va luo ding uh gam khu ante huon ah khaici tu-in na 
keng vua tui na buohna uh ahi note’ hing peikhietna Egypt gam tawh a kibang 
sih hi. 

11Ahi vangin luo dingin na galkaina uh leitang pen van guotui a ngah muol le 
guom gam, 

12TOPA na Pasien un a kep leitang ahi hi. TOPA na Pasien uh’ mit in kum kipat a 
kipanin kum tawp dongin tua leitang a mitsuon den hi. 

13Tuni-a na tung vua kang gen a thupiehte zosie na man vua, TOPA na Pasien uh 
na lungsim zosie uh, na hinna zosie utawh itin ama’ na na sep uleh, 

14ama in a hunin na leitang vua dingin guo masa le guo nukhia ang zusah ding a, 
na an uh, na lenggazu, ule na sathau uh na kaikhawm thei ding uhi. 

15Ama in na ganhonte vua dingin na gam sung vuah lodawng ang posah ding a, 
khamtahin an na ne ding uhi. 

16Kikemcing un, tua ahi sihle pasien dangte’ na sem ding le tuate bie dingin ang 
kizawl ding a, tuaci’n na pielmang kha ding uhi, 

17azieh pen na tung vuah TOPA’ lungthahna mei bangin ang kuongin ama in 
vantungte khahcip ding a, tuaci’n guo zu loin leitangah bangma a pieng sih ding 
hi. Tua ciengin TOPA in ang pieh ding uh tua gamhoi-ah na mangthai pai ta ding 
uhi. 

18Tami ka thugente na lungsim ule na nuntahna vuah vom lenlon unlen, na khut 
vuah limin khi-in na zangpai vuah melcina-in na suong ding uhi. 

19Inn na op ciengun ahi a, na va ciengun ahi zongin, na lup ciengun ahi a, na thaw 
ciengun ahi zongin, na tate tungah khumte hil unlen genpi un. 

20Na inn kotkhah mung tung ule na tunkot uh tungah tuate giel unlen, 

21tuaci’n leitung’ a tungah vantungte a op laisie amate tungah pieh 
dingin TOPA in na pu na pate a na ciemsa gam sungah no le na tate na khansau 
ding uhi. 

22 TOPA na Pasien uh itin ama’ lampi zosie na zui vua, ama tudetin kang gen tam 
thupieh zosie limtaha na zui uleh, 

23TOPA in na masang vuah tam minamte zosie delmang ding a, no sanga minam 
thupizaw le a thahatzaw minamte na suonmang ding uhi. 

24Na keng un a totna mun zosie noma-a’ hi ding a, senel gam panin Lebanon dong 
le Euphrates Gun panin nitumna tuipi dong na gam uh hi ding hi. 

25Note langkhatah koima pang zo lo ding a, ama in ang kamciem bangin TOPA na 
Pasien un na tot ding uh gam zosie-ah note giinna le zatahna a omsah ding hi. 

26En un, tuni-in na mai vuah thupha le samsietna ka koi hi: 

27Tuni-a kang gen TOPA na Pasien uh’ thupiehte na zui uleh thupha ahi hi; 

28TOPA na Pasien uh’ thupiehte mang loin tuni kang gen lampi panin na kihei vua, 
na thei ngai lo uh pasien dangte’ nua na zui uleh samsietna hi ding hi. 

29Luo dinga na lutna ding uh gamah TOPA na Pasien un ang peipi ciengin, Gerizim 
Muol tungah thupha koi-in Ebal Muol tungah samsietna na koi ding uhi. 

30Na theisa bangun tua muol tegel pen Jodan gal, a gamla simsim nitumna lam, 
Arabah gam sunga a teng Canaan-te’ gam sung, Gilgal tawh a kigalsai Moreh 
gangpi sing gei-ah a om hi. 

31Jordan kantanin na nei ding vua TOPA na Pasien un ang pieh leitang luo dingin 
na pei cieng ule tua leitang luo-in na ten ciengun, 

32tuni-a na mai vua kang koipieh thukhamte le ngaina kipte zosie limtaha na zui 
ding uh ahi hi. 

Thuhilkiana 12 

Dawi Biehna Biehbuhte Kisusie 

1Tam teng pen na pu na pate uh’ TOPA Pasien in leitunga na ten laisie-un na luo 
ding vua ang piehsa gam sungah limtaha na zui ding uh thukhamte le ngaina 
kipte ahi hi. 

2Na suonmang ding uh minamte in a bieh pasien-te opna mun, muol sangte, 
muoltangte, le singnim nei zosie na susie ding uhi. 

3A maitamte uh phelmangin a khuom siengthote satguoi a, a khuom siengthote 
mei tawh haltumin a pasien-te’ uh limte zong mei tawh haltum un. Tuaci’n amau’ 
munte panin a min uh na phietmang ding uhi. 

4Tua bang dan tawh TOPA na Pasien uh na bie sih ding uhi. 

5TOPA na Pasien un na minam zosie uh sung panin ama’ min koi nadingin teelin 
ama op nadinga a bawlna mun na suizaw ding uhi. Khum munah na pei ding vua, 

6na meihal biehnate ule na biehpiehnate uh, na sawm-ah-khatte ule na silpiehte 
uh, na kamciem uh letsongte, nop thu-a na pieh uh biehnate le na bawnghonte 
ule na tuuhon tacilte uh, khum tahah na peipi ding uhi. 

7TOPA na Pasien uh’ mai khum munah na ne ding vua, TOPA na Pasien un na 
sepna zosie vuah thupha ang pieh ziehin no le na innkuonpite na kipah ding uhi. 

8Eite zosie in hoi i sah dan bangin tam munah i bawl bangun na gamta sih ding 
uhi, 

9azieh pen TOPA na Pasien un na luo ding vua ang pieh gam le tawlngahna mun 
na lut nai sih uhi. 

10Jordan gun galkai-in TOPA na Pasien un luo dinga ang pieh leitangah na ten 
cieng ule, lungnuomin na ten thei nadingun na kimvel vua om na galte uh panin 
bihtahin tawlngahna ang pieh ciengin, 

11TOPA na Pasien un ama’ min ten nadinga a teelna munah kang thupieh zosie na 
peipi ding uhi: Tua teng pen na meihal biehnate ule na biehpiehnate uh, na 
sawm-ah-khatte ule na silpiehte uh, TOPA tunga na kamciemsa uh ahi na 
deituom uh letsong zosie ahi hi. 

12TOPA na Pasien uh mai-ah na tanu na tapate uh, na sila uh numei pasalte le na 
khuo sung vua a teng Levi-te tawh na lungdam ton ding uhi. (bangzieh ahei cile 
amate in tanh ahi a, luo ahi zongin a nei sih uhi.) 

13Na tuona mun po vuah na meihal biehnate na pieh lo nadingun kidawm un. 

14Hizongle na minamte uh sung panin TOPA in a teelna mun khat behah na 
meihal biehnate na pie ding vua, khum munah kang thupieh zosie na bawl ding 
uhi. 

15Hinanle TOPA na Pasien un ang pieh thupha tawh kizui-in na khuopite uh khat 
popo sungah na dei hunhun-un sa go-in na ne thei ding uhi; sangai le sakhi sate 
a kineh ma bangin a sieng le a bua kideidan loin na ne thei ding uhi. 

16Ahi vangin a si na ne sih ding uhi; tui bangin tuolah na buo ding uhi. 

17Na khuopite sung vuah na an uh sawm-a- khatte, na lenggazu ule na sathaute 
uh, na bawnghonte ule na tuuhonte uh sung panin tacilte, pieh dinga na kiciemsa 

uh letsongte khat popo ahi sihle kiphalna tawh na pieh uh biehnate le na 
silpiehte uh na ne thei sih ding uhi. 

18TOPA na Pasien un a teel nading mun, na TOPA Pasien uh mai-ah, note le na tanu 
na tapate uh, na sila pasalte, na sila numeite, le na khuopi sung vua a teng Levi-
te in na ne ding vua, na sepna zosie vuah TOPA na Pasien uh mai-ah na kipah ding 
uhi. 

19Na gam sung vuah na ten laisie-un Levi-te na thusim lo khah ding uh kidawm 
un. 

20Ang kamciemsa ma bangin TOPA na Pasien un na gam uh ang kehpieh ciengin 
sa na du ziehun, “Sa ka ne ding uhi,” ci po locin sa na du hunhunun na ne thei 
ding uhi. 

21Note kung panin TOPA in ama’ min op nadinga a teelna mun a gamlat seng leh 
note kang thupiehsa bangin TOPA in ang piehsa na bawnghonte uh pan ahi a, na 
tuuhonte uh pan ahi zongin khat popo na go thei ding vua, tuaci’n na khuopite 
sung vuah na du hunhunun na ne thei ding uhi. 

22Sangai ahi a, sakhi ahi zongin a kineh bangin na ne thei ding uhi; mi a sieng le 
a buate in a kibangin na ne thei ding uhi. 

23A si na neh lo ding beh uh thei siem un; bangzieh ahei cile sisan khu hinna ahi 
a, sa tawh hinna na neton sih ding uhi. 

24Tua sisan ne loin tui bangin tuolah na buo ding uhi. 

25 TOPA muna-ah a dihin na gamtat ziehun noma le na nua vua na tate uh a 
nopsah thei nadingin tua si ne sih un. 

26Hinanle na pieh ding uh silpieh siengthote, le na kiciemsa uh letsongte la-
in TOPA in a teel nading munah na peipi ding uhi. 

27TOPA na Pasieh uh’ maitam tungah na meihal biehnate uh’ a sa le a si na pieton 
ding uhi; na TOPA Pasien uh’ maitam gei-ah note in adang na biehpiehnate uh’ 
site na sung ding vua, ahi vangin a sa na ne thei ding uhi. 

28TOPA na Pasien uh’ mitmu-in a hoi le a dihin na gamtat ziehun, note le na nua 
vua na tate a khantanun a nopsah den thei nadingin tuni-a kang gen tam thute 
zosie man dingin ngaisun un. 

Milim Bieh Lo Ding Hilkholna 

29 TOPA na Pasien un na mai vua na suonmang ding uh minamte hemkhie-in, 
amate suon dingin a leitang vuah na ten ciengun, 

30na mai vuah amate a kisuhsiet zaw ciengin amate zui-in na awkhah lo 
nadingun kidawm un: “Tam minamte in amau’ pasien-te a bangci bieh uh ahei? 

Ke’n zong tua bangin bawl nuom ing,” ci-in a pasien-te tawh kisai thute kan sih 
un. 

31TOPA na Pasien uh tungah tua bangin na bawl sih ding uhi. Azieh pen amau’ 
pasien-te dinga a kidahhuoi a silbawlte zosie uh TOPA in muda hi. Amau’ pasien-
te dingin a tapate ule a tanute nangawn uh mei sungah a hal uhi. 

32 Kang thupieh zosie limtahin na zui ding uhi; tua khu belap loin zong na lakhie 
sih ding uhi. 

Thuhilkiana 13 

1 Note lahah kamsangte ahi a, mangsante ahi zongin ang khan a, theisahna limte 
ahi a, ahi sihle hilkholnate ahi zongin kang lah ding hi, ci-in ang kamciem a, 

2a gen uh tua theisahna limte le hilkholna limte ang tangtun a, tuale amate in, 
“Adang pasien-te zui-in (na thei ngai lo uh pasien-te) tuate bie vai,” ang ci uleh, 

3tua kamsangte’ thu ahi a, mangsante’ thu ahi zongin na thuse sih ding uhi; azieh 
pen TOPA note’ Pasien khu na lungsim zosie ule na hinna zosie utawh na it tahtah 
uh amah ci-a TOPA in ang zelahna ahi hi. 

4TOPA na Pasien uh’ nua zui-in ama na zatah ding vua, a thupiehnate zui-in a thu 
na mang ding vua, ama’ na sem in ama na tukip ding uhi. 

5Hizongle tua kamsangte ahi a, mangsante ahi zongin kithat ding hi. Azieh 
pen TOPA na Pasien un na zui ding vua ang thupieh lampi pana na piel nading ule 
Egypt gam panin hing peipi-in saltanna inn pana ang tan TOPA na Pasien uh 
langpan ding thu a gen uhi. Tuaci’n na sung panun sietna na hemkhie ding uhi. 

6-7Na sanggampa, na pa’ tapa, ahi sihlna nu’ tapa, ahi sihle nangma’ tapa, ahi sihle 
nangma’ tanu, ahi sihle na kawilai na zi, ahi sihle na it pen na guolpa nangawn in 
ang dapzawl a, nangma le na pu na pate un a thei ngai lo uh pasiente, na kim na 
pam uh a nai a gamla, leimong khat pan mong khat a om mite in a bieh pasien 
dangte khatpo, “Va pei-in va bie ta vai,” ang ci leh, 

8tua bang mite’ thugen mang loin zong na thudon sih ding uhi. Amate tungah 
khuotuona le lainatna nei loin zong na dal sih ding uhi. 

9Amate na that zaw lai ding uhi; amate that dingin a tung vuah na khut na lam 
masa pen ding a, tua zaw ciengin mi zosie in ang zui ding uhi. 

10Ama in saltanna gam Egypt pana ang peipi TOPA na Pasien uh kung panin na 
piel nading uh a hanciem ziehin suong tawh ama na seplia ding uhi. 

11Tua ciengin Israel-te zosie in tua thu za-in a zausi ding vua, tua bang gitlona a 
bawlkia ngai nawn sih ding uhi. 

12 TOPA na Pasien un tenna dinga ang pieh khuopi khat popo-ah, 

13mi ginalo pawlkhat note lah panin peikhie dawhin, “Va pei-in na thei ngai nai 
lo uh pasien dangte va bie ta vai,” ci-in khuopi sunga a tengte a puikhiel lam na 
zah uleh, 

14a thu na kan ding vua, limtahin sittelna na nei ding uhi. Note lahah tua bang a 
kidahhuoi na a kisem tahpi ahile, 

15namsau tawh tua khuopi sunga tengte thatin khuo sung mi zosie le a ganhonte 
uh zong namsau tawh na susie ding uhi. 

16Na vanlah zosie uh khuopi sung mipi kikhopna-ah khawmin khuopi le galvan 
kila zosie na TOPA Pasien uh tungah meihal biehna bangin a bupin mei tawh 
haltum un; tua khuopi khu buathah kholna ahi zing ta ding a, a kilamkia nawn 
sih ding hi. 

17Na pu na pate tungah TOPA a kiciem bangin, a zauhuoi ama’ lungthahna panin 
kihei a, na tung vuah ama’ lainatna hing lahin tua ama’ lainatna sungah note ang 
punsah thei nadingin, suhsiet dinga a ki-apsa na khatpopo na khut sung vuah 
omsah sih un. 

18Tuni-a na kung vua kang gen bangin TOPA na Pasien uh’ aw ngai-in ama’ 
thupiehte zosie na zui uleh, TOPA na Pasien uh’ muna-ah a dih nate a sem na hi 
uhi. 

Thuhilkiana 14 

Lawki Sepdante Kikhaam 

1Note na hi uleh TOPA na Pasien uh’ tate na hi uhi. Misite ziehin noma le noma 
kikuikeh sih unlen, na humsam zong heukieu sih un. 

2Bangzieh ahei cile TOPA na Pasien uh tungah a siengtho mite na hi uhi; leitung 
mi zosie lah panin ama’ nei gougil dinga TOPA in ang teelsa na hi uhi. 

Ansieng le Annieh 

3A kidahhuoi na khat popo na ne sih ding uhi. 

4Na neh thei ding uh ganhingte tam teng ahi hi: Bawng, tuu, keel, 

5sakhitang, sangai, sim sakhi, sathah, saza, zo sakhi, le gamtuu-te ahi hi. 

6Ganhingte lah panin a kecin a kaa, ehnel a hlai ganhing kici poma na ne thei ding 
uhi. 

7Ehnel hlai a, a kecin a kaa zongin tam bang sate na ne thei sih ding uhi: Kalaoh, 
bilpi, le sakihte in ehnel a hai vangin a kecin a kaa lo ziehin note adingin a nieh 
ahi hi. 

8Voh a kecin a kaa vangin ehnel hlai lo ahi ziehin note dingin a nieh ahi hi. Tuate’ 
sa na ne sih ding vua, a luong zong na tham sih ding uhi. 

9Tui sunga om zosie lah panin hla le lip a nei zosie na ne thei ding uhi. 

10Hla le lip a nei lo poma na ne sih ding uhi; tua khu note adingin a nieh ahi hi. 

11Va sieng zosie na ne thei ding uhi. 

12Ahi vangin tam teng na ne sih ding uhi: Muvanlai, langta, luimu, 

13mumeika, mukhau namcin; 

14va-ah nam zosie; 

15va-kalaoh, pengpeleuh, vatawt, musi nam zosie; 

16keising le simbu, gam vatawt, 

17le senel-simbu, musane le tuimu, 

18gun vapi, tui va kengsau nam popo; lailen le baah te ahi hi. 

19Hla a nei insect ganhing zosie note adingin a sienglo ahi hi; tuate kine lo ding 
hi. 

20Hla a nei ganhing a sieng poma na ne thei ding uhi. 

21A mawhsi ganhing poma na ne sih ding uhi; na khuo sung vua a teng khuol 
mite neh dingin na pie thei vua, ahi sihle gamdang mite kungah na zua thei ding 
uhi. Azieh pen TOPA na Pasien uh tungah a siengtho mi na hi uhi. Keelno a pi’ 
nawizu tawh na huonton sih ding uhi. 

Sawm-ah-khat tawh kisai Zui thute 

22Kumsielin na lo vua a pieng, na khaici panun a pieng zosie sawm-ah-khat na 
tuomkoi ding uhi. 

23TOPA na Pasien uh na zatah zing thei nadingun, ama’ min ten nadinga a teelna 
mun TOPA na Pasien uh’ mai-ah na an uh, na lenggazu uh, na sathau uh sawm-
ah-khat le na bawnghonte ule na tuuhon tacilte uh na ne ding uhi. 

24Hizongle TOPA na Pasien un thupha ang pieh ciengin, na TOPA Pasien un a min 
koi nadinga a teel mun khu na kung panun a gamlat seng ziehin sawm-ah-khat 
na puoh zawh sih uleh, 

25tuate sum na suo ding uhi. Na khut sung vuah tua sumte na tawi ding 
vua, TOPA na Pasien un a teelna munah pei-in; 

26na lunggul popo uh bawngtang, tuu, lenggazu, kham thei zu, ahi sihle na du 
popo uh leina-in tua sumte na zang ding uhi. Na TOPA Pasien uh’ mai khum 
munah kipah tahin noma le na innkuonpite tawh na ne ding uhi. 



360 

 

 
Zo Bible 

© 2018 Bible Society of Myanmar. 
 

 
 

 

27Na khuo sung vua a teng Levi-te in tanh le luo ding a nei lo ziehun amate thuse 
loin om sih un. 

28Kum thum a cin sielin tua kuma a pieng na an uh’ sawm-ah-khat zosie peipi-in 
na khuo sung vuah na khol ding uhi; 

29TOPA na Pasien un na sep na bawlna zosie vuah thupha ang pieh thei nadingin 
note bangin tanh ahi a, luo ahi zongin a nei lo ziehun na khuo sung vua a om 
Levi-te, pemtate, tagate, meigong numeite pei-in khamtahin tua ante a ne ding 
uhi. 

Thuhilkiana 15 

Sabbath Kum tawh Kisai Thukhamte 

(Siem 25:1-7) 

1Kum sagi a cin sielin leiba maisahna na nei ding uhi. 

2Maisahna ding dan tam bang ahi hi: Mi a leitawi poma in a vengte’ bat leibate 
maisah ding hi. TOPA’ maisahna kiphuong zo ahi ziehin leitawi a pie poma in a 
sanggampa’ bat ahi a, a mipi a vengpa’ bat leiba ahi zongin phulkia nawn lo ding 
hi. 

3Gamdang mite kung panin na phul thei ding vua, hizongnanle na sanggam khat 
popo in noma-a’ ang batte na maisah ding uhi. 

4Ahi vangin note lahah a tasam koima om lo ding hi. Bangzieh ahei cile TOPA na 
Pasien un na luo ding ule na nei ding vua ang pieh leitangah TOPA in thupha ang 
pie valon ding hi. 

5Tua khu note kang pieh TOPA na Pasien uh’ thu mangin tuni-a kang gen tami 
thupiehte zosie limtaha na zui uleh cina ahi hi. 

6TOPA na Pasien un note ang kamciemsa bangin thupha ang pieh ciengin, minam 
tampite na leitawisah ding vua, ahi vangin nomate in koima-a’ na leitawi sih ding 
uh; minam tampite tungah vai na hawm ding vua, hizongle no tungah amate in 
vai a hawm sih ding uhi. 

7 TOPA na Pasien un ang pieh ding gama na khuote uh khat popo sungah na 
sanggam khat uh note lahah a tasam a op leh na lungtang khausah sih unlen, tua 
a tasam na vengpa hu lo-in om sih un. 

8Note na vautat zaw ding vua, a kisap za phaltahin na leitawi ding uhi. 

9“A kum sagina, maisahna kum hing nai ta hi,” ci-in na lungsim sung vuah 
ngaisutna gilo khat ang omin, a tasam na vengpa uh galbawlin bangma pie loin 
na op lo nadingun kidawm un; na vengpa zong ang kiko-in TOPA tungah ang khie 
kha thei ding a, tua hile khielna bawl na suoh ta ding hi. 

10A hlawnna-in na pie ding vua, na pieh ciengun zong kiphal tahin na pie ding 
uhi. Azieh pen TOPA na Pasien un tam thu ziehin na sep na bawlna zosie vuah 
thupha ang pie ding hi. 

11Leitungah mi tasam tawp ngai lo ding a, tua ahi ziehin, “Gam sunga om 
mizawngte le tasam sanggamte tungah phaltahin na pie ding uhi,” ci-in thu kang 
pie hi. 

12Na unau, Hebrew pasal khat ahiei, ahi sihle Hebrew numei khat ahiei na 
kungah ang kizua-in kum guh sung na na ang seppieh leh, a kum sagina ciengin 
tua mipa na suohta sah ding hi. 

13Nangma kung panin sila pasal khat a suohta-in na peisah ciengin a khutguohin 
na peisah sih ding hi. 

14Na tuuhonte lah, na ancilna lah le na lengga suhna lah panin phalna tawh na 
pie ding a, TOPA na Pasien in thupha ang piehna bangin na pie ding hi. 

15Egypt gamah sila na hina ule TOPA na Pasien un ang tatkhiet uh ahi lam phawh 
un; tam thu ziehin tuni-in na tung vuah tam thupieh kang pie hi. 

16Hizongle ama in nuom hing sa-in, nangma le na innkuonpite ang it ziehin, “Na 
kung panin ka pei sih ding hi,” ang ci vawt tah leh 

17siatul khat la-in kotbieng dappha-in a bil na vut ding a, tuaci’n ama na sila ahi 
zing ta ding hi. Na sila numei zong tam bangma-in na bawl ding hi. 

18Nangma kung panin a suohta-in na peisah ciengin hamsa ngaisut sin. Bang 
ding ahei cile a kiciel nasemte’ thamanza tawh kum guh sung nangma’ na ang 
sep pieh zo ta uhi; tuale TOPA na Pasien un na sepna zosie vuah thupha ang pie 
ding hi. 

Ganhing Tacilte 

19Na bawnghon ule na tuuhon panun tacil apa poma TOPA na Pasien uh tungah 
na siensuo ding uhi; na bawnghon tacilte utawh na semton loin, na tuuhon 
tacilte uzong a mul na heu sih ding uhi. 

20TOPA in a teelna munah a kum kumin TOPA na Pasien uh mai-ah na innkuonpite 
utawh na ne ding uhi. 

21Ahi vangin poina khatpo, a khelbai a mittaw, ahi sihle poina gol a nei khat popo 
ahile, TOPA na Pasien uh tungah biehpiehna-in na pie sih ding uhi. 

22Sangai ahiei sakhi ahiei na neh bangun, na khuo sung vuah mi buate le mi 
siengte in a kibangin na ne ding uhi. 

23Ahi vangin a sisan na ne sih ding uhi; tui bangin tuolah a si na buo ding uhi. 

Thuhilkiana 16 

Peisan Pawi Ki-enphakia 

(Pei 23:14-17; 34:18-24) 

1 TOPA na Pasien un Abib hla sungin Egypt panin zanin note ang peipi ziehun 
Abib hla tang unlen, TOPA na Pasien vua dingin peisan pawi-in mang un. 

2TOPA in ama’ min ten nadinga a teel ding munah tuuhon pan ahi a, bawnghon 
pan ahi zongin TOPA na Pasien vua dingin peisan pawi biehpiehna na pie ding 
uhi. 

3Tua pen tol kisaw anlum tawh na me sih ding uhi. Na khang tawntungun Egypt 
gam pana nang peikhiet ni uh na phaw zing nadingun tol saw lo anlum ahi gimna 
anlum tawh ni sagi sung na me ding uhi. Azieh pen Egypt gam panin bungle 
benga ang peikhie na hi uhi. 

4Na gam sung zosie vuah ni sagi sung note lahah tol kici a kimu sih ding hi. A ni 
masa nitahin na gawsa uh sa khat zong zan thapai-in zingmawng dong na omsah 
sih ding uhi. 

5TOPA na Pasien un ang pieh ding na khuopite uh khat popo-ah peisan pawi 
biehpiehna na lui thei sih ding uhi. 

6TOPA na Pasien un ama’ min a ten nadinga a teelna mun behah nitum zaw nitah, 
Egypt gam pana na peikhiet uh hunin peisan pawi biehpiehna na lui ding uhi. 

7TOPA na Pasien un a teel ding munah huonin na ne ding uhi; zingmawng ciengin 
na puonbuh vuah na peikia thei ding uhi. 

8Ni guh sung tol saw lo anlum na nezom ding vua, a ni sagi ni-in TOPA na Pasien 
vua dingin a thupi kikhopna khat na nei ding uhi. Tua ni-in na na sem sih ding 
uhi. 

Nipikal Pawite Ki-enphakia 

9Phieukawi tawh bu na at ni vua kipanin nipikal sagi na simto ding uhi. 

10Tua ciengin TOPA na Pasien uh kung pana na nga uh thupha dung zui-in nop 
thu-a biehna tawh TOPA na Pasien vua dingin nipikal pawi na bawl ding uhi. 

11TOPA na Pasien uh mai, ama’ min om nadinga TOPA na Pasien un a teel ding 
munah, noma le na tapate, na tanute, na sila pasalte, na sila numeite, na khuopite 
sunga om Levi-te, note lahah a om gamdang mite, pa nei lote, le meigong numeite 
tawh na lungdam ton ding uhi. 

12Egypt gamah sal na hina uh phawh unlen, tam thukhamte limtahin zui un. 

Buh Pawite Ki-enphakia 

13Na ancilna ule na lengga suhna panun an na kaikhop ciengun ni sagi sung buh 
pawi na bawl ding uhi. 

14Na pawi bawl sungun nangma le na tapa na tanute, na sila pasalte le na sila 
numeite, Levi-te, gamdang mite, pa nei lote, le na khuo sung vua a om meigong 
numeite tawh na lungdam ton ding uhi. 

15TOPA in a teel nading munah TOPA na Pasien vua dingin ni sagi sung pawi na 
bawl ding uhi. Azieh pen TOPA na Pasien un na hlawsa ule na sepna zosie vuah 
thupha hing pie ding ahi ziehin pawi na bawl hamtang ding uhi. 

16 TOPA na Pasien un a teel ding mun ama mai-ah na pasal zosie uh kum khatin 
thumvei kilaa ding uhi: Tolsaw lo anlum pawi, nipikal pawi, le buh pawi-te ah 
zong kilaa ding uhi. TOPA mai-ah khut guoh tawh na kilaa sih ding uhi; 

17TOPA na Pasien un thupha ang piehza uh zui-in mi zosie in ahi theina za tawh 
a pie ding uhi. 

Tuolsung Thukhente le Uliente 

18 TOPA na Pasien un note ang pieh ding na khuopi zosie vuah, na minam sung 
teng vuah thukhente le uliente na koi ding vua, mite adingin a manin thu a khen 
ding uhi. 

19Note in thutang na leheisih ding uhi; huptuom paituom zong na nei sih ding 
uhi; note in guhgol na ne sih ding uhi, azieh pen guhgol in mipilte’ mit tawsah a, 
midihte’ dihna lehei pieh hi. 

20Note nungta-in TOPA na Pasien un ang pieh ding leitangah tengin na luo thei 
nadingun thutang behbeh na zui ding uhi. 

A Kikhaam Biehpieh Dante 

21 TOPA na Pasien vua dinga na siem uh maitam gei-a khuom siengtho adingin 
sing khuom khat popo na phut sih ding uhi; 

22TOPA na Pasien un a muda ahi suong tawh kibawl biehna song zong na phut 
sih ding uhi. 

Thuhilkiana 17 

1Bawng ahi a, tuu ahi zongin, poina a nei, kisapna khat a nei poma TOPA na 
Pasien uh’ tungah biehpiehna-a na nei lo ding uh ahi hi; azieh pen tua 
khu TOPA na Pasien vua dingin a kidahhuoi ahi hi. 

2 TOPA na Pasien un note ang pieh ding ahi khuopite khatah note lahah a teng 
pasal ahi a, numei ahi zongin a thuciemna palsatin TOPA na Pasien uh’ muna-ah 
a siet gamtatna a kimu a, 

3keima in ka kham pasien dangte ahi ni ahi a, hla ahi a, vantunga om na khat 
popo’ na sem dingin pei-in tuate bie-in ahi zongin, 

4na kung vuah tuate ang kigenin a thu na zah uleh limtahin na kantel ding vua, 
Israel-te sungah tua bang kidahhuoi nate a pieng tahpi ma ahile, 

5tua ciengin a siet gamtat numei ahi a, pasal ahi zongin na khuo pulam vuah 
peipi-in numei ahi a, pasal ahi zongin suong tawh na seplia ding uhi. 

6Teci ni ahi sihle thum genna tawh sina thu kikhen ding hi; teci khat beh’ thu 
genna tawh mi kithat lo ding hi. 

7Tecite in a kithat ding pa tungah a khut uh a hlang masa ding vua, tua zaw 
ciengin mipi zosie in a khut uh a hlang ding uhi. Tuaci’n note lah panin sietna na 
hemkhie ding uhi. 

Siempute le Thukhente’ Khensatnate 

8Na khuo sung vuah mi khatlekhat kithana, mi khatlekhat dih kituna, mi 
khatlekhat kivuoh kisatnate ang op a, note dingin thu hamsa seng ang op 
leh, TOPA na Pasien un a teel ding munah thakhatin peito-in, 

9tua huna thukhen ding Levi siempute le thukhente na kikuppi ding uhi; amate 
in zong na kung vuah thukhenna ding ang gen ding uhi. 

10TOPA in a teel ding mun panin na kung vua ang gen bangun na bawl ding vua, 
ang kihil vannuoi limtahin na sem ding uhi. 

11Noma dinga ang gen uh thukham ahi sihle na kung vua ang zahsah uh 
thukhensatna bangin a unpi-in na zui ding uhi; na kung vua amate in ang gen 
thukhensatnate panin veilam ahi a, zietlam ahi zongin na piel sih ding uhi. 

12TOPA na Pasien uh’ kungah a na sem dinga kikoi ahi siempu pa’ thu ahi a, 
thukhenpa’ thu ahi zongin mang loin a valkai-a a gamta mi poma kithat ding hi. 
Tuaci’n Israel-te sung panin sietna na hemkhie ding uhi. 

13Mi zosie in za-in a zausi ding vua, a valkai-in a gamta nawn sih ding uhi. 

A Kiciengtan Kumpi’ Thuneinate 

14 TOPA na Pasien un ang pieh ding gam luo-in na ten zaw uh, “I kimvela om 
minam zosiete bangin ei uh ding kumpi khat i koi ding hi,” na ci ciengun, 

15na tung vuah kumpi-in TOPA na Pasien un a teel mipa na koi thei tahpi ding uhi. 
Na tung vuah kumpi-in na sanggamte lah vuah khat penpen na koi thei ding uhi; 
na sanggam uh ahi lo gamdang mi khat kumpi-in na koi thei sih ding uhi. 

16Tua nangawn zong ama’ aituomin sakol tampi nei thei lo ding hi. TOPA in na 
kung vuah, “Khum lampi-ah na kilekia ngai sih ding uhi,” ang cisa ahi ziehin, ama 
in sakol lei be dingin Egypt gamah mite a peisahkia sih ding hi. 

17A lungsim a kiheimang lo nadingin ama dingin zi tampi a lahbe sih ding; ama 
dingin ngun le kham zong a valkai-in a khol sih ding hi. 

18A kumpi topha tungah a to ciengin Levi siempute mai-ah ama adinga a 
kiteisawn tami thukham bu khat nei ding hi. 

19-20Ama in tami thukham sunga a om thute le tam ngainate limtaha a zuina 
tawh, TOPA a Pasien zatah dan a thei nading, a mite tungah kilietsahna lungsim 
a nei lo nading, thupiehnate a zietlam ahiei a veilam ahiei-ah a pielsan lo nading 
le, Israel kumpi gam sungah ama le a suon a hlahte in sauveipi sung vai a hawm 
thei nadingun tami laibu khomvom ding a, a hin sung tungtawnin tua sunga om 
thute sim ding hi. 

Thuhilkiana 18 

Siempute le Levi-te’ Hamphatnate 

1Siempu ahi Levi minam zosie in Israel-te bangin tanh ahi a, luo ahi zongin a nei 
sih ding vua, amate in TOPA’ tanh ahi biehpiehnate a ne thei ding vua, 

2hinanle a unau dangte lahah luo a nei sih ding uhi; ama in amate tungah a ciem 
bangin TOPA khu amau’ luo ahi hi. 

3Mite pieh biehpiehnate lah panin bawng ahi a, tuu ahi zongin siempute’ kaih 
ding ahi hi: Siempute tungah a lieng, a khagu ni le a gilpi a pie ding uhi. 

4Na anpal, na lenggazu, na sathau, na heu masah uh na tuumul uh na pie ding 
uhi. 

5Azieh pen TOPA’ min tawh na sem den dingin TOPA na Pasien un na minam zosie 
lah panun Levi-te a teelsa ahi hi. 

6Levi-te khat in Israel gamah a tenna, na khuopite uh khat popo nuasie-
in TOPA’ teelna munah a nop hun hunin ang pei thei ding hi. 

7Tua ciengin TOPA mai-ah na sema om a guol Levi-te zosie ma bangin TOPA a 
Pasien’ minin na sem thei ding hi. 

8Amate in innkuon’ van neite a zuana uh panin sumlut nei nan ule, amate tawh 
a kikimin neh ding satanh nga ton ding hi. 

Naupang Kithoina, Aisanna, le Mitphielte Kikham 

9 TOPA na Pasien un note ang pieh ding gamah na tun ciengun, a mudahuoi khum 
mite’ gamtatnate na zui sih ding uhi. 

10Note lahah a tapa ahi a, a tanu ahi zongin meihal kithoina-a a zang, ai a san, 
khutlam a en, mailam thu a gen, ai a tawi, 

11bum a zang, sihla thu a dong, a sisate thu a dong koima kimu lo ding hi. 

12Bang ding ahei cile tam teng a sem poma TOPA adingin a kidahhuoi ahi hi; tam 
bang a kidahhuoi gamtatnate ziehin TOPA na Pasien un na mai panun amate 
notmang hi. 

13TOPA na Pasien uh tungah na citah den ding uhi. 

14Na suonmang dawh ding uh tam minamte in khutlam ente le aisante thu a ngai 
vua, hizongle note na hi ule tua bangin na gamtat ding uh TOPA na Pasien un ang 
phal sih hi. 

Moses tawh Kibang Kamsangtha Khat 

15 TOPA na Pasien un noma dingin na sanggamte uh lah panin keima tawh a 
kibang kamsang khat ang khangsah ding hi; note in tua kamsangpa thu na ngai 
ding uhi. 

16Horeb muolah na kikhop ni-un, “Si kha ding ka hi ziehun TOPA ka Pasien uh’ 
aw ei zasahkia nawn sin. Tam meikuong vanglien zong ei musah nawn sin,” ci-
in TOPA na Pasien uh kungah tam thu na ngen uhi. 

17Tua ciengin TOPA in kei tam bangin ei dawngkia hi: “A thugente uh man hi. 

18Amate dingin a minam sung panun nangma tawh a kibang kamsang khat ka 
khangsah ding hi; keima in kamsangpa’ kam sungah ka thute ka koi ding a, amate 
tunga ka thupieh zosie a unpi-in a gen ding hi. 

19Ka min tawh a gen ding kamsangpa’ thugen a don lo poma kei mama in ka 
mawsah ding hi. 

20Hizongle kamsang khat in kei thupieh lopi-in ka min tawh thu a gen ngam a, 
ahi sihle pasien dangte’ min tawh thu a gen leh, tua kamsangpa si ding hi,” ei ci 
hi. 

21Na lungsim sung vuah, “TOPA’ gen lo thu bang i ci thei uh ahei na ci kha thei 
ding uhi. 

22Kamsang khat in TOPA’ min tawh thu genin tua thu ang tun sih a, ang man sih 
leh tua thu khu TOPA’ gen ahi sih hi. Tua khu kamsangpa in a uong get ahi bo hi; 
Ama na giin ding uh hi lo hi. 

Thuhilkiana 19 

Kibuhna Khuopite tawh Kisai Thukhamte 

(Gam 35:9-28; Josh 20:1-9) 

1 TOPA na Pasien un a gam uh note ang pieh minamte a suhsiet zaw, note in zong 
amate suonin a khuopite ule a innte vuah na ten zaw ciengun, 



367 

 

 
Zo Bible 

© 2018 Bible Society of Myanmar. 
 

 
 

 

2TOPA na Pasien un na luo ding vua ang pieh gam sungah khuopi thum na 
tuomkoi ding uhi. 

3Tuolthat khat popo tua khuote khat penpen ah a tai thei nadingin, TOPA na 
Pasien un na luo ding vua ang pieh tua leitang a gamlatna na te ding vua, mun 
thumin na khen ding uhi. 

4Tami pen sawmhlim hi loin kigalbawlna zong om ngai lopi-in mi khat a that hai 
kha, khum munah tai-in a teng mithat pa’ kungtung thu ahi hi: 

5Gentena-in, mi khat sing phua dingin adang khat tawh gamlah pei-in, khat 
zawhsang in sing phua dingin a hei lamto a, tuale a heiga panin a heitang 
kitawhin a guolpa satkha-in tua pa a si leh; tua mithat pa tai-in tam khuopite 
khat popo-ah ama’ hinna a hu thei ding hi. 

6Hizongle ama gel kigalnei ngai lo ahi ziehin sina thuoh dinga kilawm lo hi tama 
le, phula nuompa in a lungthah sulin nua delin lampi a gamlat ziehin ama pha-in 
tua mithat hai kha pa mawh tha kha thei ding hi. 

7Tua ahi ziehin keima in thu kang pie hi: Khuopi thum na tuomkoi ding uhi. 

8 TOPA na Pasien un na pu na pate uh tungah kiciemin amate tungah gam buppi 
a khap bangin na gam uh ang kehpieh leh, 

9tuni-a kang pieh thukhamte zosie limtahin zui a, TOPA na Pasien uh itin ama’ 
lampi na zui zingna uh ahi ziehin tua khuopite banah adang khuopi thum ma na 
belap lai ding uhi. 

10Tuaci’n TOPA na Pasien un na luo ding vua ang pieh ding leitang tungah maw 
baang lo mi khat’ sisan luong loin, na tung vuah tua sisan mawna ang tun lo 
nading ahi hi. 

11Ahi vangin mi khat in adang khat muda a, ama na buhdapin na vuo na satin tua 
mipa a tha a, tua khuopite lahah khat pen pena a tai leh, 

12mithat pa’ khuo upate in tua mun panin ama peisahin tha dingin phulapa 
kungah ap ding uhi. 

13Ama na khuotuo sih ding uhi; note na nopsah thei nadingun Israel-te sung 
panin maw baang lote’ sisan luonsahna zieha khielna na hemkhie ding uhi. 

Neisa Gamgi 

14 TOPA na Pasien un na nei ding vua ang pieh ding gam, le ang kipie ding leitang 
tungah khanglui mite in a na phusa uh na vengte’ kigisuong khin sih un. 

Teci tawh Kisai Thukhaam 

15Mi khat in a bawlkhah mawna khatpo ahi a, khielna khatpo a bawlna-ah ahi 
zongin tua mipa mawsah nadingin teci khat beh kicing lo ding hi. Teci ni ahi sihle 
teci thum thugenna tawh mawsahna kikipsah pan beh ding hi. 

16Huotna lungsim a nei teci khat in mi khat’ tatkhielna a mawsah dinga a pei leh, 

17thukinei tegel a ni tuohin TOPA mai le khum huna siempute le thukhente mai-
ah a kilaa ding vua, 

18tuaci’n thukhente in limtahin kanin teci pa pen teci zuou ahi a, adang khat pa’ 
langkhatah a man lopi-a teci pang ahile 

19adang khat tungah ama in bawl dinga a sawm bang lienin ama tungah na bawl 
ding uhi. Tuaci’n note sung panin sietna na hemkhie ding uhi. 

20A omlai mite in za-in a zau ding vua, note lahah tam bang mawna lien a bawlkia 
ngai nawn sih ding uhi. 

21Mi na khuotuo sih ding uhi: hinna tangin hinna, mit tangin mit, ha tangin ha, 
khut tangin khut, keng tangin keng hi ciet ding hi. 

Thuhilkiana 20 

Gal tawh Kisai Ngainate 

1Na galte do dingin na kuon vua, sakolte le a leengte, le a galkapte uh no-a’ sangin 
a tamzaw-a na mu ciengun amate na giing sih ding uhi; bangzieh ahei cile Egypt 
gam pana ang peipi TOPA na Pasien un note ang ompi hi. 

2Gal na do masangun siempu pa a mai-ah pei-in galkapte hopi ding a, 

3a tung vuah tam bangin gen ding hi: “Israel-te aw, za un! Tuni-in na galte do 
dingin na nai uhi. Lungkie sih un, zau sih un, patau sih unlen amahaw giing sih 
un; 

4azieh pen na tung vuah guolzawna ang pie ding, na galte ang dopi dingin note 
tawh ang kuonton pa khu TOPA na Pasien uh ahi hi,” ci ding hi. 

5Tua ciengin uliente in a galkapte kungah thu a gen ding vua, “Inn tha lam zo 
napi a ap nai lo a om ei mah? Gal sungah ama si-in midang khat in a inn ap kha 
ding ahi ziehin a inn ah ama peikia leh hoi ding hi. 

6Lenggui huon bawl zo napi a ga ne nai lo na om uh amah? Gal sungah ama si-in 
midang khat in a ga ne kha ding ahi ziehin a inn ah ama peikia leh hoi ding hi. 

7A zi ding dong zo napi a tenpi nai lo koi om ahei? Gal sungah ama si-in midang 
khat in tua numei la kha ding ahi ziehin a inn ah ama peikia leh hoi ding hi. 

8Uliente in galkapte kungah thu a genbe lai ding vua, “A zau, a lungkie koi om 
ahei? Ama lungkieh bang ma-in a guolte lungkiesah kha ding ahi ziehin a inn ah 
ama peikia leh hoi ding hi,” a ci ding uhi. 

9Uliente in galkapte kungah a thugen a manzaw ciengiu, a tung vua a vaihawm 
dingin galkapmangte se ding uhi. 

10Khuopi khat do dinga na neh ciengun kilemna thu genpi masa un. 

11Na kilemna thu gen uh ang san thei vua, na tung vua ang ki-ap uleh tua sunga 
om mi zosie in thona-aana tawh na na ang seppieh ding uhi. 

12Na kung vuah kilemna dei-in ang ki-ap sih vua ang do zawsop uleh, tua khuo 
na imtawm pai ding uhi; tuale 

13TOPA na Pasien un na khut sung vuah tua khuo ang pieh ciengin namsau tawh 
pasal zosie na that ding uhi. 

14Ahi vangin noma adingin numeite, naupangte, ganhingte, le khuo sunga adang 
na zosie, a kinuasie van zosie na la ding vua, TOPA na Pasien un note ang piehsa 
na galte’ vante utawh na nuomsa ding uhi. 

15Tam nai-a khuopite ahi lo, no kung pana a gamla khuopi zosie tungah hici 
bangin na bawl ding uhi. 

16Ahi vangin TOPA na Pasien un na luo ding vua ang pieh tam mite’ khuopite 
sunga a om hinna nei zosie na hinkhawi sih ding uhi. 

17TOPA na Pasien un thu ang piehsa bang lienin Hit-te le Amor-te, Canaan-te le 
Perez-te, Hiv-te le Jebus-te na sumaimang ding uhi. 

18Tuaci’n a pasien-te dinga a bawl uh ahi a kidahhuoi gamtatnate zosie ang hil 
thei lo nading ule note in zong TOPA na Pasien uh tungah tuaci banga na maw lo 
nading uh ahi hi. 

19Khuopi khat lah thei nadingin tua khuopi simin sawtveipi na imtawm uleh, 
khuopi-a singkungte’ hei tawh na phua sih ding uhi. Tuate panin a ga na neh thei 
vangun tua singkungte na phua sih ding uhi. Note ang imtawm dingin gamlaha 
om singkungte mihing ahi uh amah? 

20A ga a kine thei lo singkung hi, ci-in na thei teng beh uh na susie ding uhi. Na 
kidopi uh khuo na lah zawh masangsie-un imtawmna-a na zah dingun tuate na 
phua thei ding uhi. 

Thuhilkiana 21 

Mithat a Kithei lopa tawh Kisai Thukham 

1 TOPA na Pasien un na nei ding vua ang pieh ding leitang tunga lopangah si luong 
lum khat kimu-in a that a kithei sih leh, 

2na upate ule na thukhente uh pei-in khumi tuol luong lupna kima khuopite a 
gamlatna te ding uhi. 

3Siluong tawh kinai pen khuo upate in na sem nai lo, kol kivaw nai lo, bawnglaa 
khat a kai ding uhi; 

4tua khuopi upate in lo-a kihlo nai lo, khaici zong a kivaw ngai nai lo, le a kang 
ngai lo tuiluong opna lui khatah tua bawnglaa kaisuhin tuami lui-ah bawnglaa’ 
ngawng a tan ding uhi. 

5Tua ciengin TOPA na Pasien un a na sem ding le TOPA’ min tawh thupha a pie 
dinga Levi siempute a teelsa ahi ziehin amate pei-in kithuneina le kihauna zosie 
amau’ thu tawh kikhen ding hi. 

6A kithat mipa tawh kinai pen khuopi upa zosie in lui sunga a ngawng kitan 
bawnglaa tungah khut a sil ding vua, 

7“Ka khut un tam sisan a luongsah sih a, a kitha lam zong ka mu sih uhi. 

8TOPA aw, na hutdamsa na mi Israel-te’ mawna ei maisah in; na mi Israel-te lahah 
midih sisan luonna omsah sin,” ci-in a tangko ding uhi. 

9Tuaci’n TOPA muna-ah a manin na gamtat ziehun note lah panin maw baang lo 
sisan suona na hemkhie ding uhi. 

Galmat Numeite 

10Na galte uh do dingin na kuon vua, TOPA na Pasien un na khut sung vuah amate 
hing pie-in salin na mat ciengun, 

11salte lahah numei melhoi khat mu-in, tua nu deigaw-in na tenpi nuom vua 
ahile, 

12na inn vuah tua numei na zawpi ding uhi: Ama in a sam heukieu-in a cin tan 
ding a, 

13a sila puonte suo dawhin na inn sungah hla khat bup ang omin a nu a pa ngai-
in a kap ding hi; tua zaw ciengin ama na luppi thei pan ding a, nang a pasal hi-in, 
ama na zi hi thei pan ding hi. 

14Ahi vangin ama tunga na lungkim zo sih leh, a nopna po-ah na peisah ding hi. 
Ama na daisahsa ahi ziehin sum tawh zua lo-in sila bangin zong na bawl sih ding 
hi. 

Tacilte’ Nga dingte 

15Mi khat in zi ni nei a, khat dei-in a khat dei lo a, a deinu le a deilo nu in ta nei 
tuohin a tapa neicil pen a deilo nu tawh a hin ahile, 

16a tapate tungah a neisa goute a hawmpieh ciengin a deilo nu’ tapa sangin a 
deinu’ tapa a deisah zawh ziehin a deinu’ tapa pen a ta cilin bawl thei lo ding hi. 

17Ama in a deilo nu’ tapa pen a tacilin pom ding a, a nei zosie’ tanh ni pie ding hi. 
Bang ding ahei cile tua pa pen a pa’ thahatna tawh a pieng masa pen ahi ziehin 
tacil hina za ama-a’ ahi hi. 

Thumanglo Tapate 

18Mi khat in a lungpheng, a ledo thei, nu thu pa thu ngai lo, a kihil cienga thu a 
mang nuom lo tapa khat a nei leh, 

19a nu le a pa in a khuopi upate kung, khuopi tunkotah tua mipa peipi-in, 

20amate in a khuo upate kungah, “Tam ka tapa uh pen mi lungpheng le mi ledo 
thei, sap thei lo le zuhai anhai bep ahi hi,” ci ding uhi. 

21Tua ciengin khuo pasal zosie in suong tawh ama seplia ding uhi. Tuaci’n na 
laizang vuah sietna na hemkhie ding uhi; tuale Israel-te zosie in za-in zau ding 
uhi. 

Thukhaam Tuomtuomte 

22Mi khat in sina cing mawna bawlin ama kithat a, sing tung khatah ama a khai 
ciengun, 

23sing tungah zan tungtawnin a luong om lo ding hi; khumi ni ma-in na vui pai 
ding uhi, azieh pen sing tunga kikhai mi poma Pasien’ samsietna thuoh ahi 
hi. TOPA na Pasien un luo dinga ang pieh ding na leitang uh na buasah sih ding 
uhi. 

Thuhilkiana 22 

1Na vengpa’ bawngtang ahi a, a tuu ahi zongin a gammang na mu vua ahile 
kitheimaw bawl loin a neipa kungah na kaikia ding uhi. 

2Na kim nai vuah a neipa teng loin a nei na thei sih uleh na inn vuah kai-in, a nei 
pa in ang nget masangsie na kem ding uhi; tua ciengin na piekia ding uhi. 

3Na vengpa’ laa zong tua bang ma-in na bawl ding uhi; a puonsilte zong tua ma 
bangin na bawl ding uhi; na vengpa in a mansuo adang na mukiate uzong tua ma 
bangin na bawl ding uhi. Panpi loin na om sih ding uhi. 

4Na vengte’ laa ahi a, bawngtang ahi zongin lam lai-a pua na mu uleh na 
kitheimaw bawl sih ding uhi; note in na phawhto piehkia ding uh ahi hi. 

5Numei in pasal’ puon sil loin pasal in zong numei’ puon sil lo ding hi; bangzieh 
ahei cile tua banga a gamta poma TOPA na Pasien uh adinga a kidahhuoi ahi hi. 

6Singdawn ahi a, lei lah ahi zongin vabu khat a no ahi a, a tui tawh ahi zongin 
omin a pi in a no ahi a, a tui ahi zongin a op laitah na mu uleh, a no tawh a pi na 
lahtha sih ding uhi. 

7Na nopsah nading ule sauvei na hin thei nadingun a pi hla-in a no beh na la ding 
uhi. 

8Inn tha na lam ciengun na innkhumzang kimvel vuah a imna na bawl ding uhi; 
tua tung panin mi a kieh leh tua inn ah sisan suosah mawna na tut lo nading uh 
ahi hi. 

9Na lenggui lo vuah khaici nam ni na vaw sih ding vua, na vaw uleh na vawsa uh 
ankung le na lenggui lo vua piengte a nipi-in kisie ding hi. 

10Bawngtang khat le laa khat hahkol vawtonin lo na kaisah sih ding uhi. 

11Samul le patkhau a kiganton puon na sil sih ding uhi. 

12Na kihuina na puonzal uh a gei ning lite tungah puonmongtep na bawl ding 
uhi. 

Nu-le-pa Optonna tawh Kisai Thukhamte 

13Gentena-in pasal khat in numei khat a tenpi a, ahi vangin ama a luppi zaw 
ciengin dei nawn loin 

14tua nu mawsah a, “Tami numei zi-in ka nei hi. Ahi vangin ama tawh ka lupton 
ciengin ngahnu siengtho a hina lim mawngmawng ka mu sih hi,” ci-in tua nu a 
mindaisah leh, 

15tua ngahnu nu’ pa in khuopi upate kung kotpi-ah ngahnu nu’ siengthona talang 
ding hi. 

16Ngahnu nu’ pa in upate kungah, ‘Tam mipa tungah a zi dingin ka tanu ka pie a, 
ahi vangin a dei nawn sih hi; 

17tu-in ama in, ‘Na tanu ngahnu siengtho a hina lim mawngmawng ka mu sih hi,’ 
ci-in mawsahna thu a gen hi. Ahi vangin tamte khu ka tanu ngahnu siengtho a 
hina lim ahi hi,’ a ci ding hi. Tua ciengin amate in khuopi upate mai-ah tua puon 
a pha ding uhi. 

18Khuopi upate in tua mipa zawpi-in dan pie ding uhi; 

19ngun shekel zakhat tawh ama a lieusah ding uhi. (tua khu numeino’ pa tungah 
a pie ding uhi.) Azieh pen ama in Israel ngahnu siengtho khat a min siesah ahi 
hi. Ama pen ama zi ma hi ding a, a hin sung tungtawnin tua nu khul thei nawn lo 
ding hi. 

20Ahi vangin tami mawsahna a man hi-in, ngahnu siengtho a hina lim a kimu 
mawngmawng sih leh, 

21amate in a pa’ kotbieng ah tua ngahnu nu peipi-in khuopi pasalte in suong 
tawh seplia ding uhi. Bangzieh ahei cile ama in a pa’ inn sungah pahtatna tawh 
Israel-te lahah maizumna a tun hi. Tua bangin note sung panin sietna na 
hemkhie ding uhi. 

22Pasal khat, midang khat’ zi tawh a lupton laitahin a kimat leh, tua numei a luppi 
pa le a numei a ni gelin kithat ding hi. Tuaci’n Israel-te lah panin sietna na 
hemkhie ding uhi. 

23Zi dinga kikhaamsa ngahnu siengtho khat om a, pasal khat in khuopi sungah 
mu-in ama a luppi leh, 

24a ni gelin tua khuopi tunkotah na zawpi ding vua, khuopi sungah tua ngahnu 
nu om napi kiko-in huna a nget lo zieh le, tua pasal in a vengpa’ zi a suhsiet pieh 
ziehin suong tawh a nipi-in na seplia ding uhi. Tuaci’n note lah panin sietna na 
hemkhie ding uhi. 

25Ahi vangin pasal khat in a kikhaamsa numei khat gamlahah mu-in, tua pasal 
pa in ama buonin a luppi leh, tua numei a luppi pa beh kithat ding hi. 

26Tua ngahnu nu bangma na law sih ding uhi; tua ngahnu nu in sina cing khielna 
a bawl sih hi, bangzieh ahei cile tam thu pen mi khat in a vengpa do-in a tha tawh 
kibang hi. 

27Ama in lopang lahah tua nu a va tuo khah ziehin a kikhaamsa numei in huna 
ngenin kiko kha thei ding hi, ahi vangin ama hunkhie ding koima om lo hi. 

28Pasal khat in a kikhaam nai lo ngahnu khat tuohin tua numei buonin luppi a, a 
lupton laitahun a kimat leh, 

29a luppi pa in ngahnu nu’ pa kungah ngun shekel sawmnga pie ding a, tua numei 
a zi hi ding hi. Azieh pen ama in tua numei a suthaang zo ta a, tuaci’n ama in a 
nuntah lai teng tua numei khul thei nawn lo ding hi. 

30  Pasal khat in a pa’ zi tenpi lo ding a, a pa-a’ te tawh minsie lo ding hi. 

Thuhilkiana 23 

Kikhopna Pana Kipusete 

1 TOPA mite kikhopna-ah a ciltang a kisuguoi ahi sihle a pasal neitah a ki-attan 
poma kihal thei lo ding hi. 

2 TOPA’ mite kikhopna-ah zawlta poma kihal thei lo ding hi. TOPA’ mite kikhopna-
ah a suon a hlahte uh a khang sawmna dong na ngawnin kihal thei lo ding hi. 

3 TOPA’ mite kikhopna-ah Ammon-te ahi a, Moab-te ahi zongin kihal thei lo ding 
hi. TOPA’ mite kikhopna-ah a suonlehlahte a khang sawmna dong nangawnin 
kihal thei lo ding hi, 

4azieh pen Egypt panin na peikhiet lai-un amate in lampi-ah an le tui tawh ang 
na lamdot sih vua, ang samsie dingin Mesopotamia gama om Pethor khuo panin 
Beor’ tapa Balaam ciel zawsop uhi. 

5(Hinanle TOPA na Pasien un Balaam’ thu a mang sih hi; TOPA na Pasien un note 
ang it ziehin, TOPA na Pasien un tua samsietna pen no adingin thupha-in ang 
heipieh hi.) 

6Note in na nuntah laisie-un amau’ nopsah nading le hau nading na bawlpieh 
ngai nawn sih ding uhi. 

7Note in Edom mite khatpo na huot bawl sih ding uhi, azieh pen amate na 
sanggam uh ahi hi. Egypt-te khatpo zong na huot bawl sih ding uhi, azieh pen 
amau’ gamah note zong pemta na hi ngai uhi. 

8TOPA’ mite kikhopna-ah amate sung pana a pieng a khang thumna panin kihal 
thei ding uhi. 

Siengthona, Ngaina, le Mi Hepi nading Thuhilnate 

9Na galte uh do dingin giephuol-ah na om ciengun, a kilawm lo na khat popo 
panin na kikem ding uhi. 

10Na lah vuah mi khatpo in zanlai-in bawtui a te ziehin a bua leh, giephuol panin 
tua pa pusuoh ding hi; giephuol sungah ama lut lo ding hi. 

11Nitah ciengin tui tawh ama kipumsil ding a, ni tum ciengin giephuol sungah lut 
theikia ding hi. 

12Giephuol pulamah dailen nading mun khat na tuom nei ding uhi. 

13Na vanzahte ban vuah tuzum khat na nei ding uhi; a pulamah dai na len 
ciengun tua tawh lei tokuohin na zun na eh uh lei na vuakia ding uhi. 

14Azieh pen TOPA na Pasien ukhu no ang hun ding le na khut sung vuah na galte 
ang pie dingin na giephuol utawh ang zinton ahi hi, tua ahi ziehin ama in na lah 
vuah a kilawm lo na khatpo a mu lo nading le ang vamangsan khah lo nadingin 
na giephuol uh a sientho kul ding hi. 

15A neite kung panin no kunga ang tai silate na piekia sih ding uhi. 

16Na khuopite lah panun amau’ teelna mun, amau’ lungkim penna, na lah vuah 
note tawh ang teng ding uhi; amate na gawt sih ding uhi. 

17Biehinnpi sungah Israel’ tanute koima numei pahtatin om thei lo ding hi; Israel 
tapate zong biehinnpi sungah koima khat beh a pahtatin om thei lo ding hi. 

18Numei pahtat nu kiguoina thaman ahi a, pasal pahtat pa kiguoina thaman ahi 
zongin TOPA na Pasien uh’ inn sungah thuciemna khat popo-a pieh dingin na 

tawi sih ding uhi, azieh pen tamte khu a ni tuohin TOPA na Pasien vua dingin a 
kidahhuoi ahi hi. 

19Na sanggam Israel khat tungah sum ahi a, neh ding an ahi zongin na khat popo 
a met deina tawh na leitawi sih ding uhi. 

20Gamdang mi khat tungah a metin leitawi na pie thei ding vua, hinanle na 
sanggam Israel mipa tungah a metin leitawi na pie sih ding uhi. Tam teng pen 
luo dinga na lut nading uh gam sungah TOPA na Pasien un nasepna zosie vuah 
thupha ang pieh thei nading ahi hi. 

21 TOPA na Pasien uh tungah thuciem na na bawl ciengun, na ciemna uh na 
tangtun nadingun hun khinto sih un; bangzieh ahei cile TOPA na Pasien un na 
kung vuah ang phul valon ding a, na tung vuah khielna ang hi ta ding hi. 

22Ahi vangin thuciemna bawl ding na kideh vua ahile na tung vuah khielna om 
lo ding hi. 

23Na kam utawh TOPA na Pasien tung vuah na dei bang vua na kiciemsa ma 
bangun na kam sung pan vua a pusuoh poma limtahin na sem ding uhi. 

24Na vengpa lengga lo-a na kuon uleh na du zaza uh, na kham dongun lengga na 
ne thei ding vua, ahi vangin na seu sung vuah bangma khat na guong sih ding 
uhi. 

25Na vengpa’ ankung ding laite lahah na pei ciengun na khut utawh a vuite na 
hiet thei ding vua, ahi vangin na vengpa’ ankung ding laite phieukawi tawh na at 
sih ding uhi. 

Thuhilkiana 24 

Kitenna le Kikhulna Thukhamte 

1Mi khat in numei khat a zi-in a lah a, ahi vangin tua nu tungah mawsahna ding 
thu a mu ziehin lungkim loin ama in khulna lai giel a, tua nu’ khut sungah pie-in 
a inn panin tua nu peisah hi. Tua ciengin tua nu in tua pa’ inn nuasie a, 

2a nua-ah pei-in midang khat’ zi a suoh hi. 

3Tua ciengin a pasal nukhia pen in zong ama dei nawn loin khulna lai gielin a 
khut sungah pie a, a inn panin a peisahkia a, (ahi sihle a kitenpi a pasal nukhia 
pen a si hi); 

4a inn pana a peisah a pasal masa in tua nu a bua zaw ciengin a zi-in kilasah kia 
thei lo ding hi; bangzieh ahei cile tua khu TOPA dinga a kidahhuoi ahi a, 
tuaci’n TOPA na Pasien un na luo ding vua ang pieh ding leitang tungah khielna 
na tunpi sih ding uhi. 

Thukham Tuomtuomte 

5Pasal khat a zi nei cilin gal kuon lo ding a, tua tawh kipaikan nasep khatpo zong 
kisemsah lo ding hi. A kitenpi a zi tawh kum khat sung a inn ah lungdam tahin 
omton hit hiet ding hi. 

6Koima in an gawina sum hitale, an gawina suongpeh tungnung pen hitale 
khapna-in la thei lo ding hi, azieh pen tua khapna ziehin nuntahna a lahpieh na 
suoh ding hi. 

7Mi khat in Israel midang khat a guhdap a, sila bangin a bawl ahi a, a zua ahi 
zongin a kimat leh tua guta pa kithat ding hi. Tuaci’n note lah panin sietna na 
hemkhie ding uhi. 

8Phah natna na vei lo nadingun kikemcing siem mama un; keima in amate ka 
thupieh bangin Levi siempute in ang hil bangun na gamta ding uhi. 

9Egypt panin khuol na zin lai-un lampi-ah TOPA na Pasien un Miriam tunga a 
bawlnate phawh un. 

10Na vengpa kungah na khatpo na leitawi ciengun vankhap la dingin a inn ah na 
lut sih ding uhi. 

11Inn pulamah na ngah ding vua, tuaci’n leitawi na pieh pa in na kung vuah a 
vankhap ang peipi ding hi. 

12Tua pa mizawng ahile vankhap dinga ang pieh puon na luppi sih ding uhi. 

13Ni tum ciengin na vengpa in tua puon tawh lumin thupha ang pieh thei 
nadingin vankhap ang pieh pen na piekia ding uhi; tua khu TOPA na Pasien uh 
mai-ah note ang kipatahna ahi ding hi. 

14A zawng le a cimaw nasema na ciel uh, adang Israel-te ahi a, na gam sung na 
khuopite uh khatpo sunga a teng pemtate ahi zongin a thaman uh na henpieh sih 
ding uhi. 

15Nisimin a thaman uh nitum masangin na pie ding uhi. Bangzieh ahei cile amate 
mizawng ahi vua, a hinkhuo uh tuate tunga kinga ahi bo hi; na pieh sih 
uleh TOPA tungah amate kiko-in ang sawm ding vua, tuaci’n na maw ta ding uhi. 

16Tate ziehin pate kithat lo ding a, pate ziehin zong tate kithat lo ding hi; amau’ 
khielna ciet zieh behin mite kithat ding hi. 

17Pemta khat ahi a, taga khat ahi zongin amate adingin thutang na lehei sih ding 
uhi; meigong nu’ puon zong vankhapin na lahpieh sih ding uhi. 

18Egypt gamah sila na hina ule TOPA na Pasien un khum mun panin ang 
tatkhietna na phawh ding uhi; tua ahi ziehin tam banga na gamtat ding uh thu 
kang pie hi. 

19Na lo vuah na an uh na lah ciengun buphaite na mangngil khah vua ahile, a 
lakia dingin na pei ta sih ding uhi; bangkim na sepna vuah na TOPA Pasien un 

note thupha ang pieh thei nadingin pemtate, pa nei lote, le meigong numeite 
adingin tuate kinuasie ding hi. 

20Na olive kungte uh na sat ciengun a bate na sat sih ding uhi; tuate khu pemtate, 
pa nei lote, le meigong numeite ading ahi hi. 

21Na lengga huon panun lengga na law ciengun ansangh na khonkia sih ding uhi; 
tuate pen pemtate, pa nei lote, le meigong numeite ading ahi hi. 

22Egypt gama sila na hina uh na phawh ding uhi; tua ahi ziehin keima in tam 
bangin na gamtat nadingun thu kang pie hi. 

Thuhilkiana 25 

1Mi ni thu kitu-in zumah kiheh hinlen, a kikal vuah thukhente in thu a khenpieh 
a, khat pa dih tangsahin a khat pen mawsah hi. 

2A mawpa sat thuoh dinga kilawm ahile thukhen pa in ama khuplup sah ding a, 
ama in a khielna dung zui-in ama mai-ah a kisat ding za satsah ding hi. 

3Sawmli vei kisat thei ding a, hinanle tua val hi lo ding hi; tua sanga a tamzaw a 
kisat leh, na muna vuah na vengpa a kineubawl a suoh ding hi. 

4Bu a cil bawng a kam na hen sih ding uhi. 

Levi-te’ Kitenna 

5Sanggam pasalte a teng ton vua, a lah vuah khat si-in tapa a nei sih leh, a si pa’ 
zi pen innkuon pulama geltate khat tawh kinung thei lo ding hi. A pasal’ 
sanggampa in ama luppi-in a mo en ding a, ama tungah pasal sanggampa khat’ 
sep ding nasep sem ding hi. 

6Tuale Israel-te lahah ama inn-gamh ahi lo nadingin tua nu tawh a nei masah a 
tapa pen a sisa a sanggampa’ ta-in kibawl ding hi. 

7Ahi vangin tua pa in a sanggampa’ zi ahi a mo a et nuom vawt sih leh khuopi 
tunkota upate kungah a sanggampa’ zi pei ding a, “Ka pasal’ sanggampa in Israel-
te lahah a sanggampa’ suonlehlah kizop ding a nuom sih hi; pasal sanggampa’ 
nasep kei tungah sem nuom lo hi,” ci ding hi. 

8Tua ciengin a khuopi upate in ama hlanin hopi ding uhi. Tuale ama in, “Ama ka 
tenpi nuom sih hi,’ a ci teitei leh, 

9tua pa kungah upate’ mitmu-in a sanggampa’ zi peito-in a kedap sutpieh ding a, 
a maitang cil phitin, “A sanggampa’ innkuon a zomto nuom lo mipa tam bangin 
kibawl taheh,” ci-in pholah ding hi. 

10Israel-te lahah ama’ innkuon pen, “A kedap kisutpieh pa’ innkuon,” kici ding 
hi. 

Thupieh Dangte 

11Mite khatlekhat a kihau a, khat pen’ zi in a kihaupi a langpa khut sung panin a 
pasal hunkhie dingin kisa-in, a khut tawh tua pa neitah a matpieh leh, 

12tua nu’ khut na sattan ding uhi; na khuotuo vawt sih ding uhi. 

13Na ip sung vuah tawisuong nam ni, a gol le a neu, na puoton sih ding uhi. 

14Na inn sung vuah a tena nam ni, a gol le a neu, na koiton sih ding uhi. 

15Note in tawisuong a cing le a man na nei ding uhi; TOPA na Pasien un ang pieh 
ding leitangah na hin sawt nadinguna tena a cing le a man na nei ding uhi. 

16Azieh pen tua banga sil bawl zosie le a dih lo-a na sem zosie, TOPA na Pasien 
uh tungah a kidahhuoi ahi uhi. 

17Egypt panin khuol na zinna vuah Amalek-te in no tunga ang bawlna, 

18basamin na nguoi ciengun lampi-ah note ang dona, le na nua vua ang pha zo lo 
zosie ang thagam piehna uh phawh un; amate in Pasien a giing sih uhi. 

19Tua ahi ziehin TOPA na Pasien un na nei ding vua gouluo-a ang piehsa leitang 
tung muncin tengah TOPA na Pasien un na galte zosie panun tawlngahna ang 
pieh hun ciengin, vansin nei panin Amalek-te phawna na phietmang ding uhi; 
mangngil vawt sih un. 

Thuhilkiana 26 

Anpalte le Sawm-ah- khat 

1 TOPA na Pasien un na luo ding vua ang pieh ding leitangah pei-in tua leitang 
luo-in khum munah na ten ciengun, 

2TOPA na Pasien un ang pieh ding leitanga pieng ga zosie panin a ga masa 
pawlkhat la-in law khat sungah na koi ding vua, TOPA na Pasien un ama’ min om 
nadinga a teelna munah na pei ding uhi. 

3Tua huna na sem siempu pa kungah pei-in ama kungah, “TOPA in ei pieh dinga 
ka pu ka pate uh tunga a ciemsa leitangah kang tung ta uhi, ci-in tuni-in TOPA na 
Pasien kungah kang ko uhi,” na ci ding uhi. 

4Siempu pa in na khut sung panun law la-in TOPA na Pasien uh’ maitam mai-ah 
tua law a koi ciengin, 

5TOPA na Pasien uh’ mai-ah, “Ka pu uh pen mi vahvai Aram-te ahi hi; ama Egypt-
ah a peisuh a, tua muna a pem lai-in mi tawmno khat ahi bo hi. Tua munah a 
vanglien, a thahat, le minam tampi ang hi ta hi. 

6Egypt-te in ei bawlsia-in na hamsa pipi ei semsahin ei gimsah vua, 

7tuaci’n kote zong ka pu ka pate uh’ Pasien TOPA tungah ka kiko vua, TOPA in ka 
aw uh ei za-in ama in ka thuohna uh, ka gimna uh, le ka gentheinate uh ei mu hi. 

8TOPA in a thahat a khut, a kizah a banhat, a zauhuoi a vanglietna, lim le na 
lamdangte lahna tawh Egypt panin ei na peipi hi. 

9Ama in tami munah ei na tunpi-in, bawngnawi le khuoizu luonna tami leitang 
ei pie hi. 

10Tuaci’n TOPA aw, nang in ko nei pieh leitanga a pieng gamasa pen tu-in kang 
peipi uhi,” na ci ding uhi. TOPA na Pasien uh’ mai-ah tuate na koi ding 
vua, TOPA na Pasien uh’ mai-ah na kun ding uhi. 

11Tua ciengin TOPA na Pasien un noma le na innkuonpite tunga ang pieh na hoi 
zosie ziehin, noma le Levi-te le note lahah a teng pemtate tawh na lungdamton 
ding uhi. 

12Sawm-ah-khat pieh kum ahi a kum thumna kumin na hlawsa uh panin sawm-
ah-khat zosie na pieh zaw ciengun, (tua khu sawm-ah-khat pieh kum ahi hi) 
amate in na khuopite sung vuah an ne-in a gilva thei nadingun Levi-te, pemtate, 
tagate, le meigong numeite tunga na pieh uh na hlawsa uh sawm-ah-khat na pieh 
zaw ciengun, 

13TOPA na Pasien uh mai-ah tam bangin na gen ding uhi: “Ka inn sung panin a 
siengtho tanh teng ka tuomkoi zo a, kei nei sawlna bangin na thupiehna zosie 
dung zui-in Levi-te, pemtate, tagate, le meigong numeite tungah ka pie zo hi; 
keima in na thupiehnate palsat loin ka mangngil sih hi: 

14Ka da ka kaa sungin zong sawm-ah-khat ka ne sih hi; ka bua sungin zong tuate 
la loin misite tungah tuate ka pie sih hi. TOPA ka Pasien’ thu ka mang zo a, kei nei 
thupieh bang lienin ka sem zo hi. 

15A siengtho nangma tenna vantung panin ei ensuh inlen, ka pu ka pate uh 
tungah bawngnawi le khuoizu luonna gam na ciemsa bangin, na mi Israel-te nei 
piehsa leitang thupha ei pie in,” na ci ding uhi. 

Hanthot Thukhupna 

16Tuni mama-in na tung vuah TOPA na Pasien un na zui ding uh tami thukhamte 
le ngaina kipte ang pie hi; tuaci’n na lungsim zosie ule na hinna zosie utawh tuate 
limtahin na zui ding uhi. 

17Tuni-in na Pasien uh ahi dingin TOPA’ thukimna na nga zo ta uhi: tuale a 
lampite zui a, a thukhamte, a thupiehte, le a ngaina kipte kemcingin ama’ thu na 
man ding uh ahi hi. 

18Tuni-in TOPA in na tung vua ang ciemsa bangin ama in ama’ nei ding mi le ama’ 
thukhamte a zui dingin na thukimna uh a nga zo ta hi; 

19ama in a bawlsa minam zosiete tungah a kiphatzaw, a minthangzaw, le a 
kipatawizaw-in ang koi ding hi; tuale ama’ ang ciemsa bangin TOPA na Pasien uh 
adingin a siengtho mi na suoh ding uhi. 

Thuhilkiana 27 

Ebal Muol tunga Kigiel Suongtum le Maitam 

(Josh 8:30-35) 

1Tua ciengin Moses le Israel upate in tam bangin mi zosie thu vaihlah uhi: Tuni-
a kang gen uh thupiehna zosie zui un. 

2TOPA na Pasien un ang pieh ding leitanga pei dingin Jordan na galkai ni-un, 
suongtum golte na phut ding vua, a zutna tawh a tung na zutmam ding uhi. 

3Na pu na pate uh’ Pasien TOPA in ang ciem bangin TOPA na Pasien un ang pieh 
ding bawngnawi le khuoizu luonna leitang lut dingin na galkai ciengun, tua 
suongte tungah tam thukham sunga a om thu zosie a unpi-in na giel ding uhi. 

4Tuaci’n Jordan na galkai zaw ciengun Ebal muol tungah tam suongte na phut 
ding vua, tuni-a kang thupiehte tawh kizui-in tam suongte phutin a zutna tawh 
a tung na zutmam ding uhi. 

5Khum munah TOPA na Pasien uh adingin maitam khat na lam ding vua, suongte 
tawh maitam bawlin tuate tungah sia vanzahte na zang sih ding uhi. 

6A kisui lo suongtumte tawh TOPA na Pasien uh’ maitam na bawl ding uhi. Tua 
ciengin tua maitam tungah TOPA na Pasien uh adingin meihal biehnate pie unlen, 

7khumi munah thunuom biehpiehnate ne-in, TOPA na Pasien uh mai-ah nuomsa 
un. 

8Tua suongte tungah tam thu zosie kicien tahin na giel ding uhi. 

9Tua ciengin Moses le Levi siempute in Israel-te zosie hopi-in tam bangin a gen 
uhi: Israel-te aw, sip dide unlen ngai un! Tuni mama-in TOPA na Pasien uh’ mite 
na hi ta uhi. 

10Tua ahi ziehin TOPA na Pasien uh’ thu mangin tuni-a kang gen ama’ 
thupiehnate le ama’ thukhamte na zui ding uhi. 

Samsietna Sawm le Nite 

11Khum ni ma-in Moses in mite tam bangin thuhil hi: 

12Jordan na galkai zaw ciengun mite thupha a pie dingin Gerazim muolah tam 
teng ding ding uhi: Simeon, Levi, Judah, Issachar, Joseph, le Benjamin-te ahi hi. 

13Tuale Ebal muol tungah mi samsie dingin tam teng ding ding uhi: Reuben, Gad, 
Asher, Zebulun, Dan, le Naphtali-te ahi hi. 

14Tua ciengin Israel-te zosie tungah Levi-te in awging lienpi tawh tam bangci 
ding uhi: 

15“TOPA adingin a kidahhuoi khut siempa’ khut tawh a kibawl, a kikheng ahi a, a 
kisung ahi zongin milim bawlin a biedap poma samsietin om taheh,” a ci ding 
vua, tuale mi zosie in, “Amen!” ci-in a dawngkia ding uhi. 

16“A nu ahi a, a pa a hi zongin a zatah lo poma samsietin om taheh,” ci ding uhi. 
Mi zosie in, “Amen!” ci ding uhi. 

17“A vengpa’ kigisuong a khin poma samsietin om taheh,” ci ding uhi. Mi zosie in, 
“Amen! “ci ding uhi. 

18“Mittawpa lam a puikhiel poma samsietin om taheh,” ci ding uhi. Mi zosie in, 
“Amen!” ci ding uhi. 

19“Pemta, taga le meigong numeite tungah thutang a leheipieh poma samsietin 
om taheh,” ci ding uhi. Mi zosie in, “Amen!” ci ding uhi. 

20“A pa’ zi niih lempieh a, a pa’ zi tawh a lumton poma samsietin om taheh,” ci 
ding uhi. Mi zosie in, “Amen!” ci ding uhi. 

21“Ganhing khat popo tawh a lumton mi poma samsietin om taheh,” ci ding uhi. 
Mi zosie in, “Amen!” ci ding uhi. 

22“A nu’ tanu, a pa’ tanu, ahi sihle a sanggamnu tawh a lumton poma samsietin 
om taheh,” ci ding uhi. Mi zosie in, “Amen!” ci ding uhi. 

23“A sungnu tawh a lumton poma samsietin om taheh,” ci ding uhi. Mi zosie in, 
“Amen!” ci ding uhi. 

24“A vengpa a thatdap poma samsietin om taheh,” ci ding uhi. Mi zosie in, 
“Amen!” ci ding uhi. 

25“Mawna nei lopa tha nadinga guhgol a la poma samsietin om taheh,” ci ding 
uhi. Mi zosie in, “Amen!” ci ding uhi. 

26“Tam thukham sunga om thu zosie zui loin a tukip lo poma samsietin om 
taheh,” ci ding uhi. Mi zosie in, “Amen!” ci ding uhi. 

Thuhilkiana 28 

Thumanna Zieha Thuphate 

(Siem 26:3-13; Thkna 7:12-24) 

1 TOPA na Pasien uh’ thu na man vua, keima in tuni-a na tung vua kang gen ama’ 
thupiehte zosie limtaha na zui uleh, TOPA na Pasien un leitunga minam zosiete 
tungah ang koi ding a, 

2TOPA na Pasien uh’ thu na man uleh na tung vuah tam thuphate zosie ang tung 
ding hi: 

3Khuopi sungah thupha na nga ding vua, khuotate-ah zong thupha na nga ding 
uhi. 

4Na sung pan vua a piengte, na leitang pan vua a pieng gate, na ganhonte, na 
bawnghonte ule na tuuhonte uh pungin thupha na nga ding uhi. 

5Na lawte ule na annel pawina kuongte vuah thupha om ding hi. 

6Na sungtum uh ciengin thupha na nga ding vua, na pusuo ciengun zong thupha 
na nga ding uhi. 

7 TOPA in na mai vuah ang langpang na galte a lelsah ding hi; note ang langpang 
dingin lampi khat panin ang kuon ding vua, lampi sagi-in na mai vuah a taimang 
ding uhi. 

8Na ansalte ule na sepna zosie vuah TOPA in thupha ang tungsah ding hi; TOPA na 
Pasien un note ang pieh ding leitangah ama in thupha ang pie ding hi. 

9TOPA na Pasien uh’ thupiehte zui-in ama’ lampi na tot nah uleh na tung vua ang 
ciemsa bangin a mi siengtho dingin TOPA in note ang sukip ding hi. 

10Leitung mi zosiete in TOPA mina ang kihlat lam a thei ding vua, ang giing ding 
uhi. 

11TOPA in na pu na pate uh tungah pieh dinga a na ciemsa leitangah noma sung 
pana a piengte, na ganhon pan vua a piengte le na leitang pan vua a piengte 
tungah TOPA in note nahpitahin ang hausah ding hi. 

12Na leitang tung vuah a hunin guo a zusah ding le na sepna zosie vuah thupha 
ang pie dingin TOPA in vantung le a gou hoi kholna inn ang honpieh ding hi. 
Minam tampite na leitawisah ding vua, hizongle note in mi kungah na leitawi sih 
ding uhi. 

13-14Na kung vuah tuni-a keima in kang gen TOPA na Pasien uh’ thupiehte mangin 
tuate limtahin na zui vua, tuni-in na kung vua kang gen kammalte panin amau’ 
nasem dingin pasien dangte zui-in zietlam ahi a, vei lam ahi zongin na piel sih 
nah po uleh, TOPA in a mei lamin ang bawl sih dinga, a lutang lamin ang bawl 
ding hi. 

Thumanlona Genkholna 

15Hinanle TOPA na Pasien uh’ thu na man sih vua, tuni-a kang gen ahi ama’ 
thupiehte le a thukham teng zosie limtaha na zui sih uleh, tam samsietna zosie 
in note ang pha dinga, na tung vuah ang tu ding hi: 

16Khuopi sungah ang kisamsie ding a, khuota-ah zong ang kisamsie ding hi. 

17Na lawte ule na annel pawina kuongte kisamsie ding hi. 

18Na sung vua a piengte, na leitang pan vua a pieng gate, na bawngte ule na 
tuuhonte uh zong kisamsie ding hi. 

19Na sungtum ciengun ang kisamsie ding a, na pusuo ciengun zong ang kisamsie 
ding hi. 

20Keima ei nuasie-in na gamtatsietnate uh ziehin ang kinaw suhsiet 
masangun TOPA in na tung vuah gimna, patauna, galgihnate ang tungsah ding hi. 

21TOPA in na luo ding vua na lut nading uh leitang panin ang suhmang masangin 
natna in ang bawmsah ding hi. 

22TOPA in kumzawnna, cithuo natna, cipawm natna, a sa mama khuolumna le 
guotui kanna, huisa mutgawpna, le maaibuoh natnate tawh ang gimsah ding a, 
tuaci’n na sigam masangsie-un ang del ding hi. 

23Na lutung vua om vantung zong sumngo bangin sanin guo zu lo ding hi; na nei 
vua om leitung zong siatang bangin sah giagua ding hi. 

24TOPA in na gam sung vua guote leivui ang suohsah ding a, ang kisuhsiet 
masangsie-un van panin na tung vuah tuate ang kiesuh ding hi. 

25 TOPA in na galte uh mai-ah ang guolelsah ding hi; amate a do dingin lam khatin 
na kuonton ding vua, a masang vuah lam sagi-in na taimang ding uhi. Leitung 
kumpi gamte zosie adingin cimulthaw huoi na hi ding uhi. 

26Na luonghawmte uh vana leng vate le leitunga om ganhing zosie’ an hi ding a, 
tuate delmang ding mi koima om lo ding hi. 

27TOPA in na damkia thei lo nadingun Egypt uilutte le hima naikulte, hima 
lipneite le cithahte tawh note ang gimsah ding hi. 

28TOPA in motna, mittawtna, le lungsim buoina tawh note ang gimsah ding hi; 

29miel lahah mittawte a kimaimaw bangin suntanglai pi-in na kimaimaw ding 
vua, ahi vangin na lampi uh na mu thei sih ding uhi; mite’ bawlsiet le bulu-in na 
om zing ding vua, ang panpi ding koima a om sih ding hi. 

30Zi dingin numei khat na khaam ding vua, ahi vangin midang khat in ama a na 
luppi ding hi. Inn na lam ding vua, a sungah na teng sih ding uhi. Lengga um na 
bawl ding vua, a ga na nekha sih ding uhi. 

31Na mitmu-un na bawngtangte uh kigo ding a, a sa na nekha sih ding uhi. Na 
maitang vuah na laate uh ang kiguhpieh ding a, na kung vuah ang kipiekia nawn 
sih ding hi. Na tuute uh na galte kipie ding a, ang hu ding koima om lo ding hi. 



384 

 

 
Zo Bible 

© 2018 Bible Society of Myanmar. 
 

 
 

 

32Na tapate ule na tanute uh midangte kipie ding a, sun nitang tumin amate na 
en ngetngut ding uhi; na et na lamun na mit uh a kham ding a, hizongle amate 
bangma na law zo sih ding uhi. 

33Na thei ngai lo uh minam khat in na leitang pan vua a piengte le na sepsa zosie 
uh ne sieng ding hi; ang kibawlsie-in ang kigawt zing ding hi. 

34Na mit vua na mu ding uh nate ziehin na motlaw va-ia ding uhi. 

35TOPA in na damkia thei lo nading uh a nasie mama uilut natna tawh na khup 
ule na keng ban vuah, na ketawte panun na luvum dongun ang genthei bawl ding 
hi. 

36Noma le na pu na pate un a thei ngai nai lo minam khat kungah TOPA in noma 
le na tung vuah vaihawm dinga na koi uh na kumpipa uh ang peipi ding a, khum 
sungah singlesuong tawh kibawl pasien dangte’ na na sem ding uhi. 

37TOPA in ang peipina mi zosiete lahah a cizathuoi, paunah le thugentena na suoh 
ding uhi. 

38Lo-ah khaici na tu ding vua, hinanle themno khat beh na la bo ding uhi, azieh 
pen kauphe in a netum ding hi. 

39Lengga um bawlin na pawngil sipsep ding vua, hizongle lenggazu dawn loin a 
ga zong na lo sih ding uhi, azieh pen na lengga uh lung neh ding ahi bo hi. 

40Na gam sung zosie vuah olive kung na nei ding vua, hinanle a thau na kinu 
tuom sih ding uhi. Azieh pen na olive gate uh pulmang ding hi. 

41Tanu le tapate na nei ding vua, hinanle noma-a’ hi den lo ding hi, bang ding 
ahei cile amate salin kiman ding hi. 

42Na singkungte ule na leitang pan vua a pieng ga zosie khuombai an ahi ding hi. 

43Note sangin na lah vua om pemtate a sangzaw semsem ding vua, note na niem 
suhsuh ding uhi. 

44Amate in note ang leitawi ding vua, hizongle note in amate leitawi na pie zo sih 
ding uhi; amate a lutang suoh ding a, note a meidawn na suoh ding uhi. 

45Ama in na kung vua ang gen thupiehte le thukhamte zui loin, TOPA na Pasien 
uh’ thu mang lo na hi ziehun ang kisuhsiet masangsie-un na tung vuah tam 
samsietna zosie ang tung ding a, note hing nuadelin ang nua phah ding uhi. 

46Tuate pen noma le na suonlehlahte lahah lim le hilkholna lim hi zing ding hi. 

47Sil bang kimah kiningcinga note na op lai-un lungdam kipah tahin TOPA na 
Pasien uh’ na sem lo na hi ziehun, 



385 

 

 
Zo Bible 

© 2018 Bible Society of Myanmar. 
 

 
 

 

48TOPA in note do dinga ang sawl ding na galte uh’ na, gilkiel dangtana, 
guohtanga opna, bangkim tasapna tawh na sem ding uhi. Note ang suhsiet 
masangsie-in na ngawng vuah sia hahkol ang bul ding uhi. 

49TOPA in a gamlapi, leimong pan muvanlai bangin note ang taw dingin a ham na 
thei lo uh minam, 

50a giinhuoi minam, khanghamte a zatah vawt lo le khangnote zong maipha a pie 
tuon lo minam khat na kung vuah ang sawl ding hi. 

51Note na sigam masangsie-un na gannote ule na leitang pieng a gate hing 
nehtum piehin ang suhsiet masangsie-un an, lenggazu, sathau, na ganhonte uh 
ahi sihle na tuuhon note uzong ang henpieh sih ding uhi. 

52Note in na muon uh kul muonhuoi a sangpite a cipzan masangin amate in na 
gam sung zosie vua a om na khuopi zosie ang imtawm ding uhi; TOPA na Pasien 
un note ang pieh na gam sung zosie vua a om na khuopi zosie sung vuah ang 
imtawm ding uhi. 

53Na galte un na khuopi zosie uh imtawm ding a, na cimaw hun sungun TOPA na 
Pasien un ang pieh, na sung pan vua a pieng na tanute ule na tapate uh’ sa na ne 
ding uhi. 

54Note lahah mi pien hoi le a kimipisah penpen pa in zong a sanggam, a kawilai 
a it a zi, a si nukhia pen a tate nangawn zong an a pie nuom sih ding hi. 

55Na khuopite sung vuah ang ki-imtawm nading u le na galte un ang 
lungkhamsah nading uh hun sungah neh kitasam ding ahi ziehin ama in a neh a 
tate’ sa koima a hawm nuom sih ding hi. 

56-57Note lahah a ngehsuo, a cithei pen numei, ama ngehsuo-in a ci a sa a nel seng 
ziehin a ketaw tawh tuol a tuon nuom va-ia lo nu in zong a it a kawilai a pasal, a 
tanute le a tapate adingin a sunga pieng naungehte le a kalkawm pana a peikhie 
a naulapte nangawn a phal sih ding hi. Bangzieh ahei cile a khuopite sung vuah 
ang ki-imtawmna le na galte un ang lungkhamsah nading hun sungah neh 
kitasam seng ding ahi ziehin ama in a tate a nedap ding hi. 

58Tam laibu sunga kigiel tami thukham kammalte limtahin na zui sih vua, a 
vanglien, a cizathuoi min, TOPA na Pasien na zatah sih uleh, 

59TOPA in noma le na suonlehlahte tungah a nasie le a dam thei lo gimnate le a 
zauhuoi natsaute tawh ang nuoicip ding hi. 

60Ama in na giin uh Egypt natnate ang tungsahkia ding a, tuate in na tung vuah 
ang bawmden ding hi. 

61Note ang kisuhsiet masangsie, tam thukham laibu sungah kiciemte sih nanle 
natna dang le gimna zosie zong TOPA in na tung vuah ang tungsah ding hi. 

62Hun khat lai-in vana aasi za pha nan locin themno khat na hi ta ding uhi. Azieh 
pen TOPA na Pasien uh’ thu na mang nuom sih uhi. 

63Ang hausah cieng ule ang punsah ciengun TOPA a lungkim bang lien ma-in, ang 
sietsah ding cieng ule ang manthaisah ding ciengun zong TOPA lungkim veve 
ding hi; na luo ding uh gam na lut vua kipanin ang kiphungkal ding hi. 

64TOPA in leimong khat pan mong khat, minam zosie lahah ang thethang ding hi; 
noma le na pu na pate un zong a thei ngai nai lo uh singlesuong tawh kibawl 
pasien dangte’ na na sem ding uhi. 

65Tua minamte lahah lungnopna na mu sih ding vua, na ketaw uh a tatna khop 
ding tawlngahna mun zong na mu sih ding uhi. Khum munah TOPA in lungsim 
patauna, mitgimna, lungsim zawngkhalnate ang pie ding hi. 

66Na hinkhuo uh lunghimawna tawh na om zing ding uhi; sun le zanin zau denin 
lungmuonna hinkhuo na nei sih ding uhi. 

67Na lungsim un a giin zauna le na mit un a mu ding nate’ ziehin zingmawngin, 
“Nitah hi leh!” na ci ding vua, nitahin zong, “Zingmawng hi leh!’” na ci ding uhi. 

68Na mukia nawn sih ding uhi, ci-a kang kamciemsa lampi ahi Egypt 
gamah TOPA in tembaw tawh ang peipikia ding hi; tua sunga na galte kung vuah 
sila numei le sila pasal dingin na kizua ding vua, ahi vangin koima in ang lei sih 
ding uhi. 

Thuhilkiana 29 

1 Tam teng pen TOPA in amate tawh Horeb ah a na bawlsa a thuciemna banah 
Israel-te tawh Moab ah thuciemna a bawl nadinga Moses a thupieh thuciemna 
kammalte ahi hi. 

Moab ah Thuciemna Kibawlpha 

2  Moses in Israel-te zosie hlanin a kung vuah tam bangin a gen hi: TOPA in Egypt 
gam sungah na mitmu-un Pharaoh tung, a silate zosie tung le a gam sung zosiete 
tungah a bawlna, 

3na mit un a musa ze-etna lienpite, limte le na lamdang thupi zosiete na thei zo 
ta uhi. 

4Ahi vangin tuni dongin TOPA in na tung vuah thu na tel nading uh lungsim ahi a, 
na mu thei nading uh mit ahi a, na zah thei nading uh bil ahi zongin ang pie sih 
hi. 

5Keima in senel gam sungah kum sawmli sung kang pui zo ta hi. Na el vua na 
puonte uh sie loin na kedapte uzong a sie sih hi; 

6TOPA na Pasien uh ka hi lam nei thei nadingun neh ding anlum le dawn ding 
lenggazu ahi a, khamthei zu ahi zongin na ne sih uhi. 

7Tami munah nang pei ciengun ei do dingin Heshbon kumpipa Sihon le Bashan 
kumpipa Og ang pei uhi, ahi vangin amate i zo uhi. 

8Amau’ leitang i la vua, Reuben-te, Gad-te le Manasseh minam alangte tungah 
luo dingin i pie hi. 

9Tua ahi ziehin na sepna uh bangkim ah na lamzan thei nadingun tami 
thuciemna kammalte limtahin zui un. 

10-13 TOPA na Pasien un tuni-a note tawh a bawl ahi TOPA na Pasien uh’ 
thuciemna sungah na lut thei nadingun, tuni-in ama in ama’ mi dinga ang kipsah 
thei nading, le na tung vuah ang ciemna le na pu na pate uh Abraham, Isaac, le 
Jacob tungah a kiciemna bangin na Pasien uh ahi thei nadingin na 
minam lutangte uh, na upate uh, na uliente uh, Israel pasal zosie, na tate uh, na 
zite uh, na giephuol sung vua om pemtate, na sing uh ang tompieh, na tui uh ang 
tawipiehte a kipan note zosie tuni-in TOPA na Pasien uh’ mai-ah na ding uhi. 

14Kiciemin ka bawl tam thuciemna pen tuni-in i TOPA Pasien mai-a a ding note 
beh tawh ka bawl ahi sih a, 

15tuni-a note tawh ang omton lo mite tawh zong a bawlton ka hi hi. 

16Egypt gama i ten dan i giedan ule i nawhkhah uh minamte laikima i pei dan uh 
zong na thei uhi. 

17Amau’ sil kidahhuoi, singlesuong tawh a kibawl, ngun le kham tawh a kibawl, 
a lah vua a om milimte na mu zo ta uhi. 

18Note lahah numei ahi a, pasal ahi a, innkuon ahi a, minam khat ahi zongin tua 
minamte’ pasien-te bie dingin TOPA i Pasien kung panin a lungsim kihei om kha 
thei ding hi. Note lahah a gunei singhui khat huihla-in a ga khalawng khat ang ga 
kha thei ding hi. 

19Tami kiciemna kammal a za zosie in a lungsim vuah amau le amau thupha kipie 
tawmin, “Lungkhautahin ka gamtat vangin ka suohta veve ding hi,” a ci mi ang 
om kha ding hi. (Tua ahi ciengin mihoi le misie, a kibangin gimna a tungsah ding 
hi.) 

20Amau’ langkhatah meikhu bangin TOPA’ lungthahna le thangsietna kitungto 
ding ahi ziehin TOPA in amate a maisah nuom sih ding hi. Tami laibu sunga a 
kigiel samsietna zosie amate tungah tung ding a, TOPA in mun vannuoi panin 
amau’ min phiet maimang ding hi. 

21Tam thukham laibu sunga kigiel samsietna thuciemte tawh kituohin tuosietna 
thuoh dingin TOPA in Israel minam zosie lah panin amate a tuomin a la ding hi. 

22Mai lamah ang khang ding na tate ule gamlapi pana ang pei gamdang mite in 
tua gam kisietna le TOPA in a tunsah gimnate a mu ding vua, 

23a leitang zosie uh kaat le ci tawh a katum, khaici kivaw lo, bangma a po lo, lopa 
zong a po zo lona mun, a sinso zieha TOPA in a suhsiet Sodom le Gomorrah, 
Admah le Zeboiim-te’ kisietna tawh kibang hi. 

24Amate le leitung minam zosie in lamdang a sa ding vua, “Bang zieha TOPA in 
tami gam ahi ci bawl va-ia adiei? Tam lungthahna lienpi a piengsah khu bang ahi 
ta diei?” a ci tahtah ding uhi. 

25Mite in, “Tam pen Egypt pana amate a peipi lai-in amate tawh a bawl, a pu a 
pate’ Pasien ahi, TOPA’ thuciemna amate in nuasie-in, 

26a thei ngai lo uh pasien dangte le ama in amate tunga a pieh lo pasien dangte 
langah a kihei vua, tuate’ na semin a bieh zieh uh ahi hi; 

27tuaci’n khum gamah TOPA’ lungthahna a tung a, tam laibu sunga kigiel 
samsietna zosie tua leitangah a tungsah hi. 

28TOPA in sinsona, lungham thangpaina tawh a leitang panun a notmang a, tuni-
a i mu bangun gam dangah amate a notmang hi,” ci ding uhi. 

29Thusimte TOPA i Pasien-a’ ahi a, ahi vangin ang kilah thute ahile eite le i tate-a’ 
hi-in, tam thukham sunga thu zosie i zui zing ding uh ahi hi. 

Thuhilkiana 30 

Pasien’ Thumanna Kigen 

1Na mai vua ka koi tami thuphate le samsietna zosiete na tung vuah ang tun 
ciengin, TOPA na Pasien un ang nawkhietna minam zosiete lahah tam thute 
phawhkia-in, 

2tuni-a note kang thupieh bangin TOPA na Pasien uh kungah noma le na suon na 
hlahte na kilekia vua, na lungsim zosie ule na hinna zosie utawh ama’ thute na 
man uleh, 

3TOPA na Pasien un hing nuomsa sah kia-in na tung vuah lainatna ang nei ding a, 
ang thethangna mi zosie lah panin TOPA na Pasien un ang kaikhawmkia ding hi. 

4Leimong khat nangawnah nang kinawdawh nan ule TOPA na Pasien un tua mun 
panin ang khawm ding a, ang peipikia ding hi. 

5TOPA na Pasien un na pu na pate uh’ neisa gamah hing peipi-in tua gam na luo 
ding uhi; ama in na pu na pate uh sanga a citheizaw le a pungzaw-in note ang 
siem ding hi. 

6Tua banah na lungsim zosie ule na hinna zosie utawh TOPA na Pasien uh itin na 
hin thei nadingun, TOPA na Pasien un noma le na suon na hlahte’ lungsim tep ang 
tanpieh ding hi. 

7TOPA na Pasien un ang bawlsie na galte ule na langte tungah tami samsietna 
zosie ang tungsah ding hi. 

8Tua ciengin TOPA’ thu na mangkia ding vua, tuni-a kang gen ama’ thupiehte 
zosie na zui ding uhi, 

9tuale TOPA na Pasien un na sepnate zosie vuah, na sung pan vua piengte, na 
ganhonte sung pana piengte, na leitang pan vua piengte zosie-ah na dau uh ang 
peisah ding hi. Bang ding ahei cile na pu na pate uh tungah ama a lungkim bangin 
note tungah zong TOPA ang lungkimkia ding a, 

10tuale na lungsim zosie ule na hinna zosie utawh TOPA lamah na kihei ziehun 
tami thukham laibu sunga a kigiel ama’ thupiehte le ama’ thukhamte zuina 
tawh TOPA na Pasien uh’ thu na man uleh ama in ang daupeisah ding hi. 

Hinna Teel ding Hanthotna 

11A tahtahin tuni-a kang gen tami thupieh pen note adingin a hamsa seng sih a, 
zuila ding zong ahi sih hi. 

12“I zah thei nading ule i zui thei nadingun vantungah koi va kato-in ei va lahpieh 
ta ding ahei?” na ci thei nadingun vantunga om ahi sih hi. 

13“Tua thu za-in i zui thei nadingun koi in tuipi galkhat kantanin ei lahpieh ding 
ahei?” na ci thei nadingun zong tuipi gala om ahi kan sih hi. 

14Om lo hi, a thu na kung mama vuah a om hi; a thu na zui thei nadingun na kam 
sung ule na lungsim sung vuah a om hi. 

15En un, tuni-in na mai vuah hinna le nopsahna, sina le sietna ka koi zo hi. 

16TOPA na Pasien uh itna, ama’ lampite totna, ama’ thupiehte, a thukhamte le a 
ngaina kipte zuina tawh, tuni-in na kung vua kang gen TOPA na Pasien uh’ 
thupiehnate na man uleh, note nungta-in pungin gou luo dinga na lut nading uh 
gam sungah TOPA na Pasien un thupha ang pie ding hi. 

17Ahi vangin na lungsim uh kihei-in a thugen za loin pasien dangte mai-a a kun 
ding le a na a sem dinga na lampiel uleh, 

18keima in tuni-in note kungah kang gen hi, note na mangthai ding uhi; Jordan 
galkai-in a lut ding le a nei dinga na peina uh gam sungah sauvei teng loin na 
mangthai ding uhi. 

19Keima in tuni-in na langkhat vuah teci a pang dingin vanpi le leipi ka ko a, na 
mai vuah hinna le sina, thuphate le samsietnate ka koi zo hi. Noma le na suon na 
hlahte uh a hin thei nadingin nuntahna teel unlen, 

20TOPA na Pasien uh itin a thu mangin, ama tukip un; azieh pen TOPA in na pu na 
pate uh Abraham, Isaac, le Jacob tungah a pieh dinga a ciemsa gamah na ten thei 
nadingun note adingin tua khu nuntahna le khansauna ahi hi. 

Thuhilkiana 31 

Joshua in Moses’ Za Luo 

1Moses in Israel-te zosie kungah tam thute a unpi-a a gen zaw ciengin 

2ama in a kung vuah, “Tu-in kei kum za le kum sawmni ka pha ta hi. Dei bangin 
ka pia zo nawn sih a, TOPA in ka kungah, ‘Tami Jordan gal na kai sih ding hi,’ ei ci 
zo hi.  

3TOPA na Pasien mama uh na mai vuah ang galkai ding hi. Ama in na mai vuah 
tam minamte susie ding a, amate na suonmang ding uhi. TOPA’ kamciemsa 
bangin na mai vuah Joshua a galkai ding hi. 

4TOPA in Amor-te’ kumpi Sihon le Og tung le a gam uh tunga a bawl bangin amate 
tungah zong a bawl ding hi. 

5TOPA in na tung vuah amate ang pie ding a, na kung vua kang thupieh zosie tawh 
a kituohin amate tungah na bawl ding uhi. 

6Thahat unlen hangsan un; zau sih unlen amate giing sih un. Azieh pen no ang 
zawpi pa khu TOPA na Pasien uh ahi hi; ama in note ang cimaw sah sih ding a, 
zong ang nuasie sih ding hi. 

7Tua ciengin Moses in Joshua hlanin Israel-te zosie’ mitmu-in ama kungah tam 
bangin a gen hi: “Thahat inlen hangsan in, bangzieh ahei cile TOPA in a pu a pate 
uh tungah pieh dinga a ciemsa gamah tam mite zawpi ding khu nangma na hi hi; 
nangma in amate khum gam na luosah ding hi. 

8Na masanga a peipa khu TOPA ahi hi. Nangma tawh ama ang om ding hi; ama in 
nang hing cimawsah loin, zong hing nuasie lo ding hi. Zau sinlen lungkie sin,” a 
ci hi. 

Kum Sagi Siela Kisim ding Thukham 

9Tua ciengin Moses in tam thukham giel a, tuaci’n TOPA’ thuciemna singkuong a 
puo Levi’ tapa siempute le Israel upa zosie tungah a pie hi. 

10Moses in tam bangin amate thu a pie hi: “A kisesa leiba kimaisah kum ahi kum 
sagi a cin siel, buh pawi hunin 

11ama’ teel nading mun TOPA na Pasien uh mai-ah a kilaa dingin Israel-te zosie 
ang pei ciengun, amau’ zahin Israel-te zosie mai-ah tam thukham na sim ding 
uhi. 

12Amate in za-in TOPA na Pasien uh zatah a, tami thukham sunga kammal zosie 
limtahin a zui thei nadingun nupi, papi, naupangte le na khuo sung vua a teng 
pemtate khawm in. 

13Tuaci’n tami thukham a thei nai lo a tate un zong za-in, Jordan galkai-in na nei 
ding uh gama na ten laisie uh na TOPA na Pasien uh zatah dan ding ang thei ding 
uhi,” a ci hi. 

Moses le Joshua in Pasien’ Thuhilna Sang 

14 TOPA in Moses kungah, “Na si ding hun ang nai ta hi; ama ka sawl thei nadingin 
Joshua hing hlan inlen, kikhopna puonbuh sungah nangma zong hing om in,” ci 
hi. Tuaci’n Moses le Joshua pei-in kikhopna puonbuh sungah a om vua, 

15puonbuh kotpi gei meii khuomah TOPA kilang hi; puonbuh kotah meii khuom 
a kitung hi. 

16 TOPA in Moses kungah, “Na pu na pate tawh a lumton bai ding na hi ta hi. Tua 
ciengin a pei nading uh gam sunga gamdang pasien-te tawh tam mite a pahtat 
ding uhi; amate in kei ei nuasie-in amate tawh ka bawlsa ka thuciemte a palsat 
ding uhi. 

17Khum hun ciengin a tung vuah ka sin a so ding hi. Keima in amate nuasie-in ka 
mai ka phuol ding hi; amate olno tahin nehtumin a om ding vua, amate tungah a 
zauhuoi gimna tampi a tung ding hi. Khum ni ciengin, ‘Eite lahah i Pasien ang op 
lo ziehin tami gimnate i tunga ang tung hi lo amah?’ a ci ding uhi. 

18Khum ni ciengin pasien dangte lamah a kihei ziehun a gamtatnasa uh gitlona 
zosie ziehin ka mai ka phuol tahtah ding hi. 

19Tua ahi ziehin tu-in tami la giel inlen, Israel-te tungah hil in; Israel-te 
langkhatah kei dinga teci a suoh dingin a kam sung vuah tami la mop in. 

20Azieh pen a pu a pate uh kungah kiciemin ka khapsa bawngnawi le khuoizu 
luonna gamah amate tunpi siengin, tuaci’n amate in an khamtahin ne-in a thau 
milmel zaw ciengun, pasien dangte lamah kihei-in a na uh semin kei ei simmaw 
ding vua, ka thuciemna zong a susie ding uhi. 

21A tung vuah a zauhuoi gimna tampi a tun ciengin a langkhat vuah tami la teci-
in a pang ding hi, azieh pen a suonlehlate’ kam sung panin tami la mangngil thei 
loin a om ding hi. Bangzieh ahei cile keima in amate pieh dinga ka ciemsa gamah 
ka tut masang, tu nangawnin zong bang bawl nuom uh ci ka thei hi,” a ci hi. 

22Tua ni ma-in Moses in tami la gielin Israel-te a hil hi. 

23Tua ciengin TOPA in Nun’ tapa Joshua sawl a, “Thahat inlen hangsan in, 
bangzieh ahei cile amate pieh dinga ka ciemsa leitang tungah Israel-te na peipi 
ding hi; nangma tawh kang om ding hi,” a ci hi. 

24Moses in a tawp dongin laibu khat sungah tami thukham kammalte a giel zaw 
ciengin, 

25Moses in TOPA’ thuciemna singkuong a puo Levi-te thu pie a, 

26“Tami thukham laibu la unlen TOPA na Pasien uh’ thuciemna singkuong gei-ah 
koi un; na langkhat vuah teci dingin khum munah omsah un. 

27Bangzieh ahei cile bangza taha a ledo mi le a lungkhauh mi na hi uh ahei ci 
kang thei hi. Ka hin sung bawna na lah vuah TOPA ledo na hi uleh ka si nua 
ciengin bang zatahin na ledo kan zaw lai ding vuoi izaw! 

28Tami kammalte amau’ zahin genin, a langkhat vuah teci-a pang dingin vanpi le 
leipi ka ko thei nadingin keima kungah na minam upate ule na ulien zosie uh 
hing khawm un. 

29Azieh pen ka si nua ciengin nang siet gamtat valon ding vua, kang thupieh 
lampi panin na piel ding lam uh ka thei hi. Mailam hun ciengin TOPA muna-ah 
siet gamtatin na khut utawh na bawlsate uh ziehin ama lungthahsah ding na hi 
ziehun na tung vuah gimna ang tung ding hi,” a ci hi. 

Moses’ La 

30Tua ciengin Moses in a kikhawm Israel mi buppi’ zahin tami la guite a dawng 
tawp dongin a sut hi: 

Thuhilkiana 32 

1Vantungte aw, na ngai un, kang hopi ding uhi; ka kam pana ka thugente leitung 
in za taheh. 

2Guomal bangin ka thuhilte phi-in, daicim bangin ka thugente kie hinlen; lo 
dawng tunga guophi le ankung tunga guozu bang taheh. 

3Bangzieh ahei cile TOPA’ min ka tangko ding hi; eite’ Pasien tungah vanglietna 
pie un! 

4Ama suongpi hi a, a nasepte bukimin a lampite zosie khu dihtatna ahi hi. A zuou 
lo thuman Pasien ahi a, midih le mi thutang ahi hi; 

5hinanle a letat a tate in ama tungah gamtat sie-in, amate pen a lampiel le a 
lungkawi khang mite ahi uhi. 

6Mimaw, mingolte aw, tam bangin TOPA thuh ding na hi uh amah? Note ang 
piengsah, ang siem, ang kipsah na pa uh hi lo amah? 

7Hun luite phawh unlen, muol ei khupsan hunte lungngai un; na pa dong un, ama 
in ang theisah ding hi; na upate dong locin ang gen ding hi. 

8Sangpen Pa in minamte gou pie a, mihing ten nading mun a se ciengin, pasien-
te a phaza zui-in mite’ gamgi a phut hi; 

9 TOPA’ tanh khu ama’ mite ahi a, Jacob khu ama kipie a tanh ahi hi. 

10Ama in senel gamgawta munah ama a va hi. Ama in ama dalin khoi a, a mittang 
a diem bangin amate diemin a kem hi. 

11A bu tawhnawi-in a note tungah a hla a zap, a hla zahin a note a man, a hlakui 
tawh a note a puo muvanlai bangin, 

12 TOPA beh in ama a pui a; ama tawh gamdang pasien omton lo hi. 

13Ama in leitung a sangna-ah amate tengsah a, lo-a piengte tawh a va hi; suong 
kawm panin khuoizu tawh ama va a, meituh suong panin sathau a nesah hi; 

14bawnghon panin bawng thaukhal, tuuhon panin tuunawi, tuunote le 
tuutangte’ thau tawh; Bashan bawnghonte le keelte, mangbu hoi pente tawh 
lengga panin lenggatui san na dawn uhi. 

15Jacob in khamtahin a ne hi; Jeshurun ang thau-in a keng tawh ei lepeh ta hi. Na 
thau ziehun na sa uh dim phitphet a, na zol sipsep uhi! Ama in ama a bawl pa 
Pasien nuasie a, a kihutdamna Suongpi a simmaw bawl hi. 

16Amate pen pasien dangte tawh a hazat thei nadingin a gamta vua, a kidahhuoi 
nate tawh ama a lungthahsah uhi. 

17Pasien ahi lo dawite, a thei khah ngai lo uh pasien-te, na pu na pate un a giin lo 
uh, tu nai-a ang tung tha ahi, pasien-te kung po-ah biehpiehna a pie uhi. 

18Note in ang hing pa Suongpi na phawhkha ta sih vua, ang siem pa Pasien na 
mangngil ta uhi. 

19 TOPA in mu-in haza a, ama in a tanute le a tapate a nol hi. 

20Ama in: Keima in a kung panun ka mai ka phuol ding a, a tawpna-ah amate 
bang ang suoh vuoi ka en ding h; bangzieh ahei cile amate pen a letat khang mite 
ahi vua, muon tah lo tate ahi uhi. 

21Pasien a hi lote tawh ka hazat nadingin ei bawl vua, a milimte utawh ei 
lungthahsah uhi. Tua ahi ciengin keima in mihinga sim tah lo mite tawh a hazat 
thei nadingun amate ka bawl ding a, a maw mama minam khat tawh ka 
thangpaisah ding hi. 

22Bang zieh ahei cile ka lungthahna mei bangin kuong a, Misikhuo dongah a 
kuong hi; tua in leitung le a tunga piengte a valtum a, muol le tang bulpite a 
kuongsah hi. 

23A tung vuah gimna ka khol ding a, a langkhat vuah ka thaltangte ka zang ding 
hi. 

24Amate gilkielin a sigam ding vua, a sa mama meikuong le a siehuoi natna in 
amate valtum ding hi. A pet dingin a ha hiem gamsate, a tu dingin gu a nei gulte 
ka sawl ding hi. 

25Gawldung lahah namsau in amate thatgam ding a, tuaci’n innkhan sungah 
zauna lienpi om ding hi. Azieh pen tangval le ngahnu, nawi tep nausente, 
samkangte tawh a that ton ding hi. 

26Amate thethangin mihing lah panin a kiphaw khahna uh phiet ding ka ngaisun 
hi; 

27ahi vangin alangte in a ngaisun khiel vua, “Ka khut un guol a zo hi. Tam teng 
zosie a sem khu TOPA ahi sih hi,” hing ci kha ding ahi ziehun galte in ei phin ding 
ka zau hi,” a ci hi. 

28Ngaisutna nei lo minam ahi uhi; a sung vuah theitelna om lo hi. 

29Mipil hi pawse uleh, tam thute a thei ding uhi; a tawpna-ah bang pieng ding ci 
a khinkhai thei ding uhi. 

30A Suongpi un amate zua sih hinlen, TOPA in amate piekhie sih leh, bangci-in mi 
khat in mi tulkhat gamdelin, mi ni in mi tul sawm taisah zo ding ahei? 

31Eite’ Suongpi le amau’ suongpi kibang lo hi; i galte mimaw ahi uhi. 

32A lenggui uh Sodom lenggui ahi a, Gommorah lengga um pana ang kipan ahi 
hi; a lengga uzong a gunei lengga ahi a, a bawhte zong a kha hi. 

33A lenggazu uh gulpi gu le muoltan gupha tawh kibang hi. 

34Tami khu ka kungah kikhol a, ka gou kholna sunga kikoi hi lo amah? 

35Phulahna le thuhkiana khu kei-a’ hi a, a hun ciengin amate a keng uh a taal ding 
hi. Bangzieh ahei cile a tuosiet hun ding uh nai mama ta a, a siet nading uh 
mallangtahin a tung hi. 

36A vang bei lam ule sila le a suohta koima a op lo lam uh a mu ciengin, TOPA in 
ama’ mite dih a tangsah ding a, ama’ nasemte tungah lainatna a nei ding hi. 

37Tua ciengin ama in tam bangin ci ding hi: A kibuhna uh suongpi, 

38a biehpiehna uh sathau ne-in, dawn thei a biehna uh a dawn amau’ pasien-te 
hei-ah om uh ahei? Tuate thosahin kihusah unlen, na kidalna hisah un! 

39Tu-in thei un; kei, keima nangawn ama ka hi hi. Kei simlo pasien dang koima a 
om sih hi. Ka that a, ka hingsah hi; ka liemsah a, ka damsah hi; ka khut sung panin 
a hunkhie zo koima om lo hi. 

40Bangzieh ahei cile vantung lamah khut lamto-in tam bangin ka kiciem hi: 
Keima a nungta ka hi ma bangin, 

41a te lihleh ka namsau tatin, thukhen dingin tua ka mat ciengin; ka galte tungah 
phu ka la ding a, ei mudate ka thuhkia ding hi. 

42Ka thaltangte si ka khamsah ding a, ka namsau in satah a nawmval ding hi. 
Tuate pen a samsau galte, a kithat mite le a kiman mite’ sisan pan hi ding hi. 

43Vante, ama’ mite aw, phat unlen, no pasien zosiete aw, ama bie un! Bangzieh 
ahei cile a ma in a tate’ sisan phu la dinghi; ama in a langte tungah phu a la ding 
hi. Ama a mudate thuhkia ding a, ama’ mite adingin tua gam a siensuo ding hi. 

44Moses pei a, mite’ zahin ama le Nun’ tapa Joshua in tam lamalte zosie a sut uhi. 

45Moses in tam lamal zosie a sut zaw ciengin, 

46ama in a kung vuah tam bangin a gen hi: Tuni-a na kung vuah teci panga kang 
gen tami thute zosie ciemte un; na tate un tami thukham kammalte limtahin a 
zui thei nadingun thupieh bangin gen un. 

47Tami pen note dingin thu mawhna ahi sih a, na hinna uh ahi a, luo dinga Jordan 
gal na kaina uh gam sungah ahi zongin tami thu ziehin sawt veipi na nungta ding 
uhi,” a ci hi. 

Moses a Si ding Kigenkhol 

48Khum ni mama-in TOPA in Moses tungah tam bangin a gen hi: 

49“Jericho gal lam, Moab gam sunga Nebo Muol le Abarim muolvum ah kato 
unlen, Israel-te’ tan dinga ka pieh Canaan gam va gal-et ta un; 

50Hor Muol tungah na sanggampa Aaron si-in a mite tawh a kigawm bangin, 
nang zong na katona muolvumah na si ding a, na mite tawh na kigawm ding hi; 

51bangzieh ahei cile Zin gam, Kadesh khuo gei-a Meribah tui phuol, Israel-te 
lahah nei upna na hlasuo ta a, Israel-te lahah ka siengthona na kemcing ta sih hi. 

52A gamlapi panin khumi gam na gal-et bep ding a, ahi vangin Israel-te tunga ka 
pieh gam sungah na lut sih ding hi,” a ci hi. 

Thuhilkiana 33 

Israel-te Tungah Moses’ a Tawpna Thuphapiehna 

1Tam pen Pasien’ mi ahi Moses in a si masanga Israel-te thupha a piehna ahi hi. 

2Ama in: Sinai panin TOPA ang pei a, Seir panin ni bangin eite tungah ang suoh 
hi. Paran Muol panin ama ang tang a, misiengtho tul tampite tawh ama omton 
hi; ama’ ziet lamah ama’ mihonpite om uhi. 

3Hi tahtah hi, mite lahah ang ki-angvan pa aw, nangma khut sungah ama’ 
misiengtho zosie a om hi; nangma kalsuonna zui-in amate ang pei vua, amate in 
nangma tung panin lamlahna a nga uhi. 

4Jacob mihonte nei dingin Moses in thukham khat ko ei pie hi. 

5Mipi’ makaite kikhawmin Israel minam zosie a kikhop ciengun, Jeshurun ah 
kumpi khat a pieng hi. 

6Ama’ mite a tawm vangun Reuben-te nungta hinlen, si vawt sih heh. 

7Tuale ama in Judah thu ah tam bangin a gen hi: TOPA aw, Judah’ aw ngai inlen, 
a mite kungah peipi in; ama adingin a khutte khausah inlen, a galte a dona ah a 
hupa-in pang in. 

8Ama in Levi thu ah tam bangin a gen hi: Levi tungah na Thummim pie inlen, na 
midih pa tungah na Urim pie in. Massah-a na zelah mi pa khu Meribah tuite-ah 
na kihaupi pa ahi hi; 

9a nu le a pa kungah, “Amate thuse sing,” a ci pa ahi hi: ama in a sanggamte thuse 
loin, a tate a nelsie hi. Bangzieh ahei cile amate in na thu a mang vua, na 
thuciemna zong a zui uhi. 

10Amate in Jacob tungah na ngaina kipte a hil vua, Israel-te tungah na thukhamte 
a hil uhi; amate in na masangah panamtui a koi ding vua, na maitam tungah 
meihal biehna buppi a pie ding uhi. 

11 TOPA aw, ama’ nate thupha pie inlen, ama’ khutsuote sanpieh in; ama’ galte’ 
kawng hiatawng inlen, ama mudate a thokia zo lo dingin sugawp in. 

12Ama in Benjamin thu ah: TOPA in a it mipa hlamuongin a om hi. Sangpen 
Pasien in sun tungtawn ama kemin, ama in a liengko kikalah a it mipa a omsah 
hi. 

13Ama in Joseph thu ah: TOPA in ama’ leitang, tung lama a om vantung letsong 
hoi pente le nei lam-a om tui thuhte tawh; 

14ni hanga a pieng ga hoi pente le hla hanga a pieng a hoi pente tawh; 

15tanglai muolte tunga a pieng a hoi a tuituoh pente le tawntung muolte’ hauna 
tawh; 

16leitunga letsong a hoi pente a dim le Sinai muol tunga a teng pa’ angvanna tung 
taheh. Joseph’ lu tungah tam teng zosie tung hinlen, a sanggam pasalte lahah 
ulien pa’ lu tungah tung taheh. 

17Bawngtang bangin a tacil thahat hi! Ama’ ki, zangsiel’ ki tawh kibang hi; ama 
in tua a kite tawh mi pih ding a, leimong dongah amate a notmang ding hi; sim 

zawh lo Ephaim-te tua bang ahi a, sim zawh lo Manasseh-te zong tua bangma ahi 
hi. 

18Ama in Zebulun thu ah: Zebulun aw, na pusuona-ah kipah in; Issachar aw, na 
puonbuh sungah kipah in. 

19Amate in a muol vuah mite a hlan ding uhi; amate in khum munah a man 
biehpiehna pie ding uhi; azieh pen amate in tuipi tung le senel tunga a kiphuol 
goute a ciemkha uhi. 

20Ama in Gad thu ah: Gad a liensah pa in thupha nga taheh! Humpi bangin Gad a 
kuol hi; ama in a ban le a luzang a ehbal hi. 

21Ama in ama adingin mun hoipen a teel a,. azieh pen ama dingin a makaite’ tanh 
kikoi pieh hi; minam makaite’ ngaza ma ama zong kingasah a, ama in mipi makai 
semin, TOPA’ thutang le Israel-te ading ngaina kipte a bawlpieh hi. 

22Ama in Dan thu ah: Dan pen Bashan pana dieng vazawh humpi no ahi hi. 

23Ama in Naphtali thu ah: Naphtali aw, maipha tawh nuomsa-in, a 
bukim TOPA’ thupha nei inlen, na gam dingin tumlam le leitaw lam na nei in. 

24Ama in Asher thu ah: Asher in tapa dangte sangin thupha nga zaw taheh. A 
sanggamte’ angvan hi hinlen, a gam sungah olive thau dimlet taheh. 

25Na kotgolh zawlte sia le sumngo tawh kibawl hi ding hi; na hin laisie-in na 
thahatna khu tua bang ahi ding hi. 

26Jeshurun aw, nang ang hu dingin van tunga a tuong a lietna tawh vanpi-a om, 
Pasien tawh a kibang koima dang om lo hi. 

27Ama in tangtawng Pasien zo gawpin tanglai hatnate a vatmai a, na galte na 
mai-ah naw dawhin, “Susie un!” a ci hi. 

28Tuaci’n Israel-te hlamuongin teng ding a, Jacob’ tenna mun pen a buoi sih ding 
hi. Vantung in van daitui a khiehna mun, an le lenggazu pienna gamah a teng 
ding hi. 

29Israel aw, nang mi nuomsa na hi hi! Nang ang kipanpina lum le na guolzawna 
namsau ahi, TOPA in nang banga a hutdam mi koi om ahei? Na galte in hing mai-
etin, na kung ang pei ding vua, tuaci’n note in a elzang uh na tuoncil ding uhi. 

Thuhilkiana 34 

Moses Si-in Moab Gamah Kivui 

1Tua ciengin Moab zangleite panin Jericho tawh kigalsai Nebo Muol, Pisgah 
dawnah Moses a peito hi. TOPA in gam zosie, Gilead panin Dan cieng dong, 

2Naphtali gam zosie, Ephraim gam le Manasseh gam, Judah gam zosie Nitumna 
lam Tuipi dong, 

3Negeb le lutu kung khuopi kuom a kici Jericho panin Zoar cieng dong ama lah 
hi. 

4TOPA in ama kungah, “Tam gam, keima in Abraham, Isaac le Jacob tungah 
kiciemin, ‘Na suon na hlahte tungah kang pie ding hi,’ ka ci leitang ahi hi; keima 
in na mit tawh kang musah zo ta a, hizongle khum munah na galkai sih ding hi,” 
a ci hi. 

5Tua ciengin TOPA’ thupieh bangin Moab gam sungah TOPA’ nasem Moses a si hi. 

6Beth-peor tawh kigalsai Moab gam kuom khatah ama kivui a, hinanle koima in 
tuni dongin a kivuina mun thei lo hi. 

7Moses a si-in kum za le kum sawmni pha hi; a mit miel nai loin a tha zong kie 
nai lo hi. 

8Ni sawmthum sung Israel-te in Moab zanglei-ah Moses a kaa uhi; tua ciengin 
Moses zieha kaana le mauna teng a veng hi. 

9Moses in ama tungah a khut ngam zo ahi ziehin Nun’ tapa Joshua lungsim pilna 
tawh kidim hi; tuale Israel-te in ama’ thu a mang vua, TOPA’ thupiehsa bangin a 
gamta uhi. 

10Israel mite sungah Moses banga TOPA in kimaituo-a a thei kamsang dang 
koima om lo hi. 

11Egypt gam sungah TOPA in Pharaoh le a nasem zosie le a gam buppi tungah lim 
le na lamdangte bawl dinga a sawl ama a dem zo koima a om sih a, 

12Moses in a thahat a nasepnate zosie le a zauhuoi a vanglietna a lahnate zosie, 
Israel mi zosie’ muna-a a bawl ahi hi. 

Joshua 

Joshua 1 

Pasien in Joshua a Sawlna 

1 TOPA’ nasem Moses a si zaw ciengin TOPA in Moses’ a hupa Nun tapa Joshua 
hopi-in, 

2“Ka nasempa Moses si zo hi. Tu-in ding inlen nangma le tam mite zosie in Jodan 
gun kantanin Israel-te tunga ka pieh gam sungah pei un. 

3Moses tunga ka ciemsa ma bangin na ketaw in a totna mun popo nangma kang 
pie zo hi. 

4Senel gam le tam Lebanon gama kipanin gun lienpi Euphrates gun dong, 
nitumna lama Tuipi Lien lam, Hit-te leitang zosie nangma’ gam hi ding hi. 

5Na hin sung tungtawnin koima in ang langpan zo sih ding hi. Moses tawh ka 
opton bangin nang tawh zong kang om ton ding hi; kang tamasah sih ding a, zong 
kang nuasie sih ding hi. 

6Thahat inlen hang in; azieh pen na pu na pate uh pieh dinga ka ciemsa leitang 
tam mite na luosah ding hi. 

7Tha hatin hang inlen, ka nasempa Moses ang pieh thukham zosie tawh kizui-in 
na gamtat ding limtahin ngaisun in; na peina popo-ah na lawcin thei nadingin 
zietlam ahi a, veilam ahi zongin piel sin. 

8Na kam le tami thukham laibu na kilawisah sih ding hi; tua sunga kigiel teng 
zosie tawh kizui-in limtaha na gamtat thei nadingin sun le zanin na lung ngaingai 
ding hi. Tua hile na ma vang ding a, na lawcing ding hi. 

9Tam bangin thu kang pie hi: Tha hat inlen hang in. Zau sinlen lungkie sin, azieh 
pen na peina popo-ah nangma tawh TOPA na Pasien ang om hi,” a ci hi. 

Busim Dinga Kithawina 

10Tua ciengin Joshua in mipi uliente thupie a, 

11“Giephual ah pei unlen, mite tam bangin thupie un: ‘Na lam-an ding uh kiging 
un; azieh pen TOPA na Pasien un na nei ding vua ang pieh leitang a luo dingin ni 
thum sungin tam Jordan a galkai ding na hi uhi,’ ci un,” a ci hi. 

12Joshua in Reuben-te, Gad-te, Manasseh minam alangte kungah, 

13“TOPA na Pasien un tawlngahna hing pie-in tam leitang ang pie ding hi, ci-
in TOPA’ nasem Moses a thupieh phawh un. 

14Moses in Jordan gal khat a ang pieh leitangah na zite, na tasente ule na 
ganhingte a om ding uhi. Ahi vangin note lahah galhang zosie in hiem tawi-in 
Jordan kantanin na sanggamte mai-ah pei-in, 

15TOPA in no ang pieh bangin na sanggamte uh tungah tawlngahna pie-
in, TOPA na Pasien un amate a pieh leitang a luo masangsie-un na panpi ding uhi. 
Tua ciengin na leitang vuah kilekia-in, TOPA’ nasem Moses in Jordan gal nisuona 
lamah ang pieh leitang na luo ding uhi,” a ci hi. 

16Amate in tam bangin Joshua a dawng uhi: “Kote in nei thupieh zosie ka sem 
ding vua, nei sawlna popo-ah ka pei ding uhi. 

17Sil bangkimah Moses thu ka man bang tehtehun na thu ka mang ding 
uhi. TOPA na Pasien in Moses a ompi bangin nang zong hing ompi taheh. 

18Na thupiehnate a ledo le na kammal a mang lo poma, na thupieh popo a mang 
lo poma kithat ding hi. Thahatin na han ding beh ahi hi,” a ci uhi. 

Joshua 2 

Jericho ah Thukante Kisawl 

(Heb 11:31) 

1Tua ciengin Nun’ tapa Joshua in Shittim panin thukan ding mi ni sawl a, “Pei-in 
gam va en ta unlen, a diehdiehin Jericho khuo va en ta un,” a ci hi. Ama gel zong 
pei pai-in Rahab kici numei pahtat khat’ inn ah tungin a gieh uhi. 

2Jericho kumpipa kungah, “Gam sung en dingin Israel-te pawlkhat tuzanin ang 
tung hi,” ci-in kigen hi. 

3Tua ciengin Jericho kumpipa in Rahab kungah mi sawl a, “Na inn sunga ang tum, 
na kunga ang tung mite hing peipi in. Azieh pen gam buppi thu a kandap dinga 
ang pei uh ahi hi,” a ci hi. 

4Hizongle tua numei in mi nite la-in a phuoldap hi. Tua ziehin ama in, “Hima hi, 
tua mite ka kungah ang pei ma uhi, ahi vangin hei sung pana hing kipan gel ahei 
ka thei sih hi. 

5Kulkotpi a kikha hun khuomiel ciengin tua mite a peikhie uhi. Tua mite hei lam 
manaw gel ahei ci zong ka thei tuon sih hi. Ama gel del meng un, azieh pen na 
pha lai ding uhi,” a ci hi. 

6Ahi vangin ama in innkhum zangah tua mite peipi to-in butu kung a lomloma 
kikoina munah a phuol hi. 

7Tuaci’n mite in Jordan lamah tanmun dong delin a delte a peikhiet zaw lienun 
kulkotpi kikha pai hi. 

8Ama gel a lup masangin innkhum zanga a kung vuah Rahab kato a, tua gel 
kungah, 

9“TOPA in tam leitang note ang pie zo hi, ci ka thei a, tuaci’n kang giing mama vua, 
tam gam sunga teng mi zosie zong na mai vuah a zausi sieng uhi. 

10Bangzieh ahei cile Egypt panin nang peikhiet lai-un TOPA in na mai vuah San 
Tuipi a kansahna le Jordan galkhata om Amor-te’ kumpi nite ahi Sihon le Og 
tungah na bawlnate uh ka za zo uhi. 

11Tam thu ka zah behun ka lungkie vua, note ziehin a koimapo tungah hanna kici 
a om ta sih hi. TOPA na Pasien uh pen tunglam van le neilam leitung Pasien ahi 
hi. 

12Tua ciengin tu-in na tung vua kang dih gamtat bangin no zong ko innkuon 
tungah nang dihtat nadingun, TOPA’ minin ka kungah hing kiciem unlen 
ciemtena dihtah khat ei pie un. 

13Ka nu le ka pa, ka sanggam pasalte, ka sanggam numeite, le amate tawh a kisai 
zosie ei hinkhawi pieh unlen, sina panin ka hinna uh ei hunkhie un,” a ci hi. 

14Ama gel in tua nu kungah, “Nangma’ hinna khu kogel’ hinna ahi hi! Tami ka 
nasep uh nei sawmsiet sih po nah leh TOPA in ko tungah tami leitang ei pieh 
ciengin na tungah migitah le muonhuoi tahin kang gamta ding uhi,” a ci uhi. 

15Tua ciengin Rahab in tawlet panin khauhuol tawh ama gel a khiesuh hi, bang 
ding ahei cile ama’ inn pen khuopikul pulam panga kilam ahi a, khuopikul 
sungah ama a teng hi. 

16Tua nu in ama gel kungah, “Muol tung lam zuonin pei ta gel in, tua hile ang 
nuadelte tawh na kituoh sih ding gel hi. Ang delte ang kilekia masangsie tua 
munah ni thum sung kiphuol gel in; tua ciengin na pei nading vuah na pei thei 
ding uhi,” a ci hi. 

17-18Mite in tua nu kungah, “Tam gam kang sim vua, nei khaisuhna tami tawlet-
ah tam khauhuol san na na khi sih a, na inn sunga na nu le na pa, na sanggam 
pasalte, le na innkuonpi zosie na na khop sih leh, na tunga nei kiciemsah tami 
kiciemna panin ka peng ding uhi. 

19Na inn sung kotkhah panin mi khatpo pusuohin lam dungah a vahkawi a, sina 
a tuo leh ama’ sina tungtangah ama in maw puo ding a, ko maw ka peng ding uhi; 
ahi vangin inn sunga na ompi uh mi khatpo tungah a khut hlangkha ang op leh 
ama sina tungtangah maw ka puo ding uhi. 

20Hinanle tu-a kogel’ nasepnate nei gen leh nei kiciemsah tam kiciemna panin 
ka peng ding uhi,” a ci uhi. 

21Ama in, “ Na gen bang gelin hi taheh,” a ci hi. Tua ciengin ama in tua gel a sawl 
dawh a, ama gel a pei ta uhi. Tua ciengin ama in tawlet-ah khauhuol san a khi hi. 

22Ama gel dingkhie-in muol tung lamah a pei vua, a delte a kilekia masangsie-in 
khum munah ni thum sung a om uhi. A delte in lam tungtawnin a sui vua, bangma 
a mu sih uhi. 

23Tua ciengin muol tung panin mi nite a kumsuhkia uhi. Ama gel zong galkai-in, 
Nun’ tapa Joshua kung a tung uhi; a tung vua a pieng zothu sie a gen uhi. 

24Ama gel in Joshua kungah, “ TOPA in leitang zosie i khut sungah ei pie tahtah zo 
hi; tua tham loin eite mai-ah gam sunga teng mi zosie a lungtawp sieng uhi,” a ci 
uhi. 

Joshua 3 

Israel-te Jordan Galkai 

1A zing ciengin Joshua tho bai-in Israel-te zosie tawh Shittim panin dingkhie-in 
Jordan gun a tung uhi. Khum mun a galkai masangun a gieh uhi. 

2Ni thum a cin zaw ciengin giephuolah uliente pei-in 

3mite thu a pie vua, “Levi siempute in TOPA na Pasien uh’ thuciemna singkuong 
a puoh na mu ciengun na opna mun panun dingkhie-in na zui ding uhi. 

4Tami lampi zui ngai nai lo na hi ziehun na pei nading uh lampi na thei nading 
uh ahi hi. Ahi vangin noma le thukham singkuong kikalah mun awng tong tulni 
bang om ding hi; a gei-ah pei sih un,” a ci uhi. 

5Tua ciengin Joshua in mite kungah, “No le no kisiensuo un; azieh pen TOPA in 
zing ciengin na lah vuah na lamdang ang bawl ding hi,” a ci hi. 

6Joshua in siempute kungah, “Thuciemna singkuong puo unlen mite mai-ah 
peisuoh un,” a ci hi. Tuaci’n thuciemna singkuong puo-in mite mai-ah a pei uhi. 

7 TOPA in Joshua kungah, “Amate in Moses ka ompi ma bangin nang zong kang 
ompi ding lam a thei nadingun Israel-te zosie’ muna-ah tawisang kang kipan ta 
ding hi. 

8Thuciemna singkuong a puo siempute kungah, ‘Jordan tuite gei-ah na tun 
ciengun Jordan tui sungah pia loin ding den un,’ ci-in thu na pie ding hi,” a ci hi. 

9Tua ciengin Joshua in Israel-te kungah, “Ei nai unlen TOPA na Pasien uh’ 
kammalte ngai un,” a ci hi. 

10Joshua in, “Na lah vuah a hing Pasien omin ama in na mai panun pel loin 
Canaan-te, Hit-te, Perez-te, Girgash-te, Amor-te, le Jebus-te a nawkhietna tami 
thu tawh na thei ding uhi: 

11Leitung zosie TOPA’ thuciemna singkuong khu na masang uh Jordan lui sungah 
pei ding hi. 

12Tuaci’n tu-in Israel minamte sung panin nam khatah mi khat ta, mi sawm le ni 
teel un. 

13Leitung buppi’ TOPA ahi TOPA’ thuciemna singkuong a puo siempute’ ketaw in 
Jordan tuite a totkhah ciengin, a tunglam pana a luongsuh Jordan tuite khawl 
ding hi; tuate lom khatin a kicieng ding hi,” a ci hi. 

14Jordan galkai dingin a puon buh panun mite a dinkhiet ciengun mite mai-ah 
thuciemna singkuong a puo siempute a pei uhi. 

15Anlah hun sung tungtawnin Jordan lui khangin a pieu teng zosie-ah a let hi. 
Tuaci’n Jordan ah thuciemna singkuong puote a tung vua, tui mongah thuciemna 
singkuong a puo siempute’ keng a kidie ciengin, 

16a sahlam pana a luongsuh tuite khawlin a gamlapi Zarethan gei-a khuopi 
Adam-ah lomkhatin kikholin kicieng a, Tuipi Si kici Arabah tuipi-a a luongsuhte 
zong a kikhentat sieng hi. Tua ciengin Jericho tawh a kigalsaina munah mite a 
galkai uhi. 

17Leigaw tungah Israel-te zosie a pei sung uh, minam bupin Jordan a kantan 
zawh masangsie-un, Jordan laikim leigaw tungah TOPA’ thuciemna singkuong a 
puo siempute a ding uhi. 

Joshua 4 

Gilgal-ah Suongtum Sawm le Ni Kiphut 

1Minam zosie in Jordan a galkai zaw ciengun, TOPA in Joshua kungah tam bangin 
a gen hi: 

2“Minam khat panin mi khat ta, mite sung panin mi sawm le ni teel in, 

3tuale amate thupie inlen, ‘Jordan gun laikim siempute’ keng a dinna mun panin 
suongtum sawm le ni la-in puo unlen, tu zana na giena mun vuah tuate koi un,’ 
ci-in,” a ci hi. 

4Tua ciengin Joshua in Israel-te lah panin mi khat ta, a sesa mi sawm le nite a 
hlan hi. 

5Joshua in amate tungah, “TOPA na Pasien uh’ thuciemna singkuong opna mai 
Jordan gun laikimah pei unlen, Israel minamte sung panin mi khat in suongtum 
khat ta la-in na liengko vuah puo un. 

6Tam khu na lah vuah theisahna lim hi ding hi. Mailam hunah na tate un, “Tam 
suongtumte bang a cinopna ahei?’ ci-a ang dawh ciengun a kung vuah, 

7TOPA’ thuciemna singkuong mai-ah Jordan tuite kikhenkhe hi. Tua in Jordan a 
galkai ciengin Jordan tuite kikhenkhe a, tuaci’n tam suongtumte Israel-te 
adingin kumtawn phawna hi ding hi,” na ci ding uhi. 

8Joshua’ thupiehsa bangin Israel-te a gamta uhi. TOPA in Joshua kunga a gensa 
bangin Israel minamte a phaza tawh kizui-in Jordan gun laikim panin suongtum 
sawm le ni la-in tuate puo-in a galkai vua, a gienamun vuah tuate a koi uhi. 

9(Joshua in thuciemna singkuong a puo siempute’ keng dinnasa mun, Jordan gun 
laikimah suongtum sawm le ni phut hi; tuale tuni dongin khum munah tuate a 
omlai hi.) 

10Moses in Joshua a thupiehsa zosie tawh kizui-in mite tungah a genkhie 
dingin TOPA in Joshua tunga a thupieh zosie a unpi-in a kiman sieng masangsie, 
Jordan laikimah singkuong a puo siempute a ding den uhi. Mallang tahin mite a 
galkai uhi. 

11Mi zosie a galkai sieng zaw behun mite mai-ah TOPA’ thukham singkuong le 
siempute a galkai uhi. 

12Moses in amate a vaihlahsa bangin Reuben-te, Gad-te, le Manasseh minam 
alangte in hiem tawi-in Israel-te mai-ah a galkai uhi. 

13Mi tul sawmli kim bang gal do dingin hiem tawi-in Jericho zanglei 
lam TOPA mai-ah a galkai uhi. 

14Tua ni-in Israel-te mai-ah TOPA in Joshua lamsang hi; tuale amate in Moses a 
zatah bang ma-un a hinsung tungtawnun Joshua zong a zatah uhi. 

15 TOPA in Joshua kungah, 

16“Jordan panin thuciemna singkuong a puo siempute ang peikhiet nading thu 
pie in,” a ci hi. 

17Tua ahi ziehin Joshua in, “Jordan panin hing peikhie un,” ci-in siempute thu a 
pie hi. 

18TOPA’ thuciemna singkuong a puo siempute, Jordan laikim pan peikhie-in, 
siempute’ ketaw in leigaw a tot ciengun, Jordan tuite a luon ngaina bangin a mun 
ciet vuah luongkia-in a masa lai bangin a piau zosie-ah a let hi. 

19Hla masa a ni sawm ni-in Jordan panin mite pei to-in Jericho ni suona lam 
gamgi tunga om Gilgal ah giephuol a sat uhi. 

20Jordan pana a puoh uh suongtum sawm le nite, Joshua in Gilgal-ah phut a, 

21Israel-te kungah, “Mai lam hunah na tate un a pate kungah, ‘Tam suongtumte 
bang a cinopna ahei?’ ci-in a dawh ciengun, 

22‘Leigaw tungah Israel-te pei-in tam Jordan kantan uhi,’ ci-in na tate na theisah 
ding uhi. 

23Azieh pen eite i galkai zawh masangsie-un, TOPA na Pasien un a na kansah San 
Tuipi tunga a bawl bangin, TOPA na Pasien un na kantan zawh masangsie-un 
Jordan tuite a kangsah hi. 

24Tua khu TOPA’ khut thahat mama hi, ci-in leitung mi zosie in a thei nading 
le TOPA na Pasien uh na giin tawntung nading uh ahi hi,” a ci hi. 

Joshua 5 

Khangthate Tep Kitan 

1Jordan nitumna gal khat a om Amor-te’ kumpi zosie le tuipi gei-a om Canaan-
te’ kumpi zosie in Israel-te in a kantan zaw masang amate adingin Jordan 
tuite TOPA in a kansahna thu a zah ciengun a lung uh kie a, Israel-te ziehin 
lungtawp uhi. 

2Khum hunin TOPA in Joshua kungah, “Meituh suong nam bawl inlen Israel-te a 
ni veina a tep tanpieh in,” a ci hi. 

3Tuaci’n Joshua in meituh suong nam bawlin Gibeath-haaraloth ah Israel-te’ tep 
a tanpieh hi. 

4Joshua in a tep uh a tanna thu tam bang ahi hi: Egypt pan a peikhiet zaw ciengun 
senel gam tawnin a khuolzin hun sungun pasal galhang zosie a si sieng ta uhi. 

5A peikhie mi zosie a tep uh a kitan sieng zo vangin senel gam tawnin Egypt 
panin a khuolzin hun sung vua a suoh mi zosie a tep uh kitan nai lo hi. 

6Bangzieh ahei cile Israel-te in TOPA’ thu a ngai lona ziehun Egypt pana a peikhie 
minam buppi le galhang mite a si sieng dongun senel gamah kum sawmli sung 
khuol a zin uhi. A pu a pate uh tungah pieh dinga a ciemsa bawngnawi le khuoizu 
luonna gam a musah lo nadingin amate tungah TOPA kiciem hi. 

7Tuaci’n Joshua in a tep uh a tanpieh mite pen amau’ tanga ama in a piensah a 
tate uh ahi hi; bangzieh ahei cile amate lamkalah a tep uh kitan nai lo hi. 

8A minam bupun a tep uh a kitan zaw ciengin a giephuol ciet vuah a dam 
masangsie-un a om uhi. 

9TOPA in Joshua kungah, “Tuni-in na kung panun Egypt simmawna ka zielmang 
zo hi,” a ci hi. Tuaci’n tuni dongin khum mun pen Gilgal kici hi. 

Gilgal ah Peisan Pawi 

10Gilgal ah Israel-te giephuol satin a om laitahun tua hla a ni sawm le li ni nitahin 
Jericho zanglei-ah peisan pawi a bawl uhi. 

11Peisan pawi zaw a zing cieng, khum ni mama-in khum gama a pieng tol saw lo 
moh le bukan a ne uhi. 

12Khum gama piengte a neh ni-un manna a om nawn sih a, tuaci’n khum kumin 
Canaan leitanga pieng ante a ne ta uhi. 

Joshua’ Mangmuna 

13Jericho khuo gei-ah Joshua a tun ciengin a khuodah leh, a khut sungah namsau 
dawsa-in ama’ mai-a a ding mi khat a mu hi. Ama kungah Joshua pei-in, “Nang 
ko pawl na hiei, ahi sihle ka langte’ pawl na hiei,” a ci hi. 

14Ama in, “ Koima’ pawl ka hi sih hi; TOPA galkapte’ galkapmangpa dinga ang pei 
ka hi hi,” a ci hi. Tuale Joshua lei-ah bawhsuhin bie a, ama kungah, “Ka TOPA in a 
nasempa keima bang ei sawl nuom na hei?” a ci hi. 

15TOPA galkapte’ galkapmangpa in Joshua kungah, “Na keng panin na kedap 
sutdawh in, azieh pen na dinna mun a siengtho ahi hi,” a ci hi. Tua ma bangin 
Joshua a gamta hi. 

Joshua 6 

Jericho Kila-in Kisusie 

1Tu-in Israel-te ziehin Jericho kulpi a sunglam le a pulam kikhacip hi; koima 
pusuoh thei lo, sungtum thei lo hi. 

2TOPA in Joshua kungah, “En vawi, na khut sungah a kumpipa le a galhangte tawh 
Jericho khuo kang pie zo hi. 

3Khuopi kimvelin pei-in galhang zosie in khuopi khatvei kimvel ding uhi. Tua 
bangin ni guh sung na bawl ding uhi. 

4Siempu sagi in thuciemna singkuong mai-ah tuutang ki pengkul sagi tawi ding 
uhi. A ni sagi ni-in khuopi sagi vei kimvelin siempute in pengkul tum ding uhi. 

5Tuutang ki sawtveipi a gin sah ciengun, tua pengkul gin na zah behun nahpi 
tahin mi zosie a awng ding uhi; tuale khuopi kulpi cimzanin a mailam ciet vuah 
mi zosie tangtahin a pei ding uhi,” a ci hi. 

6Tuaci’n Nun tapa Joshua in siempute hlanin a kung vuah, “Thuciemna 
singkuong zawng unlen, TOPA thuciemna singkuong mai-ah siempu sagi in tua 
tuutang ki pengkul sagite tawisah un,” a ci hi. 

7Ama in mite mai-ah, “Mai nawt unlen khuopi kimkotin pei un; TOPA’ thuciemna 
singkuong mai-ah hiem tawi mite peisah un,” a ci hi. 

8Joshua in mite a thupiehsa bangin TOPA mai-ah tuutang ki pengkul a tawi 
siempu sagite madawhin pengkul a tum vua, TOPA’ thuciemna singkuong in 
amate nua a zui hi. 

9Pengkul tum siempute mai-ah hiem tawite a pei uhi; pengkulte a kitumsuoh 
laitahin thukham singkuong nua-ah nuadalte a pei uhi. 

10Joshua in mite tungah tam bangin thu a pie hi: “A awng dinga kang gen ni 
masang na awng sih ding vua, na aw uh kizasah loin kam khat beh na ham sih 
ding uhi. Tua ciengin na awng ding uhi,” a ci hi. 

11Tuaci’n TOPA’ thukham singkuong in khatvei khuopi a kimvel hi; giephuol-ah a 
kilekia vua, tuanah a zan gie uhi. 

12Tua ciengin zingmawngin Joshua tho bai a, siempute in TOPA’ thuciemna 
singkuong a puo uhi. 

13TOPA’ thuciemna singkuong mai-a a pei tuutang ki pengkul sagi a tawi siempu 
sagite peisuohin pengkul a tumsuoh uhi. A mai vuah hiem tawite pei-in, pengkul 
a kitum suoh laitahin TOPA’ thuciemna singkuong nua-ah nuadalte a pei uhi. 

14A ni ni ni-in khatvei khuopi a kimvel vua, tua ciengin giephuol-ah a kilekia uhi. 
Tua bangin ni guh sung a bawl uhi. 

15A ni sagi ni khuova patin tho bai-in tua bang ma-in khuopi sagivei a kimvel uhi. 
Khum ni behin khuopi kimkotah sagivei a pei uhi. 

16A sagiveina ah siempute in pengkul a tum ciengun Joshua in mite kungah, 
“Awng un! Azieh pen TOPA in na tung vuah khuopi ang pie zo ta hi. 

17Khuopi le a sunga om zosie TOPA tungah biehna-in kisusie ding hi. Ama in i 
sawl uh kamtaite a na phuol ziehin numei pahtat Rahab le ama tawh a inn sunga 
om teng beh hing ding uhi. 

18Suhsiet dinga ki-apsa na khatpo deigaw-in la-in, Israel-te’ giephuol kisietna 
suohsahin amate tungah lungkhamna na tunsah khah lo nadingun kidawm un. 

19Ahi vangin ngun le kham zosie, le sumsan le sia tawh kibawl 
vante TOPA adingin a siengtho hi. TOPA’ gou kholna-ah tuate tung ding hi,” a ci hi. 

20Tuaci’n mite awngin pengkulte kitum hi. Mite in pengkul awging a zah behun 
nahpi tahin a awng uleh kulpi a cimzan hi; tuaci’n amate mai cietah mi zosie 
tangtahin khuopi sungah lutin khuopi a la uhi. 

21Tua ciengin amate in khuopi sunga om nupi, pasal, khanglai le tehsie, bawng 
tang, tuu le laa zosie namsau tawh a thatgam uhi. 

22Joshua in khum gam a kandap mi nite kungah, “Numei pahtat nu’ inn ah va pei 
ta unlen, ama tunga na ciemsa bangun numei le ama tawh kisai zosie hing peipi 
un,” a ci hi. 

23Tuaci’n thukan tangvalte va tumin Rahab, a nu le a pa, a sanggamte le ama 
tawh kisai zosie, inn sung panin a peipi uhi. Numei nu’ innkuonpi zosie a zawpi 
vua, Israel-te’ giephuol pulamah a koi uhi. 

24Amate in a khuopi le a sunga om zosie mei tawh halin TOPA’ goukholna sungah 
ngun le kham, sumsan le sia tawh kibawl vante a koi uhi. 

25Ahi vangin numei pahtat Rahab, a innkuonpi le ama tawh kisai zosie, Joshua in 
a hingkhawi hi. Tua huna kipanin Israel gam sungah tua nu’ innkuonte a teng 
uhi. Azieh pen ama nu in Jericho khuo thu a kandap dinga Joshua in a sawl 
kamtaite a phuoldap hi. 

26Tua ciengin Joshua in tami kiciemna gen a, “Tami Jericho khuopi lamkia ding a 
hanciem poma TOPA mai-ah kisamsie taheh!. Ama in a tacil luong tawh a 
khuombul phut ding a, a ta tumpen luong tawh khuopi tunkotte phut ding hi,” a 
ci hi. 

27Tuaci’n TOPA in Joshua ompi hi; tuale gam sung zosie-ah a min a thang hi. 

Joshua 7 

Achan’ Mawna le a Kidantatna 

1Hinanle a ki-ap vante tawh kisai-in Israel-te tam bangin a zuoutat uhi: Judah 
minam Zerah’ tapa Zabdi, a tapa Carmi, a tapa Achan in a ki-ap vante pawlkhat 
a la hi; tuale Israel-te tungah TOPA’ lungthahna a kuong hi. 

2Joshua in Jericho panin Bethel ni suona lam Beth-aven gei-a om Ai khuo ah mi 
sawlin amate kungah, “Peito unlen gam va endap ta un,” a ci hi. Tua mite peito-
in Ai khuo a endap uhi. 

3Tua ciengin amate Joshua kungah kilekia-in a kungah, “Mi zosie kuonto kul lo 
hi; mi tulni ahi sihle mi tul thum kim khat kuonto-in Ai khuo simsah lel in. Mi 
tawmno khat ahi bo ziehun khum sungah mi buppi gimsah da in,” a ci uhi. 

4Tuaci’n khum munah mi tul thum bang a kuonto uhi; tuale Ai mite mai-ah amate 
a taimang sieng uhi. 

5Ai khuo mite in sawmthum le guh bang a that vua, khuopi kulpi pulam panin 
Shebarim mun dongah delin kumsuhna munah a that uhi. Mite lungkie-in a 
lungsim uh tui a suoh hi. 

6Tua ciengin Joshua in a puonte ehmalin nitah dongin TOPA’ singkuong mai-ah 
ama le Israel upate tuolah a khupbawh uhi, tuale amate in a lutang uh leivui a 
buoh uhi. 

7Joshua in, “Ah, TOPA Pasien! Ko ei susie ding Amor-te’ khut sunga ei pie dingin 
bang dinga tam mite Jordan galkhatah ei peipi poma na hei? Jordan galkhatah a 
teng dingin a lungkim hi tazaw mai uleng izaw! 

8TOPA aw, a galte kung panin Israel-te a kilekia ta uhi. Tu-in ke’n bang gen thei 
ding ka hei! 

9Canaan-te le tam gama teng mi zosie-in tam thu a za ding vua, tuaci’n amate in 
kote ei imtawmin leitung panin ka min uh ei phietpieh ding uhi. Tua ciengin a 
lien mama nangma’ min bang na law ta diei?” a ci hi. 

10 TOPA in Joshua kungah, “Dingto vawi! Bang dinga lei lahah khupbawh na hei? 

11Israel a khiel zo ta uhi; amate tunga ka pieh ka thuciemnate a palsat zo uhi. 
Amate in a ki-ap vante pawlkhat a la uhi; amate in gu-in a zuou gamtat vua, a 
neisate lah vuah tua vante a koi uhi. 

12Tua ahi ziehin Israel-te in a galte uh nang zo lo uhi; amate pen suhsiet dinga 
ki-ap van khat a suo zo tah ziehun a galte masangah a nuakia uhi. Na lah vuah a 
ki-ap vante na suhsiet sih uleh kang ompi nawn sih ding uhi. 

13Mite na siensuo khu zom inlen, ‘Zing cieng adingin no le no kisiensuo ciet un; 
azieh pen TOPA, Israel Pasien in, ‘Israel-te aw, na lah vuah a ki-ap vante om hi; 
note lah panin a ki-ap vante na lah masangsie-un na galte uh mai-ah na ding zo 
sih ding uhi,” a ci hi. 

14Tua ziehin zing ciengin na minam namun nang pei ding uhi. TOPA in a lah 
minam sung panin a bebe-in ang pei ding hi. TOPA in a lah a be sung panin a 
innkuonkuonin ang pei ding hi. TOPA in a lah a innkuon sung panin a mimi-in ang 
pei ding hi. 

15A ki-ap vante tawh a kimanton pa, a neisa zosie tawh mei-in kihal ding hi. 
Bangzieh ahei cile TOPA’ thuciemna palsatin Israel-te lahah zum huoi-in ama 
gam ta hi,’ ci-in,” a ci hi. 

16Tuaci’n zingmawngin Joshua tho bai-in, Israel-te a minam namin peipi a, Judah 
minam kila hi. 

17Ama in Judah be a nai-ah peipi a, Zerah-te be kila hi; tuale ama in a 
innkuonkuonin Zerah-te be peipi a, Zabdi kila hi. 

18Ama in a innkuonpite khat tata-in peipi a, Judah minam Zerah’ tapa Zabdi, a 
tapa Carmi, a tapa Achan kila hi. 

19Tua ciengin Joshua in Achan kungah, “Ka tapa aw, Israel TOPA Pasien min 
thangsah inlen, ama kungah na mawna pulah in. Tu-in bang ahiei na bawl kei ei 
gen inlen, bangma ei pha sin,” a ci hi. 

20Tua ciengin Achan in Joshua dawng a, “Tua khu aman ahi hi; Israel TOPA Pasien 
tungah ka maw zo ta hi. Ka gamtatna tami ahi hi: 

21Shinar panin vanlahte lahah puon hoi khat le shekel zani a khai ngun, le shekel 
sawmnga a khai kham tawn khat ka mu ciengin ipla-in ka lakha ma hi. Tu-in 
tuate ka puonbuh sung lei lahah kiphuol a, a nei lamah ngunte kikoi hi,” a ci hi. 

22Tuaci’n Joshua in kamtaite sawlin a puonbuh lamah a tai uhi; tuale a puonbuh 
sung lei nei-ah a ngun na kiphuol tahpi hi. 

23Puonbuh panin tua vante ladawhin Joshua le Israel-te zosie kungah a peipi uhi; 
tuale amate in TOPA mai-ah tuate a thezah uhi. 

24Tua ciengin Joshua le ama tawh a om Israel-te zosie in Zerah’ tapa Achan le a 
ngun, a puon, a kham tawn, a tapate, a tanute, a bawng, a laa, a tuu, a puonbuh le 
a nei vannuoi a la uhi; tuale amate in Achor Kuom dongah tuate a peipi uhi. 

25Joshua in, “Bang dinga kote tunga gimna ei tut na hei? Tu ni-in TOPA in na 
tungah gimna ang tungsah ding hi,” a ci hi. Tuale Israel-te zosie in suong tawh 
Achan a seplia uhi; amate in tua teng mei tawh halin suong tawh a sep vua, 

26tuale a tungah suongtum lompi a sungvum vua, tuni dongin a omlai hi. Tua 
ciengin TOPA’ lungthahna a dai hi. Tua ahi ziehin tuni dongin tua mun Achor 
Kuom kici hi. 

Joshua 8 

Ngien tawh Ai Khuo Kila-in Kisusie 

1Tua ciengin Joshua kungah TOPA in, “Zau sinlen lungkie sin. Galkap zosie zawpi 
inlen Ai khuo-ah tu-in peito in. En in, nangma tungah Ai kumpipa le a mite, a 
khuopi le a leitang kang pie zo hi. 

2Jericho le a kumpipa tungah na bawl bangin Ai le a kumpipa tungah zong na 
bawl ding hi; van kinuasiete le a ganhingte beh galvan lahin noma dingin na la 
ding uhi. Khuopi nua lamah a sim ding na koidap ding uhi,” a ci hi. 

3Tuaci’n Ai khuo sim dingin mite a kuonto uhi. Joshua in galhang mi tul 
sawmthum teelin zanin sawl a, 

4“Tua khuopi sim dingin a nua lamah na buhdap ding uhi; khuopi panin gamla 
pei sih un, hinanle na unpi-un a kigingsa-in om un. 

5Kei le ka ompi mi zosie in khuopi kang nai ding vua, a masa lai bangin ei do 
dinga ang kuon ciengun amate mai panin ka na tai ding uhi. 

6Khuopi panin amate ka nawdawh masangun amate in ei del ding uhi; bangzieh 
ahei cile, ‘A masa lai bangin i kung panun amate a tai uhi,’ ci ding uhi. Amate kung 
panin ka tai laitahun 

7na kibuhna mun panun ang pei-in khuopi na la ding uhi; bang ding ahei 
cile TOPA na Pasien un na khut sung vuah amate ang pie ding hi. 

8Khuopi na lah zaw ciengun TOPA’ thupiehsa bangin gamta-in mei tawh khuopi 
na hal ding uhi; thei un, thu kang pie zo uhi,” a ci hi. 

9Tuaci’n Joshua in amate a sawldawh hi; a kibuh nading munah amate pei-in Ai 
ni tumna lam, Bethel le Ai kikalah a pang uhi; ahi vangin tua zanin giephuol ah 
Joshua a gieh hi. 

10Zingmawngin Joshua tho bai-in mite khawm a, mite mai-ah Israel upate tawh 
Ai-ah a peito uhi. 

11Ama tawh a omton galkap zosie a pei to vua, khuopi mai nehin Ai lei lulam 
pangah giephuol a sat vua, Ai le a kikal vuah luihawm khat a om hi. 

12Ama in mi tulnga bang peipi-in khuopi nitumna lam Bethel le Ai kikalah a 
kibudap sah hi. 

13Tuaci’n galkapte, khuopi leilu lamah galkap phuolpi koi-in, khuopi nitumna 
lamah nuadalte koi hi. Ahi vangin khum zanin kuom sungah Joshua a gieh hi. 

14Ai kumpipa in tam a mu ciengin ama le ama’ mite zosie le khumi khuo-a teng 
zosie, zingmawngin a thobai vua, Arabah tawh a kimaingat ahi kimutuona ding 
munah Israel-te tawh gal kido dingin mallangin a kuon uhi; ahi vangin ama do 
dingin khuopi nua lamah a pangdap mi a op lam ama in thei lo hi. 

15A mai vuah Joshua le Israel-te zosie a lel kipangin senel gam manaw-in a tai 
uhi. 

16Tuaci’n amate del dingin khuopi sunga om mi zosie kikai khawmin Joshua a 
del uleh khuopi pan amate a na kihemmang ta uhi. 

17Ai khuo le Bethel khuo sungah Israel-te a del lo pasal khat beh a om sih hi; 
amate in khuopi kot honsa-in nuasie-in, Israel-te a nuadel uhi. 

18Tua ciengin TOPA in Joshua kungah, “Na khut sunga om namsau Ai khuo lam 
ngatin zah in; azieh pen na khut sungah tua khuo kang pie ding hi,” a ci hi. Tuale 
Joshua in khuopi lamngatin a khut sunga om namsau a zah hi. 

19A khut a zah behin a buhdap galkapte a opna mun panun a dingkhie vua, 
mailam nawtin a nawtai mama uhi. Khuopi sungah lutin a la vua, tua khuopi mei 
tawh a hal uhi. 

20Tuaci’n Ai mite in a nua-et uleh vantung lamah khuopi meikhu kitungto a mu 
uhi. Tam lam ahi a, khum lam ahi zongin a tai thei nawn sih uhi. Azieh pen senel 
gama a tai mite kinua hei-in a delte a do uhi. 

21A budapte in khuopi a lah zawhna ule Joshua le Israel-te zosie in a kitungto 
khuopi meikhu a mu ciengun kilehei-in Ai mite a vatgawp uhi. 

22Amate do dingin khuopi panin adangte a kuonto uhi; tuaci’n Israel-te in 
pawlkhat langkhatah, pawlkhat adang khatah a kui-im uhi. Tuale amate a hinglai 
le a suohta khat zong om lo za dongin Israel-te in a vatmai uhi. 

23Ahi vangin Ai kumpipa a hingin kiman a, Joshua kungah kipeipi hi. 

24Israel-te in senal gam zanga amate a delna Ai khuo mi zosie thatin, namsau 
tawh a unpi vua a sigam zaw ciengun Ai khuo-ah Israel-te zosie kilekia-in 
namsau tawh tua khuopi a sim uhi. 

25Khum ni-a a si Ai khuo mi zosie numei le pasal a kigawmin tulsawm le tulni 
pha hi. 

26Bangzieh ahei cile Ai khuomi zosie a tha sieng masangin Joshua in a namsau 
lapna a khut a dawhkia sih hi. 

27TOPA in Joshua a thupieh dung zui-in, Israel-te in ganhingte le khuopi sunga 
van kinuasiete beh gal vanlahin a la uhi. 

28Tuaci’n Joshua in Ai khuopi hal a, tua khuopi pen tuni-a bangin buathah kholna 
suohsah den hi. 

29Tuale ama in nitah dongin sing tungah Ai kumpipa a khai hi; tuale ni a tum 
ciengin Joshua in thu pie-in, amate in sing tung panin a luong a khiesuh vua, 
khuopi kulkotpi lutna-ah pai-in a tungah suongtum lompi a cieng vua, tuni 
dongin tua suongcien a omlai hi. 

Joshua in Thuciemna Bawlpha 

(Thkna 27:4-5) 

30Tua ciengin Joshua in Israel Pasien TOPA adingin Ebal muol tungah maitam 
khat lam a, 

31TOPA’ nasem Moses in Israel-te a thupiehsa bangin Moses’ thukham laibu 
sungah, “A tungah sia vanzah a kizang lo, suongtum tawh a kikheng lo maitam,” 
ci-in kigiel hi; tua tungah TOPA adingin meihal biehnate pie-in thunuam 
biehpiehnate a lui uhi. 

32Tua munah Joshua in Israel-te mitmu-in suong tungah Moses gielsa thukham 
a tei hi. 

33Israel mite thupha a pieh thei nadingun TOPA’ nasem Moses thupiehsa bangin 
Israel mi zosie pemta hile tuolsung hile, a upate uh, a uliente ule a thukhente 

utawh, TOPA’ thuciemna singkuong a puo Levi siempute mai, thuciemna 
singkuong langkhat, Gerizim Muol mai lamah mi alang, Ebal Muol mai lamah mi 
alang a ding uhi. 

34Tua ciengin ama in thukham laibu sunga kigiel thuphate le samsietnate, 
thukham sunga om kammal zosie a unpi-in a sim hi. 

35Joshua in Moses’ thupieh kammal zosie Israel mi honpi zosie, numeite, 
nausente le amate lahah a teng pemtate zosie mai-ah a sim lo khat zong om lo 
hi. 

Joshua 9 

A Ngien Utawh Gibeon-te Amau le Amau Kihun 

1Tu-in Jordan galkhatah a om muoltung gam le lei ngiemna gam Tuipi lien dung 
peisuoh Lebanon donga teng Hit-te, Amor-te, Canaan-te, Periz-te, Hiv-te le 
Jebus-te in tam thu a zah ciengun, 

2Joshua le Israel-te sim dingin lungsim kikhatin a kisutuo uhi. 

3Ahi vangin Gibeon-a teng mite in Jericho le Ai tunga Joshua bawlsate a zah 
ciengun 

4amate lam panin tam bangin a solbawl uhi: Amate pei-in lam-ante guongin, a 
laate adingin a siesa ip le a paatsa, a lui a kiphaw lenggazu-umte a guong vua, 

5a keng vuah a kiphaw, a paatsa kedapte bulin a paatsa puonte a sil uhi; a an 
zosie uzong a gawta le a apkai vive ahi hi. 

6Gilgal giephuola om Joshua kungah pei-in ama le Israel-te tungah, “Kote pen a 
gamlapi pana ang pei ka hi uhi; tuaci’n tuni-in kote tawh thukimna khat hing 
bawl un,” a ci uhi. 

7Hizongle Israel-te in Hiv-te kungah, “Kote lahah a teng mite na hi kha thei ding 
uhi. Tua bang hi mawh leh note tawh thukimna bang ka ci bawl thei ding uh 
ahei?” a ci uhi. 

8Amate in Joshua kungah, “Na nasemte ka hi uhi,” a ci uhi. Tuale Joshua in, “No 
koite na hi vuoi?” a ci hi. 

9Amate in, “TOPA na Pasien uh’ min zalin na nasemte a gamla mama gam pana 
ang pei ka hi uhi; azieh pen ama’ thu le Egypt gam sunga a sepkhiet zosie, 

10le Jordan galkhata om Amor kumpi nite ahi Ashtaroth-a a teng Heshbon kumpi 
Sihon le Bashan kumpi Og tunga a sepsa zosie a kigenna ka za zo uhi. 

11Tuaci’n ka upate ule ka gam vua ka tenpi uh mi zosie in kote kungah, ‘Na 
khuolzin nading vuah lam-an guong un; amate tawh a kimu dingin pei unlen a 

kung vuah, “Na nasemte ka hi uhi; tu-in hing pei unlen kote tawh thukimna khat 
hing bawl un,” va ci ta un,’ ei ci uhi. 

12Tanah ka mohte uh om hi. Na kung vua ang haw dinga kang din khiet ni uh, 
khuolzin lam-an dinga ka guon lai-un a lumlai a, hizongle tu-in en un, gawta-in a 
apkai sieng ta hi. 

13Tami lenggatui savun bungte zong ka thun patun a tha ahi a, tu-in a sie sieng 
ta hi; tami ka puonte ule ka kedapte uzong lam saupi kang peina vuah a siepaat 
sieng ta hi,” a ci uhi. 

14Tuaci’n makaite-in a lam-an uh a ne vua, TOPA tung panin lamlahna a ngen sih 
uhi. 

15Tuale Joshua in amate a hinkhawi nading kilemna thuciem a bawl hi; tuale 
amate tungah mihonpi makaite a kiciem uhi. 

16Hizongle amate tawh thukimna a bawl zaw uh nithum a cin ciengin, amate pen 
a vengte ahi lam ule amate lahah a tengte ahi lam a za uhi. 

17Tuaci’n Israel-te dingkhie-in a ni thum ni-in a khuopite vuah a tung uhi. A 
khuopite uh pen Gibeon, Chephirah, Beeroth le Kiriath-jearim ahi hi. 

18Ahi vangin mihonpi makaite in TOPA, Israel Pasien’ min tawh a tung vuah 
kiciemna a nei zo ziehun Israel-te in amate a do sih uhi. Tua ciengin mihon zosie 
makaite tungah a phun uhi. 

19Hinanle makai zosie in mihonpi zosiete tungah, “TOPA, Israel Pasien’ minin a 
tung vuah i kiciem zo ta vua, tu-in amate i sukha sih ding uhi. 

20Amate tunga i bawl ding uh tam ahi hi: Eite in amate tunga i bawl uh thuciemna 
ziehin eite tungah lungthahna ang tun lo nadingin amate i hingsah ding hi,” a ci 
uhi. 

21Makaite in a kung vuah, “Amate hingsah un,” a ci uhi. Tuaci’n amate tawh kisai 
makaite khensatsa bangin mihonpi zosie adingin sing suite le tui tawite a suoh 
uhi. 

22Joshua in amate hlanin a kung vuah, “Kote lahah teng napi bang dingin, ‘Na 
kung panin a gamlapi-ah ka teng uhi,’ ci-in ei sol na hi uh ahei? 

23Tua ahi ziehin tu-in samsiet thuoh na hi vua, note lahah mi pawlkhat a 
tawntungin sila, ka Pasien’ inn adingin sing suite le tui tawite na hi ding uhi,” a 
ci hi. 

24Amate in Joshua dawngin, “Bangzieh ahei cile TOPA na Pasien un ama’ nasem 
Moses tungah gam buppi nang hing pie-in na mai panin gam sunga teng mi zosie 
a suhsiet tahtah nading thu a piehna ko na nasemte kungah ei kigen hi. Note 
ziehin ka si ding uh ka zau mama vua, tuaci’n tam bangin ka na bawl uhi. 

25Tu-in kote pen na khut sunga om ka hi uhi: Na muna-ah a hoi le a man na sah 
bangin ka tung vuah ei bawl in,” a ci uhi. 

26Ama in amate adingin tam bangin a bawl hi: Ama in Israel-te panin amate a 
hunkhie hi; amate a that sih uhi. 

27Ahi vangin tua ni-in Joshua in mihonpite ading le ama in a teel nading 
munah TOPA’ maitam ading singtomte le tuitawite suohsah a, tuni dongin a sem 
uhi. 

Joshua 10 

Ni Khawl 

1Joshua in Ai khuo a lah dan, tua khuo a suhmaimang dan, Jericho le a kumpite 
tunga a bawl dan teng le Gibeon-a tengte in Israel-te tawh kilemna bawlin amate 
lahah a opton dan teng uh Jerusalem Kumpi Adoni-zedek in a zah ciengin, 

2ama zau mama hi. Bangzieh ahei cile Gibeon pen kumpi khuopite khat ma 
bangin khuopi lien khat ahi a, Ai khuo sangin gol zaw-in a mite zosie galhang 
vive ahi hi. 

3Tuaci’n Jerusalem Kumpipa Adoni-zedek in Hebron Kumpipa Hoham, Jarmuth 
Kumpipa Piram, Lachish Kumpipa Japhia, le Eglon Kumpipa Debir-te kungah 
kamtai sawlin, 

4“Hing kuonto-in ei panpi unlen, Gibeon va sim ta vai. Azieh pen ama in Joshua 
le Israel-te tawh kilemna a bawl hi,” a ci hi. 

5Tua ciengin Amor kumpi ngate - Jerusalem kumpi, Hebron kumpi, Jarmuth 
kumpi, Lachish kumpi, Eglon kumpite - in a galkapte uh kaikhawmin a galkap 
zosie utawh a kuonto vua, Gibeon galah giephuol satin a do uhi. 

6Gibeon-te in Gilgal giephuol-a Joshua kungah kamtai sawlin, “Na nasemte ei 
nuasie sin; mallang tahin ko kungah hing peito-in ei hunkhie inlen ei panpi in; 
azieh pen ko ei do dingin muoltung gama teng Amor kumpi zosie ang kikhawm 
ta uhi,” a ci uhi. 

7Tuaci’n Gilgal panin ama le a galkap zosie le a thahat galhangte zosie tawh 
Joshua a kuonto hi. 

8TOPA in Joshua kungah, “Amate giing sin, azieh pen na khut sungah amate kang 
pie zo hi; na mai-ah amate khat beh a ding zo sih ding hi,” a ci hi. 

9Tuaci’n Joshua in Gilgal panin zan tungtawn peito-in thakhatthu-in amate a 
busim hi. 

10TOPA in Israel-te mai-ah Amor-te a zausisah a, Gibeon-ah nasie tahin amate 
that gamin Beth-horon katona lamah a delto vua, Azekah le Makkedah dongah a 
vatgawp uhi. 

11Israel-te mai-ah amate a taimang laitah, Beth-horon kumsuhna-ah a peisuh 
laitahun van panin TOPA in gieltang golpite Azekah khuo cieng dong, amate 
tungah kiesahin amate a si uhi; Israel-te in namsau tawh a tha sangin tua gielpi 
zieha a si mi tamzaw hi. 

12 TOPA in Israel-te khut sungah Amor-te a pieh ni-in Joshua in TOPA hopi hi; 
tuale ama in Israel-te muna-ah, “Ni aw, nang Gibeon-ah, Hla aw, nang Aijalon 
kuomah khawlden in,” a ci hi. 

13Tuale minamte in a galte uh tungah phu a lah zo masangsie-un, ni ding denin 
hla zong a khawlden hi. Jashar laibu sungah tami thu kigiel hi lo amah? Van 
kimlai-ah ni khawl a, ni khat bup bang a tumpah sih hi. 

14Tua masang hitale tua hun zaw hitale TOPA in mihing khat’ thu a ngai tua ni 
bang nidang om ngai lo hi; azieh pen TOPA in Israel-te dingin gal dopieh hi. 

15Tua ciengin Joshua in ama tawh a om Israel-te zosie tawh Gilgal-a giephuol-ah 
a kilekia hi. 

Kumpi Nga Kizo 

16Tua hun laitahin tami kumpi ngate a taimang vua, Makkedah leihawm sungah 
a kiphuol uhi. 

17Tuale Joshua kungah, “Makkedah leihawm sunga kiphuol kumpi ngate kimu 
zo ta hi,” ci-in kigen hi. 

18Joshua in, “Leihawm kam sungah suongtum golpite lia unlen a cing ding mi koi 
un; 

19ahi vangin khum sungah om sih un; na galte del unlen, a nualam panin sim un. 
A khuopi sung vuah lutsah sih un, azieh pen TOPA na Pasien un na khut sung 
vuah amate ang pie zo ta hi,” a ci hi. 

20Joshua le Israel-te in a sigam sieng dongun amate tampi tah a thazaw uh cieng, 
khuopi muonhuoi sungah a suohta lai mite a lutzaw ciengun, 

21Makkedah giephuol-a Joshua kungah mi zosie dam le bihin a kilekia uhi; Israel-
te langkhatah a kamkeh ngam koima om lo hi. 

22Tua ciengin Joshua in, “Leihawm kam hong unlen, tua leihawm panin kumpi 
ngate ka kungah hing peipi un,” a ci hi. 

23Amate in tua bangin bawlin leihawm panin kumpi ngate, Jerusalem kumpi, 
Hebron kumpi, Jarmuth kumpi, Lachish kumpi, le Eglon kumpite, ama kungah a 
peipi uhi. 

24Amate in Joshua kungah kumpi ngate a peipi zaw ciengun, Joshua in Israel-te 
zosie hlanin ama tawh a kuonton galhang makaite kungah, “Keima ei nai unlen 
tam kumpite ngawngah na keng uh ngam un,” a ci hi. Tua ciengin amate in zong 
nai-in a ngawng vuah a keng a ngam uhi. 

25Joshua in amate kungah, “Zau sih unlen, lungkie sih un; thahat unlen, hang un; 
azieh pen TOPA in na do uh na gal zosie uh tungah tam bangin a bawl ding hi,” a 
ci hi. 

26Tua ciengin Joshua in amate satlia-in sisah a, singkung nga tungah a khai hi. 
Nitah dongin sing tungah amate a khai uhi. 

27Ni a tum ciengin Joshua in thu pie a, singtung panin amate a lakhie vua, a 
kiphuolna ngai uh leihawm sungah a pai uhi; amate in leihawm kam sungah 
suongtum golpite a koi vua, tuni dongin tua suongtumte a omlai hi. 

28Khum ni-in Joshua in Makkedah khuo la-in, namsau tawh tua khuo le a 
kumpipa a vatmai hi; ama in tua khuo sunga om zosie sumaimang hi; koima khat 
beh a hen sih hi. Ama in Jericho kumpipa tunga a bawl bangin Makkedah 
kumpipa tungah zong a bawl hi. 

29Tua ciengin Joshua le a op tonpi Israel-te zosie, Makkedah panin Libnah-ah a 
peisuoh vua, Libnah a sim uhi. 

30TOPA in Israel-te khut sungah tua khuo le a kumpipa zong a pie hi; tuale ama 
in tua khuo le a sunga om mi zosie namsau tawh vatmai a, koima khat beh hen 
nei loin Jericho khuopi tunga a bawl bangin a kumpipa tungah a bawl hi. 

31Tua banah Joshua in ama tawh a omton Israel-te tawh Libnah panin a pei suoh 
vua, Lachish imtawmin a bulu uhi. 

32TOPA in Israel-te khut sungah Lachish pie a, ama in a ni ni ni-in Lachish la a, 
Libnah a bawl bangin tua khuo le a sunga om mi zosie namsau tawh a vatmai hi. 

33Tua ciengin Lachish a hu dingin Gezer Kumpipa Horam kuonto hi; tuale Joshua 
in ama le a mi zosie khat beh hen nei loin namsau tawh a vatmai hi. 

34Lachish panin Joshua le Israel-te zosie pei suohin, Eglon khuo imtawmin a bulu 
uhi; 

35tuale khum ni ma-in tua khuo a la vua, namsau tawh a vatmai uhi; Lachish a 
bawl bangin khum ni ma-in tua khuo sunga om zosie nasie tahin ama in a 
sumaimang hi. 

36Tua ciengin Israel-te zosie tawh Eglon panin Hebron-ah Joshua a peito hi. 
Amate in tua khuo bulu-in 

37a la vua, a kumpipa, a khuopite le a sunga om mi zosie namsau tawh a vatmai 
hi; amate in Eglon tunga a bawl bangin tua khuo le a sunga om mi zosie a 
sumaimang uhi. 

38Tua ciengin Israel zosie tawh Debir-ah Joshua kilekia-in tua khuo a bulu vua, 

39ama in a kumpipa le a khuo zosie tawh tua khuo a la hi; amate in namsau tawh 
amate a vatmai vua, khuo sunga om mi zosie a sumaimang uhi; ama in koima 
hen a nei sih hi; ama in Hebron le Libnah le a kumpipa tunga a bawl bangin Debir 
le a kumpipa tungah zong a bawl hi. 

40Tuaci’n Joshua in gam buppi, muoltung gam, Negeb gam, leingiem gam, 
gamken teng le a kumpi zosie a zo sieng hi; ama in koima khat zong a hen sih a, 
ahi vangin TOPA, Israel Pasien in a thupieh bangin a husang zosie a sumaimang 
hi. 

41Kadesh-barnea panin Gaza cieng dong, le Goshen gam zosie Gibeon cieng dong, 
Joshua in a zo gawp hi. 

42Israel-te’ TOPA Pasien in Israel-te adingin gal a dopieh ziehin Joshua in hun 
khat sungin tam kumpi zosie le a leitang uh a la sieng hi. 

43Tua ciengin Joshua in ama tawh a omton Israel-te zosie tawh Gilgal-a a 
giephuol vuah a kilekia hi. 

Joshua 11 

A Kipawlton Leilu Lam Canaan Kumpite Kizo 

1Hazor Kumpipa Jabin in tam thu a zah ciengin, Madon Kumpipa Jobab kung, 
Shimron kumpipa kung, Achshaph kumpipa kung, 

2leilu lam muol tung gama om kumpite kung, Chinneroth leitaw lama om Arabah 
gam sung, le lei ngiemna mun nitumna lama om Naphoth-dor gam sunga om 
kumpite kung, 

3nisuona le nitumna lama om Canaan-te, Amor-te, Hit-te, Periz-te, muoltung 
gama om Jebus-te, Mizpah gam Hermon nei-a om Hiv-te kungah thu a puoh hi. 

4Amate tuipi gei-a senel bangin a galkap honpi, galkap honte zosie le a tam mama 
sakolte le leengte tawh a kuon uhi. 

5Tami kumpite zosie in amau’ galkapte gawmin Israel-te do dingin a kuon vua, 
Merom lui-ah giephuol a satton uhi. 

6 TOPA in Joshua kungah, “Amate giing sin, azieh pen zing cieng tu hunin amate a 
unpi-un a sisa-in Israel-te tungah ka pie ding hi; a sakolte uh a kapzahui na 
vatsan ding vua, a leengte uh mei tawh na hal ding uhi,” a ci hi. 

7Tuaci’n Joshua zong a galkap zosie tawh thakhatin Merom lui gei-a amate 
kungah pei-in a va sim uhi. 

8TOPA in Sidon Lien le Misrephoth-maim cieng dong, le nisuona lam Mizpeh 
kuom dong amate a del Israel-te’ khut sungah amate a pie hi. A suohta khat beh 
a om nawn lo dongin a that gam uhi. 

9TOPA thupiehsa bangin Joshua in amate tungah a bawl hi; ama in a sakolte uh a 
kapzahui vatsan piehin a leengte uh mei tawh a halpieh hi. 

10Khum hunin Joshua kiheikia-in Hazor la a, namsau tawh a kumpipa a vat hi. 
Khum hun masangin Hazor khuo pen tua kumpipa gamte zosie’ lutang ahi hi. 

11Khum sunga teng zosie namsau tawh vatmai-in a sumaimang uhi; a husang 
thei khat beh kihingkhawi lo a, tuale ama in mei tawh Hazor a haltum hi. 

12TOPA’ nasem Moses in a thupiehsa bangin Joshua in tua kumpite opna khuo 
teng le a kumpi teng uh la a, namsau tawh vatmai-in a sumaimang hi. 

13Hinanle Joshua in a na haltum Hazor simlo, muol tunga khuopite khat zong 
Israel-te in hal lo hi. 

14Israel-te in galvan lah dingin tami khuopite sunga van kinuasiete le ganhingte 
a la uhi; ahi vangin amate a suhsiet masangsie-un namsau tawh a vatmai vua, a 
husang thei khat zong a hen sih uhi. 

15TOPA in a nasempa Moses a thupieh ma bangin Moses in zong Joshua thu 
piesawn a, tuaci’n Joshua zong tua bang ma-in a gamta hi; TOPA in Moses a 
thupieh zosie Joshua in sep loin a nuasie khat zong om lo hi. 

Joshua’ Gamlahte’ Thu a Tomkim 

16Tuaci’n Joshua in tam gam zosie a la hi: Muoltung gam, Negeb gam zosie, 
Goshen gam zosie, gam niem gam le Arabah gam, Israel muoltung gam le a 
ngiemna gam, 

17Seir lama kihlungto Halak Muol panin Hermon Muol nei Lebanon kuoma om 
Baal-gad cieng dong a la hi. Ama in a kumpi zosie uh man a, vat gawpin a that hi. 

18Tua kumpite zosie le Joshua sauveipi a kido hi. 

19Gibeon-a teng Hiv-te longal Israel-te tawh kilemna a bawl khuopi khat zong 
om lo hi; tua khuote zosie gal sunga a lah uh ahi hi. 

20Azieh pen TOPA in Moses a thupiehsa bang lienin amate kihepi loin a kisuhsiet 
kilkel nading le a amate a cigam thei nadingun Israel-te tawh kido dinga ang 
kuon thei nading uh pen TOPA’ nasep ahi hi. 

21Khum hunin Joshua pei-in muoltung gam, Hebron, Debir, Anab le Judah 
muoltung gam zosie pan le Israel muoltung gam zosie panin Anak-te a notmang 
hi; Joshua in a khuopite utawh amate a susiemang hi. 

22Israel-te’ gam sungah Anak-te khat beh om nawn lo hi; Gaza, Gath, le Ashdod 
sung behah pawl khat omlai hi. 

23Tuaci’n TOPA in Moses tunga a gensa zosie bangin Joshua in gam buppi a la hi; 
Joshua in amau’ minam tanh tawh kizui-in Israel-te tungah a luo dingun gamh-
in a pie hi. Tuale tua gamah gal a veng hi. 

Joshua 12 

Moses’ Zaw Kumpite 

(Gam 21:21-35) 

1Nisuona lam Jordan galkhat, Arnon Lui panin Hermon Muol cieng dong, Arabah 
nisuona lam zosie, tam teng pen tu-in Israel-te in zo-in a lahsa uh kumpite’ gam 
ahi hi: 

2Heshbon-a teng Amor-te Kumpipa Sihon, Arnon Lui monga om Aroer pan, le 
kuom laikim panin Gilead phallang khat ahi Ammon-te gamgi Jabbok gun cieng 
dong, 

3le Arabah panin Chinneroth Tuipi nisuona lam, le Beth-jeshimoth peina lamah 
Si Tuipi ahi Arabah tuipi dong, le a hlanglam-ah Pisgah gamken bul dong ahi hi; 

4tuale Ashtaroth le Edrei-a teng Rephaim-te kumpi nukhiate lahah khat ahi 
Bashan kumpipa Og ahi hi. 

5Ama in Hermon Muol le Salecah, le Bashan gam zosie, Geshur-te le Maacath-te’ 
gamgi cieng dong, le Gilead gam phallang khat panin Heshbon Kumpipa Sihon’ 
gamgi cieng dong a uh hi. 

6TOPA’ nasem Moses le Israel-te in amate a zo uhi; tuale TOPA’ nasem Moses in 
Reuben-te, Gad-te, le Manasseh minam alangte tungah amau’ tan dingin leitang 
a pie hi. 

Joshua’ Zaw Kumpite 

7Tam teng pen Jordan nitumna lam panga Joshua le Israel-te in a na zawsa kumpi 
gamte hi a, Lebanon kuom sung Baal-gad panin Seir lama kihlungto Halak Muol 
cieng dong hi a, (Israel minamte amau’ tanh ding tawh kizui-in Joshua in a luo 
ding vua a pieh, 

8muoltung gam sung, lei ngiemna gam sung, Arabah gam sung, muolpang 
gamken teng, senel gam sung, le Negeb gam sunga om Hit-te, Amor-te, Canaan-
te, Periz-te, Hiv-te, le Jebus-te’ gamte ahi hi): 

9Jericho kumpi khat, Bethel kunga Ai kumpi khat 

10Jerusalem kumpi khat, Hebron kumpi khat, 

11Jarmuth kumpi khat, Lachish kumpi khat, 

12Eglon kumpi khat, Gezer kumpi khat, 

13Debir kumpi khat, Geder kumpi khat, 

14Hormah kumpi khat, Arad kumpi khat, 

15Libnah kumpi khat, Adullam kumpi khat, 

16Makkedah kumpi khat, Bethel kumpi khat, 

17Tappuah kumpi khat, Hepher kumpi khat, 

18Aphek kumpi khat, Lasharon kumpi khat, 

19Madon kumpi khat, Hazar kumpi khat, 

20Shimron-meron kumpi khat, Achshaph kumpi khat, 

21Taanach kumpi khat, Megiddo kumpi khat, 

22Kedesh kumpi khat, Carmel gam sunga Jokneam kumpi khat, 

23Naphath-dor sunga Dor kumpi khat, Galilee sunga Goiim kumpi khat, 

24Tirzah kumpi khat, a unpi-in kumpi sawmthum le khat ahi hi. 

Joshua 13 

A Kizo Nai lo Canaan Gamkhente 

1Tu-in Joshua vuoi-in a kum a tam mama ta hi; tuale TOPA in ama kungah, “Nang 
lah vuoi-in na kum a tam ta a, gam lah ding tampitah omlai hi,” a ci hi. 

2Gam lah ding a omlai tam teng ahi hi: Philistia gam sung zosie le Geshur gam 
zosie, 

3(Egypt nisuona Shihor panin leilu lama Ekron gamgi dong, tua pen Canaan-te’ 
gamin kiciemte hi; Gaza, Ashdod, Ashkelon, Gath, le Ekron gamte a uh Philistia 
mi nga a om hi) le Avvim gam, 

4leitaw lama Canaan-te’ leitang zosie, le Sidon-te’ gam ahi Mearah gam, Amor-
te’ gamgi ahi Aphek cieng dong, 

5le Gebal-te’ leitang, le Lebanon gam zosie, nisuona lamah Hermon Muol nei-a 
Baal-gad panin Lebo-hamath cieng dong, 

6Lebanon panin Misrephoth-maim cieng dong, Sidon-te zosie nangawn ahi hi. 
Kei mama in Israel-te mai panin amate ka notmang ding hi; nang kang thupiehsa 
bangin Israel-te tungah a luo dingun leitang beh hawm in. 

7Tua ahi ziehin tu-in minam kuo le Manasseh minam alangte tungah a luo dingun 
tam leitang hawm in,” a ci hi. 

Jordan Nisuona Lam Gamte 

8Manasseh minam alang dang khatte tawh Reuben-te le Gad-te in TOPA’ nasem 
Moses in amate a piehsa bangin nisuona lam Jordan galkhatah gamh nga zo uhi: 

9Arnon Lui monga om Aroer pan, le kuom laikima om khuopi, le Medeba 
panin Dibon cieng donga kihlung phei muolzang gam zosie; 

10le Ammon-te’ gamgi cieng dong ahi Heshbon-a kumpi a sem Amor-te’ kumpipa 
Sihon’ khuopite zosie; 

11Gilead le Geshur-te’ gam le Maacath-te’ gam, le Hermon Muol zosie, le Salecah 
dong Bashan gam zosie; 

12Ashtaroth le Edrei-a kumpi sem Bashan gam sunga Og kumpi gam zosie ( 
Rephaim-a a suohtate lahah a ma beh om hi); Moses in tam teng zo-in a notmang 
hi. 

13Hizongle Israel-te in Geshur-te ahi a, Maacath-te ahi zongin notmang lo hi; ahi 
vangin tu-ni dongin Israel-te lahah Geshur-te le Maacath-te a teng uhi. 

14Moses in Levi minamte tung behah gouluo pie lo hi; ama in a kung vuah a gensa 
bangin Israel-te’ TOPA Pasien tunga kipie meihal biehnate pen amau’ gouluo ahi 
hi. 

Reuben Kipie Gam 

15Moses in Reuben minamte tungah amau’ be tawh kizui-in gouluo a pie hi. 

16Amau’ gouluo pen Arnon Lui gei-a om Aroer pan, le kuom laizanga om khuopi, 
le Medeba gei-a muolzang zosie, 

17Heshbon, le muolzang tunga om a khuopite zosie; Dibon, Bamoth-baal, Beth-
baal-meon, 

18Jahaz, Kademoth, Mephaath, 

19Kiriathaim, Sibmah, le tua kuom muoltunga om Zereth-Shahar, 

20Bethpeor, Pisgah kenpang suh, le Bethjeshimoth ahi a, 

21muolzang khuopi zosie, le Moses in Midian makaite Evi, Rekem, Zur, Hur, le 
Reba, tua gama teng Sihon’ uliente tawh a na zaw ton ahi Heshbon-a kumpi sem 
Amor mi Kumpi Sihon’ kumpi gam zosie ahi hi. 

22Beor’ tapa, aisan siempa Balaam zong, Israel-te in adang a thate lahah namsau 
tawh a thatton uhi. 

23Reuben-te’ gamgi pen Jordan le a gunpang ahi hi. Tam pen amau’ be tawh 
kizui-in a khuopite le a khuoneute tawh Reuben-te’ gouluo ahi hi. 

Gad-te’ Gam 

24Moses in Gad minamte tungah zong amau’ innkuon tawh kizui-in gouluo a pie 
hi. 

25Amau’ gam pen Jazer, le Gilead khuopi zosie, Rabbah nisuona lama om Aroer 
cieng dong Ammon-te’ leitang phallang khat, 

26le Heshbon panin Ramath-mizpeh le Betonim cieng, le Mahanaim panin 
Debir gam cieng, 

27le Beth-haram kuom sungah Beth-nimrah, Succoth, le Zaphon, Heshbon-a 
kumpi Sihon’ kumpi gam a omlai teng, Jordan le a gunpang teng, Chinnereth 
Tuipi a niemna lam mong cieng dong, Jordan galkhat nisuona lam dong ahi hi. 

28Tam pen amau’ be tawh kizui-in a khuopite ule a khuoneute tawh Gad-te’ 
gouluo ahi hi. 

Manasseh Minam Alangte’ Gam (Nisuona) 

29Moses in Manasseh minam alangte tungah gouluo a pie hi. Amau’ innkuon 
tawh kizui-in Manasseh minam alangte tungah kihawm hi. 

30Amau’ gam pen Mahanaim panin Bashan gam sung zosie kansanin Bashan 
kumpi Og’ kumpi gam buppi, le Bashan gam sunga om Jair-te tenna zosie, khuopi 
sawmguhte, 

31le Bashan-a Og’ kumpi gam khuopite ahi Gilead alang le Ashtaroth, le Edrei 
khuopite ahi hi. Tam teng pen amau’ be tawh kizui-in Machir-te alang adingin 
Manasseh’ tapa Machir mite tungah kipie hi. 

32Tam teng pen Jericho nisuona lam Jordan galkhat, Moab zanglei-ah Moses in a 
hawm gouluote ahi hi. 

33Ahi vangin Levi minamte tungah Moses in gouluo pie lo hi; Israel-
te’ TOPA Pasien a kung vua a gensa bangin ama pen amau’ gouluo ahi hi. 

Joshua 14 

Jordan Nitumna Lam Gam Hawmna 

1Tam teng pen siempu Eleazar in Nun tapa Joshua le Israel minam sunga be 
lutang teng tunga a hawmpieh Canaan gam sunga Israel-te’ nga gouluote ahi hi. 

2Minam kuo le alangte adingin TOPA in Moses a thupiehsa bangin aisanna tawh 
amau’ gouluote kihawm hi. 

3Bangzieh ahei cile Jordan galkhata minam ni le alangte tungah Moses in gouluo 
a pie zo ta hi. Hizongle ama in amate lahah Levi-te bangma gouluo pie lo hi. 

4Bang ding ahei cile Joseph mite pen minam ni-in kikhen a, Manasseh le Ephraim 
minamte ahi uhi. Khum gam sungah Levi-te ading tanh kipie lo a, ahi vangin 
tenna ding khuopite le a ganhingte vua dingin lonona gamte kipie hi. 

5TOPA in Moses a thupieh bangin Israel-te a gamta uhi; amate in leitang a hawm 
uhi. 

Caleb Tungah Hebron Kipie 

6Tua ciengin Gilgal-a Joshua kungah Judah mite a pei uhi; tuale Keniz-te 
Jephunneh’ tapa Caleb in a kungah, “TOPA in nang le kei tawh kisai-in Kadesh-
barnea-ah Pasien’ mi Moses tunga a thugente na thei hi. 

7A gam vandap dingin TOPA’ nasem Moses in Kadesh-barnea panin ei sawl lai-in 
kum sawmli ka pha hi; tuale keima in ama tungah a man bangin thu ka puoh hi. 

8Ahi vangin kei tawh a peito ka guolte in mite a lungkiesah uhi; hizongle keima 
in lungsim tahpi tawh TOPA ka Pasien ka zui hi. 

9Khum ni-in Moses a kiciem a, ‘TOPA ka Pasien na lungsim tahpi tawh zui na hi 
ziehin na keng tawh na totsa leitangte nangma le na tate adingin gouluo ahi zing 
ding hi,’ ei ci hi. 

10Tu-in na mu bangin ama in a cisa ma bangin gamlahah Israel-te a pei 
sung, TOPA in Moses tungah tam thu a gen huna kipanin kum sawmli le kum nga 
sung, TOPA in ei nungtasah hi; tuale tuni-in kei kum sawmgiet le kumnga ka pha 
ta hi. 

11Moses in ei sawl lai ma bangin tuni-in ka tha a hat lai hi; ka thatang zong gal 
do nading le vaikuon vaitun nadingin khum hun lai-a ka thatang ma bang lai hi. 

12Tuaci’n tu-in khum ni-a TOPA in a gensa tam muoltung gam kei ei pie in; azieh 
pen kul tawh ki-im khuopite tawh Anak-te khum sungah bangci om ci na zahsa 
uh ahi hi; TOPA in ei ompi ding a, TOPA’ ci bangin amate ka notmang zo kha ding 
hi,” a ci hi. 

13Tua ciengin Joshua in ama thupha pie a, Jephunneh’ tapa Caleb tungah gouluo 
dingin Hebron a pie hi. 

14Tuaci’n ama in lungsim tahpi tawh Israel-te’ TOPA Pasien a zui ziehin tuni 
dongin Hebron pen Keniz mi Jephunneh’ tapa Caleb’ gouluo a suoh hi. 

15Tu-a tam Hebron’ min pen nidang lai-in Kiriath-arba kici hi; tam Arba 
pen Anak-te lahah mi lienpen khat ahi hi. Tuale khum gamah gal kidona a veng 
hi. 

Joshua 15 

Judah’ Gam 

1Amau’ innkuon tawh kizui-in Judah mite’ nga pen leitaw lam Edom gamgi dong 
tung a, leitaw lam a gamla pen mun Zin gam dong bansuh hi. 

2Leitaw lam amau’ gamgi pen Si Tuipi tawpna dong, leitaw lam kinga tuidawh 
panin kipan hi; 

3leitaw lam Akrabbim katona pan peisuohin Zin dong ban a, Kadesh-barnea 
leitaw lama Hezron dung zui-in Addan cieng dong peito a, Karka lamah kihei-in, 

4Azmon dungah peisuoh a, Egypt Lui-ah pusuohin tuipi-ah a tawp hi. Tam pen 
na leitaw lam gamgi ding uh ahi hi. 

5Tuale nisuona lam gamgi pen Si Tuipi ahi a, Jordan gun tunna dong ahi hi. Leilu 
lampang gamgi pen Jordan gun tunna tuipi dawh panin kipan hi; 

6tuale Beth-hoglah lamah gamgi peito-in, Beth-arabah leilu lamah peisuoh a, 
Reuben tapa Bohan’ Suongtumpi dongin tua gamgi peito a, 

7Akor Kuom panin Debir dong gamgi peito a, leilu lam manaw-in Adummin 
katona tawh kimaingat-a om Gilgal lamah kihei hi; En-shemesh lui dungah 
gamgi pei-in En-rogel ah tawp hi; 

8tua ciengin Jebus-te’ (Jerusalem a cina); leitaw lam kumsuhna a om Hinnom’ 
tapa kuomah gamgi peito a, Rephaim kuom leilu lam mong, nitumna lam 
Hinnom kuom galkhatah a kihlung muol dawnah gamgi kato hi; 

9tua ciengin muolvum panin Nephtoah tuite’ tuinah dongah kihlung a, tua panin 
Ephron Muol khuopite-ah kihlung phei hi. Tua ciengin Baalah (Kiriath-jearim a 
cina) lamah gamgi kuol pei hi. 

10Baalah nitumna lam Seir Muolah gamgi kiviel a, tua panin peisuohin Jearim 
Muol (Chesalon a cina) leilu lam muolken ah peisuohin Beth-shemesh-ah peisuh 
a, Timnah gei-ah peisuoh hi; 

11Ekron leilu lam muolken ah gamgi pei a, Shikkeron ah kivielin, tuale Baalah 
muol zui-in Jabneel-ah pusuoh hi; tua ciengin tuipi-ah tawp hi. 

12Nitumna lam gamgi pen tuipi lien Mediterranean le a dung teng ahi hi. Tam 
pen amau’ innkuon tawh kizui-in Judah mite kimvela gamgi ahi hi. 

Caleb in Ama’ Tanh La 

(Thkn 1:11-15) 

13 TOPA in Joshua a thupiehna tawh kizui-in ama in Judah mite lahah Jephunneh’ 
tapa Caleb tungah tanh khat ahi Kiriath-arba, Hebron a cina, (Arba pen Anak’ pa 
hi) a pie hi. 

14Caleb in khum panin Anak’ tapa thumte Sheshai, Ahiman le Talmai, Anak’ 
suonlehlahte a notmang hi. 

15Khum panin Debir-a tengte sim dingin ama kuon to hi; tu-a Debir a min pen 
nidangin Kiriath-sepher kici hi. 

16Caleb in, “Kiriath-sepher sim-a, a la zo pa tungah a zi dingin ka tanu Achsah ka 
pie ding hi,” a ci hi. 

17Caleb’ sanggampa Kenaz’ tapa Othniel in la zo hi. Tuale ama in a zi dingin a 
tanu Achsah a pie hi. 

18A kungah tua nu a tun ciengin a pa kungah logam khat ngen dingin a pausawl 
hi. A laa tung panin a kum ciengin Caleb in tua nu kungah, “Bang dei na hei?” a ci 
hi. 

19Tua nu in ama kungah, “Letsong khat ei pie in. Negeb gamah nei koi tah ngalin 
cia tuikhuhte zong ei pie in,” a ci hi. Tuaci’n Caleb in ciatui tungta le ciatui neitate 
ama a pie hi. 

Judah Khuopite 

20Tam teng pen amau’ innkuon tawh kizui-in Judah minamte’ gouluo ahi hi. 

21Lei tawlam gam mong Edom gamgi lamah Judah minamte’ nei khuopi te: 
Kabzeel, Eder, Jagur, 

22Kinah, Dimonah, Adadah, 

23Kedesh, Hazor, Ithnan, 

24Ziph, Telem, Bealoth, 

25Hazor-hadattah, Kerioth-hezron (Hazor a kici ) 

26Amam, Shema, Moladah, 

27Hazar-gaddah, Heshmon, Beth-pelet, 

28Hazar-shual, Beer-sheba, Biziothiah, 

29Baalah, Iim, Ezem, 

30Eltolad, Chesil, Hormah, 

31Ziklag, Madmannah, Sansannah, 

32Lebaoth, Shilhim, Ain, le Rimmon: a unpi-in khuopi sawmni le kuo, a 
khuoneute utawh ahi hi. 

33Tuale lei ngiemna lamah Eshtaol, Zorah, Ashnah, 

34Zanoah, En-gannim, Tappuah, Enam, 

35Jarmuth, Adullam, Socoh, Azekah, 

36Shaaraim, Adithaim, Gederah, Gederothaim: khuopi sawm le li le a khuoneute 
utawh ahi hi. 

37Zenan, Hadashah, Migdal-gad, 

38Dilan, Mizpah, Jokthe-el, 

39Lachish, Bozkath, Eglon, 

40Cabbon, Lahmam, Chitlish, 

41Gederoth, Beth-dagon, Naamah, le Makkedah: khuopi sawm le guh le a 
khuoneute utawh ahi hi. 

42Libnah, Ether, Ashan, 

43Iphtah, Ashnah, Nezib, 

44Keilah, Achzib, le Mareshah: khuopi kuo le a khuoneute utawh ahi hi. 

45Ekron, a khut nei-a teng le a khuoneute utawh ahi hi; 

46Ekron panin tuipi dong, Ashdod lam nai-a om zosie, a khuoneute utawh ahi hi. 

47Ashdod, a khuopite le a khuoneute utawh ahi hi; Gaza, a khuopite le a 
khuoneute utawh ahi hi; Egypt Lui dong le Tuipi Lien gei cieng dong tawh ahi hi. 

48Tuale muoltung gamah, Shamir, Jattir, Socoh, 

49Dannah, Kiriath-sannah ( Debir a kici), 

50Anab, Eshtemoh, Anim, 

51Goshen, Holon, le Giloh: khuopi sawm le khat, a khuoneute utawh ahi hi. 

52Arab, Dumah, Eshan, 

53Janim, Beth-tappuah, Aphekah, 

54Humtah, Kiriath-arba ( Hebron a kici ), le Zior: khuopi kuo le a khuoneute 
utawh ahi hi. 

55Maon, Carmel, Ziph, Juttah, 

56Jezreel, Jokdeam, Zanoah, 

57Kain, Gibeah, le Timnah: khuopi sawm le a khuoneute utawh ahi hi. 

58Halhul, Beth-zur, Gedor, 

59Maarath, Beth-anoth, le Eltekon: khuopi guh le a khuoneute utawh ahi hi. 

60Kiriath-baal ( Kiriath-jearim a kici) leh Rabbah: khuopi ni le a khuoneute 
utawh ahi hi. 

61Senel gamah Beth-arabah, Middin, Secacah, 

62Nibshan, Ci Khuopi, le En-gedi: khuopi guh le a khuoneute utawh ahi hi. 

63Ahi vangin Judah mite in Jerusalem-a teng Jebus-te a notkhie zo sih uhi, tuaci’n 
tuni dongin Jebus-te pen Judah mite tawh Jerusalem-ah a tengton uhi. 

Joshua 16 

Ephraim-te’ Gam 

1Joseph-te’ tanh pen Jericho luite’ nisuona lam Jericho gei Jordan panin senel 
gamah pei a, Jericho panin muoltung gamte tawnin Bethel dong peito hi; 

2tua ciengin Bethel panin Luz-ah pei-in Archi-te’ gam Ataroth lam kantan hi. 

3Tua ciengin nitumna lam Japhlet-te’ gam lamah peisuh a, Beth-horon Neinung 
gam cieng dongah peisuh hi. Tua ciengin Gezer-ah pei-in tuipi-ah tawp hi. 

4Joseph-te’-Manasseh le Ephraim-in amau’ gouluo a nga uhi. 

5Amau’ innkuon zui-in Ephraim-te’ gam pen a nei-a bang ahi hi: Amau’ gamgi 
pen nisuona lamah Ataroth-addar hi a, Beth-horon Tungnung dong ahi hi. 

6Tuale a gamgi pen khum panin tuipi cieng dongah pei hi; leilu lamah 
Michmethath a om hi; tua ciengin Taanath-shiloh lamah nisuona lamah gamgi 
kuol pei a, nisuona lam Janoah dong peisuoh hi. 

7Tua ciengin Janoah panin Ataroth le Naarah ah peisuh a, Jericho nawhin Jordan-
ah tawp hi. 

8Tappuah panin nitumna lam Kanah Lui-ah gamgi pei-in tuipi-ah tawp hi. Tam 
teng khu amau’ innkuon kuonin Ephraim minamte’ gouluo ahi a, 

9Manasseh-te’ gouluo sung panin Ephraim-te adinga a kikhenkhie khuopite, le a 
khuoneu zosiete tawh ahi hi. 

10Hizongle amate in Gezer sunga teng Canaan-te a notmang sih vua, tuaci’n tuni 
dongin Canaan-te, Ephraim-te lahah a teng vua, ahi vangin thona-aana nasep 
kisemsah hi. 

Joshua 17 

Adang Manasseh Minam Alang (Nitumna Lam) 

1Tua ciengin ama pen Joseph’ tacil ahi ziehin Manasseh minam tungah tanh kipie 
hi. Manasseh’ tapa Gilead’ pa Machir tungah Gilead le Bashan gam kipie hi. A 
ziehpen ama galhang mi ahi hi. 

2Manasseh minam a omlaite Abiezer, Helek, Asriel, Shechem, Hepher, le 
Shemida-te tungah amau’ innkuon zui-in tanh kipie hi; tam teng pen a innkuon 
zui-a Joseph tapa Manasseh’ suonlehlahte ahi uhi. 

3Tu-in Manasseh’ tapa, Machir’ tapa Gilead’ tapa Hepher’ tapa Zelophehad in 
tapa nei lo a, tanu beh nei hi; tuale a tanute’ min in: Mahlah, Noah, Hoglah, 
Milcah, le Tirzah ahi hi. 

4Siempu Eleazar le Nun’ tapa Joshua le makaite mai-ah a pei vua, “Ka sanggam 
pasalte tawh gouluo ei piehton nadingin TOPA in Moses thu a pie hi,” a ci uhi. 
Tuaci’n TOPA’ thupiehna bangin ama in a pate uh’ sanggamte lahah amate gou a 
pie hi. 

5Tua ahi ciengin Jordan galkhata om Gilead le Bashan banah Manasseh tungah 
tanh sawm kie hi. 

6Azieh pen Manasseh’ tanute in a tapate tawh gou a nga ton uhi. A omlai 
Manasseh-te tungah Gilead leitang kipie hi. 

7Manasseh gam in Asher panin Shechem nisuona lama om Michmethath dong 
ban hi; tua ciengin leitaw lamah En-tappuah-te’ gamgi peisuh hi. 

8Tappuah leitang pen Manasseh-a’ ahi a, ahi vangin Manasseh’ gamgi-a om 
Tappuah khuo pen Ephraim tapate-a’ ahi hi. 

9Tua ciengin Kanah Lui-ah gamgi a peisuh hi. Manasseh’ khuopite lahah leitaw 
lama om tam sunga khuopite, Ephraim-a’ ahi hi. Tua ciengin lui leilu lampangah 
Manasseh’ gamgi peito-in tuipi-ah tawp hi. 

10Leitaw lam gam pen Ephraim-a’ hi a, leilu lam teng Manasseh-a’ hi-in, tuipi pen 
a gamgi ahi hi; leilu lamah Asher gam banin nisuona lamah Issachar dong ban 
hi. 

11Issachar le Asher gam sungah Manasseh in Beth-shean le a khuoneute, Ibleam 
le a khuoneute, Dor-a tengte le a khuoneute, Endor-a tengte le a khuoneute, 
Taanach-a tengte le a khuoneute, le Megiddon-a tengte le a khuoneute tang lai 
hi. (a thumna pen Naphath ahi hi.) 

12Hinanle Manasseh-te in tam khuopite a luo zo sih uhi. Ahi vangin khum gamah 
Canaan-te a teng suoh uhi. 

13Ahi vangin Israel-te a thahat ciengun amate in Canaan-te thona-aana nasep 
semsahin a notmang sieng sih uhi. 

Joseph’ Minam in Langpang 

14Joseph’ minam in Joshua hopi a, “Bang dingin gouluo dingn kote tanh khat le 
se khat beh ei pie na hei? TOPA in kote thupha ei pie-in tampi ka pha ta uhi?” a ci 
uhi. 

15Joshua in a kung vuah, “No mi tampi pha-in no dingin Ephraim muoltung gam 
teng a neu seng leh gamlahah peito unlen noma dingin Periz-te’ gam le Rephaim-
te’ gammang lahah gam sat un,” a ci hi. 

16Joseph’ minam in, “Ko adingin muoltung gam kicing zo lo hi; hinanle zanglei-a 
teng Canaan-te zosie, Beth-shean le a khuoneute le Jezreel kuom sunga tengte in 
sia sakol leengte nei uhi,” a ci uhi. 

17Tua ciengin Joshua in Joseph’ innkuon Ephraim-te le Manasseh-te kungah, 
“Note mi tampi na hi tahtah ta vua, zong na thahat mama uhi; note in tanh khat 
beh na nga sih ding vua, 

18muoltung gam noma-a’ hi ding a, gammang tulah hinanle vat ngilin a gamla 
pen gamgi tawp dongin na luo ding uhi; azieh pen Canaan-te in sia sakol leengte 
nei-in thahat mama nan ule amate na notmang zo ding uhi,” a ci hi. 

Joshua 18 

A Omlai Minamte’ Gamte 

1Tua ciengin Shiloh-ah Israel mihon buppi a kikhawm vua, khum munah 
kikhopna puonbuh a lam uhi. A mai vuah khum gam zawsa-in a om hi. 

2Israel-te lahah gouluo kipie nai lo minam sagi omlai hi. 

3Tuaci’n Joshua in Israel-te kungah,”TOPA, na pu na pate uh Pasien in no ang 
piehsa leitangah pei-in tua gam na luo ding uh bang tanvei ziekai lai ding na hi 
uh ahei? 

4Minam khat panin mi thum ta ei pie unlen, amate tua gamah vah kawikawi-in 
amau’ luo dinga ngaisutna tawh a leitang omzie lai tawh a ciemte dingin amate 
ka sawl ding hi. Tua ciengin ka kungah ang peikia ding uhi. 

5Tua leitang pen se sagi-in a khen ding vua, Judah pen leitaw lam ama’ gam ma-
ah om suohin Joseph’ innkuonte leilu lam ama gam ma-ah om ding uhi. 

6Tua leitang khen sagi-in na khen ding vua, tam sunga ka kungah na ciemtena 
uh nang peipi ding uhi; keima in tam mun TOPA i Pasien mai-ah note dingin ai ka 
san ding hi. 

7Levi-te in note lahah tanh a nei sih uhi, bang ding ahei cile TOPA’ siempu nasep 
khu a gouluo uh ahi hi; tuale Gad, Reuben, le Manasseh minam alangte 

in TOPA’ nasem Moses in amate a piehsa Jordan nisuona lam galkhatah amau’ 
gouluo a nga zo ta uhi,” a ci hi. 

8Tuaci’n mite kuonkhie uhi; tuale Joshua in leitang ciemtena giel dinga pei mite 
thu pie a, “Gam sungah vah kawikawi-in leitang ciemtena hing giel unlen, ka 
kungah hing peikia un; tuale Shiloh muna TOPA mai tami munah note dingin ai 
ka san ding hi,” a ci hi. 

9Tuaci’n mite kuonin gam sungah a suhva a tova vua, laibu khat sungah tua gam 
a khuokhuo-in khen sagi-in a khen uhi; tua ciengin Shiloh giephuola Joshua 
kungah a pei uhi. 

10Joshua in TOPA mai Shiloh-ah amate dingin ai a san hi; tuale khum munah 
Joshua in Israel-te khat ciet tungah a tanh ciet uh a hawmpieh hi. 

Benjamin’ Gam 

11Benjamin minam sunga a innkuonte utawh kizui-in aisanna tung a, amate kipie 
gam pen Judah minam le Joseph minamte kikalah kie hi. 

12Leilu lam panga amau’ gamgi pen Jordan panin kipan hi; tua ciengin leilu 
lamah Jericho leilu lam muolken banto a, tua ciengin muoltung gam nawhin 
nitumna lamah pei hi; tuale Beth-aven sehnel gamah tawp hi. 

13Khum panin gamgi in leitaw lamah Luz lam manaw a, Luz (Bethel a kici) 
muolken dongah peisuh a, khum panin Beth-horon Neinung leitaw lama om 
muoltunga Ataroth-adder khuo-ah tungsuh hi. 

14Tua ciengin gamgi in mundang zuonin nitumna lamah kihei-in pei a, Beth-
horon galkhat leitaw lama om muol panin nitumna lampang leitaw lamah kihei 
a, Judah minamte-a’ ahi Kiriath-baal (Kiriath-jearim kici) ah tawp hi. Tami in a 
nitumna lam pang a piengsah hi. 

15Kiriath-jearim khuopi gei-ah leitaw lam gamgi kipan hi; tua panin Ephron ah 
gamgi pei a, Nephtoah Tuite nah cieng dong tung hi; 

16tua ciengin Rephaim kuom leilu lam monga om Hinnom tapa’ kuom kigalmuna 
gamgi muol ah gamgi a pei hi; tua ciengin Jebus-te’ muolken leitaw lam Hinnom 
kuomah peisuhin En-rogel ah a tungsuh hi; 

17tua ciengin leilu lam manaw-in kawi a, En-shemesh ah peisuohin, khum panin 
Adummim katona galkhat, Geliloth ah a pei hi; tua ciengin Reuben’ tapa Bohan’ 
Suongpi-ah a peisuh hi; 

18tuale Beth-arabah muolken leilu lamah gamgi peisuohin Arabah-ah peisuh hi; 

19tua ciengin Beth-hoglah muolken leilu lam dong gamgi kihlung hi; Jordan 
mong leitaw lam, Si Tuipi dawh leilu lamah Jordan lui tawpna leitaw lamah 
gamgi a tawp hi; tam pen leitaw lam gamgi ahi hi. 

20Jordan gun in nisuona lamah gamgi a piengsah hi. Tam khu a innkuon zui-in a 
kimvel vuah a gamgi a gamgi-a Benjamin minamte’ gouluo ahi hi. 

21Tu-in amau’ innkuon zui-a Benjamin minamte’ khuopite Jericho, Beth-hoglah, 
Emek-keziz, 

22Beth-arabah, Zemaraim, Bethel, 

23Avvim, Parah, Ophrah, 

24Chephar-ammoni, Ophni, Geba - khuopi sawm le ni le a khuoneute tawh ahi hi: 

25Gibeon, Ramah, Beeroth, 

26Mizpah, Chephirah, Mozah, 

27Rekem, Irpeel, Taralah, 

28Zela, Haeleph, Jebus (Jerusalem a cina), Gibeah le Kiriath-jearim, khuopi sawm 
le li le a khuoneute tawh ahi hi. Tam pen a innkuon utawh kizui-in Benjamin 
minamte’ gouluo ahi hi. 

Joshua 19 

Simeon-te’ Gam 

1Amau’ innkuon tawh kizui-in Simeon minam dingin aisan a niveina tung hi; 
amau’ gouluo in Judah minamte’ gouluo gam sung huom hi. 

2A gouluote uh pen Beer-sheba, Sheba, Moladah, 

3Hazar-shual, Balah, Ezem, 

4Eltolad, Bethul, Hormah, 

5Ziklag, Beth-marcaboth, Hazar-susah, 

6Beth-lebaoth, le Sharuhen khuopi- sawm le thum le a khuoneute tawh ahi hi; 

7Ain, Rimmon, Ether, le Ashan - khuopi li le a khuoneute tawh ahi hi; 

8Negeb gam Ramah-a om Baalath-beer cieng dong le a kima om khuoneute zosie 
tawh ahi hi. Tam pen a innkuon zui-a Simeon minamte’ gouluo ahi hi. 

9Simeon minam’ gouluo in Judah minamte’ gam sung kimkhat a huom hi; azieh 
pen Judah minamte’ tanh pen amate dingin gol luo a, tua ziehin Simeon minam 
in amau’ gouluo sung panin gouluo a ngasawn uhi. 

Zebulun-te’ Gam 

10Amau’ innkuon tawh kizui-in Zebulun minam dingin aisan a thumveina tung 
hi. Amau’ gouluo gamgi in Sarid cieng dong ban hi; 

11tua ciengin nitumna lamah a gamgi peito-in, Maralah ah peisuoh a, Dabbesheth 
va su ta a, tua ciengin Jokneam nisuona lama om lui ban hi; 

12Sarid panin nisuona lamah kilehei a, nisuona lam zuonin Chisloth-tabor gamgi 
dong tung hi; khum panin Daberath-ah pei-in Japhia cieng banto hi; 

13khum panin nisuona lama suolam nawtin Gath-hepher, Eth-kazin suolam 
nisuona lam nawtin Rimmon ah peisuohin Neah lamah kawi hi; 

14tua ciengin leilu lama gamgi Hanathon lamah kihei a, Iphtah-el kuomah tawp 
hi. 

15Kattath, Nahalal, Shimron, Idalah, le Bethlehem-khuopi sawm le ni le a 
khuoneute tawh ahi hi. 

16Tam pen a innkuon tawh kizui-in Zebulun minamte’ gouluo hi a, tam pen 
amau’ khuopite le a khuoneute tawh ahi hi. 

Issachar-te’ Gam 

17A innkuon utawh kizui-in Issachar minamte dingin aisan a liveina tung hi. 

18A gam in Jezreel, Chesulloth, Shunem, 

19Hapharaim, Shion, Anaharath, 

20Rabbith, Kishion, Ebez, 

21Remeth, En-gannim, En-haddah, le Beth-pazzez teng huom hi. 

22Gamgi in Tabor, Shahazumah, le Beth-shemesh zong ban a, Jordan lui-ah a 
gamgi tawp hi; a khuopi uh sawm le guh le a khuoneute tawh ahi hi. 

23Tam teng pen amau’ innkuon zui-in Issachar minamte’ gouluo ahi a, a khuopite 
ule a khuoneute tawh ahi hi. 

Asher-te’ Gam 

24Amau’ innkuon tawh kizui-in Asher minam dingin aisan a ngaveina tung hi. 

25Amau’ gamgi huomte pen Helkath, Hali, Beten, Achshaph, 

26Allammelech, Amad, le Mishal-te kihal hi; tua in Nitumna lamah Carmel le 
Shihor-libnath ban a, 

27tua ciengin nisuona lamah kihei-in Beth-dagon ah pei a, leilu lam Beth-emek 
le Neiel lamah Zebulun le Iphtahel kuom dong ban hi; tua ciengin leilu lam Cabul, 

28Ebron, Rehob, Hammon, Kanah, le a Lien Sidon cieng dongah peito lai hi; 

29tua ciengin Ramah ah gamgi kihei a, kul tawh ki-im Tyre khuopi dong tung hi; 
tua ciengin Hosah ah gamgi kihei a, tuipi ah tawp hi. Mahalab, Achzib, 

30Ummah, Aphek, le Rehob - khuopite huom a -khuopi sawmni le ni le a 
khuoneute tawh ahi hi. 

31Tam pen a innkuon zui-a Asher minamte’ gouluo ahi a, tam khuopite a 
khuoneute tawh ahi hi. 

Naphtali-te’ Gam 

32Amau’ innkuon tawh kizui-in Naphtali minam dingin aisan a guhveina tung hi. 

33A gamgi pen Heleph, Zaanannim-a om gangpi sing pan, le Adami-nekeb, le 
Jabneel panin Lakkum cieng dong pei hi; tuale Jordan ah a tawp hi; 

34tua ciengin nitumna lam Aznoth-tabor ah gamgi kihei a, khum panin Hukkok 
ah pei-in leitaw lamah Zebulun sukha a, nitumna lamah Asher, nisuona lamah 
Jordan-a Judah ban hi. 

35Kulpi tawh a ki-im khuopite pen Ziddim, Zer, Hamath, Rakkath, Chinnereth, 

36Adamah, Ramah, Hazor, 

37Kedesh, Edrei, En-hazor, 

38Iron, Migdal-el, Horem, Beth-anath, le Beth-shemesh - khuopi sawm le kuo le 
a khuoneute tawh ahi hi. 

39Tam pen a innkuon tawh kizui-in Naphtali minamte’ gouluo ahi a, a khuopite 
le a khuoneute tawh ahi hi. 

Dan-te’ Gam 

40Amahaw’innkuon tawh kizui-in Dan minamte dingin aisan a sagiveina tung hi. 

41Ama’ gouluo gam in Zorah, Eshtaol, Ir-shemesh, 

42Shaalabin, Aijalon, Ithlah, 

43Elon, Timnah, Ekron, 

44Eltekeh, Gibbethon, Baalath, 

45Jehud, Bene-berak, Gath-rimmon, 

46Joppa galkhata om Me-jarkon le Rakkon-a gamte tawh huom hi. 

47Dan-te in a gam uh a tan bepun Dan-te kuonto-in Leshem a sim vua, amate 
manin namsau tawh a thazaw ciengun tua gam luo-in a sungah a teng vua, a pupi 
uh Dan’ min la-in Leshem pen Dan a phuo uhi. 

48Tam khu amau’ innkuon tawh kizui-in Dan minamte’ gouluo ahi a, tam 
khuopite, a khuoneute tawh ahi hi. 

Joshua’ Gouluo 

49Amate in leitang tampitah gou-in a hawm sieng zaw ciengun Israel-te in Nun’ 
tapa Joshua zong amate lahah gouluo a pie uhi. 

50TOPA’ thupieh bangin amate in ama’ nget khuopi, Ephraim muoltung gama om 
Timnath-serah pen ama a pie uhi. Ama in tua khuopi lamkia-in a sungah a teng 
hi. 

51Tam teng siempu Eleazar le Nun’ tapa Joshua le Israel minam innkuon lutangte 
in kikhopna buh lutna, TOPA mai Shiloh ah aisanna tawh a hawm uh gouluote ahi 
hi. Tuaci’n amate in leitang hawmna a man uhi. 

Joshua 20 

Kibuhna khuopite 

(Gam 35:9-28; Thkna 19:1-13) 

1Tua ciengin TOPA in Joshua hopi-in, 

2“Israel-te kungah, ‘Moses tungtawnin na kunga kang gen bangin kibuhna 
khuopite se in. 

3Tuaci’n sawm lopi-in ahi a, thei lona ziehin ahi zongin mi khatpo a that khapa a 
tai thei nading ahi hi; tua teng pen note dingin sisan phulapa kung panin kibuhna 
hi ding hi. 

4Tam khuopite khatpo-ah mithatpa tai-in khuopi tunkot lutna-ah ding ding a, 
tua khuopi upate kungah a thu gen ding hi; tua ciengin khuopi sungah a taipa 
kipeipi-in om nading mun khat kipie ding a, amate tawh omton ding hi. 

5Phulapa in ama a nuadel leh amate in tuapa tungah mithatpa a pie sih ding uhi. 
Bangzieh ahei cile a vengpa pen theikhielna tawh kithat kha ahi bo a, a tawpsa 
hun sungin a vengpa tawh kigalneina bangma om lo hi. 

6Thukhenna thuoh dingin mihon mai-ah ama a din masangsie, le tua hun laitaha 
siempu lien pa a si masangsie-in, tua khuopi sungah ama om den ding hi: Tua 
zaw ciengin mi thatpa pen a khutkhielna khuo sunga a inn ah peikia thei ding hi,’ 
ci-in gen in,” a ci hi. 

7Tuaci’n amate in Naphtali muoltung gam sunga om Galilee gam sung panin 
Kadesh, Ephraim muoltung gam sungah Shechem, le Judah muoltung gam 
sungah Kiriath-arba (Hebron a kici) khuote a tuomkoi uhi. 

8Tuale amate in Jericho nisuona Jordan galkhatah Reuben minam sung panin 
muoltung zang sehnel gama om Bezer khuo, Gad minam sung panin Gilead gam 
sunga om Ramoth khuo, le Manasseh minam sung panin Bashan gam sunga om 
Golan khuote a se uhi. 

9Tam teng pen Israel-te zosie le amate lahah a peem khuolmite adingin sawm 
lopi-a mi khatpo a that khapa in mihonpi mai-ah a din masang, phulapa khutlum 
tawh si loin a tai thei nadinga kise khuopite ahi hi. 

Joshua 21 

Levi-te Kipie Khuopite 

(1Khg 6:54-81) 

1Tua ciengin siempu Eleazar, Nun tapa Joshua, le Israel minam innkuon lutangte 
kungah Levi innkuon lutangte a va pei vua; 

2Canaan gam Shiloh muna om amate kungah, “Ka ten nading uh khuopite le ka 
ganhonte vua dingin Moses tungtawnin a lonona gamte tawh ko ei kipieh 
ding TOPA in thu pie zo hi,” a ci uhi. 

3Tuaci’n Israel-te in TOPA’ thupiehsa bangin amau’ gouluo gamte sung panin 
Levi-te tungah a nei-a khuopite le lonona gamte a pie uhi. 

4Kohath innkuonte dingin aisan tung hi. Tuaci’n siempu Aaron’ suonlehlah ahi 
Levi-te in Judah, Simeon, le Benjamin minamte tung panin aisanna tawh khuopi 
sawm le thum nga uhi. 

5A omlai Kohath-te in Ephraim minam, Dan minam, le Manasseh minam alangte 
tung panin aisanna tawh khuopi sawm nga uhi. 

6Gershon-te in Issachar minam, Asher minam, Naphtali minam, le Bashan gam 
sunga om Manasseh minam alangte tung panin aisanna tawh khuopi sawm le 
thum nga uhi. 

7Merari-te in amau’ innkuon tawh kizui-in Reuben minam, Gad minam, le 
Zebulun minamte tung panin khuopi sawm le ni nga uhi. 

8 TOPA in Moses tungtawnin a thupiehsa bangin Israel-te in Levi-te tungah 
aisanna tawh tam khuopite le a lonona gamte a pie uhi. 

9Judah minam le Simeon minam sung panin a min kigiel tua khuopite a pie vua, 

10amate tungah aisanna a tuh masah ziehin Levi-te ahi Kohath innkuon sung 
panin Aaron’ suonlehlahte tungah tuate tung hi. 

11Amate in Judah muoltung gama Hebron a kici Kiriath-arba, (Arba pen Anak’ pa 
ahi hi) le a kimvela lonona gamte tawh a pie uhi. 

12Ahi vangin tua khuopi’ lote le a khuoneute pen Jephunneh’ tapa Caleb tungah 
a nei dingin kipie zo hi. 

13Amate in siempu Aaron’ suonle hlahte tungah mi thatte dinga kibuhna khuopi 
Hebron a lonona gamte tawh, Libnah a lonona gamte tawh, 

14Jattir a lonona gamte tawh, Eshtemoa a lonona gamte tawh, 

15Holon a lonona gamte tawh, Debir a lonona gamte tawh, 

16Ain a lonona gamte tawh, Juttah a lonona gamte tawh, Beth-shemesh a lonona 
gamte tawh, tam minam nite sung panin khuopi kuo a pie uhi. 

17Benjamin minam sung panin Gibeon a lonona gamte tawh, Geba a lonona 
gamte tawh, 

18Anathoth a lonona gamte tawh, Almon a lonona gamte tawh, khuopi li a pie 
uhi. 

19Aaron suonlehlahte’ khuopite, a siempute a unpi-in khuopi sawm le thum le a 
lonona gamte tawh ahi hi. 

20Levi-te innkuon sung panin Kohath be ahi a omlai Kohath-te tungah a kipie 
khuopite pen Ephraim minamte-a’ sung pan ahi hi. 

21Ephraim muoltung gama om khuopite sung panin mi thatte adingin Shechem 
a lonona gamte tawh, Gezer a lonona gamte tawh, 

22Kibzaim a lonona gamte tawh, Bethhoron a lonona gamte tawh, khuopi li 
amate kipie hi. 

23Dan minam sung panin: Elteke a lonona gamte tawh, Gibbethon a lonona 
gamte tawh, 

24Aijalon a lonona gamte tawh, Gath-rimmon a lonona gamte tawh, khuopi li 
kipie hi. 

25Manasseh minam alangte sung panin: Taanach a lonona gamte tawh, Gath-
rimmon a lonona gamte tawh, khuopi ni kipie hi. 

26Kohath innkuon a omlai mite gouluo nga khuopite a unpi-in a lonona gamte 
tawh khuopi sawm ahi hi. 

27Levi innkuon sunga om Gershon-te tungah mi thatte kibuhna khuopi dingin 
Manasseh minam alangte gouluo nga sung panin Bashan gam sunga om Golan 
khuopi le a lonona gamte tawh, Beeshterah khuopi a lonona gamte tawh, khuopi 
ni kipie hi. 

28Issachar minam sung panin: Kishion-a lonona gamte tawh, Daberath a lonona 
gamte tawh, 

29Jarmuth a lonona gamte tawh, En-gannim a lonona gamte tawh, khuopi li kipie 
hi; 

30Asher minamte sung panin Mishal a lonona gamte tawh, Abdon a lonona gamte 
tawh, 

31Helkath a lonona gamte tawh, le Rehob a lonona gamte tawh, khuopi li kipie 
hi. 

32Naphtali minamte sung panin: mi thatte kibuhna khuopi dingin Galilee gam 
sunga om Kedesh a lonona gamte tawh, Hammoth-dor a lonona gamte tawh, 
Kartan a lonona gamte tawh, khuopi thum kipie hi. 

33Gershon-te’ innkuon tuomtuomte’ khuopite a unpi-in sawm le thum le a 
lonona gamte tawh ahi hi. 

34Levi mi a omlai Merari innkuonte tungah, Zebulun minam sung panin: 
Jokneam a lonona gamte tawh, Kartan a lonona gamte tawh, 

35Dimnah a lonona gamte tawh, Nahalal a lonona gamte tawh, khuopi li kipie hi. 

36Reuben minam sung panin: Bezer a lonona gamte tawh, Jahaz a lonona gamte 
tawh, 

37Kedemoth a lonona gamte tawh, Mephaath a lonona gamte tawh, khuopi li 
kipie hi. 

38Gad minam sung panin: mi thatte adingin kibuhna khuopi Ramoth le a lonona 
gamte tawh, Mahanaim a lonona gamte tawh, 

39Heshbon a lonona gamte tawh, Jezar a lonona gamte tawh, a unpi-in khuopi li 
kipie hi. 

40Levi innkuon a omlai ahi Merari innkuon tuomtuomte ading khuopi kipiete a 
unpi-in sawm le ni ahi hi. 

41Israel-te’ gouluo lahah Levi-te’ khuopi a unpi-in a lonona gamte tawh sawm li 
le giet ahi hi. 

42Tam khuopite in a kimvel vuah lonona gam a nei ciet uhi; tami khuopi zosie 
zong tua bang ahi hi. 

43Tam bangin TOPA in amau’ pu le pate tungah pieh dinga a na ciemsa leitang 
zosie Israel tungah pie a, amate in tua gam luo-in tua munah a teng uhi. 

44Tuale a pu a pate tungah a ciemsa bangin sil bangkimah TOPA in amate a 
lungmuongsah hi; TOPA in amau’ khut sungah a gal zosie uh a pieh ziehin a galte 
uh khat beh in amate nang zo lo hi. 

45TOPA in Israel-te tunga a ciemsa thuhoi zosie khat beh a pelem om lo hi; a unpi-
in tangtung kim hi. 

Joshua 22 

Nisuona Lama Minamte A Gam Vuah Kilekia 

1Tua ciengin Joshua in Reuben-te, Gad-te le Manasseh minam alangte hlan a, 

2a kung vuah, “TOPA’ nasem Moses in ang thupieh zosie a unpi-in na zui sieng zo 
ta vua, kang thupiehna zosie-ah ka thu na mang zo ta uhi; 

3tam ni tampi sung tuni dongin na unaute na taisan sih vua, TOPA na Pasien uh’ 
ang sawlna limtahin na zui zo ta uhi. 

4Tuale tu-in ama in a ciemsa bangin TOPA na Pasien un amate tawlngahna a pie 
hi; tua ahi ziehin TOPA’ nasem Moses in ang piehsa Jordan galkhat, na tan ding 
uh gama om na puonbuh lam vuah kihei-in pei un. 

5TOPA’ nasem Moses in ang pieh thupiehna le thuhilna ahi, TOPA na Pasien uh it 
ding, a lampi zosie zui ding, a thupiehnate zui ding, ama bel ding le na lungsim 
zosie ule na hinna zosie utawh ama’ na nasep ding uh limtahin ngaisun un,” a ci 
hi. 

6Tuaci’n Joshua in amate thupha pie-in peisah a, tuale amate a innlam vuah a pei 
uhi. 

7Tu-in Manasseh minam alangte tungah Moses in Jordan nisuona lam Bashan 
gam sungah amau’ tan ding gam pie zo hi; hinanle Joshua in adang alangte 
tungah Jordan nitumna a unaute uh Israel-te tungah neisa a pie hi. Joshua in a 
puonbuh vuah amate sawldawhin thupha a pieh ciengin, 

8ama in a kung vuah, “Hauna lienpi, ganhon tampi le ngun, kham, sumngo, sia le 
puon tampi tawh na puonbuh vuah peikia un; na galte uh’ van na tomte uh na 
unaute tawh hawm un,” a ci hi. 

9Tuaci’n Reuben-te, Gad-te, le Manasseh minam alangte, Moses 
tungtawnin TOPA’ thupieh banga a nga uh amau’ leitang ahi Gilead gam zuon 
dingin Canaan gam sunga om Shiloh munah Israel-te tawh kikhenin inn ah a 
kilekia uhi. 

Jordan Nisuona Lama Phawna Maitam 

10Canaan gam sung Jordan gei-a om gam ah a tun ciengun Reuben-te, Gad-te, le 
Manasseh minam alangte in Jordan gei-a tua munah maitam gol mama khat a 
lam uhi. 

11Israel-te in Reuben-te, Gad-te, le Manasseh minam alangte in Jordan gei-a om 
gam sung, Canaan gamgi dung, Israel-te’ gam lampangah maitam khat a lam uh 
a za uhi. 

12Israel-te in tua thu a zah ciengun amate a do dingin Shiloh munah Israel mihon 
buppi a kikhawm uhi. 

13Tua ciengin Israel-te in Gilead gama Reuben-te, Gad-te le Manasseh minam 
alangte kungah siempu Eleazar tapa Phinehas, 

14le ama tawh uhpi mi sawm, Israel minam innkuon panin khat ciet, Israel 
innkuonte lahah innkuon lutang ahite vive sawl uhi. 

15Gilead gam sunga om Reuben-te, Gad-te, le Manasseh minam alangte kungah 
amate pei-in a kung vuah, 

16“TOPA’ mihon buppi in, ‘TOPA ledona-ah tuni-in noma dingin maitam khat 
lamna tawh TOPA zuina panin kihei-in Israel Pasien tungah na gamtatna sa uh 
ahi tam na letatna ukhu bang bep ahei? 

17-18TOPA’ mihon buppi tungah khum zieha gimna khat ang tunna, ei le ei i 
kisiensuo nai lona uh ahi Peor-a i mawna uh kicing sa nai vaset loin, tuni-
in TOPA zuina panin kiheikia ding na hi uh amah? Tuni-in TOPA na ledo uleh zing 
ciengin Israel mi vannuoi tungah ama ang lungthah ding hi. 

19Ahi vangin tu-in na leitang uh a sieng lo ahile TOPA’ biehbuh kitunna 
mun TOPA’ leitangah hing pei unlen kote lahah luo hing nei un; TOPA ledo beh sih 
unlen, ahi sihle TOPA i Pasien’ maitam ahi lo noma dinga maitam khat lamna 
tawh kote ei ledo sih un. 

20A ki-ap vante tungah Zerah’ tapa Achan a muonhuoi lo ziehin Israel mihonpi 
zosie tungah lungthahna tung hi lo amah? Ama’ mawna ziehin ama beh si lo hi!’ 
ci uhi,” ci-in a gen uhi. 

21Tua ciengin Reuben-te, Gad-te le Manasseh minam alangte in Israel innkuon 
lutangte dawngin, 

22-23“TOPA, pasien-te’ Pasien!, TOPA, pasien-te’ Pasien! Ama in thei hi; Israel-te in 
zong thei ta uheh! Tam khu ledona ahi a, TOPA upna pana ka peikhiel nading 
ule, TOPA zuina pana ka piel nading vua maitam lam ka hi uleh tuni-in kote ei 
hinkhawi da heh; tua ahi sihle zong tua tungah meihal biehna ahi a, an tawh 
biehna ahi a, thunuam biehna ahi zongin pieh nadinga a lam ka hi 
uleh TOPA mama in ei thuh taheh. 

24Tua bang ahi sih hi! Ang tung ding hunte-ah na tate un ka tate uh kungah, 
‘Israel Pasien TOPA tawh no bang kisai na hi uh ahei? 

25Bang ding ahei cile no Reuben-te le Gad-te, le ko kikalah TOPA in gamgi dingin 
Jordan bawl zo hi; TOPA sungah tanh na nei sih uhi,’ a ci khah ding uh zauna tawh 
ka bawl uh ahi bo hi. Tuaci’n ka tate un TOPA a bieh ding uh na tate un khahtan 
kha ding uhi. 

26-27Tua ahi ciengin, ‘Meihal biehna ahi a, biehpiehna ding ahi zongin hi loin, ama 
opna ah ka meihal biehnate uh, ka biehpiehnate ule thunuam-a ka biehnate 
utawh TOPA’ na kasep na uh ko le no kikal le ei haw zaw cienga i suonlehlahte 
kikalah teci dingin maitam khat bawl vai. Tua bang hi sih mawh leh ang tung 

ding hunte-ah na tate un ka tate uh kungah, “TOPA sungah tanh na nei sih uhi,” ci 
thei kha ding uhi,’ ka ci uhi. 

28Tua ziehin ang tung ding hunte-ah ko tung ahi a, ka suonlehlahte uh tungah 
ahi zongin tam bangin ang kici leh, ‘Meihal biehna ding ahi a, biehpiehna ding 
ahi zongin hi loin, no le ko kikalah teci dinga ka pu ka pate un a 
bawl TOPA’ maitam lim en un,’ i ci ding uhi, ci-in ka ngaituo uhi. 

29Ama biehbuh mai-a om TOPA ka Pasien uh’ maitam simlo meihal biehna ahi a, 
an tawh biehna ahi a, biehpiehna ding ahi zongin maitam khat lamna 
tawh TOPA ledo-in TOPA zuina pana a piel ka hi vawt sih uhi. 

30Siempu Phinehas le ama tawh a om mihon uhpi, Israel innkuon lutangte in 
Reuben-te, Gad-te, le Manasseh-te thugen a zah ciengun a lungkim mama uhi. 

31Siempu Eleazar’ tapa Phinehas in Reuben-te, Gad-te le Manasseh-te kungah, 
“TOPA dona sil sie na bawl lo ziehun eite lahah TOPA om hi, ci-in tuni-in i thei hi. 
Tu-in note in TOPA in gim a pieh nading panin Israel-te na hunkhie uhi,” a ci hi. 

32Tua ciengin Gilead gama om Reuben-te le Gad-te kung panin Israel-te opna 
Canaan gamah Eleazar’ tapa siempu Phinehas le uhpite kilekia-in amate kungah 
thu a puoh uhi. 

33Tua a thupuoh un Israel-te lungdamsah hi; tuale Israel-te in Pasien phatin 
Reuben-te le Gad-te’ tenna leitang susie-in amate gala a sim ding uh thu a gen 
nawn sih uhi. 

34Reuben-te le Gad-te in tua maitam “Teci” ci-in phuo uhi; “Azieh pen TOPA in 
Pasien a hina thu i kikal vuah teci khat ahi hi,” a ci uhi. 

Joshua 23 

Joshua in Mite Thuhil 

1 TOPA in Israel’ kimvela om a galte zosie panun tawlngahna a pieh zaw a sawtpi 
ciengin Joshua zong vuoi-in kum tampi pha ta hi. 

2Joshua in Israel zosie, upate le makaite, thukhente le uliente hlanin a kung vuah, 
“Tu-in kei vuoi-in kum tampi ka pha ta hi; 

3tuale note ziehin TOPA na Pasien un tam minam zosie tungah a sepsa zosie na 
mu zo ta uhi. Bang ding ahei cile note dinga gal ang dopieh pa khu TOPA na Pasien 
uh ahi hi. 

4A omlai minamte ahile Jordan panin Tuipi Lien nitumna lam donga keima in ka 
suhmangthaisa minamte zosie tawh, na minamte uh’ gouluo dingin na tung vuah 
kang pie zo hi. 

5TOPA na Pasien un na mai vuah amate nua sawnin na muna panun a notmang 
ding hi; tuale TOPA na Pasien un na tung vua ang ciem bangin amau’ gam na luo 
ding uhi. 

6Tua ahi ziehin Moses’ thukham laibu sunga kigielte zosie limtahin zui-in semin, 
ziet le vei-ah piel sih unlen, 

7tuaci’n tam sunga na lah vua a omlai tam minamte tawh kicisaw loin, a pasiente 
uh’ min lo loin, tuate tawh zong kiciem loin, amau’ na zong sem loin, amau’ mai-
ah zong kun sih unlen, 

8tuni donga na gamtat bangun TOPA na Pasien uh pom lenlon zaw un. 

9Azieh pen TOPA in na mai vuah a lien le a thahat minamte a delmang zo ta hi; 
note ahile tuni dongin koima khat beh in ang nang zo nai sih uhi. 

10Na tung vua ang ciemsa bangin note dinga ang dopieh pa khu TOPA na Pasien 
uh ahi ziehin note mi khat in mi tulkhat na taimangsah zo uhi. 

11Tua ahi ziehin TOPA na Pasien uh na it ding uh hoitahin ngaisun un. 

12Bangzieh ahei cile note nuakia-in tam sunga na lah vua om a hing sun teng 
tawh kipawlin amate tawh kitengin, note in a numeite tenpi-in amate in zong na 
numeite a tenpi uleh, 

13TOPA na Pasien un na mai vuah tam minamte a notmang nawn sih ding hi, ci-
in teltahin thei ta un; ahi vangin TOPA na Pasien un ang pieh tam gam hoi panin 
na manthai masangun amate no adingin piel le thang ang hi ding vua, na pang 
uh kisatna ciengduoi le na mit sung uh ang sun ling tawh kibang ding uhi. 

14“Tu-in leitung mi zosie’ ngaina zui-in a pei ding ka hi ta a, TOPA na Pasien un 
note tawh kisai a kamciem zosie pelem lo hi, ci na lungsim ule na hinna zosie 
vuah na thei uhi; a unpi-in note dingin tangtungin khat zong kipelh lo hi. 

15Ahi vangin note tawh kisai-in TOPA na Pasien un ang kamciem na hoi zosie 
note dingin ang tangtun bang lienin TOPA na Pasien un ang piehsa tam leitang 
hoi panin note ang suhsiet masangin, TOPA in na tung vuah sietna zosie ang 
tungsah ding hi. 

16Topa in ang piehsa TOPA na pasien uh’ thuciemna palsatin pasien dangte 
kungah pei-in, a na uh semin, a mai vua na kun uleh, TOPA na Pasien un note tawh 
kisai ang ciem sil hoi zosie a tun ma bangin, na tung vuah TOPA lungthahna ang 
kuong ding a, note tunga ang pieh leitang hoi panin mallangin na mangthai ding 
uhi,” a ci hi. 

Joshua 24 

Minamte in Thuciemna Thasuosah 

1Tua ciengin Joshua in Shechem-ah Israel minam zosie a kaikhawm a, a upate, a 
makaite, a thukhente, le a vaihawmte hlan hi; tuale Pasien mai-ah amate ciet a 
kipulah uhi. 

2Joshua in mite kungah, “Israel Pasien, TOPA in tam bangin gen hi: Tang lai-in na 
pu na pate uh - Terah le a tapate Abraham le Nahor- Euphrates gun galkhatah 
tengin pasien dangte’ na sem uhi. 

3Tua ciengin gungal panin na pu uh Abraham la-in Canaan gam muncin tengah 
ka peipi kawikawi a, a suonlehlahte tampi ka phasah hi. Ama tungah Isaac ka pie 
a, 

4Isaac tungah Jacob le Esau ka pie hi. A nei dingin Seir muoltung gam Esau ka pie 
a, hizongle Egypt ah Jacob le a tate a peisuh uhi. 

5Tua ciengin keima in Moses le Aaron sawlin a gam sunga ka sepnate tawh Egypt 
ka gimsah a, tua zaw ciengin note kang peipi hi. 

6Egypt panin na pu na pate uh ka peipi ciengin tuipi na tung uhi; tuale Egypt-te 
in na pu na pate uh’ leeng le sakol tung tuongte tawh San Tuipi dong del uhi. 

7TOPA tungah a kiko ciengun ama in note le Egypt-te kikalah khuomiel koi a, a 
tung vuah tuipi luongsahin amate a hlummang sah hi; tuale Egypt tunga ka bawl 
nate na mit utawh na mu uhi. tua zaw ciengin senel gamah zong hun sawtpi na 
teng uhi. 

8Tua ciengin Jordan galkhata teng Amor-te’ leitangah note kang peipi hi; amate 
in hing do-in, na khut sung vuah amate kang pie hi, tuale a leitang uh na luo vua, 
keima in na mai vuah amate ka susie hi. 

9Tua ciengin Israel do dingin Moab kumpipa Zippor’ tapa Balak a kuon hi. Ama 
in note ang samsie dingin Beor’ tapa Balaam cielin sawl a, 

10ahi vangin keima in Balaam thu ka mang sih hi; tua ziehin ama in note thupha 
ang pie hi; tuaci’n keima in Balak khut sung panin note kang hunkhie hi. 

11Jordan galkhatah pei-in Jericho na tun ciengun, Jericho khuo mite in ang do 
uhi. Tuale Amor-te, Periz-te, Canaan-te, Hit-te, Girgash-te, Hiv-te le Jebus-te in 
zong note ang do vua, na khut sung vuah amate kang pie hi. 

12Na masang vuah tunpi ka sawl a, tua in na mai panun Amor kumpi nite a 
delmang hi; tua khu na namsau ule na thaltang utawh na nawkhiet uh ahi sih hi. 

13Na sep lo uh leitang, na sat lo uh khuopite kang pie a, tuate sungah na teng uhi; 
na suon lo uh lenggui huon pan le olive lo panin a ga na ne uhi. 

14“Tua ahi ziehin tu-in TOPA zatah unlen, lungsim tahpi le thumanna tawh ama’ 
na sem un; na pu na pate un Gun gal le Egypt gam sungah a na a seppieh uh 
pasien-te koi dawh ta unlen, TOPA’ na sem ta un. 

15Tu-in TOPA’ na na sep nuom sih uleh, gun galkhatah a na na seppieh uh na pu 
na pate uh’ pasien ahi a, na tenna uh gam sunga om Amor-te’ pasien ahi zongin, 
a na na seppieh ding popo uh tuni-in teel un; ahi vangin kei le ka innkuonpite in 
ahile TOPA’ na ka sem ding uhi,” a ci hi. 

16Tua ciengin mite in a dawng vua, “Adang pasiente’ na sem dingin TOPA ka 
taisan vawt sih ding uhi; 

17azieh pen saltanna Egypt gam panin eite le i pu i pate ei peipi-in, i muna vua 
tua bang lim thupite a bawl pa khu TOPA i Pasien ahi hi. Ama in i peina lampi 
tungtawn le i nawh khah mi zosie lahah eite ei kemcing hi; 

18tuale TOPA in i mai vuah tua gama teng Amor-te zosie a notmang hi. Tua ahi 
ziehin ama i Pasien ahi ziehin eite in zong TOPA’ na i sem ding uhi,” a ci uhi. 

19Hinanle Joshua in mite kungah, “TOPA’ na na sem thei sih ding uhi, bangzieh 
ahei cile ama pen a siengtho Pasien ahi a, a thangsie Pasien zong ahi hi; ama in 
na thupalsatnate uh ahi a, na mawnate uh ahi zongin ang maisah sih ding hi. 

20TOPA taisanin gamdang pasien-te’ na na sep uleh, na tung vuah ama ang migit 
zaw ciengin kihei-in na tung vuah sietna bawlin ang maimangsah ding hi,” a ci 
hi. 

21Mite in Joshua kungah, “Hi lo hi, TOPA’ na ka sem bo ding uhi!” a ci uhi. 

22Tua ciengin Joshua in mite kungah, “TOPA’ na sep ding na teelna vuah no le no 
teci na hi uhi,” a ci hi. Tuale amate in, “Teci ka hi uhi,” a ci uhi. 

23Ama in, “Tua ahile note lahah a om gamdang pasien-te paidawh unlen, Israel 
Pasien, TOPA lamah na lungsim uh nga un,” a ci hi. 

24Mite in Joshua kungah, “TOPA ka Pasien’ na ka sem ding vua, a thu ka mang ding 
uhi,” a ci uhi. 

25Tuaci’n khum ni-in Joshua in mite tawh Shechem ah thuciemna bawl a, amate 
dingin thukham le biehna ngaina kipte a bawl hi. 

26Joshua in Pasien’ thukham laibu sungah tam thute a giel hi. Ama in suongtum 
golpi khat la-in tua muna TOPA’ biehinn sung gangpi sing kung nei-ah phut hi. 

27Joshua in mi zosie kungah, “En un, tam suongtum i langkhat vuah teci ahi ding 
hi; azieh pen TOPA in i kunga a thugen zosie tam suongtum in a za zo hi; tua ahi 
ziehin na Pasien uh tungah a man loin na gamtat khah uleh, tam suongtum khu 
na langkhat vuah teci hi ding hi,” a ci hi. 

28Tuaci’n amau’ gouluona cietah Joshua in mite a peisah hi. 

Joshua le Eleazar Sina 

29Tam thu teng zaw ciengin, TOPA’ nasem Nun’ tapa Joshua si a, a khan kum za le 
kum sawm pha hi. 

30Amate in a gouluo gam Gaash Muolvum leilu lam Ephraim muoltung gama om 
Timnath-serah ah ama a vui uhi. 

31Joshua’ khang sung tungtawn le Joshua sanga si nukhia zaw upate’ khang sung 
tungtawnin Israel in TOPA’ na sem a, tuale amate in TOPA in Israel dinga a sep 
zosie a thei uhi. 

32Israel-te in Egypt pana a puoh uh Joseph’ gute, Shechem’ pa Hamor’ tapate 
tung panin Jacob in dangka zakhat tawh a leina Shechem khuo leikhawh sungah 
a vui uhi; tam mun pen Joseph suonlehlahte’ gouluo gam a suoh hi. 

33Aaron’ tapa Eleazar a si hi; tuale amate in Ephraim muoltung gam sunga a tapa 
Phinehas tunga kipie Gibeah ah ama a vui uhi. 

Thukhente 

Thukhente 1 

Canaan a Unpi-in Israel-te in Zo Lo 

(Josh 15:13-19) 

1Joshua a si zaw ciengin TOPA kungah Israel-te in thu a dong vua, “Canaan-te sim 
dingin koi kuonto masa ding ka hi uh ahei?” a ci uhi. 

2TOPA in, “Judah kuonto ding hi. Ama’ khut sungah tua gam ka pie hi,” a ci hi. 

3Judah in a sanggam Simeon kungah, “Canaan-te sim dingin kei ei kipie gamah 
ei zui to in; kei zong nang ang kipie gam sungah kang zui ding hi,” a ci hi. Tuaci’n 
Simeon in ama a zui hi. 

4Tua ciengin Judah kuonto a, TOPA in a khut sung vuah Canaan-te le Periz-te a 
pie hi; tuale amate in Bezek khuo-ah mi tul sawm a that uhi. 

5Amate in Bezek-ah Adoni-bezek a tuoh vua, tuale ama tawh kido-in Canaan-te 
le Periz-te a zo uhi. 

6Adoni-bezek a tai hi; ahi vangin ama delin a man vua, a khutpi gel le a kepi gel 
a tansanpieh uhi. 

7Adoni-bezek in, “A khutpi le a kepi a kitansan kumpi sawmsagite in ka sabuoi 
nei-a annengkiete tung ngai uhi; ka gamtatnasa bangin Pasien in kei ei thuh hi,” 
a ci hi. Amate in Jerusalem ah ama a peipi vua, tuale khum munah ama a si hi. 

8Tua ciengin Judah mite in Jerusalem khuo simin a la uhi. Amate in namsau tawh 
vatin mei tawh khuopi a hal uhi. 

9Tua zaw ciengin Negeb gam sunga muoltung gam, le lei ngiemna sunga teng 
Canaan-te sim dingin Judah mite a kuonsuh uhi. 

10Hebron (Hebron min pen nidanglai-in Kiriath-arba kici) a teng Canaan-te sim 
dingin Judah a kuon hi; tuale amate in Sheshai, Ahiman, le Talmai a zo uhi. 

11Khum mun panin Debir (Debir min pen nidang lai-in Kiriath-sepher kici) a 
tengte sim dingin a pei uhi. 

12Tua ciengin Caleb in, “Kiriath-sepher simin a la zo poma a zi dingin ka tanu 
Achsah ka pie ding hi,” a ci hi. 

13Tuale Caleb’ naupa Kenaz’ tapa Othniel in tua khuo la hi; tuale ama in a zi 
dingin a tanu Achsah a pie hi. 

14Ama kungah tua nu a tun ciengin a pa kungah lo khat a nget nading tua nu a 
hasawl hi. A laa tung panin tua nu a kum ciengin Caleb in ama kungah, “Bang dei 
na hiei?” a ci hi. 

15Tua nu in ama kungah, “Letsong khat ei pie in; Negeb gam sungah keima nei 
koi ngalin Gulloth-mayim zong ei pie vet in,” a ci hi. Tuaci’n Caleb in zong Gulloth 
Tungnung le Gulloth Neinung a pie hi. 

16Moses’ sungpa Ken minam Hobab’ suonlehlahte, Arad gei Negeb gama om 
Judah-te’ senel gamah Judah mite tawh lutu khuopi panin a peito vua, Amalek-
te tawh a tengton uhi. 

17A sanggam Simeon tawh Judah peiton a, Zephath-a teng Canaan-te zo-in a 
khuopi a susie uhi. Tuaci’n khumi khuopi’ min Hormah kici hi. 

18Judah in Gaza le a gam, Ashkelon le a gam, Ekron le a gamte a la hi. 

19TOPA in Judah ompi hi, tuale ama in muoltung gam teng luo a, ahi vangin zang 
gama tengte delmang zo lo hi, azieh pen amate in sia sakol leeng nei uhi. 

20Moses in a gensa bangin Caleb tungah Hebron kipie hi; tuale ama in khum 
panin Anak’ tapa thumte a delmang hi. 

21Hinanle Benjamin-te in Jerusalem-a teng Jebus-te na delmang lo uhi, tuaci’n 
tuni dongin Benjamin-te tawh Jerusalem ah Jebus-te tengton uhi. 

22Bethel sim dingin Joseph’ innkuonte a kuonto uhi; tuale TOPA in amate a ompi 
hi. 

23Joseph’ innkuonte in Bethel (tua khuopi min pen nidang lai-in Luz kici) ah 
thukante a sawl uhi. 

24Thukante in khuopi pana a pusuoh mi khat a mu ciengun ama kungah, “Khuopi 
lutna lampi ei lah in, hoitahin kang bawl ding uh,” a ci uhi. 

25Tuaci’n ama in khuopi sung lutna lampi amate lah hi; tuale amate in tua khuopi 
namsau tawh a vatmai vua, ahi vangin tua mipa le a innkuonte a suohtasah uhi. 

26Tuaci’n Hit-te gamah tua mipa pei-in khuopi khat sat a, a min Luz ci-in a phuoh 
hi. Tuni dongin a min kici suoh hi. 

27Manasseh in Beth-shean le a khuoneute-a tengte, Taanach le a khuoneute-a 
tengte, Dor le a khuoneute-a tengte, Ibleam le a khuoneute-a tengte, Meggido le 
a khuoneute-a tengte a delmang lo ziehin khum gam sungah Canaan-te a teng 
suoh uhi. 

28Israel-te a thahat ciengun Canaan-te thona-aana nasep a semsah vua, ahi 
vangin amate a delmang sih uhi. 

29Ephraim-te in Gezer-a teng Canaan-te a delmang sih uhi; hizongle Gezer-a 
amate lahah Canaan-te a teng uhi. 

30Zebulun-te in Kitron-a tengte ahi a, Nahalol-a tengte ahi zongin a delmang sih 
uhi; ahi vangin amate lahah Canaan-te tengin thona-aana nasemte a suoh uhi. 

31Asher-te in Acco-a tengte, Sidon-a tengte, Ahlab-a tengte, Akzib-a tengte, 
Helbah-a tengte, le Aphik-a tengte, Rehob-a tengte a notmang sih vua, 

32hizongle khum gama teng Canaan-te lahah Asher-te a teng uhi; bangzieh ahei 
cile amate in a delmang sih uhi. 

33Naphtali-te in Beth-shemesh a tengte, Beth-anath a tengte notmang loin khum 
gama om Canaan mite lahah a teng zaw uhi; hizongle Beth-shemesh a tengte, 
Beth-anath a tengte pen amate dingin thona-aana nasemte a suoh uhi. 

34Amor-te in muoltung gamah Dan-te a notkia vua, zang gamah a peisuhsah sih 
uhi. 

35Har-heres, Aijalon, le Shaalbim-ah Amor-te a teng suoh vua, hizongle a tung 
vuah Joseph innkuonte’ khut gihtahin kinga-in thona-aana nasemte a suoh uhi. 

36Amor-te’ gamgi pen Akrabbim katona panin Sela le a tunglam teng pana kipan 
ahi hi. 

Thukhente 2 

Israel-te’ Thumanlona 

1Tu-in Gilgal panin Bochim ah TOPA’ vantungmi peito a, “Egypt panin kang 
peipito a, na pu na pate kungah pieh dinga ka kamciemsa leitangah kang lutpi zo 
hi. Keima in, ‘No tawh ka thuciemna ka palsat ngai sih ding hi. 

2No lam panin khum gama tengte tawh thuciemna bawl sih un. A maitamte uh 
phelmang un,’ kang ci hi; ahi vangin kang thupieh na mang sih uhi. Bang bawl na 
hi uh ahei en un! 

3Tuaci’n tu-in na mai panun amate ka delmang sih ding hi, ka ci hi. Ahi vangin 
amate pen na gal uh suoh ding a, amau’ pasien-te no dingin thang ahi ding hi,” a 
ci hi. 

4TOPA’ vantungmi in Israel-te zosie tungah tam thute a gen ciengin mite kiko-in 
a kap uhi. 

5Tuaci’n khum mun Bochim ci-in min a phuo vua, khumi munah TOPA tungah 
biehpiehna a pie uhi. 

Joshua’ Sina 

6Joshua in mite a peisah zaw ciengin a luo ding uh gam la dingin Israel-te a unpi-
un a kuon uhi. 

7Joshua’ hin sung le ama sanga a sawt hinzaw upate zosie’ hin sung tungtawnin 
mite in TOPA’ na a sem vua, TOPA in Israel-te dinga a sep na lienpite a mu uhi. 

8TOPA’ nasem Nun’ tapa Joshua kum za le sawmkhat a phahin a si hi. 

9Tuaci’n Gaash muol leilu lam, Ephraim muoltung gam sunga om Timnath-heres 
khuo-a ama’ luona huom sungah ama a vui uhi. 

10Tham loin tua khang mite zosie a pu a pate uh kungah a kigawm vua, amau’ 
nua-ah TOPA hile, Israel-te dinga a septe hile a thei lo khang dang khat a khang 
hi. 

Israel-te Muonhuoi lona 

11Tua ciengin TOPA muna-ah Israel-te siet gamtatin Baal-te a bie uhi; 

12tuale Egypt gam pana amate a peipi a pu a pate uh’ Pasien ahi TOPA a nuasie 
uhi; amate in a kimkot vua mite’ pasien-te nua a zui vua, tuate mai-ah 
kunin TOPA a lungthahsah uhi. 

13Amate in TOPA nuasie-in Baal le Astartes pasien-te a bie uhi. 

14Tuaci’n Israel tungah TOPA a sin so a, a na uh a lahpieh le a na uh a sut mite 
tungah amate a pie a, a kimvel vua a galte uh tungah zua-in, tuaci’n amate in a 
galte a nang zo nawn sih uhi. 

15Gal sim dinga a kuon sielun, TOPA in a kung vua a genkholsa le a ciemsa bangin 
amau’ langkhatah TOPA’ khut pangin hamsietna tungsah hi; tuale amate a 
lungdong mama uhi. 

16Tua ciengin a na uh a lahpieh mite’ khut sung panin amate a hunkhie 
dingin TOPA in thukhente a khangsah hi. 

17Ahi vangin amate in a thukhente uh’ thu nangawn a ngai nuom sih uhi; azieh 
pen amate in pasien dangte lunggulin tuate mai-ah a kun uhi. TOPA’ thupiehte a 
mang a pu a pate uh’ na zui lampi panin amate a piel zuoi vua, a gamtat dan uh 
a zui ta sih uhi. 

18Amate dingin TOPA in thukhente a koi sielin TOPA in thukhente ompi a, 
thukhente hin sung tungtawnin a galte uh’ khut sung panin amate a hunkhie hi; 
bangzieh ahei cile amate a gimsah le a bawlsie mite ziehin amau’ tauna a 
khuotuo ding hi. 

19Hizongle thukhente a si sielin amate nuatawn kia-in a pu a pate sangin a sie 
zaw-in a gamta vua, pasien dangte’ nua zui-in a mai vuah kunin a bie uhi. A 
gamtatnate uh ahi a, a lungkhauhnate uh ahi zongin a khie tuon sih uhi. 

20Tuaci’n Israel-te tungah TOPA a sin a so hi; tuale ama in, “Tam mite in a pu a 
pate uh tunga ka thupieh ka thuciemna palsatin ka thu a ngai lo ziehun, 

21Joshua in a si lai-a a nuasie minamte khat mama zong a mai vuah ka delpieh 
nawn sih ding hi,” a ci hi. 

22A pu a pate un TOPA’ lampi a zui bangun amate in a zui le a zui lo uh Israel-te 
ze-et nadingin 

23TOPA in tua minamte thakhatin delmang loin hen phot lai a, Joshua’ khut 
sungah amate a pie sih hi. 

Thukhente 3 

Gam Sunga A Omlai Minamte 

1Tam teng pen Canaan gamah galsimna a thei kha nai lo Israel-te ze-et 
nadinga TOPA in a hen minamte ahi uhi. 

2(Israel khang sawnsawnte in galsimna a thei nading, nidangin galsimna a thei 
ngai lote tungah galsim zie a hil nading beh ahi hi.) : 

3Philistia gamuh mi ngate, Canaan-te zosie, Sidon-te, le Baal-hermon Muol panin 
Lebo-hamath lutna cieng dong Lebanon Muol tunga teng Hiv-te ahi hi. 

4Ama in Moses tungtawnin amau’ pu le pate tunga a thupiehsa 
ahi TOPA’ thupiehnate, Israel-te in a mang uh amah ci a kithei nadingin tua teng 
pen Israel-te ki-zelahna ahi hi. 

5Tuaci’n Canaan-te, Hit-te, Amor-te, Periz-te, Hiv-te, le Jebus-te’ lahah Israel-te a 
teng uhi; 

6amate in a tanute uh zi-in la-in amau’ tanute a tapate uh’ zi dingin a pie uhi. 
Amate in a pasien-te uh a bie uhi. 

Othniel 

7 TOPA muna-ah Israel-te a siet gamtat vua, TOPA a Pasien uh mangngilin Baal-te 
le Asherah milimte a bie uhi. 

8Tua ahi ziehin Israel-te tungah TOPA a sin so a, ama in Aram-naharaim kumpipa 
Khushan-rishathaim tungah amate a zua hi. Israel-te in kum giet sung Kushan-
rishathaim’ na a sem uhi. 

9Hinanle TOPA tungah Israel-te a kiko ciengun Israel-te’ tanpa dingin TOPA in 
Caleb’ naupa Kenaz’ tapa Othniel a khangsah hi. 

10Ama tungah TOPA’ hlagau tung a, ama in Israel-te thu a khen hi; galsim dingin 
ama kuon a, tuale TOPA in a khut sungah Aram kumpipa Kushan-rishathaim pie 
a, ama in Kushan-rishathaim a zo hi. 

11Tuaci’n a gam in kum sawmli sung tawlngahna a nei hi. Tua ciengin Kenaz’ tapa 
Othniel a si hi. 

Ehud 

12 TOPA muna-ah Israel-te a siet gamtat kia uhi; tuaci’n Israel-te do 
dingin TOPA in Moab kumpipa Eglon a thahatsah hi, bangzieh ahei 
cile TOPA muna-ah amate a siet gamtat uhi. 

13Ammon-te le Amalek-te tawh kipawlin ama kuonin Israel a zo hi; tuale amate 
in lutu khuopi a la uhi. 

14Tuaci’n Israel-te in Moab kumpi Eglon’ na kum sawm le giet sung a sem uhi. 

15Ahi vangin TOPA tungah Israel-te a kiko ciengun TOPA in amate hunkhie dingin 
Benjamin-te, Gera’ tapa, a veilawng pa, Ehud a khangsah hi. Israel-te in Moab 
kumpipa Eglon tungah ama tungtawnin sieh le kaih a puoh uhi. 

16Ehud in ama dingin a langni-a a hiem, tong khat a sau namsau khat bawl hi; 
ama in a puonnei a zietlam phei tungah tua namsau a khi hi. 

17Tua ciengin ama in Moab kumpipa Eglon tungah sieh le kaih a pie hi. Eglon pen 
a thau mama khat ahi hi. 

18Ehud in sieh le kaih a pieh zaw ciengin sieh le kaih a puohte a lampi vuah a 
peisah hi. 

19Ahi vangin Gilgal kunga suong kikheng milimte opna panin ama kilekia a, 
“Kumpipa aw, nang adingin thusim gen ding khat ka nei hi,” a ci hi. Tuaci’n 
kumpipa in, “Na dai vuo!” a ci-a, ama a cing zosie a kung panin a pusuoh uhi. 

20Innkhumzang a innkhan vot sungah ama tanga a to laitahin ama kungah Ehud 
pei-in, “Pasien kung panin nang tungah gen ding thu khat ka nei hi,” a ci hi. 
Tuaci’n ama a tona panin a dingto hi. 

21Tua ciengin Ehud in a zietlam phei-a om namsau a veilam khut tawh manin 
Eglon’ gilpi a dawt hi; 

22a namsau banah a nambul tumsuh a, a gil panin a namsau dawh lo ahi ziehin a 
thau in a namsau tuommangin a eeh a lawt hi. 

23Tua ciengin talaap-ah Ehud pusuohin ama tunga innkhumzang innkhan kotte 
khahin tuate a kil hi. 

24Ama a peizaw ciengin nasemte a pei uhi. Innkhumzang inndei kotkhah kikil a 
mu ciengun amate in, “Ama inndei vot sunga awng haw hi va,” ci-in a ngaisun 
uhi. 

25Tuaci’n a ci nading uh thei lo za dongin a ngah vua, a innkhumzang kotte a hon 
tuon nai lo ciengin tawhtang la-in a hong uleh a pupa uh a sisa-in tuong tunga a 
lum a mu uhi. 

26Amate a kiheh kalun Ehud suohta-in suong milimte kalsan a, Seirah-ah tai-in a 
suohta hi. 

27Ama a tun ciengin Ephraim muoltung gamah pengkul tum hi; tuale muoltung 
gam panin ama tawh Israel-te peisuhin a lutang dingun ama a koi uhi. 

28Ama in a kung vuah, “Ka nua ei zui un; bangzieh ahei cile TOPA in na khut sung 
vuah na galte uh ahi Moab-te ang pie zo hi,” a ci hi. Tuaci’n amate in a nua zuisuh 
vua, Moab peina Jordan tanmunte la-in koima’ galkai ding a phal sih uhi. 

29Khum hunin a thahat, a siem Moab-te zosie tul sawm bang a that uhi; a suohta 
koima a om sih hi. 

30Tuaci’n khum ni-in Israel-te’ khut sungah Moab-te in guol lel uhi. Khum gam 
in kum sawmgiet sung tawlngah hun a nei hi. 

Shamgar 

31Ama zaw ciengin ciengzum khat tawh Philistia-te mi zaguh a that pa Anath’ 
tapa Shamgar a khang hi. Ama in zong Israel-te a hunkhie hi. 

Thukhente 4 

Deborah le Barak 

1Ehud a si zaw ciengin TOPA muna-ah Israel-te a siet gamtatkia uhi. 

2Tuaci’n TOPA in Hazor-a kumpi sem, Canaan kumpipa Jabin’ khut sungah amate 
a pie hi; ama’ galkapmangpa pen Harosheth-ha-goiim ah a teng Sisera ahi hi. 

3Tua ciengin huna ngen dingin TOPA tungah Israel-te kiko uhi; azieh pen ama in 
sia sakol leeng zakuo nei a, Israel-te kum sawmni sung nahpi tahin a bawlsie hi. 

4Tua hunin Lappidoth’ zi kamsang numei Deborah in Israel-te thu a khen hi. 

5Ephraim muoltung gam sung Ramah le Bethel kikala om Deborah lutu kung nei-
ah ama to zel hi; tuale thukhensah dingin ama kungah Israel-te a peito uhi. 

6Ama in mi sawlin Naphtali gam Kedesh panin Abinoam’ tapa Barak hlansahin 
ama kungah, “TOPA, Israel-te’ Pasien in, ‘Pei in, Tabor Muol tungah panmun la 
inlen, Naphtali minam le Zebulun minam sung panin mi tulsawm zawpi in. 

7Keima in Jabin’ galkapmangpa Sisera, a sakol leengte le a galkapte tawh Kishon 
Lui ah nangma tawh kimu dingin ka kaidawh ding hi; tuale keima in na khut 
sungah ama kang pie ding hi,’ ei ci hi,” a ci hi. 

8Barak in tua nu kungah, “Nang tawh i zaw ding leh ka pei ding hi; nang tawh i 
zaw sih ding leh ka pei sih ding hi,” a ci hi. 

9Tuale ama in, “Kang zawpi valon ding hi; ahi vangin na peina ding lampi in nang 
minthanna ang tunpi sih ding hi, azieh pen TOPA in numei khat’ khut sungah 
Sisera a pie ding hi,” a ci hi. Tua ciengin Deborah dingin Barak tawh Kedesh ah a 
pei hi. 

10Barak in Kedesh ah Zebulun-te le Naphtali-te a thuta hi; tuale a nua-ah galhang 
mi tulsawm kuonto uhi; tuale ama tawh Deborah a kuonto hi. 

11Tu-in Ken-te Herber in Moses’ sungpa Hobab’ suon le hlahte ahi adang Ken-
te tawh a kikhen a, Kadesh gei-a Elon-bezaanannim cieng dongah a puonbuh a 
lam hi. 

12Sisera kungah Tabor Muolah Abinoam’ tapa Barak, peito zo hi, ci-in a kigen 
ciengin, 

13Sisera in a sakol leeng zosie, sia sakol leeng zakuo, le ama tawh a omton galkap 
zosie, Horosheth-ha-goiim panin Kishon Lui-ah a thuta hi. 

14Tua ciengin Deborah in Barak kungah, “Peito in! Bangzieh ahei cile tuni 
pen TOPA in na khut sungah Sisera ang pieh ni ahi hi. Na mai-ah TOPA pei tahtah 
hi,” a ci hi. Tuaci’n ama a zui galhang tul sawm tawh Tabor Muol panin Barak a 
peisuh hi. 

15TOPA in Barak mai-ah Sisera le a sakol leeng zosie le a galkap zosie a 
patausah hi; a sakol leeng tung panin Sisera kumsuhin a keng tawh taimang a, 

16tua lai tahin Barak in a sakol leengte le a galkapte Harosheth-ha-goiim cieng 
dong del hi. Sisera’ galkapte a unpi-un namsau tawh a sigam uhi; a suohta koima 
om lo hi. 

17Tu-in Ken-te Heber’ zi Jael’ puonbuh -ah a keng guohin Sisera a tai hi; azieh 
pen Hazor kumpipa Jabin le Ken-te Heber’ be kikalah kilemna a om hi. 

18Sisera dawn dingin Jael pusuohin ama kungah, “Hing kihei in, ka pupa aw, kei 
lam hing kihei in; zau sin,” a ci hi. Tuaci’n ama zong tua nu lamah kihei-in 
puonbuh sungah lut a, tua nu in tuongpha puon tawh ama a khu hi. 

19Tua ciengin ama in tua nu kungah, “Ka dangta ahi ziehin hepina tawh ka dawn 
ding tui halkhat ei pie in,” a ci hi. Tuaci’n ama in bawngnawi koina savun thawl 
hongin a dawn ding tui pie-in ama a khu hi. 

20Ama in tua nu kungah, “Puonbuh kotah ding inlen, mi khatpo ang pei-in na 
kungah, ‘Tam munah mi khatpo a om ei?’ ang ci leh, ‘Om sih,’ ci in,” a ci hi. 

21Ahi vangin Heber’ zi Jael in puonbuh kilna sia hiem khat la a, a khutah seh khat 
tawi-in ama kungah damtahin pei a- gim seng kisa-in a kimut laitahin- a sia hiem 
in ama pailetin lei a bat dongin a ankhaibaw-ah khensuh a - tuaci’n ama a si hi. 

22Tua ciengin Barak in Sisera a del ciengin ama tawh kimu dingin Jael pusuohin 
ama kungah, “Hing pei in, na mi sui kang lah ding hi,” a ci hi. Tuaci’n a puonbuh 
sungah ama a lut hi; tuale a ankhaibaw-ah puonbuh sia hiem kikhenin a sisa-in 
Sisera na lum hi. 

23Tuaci’n khum ni-in Pasien in Israel-te mai-ah Canaan kumpipa Jabin a 
guolelsah hi. 

24Tua ciengin amate in Canaan kumpipa Jabin a suhsiet masangin Canaan 
kumpipa Jabin tungah Israel-te’ khut a khauh semsem hi. 

Thukhente 5 

Deborah’ La 

1Tua ciengin Deborah le Abinoam’ tapa Barak in khum ni-in la a sa vua: 

2“Israel ah a samte uh a sau ciengin, mite amate mama kiphal tahin a kipieh uh 
ciengin- TOPA phat un! 

3“Za un, kumpite aw; Na bil uh daw un, uliente aw; TOPA tungah la ka sa ding a, 
Israel-te’ Pasien, TOPA tungah la ngaih ka sa ding hi. 

4 TOPA, Seir pan na pei cieng, Edom gam pan na kuonkhiet cieng, leitung kiling a, 
vante in buosuhin meiite in tui a sungsuh hi. 

5 TOPA, Sinai-a Pa mai, Israel’ Pasien, TOPA mai-ah muolte a kiling hi. 

6“Anath’ tapa Shamgar hun lai, Jael hun lai-in khuol honzinte khawlin, khuolzinte 
in lampelh a zui uhi. 

7Israel sunga lohlote a cithei vua, a galvan lahpiehte utawh a thau milmel uhi. 
Azieh pen Deborah aw, nang na khang a, Israel sungah nu bangin na khang hi. 

8A tha pasien-te a kiteel ciengin, tunkotah gal a om hi. Israel tul sawmlite lahah 
lum le tei a kimu amah? 

9Mite lah panin kiphal tahin a kipumpieh Israel galkapmangte lamah ka lungsim 
a pei hi. TOPA phat un. 

10“A thu gen un, no laa kangte tunga tuongte, puonpha hoi tunga tote le lampi 
dunga peite aw. 

11“Tui phuola lasiemte’ awging in TOPA’ guolzawna, Israel gam ama lohlote’ 
guolzawnate, khum munah a awiawi uhi. “Tua ciengin kul tunkotte ah TOPA’ mite 
a peisuh uhi. 

12“Tho in, tho in, Deborah! Tho in, tho in, la khat sa in! Ding in, Barak, na galmatte 
peipi in, Abinoam’ tapa aw. 

13Tua ciengin milien a omlaite peisuh uhi; Ama ading a thahat mite do dingin 
TOPA’ mite peisuh uhi. 

14Ephraim panin amate tua kuomah a kuon vua, nang, Benjamin, na unaute tawh 
ang zui uhi; Machir panin galkapmangte peisuhin, Zebulun panin galkap 
mangpa’ ciengkhut tawite a peisuh uhi; 

15Issachar uliente, Deborah tawh a pei vua, Barak tungah Issachar a thuman hi; 
amate in kuom sungah ama a nuadel uhi. Reuben bete lahah lungsim ki-etcienna 
nasie tahin a om hi. 

16Tuuhonte ading theile tum ngai dingin bang dinga tuukhumnate lahah 
tuongbaang na hi ahei? Reuben bete lahah lungsim ki-etcienna nasie tahin a om 
hi. 

17Jordan galkhatah Gilead om hi; tuale bang dinga Dan-te tembaw tawh om uh 
ahei? Asher-te tuipi pieu-ah a to lai vua, a kumsuhna mun vuah a teng uhi. 

18Zebulun-te pen sina a simmawte ahi vua; Naphtali-te zong, gamlah a sanna 
munah tua bang ma ahi uhi. 

19“Kumpite kuonin a do vua, tua zaw ciengin Canaan kumpite in Megiddo tuite 
gei, Taanach ah a do uhi; amate in a kinuasie ngunte a nga tuom sih uhi. 

20Van panin aasite in a do vua, a lampi ciet panun Sisera do uhi. 

21Kishon guntui khang in amate tai a, a lomlen tuikhang, Kishon tuikhang in 
taimang hi. Ka hlagau aw, hattahin mainawt in! 

22“Tua ciengin sakol a kopdien ziehin, sakol taite’ ketot gin in leithuong hot hi. 

23 TOPA’ vantungmi in, “Meroz samsie in, a sunga tengte nasie tahin samsie in. 
Azieh pen TOPA a panpi dingin amate ang pei sih vua, thahat pa dona-ah TOPA a 
panpi dingin ang kuon sih uhi,” a ci hi. 

24“Numeite lahah thupha nga pen Jael, Ken-te Heber’ zi, puonbuh sunga teng 
numeite lahah thupha nga pen ahi hi. 

25Ama in tui ngen a, tua nu in bawngnawi a pie hi. Tua nu in uliente’ zah 
kuongkum sungah bawngnawi thaukhal a puoh hi. 

26Ama in a khutah puonbuh khetphim tawi a, a zietlam khutah nasemte’ sehta a 
tawi hi; ama in Sisera khatvei sat a, a lutang satguoi-in, ama in satzanin a 
ankhaibaw a khen pailet hi. 

27Ama bawhsuhin a pua a, tua nu’ kengbul ah ama a lum ta hi; tua nu kengbul ah 
ama bawhsuhin a pua hi; a bawhsuhna tua munah, ama pua-in a si hi. 

28“Tawlet pan Sisera’ nu khuodah a, vathang panin a en hi: ‘Bang dingin sakol 
leeng ang pei ding tu tanvei sawt ahei? Bang dingin sakol leengpei ginte hici 
kiheh ahei?’ a ci hi. 

29A numei pil pente in a thugen a dawng vua, a tahtahin ama le ama kidawng ahi 
bo hi; 

30‘Amate in a kinuasie vante mu-in hawm hi lo uh amah?- Pasal khat in nungah 
khat ta ahiei, ni ta ahiei; a kinuasie puon kibumte Sisera ading, a kinuasie puon 
kibum kizemte, a kibum a kizem puon nite ka ngawng ading amah?’ a ci hi. 

31“Tuaci’n na gal zosie a si sieng ta uhi, TOPA aw! Ahi vangin na guolte pen a 
vanglietna tawh a suoh ni tawh kibang taheh,” a ci uhi. Tuale khum gam in kum 
sawmli sung tawlngah hun a nei hi. 

Thukhente 6 

Midian-te’ Bawlsietna 

1 TOPA muna-ah Israel-te a siet gamtat vua, TOPA in Midian-te’ khut sungah 
amate kum sagi sung a pie hi. 

2Israel-te tungah Midian-te a guolzo uhi; tuale Midian-te ziehin Israel-te in a 
kibuh nadingun muol tung tengah suonghawmte le mun muonhuoite a bawl uhi. 

3Bangzieh ahei cile Israel-te in khai a tu popo ciengun Midian-te, Amalek-te, le 
nisuona lam mite in a sim zel uhi. 

4Amate do nadingin giephuol satin Gaza kim cieng donga a po lei pana piengte a 
suhsietpieh vua, tuaci’n Israel gamah neh ding khat zong hen loin tuu, 
bawngtang, le laa khat zong hen a nei sih uhi. 

5Azieh pen amate le a ganhonte a kuonto uha, kauphe honpi banga a tam a 
puonbuhte uh nangawn a pua uh hi. Amate ahi a, a kalaohte uh ahi zongin kisim 
zo lo hi; tuaci’n amate a tun ciengun khum gam teng a susie uhi. 

6Tua ahi ciengin Midian-te ziehin Israel-te nahpi tahin kiniemkoi hi; tuale Israel-
te’ TOPA tungah huna ngenin amate a kiko uhi. 

7Midian-te ziehin Israel-te’ TOPA tungah a kiko ciengun, 

8TOPA in Israel-te kungah kamsang khat a sawl hi; tuale ama in a kung vuah, 
“Israel-te’ Pasien, TOPA in tam bangin ci hi: Keima in saltanna gam Egypt panin 
note kang peipi to hi; 

9tuale Egypt-te’ khut sung pan le ang bawlsie mi zosiete’ khut sung panin kang 
hunkhie a, na mai vuah amate delmangin a gam uh kang pie hi; 

10tuale keima in na kung vuah, ‘Keima TOPA na Pasien uh ka hi hi; note in na 
tenna gam vua Amor-te’ pasien-te na zatah sih ding uhi,’ kang ci hi. Ahi vangin 
ka thu na ngai sih uhi,” a ci hi. 

Gideon a Kihlatna 

11 TOPA’ vantungmi pei-in Ophrah-a Abiezer-te Joash’ neisa ahi gangpi sing 
phungah to a, tua laitahin Joash’ tapa Gideon in Midian-te mu lo dingin lengga 
suhna-ah mangbu a cil hi. 

12TOPA’ vantungmi a kungah kilang a, “Nang a thahat galhang pa aw, TOPA in 
nang ang ompi hi,” a ci hi. 

13Gideon in ama kungah, “Pu aw, TOPA in ko ei ompi ahile bang dinga tamte zosie 
ka tung vua hing tung ahei? Ka pu ka pate un, ‘TOPA in Egypt panin ei peipi to hi 
lo amah? ci-a a gengen uh a lamdang ama’ nasepte zosie hei-a om sieng dawh ta 
ahei?’ a ci hi. Ahi vangin tu-in TOPA in ei nuasie zo a, Midian-te’ khut sungah ei 
pie zo hi,” a ci hi. 

14Tua ciengin ama lamah TOPA kihei-in a kungah, “Tami na thahatna tawh pei 
inlen, Midian-te’ khut sung panin Israel-te va tankhie in; keima in nangma kang 
sawl hi,” a ci hi. 

15Ama in, “Ahi vangin pu aw, bangci bangin Israel-te hunkhie zo ding ka hei? Kei, 
Manasseh lahah be zawngkhal pen ka hi a, ka innkuon sungah zong a neupen ka 
hi bo hi,” ci-in a dawng hi. 

16TOPA in ama kungah, “Hinanle keima in kang ompi ding a, Midian-te a unpi-in 
na vatmai ding hi,” a ci hi. 

17Tua ciengin ama in, “Tu-in na maipha ka mu leh kei tawh a kiho mi pa khu nang 
na hina lim khat ei lah in. 

18Na kungah letsong puoh dingin hing pei-in na mai-ah kang koi masangsie tam 
mun panin na pei sin,” a ci hi. Ama in, “Nang kilekia masang ka na om ding hi,” a 
ci hi. 

19Tuaci’n a inn ah Gideon pei-in keelno khat le annel ephah khat tol saw lo moh-
in a bawl hi; ama in law sungah a sa koi-in beel sung khatah a satui koi a, tua 
teng gangpi sing phunga ama kungah peipi-in a pie hi. 

20Pasien’ vantungmi in ama kungah, “Sa le tol saw lo moh la-in tam suongpi 
tungah koi inlen, a tungah satui sung in,” a ci hi. Ama in tua bangma-in a bawl hi. 

21Tua ciengin TOPA’ vantungmi in a khut sunga om ciengkhut dawn tawh sa le 
tol saw lo moh a khoi hi; tuale suong panin mei pusuohin sa le tol saw lo moh 
katum a, ama’ muna panin TOPA’ vantungmi a mang hi. 

22Tua ciengin TOPA’ vantungmi ahi lam Gideon in thei hi; tuale Gideon in, “Ei 
panpi in, TOPA! Bang ding ahei cile TOPA’ vantungmi kimaituo-in ka mu zo ta hi,” 
a ci hi. 

23Ahi vangin TOPA in ama kungah, “Na tungah nopna om taheh; zau sin, na si sih 
ding hi,” a ci hi. 

24Tua ciengin Gideon in TOPA dingin tua munah maitam khat lamin tua 
khu TOPA in kilemna ahi hi, ci-in a min a phuo hi. Tua khu Abiezer-te’ Ophrah 
khuo-ah tuni dongin a omlai hi. 

25 TOPA in tuami zanin ama kungah, “Na pa bawngtangte sung pan kum sagi a 
pha bawngtang a nina pen la inlen, na pa’ nei Baal maitam phelin, a gei-a om a 
siengtho khuom phua in; 

26tuale tam sung mun muonhuoi dawnah TOPA na Pasien uh adingin maitam 
khat lamin suongte a ngaina bangin koi in; tua ciengin bawngtang a nina pen la 
inlen na phua ding a siengtho khuom sing tawh meihal biehna pie in,” a ci hi. 

27Tuaci’n Gideon in a nasemte mi sawm peipi-in TOPA in ama tunga a gen bangin 
a bawl hi; ahi vangin ama in sunlai-a a bawl ding pen a innkuonpite le a khuo 
mite a giin ziehin zanlai-in a bawl hi. 

Gideon in Baal’ Maitam Susie 

28Zingmawng phalvah kisemin khuo mite a thaw uh ciengin, Baal maitam 
kiphelin a gei-a khuom siengtho kiphua a, a kilamsa maitam tungah bawngtang 
a nina pen kipie hi. 

29Tuaci’n amate in, “Tami koi pen bawl ahiei?” ci-in khatlekhat a kici uhi. Thu 
kanin thu a dawh zaw ciengun amate kungah, “Joash’ tapa Gideon bawl ahi hi,” 
ci-in kigen hi. 

30Tua ciengin khuomite in Joash kungah, “Na tapa in Baal maitam phelin a gei-a 
om ama’ khuom siengtho a phua ziehin ama ka tha thei nadingun na tapa hing 
peipi in,” a ci uhi. 

31Ahi vangin Joash in a langkhatah a pang mi zosie kungah, “Baal adinga thugen 
ding na hi uh amah? Ahi sihle ama panpi-in hum ding na hi uh amah? Ama a 
panpi poma zingmawng ciengin kithat ding hi. Ama pasien ahile ama le ama 
kihun taheh. Bangzieh ahei cile a maitam kiphel zo hi,” a ci hi. 

32Tua ahi ziehin khum ni-in Gideon pen, “Baal in ama dem taheh,” a ci nopna ahi 
Jerubbaal min kivaw hi. Azieh pen Gideon in a maitam phelpieh hi. 

33Tua ciengin Midian-te, Amalek-te le nisuona lama mite zosie a peiton vua, tuale 
Jordan galkai-in Jezreel Kuom ah giephuol a sat uhi. 

34Hizongle Gideon tungah TOPA’ hlagau tung hi; tuale ama in pengkul gingsah a, 
ama a zui dingin Abiezer-te kihlan hi. 

35Ama in Manasseh gam zosie-ah kamtaite sawl a, amate zong ama zui dingin 
kihlan hi. Ama in Asher, Zebulun, le Naphtali-te kungah zong kamtaite sawl a, 
ama tawh kimu dingin a peito uhi. 

Tuumul Lim 

36Tua ciengin Gideon in Pasien kungah, “Na gensa bangin keima’ khut tawh 
Israel-te na tatkhiet ding lam ka thei nadingin, 

37bucilna kem tungah tuumul lom khat ka koi ding hi. Tuumul tung behah daitui 
omin leilah zosie a na gaw leh, na gensa bangin ka khut tawh Israel-te na tatkhiet 
ding lam ka thei ding hi,” a ci hi. 

38Tua bangma-in a pieng hi. A zing ciengin ama thobai-in a tuumul tui a hiakang 
leh tuumul panin daitui kuongkum khat dim a hiakang hi. 

39Tua ciengin Gideon in Pasien kungah, “Kei tungah lungthah sin, khatvei ei 
hamsah lai in; tuumul tawh khatvei beh ei sinsah lai in; kang thum hi. Tuumul 
tung beh gawsah inlen, leilah zosie-ah daitui omsah in,” a ci hi. 

40Khum zanin Pasien in tua bangma-in a bawl hi. Tuumul tung beh gaw a, leilah 
zosie-ah daitui a om hi. 

Thukhente 7 

Gideon in Lamdangsa-in Midian-te Zo 

1Tua ciengin Jerubbaal (tua pen Gideon) le ama tawh a omton galkapte 
zingmawngin thobai-in Harod tuikhuh gei-ah giephuol a sat uhi; tuale Midian-
te’ giephuol pen amau’ opna leilu lam, Moreh muol nei, kuom sungah a om hi. 

2 TOPA in Gideon kungah, “A khut sung vuah Midian-te ka pieh nadingin nang 
tawh a omton galkapte tam luo hi. Israel in min phatna teng kei tung panin la-in, 
‘Ka hatna in keima ei hunkhie zo hi,’ ci kha ding hi. 

3Tua ahi ziehin tu-in galkapte’ zahin tangtawh inlen, ‘Zau le linga a om poma inn 
ah kilekia ta un,’ ci-in,” a ci hi. Tua bangin Gideon in amate sittel hi; tul sawmni 
le tulni kilekia-in tul sawm omlai hi. 

4Tua ciengin TOPA in Gideon kungah, “Galkapte a tam na lai hi; tui opna-ah 
peipisuh inlen, khum munah nang adingin amate ka sittel ding hi. Keima in, ‘Tam 
pa tawh na kuon ding hi,’ ka ci ciengin nang tawh ama kuon ding hi; tuale, ‘Tam 
pa tawh na kuon sih ding hi,’ ka ci ciengin nang tawh ama kuon lo ding hi,” a ci 
hi. 

5Tuaci’n ama in tui opna-ah galkapte zawpisuh hi; tuale TOPA in Gideon kungah, 
“Ui in tui a lie banga a lei tawh tui a lieh zosie a langkhatah na koi ding hi; tui 
dawn dingin khupdinin a kam sunga a khut koi zosie adang khatah na koi ding 
hi,” a ci hi. 

6A lei tawh tui a lieh mi zathum pha hi; ahi vangin adang galkap zosie in tui dawn 
dingin a khupdin uhi. 



460 

 

 
Zo Bible 

© 2018 Bible Society of Myanmar. 
 

 
 

 

7Tua ciengin TOPA in Gideon kungah, “Tui a lieh mi zathum tawh kang hunkhie 
ding a, na khut sungah Midian-te kang pie ding hi. Adangte zosie a inn vuah 
peisah ta’n,” a ci hi. 

8Tuaci’n ama in a khut sung panun galkapte’ tuithawlte le a pengkulte uh a la hi; 
tuale Israel dangte a puonbuh vuah peisah a, ahi vangin mihing za thumte a 
omsah hi. Midian-te’ giephuol pen ama’ opna nei kuom sungah a om hi. 

9Khum zan ma-in TOPA in ama kungah, “Tho inlen giephuol sim in; azieh pen na 
khut sungah kang pie zo hi. 

10Na sim ngam sih leh, giephuolah na nasempa Purah tawh peisuh in; 

11tua hile a thu gen uh na za ding a, tua zaw ciengin giephuol sim nadingin na 
khutte ang thakhauh ding hi,” a ci hi. Tua ciengin giephuola om galkapte 
galpanna munah a nasempa Purah tawh a peisuh uhi. 

12Kuom dung tengah Midian-te, Amalek-te le nisuona lam mite zosie a lum vua, 
kauphe bangin a tam uhi; tuale a kalaohte uh tam seng ahi ziehin tuipi gei-a senel 
bangin kisim zo lo hi. 

13Gideon a tun ciengin mi khat in a guolpa kungah mang khat na gen hi; tuale 
ama in, “Mang khat ka man hi, tua ka mangin Midian-te’ giephuol sungah 
mangbuham tawh a kibawl moh lum khat ang kilia-in puonbuh ban a, tua 
puonbuh sat kha-in a pua hi; tua puonbuh kikhulehin tuolah a kiphengpha ta hi,” 
a ci hi. 

14A guolpa in, “Tam pen Israel mi Joash’ tapa Gideon’ namsau lo adang hi vawt 
lo hi; Pasien in a khut sungah Midian-te le a galkap zosie pie zo hi,” ci-in a dawng 
hi. 

15Gideon in a kigen mang le a khietna a zah ciengin ama in Pasien bie-in Israel-
te’ giephuolah kilekia hi; tuale ama in, “Tho un; azieh pen TOPA in na khut sung 
vuah Midian galkapte hing pie zo ta hi,” a ci hi. 

16Ama in mi zathumte pawl thumin a khen zaw ciengin a unpi-un a khut vuah 
pengkulte le a sungah meila kiguong beelhawmte a tawisah a, 

17ama in, “Kei ei en unlen, ka bawl bangin bawl un. Giephuol mong ka tun ciengin 
ka bawl bangin bawl un. 

18Kei le ka ompi zosie in pengkul kang tum ciengun, note in zong giephuol kimvel 
zosie-ah pengkul hing mut pai unlen, ‘TOPA le Gideon ading,’ ci-in awng un,” a ci 
hi. 

19Tuaci’n Gideon le a ompi mi zakhat in galvil a laita pen a kihlen laitahin 
giephuol mongah pei-in pengkul a mut uhi; tuale amate in a khut sung vua om 
beelte a satkeh uhi. 

20Tuaci’n amate in a pawl thumun pengkul mutin beelte a satkeh vua, veilam 
khut tawh meila tawi-in zietlam khut tawh a mut ding uh pengkul a tawi uhi; 
tuale amate in, “TOPA le Gideon ading namsau khat!” ci-in a awng uhi. 

21Giephuol kimvela a mun ciet panun a unpi-un a ding vua, giephuol sunga om 
mi zosie tai-in a tai kawmun a awng uhi. 

22Pengkul zathum a tum ciengun, TOPA in namsau tawh a galte zosie khatlekhat 
kivatsah hi; tuale Zererah lam manaw-in Beth-shittah cieng, le Tabbath gei Abel-
meholah gamgi dongin galkapte a taimang uhi. 

23Naphtali, Asher, le Manasseh-te zosie sung panin Israel mite kihlan a, tuaci’n 
amate in Midian-te a del uhi. 

24Tua ciengin Ephraim muoltung gam zosie-ah Gideon in kamtaite sawl a, 
“Midien-te do dingin hing kuonsuh unlen, a tuite uh Beth-barah dong le Jordan 
dongin lahpieh un,” a ci hi. Tuaci’n Ephraim mi zosie kihlan a, Bethbarah dong 
ciengah luite a la vua, Jordan zong a la uhi. 

25Midian-te makai nite Oreb le Zeeb a man vua, Midian-te a del kawmun Oreb 
suongpi-ah Oreb thatin, lenggasuhna-ah Zeeb that uhi. Jordan gala om Gideon 
kungah amate in Oreb le Zeeb’ lutangte a peipi uhi. 

Thukhente 8 

Gideon’ Guolzawna le Phulahna 

1Tua ciengin Ephraim-te in ama kungah, “Midian-te do dinga na kuon lai-in kote 
nei ciel lo khu bang dan a nei bawl ahiei?” a ci uhi. Tuaci’n amate in nahpitahin 
ama a mawsiet uhi. 

2Tuaci’n ama in amate kungah, “Note tawh tekah dingin ken tu-in bang bawl zo 
tuon ka hei? Abiezer lengga i law sangin Ephraim-te’ lengga sangh i khon ma 
hoizaw hi lo amah? 

3Pasien in na khut sung vuah Midian makaite Oreb le Zeeb ang pie zo ta hi; note 
tawh tekah dingin ken bang ka sem zo tuon mawh ahei?” a ci hi. Ama in tam thu 
a gen ciengin ama tunga a lungthahna uh a veng hi. 

4Tua ciengin Gideon le ama tawh a om mi za thumte, Jordan ah tungin a galkai 
vua, basamin a gil uh kiel mama hi. 

5Tuaci’n ama in Succoth-te kungah, “Kang thum hi, ka nuazuite mohlum halkhat 
pie un, azieh pen amate a husam ta vua, kei ka hi leh Midian kumpite Zebah le 
Zalmunna ka nuadel laitah ahi hi,” a ci hi. 

6Ahi vangin Succoth uliente in, “Na galkapte moh ka pieh nadingun na khut 
sungah Zebah le Zalmunna a om zo ta amah?” a ci uhi. 

7Gideon in, “Tua ahile hoi pai ei, TOPA in ka khut sungah Zebah le Zalmunna ei 
pieh zaw ciengin gamlah lingte le lingkungte tungah na tahsa uh ka tuoncil ding 
hi,” ci-in a dawngkia hi. 

8Tua mun panin Penuel ah peito-in a kung vuah tam bangma-in a ngen leh 
Penuel-te in zong Succoth-te’ dawn bang ma-in na dawngkia uhi. 

9Tuaci’n Penuel-te kungah, “Guolzo-a kang kilekia tah ciengin tam tausang ka 
satguoi ding hi,” a ci hi. 

10Tu-in Zibah le Zalmunna-te, nisuona lam mite’ galkapte zosie sung pan a omlai 
teng, mi tul sawm le tulnga bang a pha lai a galkapte utawh, Karkor ah a om uhi; 
bangzieh ahei cile galhiem a tawi thei mi tul za le tul sawmni si zo hi. 

11Tuaci’n mihonte in a tot uh Nobah le Jogbelah nisuona lampi zui-in Gideon pei-
in galkapte a sim hi; azieh pen a galte a kiging kha sih uhi. 

12Zebah le Zalmunna tegel a taimang uhi; tuale ama in nuadel pai-in Midian-te’ 
kumpi nite ahi Zebah le Zalmunna manin a galkap zosie a patausah hi. 

13Galsimna panin Heres katona lam zui-in Joash’ tapa Gideon a kilekia hi. 

14Ama in Succoth-te tangval khat manin thu dong hi; tuale tua pa in ama adingin 
Succoth uliente le upate sawmsagi le sagi a min a gielpieh hi. 

15Tua ciengin Succoth-te kungah ama va tung a, “Note in kei kungah, ‘A basam 
na galkapte moh ka pieh nadingin na khut sungah Zebah le Zalmunna a om zo ta 
amah,’ ci-a nei galgihna uh Zebah le Zalmunna tanah om hi,” a ci hi. 

16Tuaci’n ama in khuo upate manin gam lingte le lingkungte la-in tuate tawh 
Succoth-te a tuoncil hi. 

17Ama in Penuel tausang satguoi a, tua khuomite zong that hi. 

18Tua ciengin ama in Zebah le Zalmunna kungah, “Tabor-a na thate uh a bangci 
mite ahi vuoi?” a ci hi. Ama gel in, “Amate a unpi-un nangma a bang uhi; amate, 
kumpipa’ tate tawh a kisun uhi,” ci-in a dawng uhi. 

19Ama in, “Amate pen ka sanggamte, ka nu’ tate ahi uhi; TOPA a hing ahi ma 
bangin amate na hinkhawi hi locin ken zong note kang that sih ding hi,” ci-in a 
dawngkia hi. 

20Tuaci’n ama in a tapa tapen Jether kungah, “Pei inlen amate va that ta vawi!” a 
ci hi. Ahi vangin tangval pa in a namsau dawh ngam lo hi, azieh pen ama naupang 
lai hi. 

21Tua ciengin Zebah le Zalmunna in, “Hing pei inlen ei that in; azieh pen pasal in 
pasal tha ma puo bo,” a ci uhi. Tuaci’n Gideon dingto a, Zebah le Zalmunna thatin 
a kalaoh uh’ ngawnga hlade lim tawh kibang kizepnate a la hi. 

Gideon’ Milim Biehna 

22Tua ciengin Israel-te in Gideon kungah, “Nang le na tapa le na tupa in zong kote 
ei uh ta un; azieh pen kote Midian-te’ khut sung panin nei hunkhie zo ta hi,” a ci 
uhi. 

23Gideon in a kung vuah, “Note kang uh sih ding a, ka tapa in zong ang uh sih 
ding hi; TOPA in note ang uh ding hi,” a ci hi. 

24Tua ciengin Gideon in amate kungah, “Na kung vuah kang nget nuom khat om 
hi; van kinuasie na lah sung panun bilba khat ciet ei pie un,” a ci hi. (Azieh pen 
tua galte Ishmael-te ahi ziehin kham bilbate a nei uhi.) 

25“Kiphaltahin tuate kang pie ding uhi,” ci-in a dawng uhi. Tuaci’n puon a pha 
vua, mi zosie in a lah uh van kinuasie sung panin tua puon tungah bilbate a sep 
uhi. 

26Ama in a nget kham bilbate a gihna pen kham shekel tulkhat le zasagi pha hi. 
(Midian kumpite zah hlade lim kizepnate, khainiengte, puon dupsante le a 
kalaohte uh ngawng kimvela om ngawng-awte kisim lo hi.) 

27Gideon in tua teng panin siempu puon khat bawlin ama khuopi Ophrah khuo-
ah koi hi; tuale Israel-te zosie in tua munah siempu puon bie-in a pahtat vua, 
Gideon le a innkuonpite adingin thang khat a suoh hi. 

28Tuaci’n Israel-te mai-ah Midian-te guol lelin a lu a phongkia zo nawn sih uhi. 
Tuaci’n Gideon’ khang sungin tua gam in kum sawmli sung tawlngah hun nga hi. 

Gideon Sina 

29Ama inn ah Joash’ tapa Jerubbaal pei-in a teng hi. 

30Tu-in Gideon in ama’ hin tehteh tapa sawm sagi nei hi, azieh pen ama in zi 
tampitah nei hi. 

31Shechem-a teng a meinu in tapa khat nei a, ama in a min Abimelech a phuo hi. 

32Tua ciengin Joash’ tapa Gideon vuoisi a, Abiezer-te gam Ophrah khuo-a om a 
pa Joash’ hanah kivui hi. 

33Gideon a si zaw behin Israel-te kiheikia-in Baal-te tawh a pahtatkia vua, a 
pasien uh dingin Baalberith a bawl uhi. 

34Israel-te in mun zosie panin a galte zosie’ khut sung pan amate a 
hunkhie TOPA a Pasien uh a phawhkha nawn sih uhi; 

35tuale Jerubbaal (Gideon a kici) in Israel-te tungah a na bawlsa sil hoite zosie 
ziehin amate in Jerubbaal innkuonte tungah lungdamna bangma a lah sih uhi. 

Thukhente 9 

Kumpi Uhna Gam Phu ding Abimelech Hanciem 

1Tu-in Shechem-a a nu’ sanggamte kungah Jerubbaal’ tapa Abimelech haw a, a 
nu’ be le phungte zosie kungah, 

2“Shechem-a ulien zosie’ zah dingin gen inlen, ‘Jerubbaal tapa sawmsagite in ang 
uh ding ule mi khat in ang uh ding, no adingin koi hoi zaw ahei?’ a ci hi. Kei na 
gu le na sa uh ka hi lam zong phawh un,” a ci hi. 

3Tuaci’n a nu’ sanggamte in ama tangin Shechem ulien zosie’ zah dingin tam thu 
teng a gen uhi; tuale Abimelech zui ding lamah a lungsim uh a hawi hi, azieh pen 
amate in, “Ama i sanggam pa ahi hi,” a ci uhi. 

4Baal-berith biehinn panin nguntang peh sawmsagi ama a pie vua, tuaci’n 
Abimelech in ama’ nua a zui, kimanna a nei lo le mi ngoltolte tua tawh a ciel hi. 

5Ophrah-a a pa’ inn ah ama pei-in suong khat tungah Jerubbaal’ tapa a sanggam 
sawmsagite that hi; hizongle Jerubbaal’ tapa tumpen Jotham suohta hi, a zieh 
pen ama kiphuol hi. 

6Tua ciengin Shechem ulien zosie le Beth-millo khuo mite zosie a kikhawm vua, 
tuaci’n pei-in amate in Shechem-a gangpi song gei-ah Abimelech kumpi a 
suohsah uhi. 

Singkungte tawh Thugentena 

7Jotham kungah tua thu a kigen ciengin ama pei-in Gerizim Muol dawnah ding a, 
nahpi-in kiko-in a kung vuah, “No Shechem uliente aw, Pasien in na thu uh ang 
ngaipieh nadingin ka thu ngai un. 

8Ni khat, a kumpi ding uh sathau nu dingin singkungte a kuon uhi. Tuaci’n amate 
in olive kung kungah, ‘Ko ei uh in,’ a ci uhi. 

9Olive kung in a kung vuah, ‘pasien-te le mite kipatawina ka thaute nuasie-in 
singkungte uh dingin hing pei ding ka mah?’ ci-in a dawng hi. 

10Tua ciengin singkungte in theikung kungah, ‘Hing pei inlen, ko ei uh in,’ a ci 
uhi. 

11Hinanle theikung in amate kungah, ‘Ka hlumna le ka ga tuituohte nuasie-in 
singkungte uh dingin hing pei ding ka mah?’ ci-in a dawng hi. 

12Tua ciengin singkungte in lenggui kungah, ‘Hing pei inlen, ko ei uh in,’ a ci uhi. 

13Hinanle lenggui in a kung vuah, ‘pasien-te le mite a lungnuomsah ka zu nuasie-
in singkungte uh dingin hing pei ding ka mah?’ a ci hi. 

14Tuaci’n singkung zosie in thangling kungah, ‘Hing pei inlen, ko ei uh in,’ a ci 
uhi. 

15Thangling in singkungte kungah, ‘Lungsim tahtah tawh na tung vuah kumpi 
dinga sathau nei nu sawm uleh, hing pei unlen, ka hlim-ah hing bu un. Tua ahi 
sihle thangling kung pan mei pusuohin Lebanon taamtahte katum taheh,’ a ci hi. 

16“Tua ahi ziehin tu-in lungsimtah le zatahna tawh kumpi-in Abimelech bawlin, 
Jerubbaal le a innkuonte zong limbawlin ama’ sepsate tawh kituoha a gamta ma 
na hi uh amah, 

17a zieh pen ka pa in a luong khamin gal hing do piehin Midian-te’ khut sung 
panin ang hunkhie zo uhi; 

18ahi vangin tuni-in ka pa’ innkuon na ledo vua, a tapa mi sawmsagite suong khat 
tungah thatin, a sila numei tawh a nei a tapa Abimelech zong na sanggampa uh 
a hina hang tawh Shechem uliente tungah kumpi-in na bawl vua- 

19keima in kang ci-in, note in tuni-in lungsimtah le zatahna tawh Jerubbaal le a 
innkuonpite tunga na bawl uh ahi po leh, note zong Abimelech tungah lungdam 
unlen no tungah zong ama lungdam taheh; 

20ahi vangin tua bang ahi tahpi sih leh Abimelech sung panin meikuong pusuoh 
hinlen Shechem le Beth-millo uliente katum taheh. Shechem le Beth-millo 
uliente sung panin meikuong pusuoh hinlen, Abimelech katum taheh,” a ci hi. 

21Tua ciengin a sanggampa Abimelech a giin ziehin Jotham taimangin Beer khuo-
ah pei-in tua munah a teng hi. 

Abimelech’ Puana 

22Abimelech in Israel-te tungah kum thum sung uh hi. 

23Ahi vangin Pasien in Abimelech le Shechem uliente kikalah hlagau gilo khat 
sawl hi; tuale Abimelech tungah Shechem uliente a zuoutat uhi. 

24Jerubbaal’ tapa sawmsagite tungah tatsietna phu a kilah thei nading, amate a 
that a sanggampa uh Abimelech, le a sanggamte tha nadinga ama’ khut a 
thahatsah Shechem uliente tungah amau’ sisan luonna paat a tun thei nadinga 
tami thu pieng ahi hi. 

25Tuaci’n Shechem khuo uliente in ama tungah a galbawlna-un muol dawn 
tengah a buhdap ding mi a koi vua, tua lampi-a pei zosie na suom uhi; tuale 
Abimelech tungah tua thu kipuoh hi. 

26Ebed’ tapa Gaal a sanggamte tawh Shechem-ah a kituon vua, Shechem uliente 
in ama a muong uhi. 

27Amate lo kuonin a lenggui panun lengga khawmin a cil vua, pawi a bawl uhi. 
Tua ciengin a pasien uh’ inn sungah lutin an ne tui dawnin omin Abimelech a 
zako uhi. 

28Ebed’ tapa Gaal in, “Ama’ na i seppieh va-ia nadingin Abimelech koi hi a, ei 
Shechem mite koi i hi uh ahei? Jerubbaal’ tapa le ama’ ulien Zebul in Shechem’ 
pa Hamor-te’ na sem uh hi lo amah? 

29Tam mite ka khut nei hi uleh izaw! Tua hile Abimelech suon dawhin ama 
kungah, ‘Na galkap khan inlen hing kuon in,’ ka ci ding hi,” a ci hi. 

30Khuopi a uh Zebul in Ebed’ tapa Gaal’ kammalte a zah ciengin a sin a so hi. 

31Ama in Arumah-a om Abimelech kungah kamtai sawlin, “En in, Shechem-ah 
Ebed’ tapa Gaal le a sanggamte ang pei ta vua, nang hing langpangin khuopi a 
tawhnawi uhi. 

32Tua ahi ziehin tu-in na ompi galkapte tawh zanin pei-in lozau-ah na buhdap 
un. 

33Tua ciengin zingmawng ni ang suo behin tho unlen khuopi sim un; a ompi 
galkapte tawh nang do dinga ang kuon ciengin a tung vuah na hi thei tawpin na 
bawl in,” cisah hi. 

34Tuaci’n Abimelech le a ompi galkap zosie zanin a tho vua, Shechem sim dingin 
pawl li kisuo-in a buhdap uhi. 

35Ebed’ tapa Gaal pusuohin khuopi tunkot lutna-ah a din ciengin Abimelech le a 
ompi galkapte zong a kibuhna panun dingto uhi. 

36Gaal in amate a mu ciengin Zebul kungah, “En in, muolvum panin mite hing 
kumsuh!” a ci hi. Zebul in a kungah, “Muol hlimte mi banga na mu hi bo va,” a ci 
hi. 

37Gaal hamkia-in, “En in, Tabbur-erez panin mite ang peisuh a, Elon-meonenim 
lam panin mi pawlkhat ang pei uhi,” a ci hi. 

38Tua ciengin Zebul in ama kungah, “A na ka sep nadingun Abimelech koi ahiei?’ 
ci-a na kisielna tu-in hei sungah a om ta e? Tu-in kuon unlen amate tawh kido 
un,” a ci hi. 

39Tuaci’n Shechem uliente mai-ah Gaal kuonin Abimelech tawh a kido hi. 

40Abimelech in ama del a, a mai-ah ama a tai hi. Kulpi tunkot lutna cieng dong 
mi tampi liemin a puamat uhi. 

41Tuaci’n Arumah-ah Abimelech a teng hi; tuale Shechem-ah amate a ten thei 
nawn lo nadingun Zebul in Gaal le a sanggamte a notmang hi. 

42A zing ciengin lozau-ah mite a pei vua, tuale Abimelech kungah tua thu a kigen 
ciengin 



467 

 

 
Zo Bible 

© 2018 Bible Society of Myanmar. 
 

 
 

 

43a galkapte a peipi a, pawl thumin khenin lozau-ah a buhdap uhi. Ama 
khuodahin khuopi panin mite ang kuonkhie a mu ciengin amate do dingin 
kipanin a thatgam sieng hi. 

44Adang pawl nite in lozau-a mi zosie gamdelin a tha laitahun, thakhatthu-in, 
Abimelech le a ompi a pawlte mai a nawt vua, khuopi lutna tunkotah na ding uhi. 

45Abimelech in tua ni sung tungtawnin khuopi sim hi; ama in tua khuopi la-in a 
sunga om mite that hi; tuale ama in tua khuopi susie-in ci a the hi. 

46Shechem Tausang uliente zosie in tua thu a zah ciengun El-berith biehinnpi, 
mun muonhuoi sungah a lut uhi. 

47Shechem Tausang ulien zosie a kikhawmtuo ta uhi, ci-in Abimelech kungah 
kigen hi. 

48Tuaci’n a ompi galkap zosie tawh Zalmon Muol tungah Abimelech a kuonto hi. 
Abimelech in a khutin hei khat la-in geupakang lomkhat sat a, tuate lato-in a 
liengko-ah a puo hi. Tua ciengin a ompi galkapte kungah, “Ka bawl nei musa 
bangun ka bawl bang bangin mallangin bawl un,” a ci hi. 

49Tuaci’n galkap zosie in geupakang a tom vua, amate in Abimelech zui-in mun 
muonhuoi sim nadingin a koi vua, mun muonhuoi mei tawh halin Shechem 
Tausang mi zosie, numei pasal mi tulkhat bang a si hi. 

50Tua ciengin Thebez ah Abimelech pei a, Tebez simin giephuol sat a, tua khuo a 
la hi. 

51Ahi vangin tua khuopi sungah tausang muonhuoi khat om a, numei pasal zosie 
le khuopi ulien zosie tua sungah tai-in kot a kikhalu vua, tausang khumvumah a 
kato uhi. 

52Tausang tungah Abimelech pei-in tua khuopi sim a, mei tawh hal dingin 
tausang kotkhah a nai hi. 

53Ahi vangin numei khat in Abimelech’ lutungah an gawina suongpeh tungnung 
khat khiesuhin a lugu a keh hi. 

54Ama in a galvan tawi tangvalpa mallangin hlanin ama kungah, “Mite in, ‘Numei 
khat in ama that hi,’ a ci lo nadingin na namsau dawh inlen ei that in,” a ci hi. 
Tuaci’n tangvalpa in a namsau tawh sun pailetin ama a si hi. 

55Israel-te in Abimelech si a mu ciengun a unpi-un inn lam a zuon uhi. 

56Tua bangin a sanggam sawmsagite thatin a pa tunga a khielna ziehin Pasien in 
Abimelech’ khielna a thuhkia ahi hi; 

57tuale Pasien in zong Shechem mite’ gitlonate zosie a lu tung vua tukia dingin 
bawl a, a tung vuah Jerubbaal tapa Jotham’ samsietna a tung hi. 

Thukhente 10 

Tola le Jair 

1Abimelech zaw ciengin Israel-te hunkhie dingin Ephraim muoltung gam 
Shamir-a teng Issachar mipa Dodo’ tapa Puah, Puah’ tapa Tola a khang hi. 

2Ama in Israel-te tungah kum sawmni le kum thum sung thu khen a, tua ciengin 
si a, Shamir ah kivui hi. 

3Ama zaw ciengin Israel-te kum sawmni le kum ni sung thu a khen Gilead-te Jair 
a khang hi. 

4Ama in laa sawmthum tunga a tuong tapa sawmthum nei hi; tuale amate in tuni 
dongin Gilead gam sungah Havvoth-jair a kici khuopi sawmthum a nei uhi. 

5Jair si-in Kamon ah kivui hi. 

Ammon-te’ Bawlsietna 

6 TOPA muna-ah Israel-te a siet gamtatkia vua, Aram-te’ pasien-te, Sidon-te’ 
pasien-te, Moab-te’ pasien-te, Ammon-te’ pasien-te, le Philistia-te’ pasien-te ahi 
Baal-te le Astaroth-te a bie uhi. Amate in tua bangin TOPA nuasie-in ama a bie sih 
uhi. 

7Tuaci’n Israel-te tungah TOPA a sinso a, Philistia-te’ khut sung le Ammon-te’ 
khut sungah amate zua a, 

8tua kumin Israel-te nuoizanin a bawlsie uhi. Jordan gungal Amor-te’ leitanga 
om Israel-te zosie kum sawm le kum giet sung amate in a bawlsie uhi. 

9Judah, Benjamin, le Ephraim innkuonte sim dingin Ammon-te zong Jordan a 
galkai uhi; tuaci’n Israel-te nahpitahin a lungdong uhi. 

10Tuaci’n TOPA kungah Israel-te kiko-in, “Na tungah kang maw zo ta uhi, azieh 
pen ka Pasien uh nuasie-in Baal-te ka bie ta uhi” a ci uhi. 

11TOPA in Israel-te kungah, “Egypt-te le Amor-te, Ammon-te le Philistia-te kung 
panin note hing hunkhie hi lo ka mah? 

12Sidon-te, Amalek-te, Maon-te in zong note ang bawlsie uhi; tuale kei tungah 
nang kiko vua, a khut sung panun note kang hunkhie hi. 

13Hinanle kei ei nuasie-in pasien dangte na bie uhi; tua ahi ziehin note kang 
hunkhie nawn sih ding hi. 

14Pei unlen na teelsa uh pasien-te kungah kiko un. Na lungkham hunun amate 
kihunkhie sah un,” a ci hi. 

15TOPA tungah Israel-te in, “Ka maw zo ta uhi; hoi na sah bangin ka tung vuah ei 
bawl in; hinanle kote tuni-in ei hunkhie in!” a ci uhi. 

16Tuaci’n amate lah panin gamdang pasien-te paimangin TOPA a bie uhi; tuale 
Israel-te’ gimthuoh a mu ding ama in a thuohzo nawn sih hi. 

17Tua ciengin galhiem tawi dingin Ammon-te kihlan a, Gilead-ah giephuol a sat 
uhi; tuale Israel-te zong peitonin Mizpah ah giephuol a sat uhi. 

18Gilead makaite khatlekhat in, “Ammon-te sim dingin koi kipan masa ding ahei? 
Ama Gilead-a teng mite zosie’ lutang hi ding hi,” a kici uhi. 

Thukhente 11 

Jephthah 

1Tu-in Gilead-te ahi Jephthah pen a thahat galhang khat hi a, numei pahtat khat’ 
tapa ahi hi. Jephthah’ pa pen Gilead ahi hi. 

2Gilead’ zi in zong ama tawh tapate nei hi; tuale a zi’ tapate a gol ciengin Jephthah 
a not dawh vua ama kungah, “Nang in i pa inn sungah bangma gou na luo sih 
ding hi; azieh pen nang numei dang khat’ tapa na hi bo hi,” a ci uhi. 

3Tua ciengin a sanggamte kung panin Jephthah taimang a, Tob gamah a teng hi. 
Jephthah kungah mi ginalo teng a kikhawm vua, ama tawh mi bulu dingin a kuon 
uhi. 

4Hun tomkal khat zaw ciengin Ammon-te in Israel-te sim uhi. 

5Ammon-te in Israel-te a sim ciengun Tob gam panin Jephthah la dingin Gilead 
upate a pei uhi. 

6Jephthah kungah, “Ammon-te i do thei nadingin hing pei inlen ka lamkai-un 
hing pang in,” a ci uhi. 

7Ahi vangin Jephthah in Gilead upate kungah, “Kei ei nuolin ka pa inn sung pana 
ei notmang no teng ma hi lo na hi uh amah? Tuaci’n tu-in na lungkham ciengun 
bang dinga kei kunga hing pei na hi uh ahei?” a ci hi. 

8Gilead upate in Jephthah kungah, “Bang bang ahi ta zongin tu-in nang lama ang 
kihei ka hi ta uhi. Kote tawh hing zawhton inlen Ammon-te do vai-in tuaci’n kote 
le Gilead-a teng mi zosie’ lutangin hing pang in,” a ci uhi. 

9Jephthah in Gilead upate kungah, “Ammon-te tawh kido dinga inn lamah nei 
peipikia vua, TOPA in kei tungah amate ei pieh leh na lutang uh ka hi ding hi,” a 
ci hi. 

10Gilead upate in Jephthah kungah, “I kikal vuah TOPA teci hi ding hi; na ci bangin 
ka gamta tahtah ding uhi,” a ci uhi. 

11Tuaci’n Gilead upate tawh Jephthah pei a, mite in amate tungah lutang le 
makai-in ama a koi uhi; tuale Jephthah in tam thu zosie Mizpah khuo-a TOPA mai-
ah a gen hi. 

12Tua ciengin Jephthah in Ammon-te’ kumpipa kungah kamtaite sawl a, “Ka gam 
sim dingin kei kunga nang pei nadingin kei le nang kikalah bang thu om ahei?” a 
cisah hi. 

13Ammon-te’ kumpipa in Jephthah’ kamtaite dawngin, “Egypt panin Israel-te 
ang pei lai-in Arnon pan Jabbok le Jordan cieng ka gam ei lahpieh zieh ahi hi; tua 
ahi ziehin tu-in thudamin ei piekia in,” a ci hi. 

14Jephthah in Ammon-te’ kumpipa kungah kamtaite sawlkia a, 

15“Jephthah in tam bangin ci hi: Israel-te in Moab gam hitale Ammon gam hitale 
lahpieh lo hi, 

16ahi vangin Egypt panin amate ang peito lai-un senel gam tawnin San Tuipi ah 
hing pei-in Kadesh ang tung uhi. 

17Tua ciengin Israel-te in Edom kumpi kungah kamtaite sawlin, ‘Na gam ei 
nawhsah in,’ a cisah uhi, hinanle Edom kumpipa in a thu ngai lo hi. Amate in 
Moab kumpipa kungah zong a sawl vua, hizongle ama a thukim sih hi. Tuaci’n 
Kadesh ah Israel-te a om uhi. 

18Tua ciengin senel gam tawnin khuol a zin vua, Edom gam le Moab gam 
kimvelin pei-in Moab gam nisuona lampangah a tung vua, Arnon galkhatah 
phuol a sat uhi. Arnon gun pen Moab gamgi ahi ziehin Moab gamah a lut sih uhi. 

19Tua ciengin Israel-te in Heshbon-a kumpi a sem Amor-te’ Kumpi Sihon kungah 
kamtaite sawl hi; tuale Israel-te in ama kungah, ‘Ka gam uh zuon dingin na gam 
ei nawhsah in,’ a ci uhi. 

20Ahi vangin a gam nawh dingin Sihon in Israel-te a muong sih hi. Tuaci’n Sihon 
in a mite zosie kaikhawmin Jahaz-ah giephuol satin Israel-te tawh a kido uhi. 

21Tua ciengin TOPA, Israel-te’ Pasien in Israel-te khut sungah Sihon le a mipi 
zosie pie a, amate in a zo uhi; tuaci’n Israel-te in khum gam sunga teng Amor-te’ 
leitang zosie a luo uhi. 

22Arnon gun panin Jabbok lui cieng le senel gam panin Jordan gun cieng, Amor-
te’ gam zosie a luo uhi. 

23Tuaci’n tu-in TOPA, Israel-te’ Pasien in ama’ mi Israel-te hamphat nadingin 
Amor-te a zo hi. Nang in amau’ mun lahpieh sawm na hi amah? 

24Na nei dinga na Pasien Chemosh in ang piehte nei zaw lel lo ding na mah? Ko 
phattuom nadinga TOPA ka Pasien un a na zawsa na zosie a luo dingte hi lo ka hi 
uh amah? 

25Moab kumpipa Zippor’ tapa Kumpi Balak sanga a gina zaw na hi amah? Ama 
Israel-te tawh kitawmaw ngai-in a kido ngai amah? 

26Israel-te, Heshbon le a khuoneute, Aroer le a khuoneute, le Arnon gun dung 
khuopi zosie-ah a ten uh kum zathum hun sung tengin bang dingin tuate lakia lo 
na hei? 

27Nang tunga a khiel kei ka hi sih a, kei tungah gal na bawl ziehin kei tunga a 
khiel nang na hizaw hi. TOPA thukhen pa in Israel-te le Ammon-te kikalah tuni-
in thu khen taheh,” a ci hi. 

28Ahi vangin Ammon-te’ kumpipa in ama kunga thu puoh Jephthah a thusim sih 
hi. 

Jephthah’ Kiciemna 

29Tua ciengin Jephthah tungah TOPA’ hlagau tung a, ama in Gilead le Manasseh 
nawhin Gilead gam Mizpah-ah peisuoh a, Gilead gam Mizpah panin Ammon-te 
kungah a peisuoh hi. 

30TOPA tungah Jephthah in kiciemna bawl a, “Ka khut sungah Ammon-te nei pieh 
leh, 

31Ammon-te kung panin guolzo-in ka kilekia ciengin kei ei dawn dinga ka kot 
pana ang pusuoh popo TOPA-a’ hi ding a, meihal biehna-in ka pie ding hi,” a ci hi. 

32Tuaci’n amate do dingin Ammon-te kungah Jephthah galkai a, TOPA in a khut 
sungah amate a pie hi. 

33Ama in Aroer panin Minnith kimnai cieng dong khuopi sawmni, le Abel-
keramim cieng dong mi tampitah that hi. Tuaci’n Israel mite mai-ah Ammon-te 
a guollel uhi. 

Jephthah’ Tanu 

34Tua ciengin Mizpah-a ama inn ah Jephthah a tung hi; tuale ama dawn dingin 
tawm le dah tawh a tanu lam kawmin a pusuoh hi. Tua nu pen ama’ ta khat 
neisun ahi hi; ama lo buong tapa hile tanu hile adang a nei sih hi. 

35A tanu a mu bepin a puon ehkehin, “Ala, ka tanu! kei nei neusah mama hi; nang 
pen ka lungkhamna lienpi na hi ta hi. Bangzieh ahei cile TOPA tungah ka kam ka 
kah zo ta a, ka kiciemna ka dawhkia thei ta sih hi,” a ci hi. 

36Tua nu in ama kungah, “TOPA tunga na kam na kah zo tah leh na kam sung pana 
a pusuoh bangin kei tungah hing bawl lel in. Tu-in TOPA in na gal Ammon-te 
tungah phu ang lahpieh zo hi,” a ci hi. 

37Tuale ama in a pa kungah, “Kei tungah tam thu hing pieng taheh: Kei va pei-in 
muoltung tengah vah kawikawi-in kei le ka guolte in ngahnu siengtho ka hina ka 
va kaa thei nadingun hla ni sung hun ei pie in,” a ci hi. 

38Ama in, “Va pei in,” ci-in tua nu hla ni sung a peisah hi. Tuaci’n ama le a guolte 
a dingkhie vua muoltung tengah a ngahnu siengtho hina a va kaa ta uhi. 

39Hla ni a cin ciengin a pa kungah a kilekia a, ama in a bawlsa a kiciemna bangin 
ama tungah a bawl hi. Tua nu pasal tawh lumton ngai nai lo hi. Tuaci’n khum 
panin Israel-te’ ngaina khat pieng a, 

40kum khatin ni li sung kum simin Gilead-te Jephthah’ tanu ziehin a thum dingin 
Israel’ tanute a pei uhi. 

Thukhente 12 

Minamte Kikal Kikamtamna 

1Ephraim-te galhiem tawi dingin kihlan a, amate Zaphon galkai-in Jephthah 
kungah, “Ammon-te sim dingin galkai-in na kuontonpi dingin bang dingin ko ei 
ciel lo na hei? Na inn tawh kang buhal ding uhi!” a ci uhi. 

2Jephthah in a kung vuah, “Keima le ka mite in ko nasie taha ei bawlsie Ammon-
te tawh buoina ka nei laitahun kang ciel vangin amau’ khut sung panin nei hun 
tuon sih uhi. 

3Nei hut lo ding uh ka thei bepin ka hinna khamin Ammon-te do dingin ka na 
galkai a, TOPA in ka khut sungah amate ei pie hi. Tua ahile bang zieha kei ei do 
dinga tuni-a hing kuonto na hi uh ahei?” a ci hi. 

4Tua ciengin Jephthah in Gilead mi zosie khawmin Ephraim-te tawh a kido uhi; 
tuale Gilead mite in Ephraim-te a zo uh hi, azieh pen, “Ephraim-te le Manasseh-
te lungsim sungah no Gilead-te pen Ephraim-te pana a taimangte na hi uhi,” a ci 
ngai zieh uh ahi hi. 

5Tua ciengin Gilead-te in Ephraim-te a do vua, Jordan tanmunte a la uhi. A 
taimang Ephraim-te khatpo in, “Ei galkaisah in,” a ci sielin Gilead mite in a 
kungah, “Ephraim-te na hi amah?,” a ci uhi. Tuale ama in, “Hi sing,” a ci ciengin, 

6ama kungah, “Tua ahile Shibbolet ci vawi,” a ci uleh ama in a manin lo thei lo 
ahi ziehin, “Sibboleth,” ci hi. Tua ciengin ama manin Jordan tanmunte-ah a that 
uhi. Khum hunin Ephraim-te tul sawmli le tulni a si hi 

7Jephthah in Israel-te kum guh sung thu khen hi. Tua ciengin Gilead-te Jephthah 
si a, Gilead gam sunga ama khuo-ah kivui hi. 

Ibzan, Elon, le Abdon 

8Ama zaw ciengin Bethlehem-a Ibzan in Israel-te thu khen hi. 

9Ama in tapa sawmthum nei hi. Ama’ be pulamte tawh a tanu sawmthumte 
kinungsah a, a pulam panin a tapate adingin numei sawmthum a la hi. Ama in 
Israel-te kum sagi sung thu khen hi. 

10Tua ciengin Ibzan si a, Bethlem khuo-ah ama kivui hi. 

11Ama zaw ciengin Zebulun-te Elon in Israel-te kum sawm sung thu khen hi. 

12Tua ciengin Zebulun-te Elon si a, Zebulun gam Aijalon ah ama kivui hi. 

13Ama zaw ciengin Pirathon-te Hillel’ tapa Abdon in Israel-te thu khen hi. 

14Ama in laa sawmsagi tunga a tuong thei tapa sawmli le tupa sawmthum nei hi; 
ama in kum giet sung Israel-te thu khen hi. 

15Tua ciengin Pirathon-te Hillel’ tapa Abdon si a, Amalek-te’ muoltung gam 
Ephraim-te leitanga om Pirathon ah ama kivui hi. 

Thukhente 13 

Samson Suona 

(Gam 6:1-21) 

1 TOPA muna-ah Israel-te a siet gamtatkia vua, TOPA in Philistia-te khut sungah 
kum sawmli sung amate a pie hi. 

2Dan minam sung panin Zorah-te a min Manoah kici mi khat a om hi. A zinu pen 
a ciing hi a, ta nei lo hi. 

3Tua numei kungah TOPA’ vantungmi kilahin, “Ta nei loin a ciing hi nan lacin gai-
in tapa khat na nei ding hi. 

4Tu-in kidawm inlen lenggazu hile khamthei zucia hile dawn sinlen, a sieng lo 
khat popo zong ne sin, 

5bangzieh ahei cile nang in nau pai-in tapa khat na nei ding hi. Tua naupang pen 
a suo-a kipanin Pasien tungah Nazir mi ahi ding ziehin a lutungah mulmetna 
tukha lo ding hi. Philistia-te’ khut sung panin Israel-te hunkhie dinga kipan ding 
pa ahi hi,” a ci hi. 

6Tua ciengin tua numei nu pei-in a pasal kungah, “Ka kungah Pasien’ mi khat ang 
pei a, a melpuoh pen Pasien’ vantungmi khat tawh kibangin dipkuot huoi mama 
hi; ama hei pana ang pei ci ka dong sih a, a min zong ei gen lo hi; 

7ahi vangin ama in keima kungah, ‘Gai-in tapa khat na nei ding hi. Tuaci’n 
lenggazu hile khamthei zucia hile dawn sinlen, a sieng lo bangma ne sin. Azieh 
pen tua naupang a suo-a kipanin a si dongin Pasien tungah nazir mi hi ding hi,’ 
ei ci hi,” a ci hi. 

8Tua ciengin Manoah in TOPA kungah thu ngen a, “TOPA aw, kang thum hi. Kote 
kunga nang sawl Pasien’ mipa hing peisahkia inlen, ang suoh ding naupang pa 
tawh kisai ka bawl dan ding uh ei hilsah in,” a ci hi. 

9Pasien in Manoah thugen ngai a, lolai-ah tua nu a to laitahin ama kungah Pasien’ 
vantungmi a peikia hi; ahi vangin a pasal Manoah ama tawh om lo hi. 

10Tuaci’n tua nu nawtai-in a pasal kungah, “Khatveini-a ka kunga ang kilah mipa 
ang kilahkia hi,” a ci hi. 

11Manoah zong ding pai-in a zinu zui a, tua mipa kungah pei-in ama kungah, 
“Tam nu kunga thugen pa nang na hiei mah?” a ci hi. Ama in, “Ka hi hi,” a ci hi. 

12Tua ciengin Manoah in, “Tu-in na thugen teng ang tangtun ciengin naupang’ 
hinkhuo ding bang hi ding a; ama in bang bawl ding ahei?” a ci hi. 

13TOPA’ vantungmi in Manoah kungah, “Ama tunga ka gensa zosie numei nu na 
kipilvang taheh. 

14Ama in lenggui pana a pieng khat popo ne thei lo ding hi. Ama in lenggazu hile 
khamthei zucia hile dawn thei loin, a sieng lo na khat popo zong ne thei lo ding 
hi. Ama tunga ka thupieh zosie a zui kul ding hi,” a ci hi. 

15 TOPA’ vantungmi kungah Manoah in, “Khawl phot tadi inlen, nang adingin 
keelno khat hing bawl va ung,” a ci hi. 

16TOPA’ vantungmi in Manoah kungah, “Nei khawlsah le zong na an hing nehpieh 
sih vang; ahi vangin meihal biehna ding na siem nop leh TOPA tungah pie in,” a ci 
hi. (Azieh pen Manoah in ama TOPA’ vantungmi ahi lam a thei sih hi.) 

17Tua ciengin Manoah in TOPA’ vantungmi kungah, “Na thugen teng ang tangtun 
ciengin nang kang patawi thei nadingun, na min bang ahiei?” a ci hi. 

18Ahi vangin TOPA’ vantungmi in ama kungah, “Ka min bang dinga nei dawh 
ahei? Tua pen a lamdang mama ahi bo hi,” a ci hi. 

19Tuaci’n Manoah in keelno khat le an tawh biehna laton a, tuale ama tungah na 
lamdangte a bawl TOPA adingin suong tungah a pie hi. 

20Maitam panin vantung lamah meikuong a kato ciengin, Manoah le a zinu in a 
et laitahun maitam meikuong sungah TOPA’ vantungmi kato hi; tuale amate a 
mai kunin leilahah a bawhsuh uhi. 

21Manoah le a zinu kungah TOPA’ vantungmi a kilaakia nawn sih hi. Tua ciengin 
Manoah in ama TOPA’ vantungmi ahi lam a thei na bo hi. 

22Manoah in a zinu kungah, “Pasien mu zo i hi ziehin a si valon ding i hi hi,” a ci 
hi. 

23Ahi vangin a zinu in ama kungah, “Ei tha sawm hi leh TOPA in i khut sung panin 
meihal biehna le an tawh biehnate ei sanpieh lo ding a, ahi sihle ama’ thu zosie 
ei lah loin tam bang nate tu-in ei pulah lo ding hi,” a ci hi. 

24Tua numei in tapa khat nei a, a min Samson a phuoh hi. Naupang khanglien 
a, TOPA in ama thupha a pie hi. 

25TOPA’ hlagau in Zorah le Eshtaol kikal Mahaneh-dan ah Samson hansuo ding a 
kipan hi. 

Thukhente 14 

Samson’ Zineina 

1Khatvei Timnah ah Samson hawsuh a, ama in Timnah ah Philistia numei khat a 
mu hi. 

2Tua ciengin peito-in a nu le a pa kungah, “Timnah khuo-ah Philistia numei khat 
ka mu hi; tu-in ka zi dingin ei lahpieh un,” a ci hi. 

3Hinanle a nu le a pa in, “A tep kitanlo Philistia-te kung pan zi na lah nadingin na 
tanaute lah le i mite lahah numei khat beh om lo amah?” a ci uhi. Ahi vangin 
Samson in a pa kungah, “Ka zi dingin tua nu ei lahpieh teitei in, azieh pen tua nu 
in ei lungkimsah hi,” a ci hi. 

4A nu le a pa in tam thu TOPA kung pan ahi lam a thei sih uhi; bangzieh ahei cile 
ama in Philistia-te do nading paulap a sui laitah ahi hi. Khum hun lai-in Philistia-
te in Israel-te a uh uhi. 

5Tua ciengin a nu le a pa tawh Timnah ah Samson a peisuh hi. Timnah lenggui 
lote-ah ama a tun ciengin humpi khanglai khat in na hawhsan hi. 

6Ama tungah TOPA’ hlagau tung a, mi khat in keelno khat a balkeh bangin a khut 
guoh tawh humpi a balkeh hi. Ahi vangin tua a sil bawl a nu kung ahi a, a pa 
kungah ahi zongin gen lo hi. 

7Tua ciengin ama peisuhin tua numei tawh kiho a, tua nu in ama a lungdamsah 
hi. 

8Tua zaw a sawt loin tua nu la dingin peikia a, humpi luonghawm en dingin ama 
lampielin a en leh humpi luonghawm sungah khuoi na pul a, a zu na om hi. 

9Ama in a khut tawh tuate sawhin peisuoh a, a pei kawmin a ne hi. A nu le a pa 
kungah a tun ciengin ama gel themkhat hawmin a ne uhi. Hizongle ama gel 
kungah ama in humpi luonghawm sung panin tua khuoizu a lah lam gen lo hi. 

10Tua numei kungah a pa peisuh a, tangvalte bawl dan ngaina a om bangin 
Samson in pawi khat a bawl hi. 

11Mite in ama a mu ciengun ama uop dingin mi sawmthum puoh uhi. 

12Samson in amate kungah, “Note kungah thu hahsa khat hing gen vang. Pawi 
bawl ni sagi sungin a thu mukhie-in bang ahei ci nei gen thei uleh saihadiel puon 
sil sawmthum le pawipuon sil sawmthum kang pie ding uhi. 

13Ahi vangin bang ahei ci nei gen thei sih uleh saihadiel puon sil sawmthum le 
pawipuon sil sawmthum kei nei pie ding uhi,” a ci hi. Tuaci’n amate in a kungah, 
“Na thu hahsa ei gen in; ngai phot sei mah,” a ci uhi. 

14Ama in amate kungah, “A ne pa sung panin neh ding kimkhat pieng a, a thahat 
pa sung panin a hlum kimkhat pieng hi,” a ci hi. Ahi vangin ni thum sungin tua 
thu hahsa bang ahei ci a gen thei sih uhi. 

15A ni li ni-in Samson’ zi kungah, “Ka kung vuah tua thu hahsa bang ahei ci ang 
gen nadingin na pasal zawl in. Tua ahi sihle nang le na pa’ inn mei tawh kang 
halvam ding uhi. Ko ei zawngtumsah dinga tam sunga nei hlat amah?” a ci uhi. 

16Tuaci’n a mai-ah Samson’ zi kapin, “Kei ei muda bo teh; ei ngai tahtah sih teh. 
Ka mite kungah thu hahsa khat na dong a, hinanle a khietna nei gen sih hi,” a ci 
hi. Ama in tua nu kungah, “En in, ka nu le ka pa kunga zong ka gen lopi bang 
dinga nang kunga kang gen ding ahei?” a ci hi. 

17Pawi bawl sung buppi ni sagi sung a mai-ah tua nu kap hi. Tua nu in ama 
kungah nget citahin a nget vangut ziehin a ni sagi ni-in a kungah a gen dawh ta 
hi. Tua ciengin tua nu in a mite kungah tua thu hahsa a gen hi. 

18A ni sagi a cin ni, ni tum masangin tua khuomite in ama kungah a gen vua, 
“Khuoizu sanga hlumzaw ding bang hi a, humpi sanga hatzaw ding bang ahei?” 
a ci uhi. Tuale ama in amate kungah, Ka bawnglaa tawh lo hlo sih locin, ka thu 
hahsa na thei sih ding uhi,” a ci hi. 

19Tua ciengin ama tungah TOPA’ hlagau khautahin tung a, Ashkelon ah a peisuh 
hi. Ama in tua khuomite sawmthum that a, a vante uh lahpiehin thu hahsa a gen 
thei mite tungah a pawipuonte a pie hi. A lung sosa-in a pa’ inn lam a zuonkia hi. 

20Tuale Samson zinu zong a kinun ni vua a molie pa a kipie ta hi. 

Thukhente 15 

Samson in Philistia-te Zo 

1Tua zaw a sawt lo mangbu lah hunin Samson in keelno khat puo-in a zi kunga 
haw dingin a kuon hi. Ama in, “Ka zi innkhan sungah ka lut nuom hi,” a ci hi. Ahi 
vangin a sungpa in ama lutsah lo hi. 

2A sungpa in, “Nang in ama nuol zo ta ci kang telcien hi; tuaci’n na guolpa zi 
dingin ka na pie ta hi. A naunu ama sangin hoizaw hi lo amah? Ama tangin na la 
sih ding amah?” a ci hi. 

3Samson in amate kungah, “Tutungin Philistia-te tungah sietna ka bawl le zong 
ei kimawsiet lo ding hi,” a ci hi. 

4Tuaci’n Samson pei-in ngie zathum man a, meila zong a la hi; tuale ama in 
ngiete a mei le a mei kimatsahin a mei uh kikalah meila a koi hi. 

5Ama in meilate a hal zaw ciengin Philistia-te’ ankung a polaite lahah ngiete hla 
a, buphaite le bukung a polaite, lengga umte le olive lote zong haltum hi. 

6Tua ciengin Philistia-te in, “Tam koi bawl ahiei?” ci-in dong uhi. Amate in, 
“Timnah-te’ mahpa Samson hal ahi hi. Azieh pen a sungpa in a zi lahpiehin a 
guolpa a na pieh dawh zieh ahi hi,” a ci uhi. Tuaci’n Philistia-te peito-in tua nu le 
a pa mei tawh a haltum uhi. 

7Samson in a kung vuah, “Note’ bawl tami ahile kei ka kiciem hi. Na tung vua phu 
ka lah zawh masangsie ka ta sih ding hi,” a ci hi. 

8Ama in a tawbuh a khelbuh uh satin mi tampi that hi; tuale ama peisuh a, Etam 
suongpi pawhkeh sungah a om hi. 

9Tua ciengin Philistia-te a peito vua, Judah gamah giephuol satin Lehi a sim uhi. 

10Judah mite in, “Bang dinga ko ei do dinga hing peito na hi uh ahei?” a ci uhi. 
Amate in zong, “Samson a hen ding le ama in ko tunga ei bawl bangin ama tunga 
bawl dinga ang peito ka hi uhi,” a ci uhi. 

11Tua ciengin Etam suongpi pawhkeh-ah Judah mite mihing tulthum peisuhin 
Samson kungah, “Philistia-te in eite ei uh lam na thei sih amah? Tua ahile nang 
in ko bang bawla nei bawl ahiei?” a ci uhi. Ama in, “Amate in kei tunga ang bawl 
banga amate tunga zong ka bawl ahi hi,” ci-in a dawng hi. 

12Amate in ama kungah, “Philistia-te’ khut sungah kang pieh thei nadingun 
nangma hen dinga ang kuonsuh ka hi uhi,” a ci uhi. Samson in amate kungah, 
“Noma mama in kei nei tha lo nadingun kei tungah hing kiciem un,” a ci hi. 

13Amate in ama kungah, “Hi lo hi, nangma hing henin amau’ khut sungah kang 
pie beh ding vua, nang kang that sih ding uhi,” a ci uhi. Tuaci’n khauhuol tha ni 
tawh ama henin tua suongpi panin a peipi uhi. 

14Lehi ah a tun ciengin ama dawn dingin Philistia-te awng kawmin a pei uhi; 
tuale ama tungah TOPA’ hlagau khautahin tung a, tuale a khut tunga om henna 
khauhuolte mei in a kahtum anthul khau tawh kibang a, a khut panin a kihennate 
zungmang zieu hi. 

15Tua ciengin ama in laa’ khagu a tha khat mu a, a khut zahin tua khagu la-in tua 
tawh mihing tulkhat that hi. 

16Tuale Samson in, “Laa khagu khat tawh a lom a lomin, laa khagu khat tawh 
mihing tulkhat ka that hi,” a ci hi. 

17A thu gen a man zaw ciengin a laa khagu a paidawh uhi; tuale khum mun pen 
Ramath-lehi kici hi. 

18Tua ciengin ama a dangta mama a, tuale ama in TOPA hlanin, “Na nasempa khut 
tawh tam guolzawna lienpi nei pie zo ta hi. Tu-in kei a dangta-a si ding le a tep 
kitanlo mite’ khut sunga pua ding ka hi ta amah?” a ci hi. 

19Tuaci’n Pasien in Lehi-a om kuoh sung munkhat pawhkehsah a, tua panin tui 
a phul hi. Tui a dawn leh a tha kidimkia-in a thakhaukia hi. Tua ahi ziehin khum 
mun En-hakkore kici a, tuni dongin Lehi ah a omlai hi. 

20Tuale ama in Philistia-te’ uh hun sungin Israel-te kum sawmni sung thu a khen 
hi. 

Thukhente 16 

Samson le Delilah 

1Samson, khatvei Gaza ah a haw le tua munah numei pahtat khat mu-in a luppi 
hi. 

2Gaza-te kungah, “Tam munah Samson ang tung zo ta,” ci-in kigen hi. Tuaci’n 
amate in khuopi a imtawm vua, zan tungtawnin khuopi tunkotah ama a buhdap 
uhi. Zan tungtawnin sip dide-in a om vua, “Khuovah cieng dong ngah vai; tua zaw 
ciengin ama that vai,” ci-in a ngaisun uhi. 

3Ahi vangin zankim dong cieng beh Samsom lum hi. Zankim ciengin ama tho-in 
khuopi tunkot kotkhahte le a khuom nite tu-in a kotgolhte le adang teng zosie 
tawh bot zuonin a liengko-ah tuate puo a, Hebron mai-a muol vumah tuate a 
puoto hi. 

4Tua zaw ciengin Samson in Sorek kuomah a min Delilah a kici numei khat a ngai 
hi. 

5Tua nu kungah Philistia uliente pei-in, “Ama hing zol inlen, ama ia-cipin 
zothaw-in ka nuoinet thei nadingun bang in ama tua ci thahatsah ahei ci thu hing 
thei in; tuale ngun tang peh tul le zakhat ciet kang pie ding uhi,” a ci uhi. 

6Tuaci’n Delilah in Samson kungah, “Bang pen in nang ang hatsah a, mi khatpo 
in bangci leh hing zo thei-in khau tawh hing hencip thei ding ahei ci thu hepina 
tawh ei gen in,” a ci hi.” 

7Samson in tua nu kungah, “A gaw nai lo thalkhau a tha sagi tawh ei hen uleh ka 
hat nawn sih ding a, mi maimai khat ka bang ta ding hi,” a ci hi. 

8Tua ciengin Philistia uliente in tua nu kungah a gaw nai lo thalkhau tha sagi a 
peipi vua, tua nu in tuami khaute tawh ama a hen hi. 

9Tua laitahin innkhan sungah ama buh ding mite a om vua, tua nu in ama 
kungah, “Philistia-te in hing sim ve aw, Samson!” a ci hi. Ahi vangin ama in mei a 
suhkhah cienga a kitat zieu lel patkhaute bangin tua thalkhaute bottat zieu hi. 
Tuaci’n ama’ thahatna thusim kithei zo lo hi. 

10Tua ciengin Delilah in Samson kungah, “Kei nei simmaw bawl a, zuouthu nei 
gen hi; nang bang hing kici hen thei ding hepina tawh ei gen in,” a ci hi. 

11Ama in tua nu kungah, “Khauhuol a tha a kizang nai lo tawh ei hen uleh ka hat 
nawn sih ding a, mi maimai khat ka bang ta ding hi,” a ci hi. 

12Tuaci’n Delilah in khauhuol a thate la-in tuate tawh ama henin ama kungah, 
“Philistia-te in hing sim ve aw, Samson!” (Mite in ama innkhan sungah buhdap 
uhi) a ci hi. Hizongle vaukhau bawsan bangin ama in a khut henna khauhuolte a 
botsan zieu hi. 

13Tua ciengin Delilah in Samson kungah, “Tu dongin nei simmaw bawl a, 
zuouthu nei gen hi; nang bang hing kici hen thei ding ahei ci ei gen in,” a ci hi. 
Ama in tua nu kungah, “Ka luzanga ka samtel sagite siemphei tawh gantonin 
ciempeh tawh khenkip lacin ka hat nawn sih ding a, mi maimai khat ka bang ta 
ding hi,” a ci hi. 

14Tuaci’n ama a lup laitahin Delilah in a luzanga a samtel sagite la-in siemin gan 
a, ciempeh tawh khenkip hi. Tua ciengin ama kungah, “Philistia-te in hing sim ve 
aw, Samson!” a ci hi. Hinanle a kimutna panin khanglo-in a ciempeh, a siembu, 
le a siem a kaigawp hi. 

15Tua ciengin tua nu in ama kungah, “Na lungsim nei pieh vawt lopi bangci dan 
a, ‘Nang kang it hi,’ nei ci thei ahei? Tu-in thumvei vilvel kei nei simmaw bawl a, 
ang thahatsah bang ahei ci nei gen nuom sih hi,” a ci hi. 

16A tawpna-ah tua nu in nisimin a kutkut ciengin, sina dong dingin ama a 
lunggim hi. 

17Tuaci’n ama in tua nu kungah a thusim zosie gen a, “Ka lu tungah mulmetna a 
tukha ngai sih hi; azieh pen ka nu gil sung panin Pasien dinga nazir mi ka hi tabo 
hi. Ka sam ei kiheupieh leh ka hatna in ei nuasie ding hi; tua hile ka tha zawm 
pai-in midang maimai khat tawh ka kibang ta ding hi,” a ci hi. 

18Ama in a thusim zosie ei gen sieng ta hi, ci Delilah in a thei bepin ama in mi 
sawlin Philistia uliente hlansah a, “Tu-in hing kuonto ta un, bang ding ahei cile a 
thusim zosie ei gen sieng zo ta hi,” a ci hi. Tua ciengin tua nu kungah Philistia 
uliente a kuonto vua, a khut sung vuah sum a tawi uhi. 

19Tua nu in a phei tungah ama a kimusah hi; tuale ama nu in mi khat hlanin a 
luzanga om a samtel sagite a heusah hi. Ama a thakieh kipan pai a, a hatna in 
ama a nuasie ta hi. 

20Tua ciengin tua nu in, “Philistia-te in hing sim ve aw, Samson!” a ci hi. A 
kimutna panin ama a khahlaw ciengin, “Nidanga bangin peikhie vangin kei le kei 
kithingin suohta na vang,” ci-in a ngaisun hi. Ahi vangin TOPA in a nuasie zo lam 
ama in a thei sih hi. 

21Tuaci’n Philistia-te in ama manin a mit tegel a dawt thawppieh uhi. Amate in 
Gaza ah ama peipi suhin sumngo kol a bul uhi; tuale ama in thong sung 
angawina-ah an a gawi hi. 

22Ahi vangin a kiheu zaw ciengin a luzanga a samte khan ding a kipankia pai hi. 

Samson’ Sina 

23Tu-in amau’ pasien Dagon tungah kithoina thupi khat bawl dingin Philistia 
uliente kikhawmin a guol nuom uhi; bangzieh ahei cile amate in, “I pasien in i 
khut sungah i galpa Samson ei pie zo hi,” a ci uhi. 

24Mite in ama a mu ciengun a pasien uh a phat uhi. Azieh pen amate in, “I pasien 
in eite khut sungah i galpa, i gam susie pa, tampitah ei that pa ei pie zo hi,” a ci 
uhi. 

25A lungsim uh a nop ciengin, “Ei guolnuomsah dingin Samson va hlan ta un,” a 
ci uhi. Tuaci’n amate in thong sung panin Samson hlanin a guolnop nadingun a 
ki-apmaipi uhi. Amate in khuompi ni kikalah ama a dingsah uhi; 

26tuale Samson in a khuta a kai pa kungah, “Ka kingap nadingin inndo khuompite 
ei thamsah in,” a ci hi. 

27Tua laitahin a inn pen numei pasal tawh kidim hi; Samson a ki-apmai laitah a 
en Philistia ulien zosie le innkhum zangah numei le pasal mi tulthum bang a om 
uhi. 

28Tua ciengin Samson in TOPA hlanin ama in, ”TOPA Pasien aw, tami khatvei beh 
kei ei phawh inlen keima’ mit tegel ei dawt thawppieh Philistia-te tungah 
khatvei beh phulahna tawh ka thuhkia thei nadingin tu beh lienin ei thahatsah 
in, Pasien aw,” a ci hi. 

29Samson in inndo khuompi nite zamin a zietlam khutin khat, a veilam khutin 
khat tuoh tu-in ama gihna tawh tua khuomte-ah kingam hi. 

30Tua ciengin Samson in, “Philistia-te tawh ei sitonsah in,” a ci hi. A tha nei zosie 
tawh tha la dingin ama a kisang hi; tuale uliente le a sunga om mi zosie tungah a 
innpi a cimsuh hi. Tuaci’n a hin sunga a mi tha sangin a sina-a a mi tha tamzaw 
hi. 

31Tua ciengin a sanggamte le a innkuonpi zosie kuonsuhin a luong la-in a puoto 
vua, Zorah le Eshtaol kikala om a pa Manoah’ hanah a vui uhi. Ama in kum 
sawmni sung Israel-te thu a khen hi. 

Thukhente 17 

Micah le Levi-pa 

1Ephraim muoltung gamah Micah a kici mi khat a om hi. 

2Ama in a nu kungah, “Ngun tang peh tul le zakhat ang kilahpieh zieha awsie na 
suo a, kei zahna nangawnah na gen pen khu keima kungah a om hi; keima lah 
ahi hi; ahi vangin tu-in nangma tungah kang piekia ding hi,” a ci hi. A nu in, 
“ TOPA in ka tapa thupha hing pie taheh!” a ci hi. 

3Tua ciengin ama in ngun peh tul le zakhat a nu kungah a piekia hi; tuale a nu in, 
“Tam ngun pen a kisung milim khat a bawl dingin ka khut sung pan ka tapa 
ading TOPA tungah ka siensuo hi,” a ci hi. 

4Tuaci’n ama in a nu kungah tua sumte a piehkia ciengin a nu in ngun tang zani 
la-in ngunseh pa kungah pie a, ama in a kisung sia milim khatin a sunpieh hi; tua 
pen Micah’ inn ah a om hi. 

5Tua mipa Micah in biehbuhno khat nei a, siempu puon khat le teraphim bawlin 
a tapate lahah khat siempu semsah hi. 

6Khum hun lai-in Israel gamah kumpi om nai lo hi; amau’ hoisah bang cietin mi 
zosie a gamta uhi. 

7Khum hun lai-in Judah gam Bethlehem ah Judah be tangval khat a om hi. Ama 
Levi-te khat ahi a, khum munah a teng hi. 

8Tua mi pa in a muna mun khat popo-a teng dingin Judah gam Bethlehem a 
nuasie hi. A nasep a zop thei nadingin Ephraim muoltung gam sunga Micah’ inn 
ah ama a tung hi. 

9Micah in ama kungah, “Hei pana hing pei na hiei?” a ci hi. Ama in, “Judah gam 
Bethlehem khuo-a om Levi-te ka hi a, ten nading mun khat popo sui dinga ang 
pei ka hi hi,” ci-in a dawng hi. 

10Tua ciengin Micah in ama kungah, “Kei kungah hing om inlen kei adingin pa le 
siempu hing hi ta’n; kum khatin ngun peh sawm, puon sil khat le na neh ding 
kang sih ding hi,” a ci hi. 

11Tua mipa tawh omton dingin Levi-pa thukim pai a, tua tangvalpa ama kungah 
a tapate khat bangin a om hi. 

12Tuaci’n Micah in tua Levi tanggvalpa siempu-in koi a, Micah inn sungah a teng 
hi. 

13Tua ciengin Micah in, “Tu-in TOPA in ka dau ei peisah ding hi, ci-in ka thei hi, 
bangzieh ahei cile Levi-pa ka siempu a suoh zo hi,” a ci hi. 

Thukhente 18 

Dan-te Khuolalna 

1Khum hun lai-in Israel sungah kumpi om lo hi. Khum hun lai-in Dan-te in a ten 
nading uh gam a sui uhi; bangzieh ahei cile khum hun dongin Israel minamte 
lahah amate luo ding gam kipie lo hi. 

2Tuaci’n Dan-te in Zorah le Eshtaol panin tua gam endap ding le a mukhie dingin 
amau’ be buppi sung panin galhang pasal nga a sawl uhi; tuale amate in tua mite 
kungah, “Va pei unlen gam va sui ta un,” a ci uhi. Ephraim muoltung gama Micah’ 
inn ah amate a tun ciengun tua munah a taam uhi. 

3Micah’ inn ah amate a op laitahun a aw-in tua Levi tangvalpa a thei pailien uhi; 
tuaci’n amate pei-in ama kungah, “Nang tam munah koi hing puoh ahiei? Tam 
munah bang bawl na hiei? Tam munah na nasep bang ahiei?” ci-in a dong uhi. 

4Ama in a kung vuah, “Micah in kei dingin tam bang tam bang teng ei bawlpieh 
hi. Ama in ei cielin ama’ siempu ka suoh hi,” a ci hi. 

5Tua ciengin ama kungah, “Kang vaikuonna uh ka lawcing ding vuoi mah ci ka 
thei nadingun Pasien kungah ei dawhpieh in,” a ci uhi. 

6Siempu pa in, “Lung nuomin pei un. Na nasep ding uh TOPA’ mit in a en zing hi,” 
ci-in a dawng hi. 

7Pasal ngate pei-in Laish a tun ciengun tua sunga teng mite pen Sidon-te bang 
dan ma-in galmuongin daitah le ngaimuongtahin a om vua, leitungah bangma 
tasap nei loin a hauna uh a mukhie uhi. Tua tham loin Sidon-te tawh a kigamla 
vua, Aram-te tawh kizopna a nei sih uhi. 

8Zorah le Eshtaol-a om a unaute kung a tun ciengun amate kungah, “Bang gen 
ding na nei vuoi?” a ci uhi. 

9Amate in, “Hing pei un, amate sim dingin va kuonto ta vai; bang ding ahei cile a 
gam ka musa uh ahi a, hoi mama hi. Bang khat beh bawl sawm lo na hi uh amah? 
Pei ding kiheh sih un, lutin tua gam va luo ta vai. 

10Na pei ciengun bangma a khophawh veteh lo mite kung na tung ding uhi. Tua 
gam a zai mama a- Pasien in na khut sung vuah tua gam ang pieh tahtah ahi hi- 
leitungah tasapna bangma khat beh a op lona mun khat ahi hi,” a ci hi. 

11Zorah le Eshtaol panin galhiem tawi Dan-te be pasal zaguh a kuon vua, tuale 

12amate peito-in Judah gam Kiriath-jearim munah giephuol a sat uhi. Tam thu 
ziehin tua mun Mahaneh-dan kici a, Kiriath-jearim nitumna lamah a om hi. 

13Khum mun panin Ephraim muoltung gamah amate peisuohin Micah’ inn a tung 
uhi. 



483 

 

 
Zo Bible 

© 2018 Bible Society of Myanmar. 
 

 
 

 

14Tua ciengin khum gam (Laish a kici) endap dinga a pei pasal ngate in a kithuopi 
mite kungah, “Tam innte sungah siempu puon khat, teraphim, le a kisung sia 
milim khat a om lam na thei vuoi mah? Tua ahi ziehin tu-in na bawl ding uh 
ngaisun un,” a ci uhi. 

15Tuaci’n khum lamah amate kihei-in Micah’ inna om tangvalpa Levi inn ah 
tungin ama a hopi uhi. 

16Kulkotpi lutna-ah galhiem tawi Dan-te pasal za guh a din laitahun 

17gam endap pasal ngate a sungah a lut vua, amate in sia kisung milim, siempu 
puon, le teraphim-te a la uhi. Galhiem a tawi pasal za guhte tawh kulkotpi lutna-
ah siempupa a ding hi. 

18Micah’ inn sungah tua pasalte lutin a kisung sia milim, siempu puon, le 
teraphim-te a lah ciengun siempupa in a kung vuah, “Bang bawl na hi vuoi?” a ci 
hi. 

19Amate in, “Ham sin! Na khutin na kam humin ei zui inlen, ka pa ule ka siempu 
uh hing hi ta’n. Nang adingin mi khat’ inn sunga siempu hi ding hoizaw amah, 
tua ahi sihle Israel-te sungah minam le be siempu hi ding hoizaw ahei?” a ci uhi. 

20Tua ciengin siempu pa in a ngetna uh a sang hi. Ama in siempu puon, teraphim, 
le milim-te la-in mite tawh a peiton hi. 

21Tuaci’n amai vuah a tasente uh, a ganhonte ule a vante uh nuasie-in khuolzin 
a zom uhi. 

22Micah’ inn pan a gamla sim khat a tun ciengun Micah’ inn gei-a innte sunga om 
pasalte a kiciel vua, amate in Dan-te nuadelin a pha uhi. 

23Amate in a kinuahei Dan-te awhsanin Micah kungah, “Tam bang mihonpi tawh 
nang pei nadingin bang thu om ahei?” a ci uhi. 

24Ama in dawngkia a, “Note in ka bawlsa ka pasien-te le ka siempu pa la-in a na 
peipi uhi, tuale ke’n bang nei lai ka hei? Tua ahile bang hangin, “Bang thu om 
ahei?”ci-in kei ei dong na hi uh ahei?” a ci uhi. 

25Dan-te in ama kungah, “Kote lahah na aw kizasah vet sin. Tua hi sihle a 
lungtom ka guolte in nang hing simin na hinna le na innkuon’ hinna na tan kha 
bep ding hi,” a ci uhi. 

26Tua ciengin a lampi vuah Dan-te a pei uhi. Micah in ama adingin amate thahat 
luo hi, ci-in a mu ciengin ama kihei-in a inn lam a zuon hi. 

Laish ah Dan-te Teng 

27Dan-te in Micah’ bawlsate le a siempu pa a lahpieh zaw ciengun a gamdai le a 
khophawh veteh lo mite opna Laish-ah a tung vua, namsau tawh amate vatin 
mei tawh khuopi a hal uhi. 

28Sidon tawh kigamla-in Aram tawh kizopna a nei lo ziehun amate a hunkhie 
ding koima a om sih hi. Tua khuopi pen Beth-rehob te’ neisa kuom sungah a om 
hi. 

29Amate in khum khuopi pen Israel’ suon, amau’ pienna a pu uh Dan min tapin 
Dan ci uhi; ahi vangin nidang lai-in Laish khuo kici hi. 

30Tua ciengin Dan-te in amate dingin milim a phut uhi. Moses’ tapa, Gershom’ 
tapa Jonathan le a tapate in salin tua gam a kipeipi masang dongin Dan-te dingin 
siempu a sem uhi. 

31Tuaci’n Shiloh ah Pasien’ biehbuh a om hun sung tungtawnin Micah’ bawlsa 
milim a kemcing uhi. 

Thukhente 19 

Levi-pa’ Meinu 

1Khum hun lai-in Israel-te sungah kumpi om loin Ephraim muoltung gam monga 
a teng Levi-te khat in Judah gam Bethlehem panin a mei dingin numei khat a la 
hi. 

2Hizongle a meinu ama tungah lungthahin Judah gam Bethlehem-a a pa’ inn ah 
nuatai a, khum tahah hla li sung bang a om hi. 

3Tua ciengin kam nemno tawh tua nu a hopi ding le a peipikia dingin a pasal a 
kuon hi. Ama in a nasempa le laa ni a zawpi hi. A pa’ inn ah a tun ciengin tua nu’ 
pa in ama mu-in lungdamna tawh a dawn dingin a pei hi. 

4A sungpa, tua nu’ pa, in ama taamsah a, ama tawh ni thum sung a omton hi; 
tuaci’n an ne tui dawnin a om vua, tua munah ama a taam hi. 

5A ni li ni zingmawngin tho bai-in a pei dingin a kithawi uhi; hinanle a sungpa in 
a mahpa kungah, “An themkhat ne inlen na tha khausah phot in. Tua ciengin na 
pei na sih ding amah,” a ci hi. 

6Tuaci’n tua mi nite to-in an ne tui dawnin a om uhi; tuale numeino’ pa in mipa 
kungah, “Tuzan giehkia ta unlen nuomtahin om un,” a ci hi. 

7A pei dingin tua mipa a din ciengin a sungpa in a zan taamkia masangsie a hlo 
tentun hi. 

8A ni nga ni zingmawngin a pei dingin ama thobai hi; tuale a sungpa in, “An ne 
phot tadi in,” a ci hi. Tuaci’n nikai dongin ama gel a khawl vua, a ni gelin an ne 
tui dawnin a om hi. 

9Mipa, a meinu le a nasempa a pei dingin a din ciengun a sungpa, numei nu’ pa 
in ama kungah, “En in, ni nai ta hi, khuomu ding ahi ta hi. Tuzan giehkia lai un. 

En in, ni a tum dihtah ta hi. Zan taam unlen nuomtahin omkia ta un. Zing cieng 
zingmawngin tho bai unlen na inn lam vuah pei un,” a ci hi. 

10Hizongle tua mipa zan taam nawn lo hi; ama dingin a pei a, Jebus khuo 
galkhatah (Jerusalem a cina) a tung hi. Ama a phaw kivaw laa ni le a meinu tawh 
ahi hi. 

11Jebus khuo gei a phah ciengun ni tum dihtah a, a nasempa in a pu kungah, “Tun 
hing pei in, tam Jebus-te’ khuopi lamah kihei-in a sungah zan taam vai,” a ci hi. 

12Hizongle a pupa in ama kungah, “Israel mite-a’ ahi lo, gamdang mite’ khuopi 
sungah kihei-in i lut sih ding uhi; Gibeah lamah i peisuoh zaw ding hi,” a ci hi. 

13Tua ciengin a nasempa kungah, “Pei vai, tam munte khat penpen i tun nading 
hanciemin, Gibeah ahi sihle Ramah ah zan taam vai,” a ci hi. 

14Tuaci’n nawtsuohin a lampi vuah a pei uhi; tuale Benjamin-te’ gam Gibeah gei 
a tun tahun ni a tum hi. 

15Gibeah ah pei-in a gieh dingin khum lamah a kihei uhi. Ama pei-in khuopi tuol-
awngah a to a, ahi vangin koima in amate a inn vuah a tungsah nuom sih hi. 

16Tua ciengin nitahin puvuoi lo kuon vai pei khat a om hi. Khum pa pen Ephraim 
muoltung gam pan ahi a, Gibeah ah a teng hi. (Khum muna tengte pen Benjamin-
te ahi uhi.) 

17Tua puvuoi pa khuodah a, khuopi tuol-awng lai-a keng tawh khuolzin pa a mu 
ciengin ama in, “Hei-a haw ding na hi a, hei pana hing pei na hiei?” a ci hi. 

18Ama in, “Judah gam Bethlehem panin Ephraim muoltung gam mong lam zuon 
dinga ang nawh ka hi uhi. Judah gam Bethlehem-a pei ka hi a, ka inn lam zuon 
ding ka hi hi. Koima in a inn ah ei tungsah nuom lo hi. 

19Ko na nasemte in ka laate dingun butu le gan-an, keima, numei nu le kang 
zawpi uh tangvalpa dingin zong moh le lenggazu ka nei vua, bangma ka kisam 
sih uhi,” a ci hi. 

20Puvuoi pa in, “Na tungah nopna om taheh. Na kisap zosie kang bawlpieh ding 
hi. Tuol-awngah gieh vawt sin,” a ci hi. 

21Tuaci’n ama in inn ah amate zawpi-in a laate uh an pie hi; amate in a keng uh 
silin an ne tui dawnin a om uhi. 

Gibeah’ Mawna 

22Amate a kiguolnop suo laitahun-khuopi sunga mi tatsie honkhat in tua inn a 
kui-im vua, a kotkhah a tum gawp uhi. Innteh puvuoi pa kungah, “Na inn sunga 
ang lut mipa ka luppi thei nadingun hing pusuohsah in,” a ci uhi. 

23Innteh pa pei-in a kung vuah, “Hi lo hi, ka sanggamte aw, tam bangin gamtat 
sie sih un. Tam mipa ka zinpa ahi ziehin tam bangin gamtat sie sih un. 

24Tam sungah ka ta ngahnu le ama’ meinu a om hi; tu-in ama gel hing peipi vang. 
Ama gel buonin na dei bangun kibawl ta un; hinanle tam mipa tungah tua bangin 
gamtat sie malmal sih un,” a ci hi. 

25Ahi vangin tua mite in ama thu gen a ngai sih uhi. Tuaci’n tua pa in a meinu 
manin amate tungah a pie hi. Amate in tua nu buonin zan tungtawn khuova 
dongin a sauthang uhi. Amate in zingmawng phalva kisem pat tahin tua nu a 
peisah uhi. 

26Khuo a vah bepin numei nu pei-in a pupa opna tua mipa’ inn kotbiengah nisuo 
dongin a pua hi. 

27Zingmawngin a pupa tho-in inn kotkhahte hong a, a pei dingin a kisa leh 
sangkil tungah a khut ngamin inn kotkhahah a lum a meinu a mu hi. 

28Ama in tua nu kungah, “Tho in, pei ta vai,” a ci hi. Hinanle ama in a dawng sih 
hi. Tua ciengin ama in a laa tungah tua nu a puo hi; tuale a inn lam a zuon hi. 

29Inn a tun ciengin ama in nam khat la-in a meinu tu-in a phei a liengin se sawm 
le se ni suo-in semnen a, Israel gam zosie-ah a hawm hi. 

30Tua ciengin ama in a mi sawlte kungah, “Israel-te zosie tungah, ‘Egypt gam 
panin Israel-te a peito vua kipan tuni dongin tam bang thu a pieng ngai ta amah? 
Tam thu ngaisun un, kikum unlen genkhie un,’ na ci ding uhi,” ci-in amate thu a 
pie hi. 

Thukhente 20 

Adang Minamte in Benjamin-te Sim 

1Tua ciengin Israel-te zosie, Dan panin Beer-sheba dong, Gilead gam zong a 
kihal, a kuon vua, TOPA mai Mizpah ah kengkhatkhai bangin mihonpi a kikhawm 
uhi. 

2Israel minam zosie sung panin mipi makai zosie a kikhawm vua, namsau a tawi 
keng-galkap tul zali, Pasien’ mite kikhopna-ah amate mama a kipie uhi. 

3(Tu-in Benjamin-te in Mizpah ah Israel-te a peito zo lam a za uhi.) Israel-te in, 
“Ei gen un, bangci dan a tam tatsietna hing pieng ahei?” a ci uhi. 

4A kithat numei nu’ pasal Levi-pa in dawng a, “Benjamin-te’ gam Gibeah ah a 
zangie dingin keima le ka meinu ka tung uhi. 

5Gibeah uliente ang kuonto vua, zan lai-in ka tunna inn ei kui-im uhi. Amate in 
kei tha ei sawm vua, a si dongin ka meinu a buon uhi. 

6Tua ciengin ka meinu la-in ka semnen a, Israel-te’ luo gam sung zosie-ah kang 
hawm hi; bangzieh ahei cile amate in Israel gam sungah a kidahhuoi le a mothuoi 
na a sem uhi. 

7Tuaci’n no Israel-te zosie aw, tu-in na ngaisutna uh gen unlen tam sungah 
kikum un,” a ci hi. 

8Mi zosie kengkhatkhai bangin a ding pai vua, “I puonbuhte-ah koima khat zong 
pei loin, koima khat zong inn lamah i kilekia sih ding hi 

9Hizongle tu-in Gibeah tunga i bawl ding uh tam bang ahi hi: Tua khuo sim dingin 
aisanna tawh i kuonto ding uhi. 

10Israel gama a na gamtatsa uh mindaina teng zosie ziehin Benjamin-te’ gam 
Gibeah a thuhkia ding ahi galkapte’ anneh tuidawn a puo dingin Israel minam 
zosie sung panin mi zakhat lahah sawm khat, tulkhat lahah zakhat, tul sawm 
lahah tulkhat i la ding uhi,” a ci uhi. 

11Tuaci’n khuopi sim dingin Israel mite zosie mihing khat bangin kithutuohin a 
kikhawm uhi. 

12Benjamin minam zosie kungah Israel minamte in mi sawlin, “Note lahah na 
bawl uh mawna bang ahiei? 

13Tua ziehin kote in tu-in amate thatin Israel sung pan sietna ka hepkhiet thei 
nadingun Gibeah-a mi ginalote ei pie un,” a ci uhi. Ahi vangin Benjamin-te in a 
unau Israel-te’ thu gen a ngai sih uhi. 

14Israel-te tungah gal bawlin a kuon dingin khuopite panin Benjamin-te a 
kikhawm uhi. 

15Khum ni-in Benjamin-te in a khuopite uh panin Gibeah-a a teng mite banah 
namsau tawi mi tul sawmni le tulguh a khawm uhi. 

16Tam galkap zosiete lah pana kituomtel a veilawng mi zasagi a om hi; amate 
pen a unpi-un suongtang tawh samzam kapin a khiel lote ahi uhi. 

17Israel-te in Benjamin-te simlo, namsau tawi thei galkap mihing tul zali a 
khawm vua, a unpi-un galsiem mite ahi uhi. 

18Bethel kato dingin Israel-te a peisuoh vua, “Benjamin-te sim dingin koi pen 
kuonto masa ding ka hi uh hei?” ci-in khum munah Pasien a dong uhi. TOPA in, 
“Judah kuonto masa ding hi,” ci-in a dawng hi. 

19Tua ciengin Israel-te zingmawngin tho-in Gibeah khuo sim dingin giephuol a 
sat uhi. 

20Benjamin-te sim dingin Israel-te a peito uhi; tuale Benjamin-te sim dingin 
Israel-te in Gibeah ah panmun a la uhi. 

21Gibeah panin Benjamin-te kuonin tua ni-in Israel-te tul sawmni le tulni a satlia 
uhi. 

22(23) Israel-te kuonto-in TOPA mai-ah nitah dongin a kap uhi. Amate in TOPA a 
dong vua, “Ka unau Benjamin-te tawh gal kisim dingin ka va naikia ta ding vuoi 
mah?” a ci uhi. TOPA in, “Amate sim dingin kuonto un,” a ci hi. 

23(22) Israel-te kihansuo-in a ni masa ni-a a panmun ma vuah gal a pangkia uhi. 

24Tuaci’n a ni ni ni-in Benjamin-te sim dingin Israel-te mai nawt uhi. 

25A ni ni ni-in amate sim dingin Gibeah panin Benjamin-te kuonkhie-in Israel-te 
mi tul sawm le tulgiet a satlia vua, amate a unpi-un namsau tawite ahi uhi. 

26Tua ciengin a galkap buppi-un Israel-te zosie Bethel-ah kilekia-in tua 
mun TOPA mai-ah to-in a kap uhi; amate in tua ni nitah dongin an a tang uhi. 

27Israel-te in TOPA a dong vua, (azieh pen khum hun lai-in tua munah Pasien’ 
thukham singkuong om a, 

28Aaron’ tapa Eleazar’ tapa Phinehas in khum hunin tua mai-ah na a sem hi), “Ka 
unau uh Benjamin-te sim dingin khatvei kuonkia lai ding ka hi uh amah, tua ahi 
sihle khawl ding ka hi uh ahei?” a ci uhi. TOPA in dawng a, “Kuonto un, azieh pen 
zing ciengin na khut sung vuah amate kang pie ding hi,” a ci hi. 

29Tuaci’n Israel-te in Gibeah kimkotah a buhdap dingin mi a koi uhi. 

30Tua ciengin a ni thum ni-in Benjamin-te sim dingin Israel-te a kuonto vua, a 
masa-a bangin Gibeah langkhatah panmun a la uhi. 

31Galkapte do dinga Benjamin-te a kuon ciengin khuopi panin amate 
kipeikhiesah hi. A masa-a bangin amate in galkapte liemsahin thalup a kipan 
vua, Bethel lama a peito pen le Gibeah lama a pei lamlienpi dung teng, le 
gamzang lai-ah Israel-te sawmthum bang a that uhi. 

32Benjamin-te in, “A masa-a bangin i mai vuah amate kizo ta hi,” ci-in a ngaisun 
uhi. Hinanle Israel-te in, “Nuakin vai-in khuopi panin lamlien lamah amate 
peisah vai,” a kici ahi uhi. 

33Geba nitumna lam panin a budap Israel mite a nawtai laitahun, Baal-tamar ah 
Israel mite a nuatawn vua, gal sim dingin panmun a lakia uhi. 

34Gibeah khuo a sim dingin Israel-te zosie sung panin a kituomtel mi tul sawm a 
kuon vua, gal kidona a nasie mama hi. Ahi vangin Benjamin-te in amate tungah 
gimna a tun baih lam ding a thei sih uhi. 

35Israel-te mai-ah TOPA in Benjamin-te a zo hi; khum ni-in Israel-te in Benjamin-
te tul sawmni le tulnga le zakhat a that vua, a unpi-un namsau tawite ahi uhi. 

36Tua ciengin Benjamin-te a guollel lam a kithei uhi. Benjamin-te in mun a awn 
uhi, azieh pen Israel-te in Gibeah sim dinga a koi uh a buhdap galkapte a muong 
uhi. 

37A buhdap galkapte zong nawpei-in Gibeah a bulu uhi. Tua ciengin khuopi 
sunga om mite zosie namsau tawh a satlia sieng uhi. 

38Tu-in Israel mite le a buhdapte kikalah thukimna khat om a, amate in khuopi 
sung panin meikhu lompi a suosah to ciengun 

39gal sim dingin Israel mipite kiheikia ding uhi. Ahi vangin Benjamin-te in Israel-
te liemsahin thalia ding a kipan uhi; mihing sawmthum bang a that uhi; tuaci’n 
amate in, “Kido masah lai-a bangin i mai vuah amate kizo tahtah ta hi,” a ci uhi. 

40Ahi vangin khuopi panin meikhu lompi meilum bangin kato dinga a kipat 
ciengin Benjamin-te a kinua hei vua, tuale a khuopi buppi katumin vantung 
lamah meikhu kato a mu uhi! 

41Tua ciengin Israel mite a kihei vua, Benjamin-te a lungkie uhi, bangzieh ahei 
cile amate tungah gimna a tun ding hun a nai lam a thei uhi. 

42Tua ahi ziehin Israel-te kung panin amate kinuale-in gamlah a manaw uhi; ahi 
vangin gal in amate a nuaphah a, khuopi pana a pusuoh mite in a kikal sung 
tengah amate a that sieng uhi. 

43Amate in Benjamin-te a that vua, Nohah panin Gibeah nisuona mun dongah 
amate delin a tuoncil uhi. 

44Benjamin-te mi tul sawm le tulgiet a si vua, a unpi-in galhang vive ahi uhi. 

45Amate kihei-in senel gam lam Rimmon suongpi zuonin a tai vua, lamlienpi 
dungah mi tul nga kisatlia a, Gidom dongin kidelin mi tulni kithat hi. 

46Tuaci’n khum ni-in namsau tawi a kithat Benjamin-te zosie tul sawmni le tul 
nga pha a, a unpi-un galhang vive ahi uhi. 

47Hinanle mi zaguh kihei-in senel gam Rimmon lam zuonin a tai vua, Rimmon 
suongpi-ah hla li sung a om uhi. 

48Khum hun laitahin Benjamin-te sim dingin Israel-te kilekia-in namsau tawh a 
khuopi, a mihing le a ganhingin a om zosie a vatlia uhi. A omlai khuopite zong 
mei tawh a hal uhi. 

Thukhente 21 

Cigamna Ding Panin Benjamin-te Kihunkhie 

1Tu-in Mizpah ah Israel-te a kiciem zo ta vua, “Koima khat beh in i tanute uh 
Benjamin-te tawh i kinungsah sih ding uhi,” a kici uhi. 

2Tuale Bethel ah mite pei-in khum sunga Pasien mai-ah amate nitah dong to-in 
nahpitahin a kap uhi. 

3Amate in, “Israel-te’ Pasien, TOPA aw, tuni-in Israel-te sungah minam khat a 
pelem nadingin tam thu bang dinga hing pieng ahei?” a ci uhi. 

4A zing ciengin mite tho bai-in tua munah maitam khat a lam vua, meihal biehna 
le thunuom biehpiehnate a pie uhi. 

5Tua ciengin Israel-te in, “Israel minamte zosie sung panin TOPA kunga kikhopna 
ah koi teng hing pei lo ahei?” a ci uhi. Bangzieh ahei cile TOPA kunga a pei lo mite 
tawh kisai-in Mizpah ah kiciemna lienpi khat a bawl vua, “Tua mipa kithat ding 
hi,” a ci uhi. 

6Hizongle Israel-te in a unau uh Benjamin dingin a laina vua, “Tuni-in Israel sung 
panin minam khat a kihemkhie ta hi. 

7Amau’ zi dingin i tanute pie sih vai ci-in TOPA tungah i kiciem zo tah ziehun eite 
in a hinglaite ading zi bangci guot ding i hi uh ahei? a kici uhi. 

8Tua bepin amate in, “TOPA kung Mizpah ah Israel minamte ang pei lo a om ei?” 
a ci uhi. Amate in Jabesh-gilead panin kikhopna giephuolah koima khat beh a pei 
lo lam a phawh uhi. 

9Azieh pen mite lahah min a kihlat ciengin khum munah Jabesh-gilead khuo-a 
tengte khat zong om lo hi. 

10Tuaci’n khum sungah mihonte in galkap mihing tul sawm le tulni a sawl vua, 
“Pei unlen Jabesh-gilead khuo-a tengte, namsau tawh nupite le naupang neute 
tawh va that ta un. 

11Tam bangin na bawl ding uhi; pasal zosie le pasal tawh a lumtonsa numei zosie 
na sumaimang ding uhi,” ci-in thu pie uhi. 

12Jabesh-gilead khuo-a tengte lahah pasal tawh a lumton ngai nai lo ngahnu 
siengtho zali a mu vua, Canaan gam sunga a om Shiloh giephuolah a peipi uhi. 

13Tua ciengin mihonte in Rimmon suongpi-a om Benjamin-te kungah thu a puoh 
vua, amate tungah kilemna thu a gen uhi. 

14Khum hunin Benjamin-te kilekia-in Jabesh-glead numei a hingkhawite uh 
amate a pie uhi; hizongle amate adingin numei kicing zo lo hi. 

15 TOPA in Israel minam sungah kikhenkehna a opsah ziehin Benjamin-te tungah 
mite in lainatna a nei uhi. 

16Tuaci’n mihonpi upate in, “Benjamin-te sungah numei om nawn lo ahi ziehin a 
hinglaite zi bangci guot ding i hei?” a ci uhi. 

17Tuale amate in, “Israel-te sung panin minam khat a manthai lo nadingin a 
hinglai Benjamin-te adingin gamhluo a op lo phamaw hi. 

18Ahi vangin eite in lah amau’ zi dingin i tanute i pie thei ta sih uhi,” a ci uhi. Azieh 
pen Israel-te a kiciemzo ta vua, “Benjamin-te tawh a tanu kinungsah poma in 
samsietna thuoh taheh,” a ci uhi. 

19Tuaci’n amate in, “En un, Bethel sah lam, Bethel panin Shechem peitona 
lamlienpi nisuona lam, Lebonah leitaw lama om Shiloh ah TOPA adingin kumsim 
pawi bawlna om hi,” a ci uhi. 

20Amate in Benjamin-te thu hil in, “Va pei-in lengga lote-ah va kibuhdap ta un. 

21Lamvui lahah Shiloh nungahte a lam dinga ang pei ciengin, lengga lote panin 
pusuohin na zi dingun khat ciet man unlen Benjamin gamah peipi un. 

22Tua ciengin ka kung vuah a pate ahi sihle a sanggamte hing pei-in ei mawsah 
leh amate kungah, ‘Nohaw hing kiphal mai unlen amate zi ei guonsah un; 
bangzieh ahei cile mikim zi ding gal sungah ka matpieh zo sih uhi. Ahi vangin 
note in na tanute uh amate tawh na kinunsah uh hi sam lo ahi ziehin no zong na 
maw tuom sih uhi,’ ka ci ding uhi,” a ci uhi. 

23Tua bangin Benjamin-te a gamta uhi; amate in a laamte lah panin numei khat 
ciet zi dingin manin a taipi uhi. Tua ciengin amate pei-in a gam vuah a kilekia 
vua, khuopite lam phakia-in tuate sungah a teng uhi. 

24Khum hunin amau’ minam le a innkuonpi ciet tawh khum panin Israel-te a pei 
vua, khum panin a gam ciet a zuon uhi. 

25Khum hun lai-in Israel-te sungah kumpi om lo hi; amau’ hoisah bangin mi zosie 
a gamta uhi. 

Ruth 

Ruth 1 

Moab ah Elimelech’ Innkuon Pei 

1Thukhente in a uh hun lai-in khum gam sungah kielpi khat tung a, Judah gam 
Bethlehem khuomi khat, a zi le a tapa ni tawh Moab gama teng dingin a pei uhi. 

2Tua pa’ min Elimelech ahi a, a zinu’ min Naomi hi-in, a tapa nite’ min pen 
Mahlon le Chilion ahi hi; ama gel pen Judah gam Bethlehem-a Ephrathah-te ahi 
uhi. Ama gel Moab gamah pei-in tuanah a teng den uhi. 

3Hizongle Naomi’ pasal Elimelech si a, a tapa ni tawh ama a nuasie hi. 

4Tam tegel in Moab-te zi-in a la uhi; khat nu’ min Orpah ahi a, adang khat’ min 
Ruth ahi hi. Khum munah kum sawm sung bang a ten zaw ciengun 

5Mahlon le Chilion zong a ni gelin si a, a tapa ni le a pasal in tua nupi nu a nuasie 
hi. 

Naomi le Moab Monu 

6Tua ciengin a mo tegel tawh Moab gam pana kilekia dingin a kisa hi. Azieh 
pen TOPA in a mite ve a, an neh tuidawn a pieh dan thute Moab gam panin ama 
in za zo hi. 

7Tuaci’n a tenna mun panin a mo tegel tawh Judah gam peikia dingin a lampi 
vuah a pei uhi. 

8Ahi vangin Naomi in a mo tegel kungah, “Na inn tuoh vuah pei ta unlen, na nute 
utawh om un. A sisate le kei tungah nei lim bawl bangun TOPA in hing limbawl 
taheh. 

9TOPA in na pasalkia uh’ inn tuohah lungnopna mu dingin hing siem taheh,” a ci 
hi. Tua bepin ama gel namin awngin a kikaa uhi. 

10Tua ciengin ama gel in ama kungah, “Hi lo e, na mite kungah ko zong hing pei 
va ung,” a ci uhi. 

11Ahi vangin Naomi in, “Kilekia zaw un, ka tanute aw, bang dinga kei ei zui ding 
na hi uh ahei? No gel’ pasal ding tapa neikia lai ding ka mah? 

12Kilekia un, ka tanute aw, na inn vuah pei un; azieh pen pasal nei dingin kei ka 
vuoi ta hi. Pasal nei dingin kilamen ma leng zong tu zan mama-in pasal nei kia-
in, tapa neikia phiel ta ma leng zong, 

13a gol dong uh ngah zo ding na hi uh amah? Hi lo hi, ka tanute aw, TOPA in kei ei 
bawlsiet ziehin no sangin kei ka lung a khamzaw hi,” a ci hi. 

14Tua ciengin awgingin a kikaa kia uhi. Orpah in a innpinu namin mangpha pai 
a, hinanle Ruth in a innpinu a bel lenlon hi. 

15Tuaci’n Naomi in, “En vawi, a mipite le a pasien-te kungah na guolnu peikia zo 
hi. Na guolnu nua kizui ta’n,” a ci hi. 

16Ahi vangin Ruth in, “Nang nuasie nading ahi a, nang kang zuina panin ka 
kinuale nading ahi zongin ei pausawl da in! Na peipeina-ah ka pei ding hi; na 
giegiena-ah ka gieh ding hi; na mite keima’ mi hi ding a, na Pasien keima’ Pasien 
hi ding hi. 

17Na sisina-ah ka si ding a, tuanah ka kivui ding hi, sina nangawn in nang kung 
panin ei khen leh TOPA in ei dawm sih hinlen, a nasie zaw-in ei bawl lai taheh!” a 
ci hi. 

18Naomi in ama a zui ding a khentat lam a thei bepin ama kungah bangma gen 
nawn lo hi. 

19Tuaci’n Bethlehem a tun dongun a ni gelin a peisuoh uhi. Bethlehem a tun 
tahun ama gel ziehin a khuozangun a linglawng vua, nupite in, “Tam nu Naomi 
ma amah?” a ci uhi. 

20Ama in amahaw kungah, “Naomi ei ci nawn sih unlen, Mara ei ci un. Azieh pen 
Vanglienpa in nahpi tahin ei gimsah hi. 

21A dimletin ka peikhie a, ahi vangin TOPA in a hawmin ei tunpikia hi; TOPA in kei 
ei huotbawlin Vanglienpa in ka tungah gimna ang tunsah zaw ciengin, bang 
dingin kei Naomi ei ci na hi uh ahei?” a ci hi. 

22Tuaci’n Moab gam pana a kilekia a monu Moab numei Ruth tawh Naomi a 
peikia hi. Ama gel pen Bethlehem ah mangbuham lah kipat laitahin a tung uhi. 

Ruth 2 

Boaz tawh Ruth Kimu 

1Tu-in Naomi in a pasal lam panin a sanggam, Elemelech innsung mi Boaz a kici 
mihau mi thupi khat nei hi. 

2Moab numei Ruth in Naomi kungah, “Lo-ah ei kuonsah inlen, maipha ka muna 
popo pa’ nua-ah ansangh va khon ta vang,” a ci hi. Ama in, “Va pei tan, ka tanu 
aw,” a ci hi. 

3Tuaci’n ama kuonin anlate nua-ah ansangh a khon hi. Tuale Elimelech’ innkuon 
Boaz’ lo ah a va kuonkha ta hi. 

4Tua zaw lienin Bethlehem panin Boaz ang pei a, ama in anlate kungah, “Note 
tawh TOPA hing om taheh” a ci hi. Amate in zong, “TOPA in nang thupha hing pie 
taheh,” ci-in a dawng uhi. 

5Tua ciengin anlate a uh a nasempa kungah, “Tam koi’ ngahnu ahiei? a ci hi. 

6Anlate a uh a nasempa in, “Moab gam pana Naomi tawh ang kilekia Moab numei 
ahi hi. 

7Tua numei in, ‘Kang thum hi, ansangh ei khonsah inlen anlate’ nua-a bulomte 
lahah a tuolkiete ei tungsah in,’ ei ci hi. Tuaci’n ama ang pei-in zingmawnga 
kipanin tu cieng dongin bakhat sung nangawn khawl loin a sem hi,” a ci hi. 

8Tua ciengin Boaz in Ruth kungah, “Tu-in ngai in ka tanu aw, ansangh khon 
dingin lo dangah kuon sin, tam lo nuasie sinlen ka nasem numeite gei-ah om 
lenlon in. 

9Lolai-ah an kilahna sa en lenlon inlen, amau’ nua zui in. Tangvalte in nang ang 
bawlsiet lo nadingin thu ka pie zo hi. Na dang a ta leh pei inlen tui beel sunga 
tangvalte’ tui tawisa dawn in,” a ci hi. 

10Tua ciengin tuol kunsuhin khupbawh a, “Kei gamdang mi khat hi lel bo ing a, 
bang dinga kei nei hici phaw a, na maipha ka mukhah adiei?” a ci hi. 

11Ahi vangin Boaz in ama dawngin, “Na pasal a si zaw-a kipanin na innpinu na 
limbawlna le na nu na pa le na pienna gam nuasie-in na thei ngai lo mite kunga 
nang peina thu a kimin ei kigen zo hi. 

12TOPA in na silbawlte ziehin thaman hing pie-in, ama’ hla hlim nei bel dinga 
nang zot Israel-te’ Pasien TOPA tung panin thaman bucing nga ta in!” a ci hi. 

13Tua ciengin Ruth in, “Ka pu aw, na mai-ah maipha ei ngasah zom lai in. Azieh 
pen kei na nasem numeite lahah khat zong ahi lo kimlai, na nasemnu tungah 
nang kamsiem a, nei hlamuongsah hi,” a ci hi. 

14Boaz in anneh hun ciengin tua nu kungah, “Tanah hing pei in, anlum pawlkhat 
ne inlen, lenggazu sungah na an die in,” a ci hi. Tuaci’n anlate gei-ah ama to-in 
tua pa in bukan kimkhat a pie hi. Ama in a kham masangsie ne a, khamval 
pawlkhat omlai hi. 

15Ansangh khonin ama a dinkia ciengin Boaz in a tangvalte hil a, “Buphai lahte 
nangawnah na khonsah unlen na maizumsah sih un. 

16Anlom kihensate lah panin zong kimkhat ladawhin ama’ khon dingin na nuasie 
unlen ama na phawhsie sih un,” a ci hi. 

17Tuaci’n ama in nitah dongin lolai-ah ansangh a khon hi. Tua ciengin ama in a 
khonsate cil a, mangbuham ephah khat bang a pha hi. 

18Ama in tuate puo-in khuo sungah a pei a, ama in ansangh bangza khon ci a 
innpinu in a mu hi. Tua ciengin ama in a an khawnla teng zong la-in a innpinu a 
pie hi. 

19A innpinu in ama kungah, “Tuni-in hei sungah ansangh na va khon tai? Koi’ lo-
ah na kuon ei? Nang ang phawhkha pa in thupha nga taheh,” a ci hi. Tuaci’n ama 
in a innpinu kungah a naseppite thu gen a, “Tuni-a ka na sepna pa’ min Boaz ahi 
hi,” a ci hi. 

20Tua ciengin Naomi in a monu kungah, “A migitna in a hinglaite ahi a, a sisate 
ahi zongin a nuasiesah vawt lo TOPA in ama thupha pie taheh!” a ci hi. Naomi in 
ama kungah, “Tua mipa khu i tanaute, i kinaipi pente lahah khat ahi hi,” zong a 
cibe lai hi. 

21Tua ciengin Moab numei Ruth in, “Ama in ka kungah, ‘Ka anlah sieng zaw 
masangsie ka nasemte kungah om in,’ ei ci lai hi,” a ci hi. 

22Naomi in a monu Ruth kungah, “Ka tanu aw, a numeite tawh na kuonton pen 
hoizaw hi. Tua hi sihle lo dangah ang kibawlsie kha ding hi,” a ci hi. 

23Tuaci’n Boaz’ numeite nai-ah Ruth om a, mangbu le mangbuham lah zo 
masangsie ansangh khonin a innpinu tawh a omton hi. 

Ruth 3 

Ancilna-ah Ruth le Boaz 

1A innpinu Naomi in ama kungah, “Ka tanu aw, na nopsah nadingin sil muonhuoi 
khat kang suipieh ding kisam hi. 

2A nasem ngahnute tawh na nasepna i sanggampa Boaz tanah tu-in a om hi. En 
in, ama in tu zanin ancilna-ah mangbuham zoi-in a om hi. 

3Kisilin sathau kinu inlen na puon hoipente silin ancilna lamah peisuh in; ahi 
vangin a neh a dawn a man masangsie ama kungah na pei lam kitheisah sin. 

4Ama a lup ciengin a lupna encien in; tua ciengin, pei-in a keng lem inlen lum in; 
tuale ama in na bawl ding ang gen ding hi,” a ci hi. 

5Ama in a kungah, “Na gen zosie ka bawl ding hi,” a ci hi. 

6Tuaci’n ama ancilna-ah peisuhin a innpinu hil bang tehtehin a gamta hi. 

7Boaz in a neh a dawn zaw ciengin a lung nuom a, a lum dingin anphuol gei-ah a 
pei hi. 

8Zankim laitahin thakhatin khangloin a kihei leh a khawdop-ah numei khat na 
lum hi. 

9Ama in, “Nang koi na hiei?” a ci hi. Tua nu in dawng a, “Kei na nasemnu Ruth ka 
hi hi; na puon tawh na nasemnu ei hui in, azieh pen ka tanau kinaipi pen na hi 
hi,” a ci hi. 

10Ama in, “TOPA in nang thupha hing pie taheh, ka ta nu aw; tam a nukhia pen na 
citahna in a cil lai-a sangin hoizaw peh hi; nang in a hau hitale a zawng hitale 
tangvalte’ nua po na zui sih hi,” a ci hi. 

11Tu-in ka tanu aw, zau sinlen na nget zosie kang seppieh ding hi. Azieh pen ka 
khuo-a mi zosie in numei kizen na hi lam a thei uhi,” a ci hi. 

12Hinanle tu-in na sanggam kinaipi pen khat ka hi khu a man vangin kei sanga 
na kinaipizaw adang sanggam khat omlai hi. 

13Tuzanin tanah om tadi inlen, zingmawng ciengin na tungah tanau kinaipi 
pente’ mawpuoh ang sep leh hoi hi; ama semsah in. Ama in nang tungah tanau 
kinai pente’ mawpuoh ang sep nuom sih leh, TOPA a hing ahi ma bangin keima 
in nang tungah tanau kinaipi pente’ mawpuoh teng kang sem ding hi. 
Zingmawng dongin tam sungah lum in,” a ci hi. 

14Tuaci’n zingmawng dongin a khawdop-ah tua nu lum a, ahi vangin mi mel 
kimucien thei masangin ama a tho hi; azieh pen Boaz in, “Ancilna phuol-a nang 
pei lam koima in kitheisah sin,” a ci hi. 

15Tua ciengin ama in, “Na puon hing la inlen daw in,” a ci hi. Tuaci’n tua nu in 
daw a, ama in mangbuham law guh te-in a guonpieh hi; tua ciengin ama khuopi 
sungah a pei hi. 

16A innpinu kungah ama a tun ciengin na dong a, ”Ka tanu aw, bang nang ci ei?” a 
ci ciengin tua nu in zong ama’ tungah tuapa’ bawlna zosie gen a, 

17“Tam mangbuham law guh ei guon hi, azieh pen ama in, ‘Na innpinu kungah 
na khutguohin pei sin,’ ei ci hi,” a ci hi. 

18Naomi in, “Ka tanu aw, thu bang hing ci pien ding ci na thei masangin ngah tadi 
in, azieh pen ama ang mawh op sih ding a, tuni-in vai zosie ang siengsah na ding 
hi,” a ci hi. 

Ruth 4 

Boaz le Ruth Kinunna 

1Kulpi tunkotah Boaz peito-in khumnah a to zaw lienin, a tanau a kinaipi 
pen, Boaz in a gen mipa a pei hi. Tuaci’n Boaz in, “Lawm aw, hing pei in; tanah 
hing to in,” a ci hi. Tuale ama pei-in a to hi. 

2Tua ciengin Boaz in khuo upa sawm zawpi-in ama in, “Tanah to un,” a ci hi; 
tuaci’n amate a to uhi. 

3Tua ciengin ama in a tanau kinaipi pen kungah, “Moab gam pana ang kilekia 
Noami in i sanggampa Elimelech’ leitang phalkhat a zua hi. 

4Tam thu nang kungah gen dingin ka ngaisun a, ‘Tam sunga a to mite’ mitmu le 
ka upate’ mitmu-in lei in,’ kang ci hi. Na tat ding le tan in; na tat sih ding leh a thu 
ka thei nadingin ei gen in; bangzieh ahei cile nang masangah a tan ding mi koima 
om lo hi. Nang zom kei ka hi hi,” a ci hi. Tuaci’n ama in, “Keima’n tan vang,” a ci 
hi. 

5Tua ciengin Boaz in, “Naomi khut sung pan tua leitang na lei ni-a kipanin a sipa’ 
gamh pen a sipa’ min tawh a op suoh thei nadingin a sipa’ zi meigongnu 
Ruth zong a leitha na hi pai ta hi,” a ci hi. 

6Tuale a tanau kinaipi pen pa in, “Keima’ gouluo kisusie loin keima adingin tam 
ka tan thei sih ding hi. Ka tat theina khuon nang mama-in kilah tan, azieh pen 
ke’n ka tan thei sih hi,” a ci hi. 

7Nidang lai-a Israel-te sungah tatna le kikhelna thu tawh kisai ngaina tam bang 
ahi hi: vaihawmna khat a kip ahi nadingin mi khat in a kedap suo-in adang khat 
tungah a pie hi; tam pen kipsahna bawldan ahi hi. 

8Tuaci’n a tanau kinaipi pen pa in Boaz kungah, “Nangma dingin kilei in,” a ci 
ciengin ama in a kedap a sut hi. 

9Tua ciengin Boaz in upate le mi zosie kungah, “Tuni-in Naomi tung panin 
Elimelech, Chilion le Mahlon’ neisa zosie ka lei zawhna thu teci na hi uhi. 

10A tanaute le a pienna khuo tunkot panin misi pa’ min a kisuhmang lo nadingin, 
ama’ gamhluona-ah misi pa’ min a kizop thei nadingin Mahlon’ zi meigong Moab 
mi Ruth zong ka zi dingin ka la zo ta hi; tuni-in no teng tecite na hi uhi,” a ci hi. 

11Tua ciengin tunkota om mi zosie le upate in, “Ko teci ka hi uhi. TOPA in Israel 
minam a piengsah Rachel le Leah bangin na inn sunga ang lut numei nu hing 
bawl taheh. Ephrathah ah ta le nau nei inlen, Bethlehem ah na minthang taheh. 

12TOPA in tam numeino tungtawna ang pieh ding tate, Judah in Tamar tawh a nei 
Perez innkuon bang taheh,” a ci uhi. 

David’ Khanggui 

(Mat 1:2-6) 

13Tuaci’n Boaz in Ruth la-in ama a zi a suoh hi. Ama gel a lupton ciengun TOPA in 
ama gaisah a, tapa khat nei hi. 

14Tua ciengin nupite in Naomi kungah, “Tuni-in tanau kinaipi pen nei loin ang 
omsah lo TOPA in thupha nga ta hinlen; tuale Israel-te sungah ama’ min thang 
taheh! 

15Ama pen hinna ang piekia pa, le na vuoi cienga ang va pa hi ding hi; azieh pen 
na tapa sagi sangin a thupizaw, nang ang it na monu’ nei tapa ahi hi,” a ci uhi. 

16Tua ciengin Naomi in nausen la-in a kang sungah tawi a, nau cingnu a suoh hi. 

17A veng nupite in ama’ min a phuo pieh vua, “Naomi sung pan tapa khat suoh,” 
a ci uhi. Amate in a min Obed a phuo uhi; ama pen Jessi’ pa suoh a, Jessi pen 
David’ pa a suoh hi. 

18Tu-in tam teng pen Perez’ suonlehlahte ahi hi: Perez pen Hezron’ pa, 

19Hezron pen Ram’ pa, Ram pen Amminadab’ pa, 

20Amminadab pen Nahshon’ pa, Nahshon pen Salmon’ pa, 

21Salmon pen Boaz’ pa, Boaz pen Obed’ pa, 

22Obed pen Jessi’ pa, Jessi pen David’ pa ahi hi. 

1 Samuel 

1 Samuel 1 

Samuel Suona le a Ki-apna 

1Ephraim muoltung gama Rama-thaim ah Ephraim mi Zuph’ tapa Tohu, a tapa 
Elihu, a tapa Jeroham, a tapa Elkanah a kici mi khat a om hi. 

2Ama in zi ni nei hi; khat’ min Hanah ahi a, a khat’ min Peninah ahi hi. Peninah 
in ta nei a, ahi vangin Hannah in nei lo hi. 

3A kumkumin ama’ khuo panin tam mipa Eli’ tapa nite Hophni le Phinehas 
in TOPA’ siempu a sepna uh mun Shiloh ah Vanglien TOPA bie ding le biehpiehna 
pie dingin kato zel hi. 

4Tua ni-in Elkanah in biehpiehna a lui ciengin a zi Peninnah le a tanute a tapate 
zosie tungah tanh a pie hi; 

5ahi vangin ama in Hannah tungah tanh ni a pie hi, azieh pen TOPA in a naubu 
khahpieh zongle ama in Hannah it veve hi. 

6TOPA in a naubu a khahpieh ziehin alang nu in a lungthah thei nadingin ama 
nahpitahin a phin zel hi. 

7Tuaci’n kum sielin tuaci den uhi; TOPA’ inn ah a kato sielun ama in tua nu a phin 
zel hi. Tua ahi ziehin Hannah kapin an ne lo hi. 

8A pasal Elkanah in, “Hannah, bang zieha kap na hiei? Bang dinga an na neh lo 
ahiei? Bang dinga lungkham na hiei? Nang adingin tapa sawm sangin 
manphazaw hi lo ka mah?” a ci hi. 

9Shiloh ah a neh a dawn zaw ciengun Hannah ding dawhin TOPA mai-ah ama le 
ama a kipulah hi. Tua laitahin TOPA’ biehinn khuom pangah siempu Eli na to hi. 

10Ama nah lungkham mama a, TOPA kungah thu ngenin nahpi tahin kap hi. 

11Tua nu in tami kiciemna a bawl hi: “Vanglien TOPA aw, na nasemnu’ lunggimna 
ei enin nei phawh a, keima ei mangngil loin na nasemnu tungah nausen pata khat 
nei pieh leh, a si dongin na mai-ah nazir mi-in kang ap ding hi. Ama in zu hile 
khamtheite hile dawn lo ding a, a lu tungah mulmetna tukha lo ding hi,” a ci hi. 

12 TOPA mai-ah ama thu ngenin a op laitahin, Eli in tua nu’ kam na en hi. 

13Hannah in dai dide-in thu ngen hi; a nephu beh pia-in a aw kiza lo hi; tua ahi 
ziehin Eli in zukhamin a ngaisun hi. 

14Tuaci’n Eli in ama kungah, “Bang tanvei zukhamin mite’ nuisatin om ding na 
hei? Na zuneh khawl in,” a ci hi. 



500 

 

 
Zo Bible 

© 2018 Bible Society of Myanmar. 
 

 
 

 

15Hizongle Hannah in, “Hi lo hi, ka pu aw, mi lungkham le mi liengvai numei khat 
ka hi hi; lenggazu hile khamtheizu hile ka ciem vawt sih a, TOPA mai-a ka lungsim 
teng a sunghla dawh ka hi bo hi,” a ci hi. 

16Kimanna a nei lo numei danin ei ngaisun sin, azieh pen ka lung a gim seng le 
ka cimaw nah seng zieha a ham ka hi bo hi,” a ci hi. 

17Tua ciengin Eli in, “Lungmuongin pei in; Israel-te’ Pasien in ama tunga na 
ngetsa thu ang pie hi,” ci-in a dawng hi. 

18Ama in, “Na mitmu-in na nasemnu maipha ei musah in,” a ci hi. Tua ciengin 
numei nu zong a opna munah pei-in a pasal tawh an ne tui dawnin a om a, a 
maisuo in da mai a puo nawn sih hi. 

19Zingmawngin amate thobai-in TOPA mai-ah a bie uhi; tua ciengin Ramah-a a 
inn vuah amate a peikia uhi. Elkanah in a zi Hannah luppi a, TOPA in ama a phawh 
hi. 

20A hun a cin ciengin Hannah gai-in tapa khat nei hi. Ama in a min Samuel a 
phuoh hi, bangzieh ahei cile tua nu in, “Ama TOPA tunga ka nget ahi hi,” a ci hi. 

21Elkanah le a innkuonpite zosie TOPA tungah kumsim biehpiehna le a 
thuciemna pie dingin a kato uhi. 

22Ahi vangin Hannah a peito sih hi; bang ding ahei cile ama in a pasal kungah, 
“Naungeh in nawi a tan behin TOPA opna-ah kilaa-in tua munah a op suoh zing 
thei nadingin ka zawpi ding hi; tawntunga nazir-in ama ka ap ding hi,” a ci hi. 

23Ama’ pasal Elkanah in ama kungah, “Hoi na sah pen bangin bawl inlen, a nawi 
tan dong ngah in; TOPA in a kammal hing kipsah taheh,” a ci hi. Tuaci’n numei nu 
omin nawi a tansah masangsie a tapa a khoi hi. 

24Tua nu in nawi a tansah zaw ciengin, kum thum a pha bawngtang khat, annel 
ephah khat, le lenggazu savun thawl khat tawh ama a zawpito hi. Tua nu in 
Shiloh-a TOPA’ inn ah ama peipi hi; tua naupang khangdawng lai hi. 

25Tua ciengin amate in bawngtang go-in Eli kungah naupang a peipi uhi. 

26Tua nu in, “Aw ka pupa! Nang a hingzing na hi ma bangin ka pupa aw, kei 
pen TOPA tungah thungenin na opna tam sunga a ding numei ka hi hi. 

27Tam naupang adingin thu ka nget ziehin TOPA in ama tunga ka thungetna ei pie 
hi. 

28Tua ahi ziehin ama pen TOPA ka kawm zo hi. A hin laisie TOPA tungah ama a 
kipie ahi ta hi,” a ci hi. Tua nu in khum munah TOPA adingin ama a nuasie hi. 

1 Samuel 2 

Hannah’ Thungetna 

(Luk 1:46-55) 

1Hannah in thu ngen a, “TOPA sungah lungdamin ka kipah hi; ka Pasien sungah 
ka hatna kitawisang hi. Ka guolzawna sungah ka kipah ziehin, ka kam in ka galte 
ka simmaw bawl hi. 

2“TOPA banga a Siengtho koima om lo a, nang simlo koima dang a om sih hi; I 
Pasien tawh kibang Suongpi dang om lo hi. 

3Kiphatsahna kam ham nawn sinlen, na kam sung panin kilietsahna pusuohsah 
nawn sin; bang zieh ahei cile TOPA khu a thei Pasien hi a, gamtatnate ama tawh 
a kitawikhai hi. 

4Mi thahatte’ thaltang kikuoitan a, hinanle mi hatlote a thahat uhi. 

5A gilvate in a neh ding a thalaw vua, a gilkielte gilva zawsop uhi. Ta nei lo nu in 
ta sagi nei a, hinanle ta tam nei nu a lung a zuong hi. 

6 TOPA in thatin hingsahkia hi; ama in Misikhuo ah peipi suhin a thotosah hi. 

7 TOPA in zawngsahin hausah hi; ama in niemkhieh suhin ama in a domsang hi. 

8Ama in leivui panin mizawngte phongto a; ama in ninphuol panin mi tasamte 
lamto hi. Uliente tawh amate totonsah a, amate a zatahhuoi tona a luosah hi. 
Azieh pen leitung khuompite TOPA-a’ hi a, tuate tungah ama in leitung koi hi. 

9“Ama in thuman mite’ kalsuonna encih a, ahi vangin migilote ahileh khuomiel 
lahah kisumang ding hi; azieh pen thagum hatna tawh mi guolzo lo ding hi. 

10 TOPA! Ama a langpangte kivatmai ding hi; vantungah Sangpen Pa in vantosah 
ding hi. Leimongte dongin TOPA in thu a khen ding hi; ama in a kumpipa tungah 
thahatna pie ding a, a sathau nupa’ vanglietna a tawisang ding hi,” a ci hi. 

Eli’ Tapa Gilote 

11Tua ciengin Ramah-a a inn ah Elkanah pei a, tua laitahin siempu Eli’ opna-ah 
naupang pa in TOPA’ na a sem hi. 

12Tu-in Eli’ tapate pen mi ginalote ahi uhi; amate in TOPA ahi a, 

13mite tunga siempute’ nasep dingte ahi zongin a thusim sih uhi. Mi khatpo in 
biehpiehna a pieh ciengin, a sa a so laitahin a khutah siakeu kathum nei khat 
tawi-in siempu pa’ nasempa pei a, 

14tuale ama in a siakeu tawh khangbel ahi a, niengbel ahi a, belpi ahi a, bel sung 
ahi zongin a sunsuh hi; siakeuka dawna a baang zosie siempupa in ama adingin 
a la hi. Shiloh-ah a pei Israel-te zosie tungah tam bangin a bawl uhi. 

15Tua banah a thau a kihal masangin siempu pa’ nasem khat pei-in biehna pie 
mipa kungah, “Siempupa ading em ding satel ei pie in; azieh pen ama in nang 
tung pan sa minsa ang sang sih ding a, a siel vateh ang sang ding hi,” a ci hi. 

16Tuale mipa in ama kungah, “A thau ei hal masasah inlen, tua ciengin na dei zaza 
kilah ta’n,” a ci leh ama in, “Hi lo e, tu mama-in ei pie’n; nei pieh sih leh kang 
paulahpieh ding hi,” a ci hi. 

17Tam bangin TOPA muna-ah tangvalte’ khielna a sie huoi mama hi; azieh pen 
amate in TOPA’ biehnate a simmaw bawl uhi. 

Shiloh ah Naupang Samuel 

18Samuel pen saihadiel siempu puon a sil, TOPA mai-a nasem naupang khat ahi 
hi. 

19A nu in ama adingin puontuol neu khat a gatpieh let a, kumsiel biehna pie 
dingin a pasal tawh a peito ciengin ama kungah kum simin a puoh hi. 

20Tua ciengin Eli in Elkanah le a zi thupha pie a, “Ama in TOPA tunga a pieh tami 
letsong tangin TOPA in nang tam numei tawh ta nei dingin hing thuhkia taheh,” 
a ci hi; tua ciengin a inn vuah a pei uhi. 

21Tuale TOPA in Hannah phawh a, ama gai-in tapa thum le tanu ni a nei 
hi. TOPA opna-ah naupang Samuel a khang hi. 

Eli’ Innkuon Langkhatah Genkholna 

22Tu-in Eli a vuoi mama ta hi. Ama in Israel-te zosie tungah a tapate gamtatdan 
teng le a nasem numeite tawh kikhopna puonbuh kotbienga a luptonna thu zosie 
a za hi. 

23Ama in a kung vuah, “Bang dingin tua bang silte pi na bawl tahlawm uh ahei? 
Bangzieh ahei cile mi zosie tung panin na gamtatsietnate uh ka za hi. 

24Hi lo hi, ka tapate aw, TOPA’ mite in a genthang kawikawi uh ka thu zahte a hoi 
vawt sih hi. 

25Mi khat in midang khat tunga a khiel leh ama dingin TOPA tungah mi khat in 
thumpieh thei hi; ahi vangin mi khat TOPA tungah khiel leh koi in thumpieh thei 
ding ahei?” a ci hi. Ahi vangin a pate uh’ thu a mang sih uhi; bangzieh ahei cile 
amate a kitha ding pen TOPA’ deina ahi hi. 

26Tu-in naupang Samuel a pumpi khanglien a, tuaci’n ama in TOPA le mite’ 
maipha a nga toto hi. 

27Eli kungah Pasien’ mi khat pei-in, “TOPA in, ‘Egypt gama Pharaoh’ khut nei-ah 
salin a op lai-un a pupi le a innkuonte kungah keima le keima ka kilah hi. 

28Israel minam zosie lah panin ka maitam-a gimnamtui hal ding, le ka mai-ah 
siempu puon silin ka siempu dingin ama ka teel hi; tuale keima in Israel mite 

tung pana mei tawh kihal keima ei kibiehna zosie na pupi innkuon tungah ka pie 
hi. 

29Bang dingin keima ei kibiehnate le ka thupieh ahi keima ei kipie biehnate 
dugaw etin, ka mi Israel-te’ pieh a tuituoh pen teng tawh kivahthau-in, kei sangin 
na tapate patawizaw na hei?’ a ci hi. 

30Tua ziehin Israel-te’ Pasien TOPA in a tangko hi: ‘Na innkuonpi le na pu na pate’ 
innkuonpite ka mai-ah a sungtum a pusuoh thei zing ding uhi,’ a ci hi; ahi vangin 
tu-in TOPA in a tangko hi: ‘Tua bang hi thei nawn lo ding hi; bang ding ahei cile 
kei ei patawite ka patawi ding a, kei ei simmawte ka simmaw ding hi. 

31En in, na innkuon sungah tehsie khat beh a om lo nadingin na innsung le na pa 
inn sungah thahatna ka suhmaimang hun ang tung ding hi. 

32Tua ciengin keima in Israel-te tunga ka pieh daupeinate na lungkham hunin 
dugawna mit tawh na en ding hi; na innkuon sungah tehsie om ngai nawn lo ding 
hi. 

33Ka maitam pana ka hepkhiet lo ding note lahah khat, ama’ hlitui a luongsah 
ding le ama a lunggim sah dingin kihingkhawi ding hi; na innkuonpite zosie a 
unpi-in namsau tawh si ding uhi. 

34Na tapa nite, Hophni le Phinehas tunga tung ding thu khu nang adingin 
ciemtena lim ahi ding a, ni khat thu-in a ni-in a si ding uhi. 

35Ka lungtang sung le ka lungsim sunga om banga sem dingin a citah siempu 
khat keima dingin ka khangsah ding hi. Innkuon buldetin ama ka siem ding a, ka 
sathau nupa’ mai-ah sungtumin pusuoh zing ding hi. 

36Na innkuon sunga a suohta laite in ngun peh khat hile, anlum lomkhat hile a 
ngen ding in a kungah pei-in, ‘An themkhat ka nei thei nadingin siempupa’ opna 
mun khat popo-ah ei koi in, ci-in kang thum hi, ci ding uhi,’ ci hi,” ci-in a gen hi. 

1 Samuel 3 

Samuel Kihlatna le Kamsang Nasep 

1Tu-in Eli’ khut nei-ah naupang Samuel in TOPA’ na a sem hi. Tua hun lai-
in TOPA’ thu cieu mama hi; mangmuna zong om zep lo hi. 

2Tua hunin a mit mang dinga a kipan zo Eli in khuo mu thei loin a lupna-ah lum 
hi; 

3Pasien’ meivah mit nai lo a, Pasien’ singkuong opna TOPA’ biehinn sungah 
Samuel lum hi. 

4Tua ciengin TOPA in, “ Samuel! Samuel!” ci-in hlan a, tuale ama in, “Tanah om 
ing!” ci-in 



504 

 

 
Zo Bible 

© 2018 Bible Society of Myanmar. 
 

 
 

 

5Eli kungah tai a, tuale ama in, “Nei hlat ziehin tanah ka om hi,” a ci hi. Ahi vangin 
ama in, “Kang hlan kha sih hi, ka tapa; lumkia ta’n,” a ci hi. Tuaci’n ama pei-in a 
lum hi. 

6TOPA in, “Samuel!” ci-in hlankia hi. Samuel tho-in Eli kungah pei a, ama in, “Nei 
hlat ziehin tanah ka om hi,” a ci hi. Ahi vangin ama in, “Kang hlan sih hi, ka ta aw; 
lumkia in,” a ci hi. 

7Tua hun lai tahin Samuel in TOPA thei nai lo a, TOPA in ama hopi ngai nai lo hi. 

8TOPA in Samuel a thumveina hlankia hi. Tuale ama tho-in Eli kungah pei a, “Nei 
hlat ziehin kei tanah ka om hi,” a ci hi. Tua ciengin TOPA in naupangpa hlan hi, ci 
Eli in a thei ta hi. 

9Tua ahi ziehin Eli in Samuel kungah, “Pei inlen valum ta’n; ama in ang hlat leh, 
‘TOPA aw, ei gen in, na nasempa in a ngai hi,’ na ci ding hi,” a ci hi. Tuaci’n Samuel 
pei-in a opna ah a lum hi. 

10 TOPA pei-in tua tahah ding a, a masa lai-a bangin “Samuel! Samuel!” ci-in a hlan 
hi. Samuel in, “Gen in, na nasempa in a ngai hi,” a ci hi. 

11Tua ciengin TOPA in Samuel kungah, “En in, Israel gamah bang khat ka bawl 
ding a, tua thu a za mi vannuoi ciza lia ding uhi. 

12Tuami ni-in ama’ innkuon tungtang ka gensa zosie a patna pan a tawp tanpha-
in Eli tungah ka tungsah ding hi. 

13A tapate in Pasien’ mindaisah a, a tate’ khielna thei napi ama in a khaam lo 
ziehin kumtawnin ama’ innsung gimna ka pieh ding thu ama kungah ka gen hi. 

14Tua ziehin Eli innkuon’ khielna biehpiehna tawh ahi a, silpieh tawh ahi zongin 
khang tawntungin mai nawn lo ding hi, ci-in Eli’ innkuon tungah ka kiciem hi,” a 
ci hi. 

15Zingmawng dong tua tahah Samuel lum hi; tua ciengin ama in TOPA’ inn 
kotkhahte a hong hi. Samuel in Eli kungah a mangmuna a gen ngam sih hi. 

16Hizongle Eli in Samuel hlanin ama kungah, “Samuel, ka tapa aw,” a ci hi. Ama 
in, “Tanah om ing” a ci hi. 

17Eli in, “Ama in na kunga ang gen bang ahiei? Kei kungah ei im malmal sin. Na 
kunga ang gen zosie ka kungah ip nang nei leh Pasien in nang hing dop bawl sih 
taheh,” a ci hi. 

18Tuaci’n Samuel in bangma ip nei loin a unpi-in a gen sieng hi. Tua ciengin Eli 
in, “Ama TOPA hizuh a; ama in hoi a sah bangin kibawl taheh,” a ci hi. 

19Samuel khanglien a, TOPA in ama ompi-in a thugente khat zong tuolah kiesah 
lo hi. 

20Israel zosie in Samuel pen a muontah TOPA’ kamsang khat a hina thu Israel-te 
zosie in Dan panin Beer-sheba dongin a thei uhi. 

21Shiloh ah TOPA’ kilah peisuoh hi, bangzieh ahei cile TOPA’ kammal tungtawnin 
Shiloh ah Samuel kungah TOPA amama kilah hi. 

1 Samuel 4 

1Tuale Israel mi zosie tungah Samuel’ kammal a tung hi. 

Pasien’ Singkuong Kiman 

Khum hun lai-in Israel-te do dingin Philistia-te a kikhawm vua, Israel-te zong 
amate do dingin kuon uhi; amate in Ebenezar ah giephuol satin Philistia-te in 
Aphek ah giephuol a sat uhi. 

2Israel-te do dingin Philistia-te a kiguol dimdem vua, amate a kido uleh Philistia-
te in Israel-te zo-in galphuol sungah mi tulli kim bang that uhi. 

3Giephuol sungah galkapte a pei ciengun Israel upate in, “Tuni-in TOPA in 
Philistia-te mai-ah bang dinga gal ei lelsah adiei? Eite lahah ama hing pei-in i 
galte’ khut sung panin ei hutdam thei nadingin Shiloh panin tam 
tahah TOPA’ thuciemna singkuong puo vai,” a ci uhi. 

4Tuaci’n mite in Shiloh ah mi sawlin khumtah panin Cherub-te tunga to 
Vanglien TOPA’ thuciemna singkuong a puo uhi. Khum tahah Pasien’ thuciemna 
singkuong tawh Eli’ tapa tegel Hophni le Phinehas a omton uhi. 

5 TOPA’ thuciemna singkuong giephuol sung a tun ciengin Israel zosie nahpi-in a 
awng uhi. 

6Philistia-te in kikona awging a zah ciengun amate in, “Hebrew-te’ giephuolah 
tam bang kikona awging vapuoh bang deina adiei?” a ci uhi. 
Giephuolah TOPA’ singkuong tung zo ta hi ci thu a thei ciengun, 

7“Giephuol sungah amau’ pasien-te tung zo hi,” a ci ziehun Philistia-te a zau uhi. 
Amate in, “Gim nga i hi ta uhi! Azieh pen nidangin tam bang pieng ngai lo hi. 

8Gim nga i hi ta uhi! Koi in tami a thahat pasien-te’ khut sung panin ei hunkhie 
zo ding ahei? Tamte khu gimna a tuomtuomte tawh gamlahah Egypt-te a 
thatgam pasien-te ahi hi. 

9Philistia-te aw, amate noma’ sila a suo ngai bangun Hebrew-te’ sila na suo lo 
nadingun hang unlen, kipasalsah un; kipasalsah unlen do un,” a ci uhi. 

10Tuaci’n Philistia-te in a do uhi; Israel-te in gal lelin a inn ciet vuah a unpi-un a 
tai sieng uhi. Mi tampitah kithat hi, azieh pen Israel keng gakap mi tul 
sawmthum a si hi. 

11Pasien’ singkuong kiman hi; tuale Eli’ tapa tegel Hophni le Phinehas zong si hi. 

Eli’ Sina 

12Benjamin mi khat galphuol panin tai-in a puon ehkehsa le a lutunga leivui 
bangsa-in tuami ni ma-in Shiloh ah a tung hi. 

13Ama a tun ciengin Eli in Pasien’ singkuong lunghimawpi ahi ziehin lampi gei-a 
ama’ tona tungah to-in na khuodahdah hi. Khuopi sungah tua mipa pei-in a thu 
teng a gen ciengin khuopi sunga mi zosie a awng pai uhi. 

14Eli in tua kikona a zah ciengin, “Tami gamlumna bang ahiei?” a ci hi. Tua 
ciengin tua mipa naw pei-in Eli kungah a gen hi. 

15Tu-in Eli kum sawmkuo le kum giet pha a, a mit mangin khuo mu thei lo hi. 

16Tua mipa in Eli kungah, “Keima, galphuol pana ang pei ka hi hi; tuni-in galphuol 
panin kang tai hi,” a ci hi. Ama in, “Ka tapa bang a ciei?” a ci hi. 

17Kamtaipa in dawngin, “Philistia-te mai-ah Israel-te a taimang zo ta vua, 
galkapte lahah a kithat mi tampi om hi. Na tapa tegel Hophni le Phinehas si zo 
hi, Pasien’ singkuong zong galte in ei matpieh ta hi,” a ci hi. 

18Ama in Pasien’ singkuong a genkhah laitahin tunkot gei ama’ tona panin 
Eli thalpua-in a ngawng tawngin a si hi, azieh pen ama tehsie ahi ta a, a pumpi a 
gih hi. Ama in Israel-te kum sawmli sung thu a khen hi. 

19Tu-in a monu Phinehas’ zi gai-in a suoh kuon ahi hi. Ama in Pasien’ singkuong 
a kimatna, le a innpipa le a pasal sina thu a zah ciengin kunin nau a suoh hi; azieh 
pen ama takeih natna in tun hi. 

20Ama a si dihtah bepin ama a kem naudom numeite in, “Zau sin, azieh pen tapa 
khat na nei hi,” a ci uhi. Hizongle ama in dawnglo-in zong thudon lo hi. 

21Ama in, “Minthanna in Israel taisan zo hi,” a cinopna-in nausen’ min Ichabod 
phuoh hi, azieh pen Pasien’ singkuong a kimat zo zieh le a innpipa le a pasal zieh 
ahi hi. 

22Tua nu in, “Pasien’ singkuong kiman zo ahi ziehin minthanna in Israel taisan 
zo hi,” a ci hi. 

1 Samuel 5 

Philistia-te le Singkuong 

1Philistia-te in Pasien’ singkuong a mat zaw ciengun, Ebenezar panin Ashdod ah 
a tut uhi; 

2tua zaw ciengin Philistia-te in Dagon inn sungah Pasien’ singkuong puo-in 
Dagon gei-ah a koi uhi. 

3A zing ciengin Ashdod-te a thobai vua, tuale TOPA’ singkuong mai lei lahah mai 
kunin Dagon na pua hi. Tuaci’n amate in Dagon a la vua, a opna ngai-ah a koikia 
uhi. 

4Hinanle a zing cieng zingmawngin a thobai vua, TOPA’ singkuong mai lei lahah 
mai kunin Dagon na pua leuleu a, Dagon lutang le a khut tegel kisattanin sangkil 
tungah na om hi; Dagon pen a pumpi beh na omlai hi. 

5Tua thu ziehin Dagon siempute le Ashdod-a Dagon inn-a lutte in tuni dongin 
Dagon sangkil tung a sia sih uhi. 

6Ashdod-te tungah TOPA’ khut gih a, ama in uilut tawh Ashdod-te sung le a gam 
sung gawtin a zausah hi. 

7Ashdod-te in sil omdan teng a mu bepun, “Eite tawh Israel-te Pasien’ singkuong 
om thei poma lo ding hi; azieh pen ama in eite le i Pasien Dagon ei genthei bawl 
hi,” a ci uhi. 

8Tuaci’n mi sawlin Philistia ulien zosie a khawmtuo vua, “Israel-te Pasien’ 
singkuong bang i law diei?” a ci uhi. Gath-a tengte in a dawng vua, “Ko kungah 
Pasien’ singkuong koisah vai,” a ci uhi. Tuaci’n Gath ah Israel-te Pasien’ 
singkuong a tuo uhi. 

9Hinanle amate in Gath ah a tut zaw ciengun TOPA in tua khuopi langpanin zauna 
tampi piengsah hi; ama in a khuopi mite a teh a khangin gimsahin uilut a veisah 
hi. 

10Tuaci’n Ekron ah Israel-te’ Pasien’ singkuong a puoh uhi. Hinanle Ekron ah 
Pasien’ singkuong a tun ciengin Ekron khuo mite a kiko vua, “Bang dingin eite le 
i mite that dingin Israel Pasien’ singkuong i kung vua ang tut uh ahei?” a ci uhi. 

11Tua ahi ziehin amate in mi sawlin Philistia uliente zosie a khawm vua, “Ko le 
ka mite a tha lo nadingin Israel-te Pasien’ singkuong puodawh ta unlen, a opna 
ngai-ah peisahkia ta un,” a ci uhi. Bangzieh ahei cile a khuopi sung mun zosie-ah 
sina cing patauna a om hi. Pasien in khum munah amate a genthei bawl mama 
hi; 

12a silo sunteng zong uilut a vei vua, tuaci’n khuopi sungah kaa le mau vantung 
dongah a kato hi. 

1 Samuel 6 

Israel ah Singkuong Kilekia 

1Philistia-te gam sungah TOPA’ singkuong hla sagi sung a om hi. 

2Tua ciengin Philistia-te in siempute le aisante hlanin, “TOPA’ singkuong bang i 
law diei? Ama opna munah bang tawh peisah ding i hei ei gen un,” a ci uhi. 

3Amate in, “Israel-te’ singkuong na sawldawh ding uleh a guohin sawl sih un, 
bangbang hile khielna zieha biehna pie un. Tua ciengin na dam ding vua, bang 
zieha note kung pana a khut a khin nai lo lam na thei ding uhi,” a ci hi. 

4Amate in, “Khielna zieha ama tunga i pieh ding biehna khu bang ahiei?” a ci uhi. 
Amate in a dawng vua, “Philistia uliente phaza tawh kituohin kham uilut nga le 
kham simbeng nga hi ding hi; bangzieh ahei cile no tung le na uliente uh tungah 
a kibang gimna ang tung hi. 

5Tuaci’n na gam sung uh ang susie na uilut limte ule na simbeng limte uh bawlin, 
Israel-te’ Pasien tungah minthanna na pie ding uhi; ama in note le na pasien-te 
ule na gam tung vuah a khut ang zangsah thei kha ding hi. 

6Egypt-te le Pharaoh in a lungsim uh a khausah bangin bang dingin na lungsim 
uh khausah ding na hi uh ahei? Ama in amate a ki-apmaipi zaw ciengin, amate in 
peisah a, tuaci’n amate peikhie uh hi lo amah? 

7Tua ciengin tu-in leeng tha khat le kol kivaw nai lo bawngpi no nei ni a baisa-in 
koi unlen, leengah tua bawngte vaw un. Ahi vangin a kung panun a note kai unlen 
inn ah peipi un. 

8TOPA’ singkuong la-in leeng tungah koi unlen, khielna zieha biehna na pieh uh 
kham limte a singkuong khat sungah guongin a gei-ah koi un. Tua ciengin 
sawldawh unlen, a peina dingah peisah un. 

9Tuale en khinkhien un; bawngte in a gam zuonin Beth-shemesh lamah a peito 
leh, sietna golpi a tungsah pa ama hi ding hi; ahi vangin a peito sih leh ei gawtpa 
ama ahi sih hi; eite tunga a pieng mawhmawh hi, ci-in i thei ding hi,” a ci uhi. 

10Mite in tua bang ma-in a bawl uhi; a no nei bawngpi ni kai-in bawng leengah a 
vaw vua, inn ah a note a khum uhi. 

11TOPA’ singkuong pen kham simbeng le a uilut limte uh opna singkuong tawh 
leeng tungah a koiton uhi. 

12Lamlien dung zui-in Beth-shemesh lam muhin bawngte tangtahin a pei vua, a 
pei kawmun a hamham uhi; zietlam hile veilam hile a kihei sih vua, tuale Philistia 
uliente in Bethshemesh’ gamgi dongin a nua a zui uhi. 

13Tu-in Beth-shemesh mite in kuom sungah mangbu a at laitah uh ahi hi. Amate 
khuodahin singkuong a mu ciengun a en dingin kipahtahin a pei uhi. 

14Beth-shemesh mi Joshua lo-ah a leeng tung a, khum tahah a khawl hi. Khum 
tahah suongtum golpi khat a om hi; tuacin a leeng singte phelkehin TOPA tungah 
meihal biehna-in a bawngpite a pie uhi. 

15Levi-te in TOPA’ singkuong le a panga kham milim opna singkuong la-in 
suongtumpi tungah a koi uhi. Tua ciengin Beth-shemesh mite in TOPA tungah 
meihal biehnate le biehpiehnate a pie uhi. 

16Philistia ulien ngate in tua teng a mu bepun khum ni ma-in Ekron-ah a kilekia 
uhi. 

17Philistia-te in khielna zieha biehna dinga TOPA tunga a pieh uh kham uilutte: 
Ashdod ading khat, Gaza ading khat, Ashkelon ading khat, Gath ading khat, 
Ekron ading khat; 

18Ulien ngate’ uh Philistia-te khuopi kulpi nei le khuoneu kul nei lote adingin a 
khuo phaza utawh kizui-in kham simbengte tawh zong ahi hi. Amate 
in TOPA’ singkuong a koina gei vua suongtumpi pen Beth-shemesh mi Joshua’ lo-
ah tuni dongin teci ahi hi. 

Kiriath-jearim-a Singkuong 

19 TOPA’ singkuong a muoh ciengun Jeconiah’ suonlehlahte, Beth-shemesh mite 
tawh a lungdam ton sih uhi; tuale ama in amate sawm sagi that hi. TOPA in mite 
lahah mi tampitah a tha tah ziehin mite da-in a kap uhi. 

20Tua ciengin Beth-shemesh mite in, “Tam a siengtho Pasien, TOPA mai-ah koi 
om zo ding ahei? I kung panun hemdawhin koi kungah i peisah diei?” a ci uhi. 

21Tuaci’n Kiriath-earim a tengte kungah patong sawlin, “Philistia-te in 
singkuong ei puohkia zo ta uhi. Hing peisuh unlen na kung vuah puoto un,” a ci 
uhi. 

1 Samuel 7 

1Tuale Kiriath-jearim mite pei-in TOPA’ singkuong a puoto vua, muol tunga 
Abinadab’ inn sungah a tut uhi. Amate in TOPA’ singkuong kem dingin a tapa 
Eleazar a siensuo uhi. 

2Kiriath-jearim ah singkuong a om ni-a kipanin hun saupi sung, kum sawmni 
kim bang, Israel innkuon zosie in TOPA ngai-in a thum vangut uhi. 

Samuel in Thukhen Sem 

3Tua ciengin Samuel in Israel innkuon zosie kungah, “Na lungsim zosie 
utawh TOPA lamah a kiheikia na hi uleh, gamdang pasien-te le note lah panin 
Astartes-te paimang un. Na lungtang uh TOPA lam ngatin ama’ na beh sem un, 
tua hile ama in Philistia-te’ khut sung panin ang hunkhie ding hi,” a ci hi. 

4Tuaci’n Israel mite in Baal-te le Astartes-te a paimang vua, TOPA’ na beh a sem 
uhi. 

5Tua ciengin Samuel in, “Mizpah-ah Israel zosie a unpi-in khawm unlen, note 
dingin TOPA tungah thu ka ngen ding hi,” a ci hi. 

6Tuaci’n Mizpah ah a kikhawm vua, tui sawhin TOPA mai-ah a sung uhi. Khum ni-
in an a tang vua tuami munah, “TOPA mai-ah i khiel ta uhi,” a ci uhi. Tuale Samuel 
in Mizpah ah Israel mite thu a khen hi. 

7Mizpah ah Israel mite kikhawm zo hi, ci thu Philistia-te in a zah ciengun Israel 
do dingin Philistia uliente a kuonto uhi. Israel mite in tua thu a zah ciengun 
amate in Philistia-te a giing uhi. 

8Israel mite in Samuel kungah, “TOPA i Pasien in Philistia-te’ khut sung panin ei 
hunkhiet thei nadingin ama tungah thunget khawl vawt sin,” a ci uhi. 

9Tuaci’n Samuel in nawi ne lai tuuno khat la-in TOPA tungah meihal biehna-in a 
buppi-in a pie hi; TOPA tungah Israel adingin Samuel kiko a, tuale TOPA in ama a 
dawng hi. 

10Samuel in meihal biehna a pieh laitahin Philistia-te in Israel do dingin a nai 
uhi; ahi vangin tua ni-in vanto tawh a kibang awging tawh TOPA in Philistia-te 
do-in a amkhamsah gawp hi; tuale Israel mai-ah amate kinotmang hi. 

11Mizpah panin Israel mite peikhie-in Philistia-te a nuadel vua, Beth-car galkhat 
cieng dongin a vatmai uhi. 

12Tua ciengin Samuel in suong khat la-in Mizpah le Jeshanah kikalah phut a, a 
min Ebenezer phuoh hi. Bangzieh ahei cile ama in, “TOPA in tu cieng dong ei 
panpi hi,” a ci hi. 

13Tuaci’n Philistia-te kizo a, Israel gam sungah a lutkia nawn sih uhi; Samuel hun 
sung zosie TOPA’ khut in Philistia-te a langpang hi. 

14Philistia-te in Israel tung pana a lahsa uh khuopite, Ekron pan Gadth dong kikal 
sung teng, Israel tungah kipiekia hi; tuale Philistia-te’ khut sung panin Israel in 
a gam uh a ngakia hi. Israel le Amor-te kikalah zong kilemna a om hi. 

15Samuel in a hin sung tungtawnin Israel tungah thu a khen hi. 

16A kumkumin Bethel, Gilgal, le Mizpah ah zin kawikawi hi; tuale ama in tam 
munte zosie-ah Israel mite thu a khen hi. 

17Tua ciengin khum munah a inn a op ziehin Ramah ah a pei zel hi; ama in khum 
muna Israel tungah zong a dihin thu khen a, TOPA adingin maitam khat zong 
khum munah a lam hi. 

1 Samuel 8 

Israel in Kumpi Khat Ngen 

1Samuel a vuoi bepin ama in Israel tungah a tapate thukhenin koi hi. 

2A tapa tapen Joel ahi a, a nina pen Abijah ahi hi; ama gel pen Beer-sheba a 
thukhente ahi uhi. 

3Hinanle a tapate in ama’ tawn dante zui loin, sum lamah a kihei vua, guhgol la-
in, thutang a lehei uhi. 

4Tua ciengin Israel upa zosie kikhawmin Ramah-a Samuel kungah a pei vua, 

5tuale ama kungah, “Nang na vuoikawn ta a, na tapate in lah na tawndante a zui 
sih uhi; tua ciengin mi namdangte ma bangin kote ei uh ding kumpi khat ei guon 
in,” a ci uhi. 

6Ahi vangin amate in, “Kote ei uh ding kumpi khat ei pie in,” a ci ciengun tam thu 
in Samuel lungkimsah lo hi. Samuel in TOPA kungah thu ngen a, 

7TOPA in Samuel kungah, “Mite in na kunga ang gen uh thu zosie mang in; azieh 
pen nang ang nuol ahi sih a, amate tunga kumpi sem dingin kei ei nuol uh ahi 
zaw hi. 

8Egypt pan amate ka peipi ni-a kipan tuni dongin kei ei nuasie-in pasien dangte’ 
na a sem vua, kei tunga ei bawl bangun nang tunga zong ang bawl uh ahi hi. 

9Tua ahi ciengin tu-in a thugen uh ngai in; amate lipkhaptahin na hilkhol beh 
ding hi. Amate tunga a uh ding kumpipa’ sepzie ding teng lah in,” a ci hi. 

10Tuaci’n Samuel in ama kunga kumpi a ngen mite kungah TOPA’ thugen zosie a 
gen hi. 

11Ama in, “Note tunga ang uh ding kumpipa’ gamtatzie ding teng tam bang ahi 
hi: Ama in na tapate uh la-in leengte-ah nasemin a sakol nasem ding, a leengte 
mai-ah a tai dingin se ding hi; 

12tuale ama adingin a tulkhat uhte, le a sawmnga uhte, pawl khatte a lo kai-in a 
an at ding, le a gal vanzah le a leeng vanzahte bawl dingin se ding hi. 

13Ama in panamtui bawl ding, an huon ding, le moh em dingin na tanute uh a la 
ding hi. 

14Ama in na lo te uh, na lengga lote uh, na olive lote uh lah panin a hoipen teng 
la-in a nasemte a pie ding hi. 

15Ama in na an le na lenggate uh’ sesawm-suo-sekhat la-in a uliente le a nasemte 
a pie ding hi. 

16Ama in na nasem pasalte, na nasem numeite, na bawnghonte, na laate lah 
panun a hoi pente la-in ama’ na sem dingin koi ding hi. 

17Ama in na tuuhonte uh sawm-a- khat la ding a, ama’ sila na hi ding uhi. 

18Khum ni-in noma dinga na teelsa uh na kumpipa uh ziehin na kap ding uhi; 
hizongle khum ni ciengin TOPA in ang dawng sih ding hi,” a ci hi. 

Israel’ Kumpi Nget Kipie 

19Ahi vangin mite in Samuel’ thugen a mang sih uhi; amate in, “Hi lo e! Ka tung 
vua ei uh ding kumpi khat nei ding pen ka khensatsa uh ahi bo hi, 

20tuaci’n kote zong minam dangte ma bangin ka kumpipa un ka tung vuah thu 
ang vaihawm ding a, ka mai vuah hing pei-in ka galte uh ei do pieh ding hi,” a ci 
uhi. 

21Mite’ thugen zosie Samuel in a zah zaw ciengin ama in TOPA’ bilkawm-ah tua 
teng a gensawnkia hi. 

22TOPA in Samuel kungah, “A thugen uh mang inlen amate tungah kumpi khat 
koi in,” a ci hi. Tua ciengin Samuel in Israel mite kungah, “Mi zosie na inn ciet 
vuah pei ta un,” a ci hi. 

1 Samuel 9 

Saul Kumpi-in Kiteel 

1Benjamin-te sung panin Aphiah’ tapa Bekorath, a tapa Zeror, a tapa Abiel, a tapa 
Kish a kici Benjamin-te mihau khat a om hi. 

2Ama in Saul kici tapa khat nei a, tangval meihoi khat ahi hi. Israel mite lahah 
ama sanga a melhoizaw koima om lo hi; midang zosie ama’ liengko cieng beh a 
pha uhi. 

3Tu-in Saul’ pa Kish’ laate a mang hi. Tuaci’n Kish in a tapa Saul kungah, 
“Naupang khat zawpi inlen, laate va sui ta un,” a ci hi. 

4Ephraim muoltung gam teng le Shalishah gam teng zawtin a sui vua, ahi vangin 
a mu sih uhi. Shaalim gam teng a nawh vangun khum gamah a om sih hi. Tua 
ciengin Benjamin gam teng a nawh vangun zong a mu tuom sih uhi. 

5Zuph gamah a tun ciengun Saul in a zawpi naupangpa kungah, “Kia ta vai. Tua 
hi sihle ka pa in laate lunghimaw nawn loin ei gel ei lunghimawpi ta zaw ding 
hi,” a ci hi. 

6Hizongle ama in, “Tami khuo sungah Pasien’ mi khat om a, ama pen a kizatah 
mi khat ahi hi; a gen popo a manin tung hi. Tu-in khumnah va pei ta vai; ama in 
i khuolzinna thu ei genthei kha ding hi,” a ci hi. 

7Tua ciengin Saul in naupangpa kungah, “Ahi mawh vangin pei leih tua mipa 
bang i tut diei? Azieh pen i ip sunga i mohte lah tawp zo ta a, Pasien’ mipa kunga 
i tawi ding letsong a om sih hi. Ei gel in bang i nei ei?” a ci hi. 

8Naupangpa in Saul dawngkia-in, “Tamnah ngun shekel seli-suo-sekhat ka nei 
hi. I lampi ang gen nadingin ama ka pie ding hi,” a ci hi. 

9(Nidang lai-in Israel sungah mi khat in Pasien kungah thu dong dingin a pei 
ciengin, “Hing pei in, thumu pa kungah va pei ta vai,” ci hi; azieh pen tulai taha 
kamsang i cite pen nidang lai-in thumu pa kici hi.) 

10Saul in naupangpa kungah, “Hoi hi; hing pei inlen va pei ta vai,” a ci hi. Tuaci’n 
Pasien’ mipa opna khuopi-ah a pei uhi. 

11Khuopi lam zuonin muol tungah a peito laitahun tui tawi dinga a kuon ngahnu 
pawlkhat tawh a kituoh vua, amate kungah, “Thumu pa tanah a om ei mah?” a ci 
uhi. 

12Amate in, “Om ma, na mai diem vua pei ahi hi. Kinaw un; khuopi sungah tu 
mama-in ama pei zo hi, azieh pen tuni-in biehbuhno-ah mite in kithoina a nei 
uhi. 

13Khuopi sung na lut behun biehbuhno-ah an ne dinga a peito masangin ama na 
mu ding uhi. Biehpiehna thupha pie ding ahi ziehin ama pei masangin mite in an 
a ne sih ding uhi. Tua zaw ciengin a kihlante in ne thei pan beh uhi. Tu-in peito 
un, bang ding ahei cile ama na tuoh pailien ding uhi,” ci-in a dawng uhi. 

14Tuaci’n amate khuopi-ah a peito uhi. Khuopi sungah amate a lut laitahun 
biehbuhno lam zuona ang peito Samuel a mu uhi. 

15Saul a pei masang a zani-in TOPA in Samuel kungah thu na gen zo ta hi: 

16“Zing cieng tu bang hunin na kungah Benjamin gam panin mi khat kang sawl 
ding a, ka mi Israel tunga a uh dingin ama sathau na nu ding hi. Ama in Philistia-
te’ khut sung panin ka mite a hunkhie ding hi; bangzieh ahei cile a kikona uh ka 
kungah hing tung zo ahi ziehin ka mite’ thuohna ka mu zo hi,” a ci hi. 

17Samuel in Saul a mu ciengin, TOPA in ama kungah, “Na kunga kang gen mipa 
tanah a om hi. Ka mite’ tunga a uh ding pa khu ama ahi hi,” a ci hi. 

18Tua ciengin Saul in tunkot sung lamah Samuel nai-in ama in, “Kang thum hi, 
thumu pa’ inn hei sung ahiei?” a ci hi. 

19Samuel in Saul dawngin, “Keima, thumu pa ka hi hi; ka masanga biehbuhno-ah 
peito in, azieh pen tuni-in kei tawh an na ne ding a, zingmawng ciengin nang hing 
peisahin, na lungsima om zosie kang gen ding hi. 

20A tawpsa ni thum lai-a a mang na laate uh ahile kimu zo ta ahi ziehin ngaisutin 
nei nawn vet sin. Nang tung le na pupa innkuon sung zosie tungah Israel mi 
zosiete’ lungtup a op sih leh koi pen tungah om tava na ci ahei?” a ci hi. 

21Saul in, “Kei pen Israel minamte sung pan a citawm pen Benjamin-te ka hi a, 
keima’ innkuon zong Benjamin minam sunga innkuon zosiete sung pan a ginalo 

pen ka hi bo uhi. Tua ahile bang dinga tam banga nei hopi ahei?” ci-in a dawng 
hi. 

22Tua ciengin Samuel in Saul le a nasem naupangpa hlanin innkhan sungah 
zawpi a, mi sawmthum bang a pha a kihlan mite lahah tona thupi pen-ah ama a 
tosah hi. 

23Samuel in anhuon pa kungah, “Na tuom koi in ci-a kang pieh tanh pen hing la 
vawi,” a ci hi. 

24Anhuon pa in samal le tua tawh a om teng la-in Saul mai-ah a lui hi. Samuel in, 
“En in, nang adinga kang tuomhenpieh teng na mai-ah kilui hi. Ne in; bang ding 
ahei cile a kise hun ciengin lenglate tawh na neh thei dinga na mai-a kikoi ahi 
hi,” a ci hi. Tuaci’n khumi ni-in Samuel in Saul tawh an a ne ton hi. 

25Biehbuhno panin khuopi sungah amate a peisuh ciengun innkhum zangah 
Saul adingin lupna khat na kipha a, ama a kimu dingin a lum hi. 

26Zingmawng khuo va zaw ciengin Samuel in innkhum zanga Saul hlanin, “Na 
pei nading munah kang sawl thei nadingin tho in,” a ci hi. Saul zong tho-in khuopi 
gawlzin lamah ama le Samuel a pei uhi. 

Samuel in Saul Sathau Nu 

27Khuopi gei lamah a peisuh laitahun Samuel in Saul kungah, “Tua naupangpa i 
mai-ah a peisuoh nadingin gen inlen, ama a peisuoh zaw ciengin nangma tungah 
Pasien’ kammal kang theisah thei nadingin tanah bakhat sung khawl phot in,” a 
ci hi. 

1 Samuel 10 

1Samuel in sathau thawl khat la a, a lu tungah buohin ama nam hi; ama in, 
“TOPA in ama’ mi Israel-te tunga uhpa dingin nang sathau ang nu zo 
hi. TOPA’ mite tungah uhpa na hi ding a, a kimvel vua om a galte uh khut sung 
panin amate na hunkhie ding hi. Tu-in TOPA in ama’ gouluote tungah uhpa dinga 
sathau ang nu zo a hina lim tam bang hi ding hi: 

2Tuni-in kei kung panin na pei ciengin Benjamin-te gam Rachel’ han gei-a Zelzah 
ah mi ni tawh na kituoh ding hi; ama gel in na kungah, ‘Na sui sui uh laate kimu 
zo a, tu-in ahile na pa in tuate lunghimawpi nawn loin nang ang lunghimawpi 
zaw ta a, “Ka tapa bang ka law ta diei?” a ci hi,’ ang ci ding uhi. 

3Tua ciengin khum mun panin na pei lai ding a, Tabor-a gangpi lahah na tung 
ding hi; tua munnah Bethel-a Pasien kung a peito, kelno thum a kai mi khat, 
anlum thum a puo adang khat, le savun tuithawl dimtah lengga tui a puo mi khat, 
mi thum in nang ang dawn ding uhi. 

4Amate in nang hing muohin anlum ni ang pie ding vua, tua khu amate tung pana 
na san ding ahi hi. 

5Tua zaw ciengin Philistia khuocingte opna mun Gibeath-elohim na tung ding hi; 
tua khuopi sung na tun ciengin a mai vuah harp, tawm, theile, le lyre lasahna 
tawh lamin awngin biehbuhno pana ang kumsuh kamsang honkhat tawh na 
kituoh ding hi. 

6Tua ciengin TOPA’ hlagau in nang hing manin amate tawh lamin awngin kam na 
sang ding a, mi tuomdang khatin na kikhel ding hi. 

7Tu-in tam limte na tuo khah ciengin sep dinga hoi na sah popo sem in. Azieh 
pen Pasien in nang ang ompi hi. 

8Tuale ka masanga Gigal ah na peisuh ding hi; tua ciengin meihal biehna le 
thunuom biehna pie dingin na kungah kang peisuh ding hi. Na kungah hing pei-
in na bawl ding teng kang lah masang, ni sagi sung nei na ngah ding hi,” a ci hi. 

Saul in Kamsang 

9Samuel nuasie dingin a kinua hei leh Pasien in ama tungah lungtang dang khat 
a pie hi; khum ni-in tam lim teng zosie a unpi-in a tangtung hi. 

10Khum mun panin Gibeah lam a pei laitahun kamsang honkhat in ama a na 
lamdot uhi. Tuale Pasien’ hlagau in ama man a, amate tawh lamin awngin kam a 
sang hi. 

11Ama a thei ngai mi zosie in kamsangte tawh a kamsante a mu ciengun, 
khatlekhat a kiho vua, “Kish’ tapa tungah bang tung adiei? Saul zong kamsangte 
khat ahi ta amah?” a kici uhi. 

12Khum muna om pasal khat in dawng a, “A pa uh koi ahi diei?” a ci hi. Tua ziehin, 
“Saul zong kamsangte khat ahi ta amah?” ci paunah khat a pieng hi. 

13Ama lamin awngin kam a san zaw ciengin inn ah a pei hi. 

14Saul’ pano in ama le naupangpa kungah, “Hei sunga va pei na hi vuoi?” a ci hi. 
Ama in dawngin, “Laate sui ka hi uhi; kimu zo nawn sih va ci-a ka thei bepun 
Samuel kungah ka va hawta uhi,” a ci hi. 

15Saul’ pano in, “Samuel in na kunga ang gen teng kei kungah ei gen in,” a ci hi. 

16Saul in a pano kungah, “Ama in ka kung vuah laate kimu ta hi, ci-in ei gen hi,” 
a ci hi. Ahi vangin Samuel’ gen a kumpi suo nading thu ama tungah bangma gen 
lo hi. 

Saul Kumpi-in Kiphuongzah 

17Samuel in Mizpah-a TOPA kungah mite khawm a, 

18a kung vuah, “Israel-te’ Pasien, TOPA in tam bangin a gen hi: ‘Egypt panin 
Israel-te ka peipi a, Egypt-te’ khut sung le note ang bawlsie kumpi gamte zosie’ 
khut sung panin kang hunkhie hi,’ a ci hi. 

19Hinanle na gentheina ule na cimawnate pan vua note ang hunkhie na Pasien 
uh tuni-in nuolin, ‘Hi sih! ko tungah kumpi khat koi in,’ na ci uhi. Tua ahi ziehin 
tu-in na minam zui ule na be uh zui-in TOPA mai-ah kilah un,” a ci hi. 

20Tua ciengin Samuel in Israel minam zosie a nai-ah a zawpi a, aisanna tawh 
Benjamin minam kila hi. 

21Ama in Benjamin minamte a innkuon kuonin peipi a, aisanna tawh Matri 
innkuon kila hi. A tawpna-ah Matri innkuon a mi malin peipi a, aisanna tawh 
Kish’ tapa Saul kila hi. Hinanle ama a sui ciengun ama kimu zo lo hi. 

22Tuaci’n amate in, “Tua mipa tam sungah ang pei amah?” ci-in TOPA a dongkia 
uhi. Tuale TOPA in, “En un, ama vanlom lahah kiphuol hi,” a ci hi. 

23Tua ciengin amate tai-in khum panin ama a zawpi uhi. Ama’ mite lahah a din 
ciengin adangte zosie a liengko cieng beh a pha uhi. 

24Samuel in mi zosie kungah, “TOPA in a teelsa mipa na mu vuoi mah? Mite zosie 
lahah ama tawh kibang koima om lo hi,” a ci hi. Tuale mi zosie in, “Kumpipa 
khansau taheh!” ci-in a awng uhi. 

25Samuel in kumpipa’ thuneina le a nasep dingte mite kungah gen hi; tuale amate 
in zong laibu khatah gielin, TOPA mai-ah a koi uhi. Tua ciengin Samuel in a inn 
ciet vuah mite a peisah hi. 

26Gibeah-a a inn ah Saul pei a, Pasien in a lungsim a khoikhah mi thahatte zong 
ama tawh zawhton uhi. 

27Hizongle kimanna a nei lo mi pawlkhat in, “Tam pa in ei bangci hut zo ding 
ahei?” a ci uhi. Amate in ama a simmaw vua, ama kungah letsong a tawi sih uhi. 
Hinanle ama a sip dide hi. Tu-in ahile Ammon-te’ kumpipa Nahash in Gad-te le 
Reuben-te nasie tahin a bawlsie hi. Ama in a zietlam mit ciet uh kheipieh a, Israel 
hun ding mi pie lo hi. Ammon-te’ kumpipa Nahash in Israel-te a zietlam mit a 
kheipieh lo Jordan kuom tengah koima a om sih hi. Ahi vangin Ammon-te’ kung 
panin pasal tul sagi a suohta vua, Jabesh-gilead ah a lut uhi. 

1 Samuel 11 

Saul in Ammon-te Zo 

1A hla khat bang zaw ciengin Ammon mi Nahash peito-in Jabesh-gilead a 
imtawm hi; tuale Jabesh mi zosie in Nahash kungah, “Ko tawh thukimna hing 
bawl in. Na na kang sem ding uhi,” a ci uhi. 



517 

 

 
Zo Bible 

© 2018 Bible Society of Myanmar. 
 

 
 

 

2Ahi vangin Ammon mi Nahash in amate kungah, “Tam thu hangin no tawh 
thukimna ka bawl ding hi. Keima in mi zosie’ mit zietlam kheipieh dawhin Israel 
zosie tungah simmawna ka omsah ding hi,” a ci hi. 

3Jabesh upate in ama kungah, “Israel gam sung zosie-ah kamtai ka sawl thei 
nadingun khuo ngai hun ni sagi sung ei pie’n. Tua ciengin ko ei hun ding mi khat 
zong a op sih leh na khut sungah kang kipie ding uhi,” a ci uhi. 

4Saul’ khuo Gibeah ah kamtaite a tun ciengun amate in mite zahin thu a gen uhi; 
tuale mi zosie nahpitahin a kap uhi. 

5Tu-in bawngtangte nua zui-in lo panin Saul a pei hi; tuale Saul in, “Bang thu om 
a mite hici kaa ahi vuoi?” a ci hi. Tuaci’n Jabesh mite’ thute ama kungah a gen 
uhi. 

6Saul in tam thu teng a zah ciengin ama tungah Pasien’ hlagau khautahin tungin 
nahpitahin a sin a so hi. 

7Ama in bawng lengkai kap khat la-in tuate go-in semnen a, kamtaite sawlin 
Israel gam mun zosie-ah hlah a, “Saul le Samuel nua zui-a kuon lo poma a 
bawngte tunga a kibawl bangin kibawl ding hi!” ci-in a gen hi. Tua ciengin mite 
tungah TOPA giinna tung a, mihing khat bangin kithutuohin a kuonkhie uhi. 

8Ama in Bezek ah mite a kaikhop ciengin Israel-te tul zathum pha a, Judah panin 
tul sawmsagi pha hi. 

9Amate in kamtai-a peite kungah, “Jabesh-gilead a tengte kungah gen un: ‘Zing 
sun ciengin hutkhietna na nga ding uhi,’ ci-un,” a ci hi. Kamtaite tungin Jabesh-a 
tengte kungah a gen ciengun amate a lungdam mama uhi. 

10Tuaci’n Jabesh-a tengte in Nahash kungah, “Zing ciengin na kungah kang kipie 
ding vua, hoi na sah bangin ka tung vuah nei bawl ding hi,” a ci uhi. 

11A zing ciengin Saul in mite pawl thumin a khen hi. Giephuol sungah zingmawng 
tungin a pei vua, sun nisat dongin Ammon-te a satlia uhi; tuale mi ni nangawn 
omton thei lo ding za dongin a suohta sunte a kithezah uhi. 

12Mite in Samuel kungah, ‘Saul in eite ei uh ding amah?’ a ci pen khu, “Koi na hi 
vuoi? Amate i tha thei nadingin ka kung vuah ei pie’n,” a ci uhi. 

13Ahi vangin Saul in, “Tuni-in mi khat zong kithat lo ding hi. Bangzieh ahei cile 
tuni-in TOPA in Israel tungah hutkhietna ei puoh hi,” a ci hi. 

14Samuel in mite kungah, “Hing pei un, Gilgal ah peito vai-in khum munah kumpi 
dingin Saul kipsah phakia vai,” a ci hi. 

15Tuaci’n Gilgal ah mi zosie a pei vua, amate in tua mun TOPA mai Gilgal ah 
kumpi-in Saul a koi uhi. Khum tahah amate in TOPA mai-ah thunuom biehna a 
pie vua, khum tahah Saul le Israel-te zosie nahpitahin a kipah uhi. 

1 Samuel 12 

Samuel’ Vaihlah Thugenna 

1Samuel in Israel-te zosie kungah, “Ka kunga na thugen zosie uh ka ngai zo ta a, 
na tung vuah kumpi khat ka koi ta hi. 

2En un, tu-in na makaipa uh kumpi ahi hi; kei vuoi-in ka sam kang zo a, hizongle 
ka tapate note tawh a om uhi. Ka neu lai-a kipan tuni tanpha-in note kang makai 
zo ta hi. 

3Tanah kei ka om hi; TOPA mai le a sathau nu pa mai-ah ka mawna hing pulah un. 
Koi bawngtang ka lahpieh ahei? Ahi sihle koi laa ka lahpieh ahei? Ahi sihle koi 
ahei ka sol? Koi ahei ka bawlsiet? Ahi sihle ka mit tawt nadingin koi khut sung 
panin guhgol la ka hei? Ka langkhatah teci hing pang unlen, tua teng kang dinkia 
ding hi,” a ci hi. 

4Amate in a kungah, “Nang in kote nei sol sih a, zong nei bawlsie sih a, mi khat 
popo kung panin zong guhgol na la sih hi,” a ci uhi. 

5Ama in a kung vuah, “Ka khut sungah bangma na mu lona uh na langkhat 
vuah TOPA teci ahi a, ama’ sathau nu pa zong tuni-in teci ahi hi,” a ci hi. Amate in, 
“Ama teci ahi hi,” a ci uhi. 

6Samuel in mite kungah, “Moses le Aaron a na se, Egypt gam pan na pu na pate 
uh a na peipi TOPA khu teci ahi hi. 

7Tua ziehin tu-in note le na pu na pate adingin TOPA’ hutdamna nasep 
zosie TOPA mai note tungah hing pulahin kang mawsah thei nadingin na ding lai 
tadi un. 

8Egypt gamah Jacob a pei ciengin Egypt-te in na bawlsie-in, tua 
ciengin TOPA tungah na pu na pate a na kiko vua, ama in Egypt panin na pu na 
pate peipi-in tam munah amate a tengsah ahi Moses le Aaron, TOPA in a sawl hi. 

9Ahi vangin amate in TOPA a Pasien uh a mangngil uhi; tuale ama in Hazor 
kumpipa Jabin’ galkapmangpa Sisera’ tung, Philistia-te, tung le Moab kumpipa 
tungah amate zua a, tam mite in amate a sim uhi. 

10Tua ciengin TOPA kungah amate kiko-in, ‘Kohaw ka khiel ta uhi, bangzieh ahei 
cile TOPA ka taisan ta vua, Baal-te le Ashtaroth-te’ na ka sem ta uhi; ahi vangin 
tu-in ka galte’ khut sung panin ei hunkhie in, na na ka sem ding uhi,’ a ci uhi. 

11TOPA in Jerubbaal, Barak, Jephthah le Samson sawlin na kim na pam zosie vua 
na galte uh’ khut sung panin note ang hunkhie hi; tuale lungmuongin na teng uhi. 

12Hizongle note sim dingin Ammon kumpipa Nahash ang kuon na mu 
ciengun, TOPA na Pasien uh pen na kumpi uh hi napi note in kei kungah, ‘Hi sih, 
kumpi khat ma in ei uh ding hi bo,’ na ci uhi. 

13En un, noma’ teelsa, noma’ ngetsa kumpipa tanah a om hi; en un, TOPA in na 
tung vuah kumpi khat koi zo hi. 

14TOPA zatahin a na semin a thu zong mangin, TOPA’ thupieh na langpan sih vua, 
noma le ang uh kumpipa in na ni-un na TOPA Pasien uh’ nua na zui uleh thu ang 
hoi ding hi; 

15ahi vangin note in TOPA’ thu na man sih vua, TOPA’ thupieh na langpan 
uleh TOPA’ khut in note le na kumpipa uh ang langpan ding hi. 

16Tua ahi ziehin tu-in dai dide-in om unlen, na muna vuah TOPA in ang bawl ding 
ahi tam na lienpi en un. 

17Tuhun pen mangbu at laitah hi lo amah? Van ang tosah nading le guo ang 
zuhsah nadingin TOPA kungah thu ka ngen ding hi; tuale noma adinga kumpi 
khat na ngetna ziehun TOPA muna-ah na gitlo gamtatnate uh a lien mama ahi lam 
mu-in na thei ding uhi. 

18Tuaci’n Samuel in TOPA tungah thu ngen a, khum ni-in TOPA in van tosahin guo 
zusah hi; tuale mi zosie in TOPA le Samuel zatah citahin a zatah uhi. 

19Mi zosie in Samuel kungah, “Na nasemte ka si lo nadingun TOPA na Pasien 
tungah thu ei ngetpieh in; azieh pen ka mawnate uh banah koma adingin kumpi 
khat ka nget ziehun sietna ka belap lailai uhi,” a ci uhi. 

20Samuel in mite kungah, “Zau sih un; tam gitlona zosie na bawl zo ta uhi, 
hinanle TOPA na zuina uh pan piel sih unlen na lungsim zosie utawh TOPA’ na 
sem un; 

21tuale hattuomna ei pie thei lo, ei hunkhie thei lo, kimanna a nei lo nate lamah 
piel sih un, azieh pen tuate in kimanna nei lo hi. 

22TOPA in ama’ min lienpi a khuolna-in a mite nolh lo ding hi. Azieh pen ama’ mi-
a note ang bawl ding TOPA’ deilam ahi hi. 

23Tua tham loin kei ka hi leh note adingin TOPA kungah thungetpieh lona tawh 
ka na maw vawt sih ding hi; tuale keima in a hoi le a man lampi note kang hil 
ding hi 

24TOPA beh zatah unlen na lungsim zosie utawh citahin ama’ na sem un; azieh 
pen ama in note dinga ang bawlpiehsa na lienpite ngaisun un. 

25Ahi vangin sietna na bawl nah lai uleh, note le na kumpipa uh na ni-un ang 
kisumaimang ding hi,” a ci hi. 

1 Samuel 13 

Thukham tawh Kituoh Lo Saul’ Biehpiehna 

1Saul kumpi a suo patin kum sawmthum pha a, ama in kum sawmni le kum 
ni sung Israel uh hi. 

2Saul in Israel sung panin mi tul thum teel hi; tul nite Michmash le Bethel 
muoltung gamah Saul tawh a om vua, tul khatte Benjamin gam Gibeah-ah 
Jonathan tawh a om ton uhi; ama in mi a omlai teng a puonbuh vuah peisah hi. 

3Jonathan in Geba-a om Philistia khuocingte zo hi; tuale Philistia-te in tua thu a 
na za uhi. Tuale Saul in gam zosie-ah pengkul mut a, “Hebrew-zosie zasah un!” a 
ci hi. 

4Saul in Philistia khuocingte a zawna le Philistia-te adingin Israel huothuoi a 
hina zong Israel in a zah ciengin, Gilgal ah Saul panpi dingin mite kihlan hi. 

5Israel tawh kido dingin Philistia-te a kikhawm vua, leeng tul sawmthum, sakol 
galkap tulguh, le a galkapte tuipi gei-a senel za-in a tam uhi; amate zong peito-
in Beth-avan nisuona lam Michmasah ah giephuol a sat uhi. 

6Philistia-te in Israel nah neh mama uh ahi ziehin lungkham mangbahna sungah 
a op lam uh a kithei ciengun suonghawm sung, leihawm sung, suong kawhawm 
lah, han lah le tuikhuh sung lah po-ah a kiphuol uhi. 

7Hebrew mi pawlkhat in Jordan gun kantanin Gad le Gilead gamah a galkai uhi. 
Gilgal ah Saul om lai a, mi zosie in a citun sa-in ama a zui uhi. 

8Ama in Samuel’ hun ciengtan ahi ni sagi sung a ngah hi; ahi vangin Gilgal ah 
Samuel pei nawn loin Saul kung panin mite a taimang sieng ta uhi. 

9Tuaci’n Saul in, “Kei kungah meihal biehna le thunuom biehnate hing tawi un,” 
a ci hi. Tuale ama in meihal biehna a pie hi. 

10Ama in meihal biehna a man lien ciengin Samuel a tung hi; tuale ama a dawn 
ding le a muoh dingin Saul a pusuoh hi. 

11Samuel in, “Bang bawl na hiei?” a ci hi. Saul in dawngkia a, “Kei kung panin 
mite a taimang vua, a ni ciengtan hun sungin nang lah nang tung sih a, 
Michmash-ah Philistia-te a kikhop uh ka mu ciengin, 

12keima in, ‘Tu-in Gilgal ah keima ei do dinga ang kumsuh ding uh ahi ta a, ken 
lah TOPA maipha ka ngen nai sih hi,’ ka ci hi; tuaci’n kei mama in meihal biehna 
ka na paupieh ta hi,” a ci hi. 

13Samuel in Saul kungah, “Nang na mot gamtat ta hi; nang in thu ang pie TOPA na 
Pasien’ thupieh na zui ta sih hi. TOPA in Israel tungah na kumpi gam kipsah zing 
ding hi, 

14ahi vangin tu-in na kumpi gam kizomsuoh lo ding a, TOPA in ama’ lunglamsu 
mi khat a sui zo hi. TOPA ang thupieh na zui lo ziehin ama’ mite tungah a uh 
dingin TOPA in ama a se zo ta hi,” a ci hi. 

15Samuel ding dawhin Gilgal panin Benjamin gam Gibeah ah peito a, a omlai mi 
teng in galkap lut dingin Saul nua zui uhi; Gilgal panin Bejamin gam Gibeah lam 
naw-in amate a peito uhi. 

Gal Do Ding Kiginna 

Saul in ama tawh a omton mite sim a, pasal zaguh bang a pha hi. 

16Saul, a tapa Jonathan, le a ompi mite Benjamin gam sung Gibeah ah a om uhi; 
ahi vangin Philistia-te in Michmash ah giephuol a sat uhi. 

17Tuale Philistia-te’ giephuol panin galguh pawl thumin a kuonkhie uhi; 
pawlkhat Shual gam Ophrah lamah kihei-in, 

18adang pawlkhat in Beth-horon lam manaw-in pawl khatte gamlah Zeboiim 
kuom a kimusuhna muoltung lamah a kihei uhi. 

19Khum hunin Israel gam sung zosie-ah siakheng khat zong kimu lo hi; azieh pen 
Philistia-te in, “Hebrew-te in namsau hile teipi hile kheng thei lo ding hi,” a ci 
uhi; 

20tuaci’n Philistia-te kungah amau’ bawng lohlawna tu, tuzum, hei, ahi sihle a 
phieukawi-te uh kheng dingin Israel-te a peisuh let uhi; 

21lohlawna tu le tuzum khenhiem man pen shekel sethum- suo-seni hi a, hei 
khenhiem man le ciengkhuta sia phu man shekel khat sethum-suo-sekhat ahi hi. 

22Tuaci’n gal a kisim ni-in Saul le Jonathan tawh a omton mi khat popo’ khut 
sungah namsau hile teipi hile a om sih hi; hinanle Saul le a tapa Jonathan in tuate 
a nei uhi. 

Jonathan in Philistia-te Simgawp 

23Tu-in Michmash peina ciengkotah Philistia khuopicingte a cing dingin a pei 
uhi. 

1 Samuel 14 

1Ni khat Saul’ tapa Jonathan in a galvan puo tangvalpa kungah, “Hing pei in, gal 
khat a Philistia khuocingte kungah va pei ta vai,” a ci hi. Hinanle ama in a pa 
kungah a pei ding lam gen lo hi. 

2Migron-a om Gibeah nawla mang kawlsing kung nei-ah Saul a om hi; ama tawh 
galkap zaguh bang omton a, 

3tuate tawh Shiloh ah siempupuon a tawi TOPA’ siempu Eli’ tapa Phinehas, a tapa 
Ichabod, a sanggampa Ahitub’ tapa Ahijah zong a om uhi. Mite in Jonathan a 
pitmang lam a thei sih uhi. 

4Philistia khuocingte’ opna-a pei ding Jonathan in a na hanciemna ciengkot a 
pang khatah suongdawh khat om a, a pang lang khatah zong suongdawh khat 
ma a om hi; a khat min Bozez ahi a, a dangkhat min Seneh ahi hi. 

5Suongdawh khat pen Michmash mai leilu lamah dawhin a khat pen Geba mai 
leitaw lamah a dawh hi. 

6Jonathan in a galvan puo tangvalpa kungah, “Hing pei in, a tep kitanlo dawibie 
mi tam khuocingte kungah va pei ta vai; TOPA in ei adingin ei seppieh kha ding 
hi; bangzieh ahei cile hutdam nadingin a tam le a tawm in TOPA khahtan zo lo 
hi,” a ci hi. 

7A galvan puopa in ama kungah, “Na lungsim sunga na bawl nuom zosie bawl in. 
Nangma tawh kang omton hi; na ngaisut bang teng kei ngaisutna zong ahi hi,” a 
ci hi. 

8Tua ciengin Jonathan in, “Tu-in khum mite kungah va galkai ta vai-in, amate 
kungah va kila ta vai. 

9Amate in i kung vuah, ‘Na kung vua kang pei masang ei na ngah un,’ a ci uleh i 
opna munah sip dide-in na ding vai-in, a kung vuah va peito da vai. 

10Hinanle amate in, ‘Kohaw kungah hing peito ta un,’ ei ci uleh va peito vai; azieh 
pen TOPA in i khut sungah amate ei pie zo hi. Tam khu eite dingin lim hi ding hi,” 
a ci hi. 

11Tuaci’n a ni-un Philistia inncingte kungah pei-in a va kimusah ta uhi; tuale 
Philistia-te in, “En un, a kiphuolna uh leihawm panin Hebrew-te ang pusuoh ta 
uhi,” a ci uhi. 

12Khuocing mite in Jonathan le a galvan puopa na muoh vua, “Ko kungah hing 
peito un; bang khat hing ensah va ung,” a ci uhi. Jonathan in a galvan puopa 
kungah, “Ka nua ei zuito-in; azieh pen TOPA in Israel’ khut sungah amate a pie zo 
hi,” a ci hi. 

13Tua ciengin a khut le a keng tawh Jonathan kato a, a galvan puopa in a zui hi. 
Jonathan in Philistia-te vatmai a, a galvan puopa in a nua-ah amate that hi. 

14Jonathan le a galvan puopa in mi a tha masah lai-un lo acre khat dung zui-in 
lokaina kuoh dung tawnlang sungah mi sawmni bang that uhi. 

15Tua ciengin giephuol sung, lozau sung, le mite lahah patauna a om hi; 
khuocingte le gal bulute nasan a citun uhi; Zil kiling hi; tua khu patauna lienpi 
khat a suoh hi. 

16Benjamin-te’ gam sunga Gibeah-a Saul’ galvilte in a et ciengun tam lam le khum 
lama a kikhin valuoi mite a mu uhi. 

17Tua ciengin Saul in a kunga om galkapte kungah, “Mi sim unlen i sungpanin koi 
peikhie ahei thei un,” a ci hi. Mi a sim zaw ciengun Jonathan le a galvan puopa na 
om lo hi. 

18Saul in Ahijah kungah, “Pasien’ singkuong tanah hing peipi in,” a ci hi. Azieh 
pen khum hun lai-in Pasien’ singkuong Israel-te tawh a zawhton hi. 

19Saul in siempu pa a hopi laitahin Philistia-te’ giephuol sungah buoina a khang 
tehteh hi; Saul in siempupa kungah, “Na khut ladawh ta’n,” a ci hi. 

20Tua ciengin Saul le ama tawh a zawhton mi zosie kikhawmin galphuol lam 
zuonin a pei uhi; tuale kitawhnawina lienpi khat na om a, khatlekhat namsau 
tawh a kivat ciet uhi. 

21Tu-in Philistia-te tawh nidanglai-a na omtonsa le giephuola amate tawh na pei 
zosa Hebrew-te kihei-in Saul le Jonathan tawh a omton Israel-te lamah a pang 
uhi. 

22Tua ma bangin Ephraim muoltung gama a kiphuoldap Israel-te zosie in 
Philistia-te galtai zo ta uhi, ci thu a zah ciengun amate in zong galphuolah a dap 
zui uhi. 

23Tuaci’n TOPA in khum ni-in Israel-te galzawna a ngasah hi. Beth-aven kal 
dongin galkidona om a, Saul tawh a omton galkapte a kigawmin tul sawm bang 
pha hi. Ephraim muoltung gam dongin galkidona kizel hi. 

Saul A Kimotciemna 

24Saul in khum ni-in mot gamtatna khat a bawl hi. Ama in galkapte tungah 
kiciemna khat na koi a, “Nitah masang le ka galte tungah phu ka lah zawh 
masangin an a ne poma samsiet nga taheh,” a ci hi. Tuaci’n galkapte koima in an 
a ciem sih uhi. 

25Khuoiphang opna mun khatah galkap zosie a tung vua, tuatah leilahah khuoizu 
na om hi. 

26Khuoiphang opna munah galkapte a tun ciengun khuizu a na hlita dildel hi; ahi 
vangin amate in a kam sung vuah a khut uh a koi sih uhi. azieh pen amate in 
kiciemna a giing uhi. 

27Hizongle a pa in galkapte tungah kiciemna tawh a tomlaw lam Jonathan in a za 
kha sih hi; tuaci’n ama in khuoiphang sunga om ciengkhut diesuhin khuoizu a 
lieh leh a mit pelin a tha a hatkia hi. 

28Tua ciengin galkapte lahah khat in, “Na pa in kiciemna tawh nasietahin 
galkapte na tomlaw a, ‘Tuni-a an ne mi koipo samsiet tang taheh,’ a ci hi. Tuale 
galkapte gilkielin a basam uhi,” a ci uhi. 

29Tua ciengin Jonathan in, “Ka pa in gam sung a gentheisah hi; tam khuoizu 
themno khat ka ciep ziehin ka mit ang pelin ka tha ang hatkiana khu en un. 

30Tuni-in galkapte in a galvanlah-te uh a dudu-un ne uleh bangza tahin a hoizaw 
lai diei; bang ding ahei cile tu-in Philistia-te in mi tampi i that zo nai sih hi,” a ci 
uhi. 

31Amate in khum ni-in Michmash panin Aijalon dong Philistia-te a satpua zaw 
ciengun galkapte a basam uhi; 

32tuaci’n galvan kinuasiete tungah galkapte bawhsuhin, lei lahah tuu le 
bawngtangte le bawngnote a go uhi; tuale a galkapte in tuate a si tawh a ne uhi. 

33Tua ciengin Saul kungah thu kitut a, “En in, galkapte in a si tawh sa a neh 
ziehun TOPA tungah a maw uhi,” kici hi. Tuale ama in, “Note na zuou gamtat ta 
uhi. Ka mai-a tam sungah suongtum golpi khat hing lia un,” a ci hi. 

34Saul in, “Galkapte lahah no le no na kithezah unlen a kung vuah, ‘Mi zosie in a 
bawngtang uh hile a tuu uh hile tanah hing peipi-in gosah unlen, a sa ne uheh; a 
si pum a nehna tawh TOPA tungah maw sih un,’ ci-un,” a ci hi. Tuaci’n khum zanin 
galkapte zosie in a bawngtangte uh kai-in khum munah a go uhi. 

35Tuale Saul in TOPA adingin maitam khat a lam hi; tua khu ama in TOPA dinga a 
bawl masah pen maitam ahi hi. 

Jonathan Si Dihtah 

36Tua ciengin Saul in, “Zanin Philistia-te va delsuh ta vai-in zing khuovah 
masangin va sugam ta vai; mi khat zong hen sih vai,” a ci hi. Amate in, “Hoi na 
sah bangin bawl in,” a ci uhi. Ahi vangin siempupa in, “Tanah Pasien dong masa 
tadi vai,” a ci hi. 

37Tuaci’n Saul in Pasien dong a, “Philistia-te nuadela va peisuh ta ding ka mah? 
Israel’ khut sungah amate nei pie diei mah?” a ci hi. Ahi vangin Pasien in khum 
ni-in ama a dawng sih hi. 

38Saul in, “No mipi makaite aw, na unpi-un tanah hing pei un; tuni-in tam mawna 
bang hing ci pien ahei ci guizui vai. 

39Bang ding ahei cile Israel a hundam TOPA a hin ma bangin, ka tapa Jonathan 
tung nangawnah tua mawna a om le zong ama si valon ding hi!” a ci hi. Ahi vangin 
mi zosie lahah ama a dawng koima om lo hi. 

40Ama in Israel zosie tungah, “Note langkhatah om unlen, kei le ka tapa Jonathan 
a langkhatah ka om ding uhi,” a ci hi. Mite in Saul kungah, “Hoi na sah bangin 
bawl in,” a ci uhi. 

41Tua bepin Saul in, “Israel’ Pasien TOPA aw, tuni-in bang dinga na nasempa nei 
dawn lo ahei? Tami khielna kei tungah ahi a, ka tapa Jonathan tungah ahi zongin 
a op leh “Israel’ Pasien TOPA aw, ai a kisan ciengin Urim hing hisah in. Ahi vangin 
tam khielna na mi Israel tunga tu ahile ai a kisan ciengin Thummim hing hisah 
in,” a ci hi. Tua aisanna in Jonathan le Saul kawh a, ahi vangin mipite a peng uhi. 

42Tua ciengin Saul in, “Kei le ka tapa kikalah aisan un,” a ci hi. Tuale Jonathan 
kila hi. 

43Tua ciengin Saul in Jonathan kungah, “Bang ahiei na bawl ei gen vawi,” a ci hi. 
Jonathan in ama kungah, “Ka khut sunga ka tawi ciengkhut dawn tawh khuoizu 
themno khat ka ciem kha hi; tanah om ing, kei a si ding ka hi hi,” a ci hi. 

44Saul in, “Jonathan aw, nang na si sih tah leh Pasien in kei ei dop bawl sih taheh!” 
a ci hi. 

45Tua ciengin mite in Saul kungah, “Israel sungah tam guolzawna lienpi a 
piengsah Jonathan si ding ahi amah? Si mawngmawng sih va! TOPA a hing ahi ma 
bangin a lutunga a samzam khat zong tuolah a kie sih ding hi; azieh pen ama in 
tuni-in Pasien tawh kopin na a sem zo hi,” a ci uhi. Tuaci’n mite in Jonathan a 
tankhie vua, tuale ama a si nawn sih hi. 

46Tua ciengin Saul in Philistia-te a nuadel khawl a, Philistia-te zong a mun ciet a 
zuon uhi. 

Saul’ Galdo Lai Dingte 

47Israel tungah Saul kumpi a suo zaw ciengin muncin tenga a galte zosie, Moab-
te, Ammon-te, Edom-te, Zobah kumpite, le Philistia-te a do hi; a kiheina popo-ah 
ama in gal a zo hi. 

48Ama in hangtahin gal do a, Amalek-te vatpua-in amate a suom mite’ khut sung 
panin Israel a hunkhie hi. 

49Tu-in Saul’ tapate Jonathan, Ishvi, le Malchishua ahi uhi; tuale a tanu nite: a 
uzaw’ min Merab ahi a, a naunu’ min Michal ahi hi. 

50Saul’ zinu min Ahinoam ahi a, Ahimaaz’ tanu ahi hi. A galkap mangpa’ min 
Abner ahi a, Saul’ pano Ner’ tapa ahi hi; 

51Kish pen Saul’ pa ahi a, Abner’ pa Ner Abiel’ tapa ahi hi. 

52Saul a hin sung tungtawnin Philistia-te tawh kidona a om hi; tuale Saul in mi 
thahat khat popo ahi a, galhang khat popo ahi zongin a mu ciengin a galkap 
dingin a la hi. 

1 Samuel 15 

Saul in Amalek-te Zo, Kumpipa Hingmat 

1Samuel in Saul kungah, “TOPA in ama’ mi Israel tungah kumpi dingin nang 
sathau nu dingin kei ei sawl hi; tua ahi ziehin tu-in TOPA’ thugen ngai in. 

2Vanglien TOPA in tam bangin ci hi, ‘Egypt panin Israel-te a peito lai-un lam kalah 
Israel-te a langpan ziehun Amalek-te dan ka pie ding hi. 

3Tu-in kuonin Amalek-te va sim unlen, a neisa zosie uh va susiemang ta un; 
amate hinkhawi loin numei le pasal, nausen le nawitep laite, bawngtang le tuu, 
kalaoh le laa-te that sieng un,’ ci hi,” a ci hi. 

4Tuaci’n Saul in zong mi hlanin Telaim-ah mi phaza sim a, lei galkap mi tul zani 
le Judah mi tul sawm pha hi. 

5Amalek khuopi-ah Saul pei a, kuom sungah a buhdap hi. 

6Saul in Ken-te kungah, “Pei un! Dingdawh un! Amalek-te lah panin kihemkhie 
un, tua ahi sihle amate tawh kang susie ton ding hi; azieh pen Egypt panin a peito 
lai-un Israel mi zosie tungah migitna na lah uhi,” a ci hi. Tuaci’n Amalek-te lah 
panin Ken-te a kihemkhie uhi. 

7Saul in Havilah panin Egypt gam nisuona lama om Shur dongin Amalek-te a zo 
hi. 

8Ama in Amalek-te’ kumpipa Agag hingmat a, ahi vangin namsau tawh mi zosie 
that hi. 

9Saul le mite in Agag, le tuu le bawng a hoi pente, bawngno le tuuno a thaute, le 
van manpha zosie hinkhawi-in a susie sih uhi; amate in a kithuse lo le bangma 
man lo zosie teng a susie uhi. 

Kumpi Dingin Saul Kinuol 

10Samuel kungah TOPA’ thu a tung hi: 

11“Kumpi-a Saul ka koikhah ka kisia hi, azieh pen keima ei zuina panin kinua hei-
in ka thupiehte sem lo hi,” a ci hi. Samuel lungthah a, zan 
tungtawnin TOPA tungah a kiko hi. 

12Zingmawngin Saul dawn dingin Samuel thobai a, tuale Samuel kungah, 
“Carmel-ah Saul pei-in tua munah ama dingin phawna muol suong khat phut a, 
a kilekia ciengin Gilgal-ah a peisuoh hi,” ci-in kigen hi. 

13Saul kungah Samuel a pei ciengin Saul in ama kungah, “TOPA in nang thupha 
hing pie taheh; keima in TOPA’ thupiehna ka sem zo hi,” a ci hi. 

14Ahi vangin Samuel in, “Tua ahile ka bila ka zah tuu hamte le bawng hamte bang 
ahiei?” a ci hi. 

15Saul in, “Tuate Amalek-te kung pana ang peipi uh ahi hi; bangzieh ahei 
cile TOPA na Pasien tungah biehpiehna dingin mite in a tuituoh pen tuute le 
bawngte a hen uhi; hizongle adang teng ka that sieng ta uhi,” a ci hi. 

16Tua ciengin Samuel in Saul kungah, “Khawl vawi! Tuzanin ka TOPA in ka kunga 
ei thugen pen nang kungah hing gen vang,” a ci hi. Ama in dawng a, “Hing gen 
in,” a ci hi. 

17Samuel in, “Nangma mi neuno khatin na kingaisut vangin Israel minamte’ 
lutang na hi sih amah? TOPA in Israel tungah kumpi dingin sathau ang nu zo hi. 

18Tuale TOPA in na sem dingin nangma ang sawl a, ‘Pei in; mawnei Amalek-te va 
thatgam sieng inlen, a si sieng dongun va sim tan,’ ei ci hi. 

19Tuale bang dinga TOPA’ thu mang lo na hei? Bang dingin van kinuasiete 
zamin TOPA’ mitmu-in a sie gamta na hei?” a ci hi. 

20Saul in Samuel kungah, “TOPA’ thu ka mang zo a, TOPA in ka sep dinga ei sawl 
nasepna-ah ka pei zo hi. Amalek-te’ kumpipa Agag kang peipi zo a, Amalek-te 
zong ka sumang zo hi. 

21Ahi vangin mite in gal vanlahte, tuute le bawngte, suhsiet dinga ki-ap sil hoi 
pente, Gilgal-a TOPA tungah biehpiehna dingin a la uhi,” a ci hi. 

22Tuale Samuel in, “TOPA in meihal biehnate le biehpiehnate, TOPA thu man ding 
za-in dei luo ahi amah? Biehpiehna sangin thu man ding hoizaw tahtah a, 
tuutang thaute sangin thu ngai ding hoizaw hi. 

23Bangzieh ahei cile ledona pen aisan mawna sangin neuzaw tuon lo a, 
lungkhauhna zong khielna le milim biehna ma tawh kibang ahi hi. Nang 
in TOPA’ thu niel zo na hi ziehin, ama’n zong kumpi hina panin ang nuol ta hi,” a 
ci hi. 

24Saul in Samuel kungah, “Kei ka khiel zo hi; bangzieh ahei cile mite giingin a thu 
uh ka man khah ziehin TOPA’ thupiehna le nangma’ thute ka palsat zo ta hi. 

25Tua ahi ziehin tu-in kang thum hi, ka khielna ei ngaidam inlen, TOPA ka bieh 
thei nadingin ei zuikia ta’n,” a ci hi. 

26Samuel in Saul kungah, “Kang zuikia sih ding hi; azieh pen nangma in TOPA’ thu 
na niel zo ta a, TOPA in Israel tunga kumpi na hina panin ang nuol zo ta hi. 

27A pei dingin Samuel a kihei ciengin Saul in a puontuolpi mongah a nua mat leh 
a puon a ehkeh hi. 

28Samuel in ama kungah, “Tuni ma ma-in TOPA in nang kung panin Israel’ kumpi 
gam botkehin nang sanga a hoizaw na vengpa tungah a pie zo ta hi. 

29Tua banah Israel’ Minthanna Pa in a thu dawhkia lo ding a, a lungsim zong a 
khel sih ding hi. Azieh pen a lungsim khel dingin ama mihing hi lo hi,” a ci hi. 

30Tua ciengin Saul in, “Kei ka maw zo ta hi; hinanle tu-in ka mi upate mai le Israel 
mai-ah ei patawi inlen, TOPA na Pasien ka bieh thei nadingin kei ei zuikia ta’n,” a 
ci hi. 

31Tuaci’n Saul’ nua zui-in Samuel a kilekia hi; tuale Saul in TOPA a bie hi. 

32Tua ciengin Samuel in, “Amalek kumpipa tam sung keima kungah hing peipi 
in,” a ci hi. Tuale a citunsa-in ama kungah Agag a pei hi. Agag in, “Tam pen sisie-
a sina tahtah ahi hi,” a ci hi. 

33Ahi vangin Samuel in, “Na namsau in nute ta nei lo-a a koi bangin, na nu zong 
numeite lahah ta nei loin a om ding hi,” a ci hi. Tuale Samuel in Gilgal-a TOPA mai-
ah Agag a tuntan hi. 

34Tua ciengin Ramah ah Samuel a pei hi; tuale Gibeah-a ama’ inn ah Saul a pei hi. 

35Samuel in a si dongin Saul mu nawn lo hi, ahi vangin Saul tungtangah Samuel 
da mama hi. Tuale TOPA in Israel tungah kumpi dingin Saul a koi khah a kisia hi. 

1 Samuel 16 

Kumpi-in David Sathau Kinu 

1 TOPA in Samuel kungah, “Saul ziehin bang tanvei da ding na hei? Israel tungah 
kumpi dingin ama ka nuol zo ta hi. Na sathau bung sungah sathau a dimin thal 
inlen dingdawh in; keima in Bethlehem-a Jessi kungah kang sawl ding hi, azieh 
pen a tate lah panin keima dingin kumpi khat ka koi zo ta hi,” a ci hi. 

2Samuel in, “Bangci pei thei ding ka hei? Saul in za leh ama in kei ei that ding hi,” 
a ci hi. TOPA in, “Bawnglaa khat kai inlen ama kungah, ‘TOPA tungah biehpiehna 
pie dinga ang pei ka hi hi,’ ci-in. 

3Biehpiehna-ah Jessi hlan inlen na bawl ding teng kang hil ding hi; tuale nangma 
in a min kang gen pa sathau nei nupieh ding hi,” a ci hi. 

4TOPA’ thupieh bangin Samuel gamta a, Bethlehem ah a ma a pei hi. Ama dawn 
dingin khuopi upate citun kawmin a pei vua, ama kungah, “Thuhoi-a hing 
kalsuon na hiei mah?” a ci uhi. 

5Ama in, “Thuhoi ahi hi; TOPA kungah biehpiehna pie dinga ang pei ka hi hi; 
noma ciet kisiensuo unlen biehpiehna-ah kei tawh hing pei un,” a ci hi. Tuale 
ama in Jessi le a tapate siensuo-in biehpiehna-ah amate a hlan hi. 

6Amate a tun ciengun ama in Eliab en a, “Tu-in ahile TOPA mai-ah TOPA’ sathau 
nu pa om tahtah hi,” ci-in a ngaisun hi. 

7Hinanle TOPA in Samuel kungah, “A melpuoh ahi sihle a duong sanna lam en sin, 
azieh pen keima in ama ka nuol zo hi; bangzieh ahei cile TOPA in mihingte’ mu 
bangin a mu sih hi; amate in a putham melpuoh dan en a, hinanle TOPA in 
lungtang a en hi,” a ci hi. 

8Tua ciengin Jessi in Abinadab hlanin Samuel mai-ah a peisah hi. Ama in, 
“TOPA in tampa zong teel lo hi,” a ci hi. 

9Tua zaw ciengin Jessi in Shammah peisah leuleu hi. Tuale ama in, “TOPA in 
tampa zong teel lo hi,” ci leuleu hi. 

10Jessi in Samuel mai-ah a tapa sagite a peisah a, tuale Samuel in Jessi kungah, 
“TOPA in tam mite khat zong teel lo hi,” a ci hi. 

11Samuel in Jessi kungah, “Na tapa zosie tana om sieng ma uh ahiei mah?” a ci hi. 
Tuale ama in, “A nautum pen om lai hi, ahi vangin ama tuucinga om ahi bo hi,” a 
ci hi. Tuale Samuel in Jessi kungah, “Mi sawl unlen ama hing zawpi ta un; azieh 
pen ama tam sunga ang tun masangsie i kipan thei sih ding uhi,” a ci hi. 

12Ama in mi sawlin ama a tumpi hi. Ama cisan suo-in dam mel puo a, a mit ha 
dan kilawm a, a mel zong hoi hi. TOPA in, “Ding inlen ama sathau nu in; tampa 
ahi hi,” a ci hi. 

13Tua ciengin Samuel in sathau bung la-in a sanggamte mitmu-in ama sathau a 
nu hi; tuale khum ni-a kipanin David tungah TOPA’ hlagau khautahin a tung hi. 
Tua ciengin David dingdawh a, Ramah ah a pei hi. 

David in Saul adingin Lyre Lasahna Tum 

14Tu-in Saul kung panin TOPA’ hlagau a peidawh a, TOPA kung panin hla gilo khat 
in ama a bawlsie hi. 

15Saul’ nasemte in ama kungah, “Tu-in en in, Pasien kung panin hla gilo khat in 
nang ang bawlsie hi. 

16I pu un tu-in ang kem na nasemte tungah lyre a tumsiem mi pawlkhat a sui 
nadingun thu pie in; na kungah Pasien’ kung pana ang pei hla gilo ang tun ciengin 
ama in tuami ang tum ding a, na ci ang dam ding hi,” a ci uhi. 

17Tuaci’n Saul in a nasemte kungah, “A tum siem mi khat ei suipieh unlen, ka 
kungah hing zawpi un,” a ci hi. 

18Tangvalte khat in dawng a, “Bethlehem-a Jessi’ tapa, tumging tum siem, 
galhang, galdo siem, thugen lama a pilvang, mi melpieng khat ka mu hi; 
tuale TOPA in ama a ompi hi,” a ci hi. 

19Tuaci’n Saul in Jessi kungah kamtaite sawlin ama kungah, “Tuucinga om na 
tapa David ka kungah hing sawl in,” a ci hi. 

20Jessi in laa khat kai-in anlum, lenggazu savun thawl khat, keelno khat puosahin 
Saul kungah a tapa David a peisah hi. 

21Saul kungah David tung a, tuaci’n ama na semin a pang hi. Saul in ama it mama 
a, a galvan puopa a suoh hi. 

22Jessi kungah Saul in mi sawlin, “Ka na semin David hing omsah ta’n, azieh pen 
ama in ka maipha a mu hi,” a cisah hi. 

23Saul tungah Pasien kung pana hla gilo a tuh popo ciengin David in a lyre la-in 
a khut tawh tum a, tuaci’n Saul thathokia-in nuomtuom a, ama kung panin hla 
gilo a peikhie hi. 

1 Samuel 17 

David le Goliath 

1Tu-in Philistia-te in gal sim dingin a galkapte a khawm uhi; Judah gam Socoh ah 
amate kituo-in Socoh le Azekah kikal Ephes-dammim ah giephuol a sat uhi. 

2Saul le Israel-te zong kikhawmin Elah kuomah giephuol a sat vua, Philistia-te 
do dingin a kithawi uhi. 

3A galkhat muol tungah Philistia-te dingin Israel zong a gal langkhat muol 
tungah a ding vua, a kikal vuah kuompi khat a om hi. 

4Philistia-te’ giephuol panin Gath khuomi Goliath a kici a makai, a tun tong guh 
le khap khat a sang mipa khat a pusuoh hi. 

5Ama in sumngo sia lukhu khu-in sia songkhol tawh kivon hi; a sia songkhol 
sumngo shekel tulnga gih hi. 

6Ama in a keng gelah sumngo ngaltuom bun a, a liengko-ah sumngo teikhaw khat 
kikhai hi. 

7A teibul pen siem lawngpi tawh kibang a, a teimuh pen sia shekel zaguh gih hi; 
tuale ama mai-ah a lum tawipa a pei hi. 

8Ama dingto-in Israel gal lamkaite awhsan a, “Bang zieha galsim dinga hing kuon 
na hi uh ahei? Kei Philistia mi khat ka hi a, no Saul’ nasemte hi lel lo uh na mah? 
No lah panin pasal khat hing teel unlen ka kungah hing peisah un. 

9Ama’n kei ei do-in ei tha zawh leh no sila kang suoh ding uhi; ahi vangin ken 
ama zo-in ka tha zawh leh ko sila nang suoh ding vua kote’ na na sem ding uhi,” 
a ci hi. 



531 

 

 
Zo Bible 

© 2018 Bible Society of Myanmar. 
 

 
 

 

10Tuale Philistia-te in, “Tuni-in Israel gal lamkaite kang tawh hi! I kido thei 
nadingin mi khat ei pie un,” a ci hi. 

11Saul le Israel zosie in Philistia-pa’ thugen a zah uh ciengin lungkie-in 
nahpitahin a zau uhi. 

12David pen Judah gam Bethlehem-a Ephrathah-te Jessi min nei pa’ tapa ahi a, 
ama in tapa sagi nei hi. Saul hun lai-in tua mipa vuoi-in kum tampi pha ta hi. 

13Jessi’ tapa a tapen thumte in galphuol-ah Saul a zui uhi; gal phuola kuon a tapa 
thumte’ min pen, a tapen Eliab, ama zomah Abinadab, le a thumna Shammah ahi 
hi. 

14David a tumpen ahi hi; a tapen thum in Saul a zui vua, 

15ahi vangin Bethlehem-a a pa’ tuute va dingin Saul kung panin David kuon zelin 
a tung zel hi. 

16Ni sawmli sung zingmawng nitahin Philistia-pa pei-in a va ding let ta hi. 

17Jessi in a tapa David kungah, “Na ute puoh dingin tami ankan ephah khat le 
tam anlum sawm guong inlen, giephuolah na ute kungah a mallangin va puoh 
in,” a ci hi; 

18tam bawngnawi khal pheng sawmte zong tawi inlen, tul a uh galkapmangpa 
puoh in. Na ute’ luhin suongpo dan va mu ta’nlen, amate tung panin melcina 
themkhat hing tawi ta’n,” a ci hi. 

19Tua laitahin Saul, amate, le Israel mi zosie Elah kuomah a om vua, Philistia-te 
tawh a kido uhi. 

20Jessi thu pieh bangin zingmawng phalvahin David tho a, a cing ding mi khat 
tawh a tuute nuasie-in a ante puo-in a pei hi. Galsim dinga kithawi galkap 
honpite in galdo kikona a awh lai tahun giephuolah David a tung hi. 

21Israel le Philistia-te, a kido dingin galkap le galkap a kiguol uhi. 

22David in van cing pa’ khut sungah a an puohte nuasie-in galkapte kungah a tai 
a, ama pei-in a sanggamte a hopi hi. 

23Amate tawh a kiho laitahin Philistia gal makaite sung pan Gath-a Philistia-te’ 
makai Goliath min nei pa pusuohin a masa-a a thugen teng ma a gen hi. Tuale 
David in a thugen a za hi. 

24Israel-te zosie in tua mipa a mu ciengun ama kung panin taimangin a zau 
mama uhi. 

25Israel-te in, “Tami ang peito pa na mu vuoi? Israel-te a tawh dinga ang peito 
tahtah ahi hi. Kumpipa in ama a that zo mipa tungah sum tampi tawh patawi-in 

a tanu tawh kinungsah ding a, Israel sungah ama’ innkuonte suotahna a pie ding 
hi,” a ci uhi. 

26David in a gei-a ding mite kungah, “Tam Philistia-pa thatin Israel tung panin 
zakona a lamang pa adingin bang kibawlpieh ding ahei?” a ci hi. Hingzing Pasien’ 
galkapte a tawh valiang dingin tami a tep kitan lo Philistia-pa khu koi hi viel 
ahei?” a ci hi. 

27Mite in ama a kibang ngiamin a dawng vua, “Ama a that mipa tungah tua a 
kigensa bangin kibawl ding hi,” a ci uhi. 

28David in mite kungah thu a gen laitahin a u tapen Eliab in na za hi; tuale David 
tungah Eliab a sinso a, “Bang dinga hing peisuh na hiei? Gamlahah tuu tawmnote 
koi tawh nang nuasie ahiei? Na kimot muonna le na lungsim gitlona ka thei hi; 
azieh pen gal kidona en lel dinga hing peisuh hi bo teh,” a ci hi. 

29David in, “Tu-in ke’n bang ka bawl ei? Thu dawhna maimai khat hi lel bo” a ci 
hi. 

30Ama kung panin midang khat kungah kihei-in a gen ngaiteng ma a gen hi.; tuale 
mite in a masa-a bangin a dawngkia uhi. 

31David’ thugente a kizah bepin amate in Saul kungah a gensawn vua, tuale Saul 
in ama hlansah hi. 

32David in Saul kungah, “Ama ziehin koima lungkiesah sin; na nasempa pei-in 
tami Philistia-pa tawh va kisuol ta vang,” a ci hi. 

33Saul in David kungah, “Tam Philistia-pa tawh kisuol dingin pei thei sih va teh; 
bangzieh ahei cile nang naupangno khat na hi na bo a, ama a tangval lai-a kipanin 
galhang mi khat a na hi ta bo hi,” a ci hi. 

34Ahi vangin David in Saul kungah, “Na nasempa in a pa’ tuute ka cing let hi; tuale 
humpi ahi a, vompi ahi zongin ang pei-in tuute lah panin tuunote ang taw sielin, 

35keima in tuate nuadelin ka satpua a, a kam sung panin tuuno ka lahpieh hi; 
tuale ei pet dingin ang din ciengin a khagu-ah manin vat gawpin ka that ngai hi. 

36Na nasempa in humpi le vompi a nipi-in a that ngai zo ta hi; ama in hingzing 
Pasien’ galkapte a tawh viel ziehin a tep kitan lo tami Philistia-pa zong tuate khat 
tawh kibang lel ding hi,” a ci hi. 

37David in, “Humpi kecin le vom kecin pana ei hunkhie ahi tua TOPA in tami 
Philistia-pa’ khut sung panin zong ei hunkhie ding hi,” a ci hi. Tuaci’n Saul in 
David kungah, “Va pei ta’n, nang tawh TOPA hing om taheh!” a ci hi. 

38Saul in a galvante David silsah hi; ama in a lu tungah sumngo lukhu khusah a, 
sia songkhol a silsah hi. 

39David in a galvan tungah Saul’ namsau kuo a, tuate tawh ama kingainase nai lo 
ahi ziehin pei dingin a kisah leh a pei thei sih hi. Tua bepin David in Saul kungah, 
“Tam teng tawh lam ka pei thei sih hi; azieh pen tamte tawh ka kingainase nai 
sih hi,” a ci hi. Tuaci’n David in tuate a suodawh hi. 

40Tua ciengin ama in a khutah a ciengkhut tawi-in lui panin a zol kilkel 
suongtang nga tengin tuucinna thungpi sungah tuate a guong hi; ama in a khut 
sungah a saili tawi-in Philistia-pa kung a zuon hi. 

41Philistia-pa pei-in a mai-ah a lum tawipa tawh a pei David lam a neh hi. 

42Philistia-pa khuodahin David a mu ciengin ama pen a cisan suoh, a mel hoi 
tangval no khat ahi nah bo ziehin a simmaw hi. 

43Philistia-pa in David kungah, “Cieng tawh ka kunga nang kuon nadingin kei ui 
ka hi amah?” a ci hi. Philistia-pa in a pasiente’ min tawh David a samsie hi. 

44Philistia-pa in David kungah, “Ka kungah hing pei in, hui lahah vate le gamlah 
gamsate tungah na sa ka pie ding hi,” a ci hi. 

45Hinanle David in Philistia-pa kungah, “Ka kungah namsau, teipi, le teikhaw 
tawh nang kuon hi; hizongle nangma in na tawh vagiap Israel galkapte’ Pasien, 
Vanglien TOPA’ min tawh na kunga ang kuon ka hi hi. 

46Tuni-in TOPA in ka khut sungah nang ei pie ding a, nang hing satlia-in na lu ka 
tansan ding hi; tuale tuni mama-in hui lahah a leng vate le leitung gamsate 
tungah Philistia galkap a site’ luonghawm ka pie ding hi. Israel sungah Pasien 
khat a op lam leitung mi zosie in a theithei nading ule, 

47TOPA in namsau le teipi tawh a hutkhiet lo lam tam muna kikhawm mi zosie in 
a theithei nading uh ahi hi; bang zieh ahei cile galdona pen TOPA a’ hi a, ama in 
ka khut sung vuah note ei pie ding hi,” a ci hi. 

48David tawh kisuol dingin Philistia-pa in David a neh tehteh ciengin, David zong 
Philistia-pa tawh kisuol dingin galkapte gal kidona mun zuonin mallangin a tai 
hi. 

49David in a khut tawh a thungpi sung sawh a, suongtang khat la-in a kap leh 
Philistia-pa’ talpang a kha hi; a talpangah tua suongtang tumsuhin ama tuoltang 
sena-in kinei hi. 

50Tuaci’n David in saili khat le suongtang khat tawh Philistia-pa zo a, Philistia-
pa satpuo-in that hi; David’ khut sungah namsau a om sih hi. 

51Tua ciengin David tai-in Philistia-pa tungah a ding hi; ama in Philistia-pa’ 
namsau manin a pai pan dawh a, tuale ama that hi; tua ciengin ama in tua tawh 
a lu a tan hi. Philistia-te in a galhangpa uh si a mu ciengun a taimang sieng uhi. 

52Israel le Judah galkap-te awngin a ding vua, Gath le Ekron kulkotpi cieng 
dongah Philistia-te a del vua, Shaaraim lampi dung panin Gath le Ekron dongin 
gal sunga a liem Philistia mite a puamat sieng uhi. 

53Philistia-te a delna panun Israel-te kilekia-in a giephuol uh a bulu uhi. 

54David in Philistia-pa’ lutang la-in Jerusalem ah peipi hi; ahi vangin ama in a 
puonbuh sungah a galvan teng koi hi. 

55Saul in Philistia-te do dinga a kuon David a mu ciengin ama in galkapmangpa 
Abner kungah, “Abner, tami tangvalpa khu koi’ tapa ahiei?” a ci hi. Abner in, 
“Nang a hing na hi ma bangin kumpipa aw, ka thei sih hi,” a ci hi. 

56Kumpipa in, “Tua tangvalno koi’ tapa ahei, dong in,” a ci hi. 

57Philistia-pa a thana panin David kilekia a, Abner in a khut sunga a tawi 
Philistia-pa’ lutang tawh Saul mai-ah ama a peipi hi. 

58Saul in ama kungah, “Tangvalpa, koi’ ta na hiei?” a ci hi. David in, “Bethlehem-
a na nasempa Jessi’ tapa ka hi hi,” ci-in a dawng hi. 

1 Samuel 18 

David tawh Jonathan’ Thuciemna 

1David in Saul a hopi zaw-in Jonathan’ lungsim le David’ lungsim kikhiton a, 
Jonathan in ama’ pumpi za-in ama a it hi. 

2Saul in khum ni panin ama kungah David omsah a, a pa’ inn ah a peisah nawn 
sih hi. 

3Tua ciengin Jonathan in a pumpi za-in David a it ziehin ama tawh thuciemna 
khat a bawl hi. 

4Jonathan in a sil lai a puontuolpi sutin a galvante, a namsau, a thalpi, le a 
kawngga nasan David a pie hi. 

5Saul’ sawlna khat popo-ah David pei-in a matun ahi ziehin Saul in a galkapte a 
uh dingin ama a koi hi. Mi zosie, Saul’ nasemte nangawn zong a lungkim uhi. 

6Philistia-pa a thana panin David pei-in, amate in inn lam a zot ciengun, Kumpi 
Saul dawn dingin tawm neute le tumgingte tawi-in Israel khuopi zosie sung 
panin a lam kawmun lasa-in numeite a pusuoh uhi. 

7A guolnop kawmun numeite khatlekhat in la a sa vua, “Saul in a tulin that, David 
in a tul sawmin that,” a ci uhi. 

8Tam lasahna ziehin Saul lungthah mama a, tua in ama lungkimsah vet lo hi. Ama 
in, “ David a tul sawma thatin a gen vua, kei a tul beh thatin ei gen uhi. Kumpi’ 
min ka puoh simlo bang nei nawn ka hei?” a ci hi. 

9Tuaci’n khum ni-a kipanin Saul in David a encih den hi. 

David Tha Nading Saul Hanciem 

10A zing ciengin Pasien kung panin hlagau gilo khat in Saul bawh a, tuale nisima 
a bawl ngai bangin David in lyre lasahna a tum laitahin a inn sungah Saul a hang 
gawp hi. Saul in a khut sungah a teipi a tawi hi; 

11tuale Saul in a teipi a khaw hi, azieh pen ama in, “Kawm tawh David kiltha 
vang,” ci-in a ngaisun hi. Hizongle a ni vei-in David kihem man hi. 

12 TOPA in ama ompi-in ahi vangin Saul kung panin a kihep dawh ziehin Saul in 
David a giing hi. 

13Tuaci’n Saul in ama kung panin David hemkhie-in ama mihing tulkhat uhin koi 
hi; tuale David kuonin galkapte a makai hi. 

14A sepna bangkimah David a lawcing hi; azieh pen TOPA in ama a ompi hi. 

15Ama in lawcinna lienpi a nei lam Saul in a mu ciengin lamdangsa-in a om hi. 

16Ahi vangin Israel le Judah zosie in David a it uhi; azieh pen sungtum pusuohin 
amate a makai pa khu ama ahi hi. 

David in Michal Tenpi 

17Tua ciengin Saul in David kungah, “Tanah ka tanu a tapen Merab a om hi; na zi 
dingin ama kang pie ding hi; kei adingin hangsan lel inlen TOPA’ gal do in,” a ci 
hi. Azieh pen Saul in, “Ama tungah ka khut ka hlang sih ding hi; Philistia-te in 
kisep ta uheh,” ci-in ngaisun hi. 

18David in Saul kungah, “Kumpipa’ mahpa hi thei nadingin kei koi ka hi a, Israel 
sungah ka tanaute, le ka pa’ innkuonte koi ahi uh ahei?” a ci hi. 

19Ahi vangin David tungah Saul’ tanu Merab a kipieh ding hun tah ciengin 
Meholah-te Adriel tungah a zi dingin tua nu kipiezaw ta hi. 

20Tu-in Saul’ tanu Michal in David a ngai hi. Saul kungah tua thu a kigen ciengin 
ama lungdamsah hi. 

21Saul in, “Ama adingin thaang ahi thei nading le ama tungah Philistia-te’ khut a 
tuh thei nadingin ama tungah tua nu piesah vang,” ci-in ngaisun hi. Tua ziehin 
Saul in David kungah a ni veina genin, “Tu-in nang ka mahpa ding na hi ta hi,” a 
ci hi. 

22Saul in a nasemte thu pie a, “David dap hopi unlen ama kungah, ‘En in, na 
tungah kumpipa lungkim a, a nasem zosie in nang ang it uhi. Tua ahi ciengin tu-
in kumpipa’ mahpa suoh in,’ ci-un,” a ci hi. 

23Tuaci’n Saul’ nasemte in David kungah tam thu teng a gendap uhi. Tuale David 
in, “Kei mizawng mingau le a vangta khat ka hi lam mu napi-in kumpipa’ mahpa 
hi thei nading khu thuneu na sa uh amah?” a ci hi. 

24Saul’ nasemte in ama kungah, “David in a hici gen ma hi bo,” a ci uhi. 

25Tua ciengin Saul in, “David kungah tam bangin na gen ding uhi, ‘Kumpipa in a 
galte tungah phu a lah thei nadingin Philistia-te’ vuntep zakhat ci simlo bangma 
moman a dei sih hi,’ na ci ding uhi,” a ci hi. Tu-in Saul in Philistia-te’ khut lumin 
David a sisah sawm hi. 

26A nasemte in David tungah tam bang thute a gen ciengun kumpipa’ mahpa a hi 
ding pen David lungkim mama hi. A kini ciem uh a tawp masangin, 

27David tho-in a mite tawh kuon a, Philistia-te mi zakhat a that uhi. Kumpipa’ 
mahpa suo thei nadingin kumpipa tungah a kima kipie ding amau’ vuntepte 
David in a va puoh ta hi. Tuale Saul in a zi dingin a tanu Michal ama a pie hi. 

28Ahi vangin TOPA in David a ompi lam le Saul’ tanu Michal in ama a ngai lam a 
thei ciengin 

29Saul in David a giingzaw kan lai hi. Tuaci’n Saul khu khum huna kipanin David’ 
gal ahi ta hi. 

30Tua ciengin gal do dingin Philistia galkapmangte a kuonkhiet simin Saul’ 
nasem zosie sangin David in guol a zozaw hi. Tua ahi ziehin David a minthang 
semsem hi. 

1 Samuel 19 

Jonathan in David Thumpieh 

1Saul in a tapa Jonathan le a nasem zosie kungah David tha ding thu a gen hi. Ahi 
vangin Saul’ tapa Jonathan in David a pahta mama hi. 

2Jonathan in David kungah, “Ka pa in nang ang tha sawm hi; tua ziehin zingcieng 
zingmawngin kikemcing in; a sipna mun khatah va kiphuol ta’n. 

3Keima hing pei-in nangma’ opna gamlahah ka pa gei-ah kang ding ding a, ka pa 
tawh nang vai ka va kiho ta ding hi; bang khatpo ka zah leh na kungah kang gen 
ding hi,” a ci hi. 

4Jonathan in a pa Saul kungah David genpha a, a kungah, “Na nasempa David 
tungah kumpipa maw kha malmal sin; azieh pen nang tungah ama ang maw ngai 
sih a, a sil bawlte nang adingin a hoi vive ahi hi; 

5Philistine-pa tawh a kido lai-in ama’ khut sungah a nuntahna a kham 
ziehin TOPA in Israel-te zosie adingin guolzawna lienpi piengsah hi. Nangma in 

tam thu na mitin na mu a, na lungdam hi; tua ahi ziehin thu om lopi-in bang 
dingin David thana tawh maw nei lo mipa tungah maw ding na hei?” a ci hi. 

6Saul in Jonathan thugen a mang hi; Saul kiciem a, “Ama kithat poma lo ding hi,” 
a ci hi. 

7Tuaci’n Jonathan in ama kungah David hlanin tam thu zosie a gen hi. Tua 
ciengin Jonathan in Saul kungah David zawpi a, a nidanga ma bangin a sepna 
ngai-ah a semkia hi. 

Saul Kung Pan David A Suotah Nading Michal in Hu 

8Gal kidona khatvei omkia a, Philistia-te do dingin David a kuon hi. David in 
amate nahpi tahin do a, a mai-ah amate a taimang uhi. 

9Tua ciengin a khut sungah teipi tawi-in a inn sungah Saul a to laitah, David in 
tumging a tum laitahin TOPA kung panin hlagau gilo khat Saul tungah a tu hi. 

10Saul in a teipi-in David kawm tawh kiltha ding a sawm a, ahi vangin ama in 
Saul pelh a, tuaci’n kawmah a teipi kiphut hi. Khum ni zanin David taimangin a 
suohta hi. 

11Saul in David’ inn a encih dingin kamtaite sawl a, zingmawng ciengin ama tha 
a sawm hi. David’ zi Michal in ama kungah, “Tu zanin na hinna na hutdam sih leh 
zing ciengin ang kithat ding hi,” a ci hi. 

12Tuaci’n Michal in tawlet panin David khiesuh hi; tuale ama tai-in a suohta hi. 

13Michal in milim khat la-in a lupna tungah koi hi; tua nu in a lutang sonah 
kelmul tangkham khat khamsahin puon tawh khu hi. 

14Saul in David man dingin kamtaite a sawl ciengin ama in, “Ama a ci na hi,” a ci 
hi. 

15Tua ciengin Saul in David en dingin kamtaite a sawl hi. Ama in, “Ama ka tha 
thei nadingin a lupna pumin hing peipi to ta un,” a ci hi. 

16Kamtaite a tun ciengun a lutunga kelmul tuomna tawh a kikhu milim khat 
lupna tungah na om hi. 

17Saul in Michal kungah, “Bang dinga tam banga nei sol a, ama a suotah nadinga 
ka galpa na taisah ahei?” a ci hi. Michal in Saul dawng a, “Ama in ka kungah, ‘Ei 
peisah in; bang dinga nang kang tha ding ahei?’ ei ci hi,” a ci hi. 

Ramah ah Samuel tawh David Kipawl 

18Tu-in David taimangin suohta hi; Ramah-a Samuel kungah ama pei-in, Saul in 
a tunga a bawlsiet dan zosie a gen hi. Ama le Samuel pei-in Naioth khuo-ah a 
teng uhi. 

19Saul kungah, “Ramah-a Naioth khua-ah David om hi,” kici hi. 

20Tua ciengin Saul in David man dingin kamtaite a sawl hi. Samuel in makai-in 
kamsang honte lamin awngin a op uh amate in a mu ciengun Saul’ kamtaite 
tungah Pasien’ hlagau tungin amate zong lamin awngin kam a sang uhi. 

21Saul kungah tam thu a kigen ciengin ama in adang kamtaite sawlkia a, amate 
zong lamin awngin a om uhi. Saul in a thum veina kamtaite sawlkia a, amate zong 
lamin awngin a om veve uhi. 

22Tua bepin amama Ramah ah pei a, Secu-a om tuikul lienpi-ah a tung hi; ama in, 
“Samuel le David hei-a om gel ahei?” ci-in a dong hi. Tuale mi khat in, “Ama gel 
Ramah-a Naioth khua-ah a om uhi,” a ci hi. 

23Ama zong Ramah-a Naioth manaw-in a pei hi; tuale a tungah Pasien’ hlagau a 
tung hi. Ramah-a Naioth mun a tun masang a pei kawmin lamin awngin ama in 
kam a sang hi. 

24Ama in a puon suodawhin Samuel mai-ah lamin awngin a om hi. Khum ni sun 
tungtawn le zan tungtawnin a guohtangin ama a om hi. Tua ahi ziehin, 
“Kamsangte lahah Saul zong a kihal ta amah?” kici hi. 

1 Samuel 20 

David le Jonathan Kilawmtatna 

1Ramah-a Naioth panin David a taimang hi. Jonathan kungah tungin ama mai-
ah, “Bang ahiei ka bawl? Bang ahiei ka khielna? Ama in kei ei thasawm valia 
nadingin na pa tunga ka mawna bang ahiei?” a ci hi. 

2Ama in ama kungah, “Hing that laizang lo e! Si malmal sih vateh. Ka pa in kei 
thei loin thuneu hile thulien hile bangma a bawl ngai sih hi; tuale bang dingin ka 
pa in tam thu kei kungah ei pha ding ahei? Ei pha malmal sih va!” a ci hi. 

3Ahi vangin David zong kiciem a, “Na pa in kei nei patah lam a thei siem mama 
hi; tuale ama in, ‘Ama da luo ding ahi ziehin Jonathan theisah da vang,’ ci-in 
ngaisun hi. Hinanle a tahtahin TOPA hingin nang mama zong na hin ma bangin, 
keima le sina kikalah kal khat beh om hi,” a ci hi. 

4Tua ciengin Jonathan in na gen popo kang bawlpieh ding hi,” a ci hi. 

5David in Jonathan kungah, “Zing cieng hladet ni ahi a, kumpipa tawh sabuoi-a 
ka to lo ding a kilawm sih hi; ahi vangin a ni thum nitah dong lolai-ah ka kiphuol 
thei nadingin kei ei peisah in. 

6Tua ciengin kei ka om lo lam na pa in ei thei khah leh ama kungah, ‘David in 
ama’ khuo Bethlehem ah va tai pah tavang ci’n kei kungah limtahin ang kingen 
hi; azieh pen khum sungah ama’ innkuon zosie adingin kumsiel biehpiehna a om 
hi,’ na ci ding hi. 

7Ama in, ‘Hoi e!’ a ci leh na nasempa adingin thu hoi hi ding hi; ahi vangin ama a 
thangpai leh sietna lam ngaisun zo hi, ci thei in. 

8Tua ahi ziehin na nasempa mitgitna tawh ei bawl in; azieh pen nang tawh a 
siengtho thuciemna sungah na nasempa na tunpi hi. Ahi vangin kei sunga 
khielna a op leh nang mama in ei that in; bang dinga na pa kunga nei peipi ding 
ahei?” a ci hi. 

9Jonathan in, “Hing kithat laizang lo e! Ka pa in na tungah sietna a tunsah ding a 
ngaisut lam ka thei nah leh na kungah kang gen talawm sih ding amah?” a ci hi. 

10Tua ciengin David in Jonathan kungah, “Na pa in nang hing ngawh dawn taleh 
koi in kei ei gen ta diei?” a ci hi. 

11Jonathan in David dawng a, “Hing pei in, lolai-ah pei vai,” a ci hi. Tuaci’n a ni 
gelin lo-ah a pei uhi. 

12Jonathan in David kungah, “Israel Pasien, TOPA’ minin ka kiciem hi! Zing cieng 
tu bang hunin ahi sihle a ni thum ni-in ka pa’ lungsim tawng kang kan zaw 
ciengin ama in David tungah lungsim pha a nei leh, mi sawlin na kungah hing 
theisah na lo ding ka mah? 

13Ahi vangin ka pa in nang tungah sietna ang bawl sawm a, tuale nang hing 
theisah loin bihtaha na pei nadingin kang sawl sih tah leh TOPA in keima 
Jonathan ei dawm sih taheh! 

14Kei ka hin lai khah leh kei tungah TOPA’ thuman itna ei lah in; ahi vangin kei ka 
si tah leh 

15TOPA na ngawnin lei maitang panin David’ gal teng zosie sumang nanle keima 
innkuon panin na thuman itna sumang ngai vawt sin,” a ci hi. 

16Tua ahi ciengin Jonathan in David’ innkuon tawh kiciemna khat bawlin ama in, 
“TOPA in David’ galte sulzui taheh,” a ci hi. 

17Jonathan in zong ama a itna David tungah kiciempha kia hi; azieh pen ama’ 
pumpi a it za-in ama a it hi. 

18Jonathan in ama kungah, “Zing cieng pen hladet ni ahi hi; na tona awng ding 
ahi ziehin nang ang kiphawh ding hi. 

19Thai ciengin nang na peisuh ding hi; na kiphuol masahna munah pei inlen, 
khum sunga suongpi pangah om in. 

20Keima in muiciem bangin khum lam galah thaltang thum kang kap ding hi. 

21Tua ciengin naupang khat sawlin ama kungah, ‘Pei inlen, thaltangte va sui ta 
vawi,’ ka ci ding hi. Tua naupang kungah, ‘En vawi, thaltangte nangma kung 

talam galah tu hi, tung in,’ ka ci leh tua ciengin nang ang pei ding na hi hi, azieh 
pen TOPA a hing ahi ma bangin nang dingin lungmuon huoi a, zauna om lo hi. 

22Ahi vangin naupang kungah, ‘En vawi, thaltangte na gal khat lamah tu hi,’ ka ci 
leh peimang ta’n; azieh pen TOPA in nang ang sawlmang ahi ta hi. 

23Nang le kei in i gensa thu tawh kisai-in nang le kei kikalah TOPA teci ahi zing 
hi,” a ci hi. 

24Tuaci’n David lo-ah a kiphuol hi. Hladet ni a tun ciengin an ne dingin kumpipa 
a to hi. 

25Nidanga bangin kawm gei-a a tona tung, ama’ tona-ah kumpipa a to hi. Saul’ 
gei-ah Abner a to laitahin Jonathan a ding hi; ahi vangin David’ mun a awng hi. 

26Saul in khum ni-in bangma gen lo hi; azieh pen ama in, “Ama tungah thu bang 
ahiei khat pieng hi ding hi; ama sienglo hi, ama a sieng lo tahtah ahi hi,” ci-in a 
ngaisun hi. 

27Ahi vangin a ni ni ni, hladet zaw a zing ni-in David’ tona a awng hi. Tuale Saul 
in a tapa Jonathan kungah, “Bang zieha Jessi’ tapa zani hile tuni hile an nehna-a 
ang pei lo ahei?” a ci hi. 

28Jonathan in Saul dawng a, “Bethlehem-a pei dingin limtahin kei kungah David 
ang kingen hi; 

29ama in, “Kei ei peisah in; azieh pen ka innkuonte khuo sunga biehpiehna bawl 
ding ahi vua, khum sunga om dingin ei thuta uhi. Tuaci’n tu-in nei hepina tawh 
ei peisah inlen ka sanggamte ei musah in,’ ei ci hi. Tami thu zieha kumpipa 
sabuoi-ah ama ang pei lo ahi bo hi,” a ci hi. 

30Tua bepin Jonathan tungah Saul a sin so hi. Ama kungah, “ A letat, a ledo numei’ 
tapa! Nang mama le na nu’ maizum nadingin Jessi’ tapa na panpina thu a thei lo 
ei sa na mah? 

31Azieh pen leitungah Jessi’ tapa a hin laisie nangma na hi a, na kumpi gam ahi 
zongin kip lo ding hi. Tu-in va hlansah inlen ka kungah hing peipi in; a si valon 
ding ahi hi,” a ci hi. 

32Tua ciengin Jonathan in a pa Saul dawng a, “Bang zieha ama kithat ding ahei? 
Ama’n bang bawl ahei?” a ci hi. 

33Ahi vangin Saul in ama khaw dingin a teipi a vih hi; tuaci’n a pa in David a tha 
sawm lam Jonathan in a thei ta hi. 

34Sabuoi panin a lungthah sengin Jonathan dingdawh a, tua pawi a ni ni-in an 
zong a ne ta sih hi, azieh pen a pa in David mindaisah ahi ziehin David a dapi hi. 

35A zing ciengin David tawh a kiciemna lo-ah naupang khat zawpi-in Jonathan a 
pei hi. 

36Ama in naupang pa kungah, “Tai inlen ka thaltang kapte va tung ta vawi,” a ci 
hi. Naupang pa a tai lai tahin ama hlengin thaltang khat a kap hi. 

37Jonathan’ thaltang tuhna munah naupang pa a tun ciengin Jonathan in 
naupang pa hlan a, ama kungah, “Thaltang na galkhat lamah om hi lo amah?” a 
ci hi. 

38Jonathan in naupang pa hlan a, “Manlang in, kinaw inlen uoikai den sin,” a ci 
hi. Tuaci’n Jonathan’ naupang pa in thaltangte khawmin a pupa kungah a pei hi. 

39Ahi vangin naupang pa in bangma a thei kha vateh sih a, Jonathan le David 
behin a silbawl a thei uhi. 

40Jonathan in a galhiemte naupangpa pie a, ama kungah, “Pei inlen tam teng 
khuopi lamah na peipi in,” a ci hi. 

41Naupang pa a pei zaw lienin suongcien pang panin David dingin lei-ah 
bawhsuh hi. Ama thumvei bawhsuhin, tuale ama gel khatlekhat kinamin 
khatlekhat a kikaa uhi; David a nah kaazaw lai hi. 

42Tua ciengin Jonathan in David kungah, “Ei gel TOPA’ min tawh kiciemin, ‘Keima 
le nangma kikal le keima’ suonlehlahte le nangma’ suonlehlahte kikalah 
kumtawnin TOPA ang om ding hi,’ i cisa ahi ziehin lungmuong tahin na pei in,” a 
ci hi. Ama dingin a pei hi; tuale Jonathan zong khuopi lamah a pei hi. 

1 Samuel 21 

David le Anlum Siengtho 

1 Nob khuo-a siempu Ahimelech kungah David haw hi. David dawn dingin 
Ahimelech a citunsa-in pei-in ama kungah, “Bang zieha nangma tanga hing pei-
a koima tawh hing zawh lo na hiei?” a ci hi. 

2David in siempu Ahimelech kungah, “Kumpipa in na khat ei sawlin ka kungah, 
‘Nang kang sawlna thu le kang hil thute koima theisah sin,’ ei ci hi. Tangvalte 
tawh khum mun khum mun tengah kimutuona ding khat ka bawl zo hi. 

3Tua ahi ciengin tu-in na khut sungah bang na nei ei? Anlum lum nga ahi sihle 
tana om popo khat ei pie in,” a ci hi. 

4Siempupa in David dawng a, “Tutahin anlum mawhmawh ka nei sih hi, 
tangvalte khu numei pana a kikoicing zo po uleh- anlum siengtho beh ka nei hi,” 
a ci hi. 

5David in siempupa dawngin, “Ka peikhiet popo ciengun numei panin ka 
kikoicing den uhi; khuolzin mawhmawh cieng nangawnin zong tangvalte’ neitah 
a siengtho hi; tuni-in a neitahte uh bang za-in siengtho kan lai ding ahei?” a ci hi. 

6Tuaci’n siempupa in anlum siengtho ama a pie hi; bang ding ahei cile anlum a 
kilah ni-in anlum a lumlai tawh a kilaih pai ding, TOPA mai pana a kila Ompina 
Anlum simlo anlum dang om lo hi.  

7Khum ni-in tua tahah TOPA mai-a kihen Saul’ nasemte khat a om hi; a min Doeg 
ahi a, Saul’ gancingte makai pa hi a, Edom-te ahi hi. 

8David in Ahimelech kungah, “Teipi hile namsau hile khat beh na nei sih amah? 
Kumpipa nasepna a kinaw seng ziehin ka teipi hile ka namsau hile kang puo man 
ta sih hi,” a ci hi. 

9Siempupa in, “Elah kuoma na tha Philistia-pa Goliath’ namsau, puon tawh 
tunsa-in tanah siempipuon nua-ah a om hi; tua na dei leh kilah in, azieh pen 
tuami khat simlo tanah bangma om lo hi,” a ci hi. David in, “Tua bang adang om 
sih va; kei ei pie ta’n,” a ci hi. 

Gath ah David Tai 

10Tua ni-in David dingin Saul kung panin tai a, Gath kumpipa Achish kungah a 
pei hi. 

11Achish’ nasemte in ama kungah, “Tam mipa khu a gam kumpipa David hi lo 
amah? Khatlekhat laam kawmin la sa-in, ‘Saul in a tulin that, David in a tul 
sawmin that,’ ci-in a la tap pa uh hi lo amah?” a ci uhi. 

12David in a lungsimah tam thute ciemte a, Gath kumpipa Achish a giing mama 
hi. 

13Tuaci’n ama in amate mai-ah a gamtat dan kheel a, a muna vuah a maw a 
kipang hi. A kulkotkhahte tung lah po kui gawp a, a khamul tungah a khatetui a 
kaisuhsah nianua hi. 

14Achish in a nasemte kungah, “En un, tam mipa a maw ahi lam na mu uhi; tua 
ahile bang dinga ama ka kunga nang peipi uh ahei? 

15Ka opna-ah mimaw-a kibawl dingin tam mipa nang peipi nadingun kei 
mimawte kisam ka hi amah? Tam mipa ka inn sunga ang lut ding ahi amah?” a ci 
hi. 

1 Samuel 22 

Adullam ah David le A Nuazuite 

1David in khum mun a nuasie a, Adullam leihawm-ah a suohta hi; a sanggamte 
le a pa’ innkuon zosie in tua thu a zah ciengun khum mun ama kungah a peisuh 
uhi. 

2A lungkham poma, leiba nei poma, le a lungkim lo poma ama kungah a kituo 
uhi; tuale amate tungah ama makai a suoh hi. Ama tawh a omton mi zali tang 
bang pha hi. 

3Khum mun panin Moab gam Mizpah ah David a pei hi. Ama in Moab kumpipa 
kungah, “Pasien in keima dingin bang ei bawlpieh ding ahei ci ka thei masangin 
na kungah ka nu le ka pa hing omsah in, kang thum hi,” a ci hi. 

4Ama in Moab kumpipa kungah ama gel nuasie a, mun muonhuoi sungah David 
a om hun sung zosie-in ama tawh a omton uhi. 

5Tua ciengin kamsang Gad in David kungah, “Mun muonhuoi-ah om den sin; 
nuasie inlen Judah gam sungah pei in,” a ci hi. Tuaci’n David peikhie-in Hereth 
gammang lahah a pei hi. 

Saul in Nob Siempute That 

6David le a mite a opna kithei zo ci thu Saul in a za hi. A khut sungah a teipi tawi-
in a kimvelah a nasemte zosie a ding vua, tuale Gibeah-a makeng singkung sang 
nei-ah Saul a to hi. 

7Saul in a kimvela a ding a nasemte kungah, “Tu-in ngai un, no Benjamin-te aw; 
Jessi’ tapa in note zosie tungah lo le lengga umte hing pie-in a tul uh, a za uhin 
ang koi ding uh amah? 

8Bang dingin na unpi-un kei ei sawmdap na hi uh ahei? Ka tapa in Jessi’ tapa 
tawh kipawlna a bawl ciengin koima khat beh in nei theisah sih vua, tuni-a 
kibawl bangin ka tapa in kei ei do-in ei na lambuh nadingin ka nasempa a 
hantawhna vai-ah zong koima na da vateh sih vua, ka kungah zong nei gen vawt 
sih uhi,” a ci hi. 

9Edom mi Saul’ nasemte makai Doeg in dawng a, “Nob khuo-a Ahitub’ tapa 
Ahimelech kungah Jessi’ tapa a haw lam ka mu hi. 

10TOPA kungah ama adingin thu a dawhpieh a, neh le tah pie-in Philistia-pa’ 
namsau zong ama a pie hi,” a ci hi. 

11Kumpipa in Ahitub’ tapa Ahimelech le a pa’ innkuonte ahi Nob khuo-a siempu 
zosie hlansah hi; tuale amate a unpi-un kumpipa kungah a pei uhi. 

12Saul in, “Ahitub’ tapa aw, tu-in ngai in,” a ci hi. Ama in dawng a, “Tanah om ing, 
ka pu aw,” a ci hi. 

13Saul in ama kungah, “Bang dingin nang le Jessi’ tapa kidap kupin kei ei do na 
hi uh ahei? Ama in tuni-a a bawl bangin kei ei ledo-in ei na buh thei nadingin an 
le tui le namsau pie-in bang dingin TOPA kungah ama ading thu dawhpieh na 
hei?” a ci hi. 

14Tua ciengin Ahimelech in kumpipa dawng a, “Na nasem zosie lahah David 
bangin koi thuman ahei? Ama kumpipa’ tupa ahi a, sep dinga na sawlte ama in 
nawsep a, na inn sungah ama a kipatawi hi. 

15Ama dingin Pasien kungah thu ka dawhpieh tuni a masa pen ahi amah? Hi vawt 
lo hi! Kumpipa in a nasemte tungah hile ka pa’ innkuonte khatpo tungah hile 
mawsah sin; azieh pen na nasempa in tam thute khat popo-ah a tam hile a tawm 
hile bangma a thei sih hi,” a ci hi. 

16Kumpipa in, “Ahimelech, nang le na pa’ innkuonte a si valon ding na hi uhi,” a 
ci hi. 

17Kumpipa in ama’ kiima ading a cingte kungah, “Kihei-in TOPA’ siempute that 
un, azieh pen amate zong David tawh pangton uhi; amate in ama a tai lam a thei 
geguh uh kei ei ko lo uhi,” a ci hi. Ahi vangin TOPA’ siempute do dingin kumpipa’ 
nasemte in a khut uh a lamto sih uhi. 

18Tua bepin kumpipa in Doeg kungah, “Doeg, nangma kihei inlen siempute that 
in,” a ci hi. Edom mi Doeg kihei pai-in siempute a phiel hi; khum ni-in ama in 
saihadiel siempu puontuol a sil mi sawmgiet le nga tah that hi. 

19Ama in siempute’ khuo ahi Nob khuo namsau tawh a vatmai hi; ama in namsau 
tawh numei le pasal, naupang le naungeh, a bawngtang, a laa le a tuute dongin a 
that sieng hi. 

20Ahi vangin Ahitub’ tapa, Ahimelech’ tapate lahah Abiathar a kici khat suohta a, 
David kungah a tai hi. 

21Abiathar in David kungah Saul in TOPA’ siempute a tha lam a gen hi. 

22David in Abiathar kungah, “Khum ni-in Doeg khum tahah om ahi ziehin ama in 
Saul kungah gen valon va, ci ka thei hi. Na pa’ innkuonpi mi zosie’ sina khu keima 
zieh ahi hi. 

23Keima kungah om inlen zau sin; bangzieh ahei cile tha dinga kei ei suite in nang 
zong tha dinga ang sui ahi hi; Keima tawh bihtahin na om ding hi,” a ci hi. 

1 Samuel 23 

David in Keilah Khuopi Hunkhie 

1Tu-in amate in David kungah, “Philistia-te in Keilah simin ancilna munte a bulu 
uhi,” ci-in a gen uhi. 

2David in TOPA dong a, “Pei-in Philistia-te ka bulu diei mah?” a ci hi. TOPA in 
David kungah, “Pei in Philistia-te bulu inlen, Keilah hunkhie in,” a ci hi. 

3Ahi vangin David’ mite in ama kungah, “En in, Judah gam tami sunga ki-om 
bawn i zau lai uhi; Philistia-te sim dingin Keilah ah va kuon ta leih bangza-in i 
zauzaw kan lai ding vuoi?” a ci uhi. 

4Tua ciengin David in TOPA dong phakia hi. TOPA in ama dawng a, “Ingheh, Keilah 
ah peisuh in; bang ding ahei cile na khut sungah Philistia-te kang pie ding hi,” a 
ci hi. 

5Tuaci’n Keilah ah David le a mite a pei vua, Philistia-te tawh kido-in a ganhonte 
uh a lahpieh vua, amate zong tampitah a that uhi. Tua bangin David in Keilah 
mite a hunkhie hi. 

6Keilah-a David kungah Ahimelech’ tapa Abiathar a tai ciengin a khut sungah 
siempipuon khat tawh peisuh hi. 

7Keilah ah David tung zo hi, ci thu Saul kungah kigen hi. Tuale Saul in, “Pasien in 
ka khut sungah ama ei pie zo ta hi; bangzieh ahei cile kulkotpite le siazawl 
kotgolh a nei khuopi sung khatah lutin ama le ama a kikhalu hi,” a ci hi. 

8Saul in galsim ding, Keilah-a kuonsuh ding, David le a mite imtawm dingin mi 
zosie a thuta hi. 

9Saul in ama tungah sietna bawl ding a sawm lamtah David in a thei ciengin ama 
in siempu Abiathar kungah, “Na siempipuon tanah hing peipi in,” a ci hi. 

10David in, “Israel Pasien, TOPA aw, keima ziehin khuopi a susie dingin Keilah ah 
Saul ang kuon hi, ci thu na nasempa in za zo hi. 

11Tuale tu-in na nasempa’ zah bangin Saul ang kuonsuh ding amah? Israel’ 
Pasien, TOPA aw, na nasempa ei gen in, kang thum hi,” a ci hi. TOPA in ama 
kungah, “Ama ang kuonsuh ding ma ahi hi,” a ci hi. 

12Tua ciengin David in, “Keilah mite in Saul’ khut sungah kei le ka mite ei ap ding 
uh amah?” a ci hi. TOPA in, “Ang ap ding uhi,” a ci hi. 

13Tua bepin David le a mite zaguh tang khat dingdawhin Keilah a nuasie uhi; a 
pei theina popo vuah a pei uhi. Keilah panin David a suotahna thu Saul kungah a 
kigen ciengin ama in a vai a khawl phot hi. 

14Ziph Senel muoltung gam sung, senel gam sung mun muonhuoi-ah David a om 
hi. Nisielin Saul in ama sui a, ahi vangin TOPA! in ama’ khut sungah David pie lo 
hi. 

Senel Gamah David in Saul Pelh 

15Saul in tha dinga a sui kawi a thei ciengin Ziph Senel gam Horesh ah David a 
om hi. 

16Horesh khuo-a om David kunga haw dingin Saul’ tapa Jonathan a kuon hi; ama 
in TOPA tungtawnin khum munah a khutte a hatsah hi. 

17Ama in David kungah, “Zau malmal sin; azieh pen ka pa Saul’ khut in nang ang 
mu sih ding hi; nang pen Israel tungah kumpi na hi ding a, kei nang zom ka hi 
ding hi; ka pa Saul in zong tam thu thei hi,” a ci hi. 

18Tua ciengin TOPA mai-ah a ni gelin thuciemna a bawl uhi; Horesh ah David om 
lai a, Jonathan a inn ah a pei hi. 

19Tua ciengin Gibeah-a Saul kungah Ziph-te peito-in ama kungah, “Jeshimon 
leitaw lam Hachilah muoltunga om Horesh mun muonhuoite sung kote lahah 
David kiphuol hi. 

20Kumpipa aw, tu-in nang peisuh nuom hunin hing peisuh in; kote bawl ding 
ahile na khut sungah ama kang pieh ding uh ahi hi,” a ci uhi. 

21Saul in, “Kei tungah lainatna nang nei ziehun TOPA in thupha hing buoh ta 
uheh! 

22Va pei inlen va kiciensah lai ta’n; ama hei sung mun liena om hi a, tuale khum 
sungah koi in ama mu ahei, ci va thei ta’n; bangzieh ahei cile ama pen a pilkhel 
mama ahi hi, ci-in ka kungah ei kigen hi. 

23A kimvel en kawikawi-in a kibuhna muntah hing thei unlen, thu kicien tawh 
ka kungah hing peikia un. Tua ciengin noma tawh kang pei ding hi; gam sungah 
ama a op leh Judah a tul tampite lah panin ka longdawh teitei ding hi,” a ci hi. 

24Tuaci’n amate a ding vua, Ziph-a pei dingin Saul masangah a na mapei uhi. 
Jeshimon leitaw lam Arabah gam sung Maon senel gamah David le a mite a om 
uhi. 

25Saul le a mite pei-in ama a sui uhi. A kisui lam David kunga a kigen ciengin ama 
suongpi-ah peisuhin Maon senel gamah a om hi. Saul in tua thu a zah bepin Maon 
senel gam dongah David a del hi. 

26Muol pang khatah Saul pei a, David le a mite muol pang lang khatah a pei uhi. 
Saul le a mite in David le a mite man dingin a nai semsem ciengun, Saul kung 
panin a suotah thei nadingin David a nawtai mama hi. 

27Tua ciengin Saul kungah kamtai khat tungin ama in, “Kinaw inlen hing pei in. 
Bangzieh ahei cile Philistia-te in gam sung ei sim uhi,” a ci hi. 

28Tuaci’n ama in David a nuadel khawl a, Philistia-te sim dingin a kuon hi; tua 
ahi ziehin khum mun pen Suotahna Suongpi kici hi 

29 Tua ciengin khum mun panin David peito-in En-gedi mun muonhuoite sungah 
a teng hi. 

1 Samuel 24 

David in Saul’ Nuntahna Hinkhawi 

1Saul in Philistia-te a nuadelna panin a kilekia ciengin ama kungah, “En-gedi 
senel gamah David om hi,” ci-in kigen hi. 

2Tua ciengin Saul in Israel zosie sung panin a kituomteel pasal tul thum zawpi-
in Gamkel Suongpi lamah David le a mite sui dingin a kuon hi. 

3Lam gei-a tuubuhte gei-ah ama pei a, khum tahah leihawm khat a om hi; tuale 
awnghaw dingin Saul tua sungah a lut hi. Tua leihawm sungtawng penah David 
le a mite na to uhi. 

4David’ mite in ama kungah, “TOPA in, ‘Na khut sungah na galpa kang pie ding a, 
pha na sah bangin ama tungah na bawl ding hi,’ ei ci ni khu tuni ahi ta hi,” a ci 
uhi. Tua ciengin David pei-in Saul’ puontuol tep a dap tanpieh hi. 

5Tua zaw ciengin a puontuol tep a tansan ziehin David a lung a nuom sih hi. 

6Ama in a mite kungah, “TOPA’ sathau nu pa ahi ka TOPA tungah tam banga ka 
khut hlan khah ding pen TOPA in ei kham hi; bang ding ahei cile ama 
pen TOPA’ sathau nu pa ahi hi,” a ci hi. 

7Tuaci’n David in a mite nahpi tahin phawhsie a, Saul a do ding uh a phal sih hi. 
Tua ciengin Saul tho-in leihawm nuasie a, a pei nading lampi-ah a pei hi. 

8Tua zaw ciengin David zong tho-in leihawm pan pusuohin Saul a nua hlat a, “Ka 
pu kumpipa!” a ci hi. Saul kinua hei-in a et ciengin David in a mai tuol ngatin 
khupbawhin zatahna a pie hi. 

9David in Saul kungah, “Bang ding a, ‘David in na siet nading sui hi,’ a ci mite’ 
thugen ngai na hi ahei? 

10Tuni mama-in TOPA in nang leihawm sung, ka khut sungah ei pieh lam na mit-
in na mu zo ta hi; tuale mi pawlkhat in nang a that dingin ei tawh vua, ahi vangin 
ken nang kang hinkhawi hi. Keima in, ‘Ka pu tungah ka khut ka hlang sih ding hi; 
bangzieh ahei cile ama pen TOPA’ sathau nu pa ahi hi,’ ka ci hi. 

11Ka pa aw, ka khut sunga na puontuol tep khu en vawi; azieh pen kei khutah 
khielna ahi a, kumpi langpanna ahi zongin a op lona, na puontuol tep tansanin 
nangma kang tha lona thu tawh a kicienin na thei ding hi,” a ci hi. Nang in kei tha 
dingin nei sui vangin nang tungah kei ka khiel sih hi. 

12TOPA in nang le kei kikalah thu khen taheh! TOPA in na tungah ka phu la taheh; 
ahi vangin keima in nang tungah ka khut ka hlang sih ding hi. 

13Khanglui paunah khatah, ‘Mi gilote panin gitlona hing pieng,’ a ci bang ahi hi; 
ahi vangin nang tungah ka khut ka hlang sih ding hi. 

14Israel kumpipi koi do dinga hing kuon na hei? A koi pen nuadel na hei? Ui si 
khat amah? Uihih khat ahiei? 

15Tua ahi ziehin thukhenpa khu TOPA hi hinlen, ama in nang le kei kikalah thu 
khen taheh. Ama in tam thu van hinlen ka vai ei panpi-in nang langkhatah ka 
dihna hing talang taheh,” a ci hi. 

16David in Saul kungah tam thu teng a gen zaw ciengin Saul in, “Tami nang awsuo 
amah, ka tapa David?” a ci hi. Saul awngin a kap hi. 

17Ama in David kungah, “Kei sangin nang na thumanzaw hi; azieh pen keima in 
nang tungah a sie ka bawl laitahin nang in kei tungah a pha tawh nei thuh hi. 

18TOPA in na khut sungah ei koih laitahin nang in kei ei that loin nei limbawlna 
tuni-in nei tel gen zo ta hi. 

19Bang zieh ahei cile koi in a galpa mu-in bihtahin peisah ding ahei? Tuaci’n tuni-
in kei tungah nei bawlna ziehin TOPA in sil hoi tawh thaman hing pie taheh. 

20Tu-in nang kumpi a suoh valon ding na hi, ci ka thei hi. Na khut sungah Israel 
kumpi gam kip ding hi. 

21Tua ziehin keima nua-a ka suon ka hlahte thatgam loin ka pa’ innkuon panin 
ka min na suhmang lo nadingin TOPA’ min tawh ka kungah hing kiciem in,” a ci 
hi. 

22Tuaci’n Saul tungah David a kiciem hi. Tua ciengin Saul a inn ah a pei hi; ahi 
vangin mun muonhuoi-ah David le a mite a peito uhi. 

1 Samuel 25 

Samuel Sina 

1Tu-in Samuel a si hi; tuale Israel zosie a kikhawm vua, ama ziehin kapin mau-
in a om uhi. Amate in Ramah-a a inn ah ama a vui uhi. Tua ciengin David tho-in 
Paran senel gamah a peisuh hi. 

David le Nabal’ Zinu 

2Maon ah mi khat om a, a nasepna pen Carmel ah a om hi. Tua mipa hau mama 
hi; ama in tuu tulthum le keel tulkhat nei hi. Carmel ah ama in tuumul a met hi. 

3Tua mipa’ min Nabal ahi a, a zinu’ min Abigail ahi hi. Tua numei in tei le melhoi 
thuo a, ahi vangin a pasal pen omdan thei lo le a gamtatsie khat ahi hi; ama pen 
Caleb-te khat ahi hi. 

4Nabal in tuumul heu hi, ci thu David in senel gamah a za hi. 

5Tuaci’n David in tangval sawm sawl a, tuale David in tua tangvalte kungah, 
“Carmel ah va peito ta un, tuale Nabal kungah va haw ta ulen ka min tawh ama 
va hopi ta un. 

6Tam bangin ama na hopi ding uhi: ‘Nang tungah nopna om taheh, na 
innkuonpite tungah nopna om taheh, na neisa zosie tungah zong nopna om 
taheh. 

7Nang in tuumul heu mi na nei hi, ci thu ka na za hi; ko kungah na tuucingte om 
a, amate bangma ka law sih uhi, amate in Carmel-a a op sung tengun bangma 
khat beh a mansuo sih uhi. 

8Na tangvalte uh dong locin amate in nang kungah ang gen ding uhi. Tua ahi 
ziehin ka tangvalte in maipha musah in; azieh pen pawi ni-a hing tung ka hi uhi. 
Na khut sunga na nei bang bang na tapa David le na nasemte tungah ei pie ta’n, 
kang thum hi,’ ci un,” a ci hi. 

9Tangvalte a tun ciengun David’ min tawh tam thu zosie Nabal kungah a gen uhi; 
tua ciengin amate in a ngah uhi. 

10Ahi vangin Nabal in David’ nasemte dawng a, “David koi ahiei? Jessi’ tapa koi 
ahiei? Tulai-in a pute kung pana a taimang nasem tampi om hi. 

11Hei pana hing puoh ci ka thei lote tungah ka anlum le ka tui le ka tuumul heute 
dinga ka gaw ka sate la-in pie ding ka hi amah?” a ci hi. 

12Tuaci’n David’ tangvalte kilekia-in a tun ciengun tam thu zosie ama kungah a 
gen uhi. 

13David in a mite kungah, “Mi zosie in na namsau uh kuo ciet un!” a ci hi. Tuale 
mi zosie in a namsau a kuo ciet uhi; David in zong a namsau a kuo hi; tuale mi 
zali tang khat in David a zui vua, van ngahin mi za ni a om uhi. 

14Hizongle tangval khat in Nabal’ zinu Abigail kungah thu gen a, “Ka pupa uh 
hopi dingin David in senel gam panin kamtai a sawl hi; tuale ama in amate a na 
hosie gawp hi. 

15Hizongle kote tungah tua mite a hoi mama vua, sietna zong ka thuoh sih vua, 
amate tawh ka opton sung tengun lolai-ah zong bangma zamtawng ka mansuo 
sih uhi; 

16amate tawh tuu cinga ka opton sungun sun le zanin pal bangin ei dal uhi. 

17Tua ahi ziehin tu-in tam thu thei inlen, na bawl ding kingaituo in; azieh pen 
ama khansie-in koima’n hopi thei lo ahi ziehin ka pu ule a innkuon zosie tungah 
sietna tunsah ding kingaituo zo ta hi,” a ci hi. 

18Tua ciengin Abigail kinaw mama-in anlum lum zani le lenggazu savun tuithawl 
dim ni, tuu a minsa nga, ankan law nga, a kiphogaw lengga bawh zakhat, le theiga 
tawh kibawl moh zani la-in laa tungah tua teng guong a, 

19tuale a nasemte kungah, “Na pei masa un; na nua uh kang zui ding hi,” a ci hi. 
Hizongle ama in a pasal Nabal kungah gen lo hi. 

20Ama nu laa tungah tuongin muol pang a gei lai tahin, ama lamah David le a 
mite a pei uhi; tuale ama nu in amate na dawn hi. 

21Tu-in David in, “Tam mipa’ neisa zosie bangma khat beh a pelem lo nadingin 
senel gama ka na cinpieh pen a mawhna suoh hi; ama in ka nasep hoite a sie 
tawh ei thuh hi. 

22Zingmawng ciengin a nei zosie lahah pasal khat nangawn ka hinkhawi tah ma 
leh Pasien in keima David ei dawm sih taheh,” a na ci zo ta hi. 

23Abigail in David a mu ciengin nawtai-in a laa tung pan kumsuhin David mai-ah 
pua-in tuolah a bawhsuh hi. 

24Ama khupbawhin ama kungah, “Ka pu aw, tua khielna keima tung behah hing 
tu taheh; na nasemnu in na bilkawmah thu ei gensah inlen, na nasemnu’ thugen 
ei ngaipieh in, ci-in kang thum hi. 

25Ka pu in tam mi khansie Nabal thupi ngaisut malmal sin; azieh pen a min banga 
ama a gamta ahi lel bo hi; a min Nabal ahi a, ama mimaw ahi bo hi; ahi vangin ka 
pu in nang sawl tangvalte keima na nasemnu in ka na mukha sih hi. 

26“Tua ahi ciengin tu-in ka pu aw, TOPA hingin nang zong na hin ma bangin, sisan 
suosahna tawh na khiel nading le na khut tawh phu na lah nading panin TOPA in 
ang hloh bangin, tu-in na galte le ka pupa tunga siet nading a suite Nabal bang ta 
uheh. 

27Tu-in na nasemnu in ka pupa kang puoh tami letsong pen ka pupa nuazui 
tangvalte ei piesah in. 

28Na nasempa’ gamtat khielna ei maisah in, kang thum hi; azieh pen ka pu 
in TOPA’ galte na do ziehin TOPA’ in ka pu innkuon hing kipsah tahtah ding a, na 
hin laisie-in nang sungah sietna a kimu sih ding hi. 

29Mi khatpo in tha dinga ang del leh TOPA na Pasien in a hing mite a humbihna 
sungah ka pu’ hinna a humbih ding hi; ahi vangin ama in saili kap bangin na galte 
hinna a kapmang ding hi. 

30TOPA in nang tawh kisai-a thu hoi a gensa zosie tawh kizui-in, Israel tungah 
kumpi dingin nang ang koi zaw ciengin, 

31thu om lopi-in sisan luonsahna zieh ahi a, ahi sihle ama le ama a kihutdamna 
ziehin ahi zongin, ka pu in lungsim gimna ding thu ahi a, lungsim natna ding thu 
ahi zongin na nei sih ding hi. TOPA in ka pupa ang limbawl ciengin na nasem nu 
ei phawh bo in,” a ci hi. 

32David in Abigail kungah, “Tuni-in kei ei vaidot dinga nang ang sawl Israel’ 
Pasien TOPA in thupha nga taheh! 

33Tuni-in mithana le keima’ khut tawh phulah nading panin kei ei kem nangma 
le na ngaisut siemna in thupha nga taheh! 

34Azieh pen nangma ang liemsah nading panin ei kham Israel’ Pasien TOPA a hin 
tahtah ma bangin, kei ei dawn dingin a mallangin ang pei lo khat hi poma lacin, 
zing ciengin Nabal’ pasal khat zong ka hinkhawi vawt sih ding hi,” a ci hi. 

35Tua ciengin David in tua nu tung panin a puohte a sang hi; ama in tua nu 
kungah, “Na inn ah lungnuomin na peito in; en in, keima in na thu ka ngai zo a, 
na ngetnate kang pie zo hi,” a ci hi. 

36Nabal kungah Abigail tung a, ama in a inn ah kumpipa pawi tawh a kibang khat 
a na bawl hi. Zu kham seng ahi ziehin Nabal a lung a nuom mama hi; tuaci’n tua 
nu in ama kungah zingmawng khuova masangsie-in bangma a gen sih hi. 

37Zingmawng cieng, Nabal a zukham a ven ciengin a zi in ama kungah tam thu 
teng a gen hi; tuale a lungtang si-in ama suongtum bang hi. 

38Tua zaw ni sawm bang ciengin TOPA in Nabal vat a, tuale ama a si hi. 

39David in Nabal a si thu a zah ciengin ama in, “Ka tungah Nabal’ ei zakona ei 
thuhpiehin sietna panin a nasempa ei kem TOPA in thupha nga taheh; TOPA in 
Nabal’ gitlona amama a lukhuhsah kia hi,” a ci hi. Tua ciengin David in mi sawlin 
a zi dingin Abigail a helsah hi. 

40Carmel-a Abigail kungah David’ nasemte a tun ciengun ama kungah, “David in 
ama’ zi dinga a la dingin na kungah ko ei sawl hi,” a ci uhi. 

41Ama dingin a mai lei lam nga-in kunsuh a, “Na nasemnu uh pen ka pupa 
nasemte’ keng silpieh ding sila ahi hi,” a ci hi. 

42Abigail naw dinin laa tungah a tuong hi; a nasem numei nga in ama a kem hi. 
Ama nu in David’ nasemte nua zui-in David’ zi-in a om hi. 

43David in Jezreel-a Ahinoam zong na kinunpi zo hi; a ni gelin ama’ zi a suoh hi. 

44Saul in a tanu Michal, David’ zi pen Gallim-a Laish’ tapa Palti tawh na 
kinungsah zo hi. 

1 Samuel 26 

David in Saul Nivei Hinkhawi 

1Tua ciengin Ziph-te Gibeah-a Saul kungah a pei vua, “Jeshimon tawh kigalsai 
Hachilah muol tungah David kiphuol hi,” a ci uhi.  

2Tuaci’n Saul tho a, a kiteel Israel mi tulthum tawh David sui dingin Ziph senel 
gamah a kuonsuh hi. 

3Saul in Jeshimon tawh kigalsai, lampi gei-a om Hachilah muol tungah giephuol 
a sat hi. Ahi vangin senel gamah David a omlai hi. Saul in ama a sulzui lam a thei 
ciengin 

4David in thukante sawl a, Saul a tun tahtah lam a thei hi. 

5Tua ciengin David dingin Saul’ giephuol satna munah a pei hi; tuale David in 
Saul a galkapmangpa Abner tawh a lupna mun a mu hi. Giephuol sungah Saul 
lumin a kimvelah galkapte in giephuol a sat uhi. 

6Tua ciengin David in Hit-te Ahimelech le Joab’ sanggampa Zeruiah’ tapa Abishai 
kungah, “Saul’ giephuolah keima tawh a va kuonsuh ding koi na hi vuoi?” a ci hi. 
Abishai in, “Kei nang tawh hing kuonsuh vang,” a ci hi. 

7Tuaci’n zanin galkapte kungah David le Abishai a pei uhi; khum sunga 
giephuolah Saul na kimu a, a khawhlung leilahah a teipi na kiphut hi; tuale ama 
kimvelah Abner le a galkapte a lum uhi. 

8Abishai in David kungah, “Tuni-in Pasien in na khut sungah na galpa ang pie zo 
ta hi; tua ziehin tu-in teipi-in khatvei beh hing khaw vangin lei tawh hing kiltha 
vang; ni vei khaw ding kisam lo hi,” a ci hi. 

9Ahi vangin David in Abishai kungah, “Ama that sin; bangzieh ahei 
cile TOPA’ sathau nupa tungah a khut hlang poma khielna panin a peng ding na 
sa amah?” a ci hi. 

10David in, “TOPA a hing ahi ma bangin, TOPA in ama a satlia ding hi; ahi si leh 
zong a si hun ang tung ding hi; ahi sihle galphuolah va kuonsuhin a si ding hi,” a 
ci hi. 

11TOPA’ sathau nu pa tungah ka khut ka hlan ding TOPA in ei khaam hi; hinanle 
tu-in a khawhlung a teipi le tuithawl la inlen pei vai,” a ci hi. 

12Tuaci’n David in Saul’ khawhlunga teipi le tuithawl la-in a pei uhi. Amate a 
unpi-un a kimut sieng ziehun koima in mu lo a, koima in zong a thei sih a, koima 
khat zong a khanglo sih uhi; bangzieh ahei cile ama tungah TOPA in a kimut uh a 
suohsah mama hi. 

13Tua ciengin David galkhatah galkai a, amate kikal saupi kihalin muol dawnah 
a ding hi. 

14David in galkapte le Ner’ tapa Abner hlan a, “Abner! Ei dawng lo ding na mah?” 
a ci hi. Tua bepin Abner in dawngin, “Kumpipa hlan nang koi na hiei?” a ci hi. 

15David in Abner kungah, “Nang pasal hi lo na mah? Israel sungah nang tawh 
kibang koi om ahei? Tua ahile bang dinga na pu kumpipa cing lo na hei? Bangzieh 
ahei cile na pu kumpipa susie dingin mi khat ang pei hi. 

16Tam banga na gamtat pen a hoi vawt sih hi. TOPA a hing ahi ma bangin a si 
dinga kilawm na hi hi. Bangzieh ahei cile TOPA’ sathau nu pa ahi na pupa na vil 
sih hi. Tu-in en in, kumpipa’ teipi le a khawhlunga tuithawl hei-ah a om ei?” a ci 
hi. 

17Saul in David’ awsuo a thei a, “Ka tapa David, tami nang aw amah?” a ci hi. 
David in, “Ka pupa kumpipa aw, tami keima’ awsuo ahi hi,” a ci hi. 

18Ama in genbe a, “Bang dingin ka pupa in a nasempa a leisui ahei? Ke’n bang ka 
bawl ahei? Ka tungah bang khielna om ahei? 

19Tua ahi ziehin tu-in ka pu kumpipa in a nasempa’ thugente za in. Keima ei do 
dinga ang hansuo pen TOPA ahile ama in ka biehna ei sang taheh; ahi vangin 
mihingte ahile, TOPA mai-ah samsiet thuoh uheh. Azieh pen amate 
in TOPA’ gouluo ka tanhna panin ei notmang vua, ‘Pei inlen, pasien dangte’ na va 
sem in,’ ei ci uhi. 

20Tua ahi ziehin tu-in TOPA opna panin a kigamla leitang tungah ka sisan kiesah 
sin; azieh pen muol dawnah vala man dinga mi a kuon bangin thomi bang bep 
lel kei ei that dingin Israel kumpipa nang kuon hi,” a ci hi. 

21Tua ciengin Saul in, “Ka gamta khiel ta hi; ka ta David aw, hing peikia ta’n, 
bangzieh ahei cile nangma’ muna-ah ka hinna manpha mama ahi ziehin nang 
kang bawlsie ngai nawn sih ding hi; kei mimaw ka hi a, khielna lienpi ka bawlkha 
ta hi,” a ci hi. 

22David in dawng a, “Tanah na teipi om hi, kumpipa! Tangvalte khat hing peisah 
inlen hing lasah in. 

23TOPA in mi zosie a dihna le a citahna ziehin thaman a pie hi; bangzieh ahei cile 
tuni-in TOPA in ka khut sungah nangma ei pie a, hinanle TOPA’ sathau nu pa 
tungah ka khut ka hlang sih ding hi. 

24Tuni-in ka mitmu-in na hinna a manphat ma bangin keima’ hinna 
zong TOPA’ mitmu-in manpha hinlen gimna zosie panin TOPA in nang hing 
hunkhie taheh,” a ci hi. 

25Tua ciengin Saul in David kungah, “Thupha nga ta in, ka tapa David! Nangma 
in na tampi na sem ding a, tuate na muolsuo ding hi,” a ci hi. Tuaci’n David ama’ 
lampi-ah pei a, Saul zong ama’ opna-ah a kilekia hi. 

1 Samuel 27 

David in Gath Kumpipa Achish’ Na Seppieh 

1David in a lungsim sungah, “Ni khat ni ciengin Saul’ khutlumin ka si thei kha 
ding hi; Philistia-te gama tai ding sangin kei adingin a hoizaw bangma om lo hi; 

tua hile Israel gamgi huom sunga Saul in ei sui den pen ang lungkie ding a, ama’ 
khut sung panin ka suohta ding hi,” a ci hi. 

2Tuaci’n David ding a, ama kunga om pasal zaguh tawh Gath kumpipa, Maok’ 
tapa Achish kungah a pei hi. 

3David, ama le a galkapte tawh, pasal teng zosie a innkuonpite tawh, David, a zi 
tegel Jezreel-a Ahinoam le Carmel-a Nabal’ zi meigongnu Abigail tawh, Gath-a 
Achish tawh a tengton hi. 

4Gath ah David tai zo hi, ci Saul kungah a kigen ciengin ama in David sui nawn lo 
hi. 

5Tua ciengin David in Achish kungah, “Na mitmu-in maipha ka nga leh ka ten 
thei nading gam sung khuopi khatah mun ei pie in; bang dingin na nasempa nang 
tawh kumpi khuopi sungah tengton ding ahei?” a ci hi. 

6Khum ni-in Achish in ama tungah Ziklag khuo a pie hi; tua ahi ziehin tua khuo 
pen tuni dongin Judah kumpite-a’ ahi ta hi. 

7Philistia-te gam sungah David a ten hun kum khat le hla li sung ahi hi. 

8Tu-in David le a mite kuonto-in Geshur-te, Girzi-te, le Amalek-te a sim uhi; azieh 
ahile tam mite pen Telam-a pan, Shur lampi panin Egypt gam dongin a na 
tengsate ahi uhi. 

9David in khum gam simin pasal hile numei hile khat beh a hinkhawi sih hi. Ahi 
vangin tuute, bawngte, laate, kalaohte, le puonsilte la-in Achish kungah a peikia 
hi. 

10Achish in, “Tuni koi va sim ta na hiei?” ci-in a dawh ciengin David in, “Judah-te’ 
Negeb gam,” ahi sihle, “Jerahmeel-te’ Negeb gam,” ahi sihle, “Ken-te’ Negeb gam,” 
a ci hi. 

11David in, “Amate in i thu teng hing gen va-un, ‘David in tam bangin bawl hi,’ ci 
kha va uh,” ci-in a ngaisut ziehin David in Gath-a thu tut thei ding popo numei 
hile pasal hile khat zong a hinkhawi sih hi. Tua khu Philistia-te’ gam sungah a 
ten hun sung tenga ama’ gamtat zie ahi hi. 

12Achish in David muong a, “Ama mi Israel-te a si muda thei nadingin ama le ama 
kibawl zo hi; tua ahi ziehin ama ka nasem ahi zing ding hi,” ci-in a ngaisun hi. 

1 Samuel 28 

1Khum hun lai-in Philistia-te in Israel do dingin a galkapte a khawm uhi. Achish 
in David kungah, “Nangma le na mite, galkapte sungah keima tawh a kuonton 
ding na hi lam kithei in,” a ci hi. 

2David in Achish kungah, “Hoi mama hi, na nasempa in bang bawl thei ahei ci na 
thei ding hi,” a ci hi. Achish in David kungah, “Hoi mama hi, khan tawntungin kei 
ei cingpa-in kang koi ding hi,” a ci hi. 

Saul in Dawilawm Neite Thudong 

(Thkna 18:9-14) 

3Tu-in Samuel si zo a, ama ziehin Israel zosie a kap vua, ama’ khuopi Ramah ah 
ama a vui uhi. Saul in a gam sung panin dawilawm neite le bumtawite a notmang 
hi. 

4Philistia-te a kikhawm vua, Shunem ah pei-in giephuol a sat uhi. Saul in zong 
Israel zosie khawm a, Gilboa ah giephuol a sat uhi. 

5Saul in Philistia galkapte a mu ciengin zau-in a lungsim a linglawng hi. 

6Saul in TOPA thu a dawh ciengin TOPA in a mang tawh hile Urim tawh hile 
kamsangte tawh hile dawng lo hi. 

7Tua bepin Saul in a nasemte kungah, “Ama kungah pei-in thu ka dawh thei 
nadingin dawilawm nei numei khat ei va suipieh ta un,” a ci hi. A nasemte in, 
“Endor ah dawilawm nei khat a om hi,” a ci uhi. 

8Tuaci’n Saul in a mel selin puon dang sil a, ama le mi ni tawh khum mun a zuon 
uhi. Zanin amate kungah numei khat a pei hi. Ama in, “A sisa hlate khat tung 
panin thu ei dawhpieh inlen, nang kungah a min kang law popo ei hlatto pieh 
in,” a ci hi. 

9Tua numei in ama kungah, “Saul in a gam sung panin dawilawm neite le 
bumtawite a hepkhietna thu na thei giagua ahi hi. Tua hi napi bang dinga ka si 
nading thang ei sie na hei?” a ci hi. 

10Hinanle ama kungah Saul kiciem a, TOPA a hing ahi ma bangin tam thu ziehin 
na tungah gimna ang tung vawt sih ding hi,” a ci hi. 

11Tua ciengin numei in, “Koi pen kang hlatpieh diei?” a ci leh ama in, “Samuel ei 
hlatpieh in,” ci-in a dawng hi. 

12Numei in Samuel a mu ciengin pengzah pai a, tuale numei in Saul kungah, 
“Bang dinga nei sol ahiei? Nang Saul na hi vele!” a ci hi. 

13Kumpipa in ama kungah, “Zau sin, bang ahiei na mu?” a ci hi. Numei in Saul 
kungah, “Lei pana ang pusuoh hlagau khat ka mu hi,” a ci hi. 

14Ama in tua nu kungah, “A mel puoh dan bang a ci ei?” a ci hi. Ama in, “Puvuoi 
khat ang peito hi; ama in puontuolpi khat sil hi,” a ci hi. Tuaci’n Samuel ahi lam 
Saul in thei a, a mai tuolah kunin khupbawhin zatahna a pie hi. 

15Tua ciengin Samuel in Saul kungah, “Bang dinga nei hlatto kia-a nei hici 
buoisah ahei?” a ci hi. Saul in dawng a, “Ka lung a kham mama hi, bangzieh ahei 

cile Philistia-te in ei simin ka kung panin Pasien a kihemdawh a, kamsangte tawh 
hile mangte tawh hile ei dawng nawn lo hi; tuaci’n bang bawl ding ka hei, ci ei 
hil dinga kang hlat ahi hi,” a ci hi. 

16Samuel in, “TOPA in nang ang taisan a, ama na gal suoh zo napi bang dinga kei 
thu nei dawh lai ahei? 

17TOPA in kei tung tawna ang gensa bangin na tunga ang sem ahi hi; azieh 
pen TOPA in na khut sung panin kumpi gam balkehin na vengpa David pie zo hi. 

18TOPA’ thu mang loin Amalek-te tunga ama’ lungthah mama na tawh kizui-in 
sem lo na hi ziehin tuni-in TOPA in nang tunga tam bang ang sep ahi hi. 

19Tham loin TOPA in Philistia-te khut sungah nang tawh Israel ang pieton ding 
hi; tuale zing ciengin kei tawh nang le na tapate i om ton ding uhi. TOPA in 
Philistia-te’ khut sungah Israel galkapte a pie ding hi,” a ci hi. 

20Samuel thugen teng ziehin zausi-in thakhatthu-in tuolah Saul a tawnpua pai 
hi; sun khuo zan khuo bangma a neh lo ziehin a tha a zawm hi. 

21Saul kungah tua numei pei a, ama a zau seng lam a mu ciengin ama kungah, 
“Na nasemnu in na thu ka ngai zo hi; ka luong khamin keima kunga nang gen 
bangin ka bawl zo hi. 

22Tua ahi ziehin tu-in nang in zong na nasemnu’ thu ei ngai in; na mai-ah anlum 
halkhat ei luisah in. Na lampi-ah na pei ciengin na thahat nadingin ne in,” a ci hi. 

23Ama in niel a, “Ka ne sih ding hi,” a ci hi. Ahi vangin tua numei tawh kithuo-in 
a nasemte in a ci teitei uhi; tua bepin ama in a thu uh a mang hi. Tuaci’n lei panin 
ama tho-in lupna tungah a to hi. 

24Tu-in tua numei in a inn ah bawngno thau khat nei a, mallang tahin go-in annel 
la-in meh a, tol saw lo anlum a em hi. 

25Tua nu in Saul le a nasemte mai-ah lui a, tuale amate in a ne uhi. Tua ciengin 
khum zanin amate dingin a peikhie uhi. 

1 Samuel 29 

Philistia-te in David Nuol 

1Tu-in Philistia-te in a galkap zosie uh Aphek ah a khawmtuo vua, Israel-te in 
Jezreel-a tuikhuh gei-ah giephuol a sat uhi. 

2Philistia uliente a tul tul, a za za-in a kizawt laitahun David le a mite zong Achish 
tawh a nua lamah a pei uhi. 

3Philistia galkapmangte in, “Tami Hebrew-te tam muna bang bawl ahi uh ahei?” 
a ci uhi. Achish in Philistia galkapmangte kungah, “Tampa, ni tampi le kum tampi 

keima tawh a omton Israel kumpi Saul’ nasempa David hi lo amah? Ka kunga ang 
tai-a kipan tuni cieng dongin ama tungah khielna ka mu sih hi,” a ci hi. 

4Hinanle ama tungah Philistia galkapmangte a lungthah uhi; tuale Philistia 
galkapmangte in, “Na koina munah a kilekia thei nadingin tua mipa peisahkia in; 
gal kidona sungah eite tawh ama a kuonton sih ding hi, tua ahi sihle gal kidona 
sungah i langin ang pangkha ding hi. Azieh pen tam mipa in a pupa tawh kilemna 
bangci bawl thei ding ahei? Tam sunga om mite’ lutangte tawh a bawl ding hi lo 
amah? 

5Tampa khu, ‘Saul in a tulin that, David in a tul sawmin that,’ ci-a amate 
khatlekhat a lam kawmun la a tap pa uh David hi lo amah?” a ci uhi. 

6Tua ciengin Achish in David hlanin ama kungah, “TOPA a hing ahi ma bangin 
nang na thuman a, gal sungah kei tawh na kuonton na tunton ding man ka sa hi; 
azieh pen keima kunga nang tun ni-a kipan tuni dongin na tungah khielna 
bangma ka mu sih hi. Hinanle uliente in nang ang dei sih uhi. 

7Tuaci’n tu-in kilekia in; hlamuong tahin pei ta’n; Philistia uliente lung himaw 
nading bangma bawl da mai in,” a ci hi. 

8David in Achish kungah, “Bang ahiei ka bawl? Ka pu kumpipa’ galte do-in ka pei 
thei lo nadingin na nasem dinga kang lut ni-a kipan tuni dongin na nasempa 
tungah bang mu na hei?” a ci hi. 

9Achish in David dawngkia a, “Keima’ muna-ah nang pen Pasien’ vantungmi khat 
bangin kaw baanglo na hina thu ka thei hi; hinanle Philistia galkapmangte in, 
‘Eihaw tawh gal kidona sungah ama ang kuonto sih ding hi,’ a ci uhi. 

10Tua ciengin tu-in nang zawpi na pupa’ nasemte tawh zingmawngin thobai 
unlen, note adinga ka koisa munah pei un,” a ci hi. Ka mai-ah hoitahin sem zo na 
hi ziehin, thu hoi lo kigente tawh kisai-in lung himawna-in nei sin. Zingmawng a 
kipan thobai unlen, khuova behin kihem pai ta un,” a ci hi. 

11Tuaci’n Philistia gama kilekia dingin a mite tawh David zingmawng phalvahin 
dingkhie a, hinanle Jezreel-ah Philistia-te a peito uhi. 

1 Samuel 30 

David in Ziklag Kisuhsietna Phula 

1Tu-in a ni thum ni-in Ziglak ah David le a mite a tun ciengun, Amalek-te in Negeb 
le Ziklag sim zo uhi. Amate in Ziklag simin mei tawh a haltum vua, 

2numeite le a sunga om mi zosie, a lien a neu-in a man uhi; amate khat zong a 
that sih vua, ahi vangin a peina vuah amate a zawpi uhi. 

3Khuopi sungah David le a mite a tun ciengun mei tawh tua khuopi a kihaltum a 
mu vua, a zite ule a tanu a tapate uh salin a kimat siengna thu a thei uhi. 

4Tua ciengin a thazawt dongun David le a zawpi mite awngin kap uhi. 

5David’ zi tegel, Jezreel-a Ahinoam le Carmel-a Nabal’ zi meigongnu Abigail zong 
salin kiman hi. 

6David nahpi-in a lungkham hi; azieh pen mi zosie in a tanute ule a tapate uh 
ziehin a lungsim uh kisie a, suong tawh selia ding a gen uhi. Ahi vangin TOPA a 
Pasien in David a thakhausah hi. 

7David in Ahimelech’ tapa siempu Abiathar kungah, “Siempupuon hing peipi in,” 
a ci hi. Tuaci’n Abiathar in David kungah siempipuon a peipi hi. 

8David in zong TOPA thu dong a, “Tam mihonte ka del diei mah? Amate ka pha zo 
na diei mah?” a ci hi. Ama in dawng a, “Del in; bangzieh ahei cile amate na 
nuaphah valon ding a, na hunkhie zo tahtah ding hi,” a ci hi. 

9Tuaci’n David le a zawpi galkap zaguh tawh kuonin a kinuasie mite’ giena Besor 
Lui-ah a tung uhi. 

10Hinanle David in a del peisuoh hi; ama le mi zali ahi uhi; Besor Lui galkai dinga 
a gim seng mi zani a kinuasie uhi. 

11Amate in gamlahah Egypt-te khat mu-in David kungah a peipi uhi. Amate in 
ama an a pie vua, ama in an ne-in dawn ding tui zong a pie uhi; 

12amate in theiga tawh a kibawl moh themkhat le lengga kiphogaw bawh ni zong 
a pie uhi. Ama in a neh zaw ciengin a tha a dimkia hi; azieh pen ni thum le zan 
thum sung an le tui ciem lo ahi hi. 

13Tua ciengin David in ama kungah, “Nang koite na hiei? Nang hei pan na hiei?” 
a ci hi. Ama in, “Amalek-te khat’ nasem ka hi a, Egypt tangval khat ka hi hi. Tu 
masang ni thum lai-in ka cina ahi ziehin ka pupa in ei nuasie hi. 

14Kote in zong Chereth-te’ Negeb gam, Judah-te’ gam le Caleb-te’ gam ka sim uhi; 
tuale Ziklag mei tawh ka hal uhi,” a ci hi. 

15David in ama kungah, “Tam galsim pawl kungah nei zawpisuh diei mah?” a ci 
hi. Ama in, “Kei nei tha lo nading ahi a, ka pupa’ khut sunga nei ap lo nading ahi 
zongin Pasien’ minin kei tungah hing kiciem in. Tua hile amate kungah kang 
zawpisuh ding hi,” a ci hi. 

16Ama in a zawpisuh ciengin Philistia-te gam le Judah gam pana a galvan lahte 
uh a tam seng ziehin mun zosie-ah kithethangin an ne tui dawnin lamin a na om 
uhi. 

17David in zingmawng phalvah panin a zingni nitah dongin sim a, kalaoh tung 
tuonga a taimang tangval zali simlo amate lahah khat zong suohta lo hi. 

18David in Amalek-te in a lahsa van zosie lahpiehkia a, a zi tegel zong hunkhie hi. 

19A lien a neu, tanu tapate hile galvan kilate ahi sihle a kitomgam na khat popo 
hile khat zong pelam lo hi; David in a unpi-in a peipikia hi. 

20David in ganhing dangte masanga kihawi bawnghon, keelhon le ganhon zosie 
zong man sieng hi; mite in, “Tami khu David’ galvan lahte ahi hi,” a ci uhi. 

21Tua ciengin a gim seng ziehun David nua a zui zo lo, Besor Lui-ah a kinuasie 
mi zanite kungah David a tung hi. David le a zawpi mite dawn dingin amate a 
kuon vua, David in mite kung a tun ciengin amate a hopi hi. 

22Tua ciengin David tawh a zawhton pasalte lahah migilo le kimanna a nei lo mi 
zosie in, “Eite tawh hing peisuoh lo uh ahi ziein, pasal khat ciet in a zite le a tate 
zawpi-in a peipi ding ci simlo i lahpieh uh vante bangma khat zong amate i pie 
sih ding hi,” a ci uhi. 

23Ahi vangin David in, “Sanggamte aw, TOPA in ei piehsa nate tua bangin na bawl 
sih ding uhi; ama in eite ei hinkhawi a, i khut sung vuah ei bulu dinga ang kuon 
mihonte ei pie zo hi. 

24Tami thu-ah koi in na thugen uh ang mang mawh ding ahei? Bangzieh ahei cile 
galkuonpa’ tanh za ma, phuol ngahpa in zong tang ding hi; amate in a kibangin a 
tang ciet ding uhi,” a ci hi. 

25Khum ni-a kipanin tuni dongin ama in Israel adingin thukham le biehna ngaina 
kipin a bawl hi. 

26Ziklag ah David a tun ciengin ama in a na lahte pawlkhat Judah upa a guolte 
kungah hlah a, “TOPA’ galvan kilate sung pan noma dinga letsong kang puoh ahi 
hi,” a ci hi; 

27tua i van teng pen Bethel-te ading, Negeb gama Ramoth-te ading, le Jattirte 
ading, 

28Aroer-te ading, Siphmoth-te ading , Eshtemoa-te’ khuopite ading , 

29Racal-te ading, Jerahmeel-te’ khuopite ading, le Ken-te’ khuopite ading, 

30Hormah, Bor-ashan, Athach-a omte ading, 

31Hebron-a omte ading, le David le a mite pei ngaina muncin tenga mite ading 
ahi hi. 

1 Samuel 31 

Saul le A Tapate’ Sina 

(1Khg 10:1-14) 

1Tu-in Philistia-te in Israel a sim uhi; tuale Philistia-te mai-ah Israel mite a 
taimang vua, Gilboa Muol tungah tampitah a puamat uhi. 

2Philistia-te in Saul le a tapate a nuaphah uhi; tuale Philistia-te in Saul’ tapate ahi 
Jonathan, Abinadab le Malchishua a that uhi. 

3Gal in Saul nahpitahin a neh hi; thalkapte’ thaltang in ama kha-in nah liem 
mama hi. 

4Tua ciengin Saul in a galvan puopa kungah, “Tam tep tan lote ang pei-in ei 
dawtlia vua, apmaina-in ei nei lo nadingun na namsau dawh inlen ei dawtlia 
ta’n,” a ci hi. Hizongle tua galvan puopa in a bawl nuom sih hi; azieh pen ama a 
cimul a tho hi. Tuaci’n Saul in ama’ namsau la-in tua nam dawn tungah puasuhin 
a si hi. 

5A galvan puopa in Saul si a mu bepin ama zong a namsau tungah puasuhin ama 
tawh a siton hi. 

6Tuaci’n Saul le ama’ tapa thum teng le a galvan puopa le ama mi zosie nikhat 
thu-in a si sieng uhi. 

7Jezreel kuom galkhat le Jordan galkhata om Israel mite in Israel mite taimangin 
Saul le a tapate kithat zo hi, ci a zah ciengun a khuopite uh nuasie-in a tai uhi; 
tuale Philistia-te pei-in tua khuopite a luo uhi. 

8A zing ni-in misite’ puon hawhkhie dingin a kuon ciengun Saul le a tapa thum’ 
luong kilawmlia a mu uhi. 

9Saul’ lu tanin a galhiem a hawhkhe vua, a milimte’ opna innte le mite kungah 
tam lungdamna thu a puoh dingin Philistia gam sung mun zosie-ah kamtaite a 
sawl uhi. 

10Amate in Astarte biehinn sungah a galhiemte a koi uhi; tuale amate in Beth-
shan kulbangah a lu a khai uhi. 

11Ahi vangin Jabesh-gilead mite in Saul tunga Philistia-te bawldan a zah ciengun 

12galhang pasal zosie a ding vua, tuaci’n zan tungtawnin pei-in Beth-shan 
kulbang panin Saul le a tapate’ luong a la uhi. Amate Jabeshah tungin tua munah 
a haltum uhi. 

13Tua ciengin a gute la-in Jabesh-a makeng kung nei-ah vui-in ni sagi sung an a 
tang uhi. 

  



561 

 

 
Zo Bible 

© 2018 Bible Society of Myanmar. 
 

 
 

 

2 Samuel 

2 Samuel 1 

David in Saul le Jonathan Kaa 

1Saul a si zaw, Amalek-te zo-in David a kilekia ciengin Ziklag ah David ni ni sung 
a taam hi. 

2A ni thum ni-in a puon ki-ehmal, a lutanga leivui baang mi khat Saul’ giephuol 
panin a tung hi. David kung a tun bepin ama lei-ah bawhsuhin zatahna a pie hi. 

3David in ama kungah, “Nang hei pana hing pei na hiei?” a ci hi. Ama in, “Israel 
giephuol pana hing suohta ka hi hi,” a ci hi. 

4David in ama kungah, “Bang thu a om ei? Ei gen vawi!” a ci hi. Ama in, “Gal phuol 
panin galkapte a taimang vua, hinanle galkap tampitah pua-in a si uhi; tuale Saul 
le a tapa Jonathan zong a si hi,” ci-in a dawng hi. 

5Tua ciengin David in ama kunga thu puoh tangvalpa kungah, “Saul le a tapa 
Jonathan a si lam bang na ci thei ahiei?” a ci hi. 

6Ama kunga thu puoh tangvalpa in, “ Gilboa Muol ah ka va om kha ta hi. Tuale 
sakol leengte le sakol siemte in ama a na neh laitahun tua munah Saul a teipi 
tungah na kingam hi. 

7A nualam a en leh kei ei mu-in ei hlan hi. Keima in ka dawng a, ‘Tanah om ing 
siepa,’ ka ci hi. 

8Tuale ama in keima kungah, “Nang koi na hiei?” ei ci hi. Ke’n ka dawng a, 
‘Amalek-te khat ka hi hi,’ ka ci hi. 

9Ama in kei kungah, ‘Hing pei inlen ei that ta’n; azieh pen ka lel mama ta a, 
hizongle ka hing kenkon lai hi,’ ei ci hi. 

10Tuaci’n a tungah dingin ama ka that hi. Azieh pen a pua zaw ciengin ama hing 
nawn sih va ci ka thei hi. A lu tunga om kumpi lukhu le a ban tunga om bantuom 
ladawhin tuate tam sunga ka pu kungah kang tut hi,” a ci hi. 

11Tua ciengin David in a puonte la-in botkeh hi; tuale a ompi mi zosie in zong tua 
bangma-in a bawl uhi. 

12Tua ciengin Saul, a tapa Jonathan, TOPA’ galkapte le Israel innsung mite 
namsau tawh a si ziehun da-in kapin nitah dongin an a tang uhi. 

13David in ama kunga thu puoh tangvalpa kungah, “Hei pana hing pei na hiei?” a 
ci hi. Ama in, “Kei Amalek-te pemta khat’ tapa ka hi hi,” ci-in a dawng hi. 

14David in ama kungah, “TOPA’ sathau nu pa that dinga na khut na hlan 
mawngmawng na zau sih amah?” a ci hi. 

15Tua ciengin David in tangvalte khat hlanin ama kungah, “Tanah hing pei inlen 
ama satlia in,” a ci hi. Tuaci’n ama in a satsuh pai a, ama a si hi. 

16David in ama kungah, “Na sisan na lutungah tu taheh; bangzieh ahei cile na 
kamham in nangma langkhatah teci pang a, ‘TOPA’ sathau nu pa ka that zo ta hi,’ 
na ci hi,” a ci hi. 

17David in tami kaala tawh Saul le Jonathan kaa a, 

18(ama in Judah mite kungah tami “Thaltang La” a kihil nadingin thu pie hi; 
tuami la Jashar Laibu sungah kigiel hi. Ama in: 

19Israel aw, na minthanna, na munsangte tungah kithat! Mi hatte bangci pua 
sieng! 

20Gath ah gen sinlen, Ashkelon gawl lamah zong gen sin; tua hile Philistia tanute 
kipah ding a, a tep kitanlo mite’ tanute lungdamin a kipah ding uhi. 

21No Gilboa muolte aw, daitui hile, guotui hile, ga nei logamte hile, na tung vuah 
omsah da un! Azieh pen mihatpa’ lum bua zo a, Saul’ lum sathau kinu nawn lo hi. 

22A kithat pa’ sisan panin, mi thahat pa’ thau panin, Jonathan’ thaltang kinuale 
loin, Saul’ namsau a guohkia sih hi. 

23Saul le Jonathan a kihe vua, a it huoi mama uhi! A si a hinun ama gel a kikhen 
vawt sih uhi; muvanlai sangin ama gel gangzaw a, humpi sangin zong ama gel 
hatzaw hi. 

24No Israel tanute aw, Saul ziehin kap un. Puonsan nel silin a nuom op ziuzieu, 
na puon tung vua kham kizepna suongte aw, ama ziehin kap un. 

25Galphuol sungah, mi hatte bangci pua! Na muol sangte tungah Jonathan kithat-
in lum ta. 

26Nang ziehin ka lung a kham hi, sanggam Jonathan aw; nei itna a gol sengin, nei 
itna lamdang a, numei’ itna sangin lienzaw hi. 

27Mi hatte bangci pua, galhiemte bangci siet!” a ci hi. 

2 Samuel 2 

Judah Kumpi-in David Sathau Kinu 

1Tam zaw ciengin David in TOPA dong a, “Judah khuopite khat popo-ah ka peito 
diei mah?” a ci hi. TOPA in ama kungah, “Peito in,” a ci hi. David in, “Koi penah ka 
peito diei?” a ci hi. Ama in, “Hebron ah,” a ci hi. 

2Tuaci’n David in a zi tegel, Jezreel-a Ahinoam le Carmel-a Nabal’ zi meigongnu 
Abigail tawh khum munah a peito uhi. 

3David in a zawpi mite, mi zosie a innkuonpi ciet tawh peitopi hi; tuale Hebron 
khuopite-ah amate a teng uhi. 

4Tua ciengin khum munah Judah mite pei-in Judah kumpi dingin David sathau a 
nu uhi. Amate in David kungah, “Saul a vuite pen Jabesh-gilead mite hi,” ci-in a 
gen ciengun 

5David in Jabesh-gilead mite kungah kamtaite sawl a, “Na pu uh Saul tungah tam 
bang citahna lahin na vui ziehun TOPA in thupha hing pie ta uheh! 

6Tu-in TOPA in na tung vuah itna kip le thumanna hing lah taheh! Tam banga na 
gamtat ziehun note thaman kang pie ding hi. 

7Tua ahi ziehin na khut khausah unlen hang un; azieh pen na pu uh Saul si zo a, 
Judah innkuon in amate tungah kumpi dingin kei sathau ei nu zo uhi,” a ci hi. 

Israel Kumpi Ishbaal 

8Hizongle Saul’ galkapmangpa Ner’ tapa Abner in Mahanaim ah Saul’ tapa 
Ishbaal a peipi hi. 

9Ama in Gilead, Ashur, Jezreel, Ephraim, Benjamin, le Israel zosie tungah kumpi 
dingin ama a bawl hi. 

10Israel uh dinga ama a kipatin Saul’ tapa Ishbaal kum sawmli pha a, ama in kum 
ni sung uh hi. Ahi vangin Judah innkuon in David’ nua zui uhi. 

11Hebron-a Judah innkuon tungah David kumpi a suo hun sung pen kum sagi le 
hla guh ahi hi. 

Gibeon-a Galkidona 

12Mahanaim pan Gibeon zuonin Ner’ tapa Abner le Saul’ tapa Ishbaal’ nasemte a 
pei uhi. 

13Zeruiah’ tapa Joab le David’ nasemte peikhie-in Gibeon buolah amate a na 
dawn uhi. Pawlkhat buol langkhatah a to laitahun adang khat a buol langkhatah 
a to uhi. 

14Abner in Joab kungah, “Tangvalte a mai-ah peisah vai-in i mai vuah kisuolsah 
vai,” a ci hi. Joab in, “Amate a mai-ah hing peisah in,” a ci hi. 

15Tuaci’n amate a mai-ah pei-in a galkai kawmun Benjamin le Saul’ tapa 
Ishbaal adingin sawm le ni, le David’ nasemte adingin sawm le ni a kise uhi. 

16Amate in a kisihpi ciet uh a lutangah manin a namsau tawh a langpa a dawt 
ciet uhi; tuaci’n amate a puaton ciet uhi. Tua ziehin Gibeon-a khum mun pen 
Helkath-hazzurim kici hi. 

17Khum ni-in gal kidona a nasie mama hi; tuale David’ nasemte in Abner le Israel 
mite a zo uhi. 

18Zeruiah’ tapa thumte, Joab, Abishai, le Asahel, khumnah a om uhi. Tu-in Asahel 
pen sakhi lee bangin a keng a mallang hi. 

19Asahel in Abner nuadel a, ama a del kawmin zietlam ah hile veilam ah hile a 
piel sih hi. 

20Tua ciengin Abner in a nua enin, “Nang, Asahel na hi amah?” a ci hi. Ama in 
dawng a, “Ingheh, keima ka hi hi,” a ci hi. 

21Abner in ama kungah, “Na ziet na vei kihei inlen, tangvalte khat penpen manin 
a van khat kilah in,” a ci hi. Ahi vangin ama a nuadelna panin Asahel a kinua hei 
tuom sih hi. 

22Abner in Asahel kungah, “Kei ei del nawn sinlen piel ta’n; bang dingin ke’n 
nang tuolah hing satlia ta lawm ding ka hei? Tua bang bawl mawh leng na 
sanggampa Joab kungah bangci bangin ka maitang laa nawn ding ka hei?” a ci 
leuleu hi. 

23Ahi vangin ama a kinua hei nuom tuon sih hi. Tuaci’n Abner in teipi dawn tawh 
a gilpi khaw a, tuaci’n a teipi in pailetin a el lamah a pusuoh hi. Khum munah 
ama puasuhin a puana munah a si hi. Tuale Asahel pua-in a sina munah a pei mi 
zosie pia loin a ding uhi. 

24Hinanle Joab le Abishai in Abner a nuadel vua, nitum laitahin ama gel Gibeon 
gamlah peina lampi tunga om Giah mai-a kihlung Ammah muol a tung uhi. 

25Benjamin-te, Abner kimah kikhawmin pawlkhat a suoh uhi; amate muol dawn 
khatah a pang uhi. 

26Tua ciengin Abner in Joab hlan a, “Namsau in mi a nawmval den ding ma amah? 
A tawpna ah hamsa zaw ding hi, ci thei lo na hi amah? A sanggamte a nuadelna 
panin a kihei nadingun na mite thu na pieh ding bang tanvei sawt lai ding ahei?” 
a ci hi. 

27Joab in, “Pasien a hin ma bangin hing genkha sih lacin, mite in a sanggamte uh 
zingmawng cieng dong khawl vawt loin a del peisuoh ding uh ahi hi,” a ci hi. 

28Joab in zong pengkul mutin tuale mi zosie a khawl uhi; amate in zong Israel-te 
nuadel nawn loin gal zong a do nawn sih uhi. 

29Abner le a mite in khum zan tungtawnin Arabah lam tawnin khuol a zin uhi; 
amate in Jordan a kantan vua, tuale sunlai masang zingmawng tungtawnin pei-
in Mahanaim ah a tung uhi. 

30Abner a nuadelna panin Joab a kilekia a, ama in mi zosie a kaikhop zaw ciengin 
Asahel simlo David’ nasemte mi sawmkuo le kuo a pelem uhi. 

31Ahi vangin David’ nasemte in Abner’ mite ahi Benjamin-te zathum le sawmguh 
a that uhi. 

32Amate in Asahel luong a puo vua, tuaci’n Bethlehem-a om a pa hanah a vui uhi. 
Joab le a mite zan tungtawn pei-in Hebron ah khuo a vah hi. 

2 Samuel 3 

David Lamah Abner Tai 

1Saul’ innkuon le David’ innkuonte kikalah sau veipi kidona om hi; David thahat 
semsem a, Saul thanem semsem hi. 

2David in Hebron-ah tapate nei hi: A tapa tapen Jezreel-a Ahinoam tawh a nei 
Amnon ahi hi; 

3a tapa nina pen Carmel-a Nabal’ zi Abigail tawh a nei Chileab ahi hi; a tapa 
thumna pen Geshur Kumpipa Talmai’ tanu Maacah tawh a nei Absalom ahi hi; 

4a tapa lina pen Haggith’ tapa Adonijah ahi hi; a tapa ngana pen Abital’ tapa 
Shephatiah ahi hi; 

5a tapa guhna pen David’ zi Eglah tawh a nei Ithream ahi hi. Tam teng pen 
Hebron-a David pana a piengte ahi hi. 

6Saul’ innkuonte le David’ innkuonte kikalah kidona a om sungin Saul’ innkuon 
sungah Abner a thahat semsem hi. 

7Tu-in Saul in Aiah’ tanu Rizpah min nei khat mei-in sie hi. Tuale Ishbaal in 
Abner kungah, “Bang dinga ka pa’ meinu na luppi ahei?” a ci hi. 

8Ishbaal’ thugente ziehin Abner lungthah mama hi; ama in, “Kei Judah dinga ui 
lutang bang lel ka mah? Keima in na pa Saul’ innkuonte, a sanggamte, le a guolte 
tungah tuni dong citahna ka lah den ziehin David’ khut sungah note kang pieh 
nai lo ahi bo a, ahi vangin nang in tu-in tami numei tawh kisai-in nei mawmat 
hi,” a ci hi. 

9-10Saul’ innkuon panin kumpi gam khinin Dan panin Beer-sheba cieng dong 
Israel le Judah tungah David’ kumpi topha phut dingin David tungah TOPA in a 
na ciemsa thu ama adingin ka tunsah sih tah ma leh Pasien in keima Abner ei 
dawm sih taheh!” a ci hi. 

11Ishbaal in kam khat zong Abner dawng ngam lo hi, azieh pen ama a giing mama 
hi. 

12Abner in Hebron-a om David kungah kamtai sawlin ama kungah, “Tam gam 
koi uh ding ahei?” a ci hi. Kei tawh thuciemna hing bawl in. Israel zosie nang 
lamah ang pei nadingin keima’n nang kang panpi ding hi,” a ci hi. 

13Ama in, “Hoi hi; nang tawh thuciemna khat ka bawl ding hi. Ahi vangin na 
kungah kang nget nop khat a om hi; kei tawh kimu dinga nang pei ciengin Saul’ 
tanu Michal nang zawpi sih leh ka mai na mu sih ding hi,” a ci hi. 

14Tua ciengin David in Saul’ tapa Ishbaal kungah kamtaite sawl a, “Philistia-te 
vuntep zakhat tawh ka leisa ka zi Michal ei pie in,” a ci hi. 

15Ishbaal in mi sawlin a pasal Laish’ tapa Paltiel kung pan tua nu a lasah hi. 

16Ahi vangin a pasal in ama zui a, Bahurim peina lam tungtawn a nua-ah a kaa 
kawmin a zui hi. Tua ciengin Abner in ama kungah, “Inn lamah kilekia ta’n!” a ci 
hi. Tuaci’n ama a kilekia hi. 

17Abner in Israel upate kam vaihlah a, “A tawpsa hun khat lai-in David na kumpi 
dingun na sui kawikawi uhi. 

18Tu-in tahsuosah un; azieh pen TOPA in David kungah kamciem zo hi: Ka 
nasempa David tungtawnin Philistia-te le a galte zosie’ khut sung panin ka mi 
Israel ka hunkhie ding hi,’ ci hi,” a ci hi. 

19Abner in zong Benjamin-te tungah a gen hi; tua ciengin Israel zosie le Benjamin 
innkuon zosie in zong tua bang bawl dingin a baisa-in a om uhi, ci thu Hebron-a 
David kungah a gen dingin Abner a pei hi. 

20Hebron-a David kungah mi sawmni tawh Abner a pei ciengin, David in Abner 
le a zawpi mite adingin pawi khat a bawl hi. 

21Abner in David kungah, “Amate in nangma tawh thuciemna a bawl thei nading 
ule na lungsim sunga om bangin amate zosie tungah na uh thei nadingin, kei va 
pei-in ka pu kumpipa kungah Israel zosie ka va kaikhawm ta ding hi,” a ci hi. 

Joab in Abner That 

22Tua zaw lientahin a galsimna panun Joab tawh David’ nasemte tungin na tampi 
a tut uhi. Ahi vangin Hebron-a David kungah Abner na om lo hi; azieh pen 
David in ama a na sawldawh ta a, ama lungmuongin a na pei ta hi. 

23Joab le a zawpi galkap zosie a tun ciengun Joab kungah, “Kumpipa kungah Ner’ 
tapa Abner pei a, ama lungmuongin peikia zo hi,” ci-in kigen hi. 

24Tua ciengin Joab pei-in kumpipa kungah, “Bang bawl na hi ahei? Na kungah 
Abner ang haw hi; a suotah thei nadinga bang dinga ama na sawldawh ahei? 

25Nang ang sol ding, na sungtum na pusuo ang thei ding, le nasepna zosie ang 
kan dinga Ner’ tapa Abner na kunga ang haw ahi lam na thei gegu ahi hi,” a ci hi. 

26David kung panin Joab a pei zaw ciengin ama in Abner kungah kamtaite sawl 
a, amate in Sirah Tuikhuh panin ama a nua zawpikia uhi; ahi vangin David in tua 
thu thei lo hi. 

27Hebron ah Abner a kilekia ciengin Joab in kituom hopi dingin tunkot phung 
lamah ama zawpi a, tuale ama in a gil a sutpieh hi. Tuaci’n Joab’ sanggampa 
Asahel’ sisan luonna ziehin ama a si hi. 

28Tua zaw ciengin, David in tua thu a zah ciengin ama in, “Ner’ tapa Abner’ sisan 
ziehin TOPA mai-ah keima le ka kumpigam a tawntungin maw ka baang sih uhi,” 
a ci hi. 

29Joab lutung le a pa’ innkuonte zosie tungah tami khielna tu taheh; tuale Joab’ 
innkuon tawh nin pei mi hile, a phah mi hile, ciengkhut khun mi hile, namsau 
tawh a kithat mi hile, anneh ding nei lo mi tawh hile kilawi ngai sih taheh!” a ci 
hi. 

30Tuaci’n ama in Gibeon-a galkidona-ah a sanggampa uh Asahel a thapieh ziehin 
Joab le a sanggampa Abishai in Abner a that uhi. 

31Tua ciengin David in Joab le a optonpi mi zosie kungah, “Na puonsilte uh 
botkehin la-ip puon sil unlen Abner adingin kap un,” a ci hi. Tuale kumpipa David 
in mi siluong a zui hi. 

32Amate in Hebron ah Abner a vui uhi. Abner’ hanah kumpipa a gingin kap a, mi 
zosie zong a kap uhi. 

33Abner adingin kumpipa in kaateng a lo a, Abner, mimaw khat’ si banga mawh 
si ding na ta amah? 

34Na khutte kikan lo a, na kengte kol kibul lo hi; mi gilote mai-a puate bangin 
nang zong na pua ta hi,” a ci hi. Tuale ama ziehin mi zosie a kap uhi. 

35Tua ciengin ni a op sungin an ne dingin David a zawl uhi; ahi vangin David 
kiciemin, “Ni tum masangin an hile, na khat popo hile ka tep leh Pasien in keima 
ei dawm sih taheh!” a ci hi. 

36Mi zosie in tua thu a phawh vua, tua in amate a lungdamsah hi; kumpipa’ sep 
zosie in zong mi zosie a lungkimsah hi. 

37Tuaci’n mi zosie le Israel zosie in Ner’ tapa Abner kithana thu-ah kumpipa 
kikum kha lo hi, ci thu khum ni-in a thei uhi. 

38Tuale kumpipa in a nasemte kungah, “Israel sungah ulien le mi thupi khat si zo 
hi, ci thu note in na thei nai sih uh amah? 

39Sathau kinu kumpi ka hi vangin tuni-in kei ka tha zawngkhal mama hi. Zeruiah’ 
ta tam mite khu kei adingin a thuohha mama hi. Gitlo a bawlpa a gitlona 
bangin TOPA in thuhkia taheh!” a ci hi. 

2 Samuel 4 

Ishbaal Kithat 

1Hebron-ah Abner si zo ci thu Saul’ tapa Ishbaal in a zah ciengin a thakiem a, 
Israel zosie lungkie uhi. 

2Saul’ tapa in galsim pawlte makai mi ni nei hi; khat pa’ min Baanah hi a, adang 
khat pa’ min Rechab ahi hi. Ama gel pen Beeroth pan Benjamin mi Rimmon’ 
tapate ahi uhi, azieh pen Beeroth khu Benjamin-a’ in kisim hi. 

3(Gittaim-ah Beeroth mite a tai vua, tuni dongin khum tahah pemta-in a om uhi.) 

4Saul’ tapa Jonathan in tapa khelbai khat nei hi. Jezreel panin Saul le Jonathan’ si 
a kizahin ama kum nga a pha hi. A naucing nu in ama la-in a taipi hi; tuale ama 
nu a nawtai na lamin naupangno khiehsuo-in a khel a bai hi. Ama’ min 
Mephibosheth ahi hi. 

5Tu-in Beeroth mi Rimmon’ tapate Rechab le Baanah a kuon vua, sun nisat hun 
pawl, Ishbaal’ inn ah a sunkim tawlngah hun laitahin a tung gel hi. 

6Ama gel zong mangbu la ding a kipang vua, inn sungah lutin a gilpi a sutkehpieh 
vua, tua ciengin Rechab le a sanggampa Baanah a suohta uhi. 

7Tu-in ama’ lupna khan sunga a lupna tungah a lup laitahin inn sungah ama gel 
a lut uhi; ama gel in ama simin a that vua, a lu a tan uhi. Tua ciengin a lutang la-
in Arabah lampi zui-in zan tawn tungin a pei uhi. 

8Hebron-a om David kungah ama gel in Ishbaal’ lutang a tut vua, tuale kumpipa 
kungah, “Tha dinga ang sui na gal Saul’ tapa Ishbaal’ lutang tam sungah om 
hi; TOPA in tuni-in Saul le a suonlehlahte tungah ka pu kumpipa’ phu la zo hi,” a 
ci uhi. 

9David in zong Beeroth-te Rimmon’ tapa gel ahi Rechab le a sanggampa Baanah 
dawngin, “Hahsatna zosie panin keima’ hinna ei hunkhie TOPA a hing ahi ma 
bangin, 

10mi khat in ka kungah, ‘En in, Saul si ta,’ ci-a ang gen ciengin ama thuhoi puohin 
a kingaituo a, ken lah ama manin Ziklag-ah ka that hi; tam pen keima in ama’ 
thupuoh zieha ka pieh thaman ahi hi. 

11Tua ahile ama’ inn sung, ama’ lupna tungah mi dihpa khat a that migilopa 
tungah bang za-in sietna kibawl zaw kan lai ding ahei! Tu-in na khut sung vuah 
ama’ sisan hing ngenin leitung panin kang susie sih ding uh amah?” a ci hi. 

12Tuaci’n David in tangvalte thu pie a, ama gel a that uhi; ama gel in a khut a keng 
tegel sattanin Hebron-a buol gei-ah a luonghawm a khai uhi. Hinanle 
Ishbaal’ lutang la-in Hebron-a Abner’ hanah a vui uhi. 

2 Samuel 5 

Israel’ Kumpi-in David Sathau Kinu 

(1Khg 11:1-3) 

1Tua ciengin Hebron-a David kungah Israel minamte zosie pei-in, “En in, kote 
nangma’ gu le nangma’ tel le vo ka hi uhi. 

2Hun khat lai, kote tungah Saul kumpi ahi lai-in, Israel a peipi le a tunpi pa khu 
nangma na hi hi. TOPA in na kungah tam bangin a gen hi: Ka mi Israel a cing ding 
pa na hi a, Israel tungah a uhpa ding na hi hi,” ei ci uhi. 

3Tuaci’n Hebron-a kumpipa kungah Israel upa zosie a pei uhi; tuale Kumpi David 
in TOPA mai Hebron ah amate tawh thuciemna khat bawlin Israel tungah kumpi 
dingin David sathau a nu uhi. 

4Kumpi a sep kipatin David kum sawmthum pha a, kum sawmli sung uh hi. 

5Ama in Hebron ah Judah gam kum sagi le hla guh sung uh hi; tuale ama in 
Jerusalem ah kum sawmthum le thum sung Israel zosie le Judah uh hi. 

A Kigawm Kumpigam Khuopi Dingin Jerusalem Kihisah 

(1Khg 11:4-9; 14:1-7) 

6Kumpipa le a mite khum gama teng Jebus-te sim dingin Jerusalem-ah a pei vua, 
amate in David kungah, “Tam sungah nang lut zo vet sih ding hi. Mittaw le 
khelbaite na ngawnin ang notmang zo ding uhi,” a ci hi. “Tam sungah David ang 
lut zo sih ding hi,” ci-in ngaisun uhi. 

7Ahi vangin David in tu-a David khuopi ahi Zion mun muonhuoi a la hi. 

8Khum ni-in David in, “Jebus-te a vatgawp nuom poma in David in a muda 
mite ahi mittawte le khelbaite sim dingin tuizawl dungah pei taheh,” a ci hi. Tua 
ahi ziehin TOPA’ inn sungah mittawte le khelbaite lut lo ding hi,” kici hi. 

9David in mun muonhuoi a la a, David khuopi ci-in a min phuo hi. David in khuopi 
kimkotin Millo sunglam zosie panin khuopi a lam hi. 

10Vanglien Pasien, TOPA tawh a opton ziehin David a vanglien semsem hi. 

11Tyre kumpipa Hiram in David kungah kamtaite le tuum singte, le David’ inn a 
lampieh khutsiemte, le leiseh siemte zong a puoh hi. 

12Tua ciengin Israel tungah ama kumpi-in TOPA in a kipsah zona le ama’ mi Israel 
ziehin ama’ kumpi gam a tawisang lam David in a theicien hi. 

13Hebron panin a tun zaw ciengin David in Jerusalem panin zineute le zite lahbe 
lai hi; tuale David in tanu le tapate a neibe lai hi. 

14Jerusalem-a pieng David’ tate min: Shammua, Shobab, Nathan, Solomon, 

15Ibhar, Elishua, Nepheg, Japhia, 

16Elishama, Eliada, le Eliphelet ahi hi. 

Philistia-te Zogawp 

(1Khg 14:8-17) 

17Kumpi-in Israel tungah David sathau a kinu zo lam Philistia-te in a zah ciengun 
David sui dingin Philistia-te zosie a kuonto uhi; hizongle David in tua thu na za-
in munmuonhuoi-ah na peisuh hi. 

18Tu-in Rephaim kuomah Philistia-te pei-in a kithezah uhi. 

19David in TOPA dong a, “Philistia-te sim dingin ka kuonto diei mah? Ka khut 
sungah amate nei pie diei mah?” a ci hi. TOPA in David kungah, “Kuonto in. Azieh 
pen keima in na khut sungah Philistia-te kang pie tahtah ding hi,” a ci hi. 

20Tuaci’n Baal-perazim ah David pei a, khum munah David in amate a zogawp 
hi. Ama in, “Tuikhang in a phulmang bangin TOPA in ka mai-ah ka galte 
phulmang zo hi,” a ci hi. Tua ziehin khum mun Baal-perazim ci-in a min kiphuo 
hi. 

21Philistia-te in khum munah a milimte uh a nuasie vua, David le a mite in tuate 
a puomang uhi. 

22Philistia-te a kuonto kia vua, Rephaim kuomah a kithezahkia uhi. 

23David in TOPA thu a dawh ciengin ama in, “Na kuonto sih ding hi; amau’ nua 
lamah kuol pei inlen lungli singte galkhat panin amate del in. 

24Lungli singte tung panin galte’ ketot gin na zah ciengin kigingsa-in om in; azieh 
pen Philistia-te a vatmai dingin na mai-ah TOPA a pei hi,” a ci hi. 

25TOPA’ thupieh bangin David gamta hi; tuale ama in Geba panin Geza dongin 
Philistia-te a vatmai hi. 

2 Samuel 6 

David in Jerusalem ah Singkuong Puo 

(1Khg 13:5-14) 

1David in Israel-te a kiteelkhie mi tul sawmthum khawmkia hi. 

2Khum mun panin Cherub-te tunga om, Vanglien TOPA’ min tawh a kilo Pasien’ 
singkuong a zawng dingin a optonpi mi zosie tawh Baale-judah ah David a pei 
uhi. 

3Leeng tha tungah Pasien’ Singkuong a puo vua, muol tunga om Abinadab’ inn 
panin a peipi uhi. Abinadab’ tapate Uzzah le Ahio in leeng tha khat tawh 

4Pasien’ singkuong a hawi uhi; tuale singkuong mai-ah Ahio a pei hi. 

5David le Israel’ innkuon zosie in a tha nei za-un, TOPA mai-ah late, lyre 
lasahnate, harp lasahnate, tawmte, kuongtuote, le daltuote tumin a lam uhi. 

6Nacon’ ancilna phuol a tun ciengun bawngtangte in leeng a lawthing ziehin 
Uzzah in Pasien’ singkuong a khut tawh zamin tu kha hi. 

7Uzzah tungah TOPA’ lungthahna a tung hi; tuale ama in a khut tawh singkuong 
a zap ziehin Pasien in khum munah ama a vatlum hi; tuale Pasien’ singkuong gei-
ah ama a si hi. 

8Pasien in Uzzah a tha ziehin David lungthah mama hi; tuaci’n tuni dongin khum 
mun pen Perez-uzza ci-in a min kiphuo hi. 

9Khum ni-in David in TOPA a giing hi; ama in, “Keima’ kep dingin 
“TOPA’ singkuong bang hing ci tun thei ding ahei?” a ci hi. 

10Tuaci’n David khuopi sunga ama’ kep dingin TOPA’ singkuong a kitut ding 
David nuom lo hi; tua sung tangin David in Gitt mi Obed-edom’ inn ah a tut hi. 

11Gitt mi Obed-edom’ inn ah TOPA’ singkuong hla thum sung a thaam hi; 
tuale TOPA in Obed-edom le a innkuonpi zosie thupha a pie hi. 

12Kumpi David kungah, “Pasien’ singkuong ziehin TOPA in Obed-edom innkuon 
le ama’ nei zosie thupha pie hi,” ci-in kigen hi. Tuaci’n David pei-in Obed-edom’ 
inn panin David khuopi sungah kipahtahin Pasien’ singkuong a peipi hi; 

13tuale TOPA’ singkuong a puote in kal guh a suon zaw ciengun ama in 
bawngtang khat le bawngno thau khat biehpiehna-in a pie hi. 

14TOPA mai-ah a tha nei za-in David lam hi; David in saihadiel siempupuon khat 
sil hi. 

15Tuaci’n David le Israel mi zosie in kikona le pengkul tumna 
tawh TOPA’ singkuong a peipito uhi. 

16David khuopi sungah TOPA’ singkuong a tun lai tahin tawlet panin Saul’ tanu 
Michal khuodah a, tuale ama in TOPA mai-ah David Kumpipa lamin a dieng 
vazawh a mu hi; tuale ama nu in a lungsim sungah a simmaw dap mama hi. 

17Amate in TOPA’ singkuong a lutpi vua, tuale David in ama dinga a na lamsa ahi 
puonbuh sung ama mun dingah koi hi; tuale TOPA mai-ah David in meihal 
biehnate le thunuom biehnate a pie hi. 

18David in meihal biehnate le thunuom biehnate a pieh zaw ciengin 
Vanglien TOPA’ minin mite thupha pie a, 

19mite zosie lahah Israel mihon buppi, numei le pasalte moh pheng khat, saba 
khat, le lenggagaw pheng khat ciet a pie hi. Tua ciengin mi zosie a inn ciet vuah 
a pei uhi. 

20A innkuonte thupha pie dingin David a peikia hi. Hinanle David dawn dingin 
Saul’ tanu Michal pei a, tuale ama in, “Mi kheltat khatpo in zumzie thei loin a 

guohtanga a op bangin, a nasem numeite muna-ah tuni-in a guohtanga a om 
Israel kumpipa khu ama le ama bangci kipatawi a ta diei!” a ci hi. 

21David in Michal kungah, “TOPA’ mi Israel tungah ulien dinga ei koi dingin na pa 
le a innkuonte zosie tanga kei ei teel TOPA mai ahi hi. 

22Tam sangin a simmawhuoi zaw-in kei le kei ka kibawl lai ding a, keima’ mitmu 
mama-in a ginalo ka hi ding hi; hinanle nangma’ gen numeite in kei ei zatah 
mama ding uhi,” a ci hi. 

23Saul’ tanu Michal a si dongin ta nei thei nawn lo hi. 

2 Samuel 7 

David tawh Pasien’ Thuciemna 

(1Khg 17:1-15) 

1Tu-in a inn ah kumpipa teng a, TOPA in a kimvela a galte zosie panin ama 
tawlngahna a pieh zaw ciengin, 

2kumpipa in kamsang Nathan kungah, “Tu-in en in, kei taamtah sing inn ah ka 
teng a, ahi vangin Pasien’ singkuong puonbuh sungah a om hi. 

3Nathan in kumpipa kungah, “Pei inlen, na lungsim sunga om zosie bawl in; bang 
ding ahei cile TOPA in nang ang ompi hi,” a ci hi. 

4Hinanle tua zan ma-in Nathan kungah tam bangin TOPA’ thu a tung hi: 

5Nang va pei-in ka nasempa David kungah tam bangin va gen ta’n: TOPA in tam 
bangin a ci hi: Ten na ding inn khat ei lampieh ding na mah? 

6Egypt panin Israel mite ka peipito ni-a kipan tuni dongin inn sungah ka teng nai 
sih a, puonbuh le biehbuh sungah ka vah kawikawi hi. 

7Israel mi zosiete lahah ka vana mun zosie-ah keima in ka mi Israel a cing dinga 
ka thupieh Israel minam makai khatpo tungah, “Bang dingin kei adingin taamtah 
sing inn khat beh ei lampieh lo na hei?” ci-in kam khat beh ka gen ngai amah?” a 
ci hi. 

8Tua ahi ziehin tu-in ka nasempa David kungah tam bangin na gen ding hi: 
Vanglien TOPA in tam bangin gen hi: Lodawnna mun, tuute na zuina panin ka mi 
Israel tungah ulien dingin kang la hi; 

9tuale na peina popo-ah hing ompi-in na mai panin na galte zosie kang 
hepkhietpieh hi; tuale keima in leitunga miliente’ min bang ma-in nang adingin 
min lien khat kang bawlpieh ding hi. 

10Keima in ka mi Israel adingin mun khat se-in amate ka tu ding hi, tuaci’n a mun 
ciet vuah a ten thei nadingun amate kisubuoi nawn lo ding hi; tuale nidang lai 
bangin migilote in, 

11ka mi Israel tungah thukhen mangte ka koi huna kipanin amate gimsah nawn 
lo ding hi; tuale na gal zosie panin tawldamna nang kang pie ding hi. Tua tham 
loin na tungah TOPA in suonlehlah ang pieh ding thu TOPA in ang gen zo hi. 

12Na hinna nite tawpin na pu na pate tawh na lupton ciengin, nangma sung pana 
ang suoh ding na cihlahte nangma nua-ah ka khangsah ding a, ama’ kumpi gam 
ka phut ding hi. 

13Ama in ka min dingin inn khat lam ding a, keima in a kumpi gam’ topha a 
tawntungin ka kipsah ding hi. 

14Keima ama’ pa ka hi ding a, ama keima’ tapa hi ding hi. Ama in khielna a bawl 
ciengin mite zah ciengduoi tawh ama dan ka pie ding a, mihingte tung panin 
gimna ka thuohsah ding hi. 

15Hinanle keima in na mai pana ka delmang Saul tung panin ka itna kip ka 
lahdawh bangin ama kung panin ka ladawh sih ding hi. 

16Ka mai-ah na suon na hlahte le na kumpi gam a kip zing dingin kibawl ding 
a, na kumpi topha kumtawnin kip ding hi,’ ci-in gen in,” a ci hi. 

17Nathan in tam thu zosie le tam mangmuna zosie tawh kituohin David kungah 
a gen hi. 

David’ Thungetna 

(1Khg 17:16-27) 

18Tua ciengin kumpi David sungtumin TOPA mai-ah to a, “TOPA Pasien aw, tu 
cieng dong tam banga nei kep nei hui nadingin kei koi ka hi a, ka innkuon bang 
ahi ahei? 

19Tua banah TOPA Pasien aw, tami khu nangma’ mai-ah thu neuno khat hi lai hi; 
nang in sauveipi cienga ang tung ding na nasempa’ innkuonte thu zong na gen 
zo ta hi. Tami khu mite adingin thuhilna hing hisah ta’n, TOPA Pasien aw! 

20David in nang tungah bang ang gen be thei na diei? Bangzieh ahei cile nangma 
in na nasempa na thei siem hi, TOPA Pasien aw! 

21Na thuciemna bang le na lungsim tawh kizui-in na nasempa in a thei nadingin 
tam thulien zosie na bawl zo hi. 

22Tua ahi ziehin TOPA Pasien aw, ka bil vua ka zahsa zosie uh bangin nang na lien 
hi; azieh pen nang bang koima om lo a, nang simlo Pasien dang om lo hi. 

23Israel tawh a kibang nangma’ mi khu koi ahiei? Ama’ mite mai-ah minamte le 
a pasien-te uh a delgamna tawh ama dingin min bawlin amate dingin a lien a 

zauhuoi nate bawlpieh a, Pasien pei-in ama’ mi dinga a tatkhiet vawt 
adang minam leitungah a om ngai ta mawng amah? 

24TOPA aw, nangma’ mi suoh zing dingin na mi Israel na sudet zo hi; tuale 
a, TOPA aw, nang amau’ Pasien na suoh hi. 

25Tuale TOPA Pasien aw, tu-in na nasempa le a suonlehlahte tawh kisai-in a 
tawntungin na gensa thu kipsah in; na kamciemsa bangin bawl in. 

26Tua hile ‘Vanglien TOPA khu Israel tunga Pasien ahi hi,’ ci-in na min ang 
kiliensah zing ding hi; tuale na mai-ah na nasempa David’ innkuonte kumpi-in 
kikipsah ding hi. 

27Bang ding ahei cile Israel’ Pasien, Vanglien TOPA aw, ‘Nang adingin innkuon 
khat kang pie ding hi,’ ci-in na nasempa tungah tam thu nei hilsa ahi hi. Tua ahi 
zieha na nasempa in na kungah tam thungetna kang nget ngam ahi bo hi. 

28Tu-in TOPA Pasien aw, nang Pasien na hi a, na thugente man a, na nasempa 
tungah tami sil hoi na kamciem zo hi; 

29tua ahi ziehin tu-in na mai-a a om zing thei nadingin na nasempa’ innkuonte 
thupha na pieh ding lungkim in; bangzieh ahei cile TOPA Pasien aw, nang in na 
gen zo a, na thupha tawh na nasempa’ innkuon thupha kipie zing ding hi,” a ci hi. 

2 Samuel 8 

David’ Galsimte 

(1Khg 18:1-13) 

1Tua zaw hun khat ciengin David in Philistia-te simin a zo hi; David in Philistia-
te’ khut sung panin Metheg-ammah a la hi. 

2Ama in Moab-te zong zo-in tuolah lumsah a, khauzam khat tawh amate a te hi; 
ama in tha dingin guol ni le hinkhawi dingin guol khat dim a te hi. Moab-te ahile 
David’ nasemte suohin sieh le kaihte a pie uhi. 

3A uhna gam ngakia nuomin Euphrates lui-ah Zobah kumpipa Rehob’ tapa 
Hadadezer a pei laitahin David in ama a vatlum hi. 

4David in sakol galkap tulkhat le zasagi le lei galkap tul sawmni man hi. David in 
leengkai sakol zosie a kapzahui vatsan a, hinanle leeng zakhat adingin a kicing a 
hen hi. 

5Damascus gama Aram-te, Zobah kumpipa Hadadezer a panpi dingin a kuon 
ciengun David in Aram-te tul sawmni le tulni that hi. 

6Tua ciengin David in Damascus gama Aram-te lahah khuocingte koi hi; tuale 
Aram-te pen David’ nasemte a suoh vua, sieh le kaih a pie uhi. TOPA in a peina 
popo-ah David guolzawna a pie hi. 

7David in Hadadezer’ nasemte in a puoh uh kham tawh kibawl lumte a lahpieh 
a, Jerusalem-ah tuate a peipi hi. 

8David Kumpipa in Hadadezer’ khuopite Betah le Berothai panin sumngo tampi 
a la hi. 

9David in Hadadezer’ galkap zosie a zawna thu Hamath kumpipa Toi in a zah 
ciengin, 

10ama in Hadadezar do-in a zawna hangin ama a hopi ding le a noppi dingin Toi 
in Kumpi David kungah a tapa Joram a sawl hi. Hadadezer pen Toi tawh galin a 
kido ngai zel hi. Joram in ngun, kham, le sumngo tawh kibawl nate a puoh hi; 

11David in a zawsa minam zosiete panin a ap ngun le khamte tawh 

12Edom, Moab, Ammon-te, Philistia-te, le Zobah kumpipa Rehob’ tapa 
Hadadezer in a nuasie van teng zong TOPA tungah ap hi. 

13David in ama’ minthan nadingin a bawl hi. A kinuale lamin ama in Ci Kuom ah 
Edom-te tul sawm le tulgiet that hi. 

14Ama in Edom ah khuocingte a koi hi; ama in Edom gam mun zosie-ah 
khuocingte koi a, tuale Edom-te zosie David’ nasemte a suoh uhi. Tuale a peina 
popo-ah TOPA in David guolzawna a pie hi. 

David’ Uliente 

(1Khg 18:14-17) 

15Tuaci’n Israel gam sungah David a maang hi; tuale David in a mi zosie tungah 
thutang le thuman zang hi. 

16Zeruiah’ tapa Joab in galkapte uh hi; Ahilud’ tapa Jehoshaphat pen thuciemte 
pa ahi hi; 

17Ahitub’ tapa Zadok le Abiathar’ tapa pen Ahimelech siempu ahi uhi; Seraiah 
pen thuvanpi pa ahi hi; 

18Jehoiada’ tapa Benaiah in Chereth-te le Peleth-te tungah uh a, David’ tapate 
siempu ahi uhi. 

2 Samuel 9 

Mephibosheth Tunga David’ Migitna 

1David in, “Jonathan ziehin ama tungah ka migitna ka lah thei nadingin Saul’ 
innkuon sungah mi khatpo a om lai ei mah’” ci-in dong hi. 

2Saul’ innkuon sungah a min Ziba a kici nasempa khat om a, ama David kungah 
a hlan uhi. Kumpipa in ama kungah, “Nang Ziba na mah?” a ci leh ama in, “Na 
nasempa hi na’ng!” a ci hi. 

3Kumpipa in, “Pasien’ migitna ama tungah ka lah thei nadingin Saul’ innkuon 
sungah mi khat beh a om lai diei mah?” a ci hi. Ziba in kumpipa kungah, 
“Jonathan’ tapa khat omlai hi; ama pen a khelbai ahi hi,” a ci hi. 

4Kumpipa in, “Ama hei-a om ahiei?” a ci hi. Ziba in kumpipa kungah, “Lodebar-a 
Ammiel’ tapa Machir’ inn ah om hi,” a ci hi. 

5Tua ciengin Kumpi David in mi sawlin Lodebar-a Ammiel’ tapa Machir’ inn 
panin ama a lasah hi. 

6David kungah Saul’ tapa Jonathan, a tapa Mephibosheth a pei a, tuale a mai tuol 
kunin zatahna a pie hi. David in, “Mephibosheth!” a ci hi. Ama in dawng a, “Na 
nasempa ka hi hi,” a ci hi. 

7David in ama kungah, “Zau sin, azieh pen na pa Jonathan ziehin na tungah 
migitna kang lah ding hi; keima in na pu Saul’ leitang zosie nang tungah kang 
piekia ding a, ka sabuoi-ah an na ne zing ding hi,” a ci hi. 

8Ama in zatahna pie-in, “Ui sisa khat bang lel kei nei hici bawl nadingin na 
nasempa bang hi mawh ka hei?” a ci hi. 

9Tua ciengin kumpipa in Saul’ nasempa Ziba hlanin ama kungah, “Saul le a 
innkuon sung mite’ neisa zosie na pu’ tupa kungah ka pie zo hi. 

10Nangma le na tapate le na nasemte in ama adingin lo na hlo ding vua, na pu’ 
tupa in anneh ding a nei nadingin lo-a piengte na puoh ding uhi; hizongle na pu’ 
tupa Mephibosheth in ka sabuoi ah an a ne zing ding hi,” a ci hi. Tua hun laitahin 
Ziba in tapa sawm le nga le nasem sawmni nei hi. 

11Tua ciengin Ziba in kumpipa kungah, “Ka pu kumpipa in a nasempa nei thupieh 
zosie bangin na nasempa in a sem ding hi,” a ci hi. Mephibosheth in kumpipa’ 
tapate khat bangin David’ sabuoi-ah an a ne hi. 

12Mephibosheth in a min Mica a kici tapa tangval khat nei hi. Tuale Ziba’ inn-a a 
teng zosie zong Mephibosheth’ nasemte a suoh uhi. 

13Ama in kumpipa’ sabuoi-ah an a neh zing ziehin Jerusalem ah Mephibosheth a 
teng hi. Tu-in ama pen a khel a langni-a bai ahi hi. 

2 Samuel 10 

Ammon-te le Aram-te Kizo 

(1Khg 19:1-19) 

1Tua zaw hun khat ciengin Ammon-te’ kumpipa si-in a tapa Hanun in ama’ za luo 
hi. 

2David in, “Keima tungah a pa ang thuman gamtat bangin Nahash’ tapa Hanun 
tungah zong thumanin ka gamta ding hi,” a ci hi. Tuaci’n a pa tawh kisai-in ama 

henem dingin David in palaite a sawl hi. Ammon-te’ gam sungah David’ palaite a 
tun ciengun, 

3Ammon-te’ makaite in Hanun kungah, “Nang ang henem dingin ama in a 
kamtaite ang sawl ziehin David in na pa patawi hi, ci-in na ngaisun tahtah amah? 
David in khuo sung a en ding, thu kandap ding, le a thalpai dinga a mite ang 
sawldap hi lo amah?” a ci uhi. 

4Tuaci’n Hanun in David’ palaite manin a khamul uh alang ciet heukieupieh a, a 
puonsilte uh a laikim, a pheizum huop zo maimai-in tansanpiehin amate a 
sawlmang hi. 

5David kungah tua thu a kigen ciengin amate dawn dingin mi a sawl hi; bangzieh 
ahei cile amate nahpitahin a maizum uhi. Kumpipa in, “Na khamul uh a saukia 
masangsie Jericho ah hing om tadi unlen, tua ciengin hing peikia un,” a ci hi. 

6Ammon-te in David’ huot mi a suo zo lam uh a kithei bepun, Ammon-te in mi 
sawlin Beth-rehob le Zobah-a Aram-te lei galkap tul sawmni le kumpi Maacah 
mi tulkhat tawh, Tob mite tul sawm le tulni a ciel uhi. 

7David in tua thu a zah ciengin Joab le galkap galhang zosie a sawl hi. 

8Ammon-te a kuon vua, galsim dingin tunkot lutna-ah panmun a la uhi; ahi 
vangin Zobah le Rehob-a Aram-te, Tob-te, le Maacah-te, gam sungah a tuom om 
ciet uhi. 

9Joab in a nua le ama-ah ama sim dingin galte a pan lam a mu ciengin Israel mi 
pawlkhat tuomteelin Aram-te sim dingin a pangsah hi. 

10Ama in Ama’ mi a omlai teng a sanggampa Abishai’ uhna sungah koi a, Ammon-
te do dingin a pangsah hi. 

11Ama in, “Kei dingin Aram-te a thahat seng uleh kei nei hu ding hi; hizongle 
nang dingin Aram-te a thahat seng uleh kei hing pei-in nang kang hu ding hi. 

12Kihatsah inlen, i mipite ading le i Pasien’ khuopite adingin hangsan vai; tuale 
ama’ hoisah bangin TOPA in hing bawl taheh,” a ci hi. 

13Tuaci’n Joab le ama tawh a pangton mite in Aram-te tawh kido dingin a kuon 
uhi; tuale ama mai-ah amate a taimang uhi. 

14Ammon-te in Aram-te a taimang uh a mu ciengun amate zong Abishai’ mai-ah 
a tai vua, khuopi sungah a lut uhi. Tua ciengin Ammon-te tawh a kidona panun 
Joab kilekia a, Jerusalem ah a tung hi. 

15Ahi vangin Israel-te in amate a zaw lam Aram-te in a thei ciengun a kikhawm 
uhi. 

16Hadadezer in mi sawlin Euphrates galkhata Aram-te a hlansah hi; tuale a 
makai uh ahi Hadadezer’ galkapmangpa Shobach tawh Helem ah amate a tung 
uhi. 

17David kungah tam thu a kigen ciengin ama in Israel zosie khawm a, Jordan 
galkai-in Helem ah a tung uhi. David sim dingin Aram-te na pangin ama tawh a 
kido uhi. 

18Israel mai-ah Aram-te a tai uhi; tuale David in leeng zasagi a hawi Aram-te, le 
sakol tung tuong mi tul sawmli that a, a galkapmangpa uh Shobach a liemsah hi, 
tuaci’n khum munah ama a si hi. 

19Israel-te in a zawna thu Hadedazer’ nasem kumpi zosie in a thei ciengun, 
Israel-te tawh kilemna a bawl vua, a khut nei vuah a om uhi. Tuaci’n Aram-te in 
Ammon-te a panpi ngam nawn sih uhi. 

2 Samuel 11 

David in Bathsheba’ Angkawm 

1Galsim dingin kumpite a kuonkia hun uh khuokhal lai-in David in Joab, le a 
optonpi a uliente, le Israel zosie a sawl hi; amate in Ammon-te a sugawp vua, 
Rabbah a kui-im uhi. Ahi vangin Jerusalem-ah David a om hi. 

2Khatvei nitah kai lamin a lupna panin David tho a, kumpi inn khumvum tungah 
a vah kawikawi ciengin inn khumvum panin a kipumsil numei khat galmu kha 
hi; tua numei nu pen melhoi mama hi. 

3David in tua numei a kan dingin mi khat a sawl hi. “Tua nu, Eliam’ tanu, Hit mi 
Uriah’ zi Bathsheba hi, ci-in kigen hi. 

4Tuaci’n David in kamtaite sawlin tua nu a hlansah hi. Ama kungah tua nu pei a, 
ama in tua nu a luppi hi. (Khum hun lai tahin tua nu a nin nei zaw a kisiensuo 
laitah ahi hi.) Tua ciengin a inn ah tua nu a pei hi. 

5Tua numei a gai hi; tuale ama in mi sawlin David kungah, “Nau ka paai hi,” ci-in 
a gensah hi. 

6Tuaci’n David in Joab kungah thu puoh a, “Hit mi Uriah ka kungah hing sawl in,” 
a ci hi. Tuale Joab in David kungah Uriah sawl hi. 

7Ama kungah Uriah a tun ciengin David in Joab bangci op a, mite bang a ci vua, 
galdona bangci mavan ahei cite a dong hi. 

8Tua ciengin David in Uriah kungah, “Na inn ah peisuh inlen na keng va sil ta’n,” 
a ci hi. Kumpipa’ inn panin Uriah pusuoh a, kumpipa tung panin letsong khat in 
ama a nuazui hi. 

9Ahi vangin a pupa’ nasem zosie tawh kumpipa’ kotpi gei-ah Uriah lumin a inn 
ah peisuh lo hi. 

10Amate in David kungah, “Uriah a inn ah peisuh lo hi,” ci-in a gen ciengun David 
in Uriah kungah, “Khuolzin hing tung na hi sih amah? Bang dingin na inn ah 
peisuh lo na hei?” a ci hi. 

11Uriah in David kungah, “Buhte sungah singkuong, Israel, le Judah a om uhi; 
tuale ka pu Joab le ka pu’ nasemte lopang-ah gieh uhi; tua ziehin bang dingin 
anne tuidawn ding le ka zi tawh lumton dingin ka inn ah peisuh thei mawh ding 
ka hei?” a ci hi. TOPA a hing ahi bang ma le nangma a hing na hi bang ma-in tam 
bangin ka gamta vawt sih ding hi,” a ci hi. 

12Tua ciengin David in Uriah kungah, “Tuni zong tanah om phot inlen zing cieng 
kang peisah ding hi,” a ci hi. Tuaci’n khum ni-in zong Jerusalem-ah Uriah a taam 
hi. A zing ciengin 

13David in ama an le zu nehpi dingin ciel a, ama zu a khamsah hi; nitah lamin a 
pu’ nasemte tawh a lupna tunga lum dingin ama pusuoh a, hinanle a inn lamah 
a peisuh sih hi. 

David in Uriah Thatsah 

14Zingmawng ciengin David in Joab lai khat hlah a, tua lai Uriah in a puosah hi. 

15A laihlah sungah, “Galhanna pen munah Uriah a madawhin pangsah inlen, ama 
kivatpua-in a si thei nadingin ama kung panin nangma nuakin in,” ci-in a giel hi. 

16Joab in khuopi a bulu laitahin mihat galhangte om hi, ci-a a theina munah Uriah 
a pangsah hi. 

17Khuo sung mite kuonin Joab tawh a kido uhi; tuale mite lahah David’ nasemte 
kimkhat a si hi. Hit mi Uriah zong kithat hi. 

18Tua ciengin Joab in mi sawlin gal kidona thu zosie David kungah a gen hi; 

19tuale ama in kamtaipa thuhil a, “Gal kidona thu zosie kumpipa kungah na gen 
zaw ciengin, 

20kumpipa lungthahin ama in na kungah, ‘Bang dinga khuopi lam nai senga galdo 
dinga va kuon ta na hi uh ahei? Kulpi bang tung panin ei kap va uh ci na thei sih 
uh amah? 

21Jerubbaal’ tapa Abimelech koi in that ahei? Numei khat in kul tung panin ama 
tungah an-gawina suongpeh a tungta lam a khiehsuh ziehin Thebez ah ama si hi 
lo amah? Bang zieha kulpi lam nai-a pei na hi uh ahei?’ ang ci leh, ‘Na nasempa 
Hit mi Uriah zong si hi,’ na ci ding hi,” a ci hi. 

22Tuaci’n kamtaipa pei-in a tung a, Joab in a gen dinga a sawl thu zosie David 
kungah a gen hi. 

23Kamtaipa in David kungah, “Mite in ei thazaw-in gamlahah ei do dingin ang 
kuon uhi; hinanle kote in zong tunkot lutna-ah amate ka notkia uhi. 

24Tua ciengin kul panin thalkap siemte in na nasemte ei na kap uhi; kumpipa’ 
nasem pawlkhat si-in Hit mi na nasem Uriah zong a si hi,” a ci hi. 

25David in kamtaipa kungah, “Joab kungah tam bangin na gen ding hi, ‘Tami thu 
ziehin kilungkhamsah sin, bangzieh ahei cile tu-in namsau in mi khatzaw cienga 
khat a vat ngai ma hi lel hi; na khuopi sim hanciemin lumlet in,’ ci-in Joab 
hantawh in,” a ci hi. 

26Uriah’ zi in a pasal si a zah bepin a pasal ziehin da-in a kap hi. 

27Kaa le mau teng a ven zaw ciengin David in mi sawlin ama hlansah a, ama 
David’ zi suohin ama tawh tapa khat a nei hi. 

Nathan in David Mawsah 

Hinanle David’ gamtatna tungah TOPA a lungkim sih a, 

2 Samuel 12 

1tuale TOPA in David kungah Nathan a sawl hi. Ama pei-in a kungah, “Khuopi 
khat sungah mi ni om a, khat hau-in a khat zawng hi. 

2Mihaupa in tuuhon le bawnghon tampi nei hi; 

3ahi vangin a zawngpa in a leisa tuuno a nu khat losie bangma a nei sih hi. Ama 
in tua tuuno anva a, ama le a tate tawh a khangton hi; tua tuuno in ama’ an ne-in 
a hai panin dawn a, a kang sungah lumin ama adingin a tanu khat tawh a kibang 
hi. 

4Khatvei, mihaupa’ inn ah zin khat tung a, tuale ama in ama kunga tung zinpa 
neh dingin a tuuhon pan hile a bawnghon pan hile khat zong a gaw nuom sih a, 
mizawngpa’ neisun a tuuno lahpiehin ama kunga tung zinpa a gaw zawsop hi,” 
a ci hi. 

5Tua ciengin tua mipa tungah David a sinso mama hi. Ama in Nathan kungah, 
“TOPA a hing ahi ma bangin tam banga a gamta mipa a si dingin kilawm hi; 

6ama in hepina nei loin tam bangin gamta ahi ziehin tua tuuno a za li-in a sangkia 
ding hi,” a ci hi. 

7Nathan in David kungah, “Tua mipa khu nang na hi hi! Israel Pasien, TOPA in 
tam bangin a gen hi: Keima in Israel tungah kumpi-in nang sathau kang nu a, 
Saul’ khut sung panin kang hunkhie hi; 

8keima in na pu’ inn kang pie a, na pu’ zite na kang sungah a om hi. Israel innkuon 
le Judah innkuon zong nangma kang pie hi; tuale tam teng a tawm luo ahile tua 
sangin a tamzaw kang piehbe lai ding hi. 

9Ama muna-ah a sie gamta dingin bang dingin TOPA thugen simmaw na hei? 
Namsau tawh Hit mi Uriah satlia-in na zi dingin ama’ zi na la a, Ammon-te’ 
namsau-in ama na that zo hi. 

10Nang in kei ei thusim loin na zi dingin Hit mi Uriah’ zi la zo na hi ziehin namsau 
in na inn a lawi ngai sih ding hi,” a ci hi. 

11TOPA in tam bangin a gen hi: Keima in na innkuon sung panin nangma langah 
buoina ka piengsah ding hi; tuale na muna-ah na zite la-in na vengpa ka pie ding 
a, tuale ama in suntang laipi-in na zite a luppi ding hi. 

12Bangzieh ahei cile nang in na dapbawl ahi hi; ahi vangin keima in Israel zosie 
mai-ah suntang laipi-in ka bawl ding hi,’ ci hi,” a ci hi. 

13David in Nathan kungah, “TOPA tungah ka maw zo hi,” a ci hi. Nathan in David 
kungah, “Tu-in TOPA in na mawna la sieng zo hi; nang na si sih ding hi. 

14Hinanle tam bang gamtatna tawh TOPA thusim lo na hi ziehin na sung pana ang 
pieng ding nausen si ding hi,” a ci hi. 

15Tua ciengin a inn ah Nathan a pei hi. 

Bathsheba’ Nausen Si 

Uriah’ zi in David tawh a nei nausen pen TOPA in vatin nahpi-in a ci a na pai hi. 

16Tua ahi ziehin nausen adingin Pasien kungah David in a thum hi; David in zong 
an tangin tuolpuongah a zan lup hi. 

17Ama pangah ama’ innsung upate a ding vua, tuolpuong panin a thawto 
nadingin ama a zawl uhi; ahi vangin ama thoto nuom loin amate tawh zong an 
ne nuom lo hi. 

18A ni sagi ni-in tua nausen a si hi. Tua nausen a si lam David’ nasemte in David 
a ko ngam sih uhi; azieh pen amate in, “Ama in nausen hinlai bawnin i hopi 
vangin i thugen ngai nuom lo hi; tua ahile ama kungah nausen si ta ci’n bang i ci 
gen thei ding ahei? Ama le ama ang kibawlsie kha thei ding hi,” a ci uhi. 

19Hinanle a nasemte’ kidap ho David in a mu ciengin nausen si hi, ci-in a thei ta 
hi; tuale David in a nasemte kungah, “Nausen a si ta amah?” a ci hi. Tuale amate 
in zong, “Ama si ta,” a ci uhi. 

20Tua ciengin tuolpuong lah panin David tho-in kisil a, sathau kinu-in a puonte 
a khel hi. TOPA’ inn sungah ama tumin Pasien bie hi; tua ciengin a inn ah ama a 
pei hi; tuale ama in an a nget ciengin amate in a mai-ah an a lui vua, tuale ama in 
a ne hi. 

21Tua ciengin a nasemte in ama kungah, “Tam banga na gamtat a bang bep ahei? 
Nausen a hin lai-in an tangin na kap hi; ahi vangin nausen a si bepin tho-in an na 
ne zawsop hi,” a ci uhi. 

22Ama in, “Nausen a hin lai-in an tangin ka kap hi; azieh pen keima in, ‘Nausen a 
hin nadingin TOPA in ei lungsiet khah ding koi in thei ahei?’ ka ci hi. 

23Hizongle tu-in ama si ta zuh a; bang dinga ken an ka tan tha ding ahei? Ama ka 
hingsah theikia ding amah? Ama kungah kei ka pei ding a, ahi vangin kei kungah 
ama ang kinuale ta sih ding hi,” a ci hi. 

Solomon Suoh 

24Tua ciengin David in a zi Bathsheba hlai a, a kungah pei-in a luppi hi; tuale ama 
in tapa khat nei a, tuale ama in a min Solomon hisah hi. TOPA in ama it a, 

25tuale kamsang Nathan tungtawnin thu a puoh hi; tuaci’n ama in TOPA ziehin a 
min Jedidiah a phuoh hi. 

Ammon-te Kinuoicip 

(1Khg 20:1-3) 

26Tu-in Joab in Ammon-te’ Rabbah simin kumpi khuopi a la hi. 

27Joab in David kungah kamtaite sawlin, “Rabbah ka sim zo hi; tua banah a 
khuopi tuikhuh zong ka la zo hi. 

28Tua ciengin tu-in mi a omlai teng khawmtuo inlen, khuopi langah phuol satin 
khuopi la in; tua ahi sihle kei mama in tua khuopi ka la ding a, keima’ min a puo 
ding hi,” a ci hi. 

29Tuaci’n David in mi zosie kaikhawmin Rabbah ah pei a, tua khuopi simin a la 
hi. 

30Ama in Milcom lu tung panin a kumpi lukhu a lahpieh hi; tua lukhu kham talen 
khat gih a, a sungah suong manpha khat a om hi; tuale David’ kumpi lukhu 
tungah tua suong manpha kikoi hi. Ama in khuopi sunga van kinuasie tampitah 
zong a peipi hi. 

31Ama in a sunga om mite peipi-in sing-at ding, tuzumte le sia heite tawh na sem 
dingin koi a, tehlei khenna-ah amate na a semsah hi. Tua bangin ama in Ammon-
te’ khuopi zosie tungah a bawl hi. Tua ciengin David le mi zosie Jerusalem ah a 
kilekia uhi. 

2 Samuel 13 

Amnon le Tamar 

1Hun phabeppi khat ang tawp hi. David’ tapa Absalom in sanggam numei a 
melhoi mama khat nei a, a min Tamar kici hi; tuale David’ tapa Amnon in tua nu 
a deigaw hi. 

2Amnon in a sanggamnu Tamar a dei seng ziehin a natlaw vawt hi. Bangzieh ahei 
cile ama pen ngahnu siengtho ahi ziehin Amnon in ama bangma law thei lo hi. 

3Ahi vangin Amnon in David’ sanggampa Shimeah’ tapa Jonadab kici guolpa khat 
nei hi; ama pen mi khel mama khat ahi hi. 

4Ama in Amnon kungah, “Kumpipa tapa aw, bang dinga zingmawng khat zaw 
zingmawng khat hici gawn semsem mawh na hei? Ei gen lo ding na mah?” a ci 
hi. Amnon in ama kungah, “Ka sanggampa Absalom’ nau nu Tamar deigaw ka hi 
hi,” a ci hi. 

5Jonadab in ama kungah, “Na lupna tungah lum inlen a cina kipang in; tuale ang 
ve dinga na pa ang pei ciengin ama kungah, ‘Keima in mu-in ama’ khut panin an 
ka neh thei nadingin Tamar hing pei-in ka neh ding bangkhat ei bawlpieh heh,’ 
ci in,” a ci hi. 

6Tuaci’n Amnon lumin a cina a kipang hi; tuale a ve dingin kumpipa a pei ciengin 
Amnon in kumpipa kungah, “Ama’ khut panin an ka neh thei nadingin ka nau nu 
Tamar hing pei-in ka muna-ah moh pheng ni haw khat nang bawlsah nadingin 
kang thum hi,” a ci hi. 

7Tua ciengin David in inn-a Tamar kungah mi sawl a, “Na sanggampa Amnon’ 
inn ah va haw ta’nlen a neh ding an va bawlpieh ta’n,” a ci hi. 

8Tuaci’n a sanggampa Amnon lupna inn ah Tamar a va haw ta hi. Tua nu in annel 
lom la-in meh a, ama muna-ah mophengte bawlin tua mohte a em hi. 

9Tua ciengin ama in khangbel la-in a mai-ah a thuapieh vangin ama in a ne nuom 
sih hi. Amnon in, “Ka kung panin mi zosie pusuohsah in,” a ci hi. Tuaci’n ama 
kung panin mi zosie a pusuoh hi. 

10Tua ciengin Amnon in Tamar kungah, “Na khut panin an ka neh thei nadingin 
inndan sungah an hing tawi in,” a ci hi. Tuaci’n Tamar in a bawlsa mophengte la-
in inndan sung ama’ sanggampa Amnon kungah tuate a peipi hi. 

11Hinanle a neh dingin tuate ama kungah a tawi ciengin, ama in tua nu pummatin 
ama kungah, “Hing pei inlen kei ei luppi in, ka sanggamnu aw,” a ci hi. 

12Tua nu in dawng a, “Hi lo hi, sanggampa aw, ei paubawl sin; azieh pen Israel 
sungah tam bangin kigamta ngai lo hi; tam bangin gitlo gamtat vawt sin! 

13Hei sungah ka mai laa ngam nawn ding ka hei? Nang zong Israel sungah mi 
ginalo khat na hi ta ding hi. Tua ahi ziehin tu-in kang thum hi, kumpipa kungah 
gen in; bang ding ahei cile ama in nang tawh kei ei khaam lo ding hi,” a ci hi. 

14Ahi vangin ama in tua nu thugen a ngai sih hi; tuale ama nu sangin a hatzawh 
ziehin ama in hatthawthu tawh buonin a luppi hi. 

15Tua ciengin Amnon in Tamar a nah huot mama hi; a cil-a ama nu a lunggulna 
sangin a huotna a lienzaw ta vanuh hi. Amnon in tua nu kungah, “Pei dawh ta’n!” 
a ci hi. 

16Hinanle tua nu in ama kungah, “Hi lo hi, ka sanggampa aw; azieh pen kei tunga 
nei bawlsa khielna sangin kei nei sawldawhna lienzaw hi,” a ci hi. 

17Ama in a nasem tangvalpa hlanin, “Ka kung panin tami numei notmang inlen, 
ama nua-ah kot kalh in,” a ci hi. 

18(Tua nu in puontuolpi a ban nei khat a sil hi; azieh pen kumpipa’ tanu ngahnu 
siengthote nidang lai-in tua banga na kivon uh ahi hi.) Tuaci’n a nasempa in a 
pulamah tua nu notdawhin kot a kalh hi. 

19Ahi vangin Tamar in a lu tungah vut buohin ama’ sil puontuolpi bansau botkeh 
hi; ama nu in a lu tungah a khut koi-in a peikawmin a gingin kap hi. 

20A sanggampa Absalom in ama kungah, “Na sanggampa Amnon in ang luppi ta 
amah? Tu-in dai in, sanggamnu aw; ama na sanggampa ahi hi; tam thu na 
lungsimah koi da ta’n,” a ci hi. Tuaci’n Tamar pen a sanggampa Absalom’ inn ah 
numei lungzuong khatin a om hi. 

21Kumpi David in tam thu teng zosie a zah ciengin lungthah mama a, ahi vangin 
ama pen a tacil ahi a, ama a it ziehin a tapa Amnon dan a pie sih hi. 

22Ahi vangin Absalom in Amnon kungah a pha hile a sie hile bangma gen vet lo 
hi; azieh pen ama in a sanggamnu Tamar a buon ziehin Absalom in Amnon a 
muda hi. 

Absalom in a Sanggamnu’ Kibawlsietna Phula 

23Kum ni bih a cin zaw ciangin Absalom in Ephraim gei-a Baal-hazor ah tuumul 
heu pawi bawl a, Absalom in kumpipa’ tapate zosie hlan hi. 

24Kumpipa kungah Absalom pei a, “Na nasempa in tuumul heute ka nei hi; nei 
hepina-in kumpipa le a nasemte, na nasempa tawh nang pei zo ding vuoi mah?” 
a ci hi. 

25Ahi vangin kumpipa in Absalom kungah, “Hi sih, ka tapa aw, ka unpi-un ei 
peisah sin; hing pei uleng zong nang adingin vangih ka suoh ding uhi,” a ci hi. 
Ama in paugen a, ahi vangin ama pei nuom loin ama thupha a pie hi. 

26Tua ciengin Absalom in, “Tua bang ahi thei vawt sih ding leh ka sanggampa 
Amnon beh tawh ei zawhsah in, hing thum ing,” a ci hi. Kumpipa in ama kungah, 
“Ama bang dinga nang tawh hing pei ding ahei?” a ci hi. 

27Ahi vangin Absalom in ama tawh Amnon le kumpipa’ tapa zosie a zawsah 
masangsie ha genin a gen hi. Absalom in kumpipa’ pawi tawh a kibang pawi khat 
a bawl hi. 

28Tua ciengin Absalom in a nasemte thu pie a, “Amnon’ zu lungnop hun khu 
melci unlen, keima in na kung vuah, ‘Amnon sat un,’ kang ci ciengin ama that un. 

Zau sih un; kei mama-in thu hing pie zo hi lo ka mah? Kihangsah unlen, hangsan 
un,” a ci hi. 

29Tuaci’n Absalom thupiehsa bangin a nasemte in Amnon a bawl uhi. Tua ciengin 
kumpipa’ tapa zosie dingin a laa tung ciet vuah tuongin a tai uhi. 

30Amate lamkal a gei laitahun David kungah thu tung a, “Absalom in kumpipa’ 
tapate that sieng ta, koima khat beh kihen nawn sih,” kici hi. 

31Kumpipa dingin a puonte botkeh a, tuol sena’n a kinei pai hi; tuale ama kunga 
a ding a nasem zosie in a puon a botkeh uhi. 

32Ahi vangin David’ sanggampa Shimeah’ tapa Jonadab in, “Kumpipa’ tapa zosie 
that sieng ta uhi, ci-in ka pu in ngaisun sin; Amnon khat maimai si ahi bo hi. 
Amnon in a nau nu Tamar a pumbuon ni-a patin Absalom in tam thu a na 
vaihawmsa ahi ta bo hi. 

33Tua ziehin tu-in kumpipa’ tapa zosie si sieng ta hi, ci-in ka pu in tam thu na 
lungsim sungah koi sin; azieh pen Amnon khat maimai si ahi bo hi,” a ci hi. 

34Ahi vangin Absalom a taimang hi. Galvil tangvalpa a khuodah leh muolpang 
Horonaim lampi panin mi tampi a pei mu hi. 

35Jonadab in kumpipa kungah, “En in, kumpipa’ tapate ang pei ta uhi; na nasemte 
gen bangin pieng tahpi hi,” a ci hi. 

36A thugen a man zaw lienin kumpipa’ tapate tungin awngin a kap uhi; tuale 
Kumpipa le a nasem zosie zong nahpitahin a kap uhi. 

37Ahi vangin Absalom taimang a, Geshur kumpipa Ammihud’ tapa Talmai 
kungah a pei hi. A tapa ziehin David ni khat zaw ni khat a kapkap hi. 

38Geshur ah Absalom tai a, khum sungah kum thum sung a om hi. 

39Kumpipa’ lungtang sungah Absalom kunga haw ding a hlagul hi; azieh pen tu-
in Amnon sina tung tangah ama a kihlai zo ta hi. 

2 Samuel 14 

Jerusalem ah Absalom Kilekia 

1Tu-in Absalom tungah kumpipa’ lungsim a om lamtah Zeruiah’ tapa Joab in a 
thei hi. 

2Joab in Tekoa ah mi sawlin khum mun panin numei pil khat zawpi hi. Ama in 
tua numei kungah, “A kap kipang in; dana puonte sil in, sathau kinu sinlen, ni 
tampi sung si-uop numeite bangin om in. 

3Kumpipa kungah pei inlen ama kungah tam bangin gen in,” a ci hi. Tuale Joab in 
tua nu tungah a thugen dingte a mop hi. 

4Kumpipa kungah Tekoa numei a tun ciengin a mai tuolah kunin zatahna a pie 
hi. Ama in, “Ei hu in, Kumpipa aw!” a ci hi. 

5Kumpipa in tua nu kungah, “Na lungkhamna bang ahei?” a ci hi. Tua nu in dawng 
a, “Kadei, kei pen meigong numei khat ka hi hi; ka pasal lah si zo ta hi. 

6Na nasem nu in tapa ni nei a, lolai-ah ama gel a kihau uhi; a phel ding koima om 
loin khat in a khat pa satin a that hi. 

7Tu-in a innkuon buppi-un na nasem nu’ langkhatah a ding uhi. Amate in, ‘Ama 
in a tha a sanggampa’ hinna tangin ama ka tha thei nadingun a sanggampa a 
satpua pa ei pie in, gamhluo pa nangawn zong ka susie ding uhi,’ ei ci uhi. Amate 
in a omlai ka kinepna pa tua bangin ei suhsietpieh vua, leitungah ka pasal’ min 
le a suonlehlah themkhat zong a om lo dingin ei bawl uhi,” a ci hi. 

8Tua ciengin kumpipa in tua nu kungah, “Na inn ah pei in, keima in nang 
tungtang thu ka pie ding hi,” a ci hi. 

9Tekoa numei in kumpipa kungah, “Ka pu kumpipa aw, kei tung le ka innkuon 
tungah mawna tu hinlen, kumpipa le a mangtona mawpeng taheh,” a ci hi. 

10Kumpipa in, “Na kungah mi khatpo in thu khatpo ang gen leh ka kungah tua 
mipa hing peipi in. Ama in nang ang thamkia ngai nawn sih ding hi,” a ci hi. 

11Tua ciengin ama in, “Sisan phulapa in that nawn loin ka tapa a kisuhsiet lo 
nadingin hepina tawh kumpipa in na lungsim sungah TOPA na Pasien hing 
phawh bo in,” a ci hi. Ama in, “TOPA a hing ahi ma bangin na tapa’ samzam khat 
zong tuolah kie lo ding hi,” a ci hi. 

12Tua ciengin numei nu in, “Hepina tawh na nasem nu in ka pu kumpipa tungah 
kam khat ei gensah in,” a ci hi. Ama in, “Gen in,” a ci hi. 

13Numei nu in, “Tua ahile Pasien’ mite langkhatah bang dinga tam bang na bawl 
sawm ahei? Bang ding ahei cile tam bang khensatna a piehna-ah kumpipa in a 
gamdel mipa inn ah na hlatkia masangsie, kumpipa ama le ama a kimawsah ahi 
hi. 

14Eite i unpi-in i si ding hi; eite pen tuola kibuo a kiluoh thei lo tui tawh kibang i 
hi uhi. Ahi vangin Pasien in hinna khat pen a mawh lah sih hi; ama in a opna pana 
a kipuse mi khat a khantana a kihawlkhiet lo nadingin ama in lampi gelpieh hi. 

15Tu-in ka pu kunga tam thu gen dinga ang pei ka hi hi, azieh pen mite in kei ei 
zausah hi; na nasem nu in, ‘Kumpipa kungah thu ka gen ding hi; kumpipa in a 
nasem nu’ ngetna ang sem kha ding hi. 

16Bangzieh ahei cile kumpipa in za-in, Pasien’ gouluo panin kei le ka tapa ei 
sumangton ding mipa’ khut sung panin a nasem nu a hunkhie ding hi,’ ci-in a 
ngaisun hi. 

17Na nasem nu in, ‘Ka pu kumpipa’ kammal in ei toidamsah ding hi,’ ci-in ngaisun 
hi; bangzieh ahei cile ka pu kumpipa pen a sie le a pha khentel thei Pasien’ 
vantungmi tawh kibang hi. Nang tawh TOPA na Pasien hing omton taheh!” a ci hi. 

18Tua ciengin kumpipa in numei nu dawng a, “Kang dawh popo ei pha sin,” a ci 
hi. Numei nu in, “Ka pu kumpipa in gen in,” a ci hi. 

19Kumpipa in, “Tam thu zosie Joab’ hing thupieh ahiei mah?” a ci hi. Numei nu in 
dawng a, “Ka pu kumpipa aw! nang a hing tahtah na hi ma bangin, ka pu kumpipa 
in na gensa thute panin koima zietlam hile veilam hile a piel thei sih hi. Bangzieh 
ahei cile kei ei sawlpa pen na nasem pa Joab ahi hi; na nasem nu’ kam sunga tam 
thu ei mop pa zong khu ama ma ahi hi. 

20Na thu peizie na khel nadinga na nasempa Joab in tam thu a bawl ahi hi. Ahi 
vangin ka pu in leitunga om na vannuoi theithei nadingin Pasien’ vantungmi’ 
pilna tawh a kibang pilna na nei hi,” a ci hi. 

21Tua ciengin kumpipa in Joab kungah, “Hoi mama hi, tam kang pie hi; va pei 
inlen tangval Absalom hing zawpikia in,” a ci hi. 

22Tuolah Joab khupbawhin zatahna pie a, kumpipa thupha a pie hi; tuale Joab in, 
“Kumpipa in a nasempa ngetna pie zo ta ahi ziehin tuni-in ka pu kumpipa mai-
ah maipha ka nga zo hi, ci thu na nasempa in ka thei ta hi,” a ci hi. 

23Tuaci’n Joab kuon pai a, Geshur ah pei-in ama in Jerusalem ah Absalom a zawpi 
hi. 

24Kumpipa in, “Ama a inn ah peisah in; ka opna-ah ama ang pei sih ding hi,” a ci 
hi. Tuaci’n a inn ah Absalom pei-in kumpipa opna-ah pei lo hi. 

David in Absalom Maisah 

25Tu-in Israel zosie sungah a melhoina ziehin Absalom banga phattah ding 
koima om lo hi; a ketaw panin a luzang dong ama tungah muhkaw ding bangma 
om lo hi. 

26Ama in a luzang sam a heu ciengin (bangzieh ahei cile kum tawp sielin ama in 
a sam a heu let hi; a sam a gih seng ciengin a heu hi), a luzang sam tawi a te a, 
kumpipa’ tawikhaina-ah a te ciengin shekel zani gih hi. 

27Absalom sung panin tapa thum, le Tamar kici ta numei khat a pieng hi; tua nu 
pen numei melhoi khat ahi hi. 

28Tuaci’n kumpipa’ opna-ah pei loin Jerusalem ah kum ni tangcim Absalom a 
teng hi. 

29Tua ciengin Absalom in kumpipa kungah ama zawpi dingin Joab hlan ding mi 
a sawl hi; ahi vangin ama kungah Joab pei lo hi. 

30Tua ciengin ama in a nasemte kungah, “En un, Joab’ logam, kei-a’ tawh kizon 
lien ahi hi. Khumtahah ama in mangbuham nei hi; pei unlen mei tawh vahal ta 
un,” a ci hi. Tuaci’n Absalom’ nasemte in tua logam mei tawh a hal uhi. 

31Tua ciengin Joab dingin a inn-a om Absalom kungah haw a, “Na nasemte in 
bang dinga ka logam ei halpieh uh ahei?” a ci hi. 

32Absalom in Joab dawng a, “En in, nang kam kang vaihlah hi: Kumpipa kungah 
nang hing sawlin, “Bang dinga Geshur pana hing pei ka hei? Khum munah om lai 
leng kei adingin hoi zaw ngel ding hiven,” a cisah dingin tam sungah hing pei ta’n 
ang ci ka hi hi. Tu-in kei kumpipa opna-ah ei peisah inlen, mawna ka nei tah leh 
zong ama in ei that taheh!’ ka ci hi,” a ci hi. 

33Tua ciengin Joab in kumpipa kunga a gen ciengin ama in Absalom hlan dingin 
mi sawl pai hi. Tuaci’n kumpipa kungah ama haw a, kumpipa mai-ah 
khupbawhin a mai tuolah a kun hi; tuale kumpipa in Absalom a nam hi. 

2 Samuel 15 

Absalom in Kumpi Tokhom Tu 

1Tam zaw ciengin Absalom in sakol leeng khat le a sakolte, le a mai-a tai ding mi 
sawmnga a kithawisah hi. 

2Absalom thobai-in kul kotpi lam gei-ah ding zel hi; tuale mi khatpo in thu nei-
in kumpipa mai-ah a tut ciengin Absalom in hlan zelin, “Koi khuo pan na hiei?” a 
ci hi. Mipa in, “Na nasempa, Israel sunga tua minam tua khuote ka hi hi,” a ci 
ciengin 

3Absalom in, “En in, na thunei pen hoi a, zong a dih hi; ahi vangin kumpipa in na 
thu ang zahpi ding mi koima ngansie a nei sih hi,” a ci hi. 

4Absalom in a genbe lai a, “Gam sunga thukhen khat hi leng maw! Tua ciengin 
mi tawh kiheh, ahi sihle thunei zosie ka kungah hing pei va-un, ke’n zong a thu 
uh a tangin khenpieh ma ding hi veng,” a ci hi. 

5Ama tungah zatahna pie dingin mi khat in ama kung nai-in a pei sielin a khut 
zahin tupomin a nam zel let hi. 

6Tua bangin Absalom in kumpi kunga thukhensah dinga ang pei Israel-te tungah 
a gamta hi; tuaci’n Absalom in Israel mite’ lungsim a guhpieh hi. 

7Kum li a cin ciengin Absalom in kumpipa kungah, “Hebron ah ei peisah 
inlen, TOPA kungah ka ciemsa ka thuciem ei bawlsah in, ci-in kang thum hi. 

8Azieh pen Aram-a Geshur ah ka op laitahin na nasempa in thuciem khat ka na 
bawl hi: Jerusalem ah TOPA in ei peipikia tahtaha ahile Hebron ah TOPA ka bie 
ding hi, ka ci hi,” a ci hi. 



589 

 

 
Zo Bible 

© 2018 Bible Society of Myanmar. 
 

 
 

 

9Kumpipa in ama kungah, “Lungmuong tahin pei in,” a ci hi. Tuaci’n tho-in 
Hebron-ah ama a pei hi. 

10Ahi vangin Absalom in Israel minam zosie kungah kamtaite sawldapin, “Note 
in pengkul gin na zah behun tam bangin awng un: Hebron ah Absalom kumpi 
suoh zo hi!’ ci-un,” a ci hi. 

11Jerusalem panin Absalom tawh mi za ni a pei uhi; amate ahile a kiciel zinte ahi 
vua, lungsim hoi tawh pei-in bangma thu a thei sih uhi. 

12Absalom in biehpiehna a pieh laitahin a khuopi Gilon panin David’ thu kuppipa 
Gilon-te Ahitophel a hlansah hi. Sawmdapna thahat semsem a, Absalom nuazui 
mi a khang tehteh hi. 

Jerusalem panin David Taimang 

13David kungah kamtai khat tung a, “Absalom lamah Israel-te’ lungtang pei sieng 
zo hi,” ci-in a gen hi. 

14Tua ciengin David in Jerusalem-a ama tawh a omton ama’ ulien zosie kungah, 
“Tho un! Tai vai, tua hi sihle Absalom kung panin i suotah nading uh om lo ding 
hi. Manlang un, tua hi sihle ama in ei pha pai ding hi, ama in i tung vuah gimna 
ang tungsah ding a, namsau tawh khuopi ang sim ding hi,” a ci hi. 

15Kumpipa’ uliente in kumpipa kungah, “Ka pu kumpipa in na khensat popo sem 
dingin na nasemte a baisa ahi hi,” a ci uhi. 

16Tuaci’n kumpipa pei-in inn ngaih dinga a nuasie a mei numei sawmte simlo a 
innkuon zosie in ama’ nua a zui uhi. 

17Kumpipa pei-in mi zosie in ama’ nua a zui uhi; tuale inn tawpna pen khatah 
amate a khawl uhi. 

18Ama’ ulien zosie in ama a makhel uhi; tuale Chereth-te zosie, Peleth-te zosie, 
le Gath pana ama ang zui Gitt-te mi za guhte zosie, kumpipa’ mai nawhin pei uhi. 

19Tua ciengin Gitt-te Ittai kungah, “Nang in zong bang dinga nei zui ahiei? Nuakia 
inlen kumpipa tawh omton in; bangzieh ahei cile nang gamdang mi na hi a, na 
gam pana ang kinotmang na hi bo hi. 

20Zani ahiei khat a ang tung pan hi bo cin a, kei na ngawn in zong nang hei lam 
zuon ding ci kang thei lo laitahin tuni-in kote tawh a vah kawikawi dingin kang 
pui ding amah? Na sanggamte zawpi inlen peikia ta’n; tuale TOPA in nang tungah 
a itna kip le a thumanna hing lah taheh,” a ci hi. 

21Hinanle Ittai in kumpipa dawng a, “TOPA hing a, ka pu kumpipa zong a hing ahi 
ma bangin, ka pu kumpipa opna popo-ah si leng hing leng na nasempa kang pei 
ding hi,” a ci hi. 

22David in Ittai kungah, “Tua ahile pei in, peisuoh in,” a ci hi. Tuaci’n Gitt-te Ittai, 
a mite zosie le a zawpi numei naupang zosie tawh a peisuoh hi. 

23Mi zosie a pei laitahin gam sung mi zosie a gingin a kap uhi; kumpipa in Kidron 
Lui galkai-in mi zosie in senel gam lam a manaw uhi. 

24Abiathar a peito a, tuale Zadok zong Levi-te zosie tawh pei-in Pasien’ 
thuciemna singkuong a puo uhi. Mite in khuopi a kal zaw masangsie amate in 
Pasien’ thuciemna singkuong a nga phot tadi uhi. 

25Tua ciengin kumpipa in Zadok kungah, “Khuopi sungah Pasien’ singkuong 
puokia in. TOPA’ maipha ka mu leh ama in kei ei puohkia ding a, tuami le a opna 
mun ei musahkia ding hi. 

26Ahi vangin ama in, ‘Nang tungah lungkim sing,’ ei ci leh tanah kei ka om hi, ama 
in hoi a sah bangin kei tungah bawl taheh,” a ci hi. 

27Kumpipa in zong siempu Zadok kungah, “En in, nuom tahin nangma le 
Abiathar, na tapa nite Ahimaaz le Abiathar’ tapa Jonathan tawh khuopi sungah 
peikia ta un. 

28En un, kei thu ei puoh dingin nangma kung panin thu ang tun masang senel 
gam sunga tanmunte-ah kang na ngah ding hi,” cibe lai hi. 

29Tuaci’n Jerusalem-ah Zadok le Abiathar in Pasien’ singkuong a puokia vua, tua 
munah ama gel a om uhi. 

30Ahi vangin Olive Muoltung katona lam zuonin a pei pumin David kap a, puon 
kilukhu-in a keng guohin lam a pei hi; a zawpi mi zosie puon kilukhusa-in a peito 
pumun a kap uhi. 

31David kungah, A sawmsim mite lahah Ahithophel zong Absalom tawh kipawl 
hi,” ci-in kigen hi. David in, “TOPA aw, kang thum hi. Ahithophel’ thumopte 
motna-in na heipieh in,” a ci hi. 

Hushai, David’ Thukan Suoh 

32Pasien biehna muol vumah David a tun ciengin a dawn dingin a puontungsil 
balkehsa le a lu tungah leivui bangsa-in Archi mi Hushai a pei hi. 

33David in ama kungah, “Kei nei zui suoh leh kei adingin vangih na hi ding hi. 

34Ahi vangin khuopi sungah peikia-in Absalom kungah, ‘Kumpipa aw; masang 
lai-a na pa’ nasem ka hi ma bangin tu-in zong nangma’ nasem ka hi ding hi,’ ci-in 
va gen ta’n, tua hile keima dingin Ahithophel’ thumopte na sumit thei ding hi. 

35Khum munah nang tawh siempu Zadok le Abiathar ang om ding uhi. Tuaci’n 
kumpipa’ inn sunga na thu zah poma Zadok le Abiathar siempu tegel kungah gen 
in. 

36Khum munah amau’ tapa gel, Zadok’ tapa Ahimaaz le Abiathar’ tapa Jonathan, 
tawh a omton uhi; tuale ama gel tungtawnin na thuzah zosie kei nei theisah ding 
hi,” a ci hi. 

37Tuaci’n Jerusalem ah Absalom a lut laitahin David’ guolpa Hushai zong khuopi 
sungah a pei hi. 

2 Samuel 16 

David’ Alangte 

1David in muolvum a hlen zep tahin Mephibosheth’ nasempa Ziba in anlum zani, 
lengga a kiphogawsa bawh zakhat, khal theiga zakhat le lenggazu savun 
thawldim khat a puo, a phaw kivawsa laa ni tawh ama na lamdot hi. 

2Kumpipa in Ziba kungah, “Tamte bang dinga nei puoh ahei?” a ci hi. Ziba in 
dawng a, “Laate kumpipa’ innkuonte tuon nading, anlum le khal theigate 
tangvalte neh ding, le lenggazu pen senel gama a basamte dawn ding ahi hi,” a ci 
hi. 

3Kumpipa in, “Tua ahile na pu’ tapa hei sunga om ahiei?” a ci hi. Ziba in kumpipa 
kungah, “Ama Jeruaslem-ah om hi. Bang ding ahei cile ama in, ‘Tuni-in Israel 
innkuon in ka pu’ kumpi gam keima ei piekia ding hi,’ ci hi,” a ci hi. 

4Tua ciengin kumpipa in Ziba kungah, “Mephibosheth’ neisa zosie tu-in nang-a’ 
ahi ta hi,” a ci hi. Ziba in, “Keima in nang zatahna kang pie hi; ka pu kumpipa’ 
muna-ah maipha ei musah ta’n,” a ci hi. 

Shimei in David Samsie 

5Bahurim-ah Kumpi David a tun ciengin ama a samsie dingin Saul’ innkuon 
sunga a innsung mi, Gera’ tapa Shimei kici pa khat a pei hi; a samsiet kawmin 
ama a peikhie hi. 

6Ama in Kumpi David le a nasemte zosie suong tawh sep hi; tua laitahin mi zosie 
le galhang zosie a ziet a vei-ah a om uhi. 

7Shimei in a samsiet kawmin, “Peimang! Peimang! Tuol thatpa! Mi ginalo Pa! 

8Ama tanga na uh Saul innkuonte’ sisan luongsah na hi ziehin TOPA in nang 
tungah ang thuh zo hi; tuale TOPA in na tapa Absalom tungah na kumpi gam a pie 
zo hi. En in, gimna in ang nuaphah zo hi; bangzieh ahei cile nang sisan luongsah 
mipa na hi hi,” a ci hi. 

9Tua ciengin Zeruiah’ tapa Abishai in kumpipa kungah, “Tami uisi tawh a kibang 
lel khat in bang dinga ka pu kumpipa hici samsiet viel ding ahei? Ei kuonsah 
inlen a lu ei tansah in,” a ci hi. 

10Ahi vangin kumpipa in, “No Zeruiah’ tapate aw, kei le no bang kisai i 
hei? TOPA in ama kungah, ‘David va samsie tan,’ a ci zieha ei samsiet ahile koi in, 
‘Bang dinga na tuaci bawl ahei?’ ci thei ding ahei?” a ci hi. 

11David in Abishai le a nasem zosie kungah, “Keima’ tapa bawn in tha dingin ei 
sui zuh a; tu-in tam Benjamin mipa in bangza-in ei suizaw kan lai ding ahei! Ama’ 
thu-in omsah unlen ei samsiesah lel un; bangzieh ahei cile TOPA in ama a sawl 
zong hi thei kha ding hi. 

12TOPA in ka gentheina ei ensuhin tuni-in tam banga ei kisamsietna 
ziehin TOPA in a hoi tawh kei ei thuh kha ding hi,” a ci hi. 

13Tuaci’n lampi-ah David le a mite a pei vua, ama tawh kigalsai muolpangah 
Shimei a pei laitahin, ama in a pei kawmin ama samsie-in suong tawh sepin 
leivui a the hi. 

14Kumpipa le a zawpi mi zosie lamba-in Jordan ah a tung uhi; tuale khum munah 
ama kitoidamsah hi. 

Ahithophel’ Thumopna 

15Tu-in Jerusalem ah Absalom le Israel-te zosie a tung uhi; Ahithophel zong ama 
tawh a om hi. 

16Absalom kungah David’ guolpa, Archi mi Hushai a tun ciengin Hushai in 
Absalom kungah, “Kumpipa damsawt heh! Kumpipa dam sawt heh!” a ci hi. 

17Absalom in Hushai kungah, “Tam khu na guolpa tunga na thumanna pen 
amah? Bang dinga na guolpa tawh zawh lo na hiei?” a ci hi. 

18Hushai in Absalom kungah, “Hi lo hi; TOPA le tam mite le Israel-te zosie in a 
teelsa uh mipa-a’ ka hi ding a, ama tawh ka om ding hi. 

19Tua banah a koi pen’ na sem ding ka hei? Ama’ tapa hi lo ding amah? Na pa’ na 
ka sep bang lienin nangma’ na zong ka sem ding hi,” a ci hi. 

20Tua ciengin Absalom in Ahithophel kungah, “Thu ei kuppi in; bang bawl ding i 
hei?” a ci hi. 

21Ahithophel in Absalom kungah, “Na pa in inn ngah dinga a nuasie a meite va 
luppi ta’n; tua hile na pa’ huot thei dinga nang le nang na kibawl lam Israel zosie 
in za-in tuaci’n nang tawh ang om mi zosie’ khutte ang thakhau tuom ding hi,” a 
ci hi. 

22Tuaci’n amate in zong innkhum zangah Absalom adingin puonbuh khat a lam 
uhi; Israel zosie’ mitmu-in Absalom in a pa’ meite a luppi hi. 

23Khum hun lai-in Ahithophel’ thumopte Pasien’ thuphuon bangin kingaisun hi; 
tuaci’n David le Absalom in Ahithophel’ thumopte zosie thupi sim tuoh uhi. 

2 Samuel 17 

1Tua tham loin Ahithophel in Absalom kungah, “Mi tul sawmle tulni ei teelsah 
in, keima kuonin tuzanin David va nuadel ta vang. 

2Ama a gim le a lungkieh petin keima in va simin ka va zausisah ding hi; tua hile 
ama panpi zosie a taimang sieng ding uhi. Keima in kumpipa ngentang ka that 
ding a, 

3tuale motha nu in a pasal kung a zot bangin na kungah mi zosie kang zawpikia 
ding hi. Nang pen mi khat lien beh tha ding a sui na hi a, midang zosie 
lungnuomin om ding uhi,” a ci hi. 

4Tua ngaisutna in Absalom le Israel upa zosie a lungkimsah hi. 

Hushai’ Thumop 

5Tua ciengin Absalom in, “Archi mi Hushai zong va hlan ta un. Ama’ thugen ngai 
phot vai,” a ci hi. 

6Absalom kungah Hushai a tun ciengin Absalom in, “Ahithophel’ thugen tam 
teng dan ahi hi; ama’ genna banga i man ding uh amah? Ahi sihle nang in gen in,” 
a ci hi. 

7Tua ciengin Hushai in Absalom kungah, “Tu tunga Ahithophel’ ang thumop a 
hoi sih hi,” a ci hi. 

8Hushai in a genban zom a, “Na pa le a mite galhang behbeh ahi vua, gam sunga 
a note a kilahpieh vompi bangin a hangsan lam uh na thei hi. Tua banah na pa 
galbawl kiva mama khat ahi hi; galkapte tawh zanin ama a giehton sih ding hi. 

9Tu nangawnin ama dum khat sungah ahiei, ahi sihle mundang khatah ahiei 
kiphuol zo ta kha ding hi. I galkapte uh pawlkhat kido cilna-ah si uleh tua thu a 
za poma in, ‘Absalom nuazui galkapte lahah mi a si tam mama hi,’ ci ding hi. 

10Tua ciengin humpi lungtang a kuo galhangpa nangawn cieng zau-in lungkie 
ding hi; azieh pen na pa galhang ahi a, ama panpi zosie zong galhat ngentang a 
hina thu Israel zosie in a thei uhi. 

11Ahi vangin kei ang thumop nop pen ahile Dan panin Beer-sheba dong, tuipi 
gei-a senel za-a a tam Israel mi zosie na kungah khawm inlen, nang mama gal 
sim dingin kuon in. 

12Tuaci’n tu-in eite in zong i mumuna vuah amate i sim ding vua, amate tungah 
tuol a daitui kie bangin i kie ding uhi; ama hile ama panpite hile khat beh suohta 
lo ding hi. 

13Khuopi sunga a nuakia leh Israel zosie in tua khuo sungah khauhuol tawi-in 
suongpem khat nangawn a kimu lo dongin kuom sungah tua khuopi i kaimang 
ding hi,” a ci hi. 

14Absalom le Israel mi zosie in, “Ahithophel’ thumop sangin Archi mi Hushai’ 
thumop hoizaw hi,” a ci uhi. Bang ding ahei cile TOPA in Absalom tungah sietna a 
tunsah thei nadingin Ahithophel’ thumop khu a guolel mawng dinga TOPA’ sesa 
ahi hi. 

Hushai in David’ Suotah ding Gen 

15Tua ciengin Hushai in siempu Zadok le Abiathar kungah, “Tua bang tua bangin 
Ahithophel in Absalom le Israel upate kungah thu a mop hi; tuale keima in zong 
tua bang tua bangin thu ka mop hi. 

16Tua ahi ziehin mallangin mi sawl gel inlen David kungah, “Tu zanin senel gam 
tanmunte-ah na gieh sinlen, ahi thei bang bangin na galkai zaw in; tua hi sihle 
kumpipa le a zawpi zosie ang kivaltum ding hi,’ ci-in gensah in,” a ci hi. 

17Enrogel ah Jonathan le Ahimaaz in a ngah uhi; nasem numei khat va pei zelin 
ama gel kungah thu gen a, ama gel in zong kumpi David kungah tua thu a 
gensawn zel uhi; bangzieh ahei cile khuopi sungah mite’ mu-in ama gel lut ngam 
lo hi. 

18Ahi vangin naupang khat in ama gel mu-in Absalom kungah a sawm hi; tuaci’n 
a ni gelin a nawtai pai vua, a inn huong sunga tuikhuh nei Bahurim-a mi khat 
kungah tungin tua tuikhuh sungah a kumsuh uhi. 

19Tua mipa’ zi in tuikhuh kamsin khat la-in tuikhuh kam tungah pha a, tua 
tungah an a pho hi; tua thu koima’n a thei sih hi. 

20Numei nu’ inn ah Absalom’ nasemte a tun ciengun, “Ahimaaz le Jonathan hei 
ta uh ahei?” a ci uhi. Tua numei nu in amate kungah, “Ama gel luigal a kai zo ta 
uhi,” a ci hi. Amate in a sui kawikawi vua, a mu zo lo bepun Jerusalem-ah a kilekia 
uhi. 

21Amate a peizaw ciengun tuikhuh panin ama gel a kato vua, kumpi David 
kungah a gen ding teng va pei-in a gen uhi. Ama gel in David kungah, “Pei inlen 
luigal kai ta naw’n; azieh pen tua bang tua bangin nangma langkhatah 
Ahithophel in thumop hi,” a ci uhi. 

22Tuaci’n David le a zawpi mipi zosie kisa pai-in Jordan gun a galkai uhi; khuo a 
vah ciengin Jordan galkai lo mi koima om nawn lo hi. 

23Ahitophel in a thumop a kizui lo lam a thei ciengin a laa phaw pha a, tuaci’n a 
khuo-a inn ah a pei hi. Ama in a inn sung vaiteng hawmin a gui-awh hi; ama si-
in a pa’ hanah kivui hi. 

24Tua ciengin Israel mite zosie tawh Absalom Jordan a galkai laitahun Mahanaim 
ah David a tung hi. 

25Tu-in Absalom in galkapte tunga a uh dingin Joab’ munah Amasa koi hi. Amasa 
pen Joab’ nu Zeruiah’ naunu Nahash’ tanu Abigail tawh kinung Ishmael mi Ithra 
kici mipa khat’ tapa ahi hi. 

26Israel-te le Absalom in Gilead gamah giephuol sat uhi. 

27Mahanaim ah David a tun ciengin Ammon-te’ gam Rabbah panin Nahash’ tapa 
Shobi, le Lo-debar panin Ammiel’ tapa Machir, le Rogelim panin Gilead mi 
Barzillai in 

28lupnate, kisilna kuongte, le leibeelte, mangbu, mangbuham, an, ankan, bepi le 
besante, 

29khuoizu le bawngnawi-thaukhalte, tuu le sathaukhalte zong David le a zawpite 
neh dingin a puo uhi; bangzieh ahei cile amate in, “Senel gamah galkapte gilkielin 
gimin dangta uhi,” a ci uhi. 

2 Samuel 18 

Absalom’ Sina le Gallelna 

1Tua ciengin David in a zawpi a mite khawmin a tultul a uhte le a zaza a uhte-in 
a koi hi: 

2Tuale David in a galkapte se thum a suo a, sekhat Joab’ uhna nei-ah, sekhat Joab’ 
sanggampa Zeruiah’ tapa Abishai’ uhna nei-ah, sekhat Gitt mi Ittai’ uhna nei-ah 
koi hi. Kumpipa in mite kungah, “Kei mama zong no tawh kang kuon ding hi,” a 
ci hi. 

3Ahi vangin mite in, “Nang, nang kuon sih ding hi. Azieh pen kote tai uleng amate 
in khawh ei sa lo ding hi. Mi alang khat si nan uleng zong khawh ei sa tuom lo 
ding uhi. Ahi vangin kote mi tulsawm za-in nang na manpha hi; tua ahi ziehin ei 
hu ding khuopi panin mi hing sawl lacin hoizaw hi,” a ci uhi. 

4Kumpipa in amate kungah, “No hoisah pen bangin kang bawl na ding hi,” a ci hi. 
Tuaci’n gal sim dingin galkapte zosie a tultul a zaza-in a kihonzawt laitahun kul 
tunkot pangah kumpipa a ding hi. 

5Kumpipa in Joab, Abishai, le Ittai-te kungah, “Keima nei khuolna-un tangvalpa 
Absalom hing dawm bo vuo izaw,” a ci hi. Mi zosie in Absalom tawh kisai-a 
kumpipa in galkapmang zosie tunga a thupiehte a za uhi. 

6Tuaci’n gamlahah Israel do dingin galkapte a kuon uhi; tuale Ephraim gammang 
tulahah a kido uhi. 

7Khum munah David’ nasemte in Israel mite a zo vua, khum ni-in mi kithat a tam 
mama a, a si mi tul sawmni pha hi. 

8Gam sung muncin tengah gal kidona kizel hi; tuale khum ni-in namsau’ tha 
sangin gamlahah a si mi tamzaw hi. 

9Absalom in David’ nasemte tuoh kha khelkhel hi. Absalom a laa tungah tuong a, 
gangpi sing golpi a ba pha mama nei khatah a laa tai-in gangpi ba lahah a lutang 
awh a, a laa taisuohin vanlelei kikalah a kikhaisa-in ama a kinuasie hi. 

10Mi khat in mu a, Joab kungah, “Gangpi singba kawmah Absalom a kikhailawng 
ka mu hi,” a ci hi. 

11Joab in ama kunga thugen pa kungah, “Bang e na gen, ama na mu i! Tua ahile 
bang dinga khumnah ama satlia-in tuoldenna nang nei pai lo ahiei? Ngun peh 
sawm le kawnggah khat beh hing pie ngel ma ding hi veng,” a ci hi. 

12Ahi vangin tua mipa in Joab kungah, “Ka khut sungah ngun shekel tulkhat 
nangawn ei kipie le zong kumpipa’ tapa tha nadingin ka khut ka hlang sih ding 
hi; azieh pen kote zahin kumpipa in nang, Abishai, le Ittai tam bangin thu ang 
vaihlah hi: Keima nei khuolna-un tangvalpa Absalom hing dawm bo un!’ ang ci 
hi. 

13Thu dang khatah kei zuoutatin ama’ hinna that mawh leng, (kumpipa tungah 
bangma phuolsel om lo hi), nang mama kikangkoi-in nei hum tuom sih ding hi,” 
a ci hi. 

14Joab in, “Tam bangin nang tawh hun mawh tawpsah sih vang,” ci-in ama in 
teipi thum la-in gangpi singba kawmah a hinglai-in Absalom’ lungtang sontah 
sun pailet hi. 

15Tuale Joab’ galhiem a puo tangval sawm in Absalom imtawmin a satlia uhi. 

16Tua ciengin Joab in zong pengkul tum a, Israel-te a delna panun galkapte a 
kilekia uhi. Bangzieh ahei cile Joab in galkapte a khaam hi. 

17Amate in Absalom luonghawm a la vua, gamlaha dum golpi khat sungah ama 
pai-in ama tungah suongcien gol mama khat a ciengto uhi. Khum laitahin Israel-
te zosie a inn ciet vuah a taimang uhi. 

18Absalom in ama’ khan sungin kumpipa’ kuomah khuompi khat la-in ama 
adingin phut hi, azieh pen ama in, “Keima’ min a kiphaw nading tapa ka nei sih 
hi,” a ci hi; ama in tua khuompi pen ama’ min tap a, tuni cieng dongin Absalom’ 
Muolsuong kici hi. 

David in Absalom’ Si Za 

19Tua ciengin Zadok’ tapa Ahimaaz in, “Keima ei taisah inlen, TOPA in a galte’ 
vanglietna panin ama hunkhie zo hi, ci-in kumpipa kungah thu ei puohsah in,” a 
ci hi. 

20Joab in ama kungah, “Tuni-in nang in lungdamna thu na puoh thei sih ding hi; 
nidang khat ciengin thu na puoh thei pan beh ding a, ahi vangin tuni-in tua bang 
na bawl thei sih ding hi, azieh pen kumpipa’ tapa si zo hi,” a ci hi. 

21Tua ciengin Joab in Cush mipa kungah, “Pei inlen na sil musa teng kumpipa 
kungah va gen in,” a ci hi. Cush mipa zong Joab mai-ah kunin a tai pai hi. 

22Tua ciengin Zadok’ tapa Ahimaaz in Joab kungah, “Bangbang hi leh Cush mipa’ 
nua-ah ei taisah in,” cikia hi. Joab in, “Lungdamna thu puohna ziehin thaman nga 
tuom ngap lo ding, bang dinga tai sawm na hei, ka tapa aw?” a ci hi. 

23Ama in, “A suoh nuom suoh, kei zong ka va tai ta ding hi,” a ci hi. Tuaci’n ama 
in, “Tai in,” a ci hi. Tua ciengin zanglei lam zuonin Ahimaaz a tai a, Cush mipa a 
makhel hi. 

24Tua laitahin kul kotpi a sungta pen le a puta pen kikalah David a to hi. Galvil 
pa kulkotpi khumzang a pang panin kato-in a dahto leh ama guoha ang tai mi 
khat a mu hi. 

25Galvil pa awngin kumpipa kungah gen hi. Kumpipa in, “Ama guoh ahile 
lungdamna thu hing tut ahi hi,” a ci hi. Ama nawtai-in a neh semsem hi. 

26Galvil pa in mituom a tai khat mukia hi; galvil pa in kot cingpa hlanin ama 
kungah, “En in, mituom khat ama guohin ang taikia ta!” a ci hi. Kumpipa in, “Ama 
zong lungdamna thu ang puoh ma ahi hi,” a ci hi. 

27Tua ciengin galvil pa in, “Pasal ang tai masa pa Zadok’ tapa Ahimaaz’ taidan 
tawh kisun sa veng aw,” a ci hi. Kumpipa in, “Ama mihoi ahi a, lungdamna thuhoi 
tawh ang tung ahi hi,” ci hi. 

28Tua ciengin kumpipa kungah Ahimaaz kiko a, “Na zosie hoi hi!” a ci hi. Tua 
ciengin kumpipa mai-ah a mai kunin tuolah khupbawh a, “ Ka pu kumpipa’ 
langkhatah a khuttum a ziel mite nangma khut sunga ang pie TOPA na Pasien in 
thupha nga taheh,” a ci hi. 

29Kumpipa in, “Tangval Absalom a dam nai mah?” a ci hi. Ahimaaz in dawng a, 
“Joab in na nasempa ei sawl laitahin buoina lienpi khat ka mu a, ahi vangin bang 
ahei ci ka thei sih hi,” a ci hi. 

30Kumpipa in, “Kihei inlen tanah ding in,” a ci hi. Tuaci’n ama kihei-in pia lo-in a 
ding hi. 

31Tua ciengin Cush mipa a tung hi; tuale Cush mipa in, “Ka pu kumpipa adingin 
lungdamna thu ahi hi! Azieh pen tuni-in TOPA in na dihna a talang zo ta a, 
nangma langkhatah a ding mi zosie’ vanglietna panin ang hun zo hi,” a ci hi. 

32Kumpipa in Cush mipa kungah, “Tangvalpa Absalom a dam nai mah?” a ci hi. 
Cush mipa in dawng a, “Ka pu kumpipa’ galte, le na siet nadinga na langa dingte 
zosie tua tangvalpa bang taheh,” a ci hi. 

David in Absalom Kaa 

33  Kumpipa’ lungsim nahpi-in sukha a, tunkot tunga inndanah a kato pumin a 
kap hi; tuale ama in, “Aw ka tapa Absalom, ka tapa, ka tapa Absalom! Nang si 
tangin kei sizaw ve leng izaw. Aw Absalom, ka tapa, ka tapa!” a ci hi. 

2 Samuel 19 

1Joab kungah, “Absalom ziehin kumpipa kap le mau-in om hi,” ci-in kigen hi. 

2Tuaci’n khum ni-a galzawna pen galkap zosie adingin dana le kaana a suoh ta 
hi; azieh pen khum ni-in galkapte in, “Kumpipa a tapa ziehin a da mama hi,” ci-
in thu za uhi. 

3Galtaite maizumin a daptun vakhuan bangun khum ni-in khuopi sungah 
galkapte a daplut uhi. 

4Kumpipa in a mai khu-in nahpi tahin kap a, ‘Aw ka tapa Absalom, Aw Absalom, 
ka tapa, ka tapa!” a ci hi. 

5Tua ciengin kumpipa’ inn sungah Joab tum a, ama in, “Tuni-in nangma’ hinna, 
na tanu na tapate’ hinna, na zite le na meite’ hinna ang hunkhie na galkap ulien 
zosie na maizumsah hi. 

6Bangzieh ahei cile nang ang mudate na it a, nang ang itte na muda zawsop hi. 
Nang adingin galkapmangte le galkap uliente bangma ahi lo lamtah tuni-in na 
sulang zo ta hi; azieh pen Absalom hing hinlen, kote zosie tuni-in si sieng uleng 
na nop zawh ding ka thei hi. 

7Tuaci’n tu mama-in va pei tanlen na nasemte kamdam no tawh va hopi in; azieh 
pen na pei sih poma leh tuzan ciengin mi khat zong nang kungah om nawn lo 
ding hi, ci-in TOPA’ minin ka kiciem ngam hi. Tuale tam thu pen na tangval-a 
kipan tu cieng dong na tunga ang tungsa gimna khat popo sangin nang adingin 
ang siehuoi zaw ding hi,” a ci hi. 

8Tua ciengin kumpipa dingin kultunkot gei-ah a to hi. Galkapte kungah, “En un, 
kultunkotah kumpipa a to hi,” ci-in kigen sieng hi; tuale kumpipa mai-ah galkap 
zosie a pei uhi. 

Jerusalem ah David Kihlankia 

Khum hun laitahin Israel-te zosie a inn ciet vuah a taimang sieng uhi. 

9Israel minam zosie sungah mi zosie a kisel vua, tuale amate in, “Kumpipa in i 
galte khut sung panin ei hlakhie a, Philistia-te khut sung panin ei hunkhie hi; 
tuale tu-in Absalom ziehin gam sung panin ama taimang zo hi. 

10Ahi vangin eite tungah kumpi dingin sathau i nupa uh lah gal sungah si zo hi. 
Tua ahi ziehin tu-in bang dinga kumpipa nua zawpikia nading bangma na gen lo 
uh ahei?” a ci hi. 

11Kumpi David in siempu Zadok le Abiathar tungah tam thu puoh a, “Judah upate 
kungah tam bangin gen un: Kumpipa a inna peipi nukhia pen ding na hi uh 
amah?’ ci un. Kumpipa kungah Israel mi zosie’ thugen tung zo hi. 

12Note ka tanau na hi vua, note ka tel ka vo na hi uhi; bang dinga kumpipa peipi 
nukhia pen hi ding na hi uh ahei? 

13Tuale Amasa kungah, “Nang ka tel ka vo hi lo na mah? Tuaci’n tu-a patin nang 
Joab’ tanga ka galkapmangpa na hi sih tah leh Pasien in kei ei dop bawl sih taheh” 
a ci hi. 

14Amasa’ thugen in Judah mi zosie’ lungsim hawisahin a kithukhatsah pai a, 
amate in zong kumpipa kungah thu puohin, “Nangma le na nasemte zosie hing 
kilekia ta un,” a ci uhi. 

15Tuaci’n Jordan ah kumpipa kilekia hi; tuale kumpipa dawn ding le Jordan gal 
kaipi dingin Gilgal ah Judah a pei hi. 

16Kumpi David dawn dingin Benjamin-te Gera’ tapa Shimei zong Judah mite 
tawh mallangin a peisuh hi; 

17ama tawh Benjamin mi tulkhat a om hi. Tuale Saul’ innsung nasem Ziba, a tapa 
sawm le nga le a nasem sawmni tawh a zawh vua, kumpipa’ mai Jordan ah 
nawtai suhin, 

18kumpipa’ innkuonte a galkaipi ding le ama dei banga na sem dingin tanmun ah 
amate a galkai uhi. 

David in Shimei a Hepina 

Jordan a galkai kuon ding ciengin kumpipa mai-ah Gera’ tapa Shimei bawhsuh a, 

19kumpipa kungah, “Ka pu kumpipa in Jerusalem na nuasie ni-a na nasempa in 
na tunga kang bawl khielna ka pu in ei mawsah loin ei ciemte sin; Kumpipa in 
ngaisutin ei nei sin. 

20Bang ding ahei cile na nasempa in ka maw lam ka thei hi; tua ahi ziehin, en in, 
ka pu kumpipa dawn dinga ang kuonsuh Joseph’ innkuon zosie sung panin tuni-
in ang tung masa pen ka hi hi,” a ci hi. 

21Zeruiah’ tapa Abishai in a dawng a, “Shimei in TOPA’ sathau nupa a samsiet 
ziehin ama tha pai ding hi lo amah?” a ci hi. 

22Ahi vangin David in, “No Zeruiah’ tapate aw, tuni-in kei ei langpang dinga bang 
hing kikumthaw na hi uh ahei? Israel gam sungah tuni-in mi khatpo kithat ding 
amah? Bangzieh ahei cile tuni-in Israel-te’ kumpipa ka hi lam thei buong sam hi 
lo ka mah?” a ci hi. 

23Kumpipa in Shimei kungah, “Nang na si sih ding hi,” a ci hi. Tuale kumpipa in 
ama tungah kiciemna a bawl hi. 

David le Mephibosheth Kimu 

24Kumpipa dawn dingin Saul’ tupa Meiphibosheth a peisuh hi; Kumpipa a pei ni-
a kipanin dam le bihin a tunkia ni dongin ama in a keng sil lo, a khamul heu loin 
a puon zong sawp lo hi. 

25Kumpipa tawh kimu dingin Jerusalem a tun ciengin kumpipa in, 
“Mephibosheth, bang dinga kei nei zui lo ahiei?” a ci hi. 

26Ama in dawng a, “Ka pu, kumpipa aw, ka nasempa in kei ei sol hi; azieh pen na 
nasempa in a kungah, ‘A tungah tuongin kumpipa tawh ka zaw thei nadingin kei 
dingin ka laa-phaw va guong tan,’ ka ci hi. Azieh pen na nasempa a khelbai ahi 
hi. 

27Ama in ka pu kumpipa kungah na nasempa ei mindaisah zo hi. Hinanle ka pu 
kumpipa pen Pasien’ vantungmi tawh a kibang hi; tua ahi ziehin hoi na sah 
bangin ei bawl in. 

28Azieh pen ka pu kumpipa mai-ah ka pa’ innkuon zosie si ding beh ngaha om 
ahi bo uhi. Hinanle nang in na sabuoi-a an a ne mite lahah kei nei koi hi. Tua ahi 
ciengin kumpipa kungah bang hamphatna kang ngen kan nawn ding ahei?” a ci 
hi. 

29Kumpipa in ama kungah, “Bang dinga na kungtung thu na hici gengen ahei? Ka 
khensatsa ahi hi: Nangma le Ziba in leitang na hawm ding uhi,” a ci hi. 

30Mephibosheth in kumpipa kungah, “Ka pu kumpipa dam le bihin inn nang tun 
buongin ama a unpi-in lasah in,” a ci hi. 

Barzillai’ Tunga David’ Migitna 

31Rogelim panin Gilead-te Barzillai a peisuh hi; Jordan gal khatah a cing dingin 
kumpipa tawh ama a peisuh hi. 

32Barzillai pen a khangham mama mi khat ahi a, kum sawmgiet a pha hi. 
Mahanaim ah kumpipa a op laitahin ama in an le tui na sih zing hi, azieh pen ama 
mihau mama khat ahi hi. 

33Kumpipa in Barzillai kungah, “Jerusalem-a ka kungah ei zui in, keima’n nang 
va vang,” a ci hi. 

34Ahi vangin Barzillai in kumpipa kungah, “Kumpipa tawh Jerusalem-a kang 
peito na valia dingin kei kum bangza hing lai ding ka hei? 

35Tuni-in kum sawmgiet ka cing ta hi; a nuom le a nuom lo zong ka khen thei tha 
ding amah? Na nasempa in ka neh ka dawnte zong a tui lam ka thei nawn beh 
ding amah? Lasa numei le pasalte’ awging zong ka za thei nawn beh ding amah? 
Tua ahi ciengin bang dinga na nasempa, ka pu kumpipa vangih kibelap na bep 
dinga hing om ding ka hei? 

36Na nasempa in Jordan tuipi gal khatah bakhat sung ang zui ding hi. Bang dinga 
kumpipa in khum bang thaman ei pieh son ding ahei? 

37Ka nu le ka pa’ han gei-a keima’ khuo sunga ka si thei nadingin na nasempa 
hepina tawh ei kilesah kia ta’n. Hinanle tanah na nasempa Chimham om hi; ka 
pu kumpipa tawh ama zawhton heh; tuale nangma’ hoisah popo ama adingin 
bawlpieh in,” a ci hi. 

38Kumpipa in dawng a, “Chimham tawh ka zawh ding a, nang hoisah bangin ama 
ading ka bawlpieh ding hi; tuale kei tung pana na dei vannuoi nang adingin kang 
bawlpieh ding hi,” a ci hi. 

39Tua ciengin mi zosie in Jordan galkai-in kumpipa zong a galkai hi; kumpipa in 
Barzillai namin thupha pie a, tuale a inn ah ama a kilekia hi. 

40Gilgal dongah kumpipa a peisuoh hi; tuale Chimham zong ama tawh a zawh hi; 
Judah mi zosie le Israel mi alang in zong a pei nading lampi-ah kumpipa a hla 
uhi. 

41Tua ciengin Israel mi zosie in pei-in kumpipa kungah, “Bang dinga ka sanggam 
uh Judah mite in nangma hing gumangin, kumpipa le a innkuonte, le David’ mi 
zosie ama tawh, Jordan galah zawpi uh ahei? 

42Judah mi zosie in Israel mite dawngin, “Kumpipa pen ko tawh a kinai tanau ka 
hi zieh uh ahi hi. Tuale tam thu-ah bang dinga lungthah na hi uh ahei? Kumpipa’ 
sum tawh anne tuidawn ka hi son uh amah? Ahi sihle ama in kote letsong khatpo 
ei pie amah?” a ci uhi. 

43Ahi vangin Israel mite in Judah mite dawngkia-in, “Kumpipa sungah tanh 
sawm ka nei vua, David’ sungah zong no sangin tam ka neizaw uhi. Tuale note in 
bang dinga nei ci nuoisie uh ahei? I kumpipa nua lahkia dinga thugen masa koma 
ka hi sih uh amah? Ahi vangin Israel mite’ thugen sangin Judah mite thugen a 
bunzaw hi. 

2 Samuel 20 

Sheba’ Langpanna 

1Tu-in Benjamin mi, Bichri’ tapa Sheba a kici mi ginalo khat khum sungah na om 
kha hi. Ama in pengkul mutin, “David sungah tanh i nei sih a, Jessi’ tapa sungah 
gamh i nei sih hi! Israel aw, mi zosie na puonbuh vuah pei un!” ci-in a kiko hi. 

2Tuaci’n Israel mi zosie in David a nuasie vua, Bichri’ tapa Sheba a zui uhi; ahi 
vangin Judah mite in Jordan panin Jerusalem cieng dong a kumpipa uh kiptahin 
a zui uhi. 

3Jerusalem-a a inn ah David a tung hi; tuale kumpipa in a inn ngah dinga a nuasie 
a mei sawmte khawmin inn khatah amate cingsahin an le tui a pie hi, ahi vangin 
ama in amate a luppi nawn sih hi. Tuaci’n a si dongun inn sungah amate 
kikhumcipin meigong numei bangin hinkhuo a mang uhi. 

4Tua ciengin kumpipa in Amasa kungah, “Ni thum sungin Judah mi zosie ka 
kungah hing khawm inlen, nang mama zong tanah hing om in,” a ci hi. 

5Tuaci’n Judah hlan dingin Amasa a kuon hi; ahi vangin a kiniciem hunin ama 
tung loin a kiheh hi. 

6David in Abishai kungah, “Tu-in Bichri’ tapa Sheba in Absalom sangin ei bawlsie 
zaw ding hi; na pu’ nasemte zawpi inlen ama va nuadel ta’n, tua ahi sihle ama’n 
ama adingin kul tawh ki-im khuopite mu-in eite kung panin a pitmang ding hi,” 
a ci hi. 

7Abishai’ nua-ah Joab le Chereth-te, Peleth-te, le mi thahat zosie kuon uhi; Bichri’ 
tapa Sheba nuadel dingin Jerusalem panin amate a kuon uhi. 

8Gibeon-a suongpi opna mun a phah tahun, amate tawh kimu dingin Amasa a pei 
hi. Tu-in Joab in galkap puon sil a, tua tungah a pai-a kisiet namsau khat kivaw 
kawnggah khat a kawngah a gah hi; ama a mai-ah a pei phei leh tua namsau 
tuolah kie hi. 

9Joab in Amasa kungah, “Ka sanggampa, na dam nai mah?” a ci hi. Tuale Joab in 
ama nam dingin a zietlam khutin a khamulah Amasa a man hi. 

10Ahi vangin Amasa in Joab’ khut sungah namsau a op lam a phawh kha sih hi; 
Joab in a gilpi dawtpiehin a sungkuo teng tuolah luongkhe-in ama a si hi. Tua 
ciengin Joab le a sanggampa Abishai in Bichri’ tapa Sheba a nuadel uhi. 

11Tuale Amasa gei-ah Joab’ mite khat dingin ama in, “Joab panpi poma, le David-
a’ ahi poma in Joab nua zui un,” a ci hi. 

12Lam lienpi tunga ama’ sisan sungah Amasa kidie-in a om hi. Tuale lamlienpi-a 
pei mi zosie in ama a mu ciengun a dinkhawl uhi. Ama kunga a pei mi zosie a 
khawl lam a mu ziehin ama in lamlienpi panin gamlahah Amasa’ luong puo-in 
ama puon khat a se hi. 

13Lamlienpi panin ama’ luong a kihep sieng bepin Bechri’ tapa Sheba del dingin 
Joab’ nua-ah mi zosie a peisuoh uhi. 

14Sheba in Beth-maacah gam Abel dong Israel minam zosie a nawhsuoh hi; tuale 
Bichri’ mi zosie kikhawmin ama’ nua zui-in a sungah a tum uhi. 

15Joab’ galkapte pei-in Beth-maacah gam Abel ah ama a kui-im uhi; amate in 
khuopi tawh kimaingatin kulpi mai-ah leicien a bawl uhi. Joab’ galkapte in kulpi 
a cipzan thei nadingin a susie uhi. 

16Tua ciengin numei pilvang khat in khuopi panin hlanin, “Ngai un! Ngai un! Joab 
kungah gen un, ‘Tam tahah hing pei in, nangma kungah thu kang gen nuom hi,’ 
ci-un,” a ci hi. 

17Tua numei nu gei-ah ama pei a, tua nu in, “Joab kici nang na mah?” a ci hi. Ama 
in dawng a, “Hi na’ng,” a ci hi. Tua ciengin ama in, “Na nasemnu’ thugente ei 
ngaipieh in,” a ci hi. Ama in dawngin, “Kang ngaipieh hi,” a ci hi. 

18Tua ciengin ama nu in, “Khanglui lai-in mite in, ‘Abel ah thu dongsah un,’ a ci 
thei zel uhi; tuaci’n amate in thukhenna na bawl zel uhi. 

19Kei pen Israel sungah kilemna a dei le a muontah mi khat ka hi hi; nang in 
Israel sungah nu tawh a kibang khuopi khat suhsiet na sawm hi; bang 
dingin TOPA’ gouluo valtum ding na hei?” a ci hi. 

20Joab in dawng a, “Valtum ding hile suhsiet ding hile bawl vawt sih vang! 

21Tua khu thuman ahi sih hi! Ahi vangin Ephraim muoltung gam mi Bichri’ tapa 
Sheba a kicipa khat in kumpi David do nading a khut a hlang hi; ama beh ei pie 
in, tua hile khuopi panin ka pei ding hi,” a ci hi. Numei nu in Joab kungah, “Kulpi 
panglam na kungah a lutang ang kisepsuh ding hi,” a ci hi. 

22Tua ciengin numei nu in a pilna zangin khuopi sunga mi zosie kungah a pei hi. 
Tuale Bichri’ tapa Sheba’ lu tansanin Joab sena-in a nei uhi. Tuaci’n ama in 
pengkul mut a, Joab in Jerusalem-a kumpipa kung a zot lai tahin, khuopi panin 
amate kithezahin a inn ciet a zuon uhi. 

23Tu-in Joab in Israel galkap zosie makai hi; Jehoiada’ tapa Benaiah in Chereth-
te le Peleth-te a makai hi; 

24Adoram pen thona-aana nasemte uhpa ahi hi; Ahilud’ tapa Jehoshaphat pen 
thuciemte pa ahi hi; 

25Sheva pen thuvanpi pa ahi hi; Zadok le Abiathar pen siempute ahi uhi; 

26tuale Jair mi Ira zong David’ siempu ahi hi. 

2 Samuel 21 

David in Gibeon-te’ Phula 

1Tu-in kum khat zaw kum khat, David’ khan sungin kum thum sung kielpi a tung 
hi; tuale David in TOPA kungah thu dong hi. TOPA in, “Ama in Gibeon-te a tha 
ziehin Saul le a innkuon tungah sisan luonsahna zieha khielna a om hi,” a ci hi. 

2Tuaci’n kumpipa in Gibeon-te hlanin amate a hopi hi. (Tu-in Gibeon-te pen 
Israel mite ahi sih vua, Armor mi a omlaite ahi uhi. Amate hinkhawi dingin Israel 
mite kiciem zo napi Israel mite le Judah mite ading a deisah luotna-in Saul in 
amate thagam ding na hanciem hi.) 

3David in Gibeon-te kungah, “Note dingin bang kang bawlpieh diei? TOPA’ gouluo 
thupha na pieh thei nadingun bangci danin kilemna kang bawl thei diei?” a ci hi. 

4Gibeon-te in ama kungah, “Kote le Saul ahi sihle a innkuon tawh kikal thu pen 
ngun le kham tawh a mai thei ding ahi sih hi; Israel sunga mi khatpo ka tha zieh 
vua zong lungkim zawh nading a om sih hi. Ama in, “Note ading kang bawlpieh 
ding bang hi, na ci uh ahei?” a ci hi. 

5Amate in kumpipa kungah, “Israel gam sung teng zosie-ah mun ka nei lo 
nadingun kote ei thatgamin ei suhsiet sawm mipa- 

6kote tungah a tapa sagite ei piesah inlen, kote in zong TOPA’ muoltunga om 
Gibeon-a TOPA mai-ah amate ka khailia ding uhi,” a ci uhi. Kumpipa in, “Amate 
kang pie ding hi,” a ci hi. 

7Ahi vangin kumpipa in David le Saul’ tapa Jonathan kikala om TOPA tawh 
kiciemna ziehin Saul’ tupa, Jonathan’ tapa Mephibosheth a hinkhawi hi. 

8Kumpipa in Aiah’ tanu Rizpah’ tapa ni, Saul tawh a nei Armoni le 
Mephibosheth; le Saul’ tanu Merab in Meholah mi Barzillai’ tapa Adriel tawh a 
nei a tapa ngate a la hi; 

9ama in Gibeon-te tungah tua teng pie a, amate in TOPA mai muol tungah a 
khailia uhi. Amate a sagi-in a siton uhi. 

10Tua ciengin Aiah’ tanu Rizpah in la-ip puon la-in, anlah huna kipan guotui kieh 
dongin suong khat tungah ama adingin pha a, tua misi luongte tungah sunlai-in 
vana leng vate hile zanlai-in gamsate hile a tusah sih hi. 

11David kungah Saul’ meinu Aiah’ tanu Rizpah’ bawl dante a kigen ciengin 

12David pei-in Gilboa muol tungah Philistia-te in Saul a tha lai vua Philistia-te in 
amate a khailupna mun Bethshan-a mipi kikhopna panin amate a guhpieh 
Jabesh-gilead mite tung panin Saul’ gute le a tapa Jonathan’ gute a lakia hi. 

13Ama in khum mun panin Saul le a tapa Jonathan’ gute a puoto hi; tuale amate 
in a kikhailum mite’ gute zong a khawm uhi. 

14Zela khuo Benjamin’ leitang, a pa Kish’ han sungah Saul le a tapa Jonathan’ gute 
a phum vua, kumpipa’ thupieh zosie a sem uhi. Tua zaw ciengin Pasien in khum 
gam adinga thumnate a sang hi. 

David’ Mite Hanciemna 

(1Khg 20:4-8) 

15Israel tawh Philistia-te a kidokia vua, ama’ nasemte tawh David a kuonsuh hi. 
Amate in Philistia-te a sim vua, David a gim mama hi. 

16Migolte suonlehlahte khat, a teipi sumngo shekel zathum a gih, galhiem a tha 
khat a kuo Ishbi-benob in David ka that ding hi, a ci hi. 

17Hizongle ama hum dingin Zeruiah’ tapa Abishai pei a, Philistia mipa simin that 
hi. Tua ciengin ama tungah David’ mite kiciemin, “Israel’ meivah na suhmit lo 
nadingin ko tawh galdo dingin nang kuon nawn sih ding hi,” a ci uhi. 

18Tam zaw ciengin Gob ah Philistia-te tawh gal kidona omkia hi; tua ciengin 
Hushath mi Sibbecai in migolte’ suonlehlahte khat ahi Saph that hi. 

19Tua ciengin Gob ah Philistia-te tawh galkidona adang khat om leuleu hi; 
Bethlehem-te Jaare-oregim’ tapa Elhanan in a teibul siamgante’ siemlawng cie 
bang a pha, Gitt-te Goliath that hi. 

20A khutphang langkhat tuohah khutme guh, a kephang langkhat tuohah keme 
guh, a unpi-in sawmni le li a nei migol khat a opna mun ahi Gath ah gal om leuleu 
hi; ama zong migolte’ suonlehlahte khat ma ahi hi. 

21Ama in Israel a tawh ciengin David’ sanggampa Shimei’ tapa Jonathan in ama 
that hi. 

22Tam mi li teng Gath-a migolte’ suonlehlahte ahi uhi; David le a nasemte’ 
khutlum tawh amate a si uhi. 

2 Samuel 22 

David’ Lungdamkona La 

(Late 18:1-50) 

1 TOPA in a galte zosie’ khut sung le Saul’ khut sung panin ama a hutkhiet ni-in 
David in tam latengte TOPA kungah na sa hi. 

2Ama in a gen hi: “TOPA khu ka suongpi, ka kulpi, kei ei hunkhie pa, 

3ka Pasien, ka kibuhna ka suongpi, ka lum le ka hutdamna saki, ka mun 
muonhuoi le ka belh, ka hundam pa ahi hi.; nangma in a tatsie mite panin kei nei 
hundam hi. 

4A phat tah TOPA ka hlan a, ka galte khut sung panin kei ei kihundam hi. 

5Bangzieh ahei cile sina tuihuolte in kei ei imtawm a, manthaina tuikhangte in 
keima ei nawh hi; 

6Misikhuo khauhuolte in kei ei kantawm a, sina thangte in kei ei dawntuo hi. 

7Ka genthei hunin keima in TOPA’ kungah ka thum hi; ka Pasien kungah keima 
ka tau hi. A biehinn panin ama in ka aw za a, ama in ka kikona a bil ei ngat hi. 

8Tua ciengin ama’ lungthah ziehin leitung kithingin, nahpi-in kilawh gawp a, 
vantung dopphate kiling gawp hi. 

9Ama’ nahkuo panin meikhu a pusuoh a, ama’ kam sung panin mi katum thei mei 
a pusuoh hi; ama tung panin mei-am a kuong hi. 

10Ama in vantungte kunsahin a kumsuh vua; ama’ keng nei-ah khuomu 
tawkhalpi om hi. 

11Cherub khat tungah ama tuongin leng a; hui’ hlate tungah ama kimu hi. 

12Ama in a kimvelah khuomiel a siem a, a tungkhu dingin tui kikhawmtuo meii 
sapi zang hi. 

13Ama’ mai-a a taang sung panin mei-amte a kuong hi. 

14Van panin keh kie bangin TOPA awngsuh a; Sangpen Pa in ama’ aw a gingsah 
hi. 

15Ama in thaltangte kapin tuate thethang a, ama in tun phesahin amahaw a 
delmang hi. 

16Tua ciengin TOPA’ phawsiet zieh le ama’ nahkuo panin a naahu a hla ziehin, 
tuipi tawdopte kimu a, leitung bulpite kidawh hi. 

17Mun sang panin ei banin ei kai a, tui hatpi lah panin ei kaikhie hi. 

18A thahat ka galte kung pan le ei mudate kung panin kei ei hunkhie hi; azieh 
pen amate a thahat mama hi. 

19Ka tuosiet ni-in kei ei bulu vua, ahi vangin TOPA khu ka kingapna ahi hi. 

20Ama in mun tanzau ah kei ei zawpi a; ka tungah a lungkim ziehin ama in kei ei 
hunkhie hi. 

21Ka dihna tawh kizui-in TOPA in thaman ei pie a; ka khutte a sienthona tawh 
kizui-in ama in kei ei dinkia hi. 

22Bangzieh ahei cile TOPA’ lampite ka zui zo ta a, keima in gitlo bawlin ka Pasien 
ka taisan sih hi. 

23Ama’ ngaina kip zosie, ka mai-ah a op ziehin, ama’ thukhamte panin kei ka piel 
sih ding hi. 

24Ama mai-ah kaw ka baang sih a, khielna panin ka kikoicing hi. 

25Tua ahi ziehin TOPA in keima’ thumanna zui le ama muna-ah ka sienthona zui-
in kei ei dinkia zo hi. 

26Thuman mi tungah thumanna na lah a; kawbaang lo mi tungah kawbaan lona 
na lah hi. 

27A siengtho mi tungah na sienthona na lah a, a lungkawi mite tungah na letatna 
na lah hi. 

28Nang in mi neilutte na hunkhie a, hinanle a kiliensah mite na niemkhieh hi. 

29A tahtahin TOPA aw, nang ka meivah na hi a, TOPA in keima’ khuomiel a vahsah 
hi. 

30Nang ziehin galkap honkhat ka sumaimang a, Ka Pasien ziehin khuokul khat 
ka kan zo hi. 

31Tam Pasien a lampi bukim a; TOPA’ kamciem a tangtung hi; ama a bel zosie 
adingin kidalna lum ahi hi. 

32Bangzieh ahei cile TOPA simlo Pasien koi ahei? I Pasien simlo, suongpi koi ahei? 

33Pasien in keima thahatna ei guon a, ka lampi ei gol honpieh hi. 

34Ama in keima’ kephangte sazuhpi kephang bangsah a, a sangna munah ei ding 
kipsah hi. 

35Ama in galsim nadingin ka khutte ei cil a, tuaci’n ka bante in sumngo thal a 
kuoi zo hi. 

36Na hundamna lum kei nei pie zo ta a, nangma’ ei panpina in kei nei liensah hi. 

37Suohta tahin kal nei suonsah a, ka kitawnkhaw sih hi; 

38ka galte delin ka susiemang a, amate a manthai masangun kei ka kinuale sih 
hi. 

39A tho zo nawn lo dingin amate sumangin ka satpua a; ka kephang nei-ah amate 
puamat uhi. 

40Azieh pen nangma in galdo nadingin thahatna kawnggah tawh nei gah a; kei ei 
dote ka nei-ah na siel hi. 

41Nangma in ka galte, kei ei mudate, na nuakiasah a, keima in amate ka susie 
gawp hi. 

42Amate a khuodah vua, ahi vangin a hundam ding koima om lo hi; TOPA kungah 
a kiko vua, hinanle ama in dawng lo hi. 

43Leivui bangin amate ka satvui a, lam lai-a buon nawi bangin amate ka tuonmat 
a, ka sianal hi. 

44Kei ei langpang mite panin kei nei hunkhie a, minamte’ lutangin nei koi hi; ka 
theikhah lo mite in ka na a sem uhi. 

45Gamdang mite ka mai-ah kunin ka thugen a zah behun, ka thu a mang uhi. 

46Gamdang mite a lungkie vua, a mun muonhuoite panin citunin a peikhie uhi. 

47 TOPA hing hi! Ka suongpi in thupha nga hinlen, ka Pasien, ka hundamna 
suongpi, kitawisang taheh. 

48Phu ei lahpieh Pasien in mite ka keng nei-ah koisuh a, 

49ka galte khut sung panin ei peipi a; ei langpangte tungah ei tawisang hi. 
Thagumhat mite khut sung panin ama in kei ei hunkhie hi. 

50 TOPA aw, tam thu ziehin minamte lahah kang phat ding a, na minphatna la ka 
sa ding hi. 

51Ama pen a kumpipa adingin hutdamna tausang ahi a, ama in a sathaunu pa 
David le a suonlehlahte tungah tangtawngin a itna kip a lah hi,” a ci hi. 

2 Samuel 23 

David’ Kam Nukhiate 

1Tu-in tam teng khu David’ kam nukhiate ahi hi: Pasien in a tawisang mipa, 
Jacob’ Pasien in sathau a nu pa, Israel a thahat pa’ angvan pa, Jessi tapa David’ 
thuphuon tam bang ahi hi: TOPA’ hlagau in kei tungtawnin thu gen a, 

2Ka kam sungah ama’ kammal a om hi. 

3Israel Pasien in thu gen zo a, Israel Suongpi in kei kungah tam bangin a gen hi: 
Mi khat in mite tungah thumanna tawh uhin Pasien zatahna tawh a uh ciengin, 

4tua khu zingmawng meii kai lo ni-a a suoh ni taang tawh kibang a, guo a zuh 
zaw ciengin lei lahah a po lopa dawngte tawh kibang hi. 

5Ka innkuon zong Pasien tawh tua bangma hi lo amah? Azieh pen ama in kei 
tawh tawntung thuciemna bawl zo a, na zosie a hoi a kipin a bawl hi. Ama in ka 
lunggulna le ei panpina zosie ang kibelapsah sih ding amah? 

6Ahi vangin Pasien thei lote ahi uleh a kipaimang ling kungte tawh kibang hi; 
bangzieh ahei cile khut guoh tawh amate kitham thei lo hi; 

7tua bangte a tham ding poma in siatawn ahi sihle teizum zang a, amate mei tawh 
a kihaltum sieng hi,” a ci hi. 

David’ Mi Thahat Mite 

(1Khg 11:10-47) 

8Tam teng David’ nei galhang mite’ min ahi hi: Josheb-basshebeth pen 
Tahchemon-te a hi hi; ama pen Thumte a uhpa ahi hi; ama in a teipi tawi-in mi 
zagiet thakhatin that hi. 

9Ama zomah Ahohi’ tapa, Dodo’ tapa Eleazar pen galhang thumte lahah khat ahi 
hi. Khum munah galsim dinga kikhawm Philistia-te a phin lai-un David tawh ama 
a om hi. Israel-te a nuakia vua, 

10ahi vangin a dinna tuolah ama a ding den hi. A bante khamin a khut le a namsau 
a kimat dongin ama in Philistia-te a satlia hi. TOPA in khum ni-in guolzawna 
lienpi tungsah hi. Tua ciengin ama kungah mite a kilekia vangun misite van 
khawm ding beh ahi bo uhi. 

11Ama zomah Harar mi Agee’ tapa Shammah ahi hi. Beli a dima a pona mun Lehi-
a lozau-ah Philistia-te a kikhawm uhi; tuale Philistia-te kung panin galkapte a 
taimang uhi. 

12Hizongle ama lozau laikimah pangin tua lo hung a, Philistia-te that hi; 
tuale TOPA in guolzawna lienpi a piengsah hi. 

13Anlah kipat hunin Adullam leihawm-a om David kungah ama pawl dingin uhpi 
sawmthumte sung panin mi thumte a peisuh vua, tua hun laitahin Philistia-te 
honkhat in Rephaim kuomah giephuol a sat uhi. 

14Tua ciengin mun muonhuoi sungah David a om hi; tuale Bethlehem ah Philistia 
khuocingte a om uhi. 

15David in lunggulna tawh, “Mi khat in Bethlehem tunkot gei-a tuikhuh panin ka 
dawn ding tui ei saw leh nuom sam vang e!” a ci hi. 

16Tua bepin galhang thumte in Philistia-te’ galphuol a phukeh vua, tunkot gei-a 
om Bethlehem tuikhuh panin tui tawi-in David kungah a peipi uhi. Ahi vangin 
ama in tua tui dawn lo hi; ama in TOPA adingin tua tui a sung hi, 

17azieh pen ama in, “TOPA aw, tami tui ka dawn vawt sih ding hi. A hinna uh 
khama a va peite’ sisan ken ka dawn thei ding amah?” a ci hi. Tua ahi ziehin ama 
in a dawn sih hi. Galhang thumte in tam bangin a sem uhi. 

18Tu-in Zeruiah’ tapa Joab’ sanggampa Abishai pen mi Sawmthumte a uhpa ahi 
hi. Ama in a teipi tawh mi zathum simin that a, ama in mi Thumte banah 
minthanna nga hi. 

19Mihing Sawmthumte sung panin ama a mindawh pen ahi a, amau’ makai a 
suoh hi. Ahi vangin ama in tua mi Thumte ban zo lo hi. 

20Kabzeel khuo panin Jehoiada’ tapa Benaiah zong a hang le galdo a siem, na 
golpi a sempa khat ahi hi; ama in Moab-te Ariel’ tapate ni a satlia hi. Vua kieh ni 
khatin ama zong peisuhin leihawm sunga om humpi khat that hi. 

21Ama in Egypt-te a melhoi khat that hi. Egypt-pa in a khutah teipi tawi hi; ahi 
vangin Benaiah in ciengkhut khat tawi-in ama kungah pei a, Egypt-pa’ khut sung 
panin a teipi lahpiehin ama’ teipi ma tawh ama that hi. 

22Jehoiada’ tapa Benaiah in tua bang teng na bawl a, galhang Thumte banah min 
na nga hi. 

23Ama pen mi Sawmthumte lahah a min kidawh a, ahi vangin ama in mi Thumte 
pha zo deu lo hi. David in ama pen ama cingte uhpa-in koi hi. 

24Mi Sawmthumte lahah Joab’ sanggampa Asahel; Bethlehem-te Dodo’ tapa 
Elhanan; 

25Harod-te Shammah, Harod-te Elika; 

26Palti-te Helez; Tekoa-te Ikkesh’ tapa Ira; 

27Anathoth-te Abiezer; Hushath-te Mebunnai; 

28Ahoh-te Zalmon; Netophah-te Maharai; 

29Netophah-te Baanah’ tapa Heleb; Benjamin-te’ gam sunga om Gibeah-te Ribai’ 
tapa Ittai; 

30Pirathon-te Benaiah; Gaash gei-a kuom panin Hiddai; 

31Arbath-te Abi-albon; Bahurim-te Azmaveth; 

32Shaalbon-te Eliahba; Jashen’ tapate: Jonathan 

33Harar-te Shammah’ tapa, Harar-te Sharar’ tapa Ahiam; 

34Maacah-te Ahasbai’ tapa Eliphelet; Gilon-te Ahithophel’ tapa Eliam; 

35Carmel-te Hezro, Arbi-te Paarai; 

36Zobah-te Nathan’ tapa Igal; Gad-te Bani; 

37Ammon-te Zelek; Beeroth-te Naharai; Zeruiah’ tapa galhiem a tawi Joab; 
Beeroth-te Naharai; 

38Ithri-te Ira, Ithri-te Gareb, 

39Hitt-te Uriah; a unpi-in sawmthum le sagi ahi hi. 

2 Samuel 24 

David’ Israel le Judah Miphaza Simna 

(1Khg 21:1-6) 

1Khatvei Israel tungah TOPA a sinsokia a, amate langkhatah David hantawhin, 
“Pei inlen Israel le Judah mite va sim ta’n,” a ci hi. 

2Tuaci’n kumpipa in Joab le ama tawh a omton galkapmangte kungah, “Mi 
bangza pha ahei ci ka thei nadingin Dan panin Beer-sheba dong Israel minam 
zosie lahah pei-in mi phaza va sim ta un,” a ci hi. 

3Hinanle Joab in kumpipa kungah, “TOPA na Pasien in mi a za zakhatin pungsah 
hinlen, ka pu kumpipa’ mit in a mu thei lai dingin hing bawl taheh! Ahi vangin 
bang dinga ka pu kumpipa in tam thu na bawl nuom mawh ahei?” a ci hi. 

4Hizongle kumpipa thugen in Joab le galkapmangte a thuzaw hi. Tuaci’n Israel 
mi phaza a sim dingin kumpipa opna panin Joab le galkapmangte a dingkhie uhi. 

5Amate Jordan galkai-in Aroer le kuom laikima om khuopi pan kipanin Gad lam 
manaw-in Jazer lamah a peisuoh uhi. 

6Tua ciengin amate Gilead-ah a tung vua, khum tah panin Hitt-te’ gam Kadesh a 
tung uhi; tuale khum panin amate Dan ah a tung vua, Dan panin kuol pei-in Sidon 
a tung uhi, 

7tuale Tyre kulpi, Hiv-te le Canaan-te’ khuopi zosie-ah a amate tung uhi; tuale 
khum panin Judah-te’ Negeb lam Beer-sheba ah a pei uhi. 

8Tuaci’n a gam sung zosie a kuolva zaw uh, hla kuo le ni sawmni a cin zaw ciengin 
Jerusalem-ah a peikia uhi. 

9Joab in a kumpipa kungah a kisimsa mi phaza gawm a puoh hi: Israel sungah 
namsau tawi thei galkap tul zagiet om a, Judah sungah tul zanga a om hi. 

David’ Mawna Tunga Thukhenna 

(1Khg 21:7-17) 

10Ahi vangin khum zaw ciengin ama in mi a sim zo tah ziehin David kisia mama 
hi. David in TOPA kungah, “Ka silbawlsa tung tangah nahpi tahin ka maw hi. Ahi 
vangin tu-in, TOPA aw, nang tungah kang thum hi. Na nasempa’ khielna ei 
ngaidam in. Azieh pen ka mot gamtat hai kha ta hi,” a ci hi. 

11Zingmawngin David a thaw ciengin David’ thumu pa kamsang Gad 
tungah TOPA’ thu tung a, 

12“Pei inlen David kungah tam bangin gen in: TOPA in tam bangin a gen hi: Nang 
tungah thu thum kang pie hi. Khat penpen teel in, na tungah kang bawl ding hi,’ 
ci hi,” a ci hi. 

13Tuaci’n David kungah Gad pei-in a gen hi. Ama in, “Kum thum sung na gamah 
kielpi ang tungzaw ding mah? Na galte in hla thum sung hing gamdelin a masang 
vuah taizaw ding na mah? Ahi sihle ni thum sung na gamah pul natna hing 

tungzaw ding amah? Tu-in ngaisun inlen ei sawlpa kungah bang dawnna 
puohkia ding ka hei khentat in,” ci-in dong hi. 

14Tua ciengin David in Gad kungah, “Ka lung a kham mama hi; ama’ ei hepina 
lien seng ahi ziehin mihing’ khut sungah ei tungsah sih hinlen, TOPA’ khut sungah 
tungzaw vai,” a ci hi. 

15Tuaci’n TOPA in zingmawng panin a kise hun cieng dongin Israel-te tungah pul 
natna a tungsah hi; tuale Dan panin Beer-sheba dongin mi tul sawm sagi a si hi. 

16Ahi vangin Jerusalem a susie dingin vantungmi in a khut a zah laitahin TOPA in 
sil hoi lo bawl ding ki-awi loin mite lahah sietna bawlpa vantungmi kungah, “Pha 
zo ta; tu-in khawl ta’n,” a ci hi. Tua ciengin Jebus-te Araunah’ ancilna gei-
ah TOPA’ vantungmi a om hi. 

17David in mi susie vantungmi a mu bepin ama in TOPA kungah, “A maw kei beh 
ka hi hi, a gitlo gamtat kei beh ka hi bo hi; tami tuute in bang a bawl uh ahei? 
Kang thum hi, keima le ka innkuonpite tung behah na khut hing hlang in,” a ci hi. 

Ancilna Kem Tunga David’ Maitam 

(1Khg 21:18-27) 

18Khum ni-in David kungah Gad pei-in, “Peito inlen Jebus-te Araunah’ ancilna-
ah TOPA dingin maitam khat va bawl ta’n,” a ci hi. 

19TOPA’ thupiehsa bangin Gad’ hilna bang zui-in David a peito hi. 

20Araunah in a ensuh leh kumpipa le a nasemte ama kung lam zuona ang peito a 
mu hi. Araunah zong a pusuoh hi; tuale David mai-ah tuolkunin a khupbawh hi. 

21Araunah in, “Ka pu kumpipa’ na nasempa kungah bang dinga hing haw na hei?” 
a ci hi. David in, “Mite tung panin pulnatna a ven thei nadingin na ancilna kilei 
hinlen tuami tungah TOPA adingin maitam khat kilam leh ka ci hi,” a ci hi. 

22Tua ciengin Araunah in David kungah, “Hoi na sah bangin ka pu kumpipa in la 
inlen biehna pie in; meihal biehna dingin bawngtangte le na meitaw nadingin 
ancilna peehte le bawng lokaina hahkol singte tanah a om hi. 

23Kumpipa aw, keima Araunah in tam teng zosie kumpipa tungah kang pie hi,” a 
ci hi. Tuale Araunah in kumpipa kungah, “Nangma tungah TOPA na Pasien in hepi 
lungsiet tahin hing thuh taheh,” a ci hi. 

24Ahi vangin kumpipa in Araunah kungah, “Hi lo hi, tamte pen nangma tung 
panin a man pie-a kang lei ding ahi bo hi. A man bangma pie loin TOPA ka Pasien 
tungah meihal biehna ka pie sih ding hi,” a ci hi. Tuaci’n David in ngun shekel 
sawmnga tawh ancilna phuol le bawngtang tegel a lei hi. 

25David in khumnah TOPA adingin maitam khat bawl a, meihal biehna le 
thunuoma biehna a pie hi. Tuaci’n TOPA in khum gam ading thumnate dawng a, 
Israel sung panin pul natna a veng hi. 

1 Kumpite 

1 Kumpite 1 

Kumpi Zalai ding Kibuoina 

1Kumpi David vuoi-in a kum a tam ta hi; tuale amate in puon tampi silsah nan 
ule a ama a khuo lum thei lo hi. 

2Tuaci’n a nasemte in ama kungah, “Ka pu kumpipa dingin nungah siengtho khat 
kisui hinlen, ama in kumpipa enin a kemnu hi taheh; ka pu kumpipa a khuo lum 
thei nadingin a kang sungah lum heh,” a ci uhi. 

3Tuaci’n amate in zong Israel gam sung zosie-ah nungah melhoi khat sui-in 
Shunem-te Abishag a mu vua, kumpipa kungah a zawpi uhi. 

4Tua nungahno a mel hoi mama hi. Ama nu pen kumpipa kemnu suohin ama’ na 
sem a, hizongle kumpipa in ama a luppi sih hi. 

5Tu-in Haggith’ tapa Adonijah ama le ama kitawi sangin, “Kei kumpi ka hi ding 
hi,” a ci hi; ama in ama adingin sakol leengte le sakol tung tuongte, le a mai-a tai 
ding mi sawmnga kithawisah hi. 

6A pa David in, “Bang dinga hici gamtat na hei?” ci-in khatvei beh zong dongin a 
phawhsie ngai sih hi. Ama pasal melhoi mama khat ahi a, Absalom zoma suoh 
ahi hi. 

7Ama in Zeruiah’ tapa Joab le siempu Abiathar tawh vai a hawm a, amate in 
Adonijah a panpi uhi. 

8Ahi vangin siempu Zadok, Jehoiada’ tapa Benaiah, le kamsang Nathan, Shimei, 
Rei, le David’ aituom galhangte in Adonijah a panpi sih uhi. 

9Enrogel gei-a om Zoheleth suongpi pangah Adonijah in tuute, bawngtangte, le 
ganta thaute tawh biehpiehna nei a, ama in a sanggam zosie, kumpipa’ tapate, le 
Judah gam sunga kumpi uliente zosie hlan a, 

10hinanle ama in kamsang Nathan hile, Benaiah hile, galhangte hile, a sanggampa 
Solomon hile hlan lo hi. 

11Tua ciengin Nathan in Solomon’ nu Bathsheba kungah, “Haggith’ tapa Adonijah 
kumpi suoh dawh melin, i pu David in lah tua thu a theikhah lo lam a za nai lo na 
mah? 

12Tua ahi ziehin nangma’ hinna le na tapa Solomon’ hinna na hutdam thei 
nadingin tu-in hing pei inlen thu khat nang hil vang. 

13Thakhatthu-in kumpi David kungah pei-in ama tungah, ‘Ka pu kumpipa in 
nasemnu tungah, “Keima’ zaluo kumpi ding khu na tapa Solomon ahi a, tuaci’n 

ama ka kumpi topha tungah a to ding hi,” ci-in hing kiciem hi lo na mah? Tua 
ahile bang dinga Adonijah kumpi suoh thei ahei?’ va ci ta’n. 

14Tua ciengin khum sunga kumpipa tawh na holim laitahin keima hing 
sungtumin na thugen teng kang kipsah ding hi,” a ci hi. 

15Tuaci’n kumpipa innkhan sungah Bathsheba a tum hi; Kumpipa vuoi mama ta 
hi; Shunem-te Abishag in kumpipa kem hi. 

16Bathsheba in kumpipa tungah zatahna pie-in kun a, tuale kumpipa in, “Bang 
dei na hiei?” a ci hi. 

17Tua nu in zong ama kungah, “Ka pu aw, na nasemnu tungah TOPA na Pasien’ 
min tawh tam bangin nang kiciem ngai hi: Na tapa Solomon in ka kumpi za luo-
in ka kumpi topha tungah a to ding hi. 

18Hizongle tu-in ka pupa kumpipa in na thei lo vangin, Adonijah thakhatin kumpi 
suoh zo ta hi. 

19Ama in biehpiehna-in bawngtangte, ganta thaute, le tuute, tampi pie zo a, 
kumpipa’ tapate zosie, siempu Abiathar, le galkapmangpa Joab zong a hlan hi; 
ahi vangin ama in na nasempa Solomon hlan lo hi. 

20Ahi vangin ka pu kumpipa aw, na nua ciengin ka pu kumpipa’ topha tungah koi 
to ding ci thu amate kungah na gen ding ngahin Israel zosie in nang mit tuhna-
in ang nei uhi. 

21Tua bang hing hi sih mawh leh na pate tawh ka pu kumpipa na lupton ciengin 
kei le ka tapa Solomon khu mawneite banga ei kingaisun pai lien ding ahi hi,” a 
ci hi. 

22Kumpipa tawh tua nu a holim laitahin kamsang Nathan a lut hi. 

23Kumpipa kungah, “Tam munah kamsang Nathan om hi,” ci-in kigen hi. 
Kumpipa mai-ah a pei ciengin ama in kumpipa zatahna pie-in a mai tuolah a kun 
hi. 

24Nathan in, “Ka pu kumpipa aw, ‘Adonijah in keima’ za luo-in kumpi sem ding 
a, ka kumpi topha tungah a to ding hi,’ ci-in na gen zo ta amah? 

25Bangzieh ahei cile tuni-in a peisuh zo ta a, ama in biehpiehna dingin 
bawngtangte, ganta thaute, le tuute, tampitah go a, kumpipa’ tate zosie, 
galkapmang Joab, le siempu Abiathar hlanin tu-in ama adingin pawi a bawl vua, 
‘Kumpi Adonijah dam sawt heh!’ a ci uhi. 

26Ahi vangin ama in na nasempa keima le siempu Zadok, Jehoiada’ tapa Benaiah 
le na nasempa Solomon-te ei hlan lo hi. 

27Ka pu kumpipa in tam thu nangma’ sep ahi a, na nua cienga na kumpi topha 
tunga koi to ding ahei ci thu na nasemte ei theisah lo na ta amah?” a ci hi. 

Solomon Kumpi Suona 

(1Khg 29:22b-25) 

28Kumpi David in dawng a, “Keima kungah Bathsheba hing hlan un,” a ci hi. 
Tuaci’n kumpipa opna-ah ama pei-in kumpipa mai-ah a ding hi. 

29Kumpipa kiciem a, “Hahsatna zosie pan ka hinna ei hundam TOPA a hing ahi 
ma bangin, 

30nangma tungah TOPA Israel Pasien’ min tawh kiciemin, ‘Na tapa Solomon in ka 
kumpi za luo ding a, keima tangin kumpi topha tungah a to ding hi,’ ka cisa ma 
bangin tuni-in zong ka cikia ding hi,” a ci hi. 

31Tua ciengin a mai tuol kunin Bathsheba in ama zatahna pie a, “Ka pu kumpi 
David hing tawntung heh!” a ci hi. 

32Kumpi David in, “Ka kungah siempu Zadok, kamsang Nathan, le Jehoiada’ tapa 
Benaiah hing peisah un,” a ci hi. Kumpipa mai-ah a tun ciengun 

33kumpipa in amate kungah, “Na pu’ nasemte peipi-in ka sakol tungah ka tapa 
Solomon tuongsah unlen, Gihon ah hing peipisuh ta un. 

34Khum munah siempu Zadok le kamsang Nathan in Israel tungah kumpi dingin 
ama sathau nusah un; tua ciengin pengkul mut unlen, ‘Kumpi Solomon dam sawt 
heh!’ ci un. 

35Ama’ nua zui-in na peito ding uhi. Ama sungtumin ka kumpi topha tungah 
tosah un; keima tangin ama kumpi a suoh ding hi; azieh pen keima in Israel le 
Judah tungah a uh dingin ama ka koi zo hi,” a ci hi. 

36Jehoiada’ tapa Benaiah in kumpipa dawng a, “Hi taheh! TOPA, ka pu kumpipa’ 
Pasien in tua bangin kipsah taheh. 

37Ka pu kumpipa tawh TOPA a opton bangin Solomon tawh zong omton hinlen, 
ka pu kumpi David’ topha sangin ama’ topha liensah zaw taheh,” a ci hi. 

38Tuaci’n siempu Zadok, kamsang Nathan, Jehoiada’ tapa Benaiah, Chereth-te le 
Peleth-te peisuhin David’ laa-sakol tungah Solomon tuongsahin Gihon-ah a 
zawpi uhi. 

39Khum mun puonbuh sung panin siempu Zadok in sathau koina bung la-in ama 
in Solomon a nu hi. Tua ciengin amate in pengkul mutin mi zosie in, “Kumpi 
Solomon dam sawt heh!” a ci uhi. 

40Mi zosie in ama zui-in peito-in theile a tum vua, nahpitahin lungdamin a kipah 
vua, a gamlumna un lei a kilingsah valia hi. 

41Adonijah le a ompi lengla zosie in pawibawl a man zaw ciengun tam thu a za 
uhi. Joab in pengkul kimut ging a zah bepin, “Bang dinga khuopi sung hici gin 
vapual adiei?” a ci hi. 

42Ama in thu a gen laitahin siempu Abiathar’ tapa Jonathan a tung hi. Adonijah 
in, “Hing lut in. Nang pen mi gina khat na hi ziehin thuhoi hing puoh valon vateh” 
a ci hi. 

43Jonathan in Adonijah dawng in, “Hi lo hi, bangzieh ahei cile i pu Kumpi David 
in Solomon kumpi suohsah zo hi; 

44kumpipa in ama tawh siempu Zadok, kamsang Nathan, Jehoiada’ tapa Benaiah, 
Chereth-te, le Peleth-te sawlin a kumpipa’ laa-sakol tungah ama a tuongsah zo 
ta uhi; 

45siempu Zadok le kamsang Nathan in kumpi dingin ama Gihon ah sathau a nu 
zo ta uhi; tuale amate khum panin lungdam kipahin a kato zo ziehun khuopi 
sungah gamlumna a om hi. Na zah husa khu tami ahi hi. 

46Tu-in kumpi topha tungah Solomon a to hi. 

47Tua tham loin i pu kumpi David a lungdampi dingin kumpipa’ nasemte a pei 
vua, “Pasien in nangma’ min sangin Solomon’ min thangsahzaw hinlen, nangma’ 
topha sangin ama’ topha lienzawsah taheh,” a ci uhi. A lupna tungah biehna lui-
in kumpipa kunsuh a, 

48‘Tuni-in keima muna-ah ka suonlehlahte khat ka kumpi topha tunga to dinga 
a pie TOPA, Israel Pasien in thupha nga taheh,’ ci hi,” a ci hi. 

49Tua ciengin Adonijah’ lengla zosie a citunsa-in a lampi ciet vuah a pei ta uhi. 

50Adonijah in Solomon a giin ziehin dingin maitam kite a tupom hi. 

51Solomon kungah, “Adonijah in Kumpi Solomon a giing hi; en in, ama in maitam 
kite tupom a, ‘Kumpi Solomon in namsau tawh na nasemte a tha lo nadingin ka 
kungah Kumpi Solomon hing kiciem masa heh,’ ci hi,” kici hi. 

52Tuaci’n Solomon in, “Ama in a migitna a lah thei leh a samzam khat zong tuolah 
kie lo ding hi; ahi vangin ama sungah gitlona a kimu leh ama si ding hi,” ci-in a 
dawngkia hi. 

53Tua ciengin Kumpi Solomon in maitam panin ama a peipisuh nadingun mi a 
sawl hi. Kumpi Solomon zatahna pie dingin ama pei hi; tuale Solomon in ama 
kungah, “Na inn ah pei in,” a ci hi. 

1 Kumpite 2 

Solomon Tunga David’ Thuhilna 

1David a si ding hun a nai ciengin ama in tam bangin a tapa Solomon thu a 
vailhah hi: 

2“Kei ka hi leh leitung mi zosiete’ peina lampi-ah a pei ding ka hi ta hi. Thakhauh 
inlen hangsan in. 

3Moses’ thukham sunga kigiel bangin TOPA na Pasien’ thuhilnate kemcingin a 
lampite tawn inlen, a thukhamte, a thupiehte, a biehna ngainate, le a teci pannate 
zui siem in. Tua bangin bawl po lacin na sepna zosie le na kiheina zosie-ah na 
dau ang pei ding hi. 

4Tua ciengin keima tawh kisai-in ama in: ‘Na tapate in a lungsim zosie ule a hinna 
zosie utawh keima mai-ah thuman tahin gamtat ding a lim ngaisut nah po uleh 
Israel kumpi topha tunga to ding mi na kitasam ngai sih ding uhi,’ ci-in a 
thugenna TOPA in a kipsah ding hi. 

5“Tua tham loin Zeruiah’ tapa Joab in keima ei bawlna, gal sunga a si mite’ phula 
kinei-in gal ven hun sunga a mawh tha Israel galkapmang ni, Ner’ tapa Abner le 
Jether’ tapa Amasa tunga a bawlnate ziehin, a kawnga kigah a kawngga le a 
kephanga a kedap tungah gal sunga sisan luong teng a tusah hi, ci zong na thei 
hi. 

6Tua ziehin na pilna tawh kizui-in sem inlen, a samkang tawh hlamuongin Leinei 
gamah ama peisuhsah sin. 

7Hizongle Gilead mi Barzillai’ tapate tungah thuman tahin gamta inlen, na 
sabuoi-a annete tawh ankuong imtonsah in; azieh pen na sanggampa Absalom 
kung panin ka tai lai-in tua bang thumanna tawh kei ei na bawl uhi. 

8Keima in Mahanaim ka zot ni-in a gimnei awsie tawh keima ei gausam, Bahurim 
pana ang pei Benjamin-te Gera’ tapa Shimei zong na kungah a om hi; ahi vangin 
kei ei dawn dingin Jordan ah ama ang pei lai-in ama tungah TOPA’ min tawh ka 
kiciem a, ‘Namsau tawh nang kang that sih ding hi,’ ka ci hi. 

9Tua ahi ziehin ama maw nei lo bangin ngaisun tuon sin, azieh pen nang mi pil 
khat na hi hi; nang in ama na law dan ding na thei lel ding hi. A lu tunga a 
samkang khu sisan tawh Leinei gamah na peisuhsah hamtang ding hi,” a ci hi. 

David’ Sina 

(1Khg 3:4; 29:26-28) 

10Tua ciengin a pu a pate tawh David lumton a, David khuopi sungah ama kivui 
hi. 

11Israel tungah David kum sawmli sung maang hi; Hebron ah ama kum sagi sung 
maang a, Jerusalem ah kum sawmthum le kum thum sung maang hi. 

12Tuaci’n a pa David’ topha tungah Solomon a to hi; tuale ama’ kumpi gam 
kiptahin kiphut hi. 

A Kumpigam Solomon in Phutdet 

13Tua ciengin Solomon’ nu Bathsheba kungah Haggith’ tapa Adonijah a va haw 
ta hi. Tua nu in, “Thunuom tawh ang haw na hiei mah?” a na ci hi. Ama in, 
“Thunuom tawh ang haw hi ma ing,” a ci hi. 

14Tua ciengin, “Nang kungah kamkhat kang gen thei diei mah?” a ci hi. Tua nu in, 
“Gen in,” a ci hi. 

15Ama in, “Tami kumpi gam kei-a’ ahi lamtah na thei hi. Israel zosie in kei a 
maang dingin ei lamen uhi; ahi vangin tam kumpi gam kihei-in ka sanggampa-a’ 
a suoh ta hi, bangzieh ahei cile tam thu pen TOPA kung pan ahi hi. 

16Tuale tu-in nang tungah nget ding khat ka nei hi; ei hlaw malmal sin,” a ci hi. 
Tua nu in ama kungah, “Gen in,” a ci hi. 

17Ama in, “Hepina tawh ka zi dingin Kumpi Solomon kungah Shunem-te Abishag 
ei ngetpieh in. Ama in na thu ang niel sih ding hi,” a ci hi. 

18Bathsheba in, “Hoi mama hi; nangma tangin kumpipa kungah ka va gen ding 
hi,” a ci hi. 

19Tuaci’n Adonijah tangin ama tungah thu gen dingin Kumpi Solomon kungah 
Bathsheba a pei hi. Tua nu dawn dingin kumpipa ding a, tuale ama mai-ah a kun 
hi; tua ciengin a kumpi topha tungah ama to a, tuale kumpipa’ nu to nadingin 
kumpi topha khat lasahin ama’ zietlamah tua nu a to hi. 

20Tua ciengin tua nu in, “Nang kungah thu neuno khat nget ding ka nei hi; ei hlaw 
sin,” a ci hi. Tuale kumpipa in tua nu kungah, “Na nget nop pen ngen in, ka nu 
aw; kang hlaw sih ding hi,” a ci hi. 

21Ama in, “Na sanggampa Adonijah zi dingin Shunem-te Abishag pie in,” a ci hi. 

22Solomon kumpipa in a nu dawng a, “Bang zieha Adonijah zi dinga Abishag nang 
nget ahiei? Ama adingin kumpi gam zong ngetpieh vet ve! Azieh pen ama ka upa 
ahi hi; ama ding beh ngen sinlen siempu Abiathar le Zeruiah’ tapa Joab ading 
zong ngetpieh vet ve!” a ci hi. 

23Tua ciengin TOPA’ minin Kumpi Solomon kiciem a, “Adonijah in tam thu gel zo 
ahi ziehin ama’ hinna in a sawn sih tah ma leh Pasien in keima ei dawm sih taheh! 

24Tua ahi ziehin tu-in kei ei sudetin ka pa David’ kumpi topha tungah ei koi a, 
ama’ ciemsa bangin keima tung le ka suon ka hlahte tungah kumpi gam ei 
pie TOPA a hing ahi ma bangin tuni-in Adonijah kithat ding hi,” a ci hi. 

25Tuaci’n Kumpi Solomon in Jehoiada’ tapa Benaiah a sawl hi. Ama in tua pa 
satlia-in a si hi. 

26Kumpipa in siempu Abiathar kungah, “Na gam ahi Anathoth ah kipei ta’n; azieh 
pen nang zong a si dinga kilawm na hi hi. Ahi vangin ka pa mai-ah TOPA Pasien’ 

singkuong na puohpiehna le ka pa thuoh gentheina zosie na thuohpi ziehin tu 
tadi-in kang that sih ding hi,” a ci hi. 

27Tuaci’n Solomon in TOPA’ siempu ahina panin Abiathar khawlsah a, TOPA in 
Shiloh-ah Eli innkuon tawh kisai a gen thute tua bangin tungsah hi. 

28Joab in Absalom a panpi sih vangin Adonijah a panpi na thu Joab tungah thu 
tha a tun ciengin TOPA’ puonbuh sungah Joab tai pai a, maitam kite a tupom hi. 

29Kumpi Solomon kungah, “TOPA’ puonbuh sungah Joab tai-in tu-in maitam 
pangah om hi,” ci-in a kigen ciengin Solomon in Jehoiada’ tapa Benaiah sawl a, 
“Va pei-in ama va satlia ta’n,” a ci hi. 

30Tuaci’n TOPA’ puonbuh sungah Benaiah pei-in ama kungah, “Kumpipa in thu ei 
pie a, ‘Hing pusuoh heh,’ ci hi,” a ci hi. Hizongle ama in, “Hi lo hi, tam sungah ka 
sizaw ding hi,” a ci hi. Tua ciengin Benaiah in kumpipa tungah thu tutkia a, “Joab 
in tam bangin thu gen a, tam bangin ei dawng hi,” a ci hi. 

31Kumpipa in dawngkia a, “Ama gensa bangin ama va satlia inlen hing vui ta’n; a 
thu om lopi-in Joab in sisan a luonsah mawna pen keima le ka pa’ innkuon tung 
panin tua bangin la dawh ta’n. 

32TOPA in ama’ sisan luonsahna pen ama’ lu tung ma-ah a tusahkia ding hi. Azieh 
pen ka pa David’ thei lo kalin ama in ama sanga a thumanzaw le a hoizaw mi ni, 
Israel galkapmang Ner’ tapa Abner le Judah galkapmang Jether’ tapa Amasa a 
busim a, namsau tawh that hi. 

33Tuaci’n Joab’ luzang le a suon a hlahte’ lu zangah a tawntungin ama gel’ sisan 
ang tungkia ding hi; ahi vangin David tung, a suon a hlahte tung, ama’ innkuon 
tung, le ama’ kumpi topha tungah TOPA kung panin nopna om zing ding hi,” a ci 
hi. 

34Tua ciengin Jehoiada’ tapa Benaiah kuonto a, ama satin that hi; tuale gamlaha 
a inn ah ama kivui hi. 

35Kumpipa in Joab tangin galkapmang dingin Jehoiada’ tapa Benaiah koi a, 
Abiathar tangin siempu Zadok koi hi. 

36Tua ciengin kumpipa in mi sawlin Shimei hlansahin ama kungah, “Nangma 
dingin Jerusalem ah inn khat lamin tuanah teng inlen, tua panin heima sung kal 
nawn sin. 

37Bangzieh ahei cile na pei-a Kidron Lui na galkai ni ni-in a si valon ding na hi 
lam kithei pai in; nangma’ sisan nangma’ lu tungah a tu ding hi,” a ci hi. 

38Shimei in kumpipa kungah, “Thukhenna a dih hi; ka pu kumpipa gensa bangin 
na nasempa gamta ding hi,” a ci hi. Tuaci’n Jerusalem ah ni tampi sung Shimei a 
teng hi. 

39Ahi vangin kum thum zaw ciengin Gath Kumpipa Maacah’ tapa Achish kungah 
Shimei’ nasemte ni a tai uhi. Shimei kungah, “Gath ah na nasemte om hi,” ci-in a 
kigen ciengin 

40Shimei ding pai a, laa phaw pha-in a silate sui dingin Gath-a Achish kungah a 
pei hi; Shimei pei-in Gath panin a silate a peipikia hi. 

41Jerusalem panin Gath ah Shimei pei-in a kilekia lam Solomon kungah a kigen 
ciengin 

42kumpipa in mi sawlin Shimei hlansahin ama kungah, “TOPA tawh kang 
kiciemsah a, ‘Nang pusuohin mun khat popo-ah na pei ni ni-in a si ding na hi lam 
thei valon in,’ ci-in lipkhap tahin hing gen hi lo ka mah? Nangma in keima 
kungah, ‘Tua thukhenna dih hi; ka sang hi,’ nei ci hi. 

43Tua bang hi napi bang dingin TOPA tungah na kiciemna palsatin kang 
thupiehte zui lo na hei?” a ci hi. 

44Kumpipa in Shimei kungah, “Ka pa tunga sietna na bawl zosie na lungsim 
sungah a unpi-in na thei hi; tuaci’n TOPA in na gamtat sietna teng nangma lu 
tungah ang tusahkia ding hi. 

45Ahi vangin Kumpi Solomon in thupha nga ding a, TOPA mai-ah David’ kumpi 
topha kisudet tawntung ding hi,” a ci hi. 

46Tua ciengin kumpipa in Jehoiada’ tapa Benaiah thu a pie hi; tuale ama pei-in 
Shimei sat hi, tuale ama a si hi. Tuaci’n Solomon’ khut sungah kumpi gam 
kikipsah hi. 

1 Kumpite 3 

Solomon in Pilna Ngen 

(2Khg 1:2-13) 

1Kiten kipina vai ziehin Egypt kumpi Pharaoh tawh Solomon in kipawlna a bawl 
uhi; ama in Pharaoh’ tanu la a, ama’ inn, TOPA’ inn le Jerusalem kimvelah kulpi 
lam a man masang, David khuopi sungah tua nu a peipi hi. 

2Hinanle TOPA’ min tawh biehinn kilam nai lo ahi ziehin mite in munsangte-ah 
biehpiehna a nei uhi. 

3Solomon in TOPA it a, a pa David’ thukhamte a zui hi; ama beh in munsangte-ah 
biehpiehna pie-in gimnamtui a hal hi. 

4Biehpiehna pie dingin khum mun Gibeon ah kumpipa a pei hi, bangzieh ahei 
cile tua khu mun sang thupi pen ahi hi; Solomon in tua maitam tungah meihal 
biehna tulkhat a pie zel hi. 

5Gibeon ah zanlai a mangin Solomon kungah TOPA kihil hi; tuale Pasien in, “Kang 
pieh ding khat ngen in,” a ci hi. 

6Tuale Solomon in, “Nang in nasempa ka pa David tungah a lien le a kip itna na 
lah zo hi, bangzieh ahei cile nangma tungah muonhuoina, dihna, thumanna 
lungsim tawh ama a gamta hi; tuale nangma in ama adingin tami a lien itna kip 
na koipieh zo ta a, tuale tuni-in ama’ topha tunga a to ding tapa khat na pie zo hi. 

7Tua ahile tu-in TOPA ka Pasien aw, keima naupangno khat ka hi vangin ka pa 
David tangin na nasempa kumpi-in nei koi zo ta hi. Keima in sungtum dan ding 
le pusuo dan ding tahpi zong ka thei sih hi. 

8A lien le a tam seng zieha a phaza a kisim zo lo, na teelsa mite lahah na nasempa 
a om hi. 

9Tua ahi ziehin na nasem pa in na mite ka uh thei nading le, a sie le a pha ka 
khentel thei nadingin thu theitelna lungsim ei pie in; azieh pen tam na mite koi 
in uh zo ding ahei?” a ci hi. 

10Tami Solomon’ ngetna in TOPA a lungkimsah hi. 

11Pasien in ama kungah, “Nang in na khansau nading hile, na hau nading hile, na 
galte zaw nading hile na ngen sih a, a sie le a pha khentel thei nadingin tami 
theitelna ngen na hi ziehin, 

12tu-in keima in na nget bangin nang kang pie ding hi. Keima in pilna le khentel 
theina lungsim nang kang pie tahtah hi; nang masangin nang tawh a kibang mi 
a om ngai sih a, na nua ciengin zong nang tawh kibang mi a om ngai ta sih ding 
hi. 

13Nang in na nget khah lo ahi na khan sung tungtawnin hauna le patawina zong 
kang pie ding hi; nangma tawh tekah thei ding kumpi dang koima a om sih ding 
hi. 

14Na pa David bangin ka lampite tawnin ka thukhamte le ka thupiehte na zui nah 
po leh na hinkhuo ka sawtsah ding hi,” a ci hi. 

15Tua ciengin Solomon a khanglo hi; tua khu a mang ahi bo hi. Jerusalemah ama 
pei a, TOPA’ thuciemna singkuong mai-ah dingin meihal biehnate le thunuom 
biehnate pie a, a nasem zosie adingin pawi khat a bawl hi. 

Solomon’ Pil Thukhenna 

16Hun khat ciengin kumpipa kungah numei pahtat ni pei-in a mai-ah a ding uhi. 

17A numei khat in, “Ka pu aw, tami numei tawh inn sung khatah ka tengton hi; 
tami inn sungah ama a op sungin keima in tapa khat ka nei hi. 



623 

 

 
Zo Bible 

© 2018 Bible Society of Myanmar. 
 

 
 

 

18Tua ciengin ka ta nei zaw a ni thum ni-in tami numei in zong ta ang nei hi. Ko 
gel ka omton uhi; inn sungah koima dang tawh ka omton sih gel hi, koma gel beh 
ka om uhi. 

19Tua ciengin ama in zanlai-in a lupna-ah a tapa netpha kha ahi ziehin tami 
numei’ tapa a si hi. 

20Zankim laitahin ama na tho a, na nasemnu ka kimut kalin ka kang sunga ka 
tapa ei na lahpiehin keima’ tapa pen a kang sungah na siel a, a sisa ama’ tapa pen 
ka kang sungah a na siel hi. 

21Zingmawngin ka ta nawi pie dingin ka thaw ciengin ama a sisa-in ka mu hi; ahi 
vangin zingmawngin limtahin ka et ciengin tua pen keima sung pana a suoh tapa 
a na hi sih hi,” a ci hi. 

22Ahi vangin a numei dang khat in, “Hi lo hi, a hing tapa pen kei-a’ ahi a, a si tapa 
pen nang-a’ ahi bo hi,” ci-in a gen hi. Amasa nu in, “Hi lo hi, tapa a si pen nang-a’ 
ahi a, tapa a hing pen kei-a’ ahi bo hi,” a ci hi. Tuaci’n kumpipa mai-ah ama gel a 
kisel uhi. 

23Tua ciengin kumpipa in, “Khat nu in lah, ‘A hing pen ka tapa ahi a, a si pen na 
tapa ahi hi,’ ci hi. Adang khat in zong, ‘Hi malmal sih! A si pen na tapa ahi hi; a 
hing pen ka tapa ahi hi,’ ci zel hi,” a ci hi. 

24Tuaci’n kumpipa in, “Namsau khat hing la un,” a ci le kumpipa mai-ah namsau 
khat a peipi uhi. 

25Kumpipa in, “Naupang a hing pen phal ni suo un; tua ciengin khat tungah alang 
pie unlen, adang khat tungah alang pie un,” a ci hi. 

26Ahi vangin tapa a hing pen’ nu in a lungsimah a tapa a khuotuo ziehin kumpipa 
kungah, “Ka pupa aw, hepina tawh a hinglai naupang pen ama pie in; ama that 
malmal sin!” a ci hi. A khat pen in, “Ke’n lah tang sih vang, ama’n lah tang da 
taheh; phalsuo lel un,” a ci hi. 

27Tua ciengin kumpipa in a dawngkia hi: “Naupang a hinglai pen amasa numei 
pie un; ama that sih un. Tua nu pen ama’ nu ahi hi,” a ci hi. 

28Israel mi zosie in kumpipa thukhenna a za uhi; tuale amate in kumpipa 
lamdang a sa uhi, azieh pen ama in thu a tanga a khen thei nadingin ama’ sungah 
Pasien’ pilna a om lam amate in a thei uhi. 

1 Kumpite 4 

Solomon’ Vaihawm Uliente 

1Kumpi Solomon in Israel zosie tungah kumpi sem a, 

2tuale tam teng pen ama’ vaihawm ulienpite ahi hi: Zadok’ tapa Azariah pen 
siempu ahi hi; 

3Shisha’ tapa Elihoreph le Ahijah-te pen thuvanpite ahi uhi; Ahilud’ tapa 
Jehoshaphat pen thuciemte ahi hi; 

4Jehoiada’ tapa Benaiah pen galkapmangpa ahi hi. Zadok le Abiathar-te pen 
siempute ahi uhi; 

5Nathan’ tapa Azariah pen uliente tunga nasep uh ahi hi; Nathan’ tapa Zabud pen 
siempu le kumpipa’ lawm ahi hi; 

6Ahishar pen kumpi inn uhpa ahi hi; Abda’ tapa Adoniram pen thona-aana 
nasemte uhpa ahi hi. 

7Israel mi zosie tungah Solomon in ulien sawm le ni nei a, tua teng in kumpipa 
le a innkuonte adingin anneh tuidawn a sih uhi; mi khat in kum khatin anneh 
tuidawn hla khat ta a sih ciet ding uh ahi hi. 

8Amau’ min pen: Ephraim muoltung gam sungah Ben-hur; 

9Makaz, Shaalbim, Beth-shemesh, le Elon-bethanan sungah Bendeker; 

10Arubboth ah Ben-hesed; (Socoh le Hepher gam zosie ama-a’ ahi hi); 

11Naphath-dor gam zosie-ah Ben-abinadab; (ama in Solomon’ tanu Taphath zi-
in nei hi); 

12Taanach, Megiddo, le Jezreel’ nei lam Zarethan panga om Beth-shean gam 
zosie, le Beth-shean panin Abel-meholah dong, Jokmeam galkhat pang langkhat 
dongah Ahilud’ tapa Baana; 

13Rammoth-gilead sungah (ama in Gilead sunga om Manasseh’ tapa Jair’ 
khuoneute le Bashan sunga om Argob gam sung, kulpite le sumngo zawlte a nei 
khuopi lien sawmguh nei hi) ah Bengeber; 

14Mahanaim-ah Iddo’ tapa Ahinadab; Mahanaim khuo sungah; 

15Naphtali ah Ahimaaz: (ama in Solomon’ tanu Basemath zi-in la hi); Iddo’ tapa 
Ahinadab: 

16Asher le Bealoth ah Hushai’ tapa Baana; 

17Issachar-ah Paruah’ tapa Jehoshaphat; 

18Benjamin-ah Ela’ tapa Shimei; 

19Amor-te’ kumpi Sihon le Bashan kumpi Og gam ahi Gilead gam sungah Uri’ 
tapa Geber ahi hi. Judah gam sungah ulien khat a om hi. 

Solomon’ Uhna Thupina 

20Judah le Israel pen tuipi gei senel za-in a tam uhi; amate in a du a dei teng uh 
ne-in dawnin a lungdam uhi. 

21 Solomon in Euphrates pan Philistia-te gam, Egypt gamgi nangawn dongah 
kumpi gam zosie a uh hi; amate in Solomon’ hin sung tungtawnin sieh le kaihte 
puohin a na a sem uhi. 

22Solomon’ nisiel anneh dingin annel cor sawm thum le annel cor sawmguh, 

23bawngtang thau sawm, le lodawng tawh a kivathau bawng sawmni, tuu zakhat, 
sakhitangte, sazuhte, sanangte, le a vasa thaute kisim nai lo hi. 

24Azieh pen ama in Euphrates nitumna lam gam zosie tawh Tiphsah panin Gaza 
cieng dong, Euphrates nitumna lampang kumpi zosie uh hi; ama’ kimvela zosie 
kilemin a om hi. 

25Solomon hin sungin Judah le Israel pen lungmuongin a om a, mi zosie in Dan 
panin Beer-sheba cieng dong nangawnin a lenggui le a theiphungte uh uopin 
lungmuongtahin a teng uhi. 

26Solomon in a sakol leengte dingin buh a nei ciet sakol tul sawmli le sakol tunga 
tuong mi tul sawm le tulni zong nei hi. 

27Uliente in amau’ sih hla-in kumpi Solomon le kumpi Solomon’ sabuoi tunga 
ankuong a impi mi zosie’ neh ding a pie ciet uhi; amate bangma a kitasam sih 
uhi. 

28Amau’ nasep ciet tawh kizui-in a kisapna munah sakol leengte le sakol taihatte 
anva nadingin mangbuham le butu zong a puoh uhi. 

Solomon’ Pilna Kithang 

29Pasien in Solomon tungah pilna tampi, thukhen siemna le tuipi gei senel za-a 
tam theina pie a, 

30tuaci’n Solomon’ pilna in nisuona lam mi zosie’ pilna le Egypt pilna zosie a 
khupsin sieng hi. 

31Midangte sangin ama a pilzaw a, Ezrah-te Ethan, le Mahol’ tapa Heman, Calcol, 
le Darda te sangin zong a pilzaw lai hi; a kimvela minam zosie lahah a minthanna 
a kizel sieng hi. 

32Ama in paunah tul thum phuo a, a laphuo teng dawng tul le dawng nga pha hi. 

33Ama in Lebanon-a taamtah a patin kulh tunga po hyssop dongin singkung 
lopate’ thu a gen hi; ama in ganhingte, vate, a bawhvate, le ngate’ thu zong gen 
hi. 

34Solomon’ pilna thu ngai dingin minam zosie a pei uhi; ama’ pilna thu a zasa 
leitung kumpite zosie zong a pei uhi. 

1 Kumpite 5 

Kiginkholna le Biehinn Vanzahte 

(2Khg 2:1-18) 

1  Tu-in amate in a pa’ munah ama kumpi dingin Solomon sathau nu zo ta uh, ci 
Tyre Kumpipa Hiram in a zah ciengin Solomon kungah a nasemte a sawl hi; 
bangzieh ahei cile Hiram le David a kilawmta den uh ahi hi. 

2Solomon in Hiram kungah kam vaihlah a, 

3“TOPA in ama’ ketaw nei-ah amahaw a koi masangin ama a kui-im a galte tawh 
kidona ziehin ka pa David in a TOPA Pasien’ min dingin biehinn na lam zo lo hi, 
ci na thei hi. 

4Hizongle tu-in TOPA ka Pasien in ka kimkotah tawlngahna ei pie zo ta hi; ei 
langpang hile, hamsietna hile om nawn lo hi. 

5Tuaci’n TOPA in ka pa David kungah, ‘Na kumpi topha tunga ka koi ding na tapa 
in nangma tangin ka min dingin biehinn a lam ding hi,’ ci-in a gensa 
bangin TOPA ka Pasien’ min dingin biehinn khat lam ka sawm hi. 

6Tua ahi ziehin keima adingin Lebanon taamtah singte a kiphua thei nading 
thupie in. Keima’ nasemte le nangma’ nasemte in a semton ding vua, na nasemte 
dinga na se zaza thaman nang tungah kang pie ding hi; azieh pen ko kungah 
Sidon-te banga sing sui siem khat beh a op lo lam na thei hi,” a ci hi. 

7Solomon’ thugen teng Hiram in a zah ciengin ama a kipah mama a, tuale ama in, 
“Tuni-in tam minam lien a uh dingin David tunga tapa pil a pie TOPA in thupha 
nga taheh,” a ci hi. 

8Hiram in Solomon kungah kam vaihlah a, “Ka tunga nang thupuoh ka za zo ta 
hi; taamtah sing le taapi sing tawh kisai na kisap zosie kang sih ding hi. 

9Lebanon panin ka nasemte in tuipi-ah tua teng ang puohsuh ding uhi; keima in 
tuipi tunga laam thei dingin tua teng phawngin kang bawl ding a, nangma’ genna 
munah kang tungsah ding hi. Khum munah nangma in na lah thei dingin tua 
singte amate ka phelsah ding hi. Ka innkuonte neh ding an ei sihin ka deina na 
kicingsah ding hi,” a ci hi. 

10Tuaci’n Hiram in Solomon’ deigaw taamtah le taapi sing zosie a sih hi. 

11A innkuonte neh dingin Solomon in zong mangbu cor tul sawmni le sathau 
tuituoh cor sawmni dim ama a pie hi. Solomon in Hiram tungah kumsimin tam 
teng a pie hi. 

12Tuaci’n ama tungah a ciemsa bangin TOPA in Solomon pilna a pie hi. Hiram le 
Solomon kikalah kilemna a om hi; tuale ama gelin kithukimna khat a bawl uhi. 

13Kumpi Solomon in Israel zosie panin thona-aana sem dingin mi a khon hi; a mi 
khonte tul sawmthum pha hi. 

14Ama in hla khatin amate tul sawm a kikhelin Lebanon lamah a sawl hi; 
Lebanon-ah hla khat sung omin inn ah hlani sung om ding uhi; Adoniram in 
thona-aana nasep uh hi. 

15Solomon in nasem mi tul sawm sagi le muoltung gama suong kheng dingin 
zong mi tul sawmgiet nei a, 

16ama in nasepna van ding le nasem mite uh dingin kuligawng tul thum le 
zathum zong nei lai hi. 

17Kumpipa’ thupiehna bangin suong kikheng zolsate tawh biehinn khuombul a 
phu thei nadingun suong golte le a manpha suongte a to uhi. 

18Tuaci’n Solomon’ innlamte, Hiram’ innlamte le Gebal-te in suongkheng nasep 
a sem vua, biehinn lam nadingin sing le suong a khol uhi. 

1 Kumpite 6 

Solomon in Biehinn Lam 

(2Khg 3:1-14) 

1Egypt gam panin Israel-te a peidawh lang kalsie kum zali le kum sawmgiet a cin 
kum, Israel-te’ tunga Solomon in a uh a kum lina, a hla nina Ziv hla sungin ama 
in TOPA’ biehinn lam ding a kipan hi. 

2TOPA dinga Kumpi Solomon in a lam biehinn adung tong sawmguh hi a, avai 
tong sawmni pha-in, a sanna tong sawmthum a pha hi. 

3Biehinn laikim mai-a talaap pen biehinn vailam tawh kikimin tong sawmni pha 
a, inn mai lamah a thuhna tong sawm pha hi. 

4Ama in biehinn adingin vathang nei tawlette a bawl hi. 

5Ama in biehinn pang tuoh le a sunglam biehinn kawm kimkotin a kawm tungah 
inn lam a, tua gel in a laikim le mun siengtho sungnung nei tuoh uhi; tuale ama 
in a kimkotah inndante zong bawl hi. 

6A khan neita pen tong nga zai a, a laita pen tong guh, le a thumna tong sagi zai 
hi. Kawm sungah innkam a lut lo nadingin ama in inn pulam pang kimkot adingin 
a nanna singpehte bawl hi. 

7Biehinn a kilam laitahin sehta ging hile, hei ging hile, sia vanzah ging khat popo 
a kizah lo nadingin, suongkhuh-a kilemsa suongte tawh biehinn kilam hi. 

8Biehinn hlang lamah inn khan laita pen ading lutna kot kibawl hi: A khan laita 
penah kalei kuol tawh kikato a, a khan laita pen panin a thumna-ah kikato hi. 

9Tuaci’n ama in inn lam a, tuale a man sieng hi; ama in innkamte hlungin a 
tungkhu dingin taamtah singpehte a bawl hi. 

10Ama in a inn buppi tungah a lambete zomin a khan khat ciengin tong nga ta 
sang a, taamtah singte-in a biehinn tawh kizom hi. 

11Tu-in Solomon tungah TOPA’ thu tung a, 

12“Na inn lam tami biehinn tawh kisai-in ka thukhamte zui-in ka ngaina kipte 
mang a, ka thupiehte zosie kemcingin tuate na zui leh, nang tungah keima in na 
pa David tunga ka kamciemna kang kipsah ding hi. 

13Israel mite lahah ka teng ding a, ka mi Israel-te ka nuasie sih ding hi,” a ci hi. 

14Tuaci’n Solomon in inn lamin a man sieng hi. 

15Ama in taamtah singpehte tawh innsung kawm dap hi; tuong panin innciing 
dong le innku dongin a sunglam teng taamtah singpeh dap hi; tuale a tuong pen 
taapi singpeh tawh a tuom hi. 

16Ama in tuong panin innku dong innsia lam tong sawmni taamtah singpehte 
tawh lam a, tuale tami siengtho pen mun, mun siengtho sungtawng dingin a inn 
sungah a bawl hi. 

17Mun siengtho sungtawng mai-a innsung pen tong sawmli sau hi. 

18Inn sunga taamtah singte umga le pape pallun bangin kizempawl hi; a unpi-in 
taamtah sing ngentang hi a, suong kici kimu lo hi. 

19Ama in TOPA’ thuciemna singkuong koi nadingin a sungtawng penah mun 
siengtho sungtawng bawl hi. 

20Mun siengtho sungtawng pen tong sawmni sau-in tong sawmni ma zai a, tong 
sawmni sang hi; ama in tua pen kham citah tawh zutmam hi; ama in taamtah 
sing maitam khat zong a bawl hi. 

21Solomon in kham citah tawh inn sunglam zutin, tua ciengin mun siengtho 
sungtawng mai lamah kham khainieng kipaivei-in hlung a, kham tawh a zut hi. 

22Tua banah biehinn buppi kham tawh zutzol a, ama in a unpi-a a nuzol 
masangsie a nunu hi; mun siengtho sungtawng a maitam buppi nangawn zong 
kham tawh a zut hi. 

Biehinn Vanzahte 

(2Khg 4:1-10, 19-22; 5:1) 

23Ama in mun siengtho sungtawngah cherub lim ni olive sing tawh bawl a, tong 
sawm tuoh sang hi. 

24Cherub a hla langkhat, tong nga sau-in, cherub a hla alang dang khat, tong nga 
ma sau hi; a hla langkhat mong panin a mong langkhat dong tong sawm pha hi. 

25Cherub khat pen zong tong sawm ma pha hi; cherub tegel a sauna le a piendan 
gel a kithakhat ahi hi. 

26Cherub khat a sandan tong sawm hi a, a khat zong tua za ma ahi hi. 

27Ama in inn sungtawng penah tua cherub-te tung hi; cherub tegel’ hla tuoh 
kizah a, khat’ hla in kawm banin, adang khat pen’ hla in zong kawm langkhat ban 
hi; inn laikimah a hla langkhat gel kisutuo hi. 

28Ama in cherub tegel kham tawh a zut hi. 

29Ama in a sunglam le a pulam innkhante a kimkotin innkawm zosie tungah 
cherub-te, lutu kung le pape limte tawh zemsuoh hi. 

30A sunglam le a pulam inndan sunga tuongte zong kham tawh a zut hi. 

31Ama in mun siengtho sungtawng lut nadingin olive sing kotpi pehte bawl hi; 
bangtung zawl le kotpi khuomte in ning nga nei hi. 

32Ama in cherub-te, lutu kung le pape lim kibawlte tawh olive sing kotpi nite a 
tuom hi; ama in cherub-te le lutu kungte tungah kham a zutmam hi. 

33Tua ma bangin ama in inn sung lut nadingin ning li a nei olive sing kotkhuomte 
bawl a, 

34taasing kot peh ni zong bawl hi. Kot peh nite kihlip thei a, adang kot peh nite 
zong kihlip thei hi. 

35Tua a kotpehte tungah ama in cherub milimte, lutu kung milimte, le pape limte 
tawh zem a, a zepnate kham tawh a zutmam hi. 

36Ama in a kikheng suong guol thum le taamtah singzawl guol khat tawh a tuol 
sungta pen bawl hi. 

37A kum lina, Ziv hla-in TOPA’ inn khuombul kiphut hi. 

38A kum sawm le khatna, a hla gietna Bul hla-in a inn khan zosie le a kigen zosie 
bangin innpi lam kihiel bawl hi. Ama in kum sagi sung tua inn a lam hi. 

1 Kumpite 7 

Solomon’ Kumpi Inn le Inndangte 

1Solomon in ama’ inn ding kum sawm le kum thum sung lam a, a inn buppi-in a 
man sieng hi. 

2Ama in Lebanon Gammang Inn khat lam a, adung tong zakhat, avai tong 
sawmnga, a sanna tong sawmthum pha a, taamtah khuompi guol thum tungah 
taamtah innkam kihlungin tua tunga kilam ahi hi. 

3Guol khatah sawm le nga a om khuompi sawmli le nga tunga kilam inndan 
tungson teng taamtah sing tawh kikhu hi. 

4A pang kawm tegel tungah tawlet guol thum tuoh om a, a tawlet guol thumte 
khatlekhat kimaingat ciet hi. 

5Kotpi zosie le kotpi khuomte zosie a pang kikim ning li nei vive hi a, a guol 
thumin tawlet khatlekhat kimaingat ciet hi. 

6Ama in adung tong sawmnga, avai tong sawmthum a pha Khuompi Kikhopna 
kici khat a lam hi. A mai lamah innhlap om a, tua in khuompite nei-in tuate mai-
ah a tungkhu khat a om hi. 

7Ama in a thukhennate a tangko nadingin Thutang Tokhom kici Kumpi Tokhom 
Innpi khat lam a, a tuong panin a innku cieng dong taamtah sing tawh kituom hi. 

8Innpi nua lamah ama’ ten nading inn zong tua ma bangin kilam hi. Solomon in 
a zi dinga a lah Pharaoh’ tanu om nadingin tuami innpi bang ma khat zong a lam 
hi. 

9Tam teng zosie, a khuombul pan a khum dong, biehinn tuol pan leituol golpi 
dongin a kite banga kitan, a nua le a mai suong-at tawh a ki-at suong manphate 
tawh kibawl hi. 

10A khuombul pen suong manpha ngentang hi a, tong giet panin tong sawm a 
pha suong lienpi vive ahi hi. 

11A tung lamah a kite banga a kitan a manpha suongte le taamtah sing om hi. 

12Leituol golpi in a kimvelah suong kikhengsa guol thum simin taamtah sing guol 
khat nei hi; tua ma bangin TOPA’ biehinn tuol sungnung le talaap in zong nei hi. 

Sumngo Khengpa Hiram’ Silbawlte 

13Tu-in Kumpi Solomon in Tyre panin Hiram hlanin a hopi hi. 

14Ama pen Naphtali minam meigongnu’ tapa ahi a, a pa Tyre mi sumngo khen 
nasep a sempa ahi hi; ama pen sumngo nasepna-ah siemna, theina, le pilna tawh 
kidim hi. Solomon kungah ama pei-in sep ding zosie sem hi. 

15Ama in sumngo khuompi ni a sung hi. Khuompi khat tong sawm le tong giet 
sang a, a khuom pum kimkot tong sawm le tong ni pha hi; khuom a nina zong 
tua za ma ahi hi. 

16Khuompi tegel dawn a bul dingin a kisung sumngo khuom luzepna ni zong a 
bawl hi; khuom luzepna khat tong nga sang a, adang khuom luzepna khat tong 
nga ma sang hi. 

17Khuom luzepna tegel a zep nadingin lenta banga kiphan sumngo khainieng 
bawl hi; khuom luzepna khat adingin tuate sagi, adang khuom luzepna khat 
adingin sagi ma ahi hi. 

18Mang kawlsing ga limte tunga om khuom luzepna tuom nadingin lenta banga 
kiphante’ kimvelah khuomte guol ni-in bawl hi; ama in khuom luzepna dang 
khatah tua ma bangin a bawl hi. 

19Talaap khuompi dawn a om khuomlu zepnate tong li sangin unoh pa lim tawh 
kizem hi. 

20Khuompi tegel tungah lenta banga kiphan gei-a om a dawh bem tungah 
khuomlu zepnate kikoi hi; a kimvelah guol ni-in mang kawlsing ga zani om hi; a 
khuomlu zepna dang khatah zong tua bang ma ahi hi. 

21Ama in biehinn talaap-ah khuompite phut hi. Leitaw lamah khuom khat phut 
hi; ama in a min Jachin phuoh hi. Ama in leilu lamah khuom dang khat phut a, a 
min Boaz phuoh hi. 

22Khuompite dawnah unoh pa kibawl lim om hi. Tua bangin khuompite a bawl 
kiman sieng hi. 

23Tua ciengin ama in a kisung tuikuong pi khat bawl hi; tua tuikuong pen a bem 
hi a, a gei khat panin a gei khat tong sawm pha a, tong nga thuhin a kimkot tong 
sawm thum pha hi. 

24A geiviel nei-ah tuikuongpi kimvelin tong sawm ciet a pha a khawhte a om hi; 
tua a khawhte guol ni pha a, a tuikuongpi tawh kisuntha hi. 

25Bawngtang sawm le nite tungah tuikuongpi kikhang a, thum leilu lam nga a, 
thum nitumna lam nga-in, thum leitaw lam nga a, tuale thum in nisuona lam nga 
hi; tua teng tungah tuikuongpi kikoi hi. A nua lam ciet un a sung lam a nuangat 
dimdiem uhi. 

26A tuikuongpi khutphang cie-in sa hi; a geiviel pen unoh pa tawh kibang hai 
geiviel bangin kibawl hi; tua sungah tui bath tulni bang ta thei hi. 

27Ama in sumngo tawh kibawl tui kuong tunna sawm zong bawl hi; tuate tong li 
sau, tong li gol, tong thum sang ahi hi. 

28A tunnate tam banga kibawl ahi hi: Tuate in a geizepna nei hi; a geizepnate a 
kungah kibul hi; 

29a kunga kibul a geizepnate tungah humpite, bawngtangte, le cherub-te om hi. 
Tua a kungte tung, humpite le bawngtangte tung le nei-ah a geiguol a sawi-a 
kizem pakuolte zong om hi. 

30A tunna khat ciet in sumngo lengpeite le sumngo lengpei zawl li nei hi; a ning 
lite-ah tuikuongpi nannate a om hi. Tua a nannate a kisung ahi a, a pang cietah 
pakuolte om hi. 

31A gong pen a tunna panin tong khat sang to hi; a gong pen a tunna a kibawl 
bangin bem a, tong khat le alang thuh hi; a gongah lim kigielte om hi; a khawhte 
sih li nei-in kibawl a, a bem hi lo hi. 

32A geizepnate nei-ah a lengpei li a om hi; a tunnate tungah a lengpei zawlte a 
om hi; a lengpeite tong khat le alang sang hi. 

33A lengpeite sakol leengpei bangin kibawl hi; a pei zawl, a peikuol, a peikalna, 
le a kalna bulte zosie pen a kisung ahi hi. 

34A tunna ning cietah a nanna li ciet om hi; tua a nannate pen a tunnate tawh 
sakhat ahi hi. 

35A tunna dawnah tong lang a sang vielbem khat om hi; a tunna dawnah a 
kipsahnate le a geizepnate a tunna tawh sa khat a kibawl ahi hi. 

36A kipsahnate le a geizepnate tungah mun awngza ciet tawh kizui-in cherub-te, 
humpite, le lutu kungte tawh zemin a kimvelah pakuol a bawl hi. 

37Ama in tam bangin a tunna sawm a bawl hi; a unpi-in a kibangin kisung a, a 
golna le a lim a mel a kibang ahi hi. 

38Ama in sumngo tuikuong sawm bawl hi; tuikuong khatah tui bath sawmli bang 
ta hi; tua tuikuong khat pen tong li ciet ahi hi; a tunna sawm adingin tuikuong 
khat ciet a om hi. 

39Ama in biehinn leitaw lamah tua a tunnate nga koi a, leilu lamah nga ma koi hi; 
ama in biehinn hlanglam nisuona lam ningah tuikuongpi koi hi. 

40Hiram in beelte, kawbiate, le kuong te zong bawl hi. Tuaci’n Hiram in Kumpi 
Solomon adingin TOPA’ biehinn lam nasep zosie a man sieng hi: 

41Khuompi nite, khuompite dawn a kuong tawh kibang a lubawh ni, le 
khuompite dawn a kuong tawh kibang a lubawh nite tuom nadingin len banga a 
kiphan nite; 

42len banga kiphan nite adingin mang kawlsing ga zali, khuompite dawn a kuong 
tawh kibang a lubawh nite tuom nadingin len banga kiphan khat adingin mang 
kawlsing ga guol ni; 

43a tunna sawm, a tunnate tunga om tui kuongpi sawm; 

44tui kuongpi khat, le tui kuongpi nei-a om bawngtang sawm le nite ahi hi. 

45Beelte, kawbiate, le kuongte, Hiram in TOPA’ biehinn sungah Solomon dinga a 
bawl tam vanzah zosie pen a te silsel sumngo vive-a kibawl ahi hi. 

46Kumpipa in Jordan zanglei, Succoth le Zarethan kikal beel lei-a a sunsah ahi hi. 

47Solomon in tua vante zosie a tam seng ziehin tawite zo lo hi; tua sumngo gihna 
za kithei lo hi. 

48Tuaci’n Solomon in TOPA’ biehinn sunga vanzah vannuoi a bawl hi: kham 
maitam, Ompina Anlum ading kham sabuoi, 

49mun siengtho sungtawng mai, leitaw lam pangah nga omin, leilu lam pangah 
nga a om kham citah meivah khuomte, kham tawh kibawl papete, meivahte, le 
taitete; 

50panamtui ading haite, taitete, kuongte, pakante, le kham citah vutluona; 
siengtho pen mun biehinn sungtawng pena kotte le biehinn laikima kotte ading 
kham kotbilte ahi hi. 

51Tua ahi ciengin Kumpi Solomon in TOPA’ biehinn a lamna zosie kiman sieng hi. 
Solomon in a pa David’ siensuosa ngun, kham le vanzahte peipi-in TOPA’ biehinn 
sunga gou kholna-ah tuate a khol hi. 

1 Kumpite 8 

Biehinnpi Apna 

(2Khg 5:2-14) 

1Tua ciengin Solomon in TOPA’ thuciemna singkuong puoto dingin Zion a kici 
David khuopi panin Jerusalem khuo sunga Kumpi Solomon mai-ah Israel upate 
le minam lutang zosie le Israel pupa innkuon makaite a kaikhawm hi. 

2A hla sagina Ethanim hla sung pawi hunin Israel mite zosie Kumpi Solomon 
kungah a kikhawm uhi. 

3Israel upa zosie pei-in siempute in singkuong a puo uhi. 

4Tuaci’n amate in TOPA’ singkuong, kikhopna puonbuh, le puonbuh sunga om a 
siengtho vanzah zosie a peito pi uhi; siempute le Levi-te in tuate a puoto uhi. 

5Kumpi Solomon le a mai-a kikhawm Israel mi buppi in biehpiehna dingin 
singkuong mai-ah tuu le bawngtang tampi a pieh ziehun tuate a phaza kisim zo 
lo hi. 

6Tua ciengin siempute in TOPA’ thuciemna singkuong pen a kikoi nading mun 
biehinnpi sunga mun siengtho sungtawng, siengtho pen mun, cherub-te’ hlalim 
nei-ah a peipi uhi. 

7Cherub gel in singkuong tungah a hla a zah ziehun tua cherub gel pen singkuong 
le a zawlte’ tungkhu a suoh hi. 

8A zawlte sau mama ahi ziehin mun siengtho sungtawng mai-a siengtho pen 
mun panin a zawl mongte a kimu tabo hi; hinanle a pulam panin kimu lo hi; tuni 
dongin khum sontah ma-ah tua zawl tegel a om hi. 

9Singkuong sungah Egypt gam panin a pei lai-un TOPA in Israel-te tawh 
thuciemna a bawlna ahi Horeb-ah Moses in suongpeh ni a na koite sim lo 
bangma dang om lo hi. 

10Siengtho mun panin siempute a pusuo ciengun TOPA’ biehinnpi meii in tuom a, 

11tua meii ziehin siempute in na a sem thei sih uhi; bangzieh ahei 
cile TOPA’ minthanna vang in TOPA’ biehinn a tuom hi. 

12Tua ciengin Solomon in, “TOPA in khuomiel sapi lahah a ten ding gen zo hi. 

13Keima in nangma adingin a kitawisang inn khat, kumtawn na ten nading mun 
khat ka lam zo hi,” a ci hi. 

Solomon’ Thugenna 

14Tua ciengin a kikhawm Israel-te zosie a din laitahun kumpipa kihei-in thupha 
a pie hi. 

15Ama in, “Ka pa David tunga a kam tawh a ciemsa teng a tangtungsah Israel 
Pasien TOPA in thupha nga taheh. David in, 

16‘Egypt pan ka mi Israel-te ka peipi ni-a patin khum munah ka min a op zing 
nadingin Israel minamte lahah biehinn khat lam nading khuopi khat zong ka teel 
sih hi; hinanle ka mi Israel-te a uh dingin David ka teel hi,’ a ci hi. 

17Israel Pasien TOPA’ min dingin biehinn khat lam ding ka pa David in a na lung 
bat zo ta bo hi. 

18Hizongle TOPA in ka pa David kungah, ‘Keima’ min dinga biehinn khat lam na 
sawm khu thu hoi ahi hi; 

19hinanle nang in tua biehinn na lam sih ding a, nang tung pana ang pieng ding 
na tapa in keima’ min dingin tua biehinn lam ding hi,’ a ci hi. 

20Tu-in TOPA in a bawlsa a thuciemna a tudet hi; azieh pen ka pa David tangin 
kei ka khang hi; TOPA ciemsa bangin Israel kumpi topha tungah to-in Israel 
Pasien, TOPA’ min dingin biehinn ka lam zo hi. 

21Egypt gam panin amate ka peipi lai-in i pu i pate tawh a bawl TOPA’ thuciemna 
opna singkuong adingin mun khat ka bawlpieh hi,” a ci hi. 

Solomon’ Apna Thungetna 

22Tua ciengin a kikhawm Israel zosie’ opna TOPA’ maitam mai-ah Solomon 
dingin van lamah a khutte a zah hi. 

23Ama in, “Israel Pasien TOPA aw, tunga om vantungah hile, nei-a om leitungah 
hile, a lungsim zosie tawh na mai-ah gamta-in na nasemte tungah thuciemna a 
tudet le itna kip a lah, nangma tawh a kibang Pasien a om sih a, 

24nang in ka pa David tunga na gensa thuciemna na kipsah hi; na kam tawh na 
kamciem a, tuni-in na khut tawh na tangtungsah hi. 

25Tua ahi ziehin Israel’ Pasien TOPA aw, ama kungah, ‘Keima mai-ah nang na 
gamtat bangin na tapate in keima mai-ah a gamtat vua, a pei nading uh lampi a 
etsiem nah po uleh keima mai-ah Israel kumpi topha tunga a to ding mi na 
kitasam ngai sih ding uhi,’ ci-in nangma in na nasempa David na kamciem tukip 
in. 

26Tua ahi ziehin Israel Pasien aw, na nasempa ka pa David kunga na thugensa na 
kamciem kipsah in. 

27“Hinanle Pasien leitungah a teng tahtah diei mah? Vantung le vantung a 
sangpen nangawn in nang hing dawl lo ahile keima lamsa tami biehinn in 
bangza-in nang hing dawl lo zaw kan lai ding ahei! 

28Na nasempa’ thungetna le ang thumna ei thudon inlen, TOPA ka Pasien aw, 
tuni-a na nasempa in na mai-a ang ngetna, a kikona le a thungetna ei ngai in; 

29‘Khum sungah ka min a om ding hi,’ na cina mun biehinn lam sun le zanin en 
zing inlen, tam muna keima na nasempa thungetnate ei za in. 

30Amate in tami mun lam nga-in thu a nget ciengun na nasempa le na mi Israel-
te’ thumna ngai in; na tenna vantung panin ei za inlen, ka mawna uh ei ngaidam 
in. 

31“A vengpa tungah mi khat maw-in ama a kiciemsah a, ama pei-in tam biehinn 
sung na maitam mai-ah a kiciem leh, 

32vantung panin za-in sem inlen, na nasemte tungah thukhenin a mawpa 
thuohsahin ama’ gamtatna ama lukhuh sah inlen, a dih mipa a dihna talangin a 
dihna tawh kizui-in thaman pie in. 

33“Nangma tungah ang maw ziehun galte mai-ah na mi Israel a guollel ciengin, 
amate nangma lamah ang kihei kia-in na min ang law vua, tami biehinn sungah 
thu ngenin na tunga ang thum uleh, 

34vantung panin za-in na mi Israel’ mawna ngaidam inlen, a pu a pate tunga na 
piehsa leitangah amate tunpikia in. 

35“Nang tunga ang maw ziehun vankot kikhahin guo a zuh nawn lo ciengin, tam 
mun lamah thu ngenin na min ang law vua, amate dan na pieh ziehin a mawna 
panun a kiheikia uleh, 

36vantung panin za inlen na nasemte, na mi Israel’ mawna ngaidam in; tuale 
lamate zui ding lampi hoi na hil ciengin na mite tungah a luo ding vua na piehsa 
leitang tungah guo zusah in. 

37“Gam sungah kielpi tungin, pul natna hile, ankung natna hile, ankung 
zawngkhalna hile, kauphe hile, lung hile ang op a; a galte in amau’ khuopi khat 
popo kuikhumin, bangbang gimna, bangbang natna hile; 

38mi khatguoh in hile, na mi Israel-te zosie in hile, a lungsim natna uh thei-in 
tami biehinn lamah amate in a khutte uh zahin bangbang thungetna hile 
bangbang thumna hile ang bawl uleh; 

39na tenna vantung panin za inlen ngaidam in. Tua ciengin amau’ gamtatna zosie 
tawh kizui-in amau’ lungsim na thei bangin hing bawl in. Azieh pen nangma beh 
in mihing lungsim na thei hi. 

40Tuaci’n ka pu ka pate tunga na piehsa leitang tungah a hin sung zosie uh amate 
in nang ang zatah ding uhi. 

41“Tua ma bangin na mi Israel ahi lo gamdang mi khat nangma min ziehin khuol 
gamla panin ang pei a, 

42(azieh pen amate in a lien mama na min, na banhat, le na banzahnate a za ding 
uhi), tami biehinn lamah thu ang nget ciengin, 

43nangma in na tenna vantung panin za inlen, tua gamdang mipa in nang tunga 
ang ngetna zosie tawh kizui-in bawl in. Na mi Israel bangin leitung mi zosie in 
na min hing thei-in ang zatah nading le ka lamsa tami biehinn nangma’ min tawh 
a kilo zo ahina amate in a thei nading uh ahi hi. 

44“A galte do dingin na mite kuonin, bang lam bang lamah amate sawl ta lacin, 
na teelsa khuopi lam, TOPA kung le nangma’ min dinga ka lamsa biehinn lamah 
thu ang nget vua ahile, 

45van tung panin a thungetna ule a thumna uh za-in amau’ vai panpi in. 

46“Amate na tungah ang maw vua - bangzieh ahei cile a maw lo koima om lo hi - 
amate tungah na lungthah a, galte khut sungah amate pie-in, amate kimanin tua 
galte a gamla ah ahi a, a nai ah ahi zongin a kikai mang a; 

47ahi vangin sal dinga a kipeipina gam sungah khuo phawhin a kisiakia a, ‘Kohaw 
ka maw ta vua, gitlo gamtatin ka khansie ta uhi,’ ci-in a leitang panun na tungah 
ang thum vua; 

48amate sala a zawpi a galte’ leitangah a ngaisutna zosie ule a lungsim zosie 
utawh kisiakia-in, nangma in na teelsa khuopi, a pu a pate uh na piehsa amau’ 
leitang, le na min dinga ka lamsa biehinn lam nga-in na kunga thu ang nget uleh; 

49vantung na tenna panin a thu ngetna ule a thumna uh za-in, amau’ vai-ah panpi 
in, 

50tua ciengin na tunga ang maw na mite le na tunga ang gamtanate ule amau’ 
thupalsatnate zosie maisah inlen, a galte in amate tungah lainatna a nei thei 
nadingin a mitmu-un amate tungah lainatna nei in. 

51(Azieh pen amate, Egypt sia meiphuol sung pana na peipi nangma’ mi le 
nangma’ gouluo ahi uhi.) 

52Na nasempa thumna le na mi Israel thumna mittuhna-in nei inlen, amate in 
nang ang hlat sielun na bil na ngat in. 

53Bangzieh ahei cile Egypt panin ka pu ka pate na peipi lai-in na nasempa Moses 
tungtawnin na kamciemsa bangin na gouluo ahi dingin leitung mi zosiete lah 
panin amate na tel zo hi, TOPA Pasien aw,” a ci hi. 

A Kikhawmte Solomon in Thupha Pie 

54Tu-in TOPA tungah Solomon in tami thungetnate le tami thumnate zosie a khan 
zaw ciengin vantung lamah a khutte zahsa-in a khupdinna mun TOPA’ maitam 
mai panin ama a dingto hi; 

55ama dingin awging tawh a kikhawm Israel mi zosie thupha pie hi: 

56“A ciemsa zosie dung zui-in a mipi Israel tungah tawlngahna a pie TOPA in 
minthanna nga taheh; ama in a nasempa Moses tung tawna a gensa thuciem 
hoite zosie khat zong a kipel om lo hi. 

57I pu i pate tawh a na opton bangin eite tawh TOPA i Pasien hing om taheh; ama 
in eite ei nuasie loin ei taisan sih heh, 

58ahi vangin ama in i pu i pate a thupiehsa ama’ lampi zosie a zui ding, le ama’ 
thupiehnate, a thukhamte, le a ngaina kipte a zui dingin i lungsimte ama lamah 
hawisah taheh. 

59TOPA mai-ah keima’ thumna kammalte sun le zanin TOPA i Pasien nai-ah omin, 
ama in nisielin a kisam bangin a nasempa’ vai le a mi Israel’ vai ei panpi taheh; 

60tuaci’n leitung mi zosie in TOPA pen Pasien hi, ci-in a thei ding uhi; koima adang 
om lo hi. 

61Tua ahi ziehin TOPA i Pasien tungah noma ma ki-ap unlen tuni-a bangin a 
thukhamte zui-in a thupiehnate mang un,” a ci hi. 

Solomon in Biehpiehnate Pie 

(2Khg 7:4-11) 

62Tua ciengin kumpipa, le ama tawh a om Israel mi zosie in TOPA mai-ah biehna 
a pie uhi. 

63Solomon in thunuom biehna dingin TOPA tungah bawngtang tul sawmni le 
tulni le tuu tul zakhat le tul sawmni a pie hi. Tuaci’n kumpipa le Israel mi zosie 
in TOPA’ biehinnpi a ap uhi. 

64Kumpipa in khum ni ma-in TOPA’ biehinn mai-a om inntuol laikimteng a 
siensuo hi; azieh pen meihal biehnate, an tawh biehnate, le thunuom biehpiehna’ 
thaute adingin TOPA’ mai-a om sumngo maitam neu luo-in dawl zo ta lo ahi 
ziehin tua munah meihal biehnate, an tawh biehnate le thunuoma biehna thaute 
a pie hi. 

65Tuaci’n khum hun lai-in Solomon le a ompi Israel mi zosie in TOPA i Pasien mai-
ah ni sagi sung, Hamath panin Egypt Lui dongin kikhopna thupi mama khat 
bawlin pawi a khaam uhi. 

66Ama in a ni giet ni-in mite a peisah hi; amate in kumpipa thupha pie-in TOPA in 
ama’ nasempa David le ama’ mi Israel tungah migitna a lahna zosie ziehin 
lungdamna le kipahna tawh a inn ciet a zuon uhi. 

1 Kumpite 9 

Solomon Kungah Pasien Kilahkia 

(2Khg 7:11-22) 

1Solomon in TOPA biehinn le kumpi inn lam zo ta a, a lam nop zosie a lam zaw 
ciengin, 

2Gibeon-a ama kunga a kilahsa bangin Solomon tungah TOPA a niveina kilah hi. 

3TOPA in ama kungah, “Nangma in keima kunga na thungetna le na thumnate ka 
za zo hi; keima in tam na lamsa biehinn ka siensuo zo a, khum sungah keima’ 
min a tawntungin ka koi zo ta hi; khum mun ka mit suon den ding a, ka lungsim 
ka tengsah den ding hi. 

4Nangma na hi leh, ka mai-ah na pa David gamtat bangin lungsim citah le thutang 
tawh na gamtat a, kang thupieh zosie semin ka thukhamte le ka ngaina kipte na 
zui nah leh, 

5keima in na pa David kungah, ‘Israel kumpi topha tunga to ding mi na kitasam 
ngai sih ding hi,’ ci-a ka na ciemsa bangin Israel-te tungah na kumpi topha ka 
kipsah peisuoh ding hi. 

6Nangma na hi a, na tate ahi zongin, keima nei zuina uh panin pielmangin, na mai 
vua ka koi ka thupiehnate le ka thukhamte na zui sih vua, pasien dangte’ na a 
sem ding le a bie dingin na pei uleh, 

7keima in ka piehsa gam panin Israel ka notmang ding hi; tuale keima’ muna 
panin ka min dinga ka siensuosa tuami biehinn ka paimang ding a, mi zosie lahah 
Israel pen paunah le zakona-in kinei ding hi. 

8Tami biehinn buathah lom suohin a gei-a suoh kha zosie in datmaw-in a ehneh 
ho ding uhi; tuale amate in, ‘Bang dinga TOPA in tami gam le tami biehinn tam 
banga a bawl tah lawm adiei?’ a ci ding uhi. 

9Tua ciengin amate in, “Egypt gam panin a pu a pate a peipi TOPA a Pasien uh 
taisanin pasien dangte a pom vua, amate in tuate bie-in a na a seppieh zieh uh 
ahi hi; tua ahi ziehin amate tungah TOPA in tam gimna a tunsah ahi hi,’ ci ding 
uhi,” a ci hi. 

10Solomon in inn nite, TOPA’ biehinn le kumpi inn a lam zaw kum sawmni a cin 
kumin, 

11Tyre Kumpipa Hiram in Solomon’ dei zaza taamtah sing, taa sing le khamte a 
sih zaw ciengin, Kumpi Solomon in Galilee gam sunga khuopi sawmni Hiram a 
pie hi. 

12Hinanle Solomon’ pieh khuopite en dingin Tyre panin Hiram a zin ciengin tua 
teng in ama lungkimsah zo lo hi. 

13Tua ziehin ama in, “Ka sanggam aw, kei nei pieh tam khuopite bangci khuopi 
dan bep ahei?” a ci hi. Tuaci’n tuni dongin tuate Cabul gam kici hi. 

14Hizongle kumpipa tunga Hiram in a pieh kham talent zakhat le talent sawmni 
pha hi. 

Solomon’ Nasep Adangte 

(2Khg 8:3-16) 

15Tam pen TOPA’ biehinn, ama’ inn, Millo le Jerusalem kulpi, le Hazor, Megiddo, 
le Gezer-te lam nadinga Solomon in aana tawh a sepsah thalut teng tuotna ahi 
hi. 

16(Egypt kumpi Pharoah peito-in ama in Gezer la-in mei tawh haltum a, khuopi 
sunga teng Canaan-te thatin Solomon’ zi ahi ama’ moken dinga tua khuopi a pieh 
ahi hi; 

17tuaci’n Solomon in Gezer lamphakia hi). Bethhoron neinung pen 

18Baalath, le khum gamsung senel gamah Tamar, 

19le Solomon’ vankholna khuopite zosie, le leengte ading khuopite, sakol 
galkapte ading khuopite, le Jerusalem sung, Lebanon sung, le ama’ uhna gam 
sung zosie-ah zong Solomon in a lam nop popo a lam hi. 

20Israel mi ahi lo Amor-te, Hit-te, Perez-te, Hiv-te, le Jebus-te sung panin a omlai 
mi zosie, 

21Israel-te in a tha sieng zo lo, tua gam sungah amau’ nua-a omlai a suonlehlahte, 
Solomon in thona aana sem dingin a lah ziehin tuni dongin tua bang ma-in a om 
uhi. 

22Hinanle Solomon in Israel-te salin a bawl sih hi; amate pen galkapte, ama’ 
uliente, ama’ galkapmangte, ama’ galkap bute, sakol leengte le sakol galkap uhte 
ahi uhi. 

23Tam teng Solomon’ inn lam nasep a uh ulienpite ahi uhi: nasep a uh ulienpite 
mi zanga le sawmnga ahi hi. 

24Ahi vangin David khuopi panin Solomon in ama dinga a lam a inn ah Pharaoh’ 
tanu a peito hi; tua ciengin ama in Millo a lam hi. 

25 TOPA dinga Solomon in a lam maitam tungah meihal biehnate le thunuom 
biehpiehnate kum khatin thumvei pie a, ama in TOPA mai-ah gimnamtui a hal hi. 
Tuaci’n ama in biehinn lam a man sieng hi. 

Solomon Sumsui Nasepte 

(2Khg 8:17-18) 

26Kumpi Solomon in Edom gam sung San Tuipi dunga om Eloth kici mun nai-a 
Ezion-geber ah tembaw honkhat a bawl hi. 

27Hiram in tembaw honte tawh a nasemte, tuipi tung nasep a kiva tembaw 
nasemte, le Solomon’ nasemte tawh a sawl hi. 

28Ophir ah amate pei-in tuatah panin kham talent zali le sawmni a puo vua, 
kumpi Solomon kungah tuate a peipi uhi. 

1 Kumpite 10 

Sheba Kumpinu Hawna 

(2Khg 9:1-12) 

1Sheba kumpinu in Solomon’ minthanna a zah ciengin, (TOPA’ min zieha a 
minthanna) thudawhna hamsate tawh a ma zelah dingin ama kungah haw hi. 

2A namtui nate, kham tampi le suong manphate a puo kalaohte, le ama’ nuazui 
honpite tawh Jerusalem ah tua nu pei hi; tuale ama Solomon kung a tun ciengin 
a lungsim sunga om zosie a gen hi. 

3Solomon in tua nu thudawh zosie a unpi-in a dawng hi; Kumpipa in tua nu 
tungah a gencien thei lo thuhamsa khat beh om lo hi. 

4Sheba kumpinu in Solomon’ pilna, a lamsa a inn, 

5a sabuoi-a kilui an, a uliente tona, le a nasemte’ kep le khoi dan, a puonsil a 
nihtente uh, ama an a piete, le TOPA’ inn sunga meihal biehna zosiete a mu 
ciengin a hla tawh zong teng nawn lo hi. 

6Tuaci’n ama in kumpipa kungah, “Keima in ka gam panin na sepsate le na pilna 
thu kigen ka zahte a man ahi a, 

7hinanle pei-in tua thu kigente ka mit tawh ka mu masangsie ka tahsang sih hi. 
Keima kungah alang nangawn ang kigen nai sih hi; na pilna le na hauna in ka zah 
thute a khupsin sieng hi. 

8Na zite mi hampha ahi uhi! Nangma hing khoi-in nangma’ pilna a tawntunga a 
za den tam nasemte zong mi hampha ahi uhi! 

9Nangma tungah lungkimin Israel kumpi topha tunga ang tosah TOPA na Pasien 
in thupha nga taheh! TOPA in Israel a it zing ziehin nangma in thutang le thuman 
na sep thei nadingin ama in kumpi-in nang ang bawl hi,” a ci hi. 

10Tua ciengin tua nu in kumpipa tungah kham talent za le sawmni, le gimnamtui 
tampi le suong manphate a pie hi. Sheba kumpinu in Kumpi Solomon tunga a 
pieh za-a a tam gimnamtuite a kipuoh ngai nawn sih hi. 

11Tua tham loin Ophir panin kham a puo Hiram’ tembaw honte in Ophir panin 
cingsing le suong manpha tampitah a puoh uhi. 

12Kumpipa in tua cingsingte TOPA’ biehinn le kumpipa’ inn dona-in zang a, lasate 
ading lyre lasahna le harp lasahna-in zong a bawl hi; tua bang cingsingte tuni 
dongin kipuoh ngai nawn lo a, zong kimu ngai nawn lo hi. 

13Khum hun sungin Kumpi Solomon in kumpi letsongte a pieh banah ama in a 
dei a nget zosie zong Sheba kumpinu tungah a pie hi. Tua ciengin a nasemte tawh 
a gam zuonin tua nu a pei hi. 

14Kum simin Solomon kunga a tung kham a gihna talent zaguh le sawmguh le 
guh ahi hi. 

15Tua banah summet bawlte le sumbuhte, Arabia kumpite le gamsung uhpite 
tung pana a peite zong omlai hi. 

16Solomon in a kikheng kham tawh kibawl lum a gol zani bawl hi; lum a gol khat 
bawlna-ah kham shekel zaguh lut hi. 

17Ama in a kikheng kham tawh a kibawl lum zathum bawl hi; lum khat ciengin 
kham mina thum ta lut hi; tuale kumpipa in Lebanon Gamlah Inn a kici sungah 
tua lumte koi hi. 

18Kumpipa in saiha tawh kumpi topha golpi khat zong bawl a, kham hoipente 
tawh tua topha zut hi. 

19Kumpi topha in kalei ciel guh nei hi. Kumpi topha tunglam pen a nualamah a 
bemin kibawl a, a tona pang tuohah ban ngahnate omin tua ban ngahnate 
pangah humpi ni a ding hi. 

20Kalei ciel guh’ mong cietah khat ciet a om humpi sawm le ni a ding hi. Koima’ 
kumpi gam sungah tam banga kibawl kumpi topha om ngai lo hi. 

21Kumpi Solomon’ tuidawnna hai zosiete kham tawh kibawl ahi a, Lebanon 
Gamlah Inn sunga kizang kuong le beel zosie zong kham tawh kibawl vive hi a, 
ngun tawh kibawl khat beh om lo hi; Solomon hun lai-in ngun pen bangma-in 
kisim lo hi. 

22Azieh pen kumpipa in Tarshish tembaw honpi khat nei a, tuipi tungah Hiram’ 
tembaw honte tawh a peiton vua, kum thum a cin sielin Tarshish tembaw honte 
khatvei ta pei-in kham, ngun, saiha, zawngmang, le utongte puoh zel uhi. 

23Tua bangin Kumpi Solomon in a hauna le a pilna tawh leitung kumpi zosie a 
khupsin hi. 

24Pasien in a lungsim sunga a guot a pilna ngai dingin leitung buppi in Solomon’ 
opna a leisui uhi. 

25Ama kunga a haw mi zosie in a kumkumin letsong, ngun le kham tawh kibawl 
nate, puonsilte, galvante, gimnamtuite, sakolte, le laa-sakolte tampi puoh uhi. 

26Solomon in leengte le sakol tung tuongte khawm hi; ama in leeng tul le zali 
tuonna sakol tul sawm le tulni nei a, leeng koina khuopite le Jerusalem-a 
kumpipa’ opna munah tuate koi hi. 

27Kumpipa in Jerusalem ah ngun suong bangin olsahin Shephalah-a theitheh 
sing bangin vausah hi. 

28Solomon sakol leina gam pen Egypt gam le Kue gam hi a, kumpipa’ sumbawlte 
in Kue gamah a manpie-in a lei uhi. 

29Egypt panin leeng khat ngun shekel zaguh, sakol khat shekel za le sawmnga-
in kinga hi; tuaci’n kumpipa’ sumbawlte tungtawnin Hit-te’ kumpite zosie le 
Aram-te’ kumpite kungah tuate kizuasawn hi. 

1 Kumpite 11 

Solomon’ Khielnate 

1Kumpi Solomon in Pharaoh’ tanu banah gamdang numei tampi deigaw hi: 
Moab-te, Ammon-te, Edom-te, Sidon-te, le Hit numeite ahi hi. 

2TOPA in Israel-te kungah, “Amate tawh na kinung sih ding vua, amate zong note 
tawh a kinung sih ding hi; bangzieh ahei cile amate in a pasien uh’ nua na zui 
nadingun na lungsim uh ang hawisah tahtah ding hi,” ci-a na gensa minamte 
sung pan hi a, Solomon in tam mite ngai-in a pom hi. 

3Ama’ zite lahah kumpi tanu zi za sagi, le mei zathum nei hi; tuale a zite in ama’ 
lungsim a heipieh uhi. 

4Bangzieh ahei cile Solomon a vuoi ciengin a zite in pasien dangte lamah ama’ 
lungsim heipieh uhi; a pa David’ lungsim bangin ama’ lungsim TOPA a Pasien 
tungah dih zo nawn lo hi. 

5Bangzieh ahei cile Solomon in Sidon-te’ nusien Asterte, le a kidahhuoi Ammon-
te’ bieh Milcom nua a zui hi. 

6Tuaci’n TOPA muna-ah Solomon siet gamtat a, a pa David bangin TOPA zui 
tahtah lo hi. 

7Tua ciengin Solomon in Jerusalem nisuona lam muol tungah Moab-te-a’ ahi a 
kidahhuoi Chemosh le a Ammon-te-a’ ahi a kidahhuoi Molech dingin mun sang 
khat a bawl hi. 

8Ama in gimnamtui halin amau’ pasien-te tungah biehpiehna a pie a gamdang zi 
zosie dingin tua bang ma-in a bawl hi. 

9Tua ciengin ama kunga ni veitah kilahsa TOPA, Israel Pasien panin a lungsim a 
heimang ziehin Solomon tungah TOPA a lungthah hi. 

10Tua pasien dangte’ nua a zui lo nadingin ama tungah thu a piehsa ahi hi; 
hinanle ama in TOPA’ thupieh bangin zui lo hi. 

11Tua ahi ziehin TOPA in Solomon kungah, “Tam pen nangma’ lungsim puoh ahi 
a, nangma kang thupieh ka thuciemna le ka thukhamte na zui lo ziehin nangma 
tung panin na kumpi gam balkehin na nasempa tungah ka pie tahtah ta ding hi. 

12Ahi vangin na pa David ziehin nangma’ hin sungin ka bawl sih ding hi; na tapa’ 
khut sung panin ka balkeh ding hi. 

13Hizongnanle keima in tua kumpi gam buppi ka balkeh sih ding hi; ka nasempa 
David zieh le ka teelsa Jerusalem ziehin na tapa tungah minam khat ka pie ding 
hi,” a ci hi. 

Solomon’ Galte 

14Tua ciengin Solomon a langpang dingin TOPA in Edom-te Hadad a khangsah hi; 
ama pen Edom kumpi innsung mi khat ahi hi. 

15Bangzieh ahei cile Edom gamah David a op lai-in misi vui dingin galkapmang 
Joab kuonto-in Edom gam sunga pasal zosie that hi. 

16(Azieh pen Joab in Edom gama pasal zosie a na thagam masangin khum munah 
ama le Israel-te zosie hlaguh sung om uhi); 

17ahi vangin Egypt ah a pa’ nasem Edom-te pawlkhat tawh Hadad a taimang hi. 
Tua hunin Hadad naupangno khat ahi na bo hi. 

18Midian panin a ding vua, Paran ah a tung uhi; Paran panin mi a zawpi vua, ama 
tungah inn le lo, neh le tah le tenna ding leitang a pie Egypt kumpipa Pharaoh 
kung Egypt gamah a tung uhi. 

19Pharaoh’ muna-ah Hadad in maipha lienpi mu a, a zi dingin a nuphalnu, 
Kumpinu Tahpene’ sanggamnu a pie hi. 

20Tahpenes’ sanggamnu in ama tawh tapa Genubath nei a, Tahpenes in Pharaoh’ 
inn ah tua naupang kem hi; Pharaoh’ inn sunga Pharaoh’ tapate lahah Genubath 
om hi. 

21A pu a pate tawh David lumton a, galkapmang Joab si ta ci thu Hadad in Egypt 
panin a zah ciengin Hadad in Pharaoh kungah, “Ka gam ka pei thei nadingin ei 
dingkhie sah in,” a ci hi. 

22Ahi vangin Pharaoh in ama kungah, “Keima tawh na opna-ah bang kisapna nei-
a na gam pei ding na hici sawm ahei?” a ci hi. Ama in, “Hi lo hi, ei peisah ta teitei 
in,” a ci hi. 

23Solomon langpang dingin Pasien in adang khat ahi a pupa Zobah kumpi 
Hadedezer kung pana a tai Eliada’ tapa Rezon a khangsah hi. 

24David in mi a tha zaw ciengin Rezon in a kimvelah mi kaikhawmin ama 
misuom pawl’ makai a suoh hi; amate Damascus ah pei-in khum munah a teng 
vua, tuale Damascus ah ama kumpi a semsah uhi. 

25Solomon’ hun sung tawn tungin Israel langpangin ama om a, Hadad ma bangin 
lungkhamna a piengsah hi; ama in Israel simmaw a, Aram gamsungah a maang 
hi. 

Jeroboam’ Ledona 

26Solomon’ nasem, Zeredah-a Ephraim-te, Nebat’ tapa, a nu’ min Zeruah kici 
meigong Jeroboam in kumpipa ledo hi. Ama in 

27kumpipa a ledona thu pen tam zieh ahi hi: Solomon in Millo lam a, a pa David’ 
khuopi kulpi sunga a vangte a hubih hi. 

28Jeroboam a kici pa pen nasep siem khat hi a, tua tangvalpa pen mi kukal khat 
hi, ci thu Solomon in a mu ciengin Joseph inn sungah thona-aana tawh nasemte 
uh dingin a koi hi. 

29Tua hun laitahin Jerusalem pan Jeroboam a pei ciengin, Shiloh-a kamsangpa 
Ahijah in lampi-ah ama na dawn hi. Ahijah in puontha khat na sil hi. Ama gel beh 
gamlahah a om uhi. 

30Ahijah in a puon tha-ah manin phal sawm le phal ni a suo hi. 

31Ama in Jeroboam kungah a gen hi: Nangma dingin phal sawm la in; bang ding 
ahei cile Israel Pasien TOPA in tam bangin ci hi, ‘En in, keima in Solomon’ khut 

sung panin a kumpi gam ka balkeh ta ding a, nangma tungah minam sawm kang 
pie ding hi. 

32Ka nasempa David zieh le Israel minamte sung pana ka teelsa khuopi 
Jerusalem ziehin ama adingin minam khat a om ding hi. 

33Azieh pen ama in keima ei nuasie zo a, ama in Sidon-te’ nusien Astarte, Moab-
te’ pasien Chemosh, le Ammon-te’ pasien Milcom bie-in ka lampi a zui sih a, ka 
muna-ah ama a manin gamta loin, a pa David bangin ka thukhamte le ka ngaina 
kipte a zui sih hi. 

34Hinanle ama kung panin a kumpi gam buppi ka lahpieh sih ding hi; ka 
thupiehnate le ka thukhamte a zui pa, keima’ teel ka nasempa David vangin ama’ 
hin sung tungtawnin uhpa-in ama ka bawl ding hi. 

35Ahi vangin ama’ tapa tung panin kumpi gam ka la ding a, nangma tungah 
minam sawm kang pie ding hi. 

36Hinanle ka nasempa David in ka min koi nadinga ka teelsa khuopi Jerusalem-
a keima’ mai-ah ama in meivah khat a nei den thei nadingin a tapa tungah minam 
khat ka pie ding hi. 

37Tuaci’n keima in nangma hing la-in, na dei zaza tungah na uh ding a, Israel-te 
tungah kumpi na hi ding hi. 

38Ka nasempa David bangin ka thukhamte le ka thupiehnate zui-in kang thupieh 
zosie mangin ka tawndante na zui a, keima’ muna-ah dihtaha na gamtat leh 
nangma tawh kang omton ding a, David dingin ka lampieh bangin nang dingin 
zong inndet khat ka lam ding a, keima in nangma tungah Israel kang pie ding hi. 

39Tam thu ziehin David’ suonlehlahte dan ka pie ding a, hinanle a tawntung hi lo 
ding hi,’ ci hi,” a ci hi. 

40Tua ziehin Solomon in Jeroboam tha dingin a sui hi; ahi vangin Egypt ah 
Jeroboam tai-in Egypt kumpi Shishak bel a, Solomon a si dongin Egypt ah a om 
den hi. 

Solomon’ Sina 

41Tu-in Solomon’ nasep a omlaite, le a silbawl zosie le a pil a siemna 
zosie, Solomon’ Nasepna Laibu sungah kigiel sieng zo ta hi lo amah? 

42Solomon in Jerusalem-a Israel mi zosie tungah a uh hun kum sawmli sung ahi 
hi. 

43A pu a pate tawh Solomon lumton a, tuaci’n a pa David khuopi sungah ama 
kivui hi; tuale a tapa Rehoboam in ama’ za luo hi. 

1 Kumpite 12 

Sahlam Minamte A Tuomin Om 

(2Khg 10:1–11:4) 

1Ama kumpi suohsah dingin Shechem ah Israel mi zosie a pei zo tah ziehun 
Rehoboam zong a pei hi. 

2Nebat’ tapa Jeroboam in tua thu a zah ciengin (azieh pen Kumpi Solomon kung 
pan a taina Egypt ah a omlai hi), Egypt panin Jeroboam a kilekia hi. 

3Amate in mi sawlin ama a hlan uhi; tuale Jeroboam le a kikhawm Israel buppi 
pei-in Rehoboam kungah, 

4“Na pa in ka hahkol uh a gihsah hi. Tua ziehin tu-in na pa’ nasep a hamsate le 
kote tunga ei suon a hahkol gihte hing zangsah in. Tua hile nangma’ na ka sem 
ding uhi,” a ci uhi. 

5Ama in amate kung ah, “Ni thum sung va pei unlen, tua ciengin ka kungah hing 
peikia un,” a ci hi. Tuaci’n mite a pei uhi. 

6Tua ciengin Kumpi Rehoboam in a pa Solomon hin lai-a a na sem khangham 
mite hlanin thu kuppi a, “Tam mite ka dawn nadingin ngaisutna bang nei ci pieh 
ding vuoi?” a ci hi. 

7Amate in ama kungah, “Tuni-in tam mite’ nasem suohin, a na uh nasep a, kam 
hoino tawh na dawn leh amate na nasem ahi zing ding uhi,” a ci uhi. 

8Ahi vangin ama in khanghamte’ ngaisutna piehte thuse loin tu-a ama’ mai-a 
ding a khanguol tangvalte po thu a kuppi zaw hi. 

9Ama in amate kungah, “’Na pa in ko tunga ei suon hahkol hing zangsah in,’ ei ci 
mite bang ka ci dawn diei?” a ci hi. 

10A khanguol tangvalte in ama kungah, “Na kungah, ‘Na pa in ka hahkol uh a 
gihsah hi, ahi vangin nang in kote adingin hing zangsah in,’ ang ci mite kungah 
tam bangin na gen ding hi; amate kungah, ‘Ka pa’ kawng sangin ka khutme a 
sazaw hi. 

11Tu-in ka pa in na tung vuah hahkol gih ang suon hi. Keima in na hahkol uh kang 
belap lai ding hi. Ka pa in khauhuol tawh note ang thuhil a, hinanle keima in 
cieng lingnei tawh note thu kang hil ding hi,’ na ci ding hi,” a ci uhi. 

12Tuaci’n kumpipa in, “Ni thum ni-in hing peikia un,” a ci ma bangin Rehoboam 
kungah Jeroboam le mi zosie a pei uhi. 

13Tua kumpipa in mite ngawh dawn a, ama in khanghamte’ ngaisutna piehte 
thuse loin, 

14khangnote’ ngaisutna piehna bangin a tung vuah gen a, “Ka pa in na hahkol uh 
ang gihsah hi, ahi vangin keima in na hahkol uh ka belap ding hi; ka pa in note 

cieng tawh ang thuhil hi. Keima in cieng lingnei tawh note kang thuhil ding hi,” 
a ci hi. 

15Tuaci’n kumpipa in mite’ thu a ngai sih hi. Bangzieh ahei cile TOPA in Shilon-te 
Ahijah tungtawnin Nebat’ tapa Jeroboam tunga a gensa thu a tangtun thei 
nadinga TOPA in a piensah thu kiheina ahi hi. 

16Kumpipa in a thu uh a ngai lo lamtah Israel zosie in a mu ciengun mite in 
kumpipa a dawng vua, Kote in David sungah tanh bang ka nei uh ahei? Jessi tapa 
sungah gamhluo ka nei sih uhi. Israel aw, na puonbuh ah pei in! David aw, tu-in 
na innsung beh en in,” a ci uhi. Tuaci’n a puonbuh ah Israel a pei hi. 

17Ahi vangin Rehoboam in Judah khuopite sunga teng Israel-te uh hi. 

18Kumpi Rehoboam in thona-aana nasemte uhpa Adoram a sawl ciengin Israel 
zosie in suong tawh ama a seplia uhi. Jerusalem-a tai dingin a sakol leengah 
kumpi Rehoboam a nawtuon hi. 

19Tuaci’n tuni dongin Israel in David’ innkuonte a ledo hi. 

Kumpigui Masa: Jeroboam in Israel Uh 

20Jeroboam a kinuale zo ahi lamtah Israel zosie in a zah bepun amate in zong mi 
sawlin kikhopna-ah ama hlansah a, Israel zosie tungah kumpi a semsah uhi. 
Judah minam khat beh simlo David’ innkuonte a zui koima dang om lo hi. 

21Jerusalem ah Rehoboam a tun ciengin, Solomon’ tapa Rehoboam in kumpi gam 
a ngakia thei nadingin Israel innkuon sim dingin Judah’ innkuonte zosie le 
Benjamin minam, a kiteel galkap tul zakhat le tul sawmgiet kaikhawm hi. 

22Ahi vangin Pasien’ mipa Shemaiah tungah Pasien’ thu a tung hi: 

23Judah Kumpipa, Solomon’ tapa Rehoboam tung, Judah le Benjamin’ innkuon 
zosiete tung, le a omlai mite tungah gen in. 

24“TOPA in tam bangin gen hi, ‘Na kuonto sih ding vua, na sanggam Israel mite na 
do sih ding uhi. Mi zosie a inn vuah pei uheh. Azieh pen tam thu pen keima kung 
pan ahi hi,’ ci hi,” a ci hi. Tuaci’n amate in zong TOPA’ thu a mang 
vua, TOPA’ thugen bangin inn lam a zuonkia uhi. 

Jeroboam’ Kham Bawngnote 

25Tua ciengin Jeroboam in Ephraim muoltung gamah Shechem satin khum 
munah a teng hi; ama khum panin pei-in Penuel a sat hi. 

26Tua ciengin Jeroboam in a lungsim sungah, “Tu-in David’ innkuonte tungah 
kumpi gam kiheikia thei kha ding hi. 

27Jerusalem-a TOPA’ biehinn-ah biehpiehna pie dingin tam mite kuonto den uleh 
a pupa uh Kumpi Rehoboam lamah a lungsim uh kiheikia ding hi; amate in kei ei 
thatin Judah Kumpi Rehoboam kungah a kilekia ding uhi,” a ci hi. 

28Tuaci’n kumpipa in mite thu kuppi kawikawi a, kham bawngno lim ni a bawl 
hi. Ama in mite tungah, “Jerusalem ah sauvei na peito zo ta uhi. Israel mite aw, 
tamtahah Egypt gam pana ang peipi na pasiente uh a om hi,” a ci hi. 

29Ama in khat Bethel ah koi a, a khat pen Dan ah koi hi. 

30Mi kimkhat a bie dingin Bethel ah, adangte Dan cieng dong a pei ziehun tam 
pen mawna khat a suoh hi. 

31Ama in munsangte tungah zong innte lam a, mi zosiete lah panin Levi-te ahi lo 
mite siempu-in koi hi. 

32Jeroboam in Judah gam sungah pawi kibawl bangin hla giet a cin ni, a ni sawm 
le nga ni-in pawi khat bawl a, maitam tungah biehpiehnate a pie hi; tuaci’n ama 
in Bethel ah zong bawlin a bawlsa bawngno milimte tungah biehpiehna a pie hi. 
Ama in Bethel ah a bawlsa munsang siempute koi hi. 

33Hla giet a cin ni, a ni sawm le nga ni, ama beh in a gelna hla sungin Bethel-a a 
bawlsa maitam ah peito hi; ama in Israel mite adingin pawi khat bawlin 
gimnamtui hal dingin maitam ah a peito hi. 

1 Kumpite 13 

Judah Pana Pasien’ Mipa 

1Gimnamtui hal dingin maitam gei-ah Jeroboam a din laitahin, TOPA’ thu tawh 
Judah panin Bethel ah Pasien’ mipa khat a tung hi. 

2Pasien’ mipa in TOPA’ thu tawh maitam lang khatah kikozah a, “Maitam, maitam 
aw, TOPA in tam bangin gen hi: ‘David’ innkuon panin Josiah min nei tapa khat 
ang suoh ding hi; tuale ama in gimnamtui a hal, munsang tunga om siempute 
nangma tungah siem thoina-in ang pie ding a, mihing’ gute nangma tungah kihal 
ding hi,’ ci hi,” a ci hi. 

3Khum ni ma-in ama in lim khat pie a, “Tami khu TOPA in a gensa lim ahi hi: 
‘Maitam kiphelkhe ding a, a tunga om vutvamte kithezah ding hi,’ ci hi,” a ci hi. 

4Kumpipa in Bethel ah maitam a langpan Pasien’ mipa thugen a zah ciengin 
maitam panin Jeroboam in a khut a zah kawmin, “Ama man un,” ci hi. Ahi vangin 
ama lama a zah a khut gawta-in a nuadaw thei ta sih hi. 

5TOPA’ thu tawh Pasien’ mipa in lim khat a piehna tawh kizui-in maitam zong 
kiphelkhe-in maitam panin vutvamte kithezah hi. 

6Kumpipa in Pasien’ mipa kungah, “Ka khut a ngai a bah thei nadingin tu-in kei 
dingin thu ei ngetpieh inlen, TOPA na Pasien’ maipha ka nga thei nadingin zong 
ei thumpieh in,” a ci hi. Tuaci’n Pasien’ mipa in TOPA tungah a thumpieh hi; tuale 
kumpipa’ khut damin a ngai bangkia hi. 

7Tua ciengin kumpipa in Pasien’ mipa kungah, “Innah ei zui inlen an neton vai, 
keima in letsong khat hing pie vang,” a ci hi. 

8Hizongle Pasien’ mipa in kumpipa kungah, “Na kumpi gam phal khat ei hawm 
nan lacin na inn ah kang haw sih ding hi; khum munah an zong ne loin tui zong 
ka dawn sih ding hi. 

9Bangzieh ahei cile TOPA in tam bangin kei thu ei pie hi: An ne loin tuisih zong na 
dawn sih ding a, na peina lampi zui-in na kilekia sih ding hi,’ ei ci hi,” a ci hi. 

10Tuaci’n ama lampi dangah pei a, Bethel ah ang peina lampi zui-in a kilekia ta 
sih hi. 

11Bethel ah khum hun lai-in kam sang puvuoi khat a teng hi. A tapate khat pei-in 
khum ni-a Pasien’ mipa in Bethel ah a sepsa thu teng ama kungah a gen hi; ama 
in kumpipa kunga a gen thute zong a pa uh kungah a gen uhi. 

12A pa un amate kungah, “Ama hei lamah a pei ta e?” a ci hi. A tapate in Judah 
gam pana Pasien’ mipa peina lampi a lah uhi. 

13Tua ciengin ama in a tapate kungah, “Kei ading laa khat a topha ei vawpieh un,” 
a ci hi. Tuaci’n amate in laa khat a topha a vaw vua, laa tungah ama a tuong hi. 

14Ama in Pasien’ mipa nuadel a, gangpi sing nei khatah a to laitah a mu hi. Ama 
in khumpa kungah, “Judah gam pana ang pei Pasien’ mipa kici nang na hiei 
mah?” a ci hi. Ama in, “Ka hi hi,” ci-in a dawng hi. 

15Tua ciengin ama in tua pa kungah, “Ka inn ah ei zui inlen an hing ne ta’n,” a ci 
hi. 

16Hizongle ama in, “Nang tawh kang kilekia thei sih ding a, na inn sungah zong 
kang lut thei sih ding hi; tam munah zong nang tawh an ka ne sih ding a, tui zong 
ka dawn sih ding hi. 

17Bangzieh ahei cile keima kungah TOPA in tam bangin gen hi: ‘Khum munah an 
zong ne loin tui zong na dawn sih ding a, na peina lampi lamah nang kilekia sih 
ding hi,’ ei ci hi,” a ci hi. 

18Tua ciengin adang khat in ama kungah, “Kei zong nang banga kamsang khat ka 
hi a, TOPA’ thu tawh vantungmi khat in ka kungah thu ang gen a, “An ne ding le 
tui dawn dingin na inn ah ama hing zawpikia in,’ ei ci hi,” a ci hi. Ahi vangin ama 
in khumpa a sol ahi bo hi. 

19Tua ciengin ama tawh Pasien’ mipa kilekia-in a inn ah an ne-in tui a dawn hi. 

20Sabuoi-ah ama gel a to laitahin ama a zawpikia kamsangpa kungah TOPA’ thu 
a tung hi; 

21tuale Judah gam pana a pei Pasien’ mipa kungah ama kiko-in, “TOPA in tam 
bangin gen hi: Nang in TOPA’ thugen mang loin TOPA na Pasien in na kunga ang 
gensa thupiehna na zui sih a, 

22ahi vangin ama in na kungah, ‘An ne sinlen tui dawn sin,’ ang cina munah 
kilekia-in an ne-in tui dawn na hi ziehin na pu na pate’ hanah na luonghawm 
kivui lo ding hi,” a ci hi. 

23Pasien’ mipa in an ne-in tui a dawn zaw ciengin amate in a zawpikia uh ahi 
kamsangpa’ laa phaw a vawpieh uhi. 

24Tua ciengin a pei laitahin humpi khat in ama na dawntuo-in ama a petlia hi. A 
luonghawm lampi-ah kipai a, ama’ gei-ah a laa a ding hi; humpi zong a 
luonghawm gei-ah a ding hi. 

25Mite in a nawhkha vua, lampi-ah a luong kipai-in a luong gei-ah humpi a ding 
a mu uhi. Amate zong pei-in kamsang puvuoi pa tenna khuopi sungah tua thu a 
gen uhi. 

26Lamkim pana ama a zawpi kamsangpa in khumi thu a zah cieng in, “Tua pa 
pen TOPA’ thugen a mang lo Pasien’ mipa ahi hi. Tua ahi ziehin TOPA in ama 
kunga a gensa tawh kizui-in TOPA in humpi tungah ama pie a, tua in ama ehmalin 
a tha ahi hi,” a ci hi. 

27Tua ciengin ama in a tapate kungah, “Kei ading laa phaw ei vawpieh un,” a ci 
hi. Tuaci’n amate in khat a vawpieh vua, 

28ama a va pei ciengin lampi-a a luonghawm kipai le laa le a luonghawm gei-ah 
humpi a ding a mu hi. Humpi in a luonghawm ne loin a laa zong bangma law lo 
hi. 

29Kamsangpa in Pasien’ mipa’ luonghawm domto-in a laa tungah khang a, kaa 
ding le vui dingin khuopi sungah a peipi hi. 

30Ama in ama’ hanah tua luonghawm a vui hi; tuale amate in ama uopin a kaa 
vua, “Kadei, ka sanggampa!” a ci uhi. 

31Ama in tua pa a vui zaw ciengin a tapate kungah, “Kei ka si ciengin tua Pasien’ 
mipa kivuina hanah ei vui un; ama’ gute gei-ah ka gute koi un,” a ci hi. 

32Bangzieh ahei cile ama in Bethel-a maitamte le Samaria khuopite sunga a om 
munsang tunga kithoina mun zosie’ langkhatah TOPA’ thu tawh a thugente tung 
valon ding hi,” a ci hi. 

33Tam thute a pien zaw nangawnin zong a gitlona panin Jeroboam kihei nuom 
tuon lo a, tua lemahin mi zosie lah panin munsangte tunga siempu sem ding mi 
a sekia hi; ama in siempu a suoh nuom popo munsangte-a siempu dingin a 
siensuo hi. 

34Tam thu pen lei maitang panin Jeroboam innkuon tungah vatmai ding le 
suhmang ding a tun mawna a suoh hi. 

1 Kumpite 14 

Jeroboam’ Innkuon Tunga Thukhenna 

1Khum hun laitahin Jeroboam’ tapa Abijah a cina hi. 

2Jero-boam in a zi kungah, “Pei inlen, Jeroboam’ zi na hi lam ang kithei lo 
nadingin na mel kisel inlen, Shiloh ah va haw ta’n; azieh pen tam mite tungah 
kumpi ka hi nadingin keima kunga thu ang gen kamsangpa Ahijah khum sungah 
a om hi. 

3Anlum sawm, moh halkhat le khuoizu thawl khat kengin khum pa kungah va 
haw ta’n; ama in naupang tunga a pieng ding thu na kungah ang gen ding hi,” a 
ci hi. 

4Tua bang ma-in Jeroboam’ zi a gamta hi; ama kithawi-in Shiloh lam zuon a, 
Ahijah’ inn a tung hi. Tua hunin a kum tam ziehin Ahijah a mit mangin khuo mu 
thei lo hi. 

5Ahi vangin TOPA in Ahijah kungah, “A tapa tungtang nang thu ang dong dingin 
Jeroboam’ zi ang pei hi; azieh pen a tapa a cina hi. Nangma in tua nu kungah tua 
bang tua bangin na gen ding hi,” a ci hi. Tua nu a tun ciengin numei dang khat a 
kipang hi. 

6Ahi vangin Ahijah in tua nu kotbieng a gei laitah a keng gin a zah ciengin ama 
in, “Hing lut in, Jeroboam zi aw; bang dinga midang khat kipang na hei? Nang 
adingin thu hamsa khat ei kiguon hi. 

7Pei inlen Jeroboam kungah gen in, ‘Israel Pasien, TOPA in tam bangin gen hi: 
Mite lah panin nangma hing domsangin ka mi Israel tungah makai-in kang bawl 
a, 

8tuale David’ innkuonte panin kumpi gam balkehin nangma tungah kang pie hi; 
hinanle ka thupiehnate kemcingin a lungsim zosie tawh keima ei zui-in, ka 
muna-ah thuman beh tawh a gamta ka nasempa David tawh na kibang sih a, 

9na mai-a om mi zosie sangin a sie zaw-in na gamta zo a, vahmangin nang 
adingin pasien dangte le a kisung milimte na bawl ziehin kei nei lungthahsah a, 
na nua lam sena-in keima nei nei hi; 

10tua ahi ziehin mi khat in a tumvam dongin bawng-eh a halvam bangin keima 
in Jeroboam’ innkuon tungah sietna tungsahin, Jeroboam innkuon panin Israel 
gama om sal hile, a suohta mi hile, pasal zosie sumangin ka that ding hi. 

11Jeroboam’ mi, khuopi sunga a si popo a sa uite in ne ding hi; tuale gamlaha a si 
popo vana a leng vate in ne ding hi; azieh pen TOPA in gen zo hi,” a ci hi. 

12Tua ahi ziehin ding inlen na inn lamah pei in. Na keng tawh khuopi sung na tot 
ciengin tua naupang pa a si ding hi. 

13Israel zosie in ama kaa-in a vui ding uhi; bangzieh ahei cile Jeroboam innkuon 
sung panin Israel Pasien TOPA a lungkimsahna thu ama tungah themkhat a kimu 
ziehin Jeroboam innkuon sung panin ama beh hanah kivui ding hi. 

14Tua tham loin tu nangawnin zong TOPA in Israel tungah ama adingin kumpi 
khat a khangsah ding hi. 

15“Tui sunga pumpeng a kithin bangin TOPA in Israel a vat ding hi; ama in a pu a 
pate tunga a pieh tam gamhoi panin Israel phungkal ding a, Euphrates galkhatah 
a thezah ding hi. Bang ding ahei cile amate in a khuom siengthote uh 
bawlin TOPA lungthahsah uhi. 

16Jeroboam’ mawnate le Israel-te a bawlsah mawnate ziehin ama in Israel nuasie 
ding hi,” a ci hi. 

17Tua ciengin Jeroboam’ zi tho-in pei a, Tirzah ah a tung hi. Tua nu a inn sangkil 
a tun laitahin tua naupang a si hi. 

18A nasem kamsangpa Ahijah tungtawnin TOPA’ thugenna tawh kizui-in Israel 
zosie in ama kaa-in a vui uhi. 

Jeroboam’ Sina 

19Tu-in Jeroboam’ gamtatna omlai teng, a galdona le a gam uhnate, Israel 

Kumpite’ Khanggui Sutna Laibu sungah kigiel hi. 

20Jeroboam’ maan hun sung kum sawmni le ni ahi hi; tua ciengin a pu a pate 
tawh ama lumton a, a tapa Nadad in ama’ za luo hi. 

Rehoboam in Judah Uh 

(2Khg 11:5–12:16) 

21Tu-in Solomon’ tapa Rehoboam in Judah uh hi. Gam a uh patin Rehoboam kum 
sawmli le khat pha a, ama’ min koi nadinga TOPA in Israel minam zosie sung pana 
a teel khuopi Jerusalem-ah kum sawm le sagi sung uh hi. A nu’ min Naamah ahi 
a, Ammon-te ahi hi. 

22TOPA’ muna-ah Judah in sietna bawl hi; a pu a pate bawl zosie sangin a tam 
zaw-in amau’ mawnate tawh ama hazatna dingin a bawl uhi. 

23Azieh pen amate in amate dingin munsangte, biehna songte, khuom 
siengthote, muolsang zosie le singna dawng zosie tengah khuom siengthote a 
phut uhi; 

24tua gam sungah pasal pahtatte zong a om hi. TOPA in Israel-te mai-a a 
delmangsa ahi a kidahhuoi minamte gamtatnate bangin amate a gamta uhi. 

25Kumpi Rehoboam’ a kum ngana kumin Jerusalem sim dingin Egypt kumpi 
Shishak a kuonto hi; 

26ama in TOPA’ biehinn sunga goute le kumpipa’ inn sunga goute a unpi-in a 
tomgam a, Solomon’ bawlsa kham lumte zong a la hi; 

27tuaci’n Kumpi Rehoboam in tua teng tangin sumngo awmphawte bawlin 
kumpi inn kotcing ahi inncing uliente khut sungah tuate ap hi. 

28TOPA’ biehinn sungah kumpipa a pei sielin inncingte in tuate puo-in inncinna 
khan sungah a koikia uhi. 

29Tu-in Rehoboam’ gamtatna a omlai teng, a sep zosie, Judah Kumpite’ Khang 

Sutna Laibu sungah kigiel hi lo amah? 

30Rehoboam le Jeroboam kikalah gal kidona om ngitnget hi. 

31A pu a pate tawh Rehoboam lumtonin David khuopi ah a pu a pate tawh 
kivuiton hi. A nu’ min Naamah ahi a, Ammon-te ahi hi. A tapa Abijam in ama’ za 
luo hi. 

1 Kumpite 15 

Abijam in Judah Uh: Milim Biehna le Gal Kisimna 

(2Khg 13:1-22) 

1Tu-in Nebat’ tapa Kumpi Jeroboam’ kum sawm le gietna kumin Abijam in Judah 
gam uh ding kipan hi. 

2Ama in kum thum sung Jerusalem uh hi. Ama’ nu min Maacah ahi a, Abishalom’ 
tanu ahi hi. 

3A pa in ama mai-a a na bawl mawna zosie ama in zong a bawl hi. A pa David’ 
lungtang puoh bangin TOPA a Pasien tungah a lungtang a thuman zo sih hi. 

4Ahi vangin TOPA a Pasien in David ziehin Jerusalem-ah ama meivah khat pie a, 
ama’ nua-ah tapa khat koi-in Jerusalem a sukip hi; 

5bangzieh ahei cile Hit mi Uriah tungtang khat ci simlo TOPA muna-ah David a 
dihin gamta a, a hin sung tungtawnin a thupieh khat popo panin ama piel lo hi. 

6A hin sung tungtawnin Rehoboam le Jeroboam kikalah gal kidona a om zing hi. 

7Abijam gamtatna a omlai teng le a sep zosie, Judah Kumpite’ Khang Sutna 

Laibu sungah kigiel hi lo amah? Abijam le Jeroboam kikalah gal kidona a om hi. 

8A pu a pate tawh Abijam lumton a, David khuopi sungah ama kivui hi. Tua 
ciengin a tapa Asa in ama’ za luo hi. 

Asa in Kumpi Sem 

(2Khg 14:1–15:19) 

9Israel kumpi Jeroboam’ kum sawmni na kumin Asa in Judah gamah maan ding 
kipan hi; 

10ama kum sawmli le khat sung Jerusalem ah maang hi. A pi’ min Maacah ahi a, 
Abishalom’ tanu ahi hi. 

11A pupi David gamtat bangin TOPA muna-ah Asa a dihin a gamta hi. 

12Ama in gam sung panin pasal pahtat zosie sumangin a pu a pate bawlsa milim 
zosie paimang sieng hi. 

13Tua nu in Asherah adingin a huothuoi milim khat a bawl ziehin kumpinu hina 
panin a pi Maacah zong a hemkhie hi; Asa in tua nu’ milim tuntanin Kidron Lui-
ah a haltum hi. 

14Ahi vangin munsangte a kihemkhie sih hi. Hizongle ama a hin sung 
tungtawnin TOPA tungah Asa’ lungtang a thuman hi. 

15Ama in TOPA’ inn sungah a pa kiciemna letsongte le ama’ kiciemna letsongte - 
ngun, kham, le um le beelte a peipi hi. 

Aram tawh Kipawlin Israel Do 

(2Khg 16:1–17:1) 

16Amate khan hun sung tungtawnin Asa le Israel kumpi Baasha kikalah gal 
kisimna a om hi. 

17Judah sim dingin Israel kumpi Baasha kuonto a, Judah Kumpi Asa kung panin 
koima a sungtum le a pusuoh a om thei lo nadingin Ramah khuo a lam hi. 

18Tua ciengin Asa in TOPA’ inn sunga goute le kumpipa’ inn sunga kinuasie goute 
la-in a nasemte khut sungah a pie hi. Kumpi Asa in Damascus-a teng, Aram 
kumpipa, Hezion’ tapa Tabrimmon, a tapa Ben-hadad kungah tuate puoh a, 

19“Ka pa le na pa ma bangin keima le nangma kikalah kipawlna khat omsah vai: 
Nangma kungah ngun le kham letsong kang puoh hi; kei kung panin ama a 
nuakin thei nadingin pei inlen Israel kumpi Baasha tawh na kipawlna va sutat 
ta’n,” a ci hi. 

20Benhadad in kumpi Asa’ thugen mang a, Israel khuopite sim dingin a galkap 
uliente sawlin, Ijon, Dan, Abel-bethmaacah, le Chinneroth zosie, Naphtali gam 
zosie tawh a zo sieng hi. 

21Baasha in tua thu a zah ciengin Ramah lam dinkhawl a, Tirzah ah a teng hi. 

22Tua ciengin kumpi Asa in Judah gam sung zosie-ah koima a pelem om loin 
tangtawhna khat a bawl hi: Amate in Baasha in khuo lamna-a a zah Ramah-a sing 
le suongte a nawn sieng uhi; tuate tawh Kumpi Asa in Benjamin-te’ khuo Giba le 
Mizpah a lam hi. 

23Tu-in Asa’ gamtatna a omlai teng, a thahatna zosie, a sep zosie, le a lam 
khuopite, Judah Kumpite’ Khang Sutna Laibu sungah kigiel hi lo amah? Ahi vangin 
ama a vuoi ciengin a kengah natna a nei hi. 

24Tua ciengin a pu a pate tawh Asa lumton a, a pupi David khuopi sungah a pu a 
pate tawh ama kivui hi; a tapa Jehoshaphat in ama’ za luo hi. 

Israel-ah Nadab in Kumpi Sem 

25Judah kumpi Asa’ kum nina kumin Jeroboam’ tapa Nadab in Israel tunga maan 
ding kipan a, Israel ah kum ni sung maang hi. 

26TOPA’ muna-ah ama siet gamtat a, a pu a pate’ lampi ma zui-in Israel mawna a 
bawlsah hi. 

27Issachar innkuon Ahijah’ tapa Baasha in ama sawmsim hi; tuale Baasha in 
Philistia-te’ khuo Gibbethon ah ama a satlia hi; azieh pen Nadab le Israel zosie in 
Gibbethon khuopi a busim laitah uh ahi hi. 

28Tuaci’n Judah kumpi Asa’ kum thumna kumin Baasha in Nadab that a, ama in 
Nadab’ za luo hi. 

29Ama kumpi ahi zaw behin Jeroboam’ innkuon zosie that hi; TOPA in Shilon-te a 
nasempa Ahijah’ tungtawna a gensa dung zui-in a unpi-in a suhsiet dongin ama 
in Jeroboam’ innkuon ah mi khat zong hen lo hi. 

30Tua khu ama’ mawna le Israel a mawsahna ahi Jeroboam’ mawnate zieh le 
Israel Pasien TOPA a thangpaisahna zieh ahi hi. 

31Tu-in Nadab’ gamtatna a omlai teng, le a sep zosie, a unpi-in Israel Kumpite’ 

Khang Sutna Laibu sungah kigiel hi lo amah? 

32A hin sung tungtawnun Asa le Israel kumpi Baasha kikalah gal kidona a om hi. 

Kumpigui A Nina: Israel’ Tungah Baasha in Kumpi Sem 

33Judah kumpipa Asa’ kum thumna kumin Ahijah’ tapa Baasha in Tirzah-a Israel 
zosie sunga maan ding a kipan hi. 

34TOPA muna-ah ama siet gamtat a, Jeroboam’ zui lampi le Israel a khielsah ama 
mawna ma a zui hi. 

1 Kumpite 16 

1Baasha langpangin Hanani’ tapa Jehu tungah TOPA’ thu tung a, 

2“Keima in leivui panin nang kang domsang a, ka mi Israel tungah makai-a kang 
koi hi napi, nang in Jeroboam’ lampi ma zui-in ka mi Israel na mawsah a, a 
mawna utawh ka thangpai nadingin kei nei kuontaw hi. 

3Tua ahi ziehin keima in Baasha le a innkuon ka phietmang ding a, Nebat’ tapa 
Jeroboam’ innkuon bangin nangma’ innkuon ka bawl ding hi. 

4Baasha-a’ ahi khuopi sunga a si popo uite in ne ding hi; tuale ama-a’ ahi gamlaha 
a si popo vana leng vate in ne ding hi,” a ci hi. 

5Tu-in Baasha’ gamtatna a omlai teng, a septe, le a thahatna, Israel Kumpite’ Khang 

Sutna Laibu sungah kigiel hi lo amah? 

6A pu a pate tawh Baasha lumton a, Tirzah ah ama kivui hi; tuale a tapa Elah in 
ama’ za luo hi. 

7Tua tham loin Jeroboam innkuon tawh kibangin TOPA muna-ah a sie lama a 
gamtatna zosie zieh le ama’ khuta a nasepna tawh ama thangpai sahin Jeroboam 
le a innkuonte a suhsiet ziehin, Hanani’ tapa kamsangpa Jehu tungtawnin Baasha 
le a innkuonte langkhatah TOPA’ thu a tung hi. 

Elah in Israel Uh 

8Judah Kumpi Asa’ kum sawmni le guhna kumin Baasha’ tapa Elah in Tirzah ah 
Israel tunga maan ding kipan a, ama kum ni sung maang hi. 

9Hinanle sakol leeng alang a uhpa a nasem Zimri in ama a sawmsim hi. Tirzah-a 
kumpi innsung a uhpa Arza’ inn ah zukhamin Tirzah ah ama a op laitah, 

10Judah Kumpi Asa’ kum sawmni le sagina kumin Zimri pei-in satpuo a, ama 
thatin ama’ za luo hi. 

11Ama in uh ding a kipat a kumpi topha tunga a to zaw behin Baasha’ innkuonte 
a unpi-in that hi; ama in a tanaute pasal khat beh ahi a, a guolte ahi zongin khat 
zong hingkhawi lo hi. 

12Kamsangpa Jehu tungtawnin Baasha langah TOPA’ kammal omsa dung zui-in 
Zimri in Baasha’ innkuonte zosie tua bangin a susie hi. 

13Azieh pen Baasha le a tapa Elah’ bawlsa mawnate ziehin Israel khielsahin, a 
milimte utawh Israel Pasien TOPA a lungthahsah zieh uh ahi hi. 

14Tu-in Elah’ gamtatna a omlai teng, le a sep zosie,Israel Kumpite’ Khang Sutna 

Laibu sungah kigel hi lo amah? 

Kumpigui Thumna: Zimri in Israel Uh 

15Judah Kumpi Asa’ kum sawmni le sagina kumin Zimri in Tirzah ah ni sagi sung 
uh hi. Tua ciengin Philistia-te-a’ ahi Gibbethon sim dingin galkapte in giephuol a 
sat vua, 

16tuale giephuol a sat galkapte in, “Zimri in sawmsimin kumpipa that zo hi,” ci 
thu a za uhi; tua ziehin Israel zosie in khum ni-in giephuol-ah galkapmang Omri 
Israel kumpi ahisah uhi. 

17Tuaci’n Gibbethon panin Omri le a ompi Israel zosie kuonto-in Tirzah a kui-im 
uhi. 

18Zimri in tua khuopi a kilah zo lam a mu ciengin kumpi’ inndan kulpi sungah 
lutin kumpipa’ inn tawh mei-in kihaltha-in a si hi. 

19Tua banga a kibawlna pen a bawlsa ama’ mawnnate, TOPA muna-ah a siet 
gamtatna, Jeroboam’ pienzie a zuina, a bawlsa a mawna, le Israel in mawna a 
bawlsahna zieh ahi hi. 

20Tu-in Zimri’ gamtatna a omlai teng, le a mi sawmdapnate, Israel Kumpite’ Khang 

Sutna Laibu sungah kigiel hi lo amah? 

Kumpigui Lina: Omri in Israel Uh 

21Tua ciengin Israel mite pawl ni-in a kikhen uhi; mipi alang in kumpi sem dingin 
Ginath’ tapa Tibni zui-a, alang in Omri a zui hi. 

22Hinanle Omri’ nuazuite in Ginath’ tapa Tibni nuazuite a zo zaw uhi; tuale Tibni 
si-in Omri kumpi a suoh hi. 

23Judah Kumpi Asa’ kum sawmthum le khatna kumin Israel-te tunga maan ding 
kipan hi; ama kum sawm le ni sung maang a, Tirzah ah kum guh sung maang hi. 

Samaria Khuopi Tha 

24Ama in Shemer kung panin ngun talent ni tawh Samaria muol a lei hi; ama in 
kul tawh tua muol im a, tua muol a nei pa Shemar’ min tapin a lamsa khuopi min 
Samaria phuoh hi. 

25 TOPA muna-ah Omri a sie-in gamta hi; ama mai-a mi zosie sangin a sie zaw-in 
ama a gamta hi. 

26Azieh pen Nebat’ tapa Jeroboam’ tot lampi zosie, le Israel a khielsah a 
mawnate, a milimte utawh Israel Pasien, TOPA a thangpaisahna uh a zui hi. 

27Tu-in Omri’ nasep a omlai teng, le a thahatna lahna, Israel Kumpite’ Khang Sutna 

Laibu sungah kigiel hi lo amah? 

28A pu a pate tawh Omri lumton hi; tuale Samaria ah ama kivui hi; a tapa Ahab 
in ama’ za luo hi. 

Ahab in Israel Uh 

29Judah Kumpi Asa’ kum sawmthum le gietna kumin Omri’ tapa Ahab in Israel 
tungah maan ding kipan a, Samaria ah kum sawmli sung Israel tungah maang hi. 

30Omri’ tapa Ahab in ama’ mai-a mi zosie sangin TOPA muna-ah a sie zaw-in a 
gamta hi. 

Jezebel tawh Ahab Kinungin Baal Bie 

31Ama adingin Nebat’ tapa Jeroboam’ mawnate zui ding pen a bai tawh a kibah 
ma bangin, ama in Sidon-te’ Kumpi Ethbaal’ tanu Jezebel zi-in la a, ama pei-in 
Baal’ na semin bie hi. 

32Ama in Samaria-a a lam Baal inn sungah Baal adingin maitam khat phut hi. 

33Ahab in zong khuom siengtho khat bawl a, Ahab in ama’ masanga Israel kumpi 
zosie sangin Israel Pasien, TOPA thangpai nading tam a bawlzaw hi. 

34Ama hun lai-in Bethel-te Hiel in Jericho a sat hi. tuale TOPA in Nun’ tapa Joshua 
tungah a gensa dung zui-in, a tacil Abiram tanlaw liengin ama in khuombul na 
phut a, a tapa tumpen Segub tanlaw-in a khuo kotpite na phut hi. 

1 Kumpite 17 

Guotui Kan Ding Elijah in Magen 

1Tu-in Gilead-a Tishbe khuo panin Tishbe-te Elijah in Ahab kungah, “A mai-a ka 
dinna Israel Pasien, TOPA a hing ahi ma bangin keima thu tawh loin ang tung ding 
kumte sungah daitui hile, guotui hile a om sih ding hi,” a ci hi. 

2Ama kungah TOPA’ thu tung a, 

3“Tam mun panin pei-in nisuona lamah kihei inlen, Jordan’ nisuona lam Cherith 
Lui-ah kiphuol in,” a ci hi. 

4Tuami lui tui na dawn ding a, khum munah nang ang va dingin va-ahte thu ka 
pie zo hi,” a ci hi. 

5Tuaci’n ama pei-in TOPA’ thugen bangin gamta hi; ama zong pei-in Jordan 
nisuona lam Cherith Lui gei-ah a teng hi. 

6Zingmawngin ama kungah va-ahte in anlum le sa puoh zelin, nitahin zong 
anlum le moh ma a puoh uhi; tuale ama in lui panin tui a dawn hi. 

7Khum gam sungah guo a zuh lo ziehin bakhat zaw ciengin tua lui a kang hi. 

Zarephath Meigongnu 

8Tua ciengin ama kungah TOPA’ thu tung a, 

9“Tu-in Sidon mite’ khuo Zarephath ah pei inlen khumnah va teng ta’n; azieh pen 
nang ang va dingin meigong numei khat thu ka pie zo hi,” a ci hi. 

10Tuaci’n dingin Zerephath-ah ama a pei hi. Khuopi tunkot a gei ciengin 
khumtahah meigong numei khat in sing a na tom hi; ama in tua nu hlanin, “Hai 
khat tawh ka dawn ding tui ei pie in,” a ci hi. 

11Tui pie dinga a kisah laitahin ama in tua nu hlanin, “Anlum halkhat zong na 
khutah ei tawi ta’n,” a ci hi. 

12Ahi vangin tua nu in, “TOPA na Pasien a hing ahi ma bangin bangma moh emsa 
ka nei vawt sih hi, beel sungah annel khutdim khat le um sungah sathau halkhat 
beh ka nei tabo hi; tu-in inn ah pei-in keima le ka tapa adingin tuate bawlin ka 
neh thei nadingun singkang ni hawkhat a tom dinga ang kuon ka hi a, tuate ka 
neh zaw cieng gel le a si ding ka hi mai gel hi,” a ci hi. 

13Elijah in tua nu kungah, “Zau sin; pei inlen na gensa bangin va bawl ta’n; 
hizongle kei ading moh neuno khat hing bawl masa inlen ka kungah hing tawi 
in, tua zaw ciengin nangma le na tapa adingin bawl in. 

14Azieh pen Israel TOPA Pasien in tam bangin gen hi: TOPA in leitungah guo ang 
zuhsah ni masangin beel sunga annel tawp ngai lo ding a, um sunga sathau zong 
kiem ngai lo ding hi,” a ci hi. 

15Tua nu pei-in Elijah’ gen bangin a bawl hi. Tuaci’n tua nu, tua pa, le tua nu’ 
innkuon in ni tampi sung tua an a ne uhi. 

16Elijah tungtawnin TOPA’ thugen tawh kizui-in beel sunga annel tawp lo a, um 
sunga sathau zong kiem lo hi. 

Elijah in Meigongnu’ Tapa Hingsahkia 

17Tua zaw ciengin inn neinu, tua numei’ tapa a ci na hi; a natna na sie semsem 
ahi ziehin a huu tawpin a si hi. 

18Tua zaw ciengin tua nu in Elijah kungah, “Pasien’ mipa aw, bang dinga nei 
langpan ahei? Ka mawna ei phawhsah ding le ka tapa sisah dinga ka kunga hing 
pei na hi hi!” a ci hi. 

19Ahi vangin ama in tua nu kungah, “Na tapa ei pie in,” a ci hi. Ama in tua nu kang 
sung panin ama domto a, a giena innkhan tungnungah puoto-in a lupna tungah 
a siel hi. 

20TOPA tungah ama kiko a, “TOPA ka Pasien aw, a tapa thana tawh ka zin tunna 
tam meigong nu’ tung nangawnah tuosietna na tunsah amah?” ci hi. 

21Tua ciengin naupangno tungah ama thumvei kihlung phei-in TOPA tungah kiko 
a, “TOPA ka Pasien aw, tami naupangno hingsahkia in,” a ci hi. 

22TOPA in Elijah’ tauna a ngai hi; ama kungah naupangno hinna peikia-in ama a 
hingkia hi. 

23Elijah in tua naupangno la-in, innkhan tungnung panin a inn sungah zawpi a, a 
nu kungah tut hi; tua ciengin Elijah in, “En in, na tapa hing zo hi,” a ci hi. 

24Tuaci’n numei in Elijah kungah, “Tu-in ahile nangma Pasien’ mi na hina le 
nangma’ kam sunga TOPA’ thute a man ahina ka thei ta hi,” a ci hi. 

1 Kumpite 18 

Ahab Tunga Elijah’ Thupuoh 

1Ni tampi zaw, guotui kan kum thum a cin kumin Elijah kungah TOPA’ thu tung 
a, “Pei inlen, Ahab kungah nang mama va kila ta’n; keima in leitungah guo ka 
zusah ta ding hi,” a ci hi. 

2Tuaci’n ama ma Ahab kunga kila dingin Elijah a kuon hi. Samaria ah kielpi na 
sie mama hi. 

3Ahab in kumpi inn uhpa Obadiah a thuta hi. (Khum hun lai-in Obadiah in 
nahpitahin TOPA a zatah hi; 

4Jezebel in TOPA’ kamsangte a tha lai-in Obadiah in kamsang zakhat zawpi a, 
sawm nga ta-in leihawm sung khatah phuolin an le tui tawh a va hi.) 

5Tua ciengin Ahab in Obadiah kungah, “Gam sunga ciatui a opna zosie le lui 
zosie-ah pei in; i sakolte le i laa-sakolte i hinsuo nadingin lopa khat beh i mu thei 
kha ding a, tua hile ganhing kimkhat i tan sih ding hi,” a ci hi. 

6Tuaci’n ama ni in zong a sui nading gam a hawm pai gel hi; Ahab mama mun 
khat lamah pei-in, Obadia mama mun khat lamah a pei hi. 

7Lampi-ah Obadiah a pei laitahin Elijah in ama na dawn hi; Obadiah in ama thei 
pai a, a mai tuolkunin, “Nang ka pu Elijah na hiei mah?” a ci hi. 

8Ama in dawng a, “Ka hi hi. Pei inlen na pu kungah, ‘Elijah tanah om,’ ci-in va gen 
ta’n,” a ci hi. 

9Ama in, “Ahab’ khut sungah na nasempa tha dinga nei pieh nadingin ke’n bangci 
bangin mawna bawl ka hi ahei? 

10TOPA na Pasien a hing ahi ma bangin ka pu in nangma sui dingin a sawl lo 
minam le kumpi gam khat zong om lo hi; tuale amate in, ‘Tam tahah om lo hi,’ a 
ci ciengun nangma ang mu lona thu uh ama in kumpigam hile, minam hile a 
kiciemsah hi. 

11Hinanle tu-in nangma in, “Pei inlen na pu kungah, “Elijah tanah a om hi,’ ci-in 
va gen ta’n,’ nei ci hi. 

12Nangma kung panin ka pei zaw behin TOPA’ hlagau in ka thei lona munah nang 
ang puo ding hi; tuaci’n keima pei-in Ahab kungah va gen ta leng ama in nang 

ang mu zawh lo ciengin, keima na nasempa in ka khangno lai-a kipanin TOPA ka 
zatah vangin ama in kei ei that ding hi. 

13Jezebel in TOPA’ kamsangte a tha lai-in TOPA’ kamsangte mi zakhat, sawmnga 
ta-in leihawm sungah phuolin, an le tui tawh amate ka vana le ka silbawlte ka pu 
kungah ang kigen kha nai sih amah? 

14Hinanle tu-in nangma in, “Pei inlen na pu kungah, ‘Tam sungah Elijah om hi, va 
ci ta’n,’ nei ci hi,” a ci hi; tua hile ama in keima ei that valon ding hi,” a ci hi. 

15Elijah in, “A mai-a ka dinna Vanglien TOPA a hing ahi ma bangin tuni-in ama 
kungah kei mama ka kilah teitei ding hi,” a ci hi. 

16Tuaci’n Ahab tawh kimu dingin Obadiah kuonin ama kungah a gen hi; tuale 
Elijah tawh kimu dingin Ahab a kuon hi. 

17Ahab in Elijah a mu ciengin ama kungah, “Israel a lunggimsah pa nang na hiei 
mah?” a ci hi. 

18Ama in dawng a, “Keima in Israel ka lungkhamsah sih hi; hinanle nangma 
in TOPA’ thupiehnate na nuasie a, Baal-te nua na zui ziehin nang le na pa’ 
innkuon in a lungkhamsah hi. 

19Tua ziehin tu-in mi sawl inlen, Carmel Muol keima kungah Israel mi zosie, le 
Jezebel’ sabuoi-a an ne Baal kamsang zali le sawmnga le Asherah kamsang zalite 
hing khawm in,” a ci hi. 

Elijah’ Guolzawna 

20Tuaci’n ama in Israel mi zosie kungah mi sawlin Carmel Muolah kamsangte a 
kikhawmsah hi. 

21Tua ciengin mi zosie lamah Elijah pei a, tuale ama in, “Ngaisutna kibang lo thu 
ni kikalah bang tanvei kikai-awh ding na hi uh ahei? TOPA khu Pasien ahile zui 
unlen, Baal ahi lezong kizui ta un,” a ci hi. Mite in kamkhat beh a dawng sih uhi. 

22Tua ciengin Elijah in mite kungah, “TOPA’ kamsang sung pan kei, kei ngentang 
ka om tabo a, ahi mawh vangin Baal’ kamsangte zali le sawmnga a pha uhi. 

23Kote kungah bawngtang ni ei pie tuoh un; amate bawngtang khat teelsah 
unlen, a sa semnenin sing tungah koisahin a tungah meitawsah sih un; keima in 
bawngtang adang khat go-in sing tungah ka koi ding a, ahi vangin a tungah mei 
ka taw sih ding hi. 

24Tua ciengin na pasien uh’ tungah thu ngen unlen, keima in zong TOPA tungah 
thu ka ngen ding hi; mei tawh thungetna ei dawng pasien pen Pasien tahtah ahi 
hi,” a ci hi. Mi zosie in a dawng vua, “Na thugen hoi e!” a ci uhi. 

25Tua ciengin Elijah in Baal’ kamsangte kungah, “Note mi tam na hi ziehun noma 
dingin bawngtang khat teel unlen bawl masa un; tua ciengin na pasien uh tungah 
thu ngen un. Hizongle a tungah mei taw sih un,” a ci hi. 

26Tuaci’n amate in amate kipie bawngtang la-in a bawl vua, zingmawnga kipanin 
sunkim dongin Baal’ tungah thu ngenin, “Baal aw, ei dawng bo ven!” a ci uhi. 
Hizongle bangma awging om loin koima khat in zong dawng lo hi. A bawlsa uh 
maitam kimvelah amate a kitom vazawh uhi. 

27Sunkim ciengin Elijah in amate ehneh ho a, “Kinah ko bo ve un! Ama pasien 
tahtah ahi a, a thu lungngai pet khat ahiei, ahi sihle a vah dawh khat ahiei, ahi 
sihle khuolzin khat ahiei, ahi sihle a kimutpet khat ahiei, phawh ding kisam khat 
ahiei zong hi kha thei ding hi,” a ci hi. 

28Tua ciengin amate nahpitahin kiko-in a ngaina bangun a pumpi tung vuah si a 
luon dongin namsaute le siazumte tawh a kisun tepop uhi. 

29Sunkim zaw biehpiehna hun cieng dongin a kikoko vangun awging khat zong 
kiza lo, zong kidawng loin zong kithuh lo hi. 

30Tua ciengin Elijah in mi zosie kungah, “Ka kungah ei nai ta un,” a ci hi. Tuale 
mi zosie in ama kung a nai uhi. Ama in a masa-in a kisiesa TOPA’ maitam a 
puophakia hi; 

31Elijah in, “Na min Israel kici ding hi,” ci-a TOPA’ thu tunna Jacob’ tapa minam a 
phaza zui-in suong sawm le ni a la hi; 

32tua suong teng tawh TOPA’ minin maitam khat a lam hi. Tua ciengin tua maitam 
kimvelah khaici law ni a ta dingin hawhlam khat a bawl hi. 

33A banah ama in a ngaina bangin sing koi a, a bawngtang semnenin tua sing 
tungah a khangto hi. Ama in, “Beel li sungah tui dim unlen, meihal biehna tung 
le sing tungah sung un,” a ci hi. 

34Tua ciengin ama in, “A ni veina bawlkia un,” a ci hi. Amate in zong a ni veina a 
bawlkia uhi. Ama in, “A thum veina bawl un,” a ci a, a thum veina bawl leuleu uhi. 

35Tuaci’n maitam kimvelah tui luongin hawhlam-ah zong tui a vei hi. 

36Kithoina hun ciengin kamsang Elijah a nai-ah pei-in, “Abraham, Isaac, le Israel 
Pasien, TOPA aw, Israel sungah nangma Pasien na hina, nangma’ nasempa ka 
hina, le tami sil zosie nangma’ thu tawh ka bawl ahina thu tuni-in kitheisah in. 

37TOPA aw, nangma Pasien na hina le a lungtang uh na heipiehkiana thu tam mite 
in a thei nadingin ei dawng in, TOPA aw, ei dawng in,” a ci hi. 

38Tua ciengin TOPA’ meikuong kiesuh a, a meihal biehna, a sing, a suongte, le a 
leivuite kavamin hawhlam sunga tui nangawn a kanggaw sieng hi. 

39Mi zosie in tuate a mu ciengun tuolah a bawhsuh vua, “TOPA pen Pasien tahtah 
ahi hi; TOPA pen Pasien tahtah ahi hi,” a ci uhi. 

40Elijah in amate kungah, “Baal’ kamsangte man un; khat zong suotasah sih un,” 
a ci hi. Tua ciengin amate in a man uhi; tuale Elijah in Kishon Lui-ah zawpisuhin 
tua munah amate that sieng hi. 

Guotui Kan Tawp 

41Elijah in Ahab kungah, “Peito-inlen an ne-in tui dawn in; azieh pen guo zuh 
ding a huging kiza ta hi,” a ci hi. 

42Tuaci’n anne tuidawn dingin Ahab a peito hi. Carmel Muol vumah Elijah kato 
hi; khum muna lei lahah ama kunin a khupte kikalah a maitang koi hi. 

43Ama in a nasempa kungah, “Tu-in peito-in tuipi lam va en ta’n,” a ci hi. Ama 
peito-in khuodah a, tuale ama in, “Bangma om sih,” a ci hi. Tua ciengin ama in, 
“Sagivei peikia in,” a ci hi. 

44A sagiveina-ah ama in, “En in, tuipi panin mi khat’ khutphang cie sanga a 
golzaw lo meii themno khat ang kato hi,” a ci hi. Tua ciengin ama in, “Peito inlen 
Ahab kungah, ‘Guo in ang khum masangin na sakol leengte guong inlen peisuh 
tanaw’n,’ va ci ta’n,” a ci hi. 

45Bano khat sungin meii le hui kithuo-in van ang dup hi; guo tampi zong ang zu 
hi. A sakol leeng ah Ahab tuongin Jezreel ah a pei hi. 

46Hizongle Elijah tungah TOPA’ vanglietna tung hi; ama in a kawng gahin Ahab 
mai Jezreel lutna lamah na tai hi. 

1 Kumpite 19 

Jezebel Kung panin Elijah Tai 

1Ahab in Jezebel kungah Elijah’ gamtatna zosie le Baal kamsangte namsau tawh 
a thagam dan teng gen sieng hi. 

2Tua ciengin Jezebel in Elijah kungah kamtai sawl a, “Zing cieng tu bang hunin 
amate na tha bangin nangma kang tha sih tah leh pasien-te in kei ei dawm sih 
heh,” cisah hi. 

3Tua ciengin ama a zau hi; ama tho-in a hinna a taipipai hi; Judah-te’ khuo Beer-
sheba ah ama a tung hi; khumnah ama in a nasemte a nuasie hi. 

4Ahi vangin ama in gamlahah ni khat lam pei-in luonglau phung nei khatah a to 
hi. Ama in a si nading thu ngen a, “Pha zo ta, TOPA aw, tu-in ka hinna kilah ta’n, 
azieh pen ka pu ka pate sangin ka hoizaw tuon sih hi,” a ci hi. 

5Tua ciengin luonglau phung nei khatah lumin a kimu hi. Thakhatthu-in 
vantungmi khat in ama khoi-in ama kungah, “Tho inlen an ne in,” a ci hi. 

6Ama a khuodah leh a lutang gei-a suong sa tungah a ki-em moh khat le tui hai 
khat a om hi. Ama in ne-in dawnin a lumkia hi. 

7TOPA’ vantungmi a ni veina peikia-in ama khoi a, “Tho inlen an nekia in, tua hi 
sihle na khuolzin nading gamla mama lai hi,” a ci hi. 

8Ama zong tho-in anne tuidawnin om a, an a neh huvangin ni sawmli le zan 
sawmli sung lam pei zo a, Pasien’ muol Horeb a tung hi. 

9Tua muna leihawm khatah lutin a zangie hi. Tua ciengin ama tungah TOPA’ thu 
tung a, “Elijah, nang tana bang bawl na hiei?” a ci hi. 

10Ama in, “Vanglien Pasien, TOPA adingin ka pawnthaw mama hi; azieh pen 
Israel-te in na thuciemna nuasie-in na maitamte a paimang vua, namsau tawh 
na kamsangte a that sieng uhi. Kei ngentang ka om ta bo a, keima zong tha dingin 
ei sui lai vaset uhi,” ci-in a dawng hi. 

Horeb-ah Elijah in Pasien Mu 

11Ama in, “Pusuoh inlen, muolvum TOPA mai-ah ding in,” a ci hi, azieh 
pen TOPA in ang nawh ding hi,” a ci hi. Tua laitahin huipi nahpitahin langin 
muolte a sem tepal a, TOPA mai-a suongtumte zong a satkeh sieng hi; ahi vangin 
tua hui sungah TOPA om lo hi; tua hui a kap zaw ciengin zil ling a, ahi vangin 
zilling lahah TOPA om lo hi. 

12Zil a kilin zaw ciengin meikuong om a, ahi vangin meikuong sungah 
zong TOPA om kan lo hi. Meikuong a mi zaw ciengin awnem hiuhiau khat a om 
hi. 

13Tua awging Elijah in a zah ciengin a puontuol tawh a mai khu-in pusuoh a, 
leihawm lutna-ah a ding hi. Ama kungah aw khat gingin, “Elijah, tam sunga bang 
bawl na hiei?” a ci hi. 

14Ama in, “Vanglien Pasien TOPA adingin ka pawnthaw mama hi; azieh pen 
Israel-te in na thuciemna nuasie-in na maitamte a paimang vua, namsau tawh 
na kamsangte a that uhi. Kei ngentang ka om tabo a, kei nangawn zong tha dingin 
ei sui lai vaset uhi,” a ci hi. 

15Tua ciengin TOPA in ama kungah, “Pei inlen, Damascus senel gam zuonin 
kilekia ta’n. Na tun ciengin Aram tunga kumpi dingin Hazael sathau na nu ding 
hi. 

16Nang in Israel tunga kumpi dingin Nimshi’ tapa Jehu sathau na nu ding a, nang 
tanga kamsang dingin Abel-meholah khuomi Shaphat’ tapa Elisha sathau na nu 
ding hi. 

17Hazael in a na tha khah lo poma Jehu in that ding hi; tuale Jehu in a na thakhah 
lo poma Elisha in that ding hi. 

18Hizongle Israel sungah Baal mai-a a lu kun lo, ama a nam kha lo mihing tul sagi 
ka hen lai ding hi,” a ci hi. 

Elisha, Elijah’ Nuazui Suoh 

19Tuaci’n khum mun panin ama pei a, Shaphat’ tapa Elisha in bawng kap khat 
tawh lo a kai laitah a mu hi. A masangah bawngtang kap sawm le kap ni om a, a 
nukhia pen bawngkap tawh lo kai ahi hi. 

20Ama in a bawngtangte nuasie-in Elijah nuadel a, “Ka nu ka pa tawh ei 
kivaihlahsah phot inlen, tua ciengin na nua kang zui ding hi,” a ci hi. Tua ciengin 
Elijah in ama kungah, “Kilekia ta’n, ke’n nang bang kang ci son ahei?” a ci hi. 

21Ama a zuina panin Elisha kilekia-in bawngtang kap khat manin go a, bawng 
hahkolte singin zangin a sa huon a, mi hawmpiehin a ne uhi. Tua ciengin ama 
dingin Elijah’ nua zui a, tuaci’n ama’ nasem a suoh hi. 

1 Kumpite 20 

Aram-te tawh Ahab A Kidona 

1Aram Kumpipa Ben-hadad in a galkapte khawm hi; ama a panpi kumpi 
sawmthum le ni, le sakolte le leengte a om hi. Samaria sim dingin ama kuonto a, 
tua khuopi kuikhumin a bulu hi. 

2Tua ciengin ama in khuopi sunga om Israel Kumpipa Ahab kungah kamtaite 
sawlin ama kungah a gen hi: “Tam bangin Ben-hadad in a gen hi: 

3Na ngun le na kham teng keima-a’ ahi hi; na zi hoi pente le na tate zong keima-
a’ ma ahi hi,” a ci hi. 

4Israel kumpipa in dawng a, “Ka pu, kumpipa aw, na gen bangin keima le ka neisa 
zosie a unpi-in nangma-a’ ahi hi,” a ci hi. 

5Kamtaite kilekia-in, “Ben-hadad in tam bangin a gen hi: ‘Na kungah mi kang 
sawl a, “Keima kungah na ngun, na kham, le na zi na tate hing puoh in,’ ei cisah 
hi,” a ci hi; 

6hizongle zing cieng tu bang hunin na kungah ka nasemte kang sawl ding a, 
amate in nangma’ innsung le na nasemte’ innsung hing longin amau’ dei popo 
tungah khut nga-in a la ding uhi,” a ci hi. 

7Tua ciengin Israel kumpipa in gamsung upa zosie hlan a, “Tu-in en un! Tam 
mipa in bangza tahin buoi nading sui ahei ci thei un; azieh pen ama in ka zite, ka 
tate, ka ngun le ka kham teng a la dingin mi ang sawl hi; keima in ama’ thu ka 
niel sih hi,” a ci hi. 

8Tua ciengin upa zosie le mi zosie in ama kungah, “A thu ngai sinlen, zong thukim 
sin,” a ci uhi. 

9Tuaci’n ama in Ben-hadad’ kamtaite kungah, “Ka pu kumpipa kungah tam 
bangin gen un: Na nasempa kunga nei kalh masah zosie ka bawl ding hi; ahi 
vangin tami thu ka bawl thei sih hi,” a ci hi. Kamtaite pei-in ama kungah thu a 
puoh uhi. 

10Ben-hadad in ama kungah mi sawl a, “Samaria leivui khu ka nua ei zui zosie’ 
khutkuoh a dim tah ma leh, pasien-te in kei ei dawm sih hinlen, tam sanga a nasie 
zaw-in ei bawl taheh,” a ci hi. 

11Israel kumpipa in dawng a, “Ama kungah na gen un: Gal a zaw cienga galvan a 
suodawh pa a kiphatsah bangin galvan tawh a kivon pa kiphasah sih heh,” a ci 
hi. 

12Tu-in ama in buhte sungah kumpite tawh zu a dawn laitahun, Ben-hadad in 
tam thu a zah ciengin ama in a mite kungah, “Panmun la un!” a ci hi. Tuale khuopi 
sim dingin panmun a la uhi. 

Ahab’ tungah Kamsangte Langpanna 

13Tua ciengin Israel kumpi Ahab kungah kamsang khat peito a, “TOPA in tam 
bangin gen hi. Tam mihon tampi zosie na mu ei mah? En in, tuni-in na khut 
sungah amate kang pie ding hi; tuale keima TOPA ka hi lam na thei ding hi,” a ci 
hi. 

14Ahab in, “A koi pen tawh nei pieh ding ahei?” a ci hi. Ama in, “TOPA in tam 
bangin gen hi. Gamkaih uhpa’ nasemte tawh, ci hi,” a ci hi. Tua ciengin ama in, 
“Koi in galsim a pan masa diei?” a ci hi. Ama in dawng a, “Nangma hi vecin,” a ci 
hi. 

15Tua ciengin ama in gamkaih uhpa’ nasem zani le sawmthum le ni a khawm hi; 
tua zaw ciengin Israel mi zosie, tul sagi a khawm hi. 

16Ben-hadad in a kipawlpi kumpi sawmthum le nite tawh buh sungah zu dawnin 
zukhamin a op laitah uh sunkim hunin amate a kuon uhi. 

17Gamkaih a uh khangnote a kuon masa uhi. Ben-hadad in thukante sawl a, 
amate in ama kungah, “Samaria panin mi ang kuon uhi,” ci-in thu a puoh uhi. 

18Ama in, “Kilemna bawl dinga hing kuon ahi uleh na hingmat un; galsim dinga 
ang kuon ahi uleh zong a hing ma-in na man un,” a ci hi. 

19Ahi vangin khuopi panin gamkaih uhpa’ nasemte le amate a zui galkapte a 
kuonkhie uhi. 

20Mi khat in a kisihpi ciet uh a that vua, Aram-te taimangin Israel in amate a 
nuadel a, hinanle Syria kumpipa Ben-hadad pen sakol tung tuongte tawh sakol 
khatah tuongin a taimang hi. 

21Israel kumpipa peikhia-in sakolte le sakol leengte busim a, Aram-te zo-in 
tampitah that hi. 

22Tua ciengin Israel kumpipa kungah kamsangpa pei-in ama in, “Hing pei in, 
kithakhausah inlen, bang bawl ding ci limtahin ngaisun in; azieh pen khuokhal 
ciengin nang ang do dingin Aram kumpipa ang kuonto kia ding hi,” a ci hi. 

Aram-te in Gallel 

23Aram kumpipa’ nasemte in ama kungah, “Amau’ pasien pen ahile muoltung 
pasien-te ahi a, tuaci’n eite sangin amate a hatzaw uhi; ahi vangin amate tawh 
zanglei-ah kido leih amate sangin i hat zaw valon ding hi. 

24Tam bangin zong bawl in: Kumpite amau’ panmun ciet panin khawlsah inlen, 
amau’ munah galkapmangte koi in; 

25tuale na taansa galkapte tawh a kikim galkapte, sakol tangin sakol, leeng 
tangin leeng khawm in; tua ciengin zanglei-ah amate tawh i kido ding vua, amate 
sangin i hatzaw tahtah ding uhi,” a ci uhi. Ama in a thu uh mangin a gen bangin 
a bawl hi. 

26Khuokhal hun sungin Ben-hadad in Aram-te khawm a, Israel do dingin Aphek 
ah a kuonto hi. 

27Israel-te a kikhawm vua, lam-an a kiguon zaw ciengin amate do dingin a kuon 
uhi; Israel mite in a mai vuah keelta hon ni a kizawt bangin Aram-te tawh 
kimaingatin giephuol a sat vua, Aram-te ahile gam sung a dim uhi. 

28Pasien’ mipa khat in nai-in Israel kumpipa kungah, “TOPA in tam bangin gen hi: 
Aram-te in, ‘TOPA pen muoltung pasien ahi a, zanglei pasien hi lo hi,’ a ci ziehun 
nangma’ khut sungah tami a lien mi honpite zosie kang pie ding a, keima TOPA ka 
hi lam nei thei ding hi,” a ci hi. 

29Amate in zong ni sagi sung kimaingatin giephuol a sat uhi. A ni sagi ni-in galdo 
a kipan uhi; ni khat sungin Israel-te in Aram-te’ lei galkapte tul zakhat that uhi. 

30A omlai teng Aphek khuopi sungah a taimang uhi; tuale a kinuasie mihing tul 
sawmni le tul sagi zong kulpi cim in a vuanel hi. Ben-hadad zong taimang a, a 
kiphuol dingin khuopi sungah a lut hi. 

31A nasemte in ama kungah, “En in, Israel innkuon’ kumpite pen hepina a nei 
kumpite ahi uhi, ci-in ka za uhi; ka kawng vuah la-ip puon tengin ka lu tung vuah 
khauhuol vielin Israel kumpipa kungah ei hawsah in; ama in nang ang hinkhawi 
mel zong kithei lo hi,” a ci uhi. 

32Tuaci’n a kawng vuah la-ip puon tengin a lu vuah zong khauhuol vielin Israel 
kumpipa kungah a haw vua, “Na nasempa Ben-hadad in, ‘Hepina tawh ei 
hingkhawi teitei bo heh,’ ci hi,” a ci uhi. Ama in, “Ama a hing lai ahi amah?” a ci 
hi. Ama ka sanggampa ahi hi,” a ci hi. 

33Tu-in mite in a thugen thakhatin man thei-in a zop pai vua, “Hi hi, na nasempa 
Ben-hadad hing lai hi,” a ci uhi. Tua ciengin ama in, “Pei unlen ama ka kungah 
hing peipi un,” a ci hi. Tuaci’n ama kungah Ben-hadad a pei hi; tuale ama in a 
sakol leeng tungah ama tuongsah hi. 

34Ben-hadad in ama kungah, “Ka pa in na pa-a’ a na lahpieh khuopite kang piekia 
ding hi; tuale ka pa in Samaria sungah a bawl ma bangin nang in Damascus ah 
nangma adingin sumbuh na bawl thei ding hi,” a ci hi. Israel kumpipa in thuhkia 
a, ”Tua na gen thute banga na sep leh nang kang hla ding hi,” a ci hi. Tuaci’n ama 
in khum mipa tawh thukimna khat bawlin a peisah hi. 

Kamsang Khat in Ahab Mawsah 

35 TOPA’ thupiehna tawh kamsang honte lahah khat in adang khat kungah, 
“Keima ei sat in!” a ci hi. Ahi vangin tua mipa in ama sat nuom lo hi. 

36Tua ciengin ama in ama kungah, “TOPA’ thu mang lo na hi ziehin ka kung pan a 
na pei zaw behin humpi khat in nang ang that ding hi,” a ci hi. Ama kung pan a 
pei zaw ciengin humpi khat tawh ama kituoh a, ama a petlia pai hi. 

37Tua ciengin ama in midang khat mukia a, “Keima ei sat in!” a ci hi. Tuaci’n tua 
mipa in zong ama tehpuong pai-in a liemsah hi. 

38Tua ciengin kamsangpa peikhie-in lampi-ah kumpipa ngah a, puon tawh a mit 
khu-in a mel a sel hi. 

39Kumpipa in ama a nawh laitahin kumpipa kungah kiko a, “Gal sungah na 
nasempa ka va kuon ta hi; tua ciengin galkap khat in ka kungah mi khat ang 
zawpi a, ‘Tam mipa na cing in. Ama na taisuo leh ama tangin nangma hing kithat 
ding a, ahi sihle ngun talent khat na lieu ding hi,’ ei ci hi. 

40Muncin tengah na nasempa ka kitahla kalin ama na taimang hi,” a ci hi. Israel 
kumpipa in, “Nangma’ thukhenna bang hi taheh; Nang mama in thu na kikhen ta 
hi,” a ci hi. 

41Tua ciengin ama in a mit tuom a hawh leh Israel kumpipa in ama pen 
kamsangte khat ahi lamtah a thei pai hi. 

42Tua ciengin kamsangpa in ama kungah, “TOPA in tam bangin a gen hi: ‘Tha 
dinga ka bawl mipa na pitsuo ziehin ama’ hinna tangin nangma’ hinna, ama’ mite 
tangin nangma’ mite kila ding hi,’ ci hi,” a ci hi. 

43Israel kumpipa lungkimlo le maikhingin inn lam zuonin Samaria a tung hi. 

1 Kumpite 21 

Naboth’ Leengga Lei 

1A sawt loin tam bang thu teng a pieng hi: Jezreel-te Naboth in Samaria kumpi 
Ahab’ kumpi inn gei-ah lengga lei khat nei hi. 

2Ahab in Naboth kungah, “Na lengga lei kei inn tawh kinai ahi ziehin ante cinna 
huon dingin ei pie ta’n; keima in a tangin tua sanga a hoizaw lengga lei khat kang 
pie ding hi; tua ahi sih a, nang dinga a hoi zawh leh a man ding sum kang pie ding 
hi,” a ci hi. 

3Hizongle Naboth in, “Ka pu ka pate’ gamh nang kang pieh ding pen TOPA in phal 
vawt lo hi,” a ci hi. 

4Jezreel-te Naboth in ama kungah thu a gen ziehin Ahab lungkimlo le 
maikhingsa-in inn lam a zuon hi; azieh pen ama in, “Ka pu ka pate’ gamh nang 
kang pie sih ding hi,” a ci hi. Ama a lupna tung sena-in kinei a, a mai hei-in an ne 
loin a om hi. 

5Ama kungah a zi Jezebel pei a, “An neh lona za ding dongin bang dinga hici 
lunggim na hei?” a ci hi. 

6Ama in tua nu kungah, “Bangzieh ahei cile Jezreel-te Naboth kungah, ‘Na lengga 
lei sum tawh ei leisah in; tua ahi sih a, na dei zawh leh lengga lei adang khat nang 
pie vang,’ ka ci hi; ahi vangin ama in ei dawngin, ‘Ka lengga lei kang pie sih ding 
hi,’ ei ci hi,” a ci hi. 

7A zi Jezebel in ama kungah, “Tulaitah Israel a uhpa hi lo na mah? Tho-in an ne 
inlen kilung nuomsah in; keima in Jezreel-te Naboth’ lengga lei kang pie ding hi,” 
a ci hi. 

8Tuaci’n ama in Ahab’ min tawh laihlahte giel a, tuate tungah Ahab’ seal kitum 
hi; ama’ khuopi sunga Naboth tawh a teng upate le milien teng tungah a lai hlah 
ding teng a hawm hi. 

9Tua nu in a laihlahte sungah, “An tan ding khat tangtawh unlen, mihonpite 
lahah Naboth mun thupi-ah tosah un; 

10ama tawh kimaingatin mi ginalo ni koi-in ama langpangin a mawna suisah 
unlen, ‘Nang in Pasien le kumpipa na samsie hi,’ cisah un. 

11Ama’ khuomi, khuopi sunga teng upate le mi thupi a zatahhuoi teng in Jezebel’ 
gen bangin amate tungah a bawl uhi. 

12Amate in zong an tan nading thu khat a tangtawh vua, mipite lah mun thupi-
ah Naboth a tosah uhi. 

13Mi ginalo ni pei-in ama tawh kigalsai-in a to uhi; tuale mipite mai-ah mi 
ginalote in ama’ mawna a sui vua, “Naboth in Pasien le kumpipa samsie hi,” a ci 
uhi. Tuaci’n amate in khuopi pulamah ama kaiphitin suong tawh a seplia uhi. 

14Tua ciengin Jezebel kungah amate in thu tutin, “Naboth suong tawh kiseplia zo 
hi; ama si zo hi,” a ci uhi. 

15Naboth suong tawh kisepin a si zo lam Jezebel in a zah zaw behin Jezebel in 
Ahab kungah, “Pei inlen, sum tawh lei dinga na kut ama in a phal lo, Jezreel-te 
Naboth’ lengga lei la-in tang in; azieh pen Naboth hing nawn loin si zo hi,” a ci hi. 

16Naboth a sina thu Ahab in a zah behin Jezreel-te Naboth’ lengga lei-ah Ahab 
kuonsuhin a tang hi. 

Elijah in Pasien’ Thukhenna Gen 

17Tua ciengin Tishbe-te Elijah kungah TOPA’ thu tung a, 

18“Samaria gam a uh Israel Kumpi Ahab tawh kimu dingin va kuonsuh in; 
Naboth’ lengga lei a lahpieh dingin khumnah ama a op laitah ahi hi. 

19Nangma in ama kungah, “TOPA in tam bangin a gen hi: ‘Ama thatin na lahpieh 
ta amah? ci-hi,’ ci-in gen in,” a ci hi. Nangma in ama kungah, “TOPA in tam bangin 
gen hi: ‘Uite in Naboth’ sisan a liena munah nangma’ sisan zong ui in lieh ding hi, 
ci hi,’ ci-in gen in,” a ci hi. 

20Ahab in Elijah kungah, “Ka galpa aw, kei nei mu zo ta amah?” a ci hi. Ama in 
dawng a, “TOPA’ muna-ah nang le nang a sie bawl dingin kipumpieh na hi ziehin 
nang kang mu ta hi. 

21Keima in nang tungah gimna kang tungsah ding hi; nang hing paimangin Israel 
gam sungah Ahab’ mi kici poma sal hile, a suohta hile ka sumaimang ding hi; 

22nang in kei nei lungthahsah zieh le Israel in mawna na bawlsah ziehin na 
innkuon zong Nebat’ tapa Jeroboam’ innkuon le Ahijah’ tapa Baasha’ innkuon 
tawh kang kibangsah ding hi. 

23Jezebel’ tungtang thu zong TOPA in gen a, ‘Uite in Jezebel’ kulpi gei-ah Jezebel 
a ne ding uhi,’ a ci hi. 

24Ahab tawh kisai khuopi sunga a si mi khat popo ui in ne ding hi. Tuale 
gamlahah a si mi khat popo vana leng vate in ne ding uhi,” a ci hi. 

25(A tahtahin a zi Jezebel’ hantawhna ziehin TOPA muna-ah Ahab bangin a sie 
bawl dinga a kipumpieh koima dang om nai lo hi. 

26TOPA in Israel-te mai-ah a delmang Amor-te gamtat bangin milimte bie-in 
kidahhuoi-in a gamta hi.) 

27Ahab in tua thu teng a zah ciengin ama in a puonte botkeh a, a pum tungah la-
ip puon silin an tangin la-ip puon tungah lum hi; ama cimaw lungkia-in a vaiva 
hi. 

28Tua ciengin Tishbe-te Elijah kungah TOPA’ thu a tung hi: 

29“Ka mai-ah Ahab a kiniemkhieh dan na mu ei mah? Keima mai-ah amama tua 
bangin kiniemkhieh ahi ziehin a hin sungin ama tungah gimna ka tungsah sih 
ding hi; hizongle a tapa’ hun sungin a innkuonte tungah gimna ka tungsah ding 
hi,” a ci hi. 

1 Kumpite 22 

Aram Langah Judah tawh Kipawla Galsimna 

(2Khg 18:1-34) 

1Aram le Israel-te kum thum sung gal kido loin a om uhi. 

2Ahi vangin kum thum a cin kumin Israel kumpipa kungah Judah kumpi 
Jehoshaphat hawsuh hi. 

3Israel kumpipa in a nasemte kungah, “Ramoth-gilead khu ei-a’ ahi a, hizongle 
Aram kumpipa’ khut sung panin lahkia ding bangma i sawm lo lam na thei vuoi 
mah?” a ci hi. 

4Ama in Jehoshaphat kungah, “Ramoth-gilead ah gal do dingin i kuonton diei 
mah?” a ci hi. Jehoshaphat in Israel kumpipa dawng a, “Kei le nang a kibang i hi 
hi; ka mite nangma’ mi ahi a, ka sakolte nangma’ sakol ahi hi,” a ci hi. 

5Hinanle Jehoshaphat in Israel kumpipa kungah, “TOPA thu dong masa phot in,” 
a ci hi. 

6Tua ciengin Israel kumpipa in kamsang zali bang khawmin amate kungah, 
“Ramoth-gilead sim dingin ka kuon diei, ahi sihle ka khawl zaw diei?” a ci hi. 
Amate in, “Kuonto in; azieh pen TOPA in kumpipa’ khut sungah ang pie ding hi,” 
a ci uhi. 

7Hinanle Jehoshaphat in, “Tam sungah thu i dawh thei ding TOPA’ kamsang 
adang koima khat beh om lo amah?” a ci hi. 

8Israel kumpipa in Jehoshaphat kungah, “TOPA thu i dawh thei nading, Imlah’ 
tapa Micaiah a kici mi khat omlai hi; hizongle ama in ka thu a hoi lamin ei gen 
ngai sih a, gimna ding vive a gen den ziehin ama ka muda hi,” a ci hi. Jehoshaphat 
in, “Kumpipa in tua bangin thugen sin,” a ci hi. 

9Tua ciengin Israel kumpipa in ulien khat hlanin, “Imlah’ tapa Micaiah mallangin 
va hlan ta’n,” a ci hi. 



672 

 

 
Zo Bible 

© 2018 Bible Society of Myanmar. 
 

 
 

 

10Tua laitahin Samaria tunkot lutna ancilna phuola kumpi topha tungah Israel 
kumpipa le Judah Kumpipa Jehoshaphat to-in a kumpi puon utawh kizemin a om 
uhi; tuale kamsang zosie in ama gel mai-ah kam a sang uhi. 

11Chenaanah’ tapa Zedekiah in ama adingin sia sakite bawlin, “TOPA in tam 
bangin gen hi: amate pen tamte tawh amanthai dongin na sun ding hi,” a ci hi. 

12Kamsang zosie in tua bang ma-in kam a sang vua, “Ramoth-gilead ah kuonto 
inlen guolzo in; TOPA in kumpipa’ khut sungah ang pie ding hi,” a ci uhi. 

Micaiah in Gallel ding Magen 

13Micaiah hlan dinga a kuon kamtaipa in ama kungah, “En in, kithukhatin 
kamsang teng’ thugen pen kumpipa adingin a hoi lam vive ahi hi. Nang in zong 
amate bangin a hoi lamin genpieh ta’n,” a ci hi. 

14Hizongnanle Micaiah in, “TOPA a hing ahi ma bangin, TOPA in ka kunga ang gen 
popo ka gen ding hi,” a ci hi. 

15Kumpipa kung a tun ciengin kumpipa in ama kungah, “Micaiah, Ramoth-gilead 
ah galsim dingin i kuon diei, ahi sihle i khawl tadi diei ?” a ci hi. Ama in zong 
dawng a, “Kuonto inlen va guolzo ta’n; TOPA in kumpipa’ khut sungah ang pie 
ding hi,” a ci hi. 

16Hizongle kumpipa in ama kungah, “TOPA’ minin keima kungah thu dang kici 
bangma gen loin thuman beh nang gen nadingin bangza vei hing kiciemsah ding 
ka hei?” a ci hi. 

17Tua ciengin Micaiah in, “Israel zosie tuucing a nei lo tuute bangin muoltung 
tengah a kithethang ka mu hi. TOPA in, ‘Tam mite in pu a nei sih uhi; lungnuom 
tahin a inn ciet vuah pei uheh,’ ci hi,” a ci hi. 

18Israel kumpipa in Jehoshaphat kungah, “Ama in kei tungtang thu a hoi lamin 
khat mama zong ang gen sih ding a, gimna ding beh ang gen ding hi, ci thu na 
kungah kang gen tamal sih amah?” a ci hi. 

19Tua ciengin Micaiah in, “Tua ahi ziehin TOPA’ thugen ngai in: Keima in a kumpi 
topha tungah TOPA to-in, a ziet a vei-a a ding vantung mihonpi ka mu hi. 

20TOPA in, “Ramoth-gilead ah ama kato-in a si thei nadingin koi pen in Ahab va 
zawl ta ding ahei?’ a ci hi. Tua ciengin khat in thu khat genin adang khat in 
thudang khat gen a, 

21tuale TOPA mai-ah hlagau khat pei-in ding a, ‘Keima’n va zawl ta vang,’ a ci hi. 

22TOPA in, ‘Bang na ci zawl diei?’ ci-in ama dong hi. Ama in dawng a, “Keima pei-
in a kamsangte zosie’ kam sungah zuouthei hlagau khat ka va hi ta ding hi,’ a ci 
hi. Tua ciengin TOPA in, ‘Ama a va zawl ding na hi a, nangma in na zo ding hi; pei 
inlen va tuaci bawl ta’n,’ a ci hi. 

23Tuaci’n nangma in en in, TOPA in tami na kamsangte zosie’ kam sungah 
zuouthei hlagau khat koi zo ta hi; TOPA in nangma dingin gimna na tuo ding a 
khensatsa ahi hi,” a ci hi. 

24Tua ciengin Chenaanah’ tapa Zede-kiah in Micaiah zuonto-in phebeh a, 
“ TOPA’ hlagau in nangma kunga thu ang gen dingin bang lampi tawh kei ei kalsan 
thei ahei?” a ci hi. 

25Micaiah in dawngkia-in, “A kiphuol dingin innkhan sungtawngah na pei ni 
ciengin thei na vecin,” a ci hi. 

26Tua ciengin Israel kumpipa in, “Micaiah man unlen khuopi uhpa Amon le 
kumpipa’ tapa Joash kungah puohkia ta un. 

27Ama in, ‘Kumpipa in tam bangin gen hi: Thongah tam mipa khum unlen, 
lungnuom taha kang tunkia masangin an le tui na gieutausah un,” ci hi,’ va ci ta 
un,” a ci hi. 

28Micaiah in, “Lungnuoma nang kilekia poma leh TOPA in kei tungtawnin thu a 
gen lo hi taven,” a ci hi. Tuale ama in, “No teng zosie in na unpi-un za un!” a ci hi. 

Ahab’ Gallelna le A Sina 

(2Khg 18:28-34) 

29Tuaci’n Ramoth-gilead ah Israel kumpipa le Judah kumpi Jehoshaphat a 
kuonto uhi. 

30Israel kumpipa in Jehoshaphat kungah, “Kei le kei mel kiselin gal sungah va 
kuon ta vang. Ahi vangin nang in na kumpi puonte sil in,” a ci hi. Tuaci’n Israel 
kumpipa in a mel selin gal sungah a kuon hi. 

31Tu-in Aram kumpipa in a leeng makai mi sawmthum le nite thupie a, “Milien 
hile, mineu hile koima tawh kido sih unlen, Israel kumpipa beh tawh kido un,” a 
ci hi. 

32Leeng makaite in Jehoshaphat a mu ciengun amate in, “Khum pa Israel 
kumpipa hi ngelngel ei,” a ci uhi. Tuaci’n ama tawh kido dingin a kihei pai uhi; 
tuale Jehoshaphat a kikozah pai hi. 

33Leeng makaite in tuapa Israel kumpipa ahi lo lamtah a thei ciengun ama a 
nuadel na panun a kilekia uhi. 

34Ahi vangin mi khat in a thal kuoi-in a mawh kap a, tuale thei khah lopi-in Israel 
kumpipa’ galhiem awmdal kikalah lutin ama a kha hi; tuaci’n ama in leenghawl 
pa kungah, “Kei liem zo ta ka hi ziehin kilekia inlen, gal sung panin ei puomang 
ta’n,” a ci hi. 

35Khum ni-in gal kidona nasie mama a, kumpipa in Aram-te maingatin nitah a si 
dongin a leeng tungah a kingam hi; a liemma panin leeng dop lamah a sisan a 
luongsuh hi. 

36Nitum kuon ciengin galkapte lahah tangtawhna khat om a, “Koipo ama’ khuopi 
ciet-ah, a koimapo ama gam ciet ah!” kici hi. 

37Tuaci’n kumpipa si a, Samaria ah kipeipi hi; amate in Samaria ah kumpipa a 
vui uhi. 

38Samaria buol gei-ah a leeng a sawp vua, TOPA gensa kammal dung zui-in uite 
in a sisan liehtumin tua sungah numei pahtatte a kisil uhi. 

39Tu-in Ahab’ gamtatna a omlai teng, a septe zosie, a saiha inn lamte, le ama’ na 
sat khuopi zosie, Israel Kumpite’ Khang Sutna Laibu sungah kigiel hi lo amah? 

40Tuaci’n a pu a pate tawh Ahab lumton hi; tuale a tapa Ahaziah in ama’ za luo 
hi. 

Judah ah Jehoshaphat Maang 

(2Khg 20:31–21:1) 

41Israel Kumpi Ahab a kum lina kumin Asa’ tapa Jehoshaphat in Judah uh ding a 
kipan hi. 

42Gam uh ding a kipatin Jehoshaphat kum sawmthum le nga pha a, kum sawmni 
le nga sung Jerusalem uh hi. A nu’ min pen Azubah ahi a, Shilhi’ tanu ahi hi. 

43Ama in a pa Asa’ lampi zosie zui hi; tua lampi panin ama piel loin, TOPA muna-
ah a manin gamta hi; hinanle munsangte a kilamang sih a, munsangte tungah 
mite in siemthoi-in gimnamtuite a hal lai uhi. 

44Jehoshaphat in Israel kumpipa tawh zong kilemna a bawl hi. 

45Tu-in Jehoshaphat’ gamtatna a omlai teng, ama in a lah a thahatna, le a galdo 
dan, Judah Kumpite’ Khang Sutna Laibu sungah kigiel hi lo amah? 

46Ama in a pa Asa’ hun lai-in gam sunga pasal pahtat omlai teng a that sieng hi. 

47Edom ah kumpi om a, a khut nei-a pa khat in kumpi sem hi. 

48Jehoshaphat in Ophir kham sui-in a pei nadingin Tarshish tembawte a bawl hi; 
ahi vangin Ezion-geber ah tembawte a kisiet ziehin amate a pei thei sih uhi. 

49Tua ciengin Ahab’ tapa Ahaziah in Jehoshaphat kungah, “Tembawte tungah 
keima’ nasemte le nangma’ nasemte peitonsah in,” a ci hi, hinanle Jehoshaphat a 
nuom sih hi. 

50A pu a pate tawh Jehoshaphat lumton hi; a tapa Jehoram in ama’ za luo hi. 

Israel tungah Ahaziah Maang 

51Judah kumpi Jehoshaphat a maan kum sawm le sagina kumin Ahab’ tapa 
Ahaziah in Samaria panin Israel tungah maan ding kipan a, kum ni sung Israel 
tungah a maang hi. 

52TOPA muna-ah ama siet gamtat a, a nu le a pa’ lampi le Israel a mawsah Nebat’ 
tapa Jeroboam’ lampi a zui hi. 

53Ama in Baal’ na semin a bie hi; ama in a pa gamtat ma bangin Israel 
Pasien, TOPA a lungthahsah hi. 

2 Kumpite 

2 Kumpite 1 

Elijah in Ahaziah Mawsah 

1Ahab a si zaw ciengin Moab in Israel ledo hi. 

2Samaria-a a innkhan tungnung vathang panin Ahaziah kiesuhin a liem hi; 
tuaci’n ama in kamtaite sawlin amate kungah, “Va pei ta unlen tam ka liemna 
pan ka dam zo na diei, Ekron pasien Baal-zebub va dong ta un,” a ci hi. 

3Hinanle TOPA’ vantungmi in Tishbe khuomi Elijah kungah, “Ding inlen, Samaria 
kumpipa’ kamtaite kimupi-in amate kungah, ‘Israel sungah Pasien a op nawn lo 
ziehin Ekron pasien Baal-zebub kunga thu dong dinga kisa na hi uh amah?’ ci in. 

4Tua ahi ziehin tu-in TOPA in tam bangin a gen hi: ‘Na katona na lupna na kan 
nawn sih ding a, nang a si valon ding na hi hi,’ ci-in,” a ci hi. Tuaci’n Elijah a pei 
hi. 

5Kumpipa kungah kamtaite a kilekia vua, kumpipa in amate kungah, “Bang dinga 
hing kilekia na hi vuoi?” a ci hi. 

6Amate in dawngin, “Kote tawh kimu dingin mi khat ang pei a, ama in ka kung 
vuah, ‘No ang sawl kumpipa kungah peikia unlen ama kungah, “TOPA in tam 
bangin a gen hi: ‘Israel sungah Pasien om nawn lo ahi ziehin Ekron pasien Baal-
zebub thu dong dinga mi na sawl amah? Tua ahi ziehin, ‘Na lupna na kan nawn 
sih ding a, nang na si valon ding hi,’ ei ci hi,” a ci uhi. 

7Ama in amate kungah, “No ang kimupipa le tami thu teng ang gen pa bangci 
bang mi ahiei?” a ci hi. 

8Amate in dawngin, “Ama pen mul hau khat ahi a, a kawngah savun kawnggah a 
gah hi,” a ci uhi. Tuale ama in, “Ama pen Tishbe mi Elijah ahi hi,” a ci hi. 

9Tua ciengin kumpipa in ama kungah mihing sawmnga a uhpa a mihing 
sawmnga tawh a sawl hi. Muol dawn khat a na to Elijah kungah ama kato-in a 
kungah, “Pasien’ mipa aw, kumpipa in, ‘Hing peisuh heh,’ ci hi,” a ci hi. 

10Hizongle Elijah in mihing sawmnga a uhpa dawng a, “Pasien’ mipa ka hi leh 
van panin meikuong ang kiesuh hinlen, nangma le na mihing sawmngate katum 
taheh,” a ci hi. Tua ciengin van panin meikuong kiesuhin ama le a mihing 
sawmnga a katum hi. 

11Kumpipa in ama kungah mihing sawmnga a uh adang khat a mihing sawmnga 
ma tawh a sawlkia hi. Ama kato-in tua mipa kungah, “Pasien’ mipa aw, tam khu 
kumpipa thupieh ahi hi: Mallang tahin hing kumsuh in!” a ci hi. 

12Ahi vangin Elijah in amate dawng a, “Pasien’ mipa ka hi leh van panin 
meikuong ang kiesuh hinlen, nangma le na mihing sawmngate katum heh,” a ci 
hi. Tua ciengin van panin meikuong kiesuhin ama le a mihing sawmngate a 
katum hi. 

13Kumpipa in mihing sawmnga a uh a thumna pa mihing sawmnga tawh sawlkia 
leuleu hi. Tuaci’n mihing sawmnga a uh a thumna pa peito a, Elijah mai-ah pei-
in khupdinin pua a, ama kungah tau-in, “Pasien’ mipa aw, hing thum ing, na 
muna-ah keima’ hinna le nangma’ nasem tam mihing sawmngate’ hinna 
manphasah in. 

14En in, vantung panin meikuong kiesuhin mihing sawmngate a uh a masa nite 
a mi sawmnga tuoh utawh a katum uhi; ahi vangin tu-in na muna-ah ka hinna 
manphasah in,” a ci hi. 

15Tua ciengin TOPA’ vantungmi in Elijah kungah, “Ama tawh zawhsuh in; ama 
giing malmal sin,” a ci hi. Tuaci’n ama dingin kumpipa kungah ama tawh peisuh 
a, 

16ama kungah, “TOPA in tam bangin gen hi: Nangma in Ekron pasien Baal-zebub 
thu dong dingin kamtaite sawl tahtah na hi ziehin, Israel sungah thu dawh ding 
Pasien a om nawn sih amah? Tua ahi ziehin nangma in na katona na lupna na 
nuasie sih ding a, na si valon ding hi,” a ci hi. 

Ahaziah’ Sina 

17Tuaci’n Elijah in a gensa TOPA’ thu tawh kizui-in ama a si hi. Judah kumpipa 
Jehoshaphat’ tapa Jehoram uh a kum nina kumin a sanggampa Joram in ama’ za 
luo hi. Bangzieh ahei cile Ahaziah in tapa nei lo hi. 

18Tu-in Ahaziah’ gamtatna a sepsa a omlai teng, Israel Kumpite’ Khang Sutna 

Laibu sungah kigiel hi lo amah? 

2 Kumpite 2 

Vantungah Elijah Kato 

1 TOPA in vantungah pumpei tawh Elijah a lahto kuonin Elijah le Elisha-te Gilgal 
panin inn lam zuonin lamkalah a om uhi. 

2Elijah in Elisha kungah, “Tanah na om in; bangzieh ahei cile TOPA in Bethel cieng 
dong pha dingin kei ei sawl hi,” a ci hi. Ahi vangin Elisha in, “TOPA hingin nangma 
zong a hing na hi ma bangin, nang kang nuasie sih ding hi,” a ci hi. Tuaci’n Bethel 
ah ama gel a peisuh uhi. 

3Elisha kungah Bethel-a om kamsang honkhat a pei vua, amate in, “Tuni-in 
nangma kung panin TOPA in na pupa a lah ding lam na thei ei mah?” a ci uhi. 
Tuale ama in, “Hi hi, ka thei hi; dai dide un,” a ci hi. 

4Elijah in ama kungah, “Elisha, tanah na om in; azieh pen TOPA in Jericho cieng 
dong pha dingin ei sawl hi,” a ci hi. Ahi vangin ama in, “TOPA hingin nangma zong 
na hin ma bangin nang kang nuasie sih ding hi,” a ci hi. Tuaci’n ama gel Jericho-
ah a zawhton uhi. 

5Jericho-a om kamsang honkhat in Elisha nai-in ama kungah, “Tuni-in TOPA in 
nang kung pan na pupa a lah ding lam na thei ei mah?” a ci uhi. Ama in dawng a, 
“Hi hi, ka thei hi; dai dide un,” a ci hi. 

6Tua ciengin Elijah in ama kungah, “Tanah na om in; TOPA in Jordan cieng dong 
pha dingin ei sawl hi,” a ci hi. Ahi vangin ama in, “ TOPA hing a, nangma zong a 
hing na hi ma bangin nang kang nuasie sih ding hi,” a ci hi. Tuaci’n ama gel a 
zawhton suoh lai uhi. 

7Kamsang hon sawmngate in zong zui-in Jordan gei-ah a din laitahun ama gel 
tawh a kigamla deu-in kamsangte a ding uhi. 

8Tua ciengin Elijah in a puontuol ladawhin ziel a, tua tawh tui a sat hi; tuol 
gumgaw-ah ama gel a galkai masangsie langkhat tuohah tua tui a kikhenzah hi. 

9Ama gel a galkai zaw ciengun Elijah in Elisha kungah, “Nangma kung panin kei 
ei kilahto masangin nang adinga kang bawlpieh ding na dei ei gen in,” a ci hi. 
Elisha in, “Na hlagau tanh ni ei luosah in, hing thum ing,” a ci hi. 

10Ama in dawngkia a, “A hahsa na khat nang ngen hi; ahi vangin nang kung pana 
kei ei kilahto laitah nei mu leh na sil nget ang kipie ding hi; nei mu sih leh ang 
kipie lo ding hi” a ci hi. 

11Lam pei kawmin ama gel a holim laitahun mei leeng khat le mei sakolte in ama 
gel khenkhe-in pumpei tawh vanah Elijah a kato hi. 

12Elisha in a et kawmin awng a, “Ka pa, ka pa! Israel leengte le a sakol tung 
tuongte!” a ci hi. Ahi vangin ama kimu thei nawn loin ama in a puonsilte manin 
ehkehin phal ni a suo hi. 

Elisha in Elijah’ Za Luo 

13Ama in Elijah kung pana a kiesuh puontuol tungin a kilekia a, Jordan pieu-ah a 
ding hi. 

14Ama in Elijah tung pana kie puontuol la-in tui sat a, “Elijah’ Pasien TOPA hei 
sunga om ahiei?” a ci hi. Ama in tui a sat ciengin a lang khat tuohah tui kikhenin 
Elisha a galkai hi. 

15Jericho-a om kamsang honte in a gal mu ciengun, “Elisha tungah Elijah’ hlagau 
tu hi,” ci-in a tangko uhi. Ama tawh kimu dingin kuonin ama mai-ah a tuolkun 
uhi. 

16Amate in ama kungah, “Tu-in en in, na nasemte lahah mi thahat sawmnga i nei 
uhi; amate sawl inlen na pupa suisah in, kang thum hi,” a ci uhi. TOPA’ hlagau in 

ama domto-in muoltung khat ahi sihle hawhguom khat a a khiehsuh dawh khat 
hi va,” a ci uhi. Ama in thuhkia a, “Hi lo hi, amate sawl sin,” a ci hi. 

17Hizongnanle amate in a maizum dongin a gengen ciengun ama in, “Amate sawl 
un,” a ci hi. Tuaci’n mihing sawmngate sawlin ni thum sung a sui vangun ama a 
mu zo sih uhi. 

18Amate a kilekia ciengun (Jericho ah ama a om hi) ama in amate kungah, “Na 
kung vuah, ‘Pei sih un,’ hing ci hi lo ka mah?” a ci hi. 

Elisha in Nalamdangte Bawl 

19Tu-in khuopi sunga mite in Elisha kungah, “Ka pu in na mu bangin tami khuopi 
opna pen mun hoi ahi hi; ahi vangin a tuineh hoi loin leitangah bangma pieng lo 
hi,” a ci uhi. 

20Ama in, “Kuongkum a tha khat hing peipi unlen a sungah ci koi un,” a ci hi. 
Tuaci’n amate in zong ama kungah a peipi uhi. 

21Tua ciengin tuinah-ah ama pei-in a sungah ci sung a, “TOPA in tam bangin a gen 
hi: Tami tui a hoi-in ka bawl zo hi; tu-a patin tami tui pan sina hile, nausietna hile 
pieng nawn lo ding hi,” a ci hi. 

22Tuaci’n Elisha’ thugen tawh kizui-in tuni dongin tua tui khu tui hoi a suoh hi. 

23Ama in khum mun panin Bethel a zuonto hi; lampi a peito laitahin khuopi pan 
naupang honkhat pei-in ama a zako vua, “Dawtol pa! peimang ta’n, dawtol pa! 
peimang ta’n,” a ci uhi. 

24Ama kinua hei-in amate a mu ciengin TOPA’ min tawh amate a samsie hi. Tua 
ciengin gamlah panin vompi ni pei-in tua naupang sawmli le nite a ehmal sieng 
hi. 

25Ama khum mun panin Carmel ah a peisuoh a, tua ciengin Samaria ah a peikia 
hi. 

2 Kumpite 3 

Jehoram in Israel Uh 

1Judah kumpi Jehoshaphat’ kum sawm le gietna kumin Samaria sung Israel 
tungah Ahab’ tapa Jehoram in kumpi sem hi; ama kum sawm le ni sung a maang 
hi. 

2A nu le a pa za-in ama a sie-a a gamtat lo vangin TOPA muna-ah a sie-in a gamta 
hi, azieh pen ama in a pa na bawlsa Baal biehna song pen hemkhie tei sam hi. 

3Ahi vangin ama in Israel a mawsah Nebat’ tapa Jeroboam’ mawna ma pomlai 
hi; tua panin ama kikoicing lo hi. 

Moab-te tawh Gal Kidona 

4Moab kumpipa Mesha pen tuu khawi pa ahi a, ama in kum sielin Israel kumpipa 
tungah tuuno tul zakhat le tuutang zakhat’ mul pie zel hi. 

5Ahi vangin Ahab a si ciengin Moab kumpipa in Israel kumpipa a ledo hi. 

6Tuaci’n khum hun laitahin Kumpi Jehoram in Samaria panin Israel mi zosie 
khawm hi. 

7Ama pei-in Judah Kumpi Jehoshaphat kungah, “Moab kumpipa in kei ei ledo zo 
hi; Moab sim dingin kei tawh nang kuon diei mah?” a ci hi. Ama in dawng a, “Kang 
kuon ding hi; nangma tawh kang omton a, ka mite nangma-a’ ahi a, ka sakolte 
zong nangma’ sakol ahi hi,” a ci hi. 

8Tua ciengin ama in, “Hei lamah i kuon diei?” ci-in dong hi. Jehoram in dawng a, 
“Edom senel gam zui-in i kuon ding hi,” a ci hi. 

9Tuaci’n Israel kumpipa, Judah kumpipa, le Edom kumpipa-te a kuon uhi; amate 
ni sagi sung a kuol pei zaw ciengun a galkapte ule a peipi uh a ganhingte adingin 
tui a om nawn sih hi. 

10Tua ciengin Israel kumpipa in, “Eh ka dei! TOPA in ei kumpi thum teng Moab’ 
khut sunga pieh dinga ei na hlat ahi mawh vele,” a ci hi. 

11Ahi vangin Jehoshaphat in, “Tam sungah TOPA ei dawhpieh thei 
ding TOPA’ kamsang khat beh a om sih amah?” a ci hi. Tua ciengin Israel 
kumpipa’ nasemte khat in, “Elijah’ khut tunga tuisung pa, Shaphat’ tapa Elisha 
tam sungah om hi,” ci-in a dawng hi. 

12Jehoshaphat in, “TOPA’ kammal in ama a ompi hi,” a ci hi. Tuaci’n ama kungah 
Israel kumpipa le Jehoshaphat le Edom kumpipa a hawsuh uhi. 

13Elisha in Israel kumpipa kungah, “Nang tawh bang kisai ka hei? Na pa’ 
kamsangte ahi sihle na nu’ kamsangte kungah kipei ta’n,” a ci hi. Ahi vangin 
Israel kumpipa in ama kungah, “Hi lo hi; Moab kumpipa’ khut sungah ko kumpi 
thum teng pieh dinga ei hlanpa khu TOPA ahi hi,” a ci hi. 

14Elisha in, “A na ka seppieh Vanglien TOPA a hing ahi ma bangin Judah kumpipa 
Jehoshaphat a thusim lo khat hi poma leng ka mit hemin zong kang en sih ding 
a, a mu-in zong kang mu sih ding hi. 

15Hinanle tumging tumsiem khat ei hlatpieh un,” a ci hi. Tua ciengin tumging 
siempa in a tumging a sai laitahin TOPA’ vanglietna ama tungah a tung hi. 

16Ama in, “TOPA in tam bangin a gen hi: Tami lui gawta pen tui ka dimsah ding 
hi,’ a ci hi. 

17Azieh pen TOPA in tam bangin a gen hi: ‘Hui le guo na mu sih ding vua, ahi 
vangin nangma le na bawng honte le na gantate utawh na dawn dingin khum lui 
gawta pen tui ka dimsah ding hi,’ a ci hi. 

18Tam pen TOPA muna-ah thuneu no khat ahi hi. Bang ding ahei cile ama in na 
khut sungah Moab-te zong ang pie ding hi. 

19Nangma in kulpi tawh a ki-im khuopi zosie le a kituomteel khuopi zosie na zo 
ding hi; singkung hoi zosie zong phua-in, tuinah zosie na kangsah ding a, leitang 
zosie suong tawh kidimsahin hawllei na suohsah ding hi,” a ci hi. 

20A zing cieng zingmawng biehpieh hun pawl ciengin gamsung teng tui tawh a 
kidim masangin thakhatthu-in Edom lam panin tui luon a kipan hi. 

21Amate sim dingin kumpite kuonto zo ci thu Moab-te zosie in a zah ciengun a 
khang pen panin a vuoi pen dongin galvan sil thei zosie hlanin gamgi lamah a 
kikhawm uhi. 

22Zingmawng ciengin amate a thobai uleh nisa in tui tung khaw a, Moab-te in a 
galkhat lam vua om tui pen sisan bangin a sanin a mu uhi. 

23Amate in, “Tami sisan ahi hi; kumpite khatlekhat kido-in khatlekhat kithat hi 
ngel ding hi. Tua ahi ciengin tu-in, Moab-te aw, van kinuasie teng va la ta vai!” a 
ci uhi. 

24Ahi vangin amate Israel’ giephuol a tun ciengun Israel-te dingin a mai vua a tai 
Moab-te a busim uhi; Moab gam a lut kawmun amate in a bansim toto uhi. 

25Amate in khuopite a thalpaih vua, suong in a khucip dongin lei hoina gam zosie 
tungah mi zosie in suong a sep uhi; amate in a tuinah teng uh khahcipin singkung 
hoi zosie a phua sieng uhi. Kir-hareseth behah suongtum kulpite om a, saili tawi 
teng in kui-imin a busim uhi. 

26Gal in ama lam a naw lam Moab kumpipa in a thei ciengin Edom kumpipa 
sontah phukeh dingin namsau tawi mi za sagi tawh a kuon hi; ahi vangin amate 
in a phukeh zo sih uhi. 

27Tua ciengin ama in ama’ zaluo ding a tapa kai-in kul tungah meihal biehna-in 
a pie hi. Israel-te tungah a lien mama lungthahna tungin ama kung panin amate 
nuakinin a gam vuah a kilekia uhi. 

2 Kumpite 4 

Elisha le Meigongnu’ Sathau 

(1Kum 17:14-16) 

1Tu-in Elisha kungah kamsang honte lahah mi khat’ zi kiko a, “Na nasem ka pasal 
si hi; tuale na nasempa in TOPA a zatah lam na thei a, ahi vangin ka tapa nite sila 
dinga la dingin a leibatna pa ang kuon hi,” a ci hi. 

2Elisha in tua nu kungah, “Nang adingin bang kang bawlpieh diei? Innah bang na 
nei ei, ei gen in?” a ci hi. Ama in dawng a, “Na nasemnu in inn ah sathau bung 
khat ci longal bangma zamtawng a nei sih hi,” a ci hi. 

3Ama in, “A pulamah pei-in na vengte zosie’ beel hawm teng va kawm ta’nlen 
hing tawm kawm vawt sin. 

4Tua ciengin sungtumin na tapate tawh kot kikhalu unlen, tam beel zosie sungah 
sung in; beel khat a dim sielin tuomkoi paipai in,” a ci hi. 

5Tuaci’n khum nu in ama nuasie-in a tapate tawh kot a kikhalu uhi; amate in tua 
nu kungah beelte a puohpuoh vua, tua nu in zong beel sungah na sungsung hi. 

6Beel teng a dim ciengin tua nu in a tapa kungah, “Beel dang khat ei pie in,” a ci 
hi. Ahi vangin a tapa in tua nu kungah, “Beel dang om nawn sih,” a ci hi. Tua bepin 
sathau a kang hi. 

7Tua nu pei-in Pasien’ mipa kungah gen a, tuale ama in, “Pei in, tua sathau zua 
inlen na leiba sang in. Tua hile na zahmawh teng tawh nangma le na tapate na 
hing thei ding uhi,” a ci hi. 

Shunem Numeinu’ Tapa Kithosahkia 

(1Kum 17:17-24) 

8Ni khat Elisha in Shunem khuo nawhkha a, tua khuo sunga a teng a cithei numei 
khat in an ne dingin ama hlan hi. Tuaci’n ama in khum lam a nawh sielin khum 
sungah baangin an ne zel hi. 

9Tua nu in a pasal kungah, “En in, i lampi ang nawh zing tam mipa pen Pasien’ 
mi tahtah ahi lam ka thei hi. 

10Eite kunga ang tun sielin innkhum tungah ama’ gie nadingin kawm a nei 
innmeng khat bawlpiehin, tua sungah ama dingin lupna khat, sabuoi khat, topha 
khat le meivah khat koipieh vai,” a ci hi. 

11Ni khat ama tua mun a tun ciengin innkhan tungah kato-in a lum hi. 

12Ama in a nasempa Gehazi kungah, “Shunem numei hlan in,” a ci hi. Ama in tua 
numei a hlat ciengin ama mai-ah tua nu a ding hi. 

13Ama in tua mipa kungah, “Tua nu kungah gen in, ‘Ko adingin tam lunggimna 
zosie na thuoh hi. Nangma dingin bang kang bawlpieh diei? Kumpipa kungah ahi 
sihle galkapmangpa kungah nangma tangin thu khat popo ang kigenpieh ding 
na dei a om ei mah?’ ci in,” a ci hi. Tua nu in dawng a, “Keima’ mite lahah teng ka 
hi hi,” a ci hi. 

14Ama in, “Tua bang ahile ama dingin bang a kibawlpieh thei diei?” a ci hi. Gehazi 
in dawng a, “Thu khat beh om hi, ama in tapa nei loin a pasal lah vuoikawn zo 
hi,” a ci hi. 

15Ama in, “Tua nu hlan in,” a ci hi. Ama in tua numei a hlat zaw ciengin kotbieng 
ah tua nu a ding hi. 

16Ama in, “Khuovei tu bang hun ciengin tapa khat na tawi ding hi,” a ci hi. Tua nu 
in dawng a, “Hi lo hi, ka pu Pasien’ mipa aw; na nasemnu sol sin,” a ci hi. 

17Elisha in tua nu kungah a gensa bangin tua numei nau pai a, khuovei a hun a 
tun ciengin ama in tapa khat a nei hi. 

18A nausen a gol ciengin ni khat a pa kung anlate lahah a va haw ta hi. 

19Ama in a pa kungah, “Aw kadei, ka lutang na, ka lutang na!” a ci hi. A pa in a 
nasempa kungah, “A nu kungah va koi ta’n,” a ci hi. 

20Ama in domin a nu kungah peipi hi; a nu’ phei tungah sunkim dongin to a, tuale 
ama a si hi. 

21Tua nu kato-in Pasien’ mipa’ lupna tungah a siel a, kot khalu-in a nuasie hi. 

22Tua ciengin tua nu in a pasal hlanin, “Mallang tahin Pasien’ mipa kungah va 
haw-in kang kile pai thei nadingin nasemte khat le laa khat ei puoh in,” a ci hi. 

23Ama in, “Bang zieha tuni-a ama kunga haw ding na hei? Hladet ni lah hi lo, 
sabbath ni zong lah hi lo,” a ci hi. Tua nu in, “Hing hoi na va” a ci hi. 

24Tua ciengin tua nu in laa phaw pha-in a nasempa kungah, “Gan kinawsah in; 
kang gen sih nah leh muon peisah sin,” a ci hi. 

25Tuaci’n tua nu pei a, Carmel Muol tunga Pasien’ mipa kung a tung hi. Pasien’ 
mipa in tua nu a pei a mu ciengin a nasempa Gehazi kungah, “En in, khum tahah 
Shunem numei khat ang pei hi; 

26tua nu dawn dingin thakhatin va tai ta’nlen ama kungah, ‘Na dam ei mah? Na 
pasal a dam ei mah? Naupang a dam ei mah?’ va ci ta’n,” a ci hi. Tua nu in dawng 
a, “Hoi gawp na,” a ci hi. 

27Muol tunga Pasien’ mipa kung a tun ciengin tua nu in a keng a tupom pai hi. 
Gehazi in sawnthop dingin tua nu a nai hi. Ahi vangin Pasien’ mipa in, “Ama tua 
ci opsah lel in; azieh pen ama a lung kham seng zieh ahi bo hi. TOPA in keima 
kungah a thu ei imin keima kungah ang genkha sih hi,” a ci hi. 

28Tua ciengin tua nu in, “Ka pu kungah ta pasal kang ngen amah? Kei ei puikhiel 
sin, hing ci hi lo ka mah?” a ci hi. 

29Ama in Gehazi kungah, “Na kawng gah inlen na khut sungah ka ciengkhut 
khunin pei ta’n. Mi khatpo tawh na kituo khah leh hopi sin len, mi khatpo in ang 

hopi le zong dawng sin; tuale naupang maitangah ka ciengkhut va nga ta’n,” a ci 
hi. 

30Tua ciengin tua naupang’ nu in, “TOPA a hing ahi ma bangin nang lo tawh ka 
pei sih ding hi,” a ci hi. Tuaci’n ama dingin tua nu a zui hi. 

31Gehazi na mapei-in tua naupang tungah a ciengkhut a ngah vangin awging 
hileh hinna lim hile bangma om lo hi. Ama dawn dingin a kilekia a, tuale ama 
kungah, “Naupang khanglo nai lo hi,” a ci hi. 

32Inn sungah Elisha a lut ciengin a lupna tungah a sisa-a a lum tua naupang a mu 
hi. 

33Tuaci’n ama lut a, ama gel beh kot kikhalu-in TOPA tungah thu a ngen uhi. 

34Tua ciengin lupna tungah ama kato-in naupang tungah kingam a, naupang’ 
kam le ama’ kam tuo-in, a mit tungah ama’ mit omsah a, a khut tungah ama’ khut 
a omsah hi; ama tunga a zam phei laitahin naupang’ pum a lum hi. 

35Ama kumsuh kia-in innkhan sungah pei kawikawi a, tua ciengin ama kato-in 
naupang tungah a zamkia leuleu hi; naupang in sagivei hahthi loin a mit tegel 
hah hi. 

36Elisha in Gehazi hlanin, “Shunem numei hlan in,” a ci hi. Tuaci’n tua nu hlan hi. 
Tua nu a tun ciengin ama in, “Na tapa kilah in,” a ci hi. 

37Tua nu pei-in a kephungah pua-in tuolah a kunsuh hi; tua ciengin ama in a tapa 
la-in a pei hi. 

Elisha in Sabeel Siensuo 

38Gilgal-ah Elisha a kilekia ciengin khum gam sungah kiel a tung hi. Ama mai-ah 
kamsang honte a to laitahun ama in a nasempa kungah, “Beelpi suong inlen 
kamsangte adingin me huon in,” a ci hi. 

39Me sui dingin amate lahah khat gamlahah a pei hi; ama in gam-um gui khat 
mu-in a puontuol dimin tua gam umga loin kilekia a, tuate bang ahei ci thei lopi-
in atnenin mebeel sungah bua hi. 

40Amate in mite neh dingin an a thua uhi. Ahi vangin me a neh laitahun, “Pasien’ 
mipa aw, beel sungah si theina gu om!” ci-in a kiko uhi. Amate in an a ne thei ta 
sih uhi. 

41Ama in, “Tua ahile an themkhat hing la un,” a ci hi. Ama in beel sungah tua an 
pai a, “Mite neh dingin an lui-in nesah un,” a ci hi. Tuale beel sungah neh thei lo 
ding bangma a om nawn sih hi. 

Elisha in Mihing Zakhat Anva 

(Mat 14:13-21; 15:32-39) 

42Baal-shalishah panin mi khat pei-in Pasien’ mipa kungah anpal anlum, 
mangbuham lum sawmni, le bupal vuitha a ip sungah guongin a peipi hi. Elisha 
in, “A neh dingun tam sunga mite pie un,” a ci hi. 

43Ahi vangin a nasempa kungah, “Mi zakhat mai-ah tami bang ka ci lui thei ding 
ahei?” a ci hi. Tuaci’n ama in, “Mite pie inlen nesah in. Azieh pen TOPA in tam 
bangin a gen hi: ‘Amate in ne-in themkhat val lai ding hi,’ ci hi,” cikia hi. 

44Ama in a mai vuah tuate lui-in amate in a ne vua, TOPA’ gensa bangin pawlkhat 
a val lai hi. 

2 Kumpite 5 

Naaman Kidamsahna 

1Aram kumpipa’ galkapmang Naaman pen mi thupi le a pupa’ maipha nga mipa 
khat ahi hi. Bangzieh ahei cile ama tungtawnin TOPA in Aram-te guolzawna a pie 
hi. Ama pen a thahat galhang khat ahi vangin phah natna a vei hi. 

2Tu-in a galsimna khat vuah Aram-te in Israel gam panin ngahnuno khat manin 
tua nu in Naaman zi’ na semin a om hi. 

3Ama in a pi kungah, “Samaria-a kamsangpa kungah ka pu va haw leh ci tei ing 
e! Ama in a phah natna damsah thei ngelngel va,” a ci hi. 

4Tuaci’n Naaman pei-in Israel gam pana numeino’ thugente a pu kungah a gen 
hi. 

5Aram kumpipa in, “Tua ahile va pei ta’nlen, Israel kumpipa tungah lai khat ka 
hlah ding hi,” a ci hi. Ama kuonin ngun talent sawm, kham shekel tulguh le pawi 
puon sawm a keng hi. 

6Ama in Israel kumpipa kungah tua laihlah keng a, tua sungah, “Tami laihlah na 
nga ciengin a phah natna na damsah nadingin na kunga ka nasempa Naaman 
kang sawlna thu thei in,” a ci hi. 

7Israel kumpipa in tua laihlah a sim ciengin a puon ehkeh a, “Mi khat’ phah natna 
a damsah dingin tam mipa in kei tungah thu ei vaihlah thei nadingin kei mi that 
thei ahi sihle mi hingsah thei Pasien ka hi amah? En un, keima tawh kihau nading 
a hanciem ahi lam thei un,” a ci hi. 

8Hinanle Israel kumpipa in a puonte a balkehna thu Pasien’ mipa Elisha in a zah 
ciengin kumpipa kungah mi sawl a, “Bang dinga na puon na balkeh va-ia ahei? 
Ama in Israel gam sungah kamsang a op lam a thei nadingin ka kungah ama hing 
peisah in,” a ci hi. 

9Tuaci’n a sakolte le a sakol leengte tawh Naaman pei-in Elisha inn kotbiengah 
a khawl hi. 

10Elisha in ama kungah kamtai khat sawlin, “Pei inlen, Jordan gun sungah sagivei 
va kisil ta’n. Tua hile na ci na sa a ngai bangkia-in na siengtho ding hi,” a ci hi. 

11Ahi vangin Naaman lungthahin peikhie a, “Keima kungah ama pel loin hing pei-
in hing ding vanin, a Pasien TOPA’ min hing lo vanin, ka ciphah tungah a khut 
hing zahin ka phah natna hing damsah va, ci-a ka ngaisut hi bo a! 

12Israel tui zosie sangin Damascus gama Abana le Pharpar gunte hoizaw peh hi 
lo amah? tuate sungah kisilin ka sieng thei sih ding amah?” a ci hi. Ama kihei-in 
a lungthahsa-in a pei hi. 

13Ahi vangin a nasemte in ama nai-in ama kungah, “Ka pu aw, kamsangpa in sil 
hamsa khat bawl dinga ang sawl le zong na bawl ding hi lo amah? Ama in nangma 
kungah, ‘Kisil inlen siengtho in,’ ci-in tam thu zosie ang gen pen nang in na bawl 
dingin bangza-in hoizaw kanlai ding ahei?” a ci uhi. 

14Tuaci’n ama peisuhin Pasien’ kamsangpa genna tawh kizui-in Jordan gun 
sungah sagivei a kiphum hi; naupangno cilesa bangin ama’ cilesa a ngai bangkia-
in a sieng sitset hi. 

15Tua ciengin Pasien’ mipa kungah ama le a pawlte zosie a kilekia uhi; ama pei-
in a mai-ah ding a, “Tu-in ahile Israel gam sung khat beh simlo, leitung mundang 
zosie-ah Pasien a om lo lam ka thei zo hi; hepina tawh na nasempa tung panin 
letsong khat ei sanpieh in,” a ci hi. 

16Ahi vangin ama in, “A na ka seppieh TOPA a hing ahi ma bangin bangma ka sang 
sih ding hi!” a ci hi. Ama in a san nadingin a paugen vangin ama in a khia veve hi. 

17Tua bepin Naaman in, “Tua ahi vawt leh hepina tawh laa-sakol ni puoh khop 
ding leitang ei piesah in; bangzieh ahei cile na nasempa in TOPA tung simlo, 
pasien dangte khat popo tungah meihal biehna hile, biehpiehna hile pie nawn lo 
ding hi. 

18Hinanle tami thu khat tungah, “TOPA in na nasempa’ mawna ei maisah in: 
Rimmon inn sunga bie dingin tua munah ka pupa a tum ciengin, ka ban tungah 
ama kingamin Rimmon inn sungah ka kun hi. Rimmon inn sunga ka kun 
ciengin TOPA in tami thu khat tungah na nasempa ei maisah taheh,” a ci hi. 

19Ama in tua pa kungah, “Nuomtahin pei in,” a ci hi. 

Gehazi’ Huoihamna 

Ahi vangin ama kung panin Naaman pei-in a gamla lo mun khat a tun ciengin, 

20Pasien’ mipa Elisha’ nasem Gehazi in, “Aram-te Naaman in ama a pieh nate ka 
pupa in sang loin tua mipa peisah mawh hi. TOPA a hing ahi ma bangin ama 
nuadelin ama kung panin na themkhat beh ka nga ding hi,” ci-in a ngaisun hi. 

21Tuaci’n Gehazi in Naaman a nuadel hi. Mi khat in ama a nuadel lam Naaman in 
a mu ciengin ama dawn dingin a sakol leeng tung panin ama kumsuh a, “Bangkim 
a hoi hi sam va izaw?” a ci hi. 

22Ama in dawng a, “A unpi-in hoi hi. Hizongle ka pu in, ‘Ephraim muoltung gam 
panin keima kungah kamsangte ni tu mama-in ang tung uhi; hepina tawh amate 
ngun talent khat le pawi puon sil ni pie in,’ ci-a a gen dingin kei ei sawl hi,” a ci 
hi. 

23Naaman in, “Hepina tawh talent ni sang tamai ve,” a ci hi. Ama in a san thei 
nadingin kun a, ippi ni-in ngun talent ni khi-in pawi puon ni tawh, a nasem 
mihing nite pie-in Gehazi’ mai-ah tuate puosah hi. 

24Khuosung kulpi a tun ciengun ama in amate kung panin ippite la-in tuate inn 
sungah a khol hi; ama in tua mite sawldawh a, tuale amate zong a pei uhi. 

25Ama sungtumin a pupa mai-ah a ding hi; tuale Elisha in ama kungah, “Gehazi, 
nang hei-a haw na hiei?” a ci hi. Ama in dawng a, “Na nasempa heima sungah pei 
sing,” a ci hi. 

26Hinanle ama in tua pa kungah, “Nang ang dawn ding mi khat hing kumsuhin 
nang tawh ka hlagau zawhton hi lo amah? Sum le puonsilte, olive umte le lengga 
lote, tuute le bawngtangte, nasem numeite le nasem pasalte san ding hun ahi 
amah? 

27Tua ahi ziehin nangma le na suonlehlahte tungah Namaan’ phah natna a tu den 
ding hi,” a ci hi. Tuaci’n vua bangin Hehazi vamin a phahsa-in Elisha kung panin 
a pei hi. 

2 Kumpite 6 

Heitang Tawh Kisai Na Lamdang 

1Tu-in kamsang honte in Elisha kungah, “Na theisa bangin nangma’ khut nei-a 
ka opna mun uh kote adingin kuocih luo hi. 

2Jordan-ah keima ei peisah inlen, tuanah singluong khat ciet puo-in ka ten 
nading uh mun khat ei bawlsah in,” a ci uhi. Ama in dawngin, “Tua bangin bawl 
un,” a ci hi. 

3Tua ciengin amate khat in, “Na nasemte tawh hing kuon in, kang thum hi,” a ci 
hi. Tuale ama in dawng a, “Hing kuon na vang,” a ci hi. 

4Tuaci’n a nasemte tawh ama a kuon hi. Jordan a tun ciengun sing a phua uhi. 

5Ahi vangin mi khat in singluong a phua laitahin tui sungah a heitang a kiehsuo 
hi; ama awngin, “Ehei, Ka pupa! Tami hei zong mi-a’ kikawm ahi bo’n,” a ci hi. 

6Tua ciengin Pasien’ mipa in, “Hei sunga kiesuh ahiei?” a ci hi. Ama in a kiehna 
mun ama kungah a hil ciengin ama in ciengkang khat sattanin tua sontahah sepin 
a heitang a lamtosah hi. 

7Ama in, “La to aw,” a ci hi. Tuaci’n ama in a khut tawh zamin tuami heitang a la 
hi. 

Aram-te’ Busimna Kikhahtan 

8Khatvei Aram kumpipa le Israel a kido ciengun ama in a uliente kuppi hi. Ama 
in, “Khum mun khum munah ka giephuol ka sat ding hi,” a ci hi. 

9Ahi vangin Pasien’ mipa in Israel kumpipa kungah thu puoh a, “Aram-te ang 
peisuh ding ahi ziehin tami mun na nawh khah lo nadingun kidawm un,” a ci hi. 

10Israel kumpipa in Pasien’ mipa genna munah kam vaihlah hi. Amate a kigalgin 
thei nadingun khatvei nivei sanga a tamzaw thu hilkhol hi. 

11Tami thu ziehin Aram kumpipa patau mama hi; ama in a uliente hlanin amate 
kungah, “Tu-in ei gen un, eite lahah Israel kumpipa lama a pang koi na hi vuoi?” 
a ci hi. 

12Tua ciengin a uliente khat in, “Ka pu, kumpipa, koima pang sih. Israel gama om 
kamsang Elisha in Israel kumpipa kungah na lupna tunga na thugente a na gen 
sawn ahi bo hi,” a ci hi. 

13Ama in, “Va pei ta’nlen ama hei sunga om ahei va sui ta’n.; keima in mi sawlin 
ama ka mansah ding hi,” a ci hi. Ama kungah, “Dothan-ah ama om hi,” ci-in kigen 
hi. 

14Tuaci’n ama in tua munah sakolte le sakol leengte le galkap hon tampite sawl 
hi; zan lai-in amate pei-in tua khuopi a kui-im pai uhi. 

15Zingmawngin Pasien mipa’ nasem khat thobai-in a pei leh khuopi kimkot 
zosie-ah sakolte le sakol leengte tawh galkap honpi a om hi. A nasempa in, “Ehei, 
pu! Bang i ci ta diei?” a ci hi. 

16Ama in a dawngkia a, “Zau sin, bangzieh ahei cile amate tawh a omte sangin 
eite tawh a omte tamzaw hi,” a ci hi. 

17Tua ciengin Elisha in tam bangin thu ngen hi: “TOPA aw, ama in khuo a mu thei 
nadingin a mit honpieh in, kang thum hi,” a ci hi. Tuaci’n TOPA in nasempa’ mitte 
honpiehin ama in khuo a mu hi; Elisha’ kimvel zosie-a muol tungah sakolte le 
meikuong sakol leengte a dimin a om hi. 

18Ama do dingin Aram-te a kuonsuh uh ciengin Elisha in TOPA kungah thu ngen 
a, “Tam mite mittawtna tawh vatmai in, kang thum hi,” a ci hi. Tuaci’n Elisha’ 
nget bangin ama in mittawtna tawh amate a vatmai hi. 

19Elisha in amate kungah, “Tam pen a lampi ahi sih a, tam zong a khuopi ahi sih 
hi; ei zui un, na sui uh mipa kungah kang peipi ding hi,” a ci hi. Tuale ama in 
Samaria ah amate a peipi hi. 

20Samaria ah amate a lut behun Elisha in, “TOPA aw, tam mite in khuo a mu thei 
nadingun amau’ mit honpieh in,” a ci hi. TOPA in a mit uh honpieh a, Samaria 
khuo sunga a om lam uh a kithei uhi. 

21Israel kumpipa in amate a mu bepin Elisha kungah, “Ka pa, amate ka that diei?” 
a ci hi. 

22Ama in dawng a, “That sin! Na thasawm mite, na namsau le na thalpi tawh na 
mat ahi son amah? Amate in an ne-in tui a dawn thei nadingun amai vuah an le 
tui lui in; tuale a pu uh kungah amate peisah in,” a ci hi. 

23Tuaci’n ama in ama adingin pawi lienpi khat bawlpieh hi; amate in an ne-in tui 
a dawn zaw ciengun a lampi vuah amate a peisah a, tuale a pupa kung zuonin a 
pei uhi. Tuale Israel gam sung a sim dingin Aram-te a kuon nawn sih uhi. 

Ben-hadad in Samaria a Kui-imna 

24Tua zaw hun khat ciengin Aram kumpipa Ben-hadad in a galkap zosie khawm 
hi; Samaria do ding le a kuikhum dingin ama a kuonto hi. 

25Amate in a kuikhum den ziehun Samaria-ah kiel nasie mama a, laa lutang khat 
ngun shekel sawmgiet, gam kaisuon hai khat seli-suo-sekhat ngun shekel nga-in 
a kizua dongin kielpi a tung hi. 

26Kulpi tungah Israel kumpipa a pei laitahin ama kungah numei khat kiko a, “Ei 
panpi ven, ka pu kumpipa!” a ci hi. 

27Ama in, “Hi lo hi! TOPA kipanpisah zaw in. Ke’n nang bang kang ci panpi thei 
kan ding ahei? Ancilna phuol pan ahi sihle lengga tui suhna pana kang panpi ding 
amah?” a ci hi. 

28Ahi vangin kumpipa in tua nu dong a, “Na lungkhamna bang ahiei?” a ci hi. Ama 
in dawng a, “Tam numei in ka kungah, ‘Na tapa ei pie in; tuni-in ama i ne ding a, 
kei tapa zing ciengin i ne ding hi,’ ei ci hi. 

29Tuaci’n ka tapa’ sa huonin ka ne uhi. A zing ciengin ama kungah, ‘Na tapa ei pie 
in, a sa i ne ding hi,’ ka ci hi. Hizongle tua nu in a tapa a na phuolmang ta hi,” a ci 
hi. 

30Kumpipa in tua numei’ thugen a zah ciengin a puonte a ehkeh hi; ama 
khuopikul tunga a pei laitah ahi ziehin mite in a pumpi nei lamah la-ip puon a sil 
lam a mu uhi. 

31Ama in, “Tu ni-in Shaphat’ tapa Elisha’ lutang a liengko tunga a op sih tah ma 
leh Pasien in kei ei dawm sih hinlen, a nasie zaw-in ei bawl lai heh,” a ci hi. 



690 

 

 
Zo Bible 

© 2018 Bible Society of Myanmar. 
 

 
 

 

32Tuaci’n ama in ama mai-ah mi khat a sawl hi. Tu-in a inn sungah Elisha to a, 
ama tawh upate a to ton laitah ahi hi. Kamtaipa a tun masangin Elisha in upate 
kungah, “Tam mithat pa in ka lu tan dingin mi khat ang sawl lam na thei vuoi 
mah? Kamtai pa ang tun ciengin kot khah unlen, ama lang khatah kotpi tucip un. 
Ama nua-ah a pu’ ketot ging kiza hi lo amah?” a ci hi. 

33Amate tawh a holim laitahin ama kungah kumpipa peisuh a, “Tami 
gimna TOPA kung pan ahi hi! Bang dingin TOPA sungah kinem na lai ding ka hei?” 
a ci hi. 

2 Kumpite 7 

1Ahi vangin Elisha in, “TOPA’ kammal za in: Tam bangin TOPA in gen a, zing cieng 
tu bang hunin Samaria kul tunkotah annel law khat shekel khatin kizua ding a, 
mangbuham law ni shekel khatin kizua ding hi,” a ci hi. 

2Tua ciengin kumpipa a khuta a kingapna galkap bupa in Pasien’ mipa kungah, 
“TOPA in vantung tawlette nangawn hong nanle tam bang pieng thei ding amah?” 
a ci hi. Ahi vangin ama in, “Na mit tawh na mu ding a, ahi vangin na ne kha sih 
ding hi,” a ci hi. 

Aram-te Taimang 

3Tua laitahin khuopi tunkot pulamah miphah li om a, amate khatlekhat in, “Bang 
dinga i si tanpha vua tam sunga mawh toto ding i hi uh ahei? 

4‘Khuopi sungah lut vai,’ ci lei lah khuopi sungah kielpi tung a, tua munah i si 
ding uhi; tam sungah to den vai ci lei lah a si veve ding i hi uhi. Tua ahi ziehin 
Aram-te’ giephuolah va pei vai; amate in ei mawh hingkhawi khah uleh i hing 
ding a, ei tha ule lah a si veve ding ma i hi lel uhi,” a kici uhi. 

5Tuaci’n nitum kuonin Aram-te’ phuolah a pei uhi; ahi vangin Aram-te’ phuol 
mong a tun uleh tua munah koima a na om nawn sih hi. 

6Azieh pen TOPA in sakol leengte, sakolte le galkap honpi husate Aram galkapte 
zasahin amate khatlekhat in, “Israel kumpipa in ei do dingin Hit kumpite le Egypt 
kumpite ciel hi,” a kici uhi. 

7Tuaci’n ni tum kuonin amate tai-in a puonbuhte uh, a sakolte ule a laate uh 
nuasie-in a hinna a taipi uhi. 

8Tam miphahte giephuol mong a tun ciengun puonbuh khat sungah lutin an ne 
tui dawnin a om vua, ngun, kham, le puonsilte tomgamin tuate a phuol uhi. Tua 
ciengin peikia-in puonbuh dang khatah a lut vua, khum panin zong vante tuo-in 
tuate a phuol leuleu uhi. 

9Tua ciengin amate khatlekhat a kiho vua, “I sepzie uh man lo hi. Tuni pen kipah 
ni ahi hi; bangma gen loin i dai op vua, zingmawng khuova dong i nga uleh gimna 

i thuoh ding uhi; tua ziehin va pei-in kumpipa’ innkuonte kungah va gen ta vai,” 
a kici uhi. 

10Tuaci’n amate zong pei-in khuopi tunkot cingte a ko vua, tuale amate kungah, 
“Aram-te’ giephuol ka va haw ta vua, khum sungah a kikhi sakolte le laate le a 
bang banga om puonbuhte simlo, koima kimu kha lo a, koima’ husa zong kiza 
loin bangma dang om lo hi,” ci-in a gen uhi. 

11Tua ciengin tunkot cingte kiko-in kumpipa’ innkuonte kungah tam thu a 
tangko uhi. 

12Zanin kumpipa tho-in a nasemte kungah, “Aram-te in ei do dinga a kisah dan 
uh kang gen ding hi. Amate in i kiel lam a thei uhi; tuaci’n amate gamlahah a 
kiphuol dingin giephuol a nuasie vua, ‘Khuopi panin ang pei ciengun amate hing 
matin khuopi sungah i lut ding hi,’ ci-in a ngaisun uhi. 

13A nasemte khat in, “Tam sunga kinuasie teng in a sisa Israel mihonpi ma 
bangin thuoh veve ding ahi ziehin mi pawlkhat in a omlai sakolte sung panin nga 
kaisah hi; amate sawlin en phot vai,” a ci hi. 

14Tuaci’n amate in sakol tung tuong mi ni hlanin kumpipa in Aram galkapte nua-
ah amate sawl a, “Pei unlen va thei ta un,” a ci hi. 

15Tuaci’n ama gel in Jordan dong a del uhi; lam dung tengah Aram-te a kinaw na 
lam vua a kiehsah uh puonte le vanzahte a na kithethang ziezuo hi. Tuaci’n 
kamtaite kinuale-in kumpipa kungah a gen uhi. 

16Tua ciengin mite pei-in Aram-te’ giephuol a bulu uhi. Tuaci’n TOPA gensa dung 
zui-in annel law khat shekel khatin kizua a, mangbuham law ni shekel khatin 
kizua hi. 

17Tu-in kumpipa in a khuta a kingapna galkap bupa pen tunkot uh dingin koi hi; 
ama kungah kumpipa a peisuh lai-in Pasien’ mipa thugensa bang lien ma-in mite 
in a si dongin tunkotah ama a tuoncil uhi. 

18Bangzieh ahei cile Pasien’ mipa in kumpipa kungah, “Zing cieng tu bang hunin 
Samaria tunkotah mangbuham law ni shekel khatin kizua ding a, annel law khat 
shekel khatin kizua ding hi,” a ci ciengin 

19galkap bupa in Pasien’ mipa dawng a, “TOPA in vantung tawlette nangawn 
hong nanle tam bang pieng thei ding amah?” a ci hi. Tuale ama in dawngin, “Na 
mit tawh na mu ding a, hinanle na nekha sih ding hi,” a ci hi. 

20Tua bang ma-in ama tungah tung tahpi hi; mite in tunkotah ama tuoncilin a si 
hi. 

2 Kumpite 8 

Shunem Numei’ Leitang Kipiekia 

1Tu-in Elisha in a tapa a hinkiasah numei kungah, “Tho-in na innkuon tawh pei 
inlen, na ten theina mun khat popo-ah teng in; azieh pen TOPA in kielpi khat 
tunsah ding thupie zo a, gam sungah kum sagi sung kielpi tung ding hi,” a ci hi. 

2Tuaci’n tua numei dingin Pasien’ mipa thugen bangin gamta hi; a innkuon tawh 
tua nu pei-in Philistia-te gamah kum sagi sung a teng hi. 

3Kum sagi a cin zaw, Philistia-te gam panin tua numei a kinuale ciengin, a inn le 
a leitang ngen dingin kumpipa kungah a pei hi. 

4Tua laitahin Pasien’ mipa nasem ahi Gehazi le kumpipa kiho a, “Elisha’ sepsa na 
lien zosie ei gen in,” a ci hi. 

5Elisha in a sisa mi a hinsah kiana thu kumpipa kungah a gen laitahin, a tapa a 
hinkiasah numei in a inn le a leitang ngen dingin kumpipa kungah a pei hi. Gehazi 
in, “Ka pu, kumpipa aw, tam sungah a numei om a, Elisha in a hinkiasah a tapa 
zong tam sungah om hi,” a ci hi. 

6Kumpipa in numei kungah tua thu a dawh ciengin ama in a gen hi. Tuaci’n 
kumpipa in tua nu adingin ulien khat koi a, “Leitang a nuasie ni-a patin tuhun 
dong lo pana a pieng phiengsie zosie tawh ama-a’ teng a unpi-in piekia in,” a ci 
hi. 

Ben-hadad’ Sina 

7Kumpi Ben-hadad a cinat laitahin Damascus-ah Elisha a pei hi. Ama kungah, 
“Pasien’ mipa tam sungah ang pei hi,” ci-in a kigen ciengin 

8kumpipa in Hazael kungah, “Letsong khat kengin Pasien’ mipa dawn dingin va 
pei ta’n. Ama tungtawnin TOPA tungah, ‘Tam natna panin ka damkia na diei,’ ci-
in va dong ta’n,” a ci hi. 

9Tuaci’n ama dawn dingin Damascus-a pieng na hoi nam tuomtuom kalaoh 
sawmli puohkhop letsong kengin Hazael a kuon hi. Ama lutin ama mai-ah a din 
ciengin ama in, “Na tapa Aram Kumpipa Ben-hadad in nang kungah ei sawl a, 
“Tami natna panin ka damkia na diei,’ ci hi,” a ci hi 

10Elisha in, “Pei inlen ama kungah gen in, ‘Na damkia valon ding hi,’ va ci ta’n; 
hinanle ama a si valon nading thu TOPA in kei kungah ei lah zo hi,” a ci hi. 

11Ama a zalat dongin mit phe loin Elisha in Hazael a encien hi. Tua bepin Pasien’ 
mipa a kap hi. 

12Hazael in, “Ka pu, bang dinga kap na hiei” ci-in dong hi. Ama in dawng a, “Azieh 
pen Israel mite tunga na bawl ding sietna ka thei hi; nang in a kulpite uh mei 
tawh na hal ding a, a tangvalte uh namsau tawh thatin, a naupangnote uh lei 

denna-in na nei ding hi, tuale naupaai lai numeite’ gil na kheipieh ding hi,” a ci 
hi. 

13Hazael in, “Ui bang bep lel na nasempa tami sil thupi bawl dingin bang ahi 
ahei?” a ci hi. Elisha in dawng a, “Aram tunga nang kumpi na hi nading 
thu TOPA in kei kungah ei lah zo hi,” a ci hi. 

14Tua ciengin ama in Elisha nuasie-in ama kungah, “Elisha in bang ang gen ei?” 
a ci a pupa Ben-hadad kung a tung hi. Tuale ama in dawngin, “Ama in na damkia 
valon nading thu kei kungah ei gen hi,” a ci hi. 

15Hizongle a zing ciengin a netpha la-in tui sungah die a, kumpipa a si dongin 
ama in a mai-ah tua puon a zah hi. Tuale Hazael in ama’ za luo hi. 

Judah ah Jehoram Maang 

(2Khg 21:1-20) 

16Israel kumpi Ahab’ tapa Joram a kum ngana kumin Judah Kumpi Jehoshaphat’ 
tapa Jehoram maan ding a kipan hi. 

17Kumpi a suo hunin kum sawmthum le ni pha a, ama in kum giet sung Jerusalem 
uh hi. 

18Ahab’ tanu ama’ zi ahi ziehin Ahab innkuonte’ gamtatsa bangin Israel kumpite’ 
lampi ma a zui hi. TOPA’ mitmu-in a sie-in ama a gamta hi. 

19Hinanle ama in ama le a suonlehlahte tungah tawntung meivah khat pieh 
dingin kam ciem zo ahi ziehin a nasempa David ziehin TOPA in Judah a susie 
nuom sih hi. 

20Ama hun sungin Edom-te in Judah’ uhna a ledo vua, amau’ aituom kumpi khat 
koi uhi. 

21Tua ciengin Jehoram in a sakol leeng zosie tawh Zair-ah a galkai hi. Ama zanin 
kuon a, ama a imtawm Edom-te le sakol leeng bupate a busim hi; ahi vangin inn 
ah a galkapte a taimang uhi. 

22Tuaci’n tuni dongin Edom-te in Judah gam uhna a ledo uhi. Khum hun ma-in 
Libnah in zong a ledo hi. 

23Tu-in Jehoram’ gamtatna a omlai teng le ama sep zosie, Judah Kumpite’ Khang 

Sutna Laibu sungah kigiel hi lo amah? 

24Tuaci’n a pu a pate tawh Jehoram lumton a, David’ khuopi sungah kivui hi; a 
tapa Ahaziah in ama’ za luo hi. 

Judah ah Ahaziah Maang 

(2Khg 22:1-6) 

25Israel kumpi Ahab’ tapa Joram a kum sawm le nina kumin Judah kumpi 
Jehoram’ tapa Ahaziah maan ding a kipan hi. 

26A maan a kipatin Ahaziah kum sawmni le ni pha hi; ama kum khat sung 
Jerusalem ah maang hi. Ama’ nu min Athaliah ahi a, Israel kumpi Omri’ tunu ahi 
hi. 

27Ama Ahab’ innkuonte’ mahpa ahi ziehin Ahab’ innkuonte gamtat ma 
bangin TOPA mitmu-in a sie-in gamta a, Ahab innkuonte’ lampi ma a zui hi. 

28Ramoth-gilead ah Aram kumpipa Hazael sim dingin Ahab’ tapa Joram tawh 
Ahaziah a kuonton uhi. Tua tahah Aram-te in Joram a liemsah uhi. 

29Rama ah Aram kumpipa Hazael tawh a kidona vuah Aram-te in ama a 
liemsahna uh liemmate kem dingin Jezreel ah kumpi Joram a kilekia hi. Jezreel 
ah Ahab’ tapa Joram a liem ziehin ama a ve dingin Judah kumpi Jehoram’ tapa 
Ahaziah a kuonsuh hi. 

2 Kumpite 9 

Jehu Sathau A Kinuna 

1Tua ciengin kamsang Elisha in kamsang honte lah panin khat hlanin ama 
kungah, “Na kawng gah inlen, tami sathau bung tawi-in Ramoth-gilead ah va 
haw ta’n. 

2Na tun ciengin khumnah Nimshi’ tapa Jehoshaphat, a tapa Jehu sui in; a sungah 
lutin a guolte lahah kaikhie inlen, innkhan sungtawng khatah lutpi in. 

3Tua ciengin sathau um la-in a lu tungah sungsuh inlen, ‘TOPA in tam bangin a 
gen hi: Israel tunga kumpi sem dingin sathau kang nu hi,’ ci hi,” va ci ta’n. Tua 
ciengin kot hong inlen tai in; khuomuong sin,” a ci hi. 

4Tuaci’n Ramoth-gilead ah kamsang tangvalpa a pei hi. 

5Galkap bute in kikupna a nei laitahun ama tung a, tuale ama in, “Galkap bupa 
aw, nang adingin thu khat kang puoh hi,” a ci hi. Jehu in, “Kote lahah koi pen gen 
a kinei na hei?” ci-in a dong hi. Galkap bupa, nang ang gen ka hi hi,” a ci hi. 

6Tuaci’n Jehu dingin inn sungah lut hi; tangvalpa in a lu tungah sathau sungin 
ama kungah, “Israel Pasien TOPA in tam bangin gen hi: Keima in TOPA’ mite ahi 
Israel tunga kumpi sem dingin nang sathau kang nu hi. 

7Jazebel tungah ka nasem kamsangte’ sisan le TOPA nasem zosie’ sisan phu ka 
lah thei nadingin na pupa Ahab’ innkuon na satlia ding hi. 

8Azieh pen Ahab’ innkuon zosie a mangthai ding hi; keima in Israel sungah Ahab’ 
innkuon panin pasal poma, sal hile, sal lo hile ka sumaimang ding hi. 

9Nebat’ tapa Jeroboam’ innkuon le Ahijah’ tapa Baasha’ innkuon bangin Ahab 
innkuon ka bawl ding hi. 

10Jezreel gam sungah uite in Jezebel’ sa a ne ding vua, koima in ama vui lo ding 
hi,’ ci hi,” a ci hi. Tua ciengin kot hongin ama a taimang hi. 

11A pu’ nasemte kungah Jehu a tunkia ciengin amate in a kungah, “Bangkim a hoi 
ma ahiei mah? Bang hing bawla tua mimaw pa na kunga hing haw ahiei?” a ci 
uhi. Ama in a kung vuah, “Tam mipa dan le a thugen bielbualte na thei uhi,” a ci 
hi. 

12Amate in, “Mi zuou pa! Ko ei gen in!” a ci uhi. Tuaci’n ama in, “TOPA in tam 
bangin a gen hi: ‘Israel tunga kumpi dingin keima in nang sathau kang nu hi,’ ei 
ci hi,” a ci hi. 

13Tua ciengin amate in zong mallangtahin a puonte uh suo-in kalei tungnung 
pen ah a pha uhi; tuale pengkul mutin, “Jehu, kumpi hi,” ci-in a tangtawh uhi. 

Israel kumpi Joram Kithat 

14Tua ciengin Nimshi’ tapa Jehoshaphat, a tapa Jehu in Joram a sawmdap hi. 
Aram kumpi Hazael langpangin Ramoth-gilead ah Israel zosie tawh khuo cingin 
Joram a om hi; 

15ahi vangin Aram kumpipa Hazael tawh a kido lai-a Aram-te in a liemsahna 
liemma a kem dingin Jezreel- ah kumpi Joram kilekia zo hi. 

16Tua ciengin Jehu a sakol-leeng tungah tuongin a dam lo lupmun tung a ngah 
Joram opna Jezreel ah haw hi. Joram ve dingin Judah kumpi Ahaziah na tungsuh 
zo hi. 

17Jezreel ah galvil pa khat tausang tungah ding a, tuale ama in Jehu’ pawlte a tun 
laitah mu a, “Mi honkhat ka mu hi,” a ci hi. Joram in, “Sakol tung tuong mi khat 
la-in, amate dawn dingin sawl inlen, ‘Thu hoi ahiei mah?’ cisah in,” a ci hi. 

18Tuaci’n ama dawn dingin sakol tung tuong pa pei-in ama in, “Kumpipa in tam 
bangin gen hi, ‘Thu hoi-a hing haw na hi uh amah,’ ci hi,” a ci hi. Jehu in dawngkia 
a, “Thuhoi le nang bang kisai na hei? Ka nua ei zui in,” a ci hi. Tua galvil pa in thu 
zasahin, “Kamtai pa in amate kung pha napi ama ang kilekia ta sih hi,” a ci hi. 

19Tua ciengin ama in sakol tung tuong a nina pa sawlin a kung vuah pei a, 
“Kumpipa in tam bangin gen hi: ‘Thuhoi-a hing haw na hi uh amah?’ ci hi,” a ci 
hi. Jehu in dawng a, “Thuhoi le nang bang kisai na hei? Ka nua ei zui in,” a ci hi. 

20Galvil pa in thu zasahkia a, “Ama in amate kung pha napi ama kilekia nawn lo 
hi. Nimshi’ tapa Jehu’ leeng hawl dan tawh kibang hi; azieh pen ama in mimaw 
bangin a hawl hi,” a ci hi. 

21Joram in, “Kithawi un,” a ci hi. Amate in a sakol leeng a guonpieh uhi. Tua 
ciengin Israel kumpi Joram le Judah kumpi Ahaziah, a sakol leeng tuoh vuah 

tuongin a dingkhie uhi; amate zong Jehu tawh kimu dingin a kuon vua, ama tawh 
Jezreel mi Naboth’ lo-ah a kimu uhi. 

22Joram in Jehu a mu ciengin, “Jehu, thuhoi-a hing haw na hiei mah?” a ci hi. Ama 
in dawng a, “Na nu Jezebel’ bum le aisanna le numei pahtatte a op laisie bang 
thuhoi om thei ding ahei,” a ci hi. 

23Tua ciengin a sakol kamkai lehei-in Joram tai a, Ahaziah kungah, “Ahaziah, 
kumpi suon sawm!” a ci hi. 

24Jehu in a tha nei za tawh a thalpi kuoi-in ama’ lungtang sontah pailet dingin 
Joram’ liengko kikal kap hi; tuale a sakol leeng sungah ama a tumsuh hi. 

25Jehu in ama a hupa Bidkar kungah, “Domto inlen Jezreel-te Naboth’ neisa 
leitangah pai in; azieh pen a pa Ahab nua-ah nang le kei, kimai kimin i tuonton 
lai-in ama langpangin TOPA in tami thuphuon a gen phawh in: 

26“Zani-in Naboth’ sisan le a tapate’ sisan ka mu ziehin tami leitang tung tehteh-
ah kang thuh ding hi, ci-in ka kiciem hi,’ TOPA in ci hi. Tua ahi ziehin TOPA’ thugen 
dung zui-in tu-in ama domto inlen, tua leitang tungah ama pai in,” a ci hi. 

Judah Kumpi Ahaziah Kithat 

(2Khg 22:7-9) 

27Judah kumpi Ahaziah in tua thu a mu ciengin Beth-haggan lamah a tai hi. Jehu 
in ama nuadel a, “Ama zong kap un!” a ci hi. Ibleam gei, Gur katona sontah sakol 
leeng tungah amate in ama a kap uhi. Tua ciengin Megiddo ah ama tai-in tua 
munah a si hi. 

28A uliente in Jerusalem ah sakol leeng khat tawh ama a puo vua, David’ khuopi 
sunga ama’ hanah a pu a pate tawh a vuiton uhi. 

29Ahab’ tapa Joram a kum sawm le khatna kumin Ahaziah in Judah tungah maan 
ding kipan hi. 

Jezebel’ Sina 

30Jezree ah Jehu a tun ciengin Jezebel in tam thu na za hi; tua nu in a mitte zutin 
a lu zem a, tawlet panin a khuodah hi. 

31Tunkot-ah Jehu a lut laitahin ama in, “Nang Zimri, na pu that pa, thu hoi-a hing 
haw na hiei mah?” na ci hi. 

32Ama in tawlet lam ento-in, “Kei lamah koi teng na om vuoi? Koi e?” a ci hi. 
Numeite a uh cilgesa pasal ni ahiei thum ahiei in ama a ensuh uhi. 

33Ama in, “Tua nu hing sepsuh un,” a ci hi. Tuaci’n amate in tua nu a sepsuh uhi; 
ama’ sisan kimkhat kawm tung le sakolte tungah kithethang a, tuaci’n ama a 
tuoncil uhi. 

34Tua ciengin ama sung tumin an ne-in tui a dawn hi; ama in, “A kisamsie numei 
enin va vuibawl ta un; azieh pen ama kumpipa’ tanu ahi hi,” a ci hi. 

35Hinanle tua nu vui dinga a pei ciengun amate in a lugu, a kephang le a 
khutphang cite simlo bangma dang a mu nawn sih uhi. 

36Amate kilekia-in Jehu kungah a gen ciengun ama in, “Tam pen a nasempa, 
Tishbe mi Elijah tung tawna TOPA na gensa ahi hi: ‘Jezreel gam sungah uite in 
Jezebel’ sa a ne ding uhi; 

37koima in, ‘Tami Jezebel ahi hi,’ a ci thei lo nadingin Jezreel gam sunga lolai-ah 
Jezebel’ luonghawm ehlei bang ding hi,” a ci hi. 

2 Kumpite 10 

Ahab’ Suonlehlahte A Kihonthana 

1Tu-in Samaria ah Ahab in tapa sawm sagi nei hi. Tuaci’n Jehu in lai gielin 
Samaria-a teng Jezreel uliente tung, upate tung le Ahab’ tapate a cingte tungah 
tua laite hlahin, 

2“Note tawh na pu uh’ tapate omin na dei bang vua na zah thei uh sakol leengte 
le sakolte, kul tawh a ki-im khuopite le galvante na nei ziehun, 

3na pu’ tapate lahah a hoipen khat teelin a pa’ kumpi topha tungah tosah unlen, 
na pupa’ innkuon adingin gal sim un,” a ci hi. 

4Ahi vangin amate a zau mama vua, “En un, kumpi nite nangawn in ama nang zo 
lo hi; tua ahile eite in bang i ci nan zo mawh ding ahei?” a ci uhi. 

5Tuaci’n kumpi innsung vaipuo pa le khuopi uhpa in upate le a cingte tawh Jehu 
kungah kam vaihlahin, “Kote nangma’ nasemte ka hi uhi; na gen popo ka sem 
ding uhi. Koima khat beh kumpi-in ka bawl sih ding uhi; hoi na sah bangin kibawl 
in,” a ci uhi. 

6Tua ciengin Jehu in amate kungah laihlah a nina gielkia a, “No kei lamah ang 
omin ka thu mang dingin a baisa-in na op uleh na pu uh’ tapate’ lutang la unlen, 
zing cieng tu bang hunin Jezreel-a ka kungah hing peipi ta un,” a ci hi. Tu-in 
kumpipa’ tapa sawm sagite pen amate a khansuo khuopi uliente tawh a omton 
uhi. 

7Amate kungah a laihlah a tun ciengin kumpipa’ tapa sawm sagite manin a that 
uhi; bawng sungah amau’ lutang a guong vua, Jezreel-a Jehu kungah a hlah uhi. 

8Kamtaipa pei-in ama kungah, “Amate in kumpipa tapate’ lutang ang puo zo ta 
uhi,” ci-in a gen ciengin ama in, “Zingmawng dongin tunkot lutna-ah lom ni-in 
koi un,” a ci hi. 



698 

 

 
Zo Bible 

© 2018 Bible Society of Myanmar. 
 

 
 

 

9Zingmawngin ama a pusuo ciengin dingin mi zosie kungah, “Note pen maw 
peng na hi uhi. Ka pupa sawmdapin a that keima ka hi hi. Hinanle tam teng zosie 
a satlum koi ahei? 

10Tua ciengin Ahab’ innkuon tawh kisai-in TOPA in a gen thu, TOPA’ kammal khat 
zong tuolah kie lo ding hi, ci-in thei un; azieh pen a nasempa Elijah tung tawna a 
gensa thu TOPA in sem zo ta hi,” a ci hi. 

11Tuaci’n Jehu in koima hen nei lo za dongin Jezreel khuo sunga Ahab’ innkuon 
a om sun teng, ulien zosie, a lawm it zosie, le siempu zosie that sieng hi. 

12Tua ciengin ama dingin Samaria ah a pei hi. Lamkal, Tuucingte opna ahi Beth-
eked a tun ciengin, 

13Jehu in Judah kumpipa Ahaziah’ sanggamte mu-in, ama in, “No koi na hi vuoi?” 
a ci hi. Amate in a dawng vua, “Kote Ahaziah’ tanaute ka hi uhi; Jezreel-a om 
kumpipa’ tapate le kumpinu’ tapate kunga haw dinga ang kuonsuh ka hi uhi,” a 
ci uhi. 

14Ama in, “Amate hingmat in,” a ci hi. Amate in tua mite hingmat in, Beth-eked 
dum sungah mi sawmli le ni that hi; ama in koima khat beh a hingkhawi sih hi. 

15Ama in khum mun a nuasie ciengin ama dawn dinga a pei Rekhab’ tapa 
Jehonadab tawh kituoh hi; Jehu in tuapa hopi-in ama kungah, “Nang tungah ka 
lungtang a thuman bangin, kei tungah na lungtang a thuman ei mah?” a ci hi. 
Jehonadab in dawng a “Man hi,” a ci hi. Jehu in, “Tua ahile na khut ei hlah in,” a 
ci hi. Tuaci’n ama in a khut a hlah hi. Jehu in sakol leeng tungah ama kaito hi. 

16Ama in, “Kei ei zui inlen, TOPA ading ka deiluotna hing en in,” a ci hi. Tuaci’n 
ama in a sakol leeng tungah ama a tuongsah hi. 

17Samaria a tun ciengin TOPA in Elijah kunga a gensa dung zui-in Jehu in amate 
a suh maimang dongin Samaria-a om Ahab’ innkuonpi a omlai teng zosie a that 
sieng hi. 

Baal Biete Kithana 

18Tua ciengin Jehu in mi zosie khawmtuo-in amate kungah, “Ahab in Baal’ na 
themkhat sem hi; ahi vangin Jehu in tam semzaw ding hi. 

19Tua ahi ziehin tu-in Baal kamsangte zosie le a siempu zosie ka kungah hing 
sawl un; koima pelemsah sih un; azieh pen keima in Baal tungah kithoina thupi 
khat ka nei ding hi; a pelem poma kihingkhawi lo ding hi,” a ci hi. Ahi vangin Jehu 
in Baal bie mi zosie a suh maimang thei nadinga ngian tawh a bawl ahi bo hi. 

20Jehu in thu pie a, “Baal ading a thupi kikhopna siengtho khat bawl un,” a ci hi. 
Tuaci’n amate in a tangko uhi. 

21A pei lo koima khat beh om loin Baal bie mi zosie a pei nadingin Jehu in Israel 
gam sung zosie-ah thu a zasah hi; Baal a bie zosie a pei vua, a pei lo mi khat zong 

om lo hi. Baal biehinn a kawm khat panin a kawm khat dong dimin Baal biehinn 
sungah amate a lut uhi. 

22Ama in kizepna puon kempa kungah, “Baal bie zosie adingin puon hing la in,” 
a ci hi. Tuaci’n amate dingin ama in puonte a peipi hi. 

23Tua ciengin Rechab’ tapa Jehonadab tawh Baal biehinn sungah Jehu tum hi; 
ama in Baal bie mite kungah, “Note lahah TOPA a bie mi om loin Baal biete beh a 
op nadingin sui unlen en un,” a ci hi. 

24Tua ciengin amate in kithoinate le meihal biehnate a zom suoh uhi. Tu-in Jehu 
in a pulamah mi sawmgiet koi a, “Na khut sung vua kang pieh khat popo a hlasuo 
pa in ama’ hinna a tan ding hi,” a ci hi. 

25Meihal biehna pieh a man zaw behin Jehu in a cingte le uliente kungah, “Va lut 
unlen, va that ta un; mi khat zong pitsah sih un,” a ci hi. Tuaci’n namsau tawh 
amate a that uhi. A cingte le uliente in amate a pulam sena’n a nei vua, Baal 
biehinn kulpi sung a lut uhi. 

26Baal biehinn sunga om Baal biehna song la-in a hal uhi. 

27Tua ciengin amate in Baal biehna song phelkhe-in Baal biehinn a susie vua, 
tuni dongin ehbuh a suohsah uhi. 

28Tua bangin Jehu in Israel sung panin Baal a phietmang sieng hi. 

29Ahi vangin Bethel le Dan-a kham bawngnote a bawl zieha Israel a khielsah, 
Nebat’ tapa Jeroboam’ mawnate panin Jehu a kihei tuom sih hi. 

30TOPA in Jehu kungah, “Nang in man ka sah thu limtaha na sep zieh le ka lung 
lam banga Ahab’ innkuonte na bawlna ziehin khang lina dongin Israel kumpi 
topha tungah na tapate a to ding uhi,” a ci hi. 

31Ahi vangin Jehu in a lungsim zosie tawh Israel Pasien TOPA’ thukham limtahin 
zui kha lo hi; Israel a khielsah Jeroboam’ mawna panin ama a kihei tuon sih hi. 

Jehu’ Sina 

32Khum hun lai-in TOPA in Israel gam pawlkhat khep ding kipan hi. Hazael in 
Israel gam sung zosie-ah amate a zo hi. 

33Jordan nisuona lam, Gilead gam zosie, Gad-te, Reuben-te, Manasseh-te, Arnon 
Lui gei-a om Aroer panin Gilead le Bashan gam zosie a zomang hi. 

34Tu-in Jehu’ gamtatna a omlai teng, a sep zosie le ama thahatnate zosie, Israel 

Kumpite’ Khang Sutna Laibu sungah kigiel hi lo amah? 

35Tuaci’n a pu a pate tawh Jehu lumton a, amate in Samaria ah ama a vui uhi. A 
tapa Jehoahaz in ama’ za luo hi. 

36Jehu in Samaria panin Israel tungah kum sawmni le giet sung uh hi. 

2 Kumpite 11 

Athaliah in Judah Uh 

(2Khg 22:10-12) 

1Ahaziah’ nu Athaliah in a tanu a si lam a thei ciengin ama in kumpi innkuon 
zosie tha a sawm hi. 

2Ahi vangin Ahaziah’ sanggamnu Kumpi Joram’ tanu Jehosheba in Ahaziah’ tapa 
Joash man a, tha dinga kikoi kumpipa’ tapate lah pan gumang hi; tua nu in lupna 
khan khatah ama le a cingnu koi hi. Tua bangin ama a kitha lo nadingin Athaliah’ 
mu loin tua nu in ama a phuoldap hi; 

3Athaliah gam sunga a maan laitahin tua nu tawh ama kum guh sung 
omin TOPA’ biehinn sungah a kiphuol hi. 

Jehoiada in Nausen Joash Sathau Nu 

(2Khg 23:1-11) 

4Hinanle a kum sagina kumin siempu Jehoiada in mi sawlin TOPA’ biehinn sunga 
a kungah Car-te’ galkap bute le kumpi inncingte a hlansah hi. Ama in amate tawh 
thuciemna khat bawl a, TOPA’ biehinn sungah amate a kiciemsah hi. Tua ciengin 
ama in a kung vuah kumpipa’ tapa lah hi. 

5Ama in amate thu pie a, “Na sep ding uh tami ahi hi: Sabbath ni-in nasep khawlin 
kumpipa’ inncing no sethum-suo-sekhat in 

6(Sur’ tunkotah adang sethum-suo-sekhat om a, a cing galkapte nualam tunkot 
ah adang sethum-suo-sekhat a om hi) kumpi inn na cing ding uhi; 

7tuale Sabbath ni-a na sep a lut no khen nite in TOPA’ biehinnpi na cing ding uhi! 

8na khut sung vuah na hiem ciet utawh kumpipa na kimkot ding uhi; tuale a cing 
galkapte lam a neh popo kithat ding hi. Kumpipa’ sungtumna le a pusuona-ah 
ama tawh omton un,” a ci hi. 

9Galkap bute in siempu Jehoiada’ thupieh tawh kizui-in a bawl uhi; sabbath ni-a 
nasep lut dingte tawh Sabbath ni-a nasep khawl dingte peipi cietin siempu 
Jehoiada kungah a tung uhi. 

10Siempu pa in galkap bute tungah TOPA’ biehinn sunga kumpi David’ teipite le 
lumte pie hi; 

11mi zosie in a khut sung vuah a hiem ciet uh tawi-in biehinn kimvelah kumpipa 
cing dingin a ding uhi. 

12Tua ciengin ama in kumpipa’ tapa peipi-in a lu tungah kumpi lukhu khusah a, 
tuaci’n thuciemna laibu ama a pie hi; amate in ama kumpi hi, ci-in a tangko uhi; 
a khut uh bengin, “Kumpipa dam sawt heh,” ci-in a kiko uhi. 

Athaliah Sina 

(2Khg 23:12–24:1) 

13Athlaliah in a cingte le mite’ husa a zah ciengin TOPA’ biehinn sunga mite 
kungah ama a pei hi; 

14tua nu a khuodah leh ngaina a om bangin biehna song gei-ah kumpipa dingin 
kumpipa gei-ah galkap bute le pengkul mutte a om vua, gammi zosie kipahin 
pengkul a mut uhi. Athaliah in a puon ehkehin, “Kumpi suon sawm! Kumpi suon 
sawm!” ci-in a kiko hi. 

15Tua ciengin siempu Jehoiada in galkapte a uh galkap bute thupie a, “Galkapte 
kikalah tua nu peipi unlen, ama’ nua a zui poma namsau tawh that un,” a ci hi. 
Bangzieh ahei cile siempu pa in, “TOPA’ biehinn sungah ama that sih un,” a ci hi. 

16Tuaci’n amate in tua nu man uhi; kumpipa’ inn lutna Sakol Tunkot lamah ama 
nu pei a, tua munah ama nu kithat hi. 

17Amate TOPA’ mi ahi nadingun Jehoiada in TOPA le kumpipa le mite kikalah 
thuciemna khat bawl hi; kumpipa le mite kikalah zong a bawl hi. 

18Tua ciengin Baal biehinn sungah gam mi zosie pei-in a biehinn a phelmang uhi; 
amate in a maitamte le a milimte sukehin tua maitamte mai-ah Baal siempu 
Mattan a that uhi. Siempu pa in TOPA’ biehinnah a cingte a koi hi. 

19Ama in galkap bute, Car-te, a cingte, le gam mi zosie, kaikhawm hi; tua 
ciengin TOPA’ biehinn panin kumpipa zawpisuhin a cingte’ tunkot tawnin 
kumpipa’ inn a zuon uhi. Kumpite’ topha tungah ama a to hi. 

20Tuaci’n gam mi zosie a kipah uhi; tuale kumpipa’ inn ah namsau tawh Athaliah 
a kitha zaw langsie khuopi sung a sip dide hi. 

21  Jehoash a maan ding a kipatin ama kum sagi a pha hi. 

2 Kumpite 12 

Biehinnpi Kipuopha 

(2Khg 24:1-14) 

1Jehu’ kum sagina kumin Jehoash a maan ding kipan a, Jerusalem ah kum sawmli 
sung maang hi. Ama nu’ min pen Zibiah ahi a, Beer-sheba mi ahi hi. 

2Siempu Jehoiada in ama thu a hil ziehin Jehoash in a uh sung 
tungtawn TOPA muna-ah a dihin a gamta hi. 

3Hizongle munsangte a kipaimang tuom sih hi; mite in munsangte tungah 
biehpiehna le biehnate a pie lai veve uhi. 

4Jehoash in siempute kungah, “TOPA’ biehinn sunga kipeipi a siengtho nate’ 
kitatna sum zosie, milip’ pieh dinga kise sum le nop thu-a TOPA’ biehinn sunga 
kipeipi sumte, 

5huna pie khat ciet tung panin siempute in la uheh; tuale biehinn puo dinga 
poimaw a sahna poma uh puosah un,” a ci hi. 

6Ahi vangin kumpi Jehoash’ uh kum sawmni le thumna kum dongin siempute in 
tua biehinn a puo sih uhi. 

7Tua ahi ziehin kumpi Jehoash in siempu Jehoiada le siempu dangte hlanin a 
kung vuah, “Bang dinga biehinn na puo lo uh ahei? Tua ziehin tu-in huna piete 
tung panin sum la nawn sih unlen, biehinn puophat nadingin a sumte ap un,” a 
ci hi. 

8Tuaci’n siempute in mite tung panin sum la nawn loin biehinn zong puo nawn 
lo dingin a kithukim uhi. 

9Tua ciengin siempu Jehoiada in singkuong khat la-in a sin vut vang 
a, TOPA’ biehinn sung lutna zietlam pang maitam tungah koi hi; kotkhah a cing 
siempute in tua singkuong sungah TOPA’ biehinn sunga kipeipi sum zosie a koi 
uhi. 

10Singkuong sungah sum tampi om ci thu a thei ciengin kumpipa’ thuvanpi pa le 
siempu lien pa kuonto -in TOPA’ biehinn sunga om sumte simin ip tawh a tun uhi. 

11TOPA’ biehinn nasem uhte’ khut sungah a tawitesa uh sumte a pie uhi; tua 
ciengin amate in TOPA’ biehinn a van khutsiemte le inn lamte a guoi vua, 

12TOPA’ biehinn puo nading sing lei nading, suong taw nading, le biehinn puona 
khat popo-a zah dingin leilesuong innlam siemte le suongkhengte tungah tuate 
a pie uhi. 

13Ahi vangin TOPA’ biehinn adingin ngun kuongte, taitete, kuongkumte, 
pengkulte, ahi sihle kham hile, ngun vanzah khat popo hile, TOPA’ biehinn sunga 
kipeipi sumte panin kibawl lo hi. 

14Azieh pen TOPA’ biehinn a puo nasemte tungah tua sumte kipie hi. 

15Amate a dihtat seng ziehin nasemte kunga a piehsawn ding vua a khut sung 
vua ki-ap sumte tung panin amate in sum zahna sazien a ngen sih uhi. 

16Amate in TOPA’ inn ah khielna zieha biehna sumte le mawna zieha biehna 
sumte a peipi sih uhi; tuate pen siempute-a’ ahi hi. 

17Khum hunlai-in Aram kumpipa Hazael kuonto a, Gath simin a la hi. Ahi vangin 
Hazael in Jerusalem do dinga peito dingin a mai a ngat leh, 

18Judah Kumpi Jehoash in Jehoshaphat, Jehoram, le Ahaziah, ama’ pu le pate, le 
Judah kumpite in a apsa pieh dinga a kamciem uh letsong zosie le a kamciemsa 

letsongte le TOPA’ inn sung le kumpipa gou kholna sunga a kimu kham zosie la-
in Aram kumpipa Hazael kungah a puoh hi. Tua ciengin Jerusalem panin Hazael 
a peikhie hi. 

Joash’ Sina 

(2Khg 24:23-27) 

19Tu-in Joash’ gamtatna a omlai teng le a sep zosie, Judah Kumpite’ Khang Sutna 

Laibu sungah kigiel hi lo amah? 

20A nasemte dingkhie-in sawmdapna khat a gel vua, Silla zotsuhna lampi Millo 
inn sungah Joash a that uhi. 

21Ama a si nadinga a satlia pa khu a nasempa Shimeath’ tapa Jozacar le Shomer’ 
tapa Jehozabad ahi uhi. Amate in David’ khuopi sungah a pu a pate tawh ama a 
vui uhi; tua ciengin a tapa Amaziah in ama’ za luo hi. 

2 Kumpite 13 

Jehoahaz in Israel Uh 

1Judah kumpi Ahaziah’ tapa Joash a kum sawmni le thumna kumin Jehu’ tapa 
Jehoahaz in Samaria panin Israel ah maan kipan a, kum sawm le sagi sung a 
maang hi. 

2TOPA’ mitmu-in ama siet gamtat a, Israel a khielsah Nebat’ tapa Jeroboam’ 
mawnate a zui hi; tuate panin ama kihem lo hi. 

3Israel tungah TOPA’ lungthahna kikuontaw a, tuaci’n ama in Aram kumpipa 
Hazael’ khut sungah amate pie den mielmuol a, tua ciengin Hazael’ tapa 
Benhadad’ khut sungah zong a pie den mielmuol hi. 

4Ahi vangin Jehoahaz in TOPA kungah thum a, TOPA in ama’ thumnate a ngai hi. 
Bangzieh ahei cile Aram kumpipa in Israel a kibawlsietna le Aram kumpipa in 
amate a bangci bawlsiet ahei ci ama in mu hi. 

5Tua ahi ziehin Aram-te’ khut sung panin a suotah thei nadingun TOPA in Israel 
tungah hundampa khat a pie hi. Nidang lai bangin a inn vuah Israel mite a teng 
uhi. 

6Ahi vangin Israel a khielsah Jeroboam innkuon’ mawnate panin a kihem sih vua, 
tuate a zui zawsop uhi; khuom siengtho zong Samaria ah a omlai hi. 

7Tuaci’n Aram kumpipa in amate a susie a, ama in amate vutvai a suosah tah 
ziehin Jehoahaz kungah sakol galkap sawmnga sanga a tamzaw lo, sakol leeng 
sawm le lei galkap tul sawm bang beh a om tabo hi. 

8Tu-in Jehoahaz’ gamtatna a omlai teng, a sep zosie le a vangliatna, Israel Kumpite’ 

Khang Sutna Laibu sungah kigiel hi lo amah? 

9Tuaci’n a pu a pate tawh Jehoahaz lumton a, Samaria ah ama a vui uhi; tua 
ciengin a tapa Joash in ama’ za luo hi. 

Israel ah Jehoash Maang 

10Judah kumpipa Joash a kum sawmthum le sagina kumin Jehoahaz’ tapa 
Jehoash in Samaria panin Israel ah maan ding a kipan hi; ama kum sawm le guh 
sung maang hi. 

11TOPA muna-ah ama a siet gamtat a, Israel a mawsah Nebat’ tapa Jeroboam’ 
mawna zosie panin a kihem sih hi; ama in tuate a zui zawsop hi. 

12Tu-in Jehoash’ gamtatna a omlai teng, ama sep zosie le Judah kumpipa 
Amaziah a dona a thahatnate, Israel Kumpite’ Khang Sutna Laibu sungah kigiel hi 
lo amah? 

13Tuaci’n a pu a pate tawh Joash lumton a, ama’ kumpi topha tungah Jeroboam 
a to hi; Israel kumpite tawh Samaria ah Joash kivuiton hi. 

Elisha’ Sina 

14Tu-in Elisha in a si nading natna a vei ciengin ama kungah Israel kumpi Joash 
hawsuhin a mai-ah kap a, “Ka pa, ka pa! Israel sakol leengte le a sakol tunga 
tuongte!” ci-in a kiko hi. 

15Elisha in ama kungah, “Thal khat le thaltangte hing la vawi,” a ci hi; tuaci’n ama 
in thal khat le a tangte a la hi. 

16Tua ciengin ama in Israel kumpipa kungah, “Thalpi kuoi in,” a ci hi; tuale ama 
in a kuoi hi. Elisha in kumpipa’ khut tungah a khut a ngam hi. 

17Tua ciengin ama in, “Na tawlet nisuona lamah hong vawi,” a ci hi’ tuale ama in 
a hong hi. Elisha in, “Na thal kap in,” a ci hi’ tuale ama in a kap hi. Tua ciengin 
ama in, “TOPA’ guolzawna thaltang, Aram-te tunga guolzawna thaltang! 
Bangzieh ahei cile amate na tha sieng masangin Aphek ah Aram-te na do ding 
hi,” a ci hi; 

18Ama in, “Thaltangte lakia in,” ci hi; tuale ama in a lakia hi. Ama in Israel 
kumpipa kungah, “Tuate tawh lei lah sat in,” a ci hi; ama in thumvei satin a khawl 
hi. 

19Tua ciengin ama tungah Pasien’ mipa lungthah a, “Ngavei ahiei, guhvei ahiei 
khat na sat ding a kilawm ahi hi; tua hile amate na tha masangin Aram-te na 
satlia ding a, ahi vangin tu-in thumvei maimai na sat ding ahi ta bo hi,” a ci hi. 

20Tuaci’n Elisha si a, amate in ama a vui uhi. Tu-in Moab mihonte in khumi kum 
khal hun sungin tua gam a sim zel uhi. 

21Mi khat a kivui laitahin misuomte honkhat kimu a, Elisha’ hankhuh-ah siluong 
a pai uhi; tua mipa in Elisha’ gute a tham lien leh ama hingkia-in a keng tawh a 
ding hi. 

Aram Khuopite Israel in Lakia 

22Tu-in Aram kumpipa Hazael in Jehoahaz’ uh sung tungtawnin Israel a bawlsie 
hi. 

23Hinanle TOPA in amate khuotuo-in lainatna nei hi; Abraham, Isaac, le Jacob 
tawh a thuciemna ziehin amate lamah kinga hi; ama in amate susie loin tu 
dongin ama’ mai panin amate a notmang sih hi. 

24Aram kumpipa Hazael a si ciengin a tapa Ben-hadad in ama’ za luo hi. 

25Tua ciengin a pa Jehoahaz’ tung panin gal sungah Hazael in a lahsa khuopite 
Hazael’ tapa Ben-hadad tung panin Jehoahaz’ tapa Jehoash in lakia hi. Jehoash in 
Ben-hadad thumvei zo a, ama in Israel khuopite ngakia hi. 

2 Kumpite 14 

Amaziah in Judah Uh 

(2Khg 25:1–26:2) 

1Israel kumpipa Jehoahaz’ tapa Jehoash a kum nina kumin, Judah kumpi, Joash’ 
tapa Amaziah maan ding a kipan hi. 

2Ama maan ding a kipatin kum sawmni le nga pha a, Jerusalem ah kum sawmni 
le kuo sung maang hi. A nu’ min Jehoaddin hi a, Jerusalem-te ahi hi. 

3TOPA muna-ah a dihin ama gamta a, hinanle a pu David bang zo lo hi; ama in a 
pa Joash’ bawlsa zosie a bawl hi. 

4Ahi vangin munsangte a kihemkhie tuom sih hi; munsangte-ah mite kithoi-in 
biehnate a pie veve lai uhi. 

5Ama’ khut sungah kumpi thuneina dettahin a nei behin a pa kumpipa a that a 
nasemte ama in that hi. 

6Ahi vangin TOPA in a thupieh Moses thukham laibu sungah, “Tate’ ziehin pate 
kithat lo ding a, pate’ ziehin tate kithat lo ding hi; ahi vangin mi zosie amau’ 
mawna ziehin a si ding uhi,” ci-a a kigiel dung zui-in ama in mi thatte’ tate that 
lo hi. 

7Ama in Ci Kuom-ah Edom-te tul sawm thatin, Sela busimin a la hi; ama in a min 
dingin Jokthe-el phuo a, tuni dongin tua min kip peisuoh lai hi. 

8Tua ciengin Amaziah in Israel kumpi, Jehu’ tapa Jehoahaz, a tapa Kumpipa 
Jehoash kungah kamtaite sawl a, “Hing pei inlen khatlekhat kimaituo-in kitalsih 
vai,” a ci hi. 

9Israel kumpipa Jehoash in Judah kumpi Amaziah kungah kam vaihlahin, 
“Lebanon-a om thangling kung khat in Lebanon-a om taamtah kung khat kungah 
mi sawin, ‘’A zi dingin ka tapa tungah na tanu pie in,’ ci hi; ahi vangin ama gamsa 
khat a vasuoh ta a, tua thangling a tuoncil hi. 

10Nangma in Edom-te na zo tahpi a, tua in na lungsim a liensah gawp hi. Na 
minthanna tawh lungkim lel inlen inn ah om khinkhian in; bang dinga nangma 
le Judah’ pua nadingin buoina bawl ding na hei?” a ci hi. 

11Ahi vangin Amaziah in a thu ngai lo hi. Tuaci’n Israel kumpipa Jehoash a 
kuonto hi; Judah-a’ ahi Beth-shemesh gal kidona sungah ama le Judah Kumpipa 
Amaziah khatlekhat kimaituo-in a kisi uhi. 

12Israel in Judah zo hi; mi zosie a inn ciet vuah a taimang uhi. 

13Israel kumpipa Jehoash in Beth-shemesh ah Ahaziah’ tapa Joash, a tapa Judah 
kumpipa Amaziah man hi; ama in Jerusalem lam zuon a, Ephraim tunkot panin 
Innning Tunkot dong, Jerusalem kulpi tong zali sung satcim hi. 

14Ama in kumpipa’ inn sung goukholna sunga a om kham le ngun zosie 
le TOPA’ biehinn sunga a kimu umlebeel zosie tomgamin, a mite zong a man hi; 
tua ciengin Samaria ah ama a peikia hi. 

15Tu-in Jehoash nasep le a gamtatna a omlai teng, a vanglietna le Judah Kumpipa 
Amaziah tawh a kidona, Israel Kumpite’ Khang Sutna Laibu sungah kigiel hi lo 
amah? 

16A pu a pate tawh Jehoash lumton a, Israel kumpite tawh Samaria ah kivui hi; 
tua ciengin a tapa Jeroboam in ama’ za luo hi. 

17Israel kumpipa, Jehoahaz’ tapa Jehoash a si zaw ciengin Judah kumpipa, Joash’ 
tapa Amaziah kum sawm le nga sung hing lai hi. 

18Tu-in Amaziah’ nasepna a omlai teng, Judah Kumpite’ Khang Sutna Laibu sungah 
kigiel hi lo amah? 

19Amate in Jerusalem-ah ama a sawmdap vua, ama Lachish ah a taimang hi. Ahi 
vangin Lachish ah a nuadel ding mi sawlin tua tahah ama a that uhi. 

20Amate in sakol tawh ama a puo uhi; David’ khuopi Jerusalem ah a pu a pate 
tawh ama kivui hi. 

21Judah mi zosie in kum sawm le guh a pha Uzziah a la vua, a pa Amaziah’ za a 
luo dingin kumpi-in ama a bawl uhi. 

22A pu a pate tawh Kumpi Amaziah a lupton zaw ciengin Elath lampha kia-in 
Judah ngasah kia hi. 

Israel ah Jeroboam Nina Maang 

23Judah kumpipa Joash’ tapa Amaziah a kum sawm le ngana kumin, Israel 
kumpipa, Jehoash’ tapa Jeroboam Samaria ah maan ding kipan a, ama kum 
sawmli le khat sung maang hi. 

24TOPA muna-ah ama siet gamtat hi; Israel a mawsah Nebat’ tapa Jeroboam’ 
mawnate panin ama a kihem tuon sih hi. 

25Ama in Gath-hepher pana kamsangpa Amittai’ tapa, ama’ nasem Jonah 
tungtawnin TOPA Israel Pasien thugenna tawh kizui-in Israel gamgite, Lebo-
hamath panin Arabah Tuipi dong ngakia hi. 

26Bang ding ahei cile Israel’ thuohna nasie mama hi, ci-in TOPA in mu hi; sal hile, 
sal lo hile a suohta koima om lo a, Israel panpi ding koima om lo hi. 

27Hinanle vannei leitungah TOPA in Israel’ min phietmang ding thu genkha lo a, 
tuaci’n ama in Jehoash’ tapa Jeroboam khut tawh amate hunkhie hi. 

28Tu-in Jeroboam’ gamtatna a omlai teng, a sepsa zosie, a vanglietna, a galsimna 
le Judah in a na nei ngai Damascus le Hamath khuopite Israel dinga a 
ngakiana, Israel Kumpite’ Khang Sutna Laibu sungah kigiel hi lo amah? 

29A pu a pate ahi Israel kumpite tawh Jeroboam lumton hi; a tapa Zechariah in 
ama’ za luo hi. 

2 Kumpite 15 

Azariah in Judah Uh 

(2Khg 26:3-23) 

1Israel kumpi Jeroboam a kum sawmni le sagina kumin Judah kumpipa Amaziah’ 
tapa Azariah maan ding a kipan hi. 

2Ama a maan ding a kipatin kum sawm le guh pha a, Jerusalem ah kum sawmnga 
le ni sung maang hi. A nu’ min Jecoliah ahi a, Jerusalem-te ahi hi. 

3A pa Amaziah’ bawl bang lienin TOPA muna-ah a manin a gamta hi. 

4Ahi vangin munsangte a kihemkhie tuon sih hi; munsangte tungah mite kithoi-
in biehna pie lai veve uhi. 

5Tuaci’n TOPA in a si dongin phah natna tawh kumpipa a gawt ziehin inn tuomah 
a teng hi. Kumpipa’ tapa Jotham in kumpi inn sung thu zosie van a, tua gam mite 
uh hi. 

6Tu-in Azariah’ gamtatna a omlai teng le a sep zosie, Judah Kumpite’ Khang Sutna 

Laibu sungah kigiel hi lo amah? 

7A a pu a pate tawh Azariah lumton hi; amate in David’ khuopi sunga a pu a pate 
tawh ama a vui uhi; a tapa Jotham in ama’ za luo hi. 

Israel ah Zechariah Maang 

8Judah Kumpi Azariah a kum sawmthum le gietna kumin Samaria ah Jeroboam’ 
tapa Zechariah hla guh sung maang hi. 

9A pu a pate na bawlsa bangin TOPA muna-ah ama siet gamtat hi. Israel a 
mawsah Nebat’ tapa Jeroboam mawnate panin ama a kikoicing sih hi. 

10Jabesh’ tapa Shallum in ama a sawmdap a, tuale mipite mai-ah ama satpua-in 
that hi, tuale ama tangin a maang hi. 

11Tu-in Zechariah’ sepna a omlai teng, Israel Kumpite’ Khang Sutna Laibu sungah 
kigiel hi lo amah? 

12Tam pen Jehu’ kunga a na gen, “Khang lina dongin na tapate kumpi topha 
tungah to ding uhi,” a ci TOPA’ thuciemna ahi hi. Tua bang ma-in a pieng hi. 

Israel ah Shallum Maang 

13Judah kumpi Uzziah a kum sawmthum le kuona kumin Jabesh’ tapa Shallum 
maan ding kipan a, ama Samaria ah hla khat sung maang hi. 

14Tua ciengin Tirzih panin Samaria ah Gadi’ tapa Menahem tungto hi; ama in 
Jabesh’ tapa Shallum satlia-in that hi; ama tangin ama maang hi. 

15Tu-in Shallum’ sepna a omlai teng le ama in a sepsa a mi sawmdapna, Israel 

Kumpite’ Khang Sutna Laibu sungah kigiel hi lo amah? 

16Amate in khum hunin ama adingin a kotpite uh a hon lo ziehun Menahem in 
Tiphsah le a sunga om zosie le Tirzah panin a gam sung teng a bulu hi. Ama in 
gam sunga numei naupai zosie’ gil a kuikehpieh hi. 

Israel ah Menahem Maang 

17Judah kumpi Azariah a kum sawmthum le kum kuona kumin Gadi’ tapa 
Menahem in Israel tungah maan ding kipan a, Samaria ah kum sawm sung 
maang hi. 

18TOPA muna-ah ama siet gamtat hi; a hin sung tungtawnin Israel a mawsah 
Nebat’ tapa Jeroboam’ mawnate panin ama kikoicing lo hi. 

19Khum gam a sim dingin Assyria kumpi Pul kuonto hi; a kumpi aana a tuhkip 
thei nadinga a panpi dingin Menahem in Pul tungah ngun talent tulkhat a pie hi. 



709 

 

 
Zo Bible 

© 2018 Bible Society of Myanmar. 
 

 
 

 

20Menahem in Assyria kumpipa tunga a pieh dingin mihau zosie, mi khat ciengin 
ngun shekel sawmnga ta, Israel tung panin a dong hi. Tuaci’n Assyria kumpipa 
kilekia-in gam sungah gieh nawn lo hi. 

21Tu-in Menahem’ sepna a omlai teng le a septe zosie, Israel Kumpite’ Khang Sutna 

Laibu sungah kigiel hi lo amah? 

22A pu a pate tawh Menahem lumton a, a tapa Pekahiah in ama’ za luo hi. 

Israel ah Pekahiah Maang 

23Judah kumpi Azariah a kum sawmngana kumin Menahem’ tapa Pekahiah in 
Samaria panin Israel tungah maan ding kipan hi. Ama kum ni sung maang hi. 

24TOPA muna-ah ama siet gamtat hi; Israel a mawsah Nebat’ tapa Jeroboam’ 
mawnate panin ama kikoicing lo hi. 

25A galkap bupa Remaliah’ tapa Pekah in Gilead-te mihing sawmnga tawh ama 
sawmdap a, Samaria-a kumpipa’ inn kulpi sungah ama le Argob le Arieh-te tawh 
suomtha hi; tuale ama thatin ama tangin maang hi. 

26Tu-in Pekahiah’ nasepna a omlai teng le a sep zosie, Israel Kumpite’ Khang Sutna 

Laibu sungah kigiel hi lo amah? 

Israel ah Pekah Maang 

27Judah kumpi Azariah a kum sawmnga le nina kumin Remaliah’ tapa Pekah in 
Samaria panin Israel tungah maan ding kipan a, ama kum sawmni sung maang 
hi. 

28TOPA muna-ah ama siet gamtat hi; Israel a mawsah Nebat’ tapa Jeroboam’ 
mawnate panin ama kikoicing lo hi. 

29Israel kumpi Pekah hun sungin Assyria kumpi Tiglath-pileser kuonin Ijon, 
Abel-beth-maacah, Janoah, Kedesh, Hazor, Gilead, le Galilee, le Naphtali gam 
zosie a la hi; tuale Assyria ah salin a mite kai hi. 

30Tua ciengin Elah’ tapa Hoshea in Remaliah’ tapa Pekah sawmdapin ama 
busimin a that hi. Ama in Uzziah’ tapa Jotham a kum sawm nina kumin ama 
tangin maang hi. 

31Tu-in Pekah’ gamtatna a omlai teng le a sep zosie, Israel Kumpite’ Khang Sutna 

Laibu sungah kigiel hi. 

Judah ah Jotham Maang 

(2Khg 27:1-9) 

32Israel kumpi Remaliah’ tapa kumpi Pekah a kum nina kumin Judah kumpi 
Uzziah’ tapa Jotham in uh ding kipan hi. 

33Ama in uh ding a kipatin kum sawm le nga pha a, kum sawm le guh sung 
Jerusalem ah uh hi. A nu’ min Jerusha ahi a, Zadok’ tanu ahi hi. 

34A pa Uzziah’ gamtat bang lienin TOPA muna-ah ama a dihin a gamta hi. 

35Hinanle munsangte a kihemkhie tuon sih hi; munsangte tungah mite kithoi-in 
biehna pie lai veve uhi. Ama in TOPA’ biehinn kotkhah tungnung pen a bawl hi. 

36Tu-in Jotham’ nasepna a omlai teng le a sep zosie, Judah Kumpite’ Khang Sutna 

Laibu sungah kigiel hi lo amah? 

37Tua hun lai-in TOPA in Judah sim dingin Aram kumpipa Rezin le Remaliah’ tapa 
Pekah sawl ding kipan hi. 

38A pu a pate tawh Jotham lumton a, David’ khuopi sungah kivui hi; a tapa Ahaz 
in ama’ za luo hi. 

2 Kumpite 16 

Ahaz in Judah Uh 

(2Khg 28:1-27) 

1Remaliah’ tapa Pekah a kum sawm le sagina kumin Juda kumpi Jotham’ tapa 
Ahaz maan ding a kipan hi. 

2A kumpi sep kipatin Ahaz kum sawmni pha a, ama kum sawm le guh sung 
Jerusalem ah maang hi. A pu David’ gamtatsa bangin a Pasien TOPA muna-ah a 
dihin gamta lo a, 

3Israel kumpite’ lampi ma zuizaw hi. TOPA in Israel mite mai-ah a na delgamsa 
ahi minamte na zah a huothuoi tawndante ama in zui-in a tapa nangawn 
kithoina-in mei tawh a hal hi. 

4Ama in muoltunga munsangte tung le sing hlim nei teng tungah kithoina bawlin 
biehnate pie hi. 

5Tua ciengin Jerusalem sim dingin Aram kumpi Rezin le Israel kumpi Remaliah’ 
tapa Pekah kuonto hi; amate in Ahaz a kui-im vua, ahi vangin a zo sih uhi. 

6Khum hun laitahin Edom kumpipa in Edom adingin Elath lakia a, tuale Elath 
panin Judea-te a notmang hi; tuale tuni donga a tenna uh Elath ah Edom-te a pei 
uhi. 

7Ahaz in Assyria kumpi Tiglath-pileser kungah kamtaite sawl a, “Keima na tapa 
le na nasempa ka hi hi. Hing kuonto inlen, keima ei sim Aram kumpipa le Israel 
kumpipa’ khut sung panin ei hunkhie in,” a ci hi. 

8Ahaz in TOPA’ inn sung le kumpipa’ goukholna sunga a kimu ngun le khamte la 
a, Assyria kumpipa kungah letsongin a hlah hi. 

9Assyria kumpipa in ama’ thugen a ngai hi; Damascus sim dingin Assyria 
kumpipa kuonto-in tua khuo la-in Kir-ah a mite galmatin a puo hi; tua ciengin 
ama in Rezin that hi. 

10Assyria kumpi Tiglath-pileser tawh kimu dingin Damascus-ah kumpi Ahaz a 
haw ciengin Damacus-a om maitam a mu hi. Kumpi Ahaz in siempu Uriah 
kungah maitam lim, a kibawl dan a neng a tawnga a kibahpi khat a hlah hi. 

11Siempu Uriah in maitam a bawl hi; Damascus panin Kumpi Ahaz in a hlah bang 
dan tawh kizui-in Kumpi Ahaz a tun masangin Damascus panin siempu Uriah in 
maitam na bawl hi. 

12Damascus panin kumpipa a tun ciengin kumpipa in tua maitam a vel a, tua 
ciengin kumpipa in maitam lam nehin a tungah a kato hi. 

13Ama in a meihal biehna le an tawh biehna pie-in, ama in a dawn thei biehnate 
sung a, maitam tungah thunuom biehna sisan a the hi. 

14Ama in a maitam le TOPA’ biehinn kikal panin TOPA mai-a om sumngo maitam 
a ladawh a, tua pen leilu lama om ama’ maitam tungah a koi hi. 

15Kumpi Ahaz in siempu Uriah thupie a, “Gam sung mi zosie’ meihal biehna, an 
tawh biehna le a dawn thei biehna utawh maitam thupi pen tungah zingmawng 
meihal biehna, nitah an tawh biehna, kumpipa’ meihal biehna le a an tawh 
biehnate halton in; tua ciengin maitam tungah meihal biehna sisan zosie le 
biehpiehna sisan zosie the in; ahi vangin sumngo maitam pen keima’ thudawhna 
ding hi ding hi,” a ci hi. 

16Siempu Uriah in kumpi Ahaz’ thupieh zosie a bawl hi. 

17Tua ciengin Kumpi Ahaz in a ki-ngahna singte sattan a, tuale ama in tuate 
panin khutsilna kuong hemdawh hi; ama in a nei-a sumngo bawngtangte tung 
panin tui kuongpi hemdawh a, suongciel tungah koi hi. 

18TOPA’ biehinn panin ama in kumpi inn sunga sabbath ni-a kumpipa zah dinga 
kibawl tungkhu a nei lampi le kumpipa lutna lampi pulam a hemdawh hi. 

19Ahaz nasep a omlai teng, Judah Kumpite’ Khang Sutna Laibu sungah kigiel hi lo 
amah? 

20A pu a pate tawh Ahaz lumton a, David’ khuopi sungah a pu a pate tawh kivui 
hi. A tapa Hezekiah in ama’ za luo hi. 

2 Kumpite 17 

Hoshea in Israel Uh 

1Judah kumpi Ahaz’ a kum sawm le nina kumin Elah’ tapa Hoshea in Samaria 
panin Israel tungah maan ding a kipan a, ama kum kuo sung maang hi. 

2TOPA muna-ah ama siet gamtat a, hinanle ama mai-a Israel kumpite bang lo hi. 

3Ama sim dingin Assyria kumpipa Shalmaneser kuonto hi; Hoshea pen a khut 
nei mi suohin ama sieh le kaih a pie hi. 

4Ahi vangin Assyria kumpipa in Hoshea’ lebawlna mu hi; azieh pen ama in Egypt 
kumpi So kungah kamtaite sawlin kumsiela a pieh bangin sieh le kaihte a pie 
nawn sih hi. Tua ahi ziehin Assyria kumpipa in ama manin thong sungah a khum 
hi. 

Assyria ah Israel Salin Kipuoh 

5Tua ciengin Assyria kumpipa in gam sung zosie simin Samaria dong ban hi; kum 
thum sung tua khuopi a kui-im hi. 

6Hoshea a kum kuona kumin Assyria kumpipa in Samaria la hi; ama in Israel-te, 
Assyria ah a peipi hi. Ama in Halah gam sung, Habor gam, Gozan gun le Medes 
khuopite sungah amate a koi hi. 

7Tami thu a pienna pen Egypt kumpi Pharaoh’ khut nei Egypt gam panin amate 
a peipi TOPA a Pasien uh tungah Israel mite a maw zieh uh ahi hi. Amate in pasien 
dangte a bie vua, 

8TOPA in Israel mite mai-a a delmang minamte’ ngaina le Israel kumpite in a na 
pat ngainate a zui zieh uh ahi hi. 

9Israel mite in a TOPA a Pasien uh’ lang khatah a man lo thute a dapbawl uhi; 

10amate in muolsang zosie le a na dawng sing hlim nei zosie-ah amate dingin 
songte le khuom siengthote a phut uhi. 

11Khum mun amate mai-a TOPA in a na nawmang minamte’ bawl bangin amate 
in munsang zosie-ah biehnate a lui uhi. Amate in a hoi lo nate 
semin TOPA lungthahsah uhi; 

12TOPA in amate kungah, “Note in tamte haw’ na na sem sih ding uhi,” a ci 
milimte’ na a sem uhi. 

13Hizongle TOPA in kamsang zosie le thumu zosie tungtawnin Israel le Judah 
hilkhol a, “Na pu na pate uh ka thupiehsa thukhamte le ka nasem kamsangte 
tung tawna na kung vua thu kang puoh tawh kituohin na tatsietnate uh panin 
kihei-in ka thupiehnate le ka thukhamte zui un,” a ci hi. 

14Ahi vangin amate in a thu ngai loin, TOPA a Pasien uh a um lo a pu a pate ma 
bangin a lungkhauh uhi. 

15Amate in ama’ thukhamte le a pu a pate tawh a bawlsa a thuciemna le amate 
tunga a pieh hilkholnate a thusim sih uhi. Amate in milim zuoute nuazui-in 
mizuou a suoh uhi; amate bangin gamta sih un ci-in TOPA in a thupieh tawh kisai-
in, amate in a kim a pam vua om minamte a zui uhi. 

16Amate in TOPA a Pasien uh’ thupieh zosie nuolin amate dingin bawngno lim ni 
a kheng vua, khuom siengtho khat a bawl uhi; amate in vantunga na om zosie 
bie-in Baal’ na a sem uhi. 

17Amate in a tanute le a tapate kithoina-in mei ah a hal uhi; amate in aisanna le 
khutlam etnate a zang uhi; tuale TOPA muna-ah amate siet gamtat ding kiphalin 
ama a lungthahsah uhi. 

18Tua ahi ziehin Israel tungah TOPA lungthahin ama in ama’ muna panin amate 
a hemkhie hi; Judah minam khat beh ci simlo, koima dang om nawn lo hi. 

19Judah in TOPA a Pasien uh’ thupiehnate zui loin Israel in a na bawltawm 
ngainate a zuipi hi. 

20TOPA in Israel’ suonlehlahte zosie a nuol hi; ama in amate dan pie a, ama kung 
panin a hawlkhiet masangin mi bulute’ khut sungah amate a pie hi. 

21Ama in David innkuon panin Israel a khenkhiet zaw ciengin amate in Nebat’ 
tapa Jeroboam kumpi-in a koi uhi. Jeroboam in TOPA a zuina panin Israel 
notmangin mawna lienpi a bawlsah hi. 

22-23Jeroboam in a na bawlsa mawna zosie Israel mite in a bawl uhi; a nasem 
kamsangte tungtawnin a genkholsa bangin a mu lona munah TOPA in Israel a 
hepkhiet dongin tuate panin amate a kikoicing sih uhi. Tuaci’n tuni dongin a gam 
panun Assyria-ah salin Israel a om hi. 

Assyria in Samaria ah Mi Tengsahkia 

24Assyria kumpipa in Babylon, Cuthah, Avva, Hamath, le Sepharvaim panin mite 
peipi-in Israel mite tangin Samaria khuopite-ah amate a koi hi; amate in Samaria 
gam luo-in a khuopite-ah amate a teng uhi. 

25Tua muna a ten cilun amate in TOPA bie lo uhi. Tua ahi ziehin TOPA in amate a 
that humpite amate lahah a sawl hi. 

26Tuaci’n Assyria kumpipa kungah, “Nangma in puohin Samaria khuopite-a na 
koi minamte in khum gamte pasien’ thukham a thei sih uhi; tua ahi ziehin ama 
in humpite a lah vuah a sawl hi. Amate in tua gamte pasien’ thukham a thei lo 
ziehun humpite in amate that hi,” ci’n kigen hi. 

27Tua ciengin Assyria kumpipa in thu pie a, “Khum sungah tua gam pana nang 
peipi uh siempute lahah khat puoh un; khum munah ama pei-in tengsah unlen, 
a gam sung pasien’ thukhamte amate hilsah un,” a ci hi. 

28Tuaci’n Samaria pana a puoh uh siempute khat pei-in Bethel ah teng hi; ama 
in TOPA bangci bieh ding ci thu amate kungah a hil hi. 

29Ahi vangin minam zosie in a pasien ciet uh a kibawl vua, minam zosie in amau’ 
tenna khuopi sungah Samaria mite’ bawlsa munsangte-a biehbuhnote sungah 
tuate a koi uhi; 

30Babylon mite in Succoth-benoth pasien, Cuth mite in Nergal pasien, Hamath 
mite in Ashima pasien; 

31Avva mite in Nibhaz le Tartak pasiente a bawl uhi; Sepharvaim-te in 
Sephavaim pasien-te ahi, Adrammelech le Anammelech biehna-in mei-ah a tate 
a haltum uhi. 

32Amate in TOPA zong a bie vua, munsangte-a biehna siempu sem dingin a sung 
panun mi namkim se-in tuate in munsangte-a biehbuhnote-ah amate dingin 
biehpiehna a pie uhi. 

33Tuaci’n amate in TOPA a bie vua, a kipuohna gam mite’ tawndan zui-in a 
pasien-te uh’ na zong a semton uhi. 

34Amate in tuni dongin nidanga a zah uh amau’ ngainate a zomsuoh lai uhi. 
Amate in TOPA bie loin TOPA in Israel ci-in a minvaw Jacob tate tunga a thupiehsa 
thukhamte, ngaina kipte, zui ding ngainate, le a thupiehte a zui sih uhi. 

35TOPA in amate tawh thuciemna khat bawl zo a, amate thupie in, “Note in pasien 
dangte bie loin, a mai vuah zong kun loin amau’ na zong na sem sih ding vua, 
amate kungah na kithoi sih ding uhi, 

36ahi vangin Egypt gam panin a lien mama vanglietna le a kizah a banhat tawh 
note ang peipi TOPA na bie zaw ding uhi, a mai-ah noma ma kunin ama tungah 
na kithoi ding uhi. 

37Ama in note dinga a giel thukhamte, ngaina kipte, zui ding ngainate le 
thupiehnate zui dingin na ngaisun zing ding uhi. Note in pasien dangte na bie sih 
ding vua, 

38note tawh ka bawlsa thuciemna na mangngil sih ding uhi. Note in pasien 
dangte na bie sih ding vua, 

39TOPA na Pasien uh na bie zaw ding uhi; ama in na gal zosie’ khut sung panin 
note ang hunkhie ding hi,” a ci hi. 

40Hinanle amate in ngai loin nidanga a ngaina lui a zangsuoh uhi. 

41Tuaci’n tam minamte in TOPA a bie vua, ahi vangin amau’ khentawm ahi 
milimte’ na zong a sem uhi; tuni dongin a pu a pate uh gamtat bangin a tate ule 
a tute uh a gamta lai uhi. 

2 Kumpite 18 

Hezekiah in Judah Uh 

(2Khg 29:1-2; 31:1) 

1Israel kumpi, Elah’ tapa Hoshea a kum thumna kumin Judah kumpi, Ahaz’ tapa 
Hezekiah maan ding a kipan hi. 

2Ama a maan ding a kipatin kum sawmni le nga pha a, Jerusalem ah kum sawmni 
le kuo sung maang hi. A nu’ min Abi ahi a, Zechariah’ tanu ahi hi. 

3A pu David bangin TOPA muna-ah ama a manin gamta hi. 

4Ama in munsangte hemkhie-in biehna songte susie a, khuom siengtho a 
phuamang hi. Tua hun dongin Israel mite in tua tungah biehnate a pieh ziehun 
ama in Moses’ na bawlsa sumngo gulpi satguoi hi; tua pen Neshutan kici hi. 

5Ama in Israel Pasien, TOPA muong hi; tuaci’n ama’ nua-a Judah kumpite zosie 
lahah hile ama mai-ate lahah hile ama bang koima khat beh om lo hi. 

6Azieh pen ama in TOPA a tudet hi; ama’ nua a zuina panin ama kihem ngai 
loin TOPA in Moses kunga a gen thupiehnate a zui hi. 

7Ama tawh TOPA a om hi; a peina popo-ah ama lawcing hi. Ama in Assyria 
kumpipa ledo a, ama’ na a sem sih hi. 

8Ama in galvilna tausang panin kulpi nei khuopi dong, le Gaza le a gam sung 
cieng dongin Philistia-te a sim hi. 

9Israel kumpi, Elah’ tapa Hoshea a kum sagina kum ahi, kumpi Hezekiah a kum 
lina kumin Samaria sim dingin Assyria Kumpipa Shalmaneser kuonto-in 
imtawm a, 

10kum thum a cin ciengin Samaria kila hi. Israel kumpi Hoshea’ kum kuona kum 
ahi, Hezekiah’ kum guhna kumin Samaria kila hi. 

11Assyria kumpipa in Assyria ah Israel-te puoh a, Halah gam sung, Habor gam, 
Gozan lui le Media khuopite sungah amate a tengsah hi, 

12bangzieh ahei cile amate in TOPA a Pasien uh’ thu mang loin, a thuciemna 
ahi TOPA’ nasem Moses’ thupieh zosie palsat uhi; amate in thu ngai loin, thu zong 
a mang sih uhi. 

Sennacherib In Judah Sim 

(Isa 36:1-22; 2Khg 32:1-19) 

13Kumpi Hezekiah a kum sawm le lina kumin kulpi a nei Judah khuopite zosie a 
sim dingin Assyria kumpipa Sennacherib kuonto-in tua khuo teng a la hi. 

14Judah kumpi Hezekiah in Lachish-a Assyria kumpi kungah mi sawl a, “Ka 
gamta khiel ta hi; ka kung panin nuakia ta’n; nei nget popo kang pie ding hi,” a ci 
hi. Assyria kumpipa in Judah kumpipa Hezekiah kungah ngun talent zathum le 
kham talent sawmthum ngen hi. 

15Hezekiah in TOPA’ biehinn sung le kumpipa’ goukholna-a om ngun zosie ama a 
pie hi. 

16Tua hunin Hezekiah in TOPA’ biehinn kotte tung pan le Judah kumpipa 
Hezekiah in innkhuom tunga a zut khamte khawhin Assyria kumpipa tungah tua 
teng a pie hi. 

17Assyria kumpipa in Tartan-te, Rabsaris mite le Rabshakeh-te, galkap hon 
tampi tawh Lachish panin Jerusalem-a Kumpi Hezekiah kungah a sawl hi. Amate 
kuonto-in Jerusalem a tung uhi. Amate a tun ciengun amate pei-in Puonsawppa’ 
Lo zotna lampi-a om buol tungnung tuilahna gei-ah a ding uhi. 

18Kumpipa a hlat ciengun amate kungah kumpi inn uhpa Hilkiah’ tapa Eliakim, 
thuvanpi pa Shebna le thuciemte Asaph’ tapa Joah-te a pei uhi. 

19Rabshakeh in amate kungah, “Hezekiah kungah gen un: Kumpi thupi, Assyria 
kumpipa in tam bangin gen hi: Tam banga na kimuonna uh bang pen suong na 
hi uh ahei? 

20Note in thu kigen maimai haw po galdo nadinga galsiemna le thahatna-in 
ngaisun na hi uh amah? Kei nei ledo nadingun a koi pen suong na hi uh ahei? 

21Tu-in note in a tunga a kingam poma’ khut a sun ding pumpeng kikuoitan kung 
khat tawh a kibang lel Egypt na suong uhi. Ama a suong mi zosie tungah Egypt 
kumpipa Pharaoh pen tua bang lel ahi hi. 

22Ahi vangin note in keima kungah, ‘TOPA ka Pasien ka suong uhi,’ na ci uleh 
Hezekiah in a munsangte le a maitamte hepkhiet piehin Judah le Jerusalem 
kungah, “Jerusalem-a tami maitam mai-ah na bie ding uhi,” a ci pa pen ama hi lo 
amah? 

23Tu-in hing pei un, ka pupa ahi Assyria kumpipa tawh kikhapna khat bawl un. 
No lam panin a tunga tuong ding mi na nga zo ding uleh sakol tulni kang pie ding 
hi. 

24Egypt-te’ leengte le sakol tungtuongte muong na hi uleh ka pu’ nasemte lahah 
a neupen galkap bu khat zong bangci nan zo ding na hi uh ahei? 

25Tua tham loin, TOPA tawh loin tam mun simin a susie dinga ang kuonto ka hi 
amah? TOPA in keima kungah, “Tami gam sim dingin kuonto inlen susie in,” ei ci 
hi. 

26Tua ciengin Hilkiah’ tapa Eliakim, Shebnah, le Joah in Rabshakeh kungah, 
“Kang thum uhi, kote in Aram ham thei ka hi ziehun na nasemte Aram hamin ei 
hopi in. Kulpi tunga mite zahin Jew hamin ei hopi sin,” a ci uhi. 

27Ahi vangin Rabshakeh in a kung vuah, “Ka pupa in na pupa uh kung le no kung 
beha tami thugen dingin ei sawl a, amau’ eh ma ne-in amau’ zun ma a dawn, note 
tawh siton dinga kul tunga omte kungah zong ei sawl tuom sih amah?” a ci hi. 

28Tua ciengin Rabshakeh dingto-in a Jew hamin a gingin kiko a, “Kumpi lien, 
Assyria kumpipa’ thu za un! 

29Kumpipa in tam bangin a gen hi: ‘Hezekiah kisolsah sih un, azieh pen ama in 
ka khut sung panin note ang hunkhie zo sih ding hi. 

30TOPA in eite ei hunkhie tahtah ding a, Assyria kumpipa’ khut sungah tami 
khuopi kipie lo ding hi, ci-a Hezekiah’ ang genna tawh TOPA suong luo sih un,’ a 
ci hi. 

31-32Hezekiah’ thu ngai sih un. Bangzieh ahei cile Assyria kumpipa in tam bangin 
a gen hi: ‘Keima kungah hing pei-in keima tawh noma’ leitang tawh kibang mun 
le gam, an le lengga pienna, moh le lengga um opna, olive thau le khuoizu pienna 
gamah si loin na hin zawh thei nading uh gamah kang tut masangin a koima po 
in noma’ lengga ciet kinehin noma’ theiga ciet ne a, noma’ tuinah ciet pan tui na 
kidawn ding uhi. Ama in na kung vuah, “TOPA in note ang hunkhie ding hi,” ci-in 
Hezekiah in ang lekai ciengin a thu na mang sih un. 

33Minamte’ pasien khatpo in Assyria kumpipa’ khut sung panin a gam hunkhie 
zo ngai amah? 

34Hamath le Arpad’ pasien-te heita uh ahei? Shepharvaim, Hena, le Ivvah’ 
pasien-te lah? Amate in ka khut sung panin Samaria a hunkhie zo ngel vuoi mah? 

35TOPA in ka khut sung panin Jerusalem a hutkhiet nadingin gam zosie-a pasien-
te lahah a koi pen in ka khut sung panin a gam uh hunkhie zo ngai ahei?’ ci hi,” a 
ci hi. 

36Ahi vangin kumpipa in, “Koima in dawng sih un,” ci-in thu a pieh ziehin mite 
sip dide-in kam khat beh a dawngkia sih uhi. 

37Tua ciengin kumpi inn uhpa, Hilkiah’ tapa Eliakim, thuvanpi pa Shebnah, le 
thuciemte pa Asaph’ tapa Joah-te a puon uh ehkehsa-in Hezekiah kungah a pei 
vua, Rabshakeh’ thu gen teng ama kungah a gen uhi. 

2 Kumpite 19 

Hezekiah in Isaiah Thukuppi 

(Isa 37:1-7) 

1Kumpi Hezekiah in tam thu a zah ciengin a puonte ehmalin la-ip puon sil 
a, TOPA’ biehinn sungah ama a pei hi. 

2Ama in kumpi innsung uhpa Eliakim, thuvanpi pa Shebna, le khangham 
siempute la-ip puon silsahin Amoz’ tapa kamsang Isaiah kungah a sawl hi. 

3Amate in ama kungah, “Hezekiah in tam bangin gen hi: Tuni pen lungkham ni, 
ei kiphawsiet ni, mindai ni ahi hi; nausente a suo hun tung a, suo zawh nading 
tha a nei sih uhi. 

4A pupa ahi Assyria kumpipa in a hing zing Pasien simmaw dinga a sawl 
Rabshakeh’ thugen zosie TOPA na Pasien in za-in, TOPA na Pasien in a zahsa thute 
niel zo ta kha ding hi; tua ahi ziehin a omlai teng adingin thu ngetpieh in,” a ci hi. 

5Kumpi Hezekiah’ nasemte Isaiah kung a tun ciengun 

6Isaiah in amate kungah, “Na pupa uh kungah tam bangin gen un. TOPA in tam 
bangin gen hi: Assyria kumpipa’ nasemte in keima ei gensietna, na zahsa uh 
thute ziehin zau sih un. 

7Ama in kam baleng khat za-in a gamah a kilekia nadingin ama sungah hlagau 
khat ka koi ding hi; keima in ama’ gam ma-ah namsau tawh ka sisah ding hi,’ ci 
hi,” a ci hi. 

Sennacherib’ Galgihna 

(Isa 37:8-13) 

8Kumpipa in Lachish nuasie zo lam a zah ziehin Rabshakeh kilekia a, Assyria 
kumpipa in Libnah a simlam a mu hi. 

9Kumpipa in Ethiopia Kumpi Tirhakah tungtang thu a zah ciengin, “En in, nang 
ang sim dingin ama kuon zo hi,” a ci ciengin ama in Hezekiah kungah kamtaite 
sawlkia a, 

10“Judah kumpipa Hezekiah kungah tam bangin na gen ding uhi: Assyria 
kumpipa khut sungah Jerusalem kipie lo ding hi, ci-a ang kamciem na muon na 
suon uh ahi na Pasien un kisolsah sih un. 

11En in, Assyria kumpite in gam zosie tunga a bawlnasa, tuate a suhsietna dan 
nangma in na zahsa ahi hi. Nangma ang kihunkhie zo diei mah? 

12Ka pu ka pate in a na suhsietsa minamte, Gozan, Haran, Rezeph, le Telassar 
gama Eden mite, tua minamte’ pasien-te in amate a hunkhie zo ta uh amah ? 

13Hamath kumpipa, Arpad kumpipa, Sepharvaim khuopi kumpipa, Hena 
kumpipa, ahi sihle Ivvah kumpipa hei sunga om uh ahei?” a ci hi. 

Hezekiah’ Thungetna 

(Isa 37:14-35) 

14Hezekiah in kamsangte tung panin laih kihlah nga-in a sim hi; tua 
ciengin TOPA’ biehinnah Hezekiah kato-in TOPA mai-ah tua laihlah a pha hi. 

15Hezekiah in TOPA mai-ah thu ngen a, “Cherub-te tunga a to TOPA Israel Pasien 
aw, leitung kumpi gam zosie sung panin nangma, nangma beh Pasien na hi hi; 
nangma in leitung le vantung na bawlsa ahi hi. 

16TOPA aw, na bil daw inlen, ka thugen ei za in. TOPA aw, na mit hah inlen ei en 
in; Sennacherib in hingzing Pasien a zako nadinga ang hlah a thugente za in. 

17A tahtahin, TOPA aw, Assyria kumpite in minamte le a gam uh susie-in 

18meikhuh sungah a pasien-te uh a paipieh uhi. Tuate pasien hi loin mihing khut 
tawh a kibawl singlesuong ahi bo ziehin amate kisusie hi. 

19Tuaci’n tu-in TOPA kohaw’ Pasien aw, leitung kumpi gam zosie in nang, nang 
beh Pasien na hi lamtah a thei nadingun ama’ khut sung panin kote ei hunkhie 
in, kang thum hi, TOPA aw,” a ci hi. 

20Tua ciengin Amoz’ tapa Isaiah in Hezekiah kungah mi sawl a, “Israel 
Pasien TOPA in tam bangin a gen hi: Assyria kumpipa Sennacherib tungtang ka 
kunga na thungetna keima in ka za zo hi. 

21Ama tawh kisai-in TOPA’ gensa thu tam bang ahi hi: ‘Zion tanu, ngahnu 
siengtho in nang ang simmaw a, ang thupise sih hi. Jerusalem tanu in na 
nuasang-ah a lu ang peisan hi. 

22‘Koi pen zako a, koi pen gensie na hei? Koi na langpanna tawh na aw sangsahin, 
kilietsahna tawh mit leh vapial na hei? Israel’ a Siengtho Pa, a langpan na hi hi! 

23Na kamtaite tungtawnin TOPA na zako zo hi. “Ka sakol leeng tampite tawh 
muolsang dawnah ka kato zo a, Lebanon cieng dong ka tung zo hi; a taamtah sing 
sangpente le a taapi sing hoipente ka phuomang ta hi. A gamla pen khawlmun le 
a gammang pen lahah keima ka lut zo hi. 

24Keima in tuikhuhte to-in, gamdang tuite ka dawn a, ka ketaw tawh Egypt lui 
zosie ka gawtasah hi,” na ci hi. 

25‘Sawtlai panin ka na gelsa ahi lam za kha lo na mah? Tanglai peh panin lai-a ka 
gelsa ahi a, tu-a ka tunsah ding thute kulnei khuopite nin bulom bangin na 
guoicimsah nading, 

26amau’ sunga tengte a hatna uh kiemin, amate zausi-in a amkham gawp vua; 
gamlah singno dawngte le lopa ngehte bang le innkhum tunga lopate bangin a 
op laitah, a khangliet masangun a gawta dinga ka gelsa ahi hi. 

27“ ‘Ahi vangin keima in na dinna, le na tona, na pusuona le na sungtumna, ka 
tunga na lungthahna ka thei hi. 

28Kei tunga na thangpai zieh le na kiphatsahna ka bilkawmah ang lutna ziehin 
na nah-ah nahpheh hing bulin, na kamah kamkaih kang vaw ding a, nang kuonna 
lam ma-ah kang leheikia ding hi,’ ci hi,” a ci hi. 

29“ ‘Nang adingin tam khu melcina ahi ding hi: Tu kumin ama thu-a a pote na ne 
ding a, a kum nina ciengin a li pote na ne ding hi; a kum thumna ciengin khai tu-
in na at ding a, lenggui suonin a ga na ne ding hi. 

30Judah innkuon sunga a suohta a omlai teng in singkung bangin a thuhna lamah 
zunghlakia-in a tung lamah ga neikia ding uhi; 

31azieh pen Jerusalem panin a omlai teng a peikhie ding vua, Zion muol panin a 
hingsun honkhat a peikhie ding uhi. TOPA’ deiluotna in tam thu a bawl ding hi. 

32Tua ahi ziehin TOPA in Assyria kumpipa tawh kisai-in tam bangin a gen hi: 
Tami khuo sungah ama lut loin thaltang khat zong kap lo ding hi. Khuopi mai-ah 
lum tawh pei loin khuopi simna dingin gal nanna leicien cieng lo ding hi. 

33Ama a peina lampi ma zui-in kilekia ding hi; tami khuopi sungah ama pei lo 
ding hi, TOPA in ci hi. 

34Azieh pen keima zieh le ka nasempa David ziehin tam khuopi hunkhie-in ka 
cing ding hi,’ ci hi,” a ci hi. 

Sennacherib’ Guollelna le A Sina 

(Isa 37:36-38; 2Khg 32:20-23) 

35Tua zanin TOPA’ vantungmi kuon a, Assyria-te giephuolah galkap tul zakhat le 
tul sawmnga that hi; zingmawng khuo va ciengin tua teng zosie misi luonghawm 
na hi hi. 

36Tua ciengin inn lamah Assyria Kumpipa Sennacherib pei a, Nineveh ah a teng 
hi. 

37Ama in a pasien Nisroch’ biehinn sunga a bieh laitahin, a tapate Adrammelech 
le Sharezer in namsau tawh ama thatin Ararat gamah a tai uhi. A tapa Esar-
haddon in ama’ za luo hi. 

2 Kumpite 20 

Hezekiah’ Cinatna 

(2Khg 32:24-26; Isa 38:1-8) 

1Khum hun lai-in Hezekiah a cina-in si dihtah hi. Amoz’ tapa Isaiah pei-in ama 
kungah, “TOPA in tam bangin a gen hi: Na innkuon vai hawm in, azieh pen nang 
na si ding hi; na damkia nawn sih ding hi,” a ci hi. 

2Tua ciengin Hezekiah kawm lam nga-in TOPA kungah thu ngen hi: 

3“TOPA aw, na mai-ah thuman le lungsim zosie tawh ka gamtatna, le na muna-ah 
a hoi ka sepzona thu tu-in ei phawh in, kang thum hi,” a ci hi. Hezekiah kaa 
citahin kap hi. 

4Isaiah in inntuol laita a kal masangin ama kungah TOPA’ thu tung a, 

5“Kilekia inlen ka mite makaipa Hezekiah kungah gen in. Na pu David’ 
Pasien TOPA in tam bangin gen hi: Keima in na thungetna ka za zo hi, na hlitui 
luongte ka mu zo hi; keima in kang damsah tahtah ding hi; a ni thum ni-
in TOPA’ biehinn ah na peito ding hi. 

6Keima in na khan kum sawm le kum nga kang belap ding hi. Assyria kumpipa 
khut sung panin nangma le tami khuopi ka hunkhie ding hi; keima’ zieh le ka 
nasempa David ziehin tami khuopi ka hu ding hi, ci hi,” a ci hi. 

7Tua ciengin Isaiah in, “Thei tawh a kibawl moh khat hing la un. Ama a damkia 
nadingin amate in tuate la-in a uilut nusah un,” a ci hi. 

8Hezekiah in Isaiah kungah, “TOPA in keima ei damsah nading le a ni thum ni-
a TOPA’ biehinn-a ka peito nading a lim bang hi ding ahei?” a ci hi. 

9Isaiah in, “TOPA in a ciemsa thu a bawl nadingin tami khu nang 
adingin TOPA kung pan lim hi ding hi: Nihlim kal sawm a matawn zo hi; kal sawm 
nuatawn kia ding amah?” a ci hi. 

10Hezekiah in dawng a, “Nihlim kal sawm a matawn ding pen a ngaina ahi hi; tua 
nihlim kal sawm nuatawnsah kia zaw in,” a ci hi. 

11TOPA kungah Isaiah kiko a, ama in Ahaz’ ni-nai tungah a nitumsa a hlim kal 
sawm a lekaikia hi. 

Babylon pan Palaite 

(Isa 39:1-8) 

12Tua hunin Babylon Kumpipa, Baladan’ tapa Merodach-baladan in laihlahte le 
letsong khat tawh Hezekiah kungah kamtaite a sawl hi, azieh pen ama in 
Hezekiah a ci na hi, ci-in a za hi. 

13Hezekiah in amate na muoh hi; ama in a goukholna inn zosie, ngun, kham, a 
gim namtuite, sathau mantamte, a galvante, a vankoina innte sunga om zosie 
amate a ensah hi; ama’ innsung hile ama’ gam sung zosie-a vante hile Hezekiah 
in amate a etsah lo khat beh a om sih hi. 

14Tua ciengin Kumpi Hezekiah kungah kamsang Isaiah haw-in ama kungah, 
“Tam mite in bang gen uh ahei? Hei pana hing pei-a nang kunga hing haw uh 
ahei?” a ci hi. Hezekiah in dawng a, “Amate pen Babylon gam, a gamlapi pana ang 
kipan ahi tabo uh hi,” a ci hi. 

15Ama in, “Amate in na inn sungah bang teng a mu vuoi?” a ci hi. Hezekiah in 
dawng a, “Ka inn sunga a om zosie a mu uhi; ka vankoina inn sungte panin amate 
ka etsah lo bangma a om sih hi,” a ci hi. 

16Tua ciengin Isaiah in Hezekiah kungah, “TOPA’ thugen ngai in: 

17Na inn sunga van zosie, le tuni donga na pu na pate in a na kholsa van zosie 
Babylon ah a kipuohmang nading hun ang tung ding hi; bangma khat beh kihen 
lo ding hi, TOPA in ci hi. 

18Nangma sunga a pieng na tapa te pawlkhat kikaimang ding hi; amate in 
Babylon kumpi’ kumpi inn sunga nasem dingin numei uh dingin cilgesa-in a om 
ding uhi,” a ci hi. 

19Tua ciengin Hezekiah in Isaiah kungah, “Na gensa TOPA’ thugen khu a hoi hi,” 
a ci hi. Azieh pen ama in, “Kei hun sungin kilemna le bihna a om nah leh hoi lel 
hi lo amah?” ci-in a ngaisun hi. 

Hezekiah’ Sina 

(2Khg 32:32-33) 

20Hezekiah’ nasep a omlai teng, a vanglietna, le tuikhuh le tuilahna to-in khuopi 
sunga tui a tunsahna, Judah Kumpite’ Khang Sutna Laibu sungah kigiel hi lo amah? 

21A pu a pate tawh Hezekiah lumton a, a tapa Manasseh in ama’ za luo hi. 

2 Kumpite 21 

Judah ah Manasseh Maang 

(2Khg 33:1-20) 

1Manasseh a maan ding a kipatin kum sawm le ni pha hi; ama kum sawmnga le 
nga sung Jerusalem ah maang hi. A nu’ min Hephzibah ahi hi. 

2Israel mite mai-ah TOPA in a na delmangsa a huothuoi minamte’ gamtatnate 
ama in zui-in, TOPA’ muna-ah a sie-in a gamta hi. 

3Bangzieh ahei cile ama in a pa Hezekiah’ a na suhsietsa munsangte a lamphakia 
hi; Israel kumpipa Ahab’ bawlsa bangin ama in Baal adingin maitamte phutin 
khuom siengtho khat bawl a, vantung na zosie bie-in tuate’ na a sem hi. 

4TOPA in, “Jerusalem-ah ka min ka koi ding hi,” a cinasa TOPA’ biehinn sungah 
ama in maitamte a lam hi. 

5Ama in TOPA’ biehinn tuol ni gel tungah vantung nate zosie adingin maitamte a 
lam hi. 

6Meihal biehna-in ama in a tapa pie a, mailam thugenkholna le khutlam etnate 
semin, dawilawm neite le bum tawite tawh kigop hi. Ama in TOPA muna-ah 
sietna tampi semin ama a lungtang thahsah hi. 

7TOPA in David le a tapa Solomon kungah, “Ama in Israel minam zosie sung panin 
ka teelkhiet tam biehinn sung le Jerusalem ah ka min ka koi zing ding hi, a cina 
biehinn sungah ama’ bawlsa Asherah milim a koi hi. 

8Amate in ka thupiehsa zosie dung zui le ka nasempa Moses in amate a thupiehsa 
thukham zosie tawh kizui-in limtaha a zui nah po uleh, keima in a pu a pate uh 
tunga ka piehsa gam panin Israel’ kengte ka vahvaihsah nawn sih ding hi,” a ci 
hi. 

9Ahi vangin amate in a ngai nuom sih uhi. TOPA in Israel mite mai-a a thasa 
minamte’ gamtat sangin a sie zaw-in a gamtat nadingun Manasseh in amate a 
lelamin a pui hi. 

10 TOPA in a nasem a kamsangte tungtawnin thu gen a, 

11“Judah Kumpipa Manasseh in tami a huothuoite a bawl ziehin, ama mai-a 
Amor-te’ gamtat sangin a siezaw-in gamta a, a milimte tawh Judah zong a 
mawsah hi; 

12tua ahi ziehin Israel Pasien TOPA in tam bangin gen hi: Jerusalem le Judah 
tungah tua thu a za kha tapo’ bil a vut ding sietna ka tungsah ding hi. 

13Mikhat in a khup a thalin kuong a nawt bangin keima in Jerusalem nawtin ka 
khuleh ding hi. Samaria adingin tena pikhau, le Ahab innkuon’ tena suongkhai 
ka hlung ding hi. 

14Keima in ka gouluo ding ahi a omlai teng paidawhin a galte uh khutah ka pie 
ding hi; tuaci’n amate pen galte’ kivana ahi ding vua, a gal zosie in a tomgam van 
a suoh ding uhi, 

15bangzieh ahei cile Egypt panin a pu a pate uh a peikhiet vua kipanin tuni 
dongin ka muna-ah a sie-in amate gamta-in kei ei lungthahsah uhi,” a ci hi. 

16Tua tham loin TOPA muna-ah amate a siet gamtat nadingun ama in Judah mite 
a mawsah banah, Jerusalem mong khat panin mong khat dongah sisan a dim 
dongin Manasseh in maw nei lote’ sisan tampi luongsah hi. 

17Manasseh’ nasep a omlai teng, a silbawl zosie, le ama bawlsa a mawna, Judah 

Kumpite’ Khang Sutna Laibu sungah kigiel hi lo amah? 

18A pu a pate tawh Manasseh lumton a, tuale Uzza’ um sung, ama’ inn um sungah 
kivui hi. A tapa Amon in ama’ za luo hi. 

Amon in Judah Uh 

(2Khg 33:21-25) 

19Amon maan ding a kipatin kum sawmni le ni pha a, kum ni sung Jerusalem ah 
maang hi. A nu’ min Meshullemeth hi a, Jotbah-te Haruz’ tanu ahi hi. 

20A pa Manasseh’ gamtat dan bangin TOPA muna-ah ama a sie-in a gamta hi. 

21Ama in a pa totsa lampi teng zui a, a pa in a na a seppieh milimte’ na ma semin 
tuate a bie hi, 

22ama in a pu a pate’ Pasien ahi TOPA nuasie a, TOPA’ lampi zui lo hi. 

23Amon’ nasemte in ama a sawmdap vua, ama inn sungah kumpipa a that uhi. 

24Ahi vangin gam mite in Kumpi Amon a sawmdap mi zosie thatin ama munah 
kumpi-in a tapa Josiah a koi uhi. 

25Tu-in Amon’ bawlsa a gamtatna a omlaite Judah Kumpite’ Khang Sutna 

Laibu sungah kigiel hi lo amah? 

26Uzza’ um sunga ama’ hanah ama kivui hi; tua ciengin a tapa Josiah in ama’ za 
luo hi. 

2 Kumpite 22 

Judah ah Josiah Maang 

(2Khg 34:1-2, 8-33) 

1Josiah maan ding a kipatin kum giet pha hi; kum sawmthum le khat sung 
Jerusalem ah ama maang hi. Anu’ min Jedidah ahi a, Bozkath-te Adaiah’ tanu ahi 
hi. 

2TOPA muna-ah a manin gamta a, a pa David’ lampi zosie zui hi; zietlamah hile 
veilamah hile ama piel lo hi. 

Hilkiah in Thukham Laibu Mu 

(2Khg 34:8-28) 

3Kumpi Josiah a kum sawm le gietna kumin, kumpipa in TOPA’ biehinn ah a 
thuvanpi pa Meshullam’ tapa Azaliah, a tapa Shaphan sawl a, 

4“Siempu lien pa Hilkiah kungah peito inlen, kotcingte in mite kung pana a donsa 
uh TOPA’ biehinn sunga kipeipi sum buppi a phaza ama simsah in; 

5tua sumte, TOPA’ biehinn a vaan nasemte’ khut sungah piesah in. TOPA’ biehinn 
sunga innphawte tungah tua sum amate piesah in. 

6Tuate pen khutsiemte, innlamte, leilesuong innlam siemte ahi uhi; tuate pen 
biehinn puo nadinga zah ding sing lei nading le suong taw nading ahi hi. 

7Hizongle thumanin a gamtat ziehun amate tung panin a khut sung vua ki-ap 
sum zahna sazien kingen lo ding hi,” a ci hi. 

8Siempu lien pa Hilkiah in thuvanpi pa Shaphan kungah, “TOPA’ biehinn sungah 
thukham laibu ka mu hi,” a ci hi. Hilkiah in Shaphan tungah tua laibu a pieh 
ciengin ama in a sim hi. 

9Tua ciengin kumpipa kungah thuvanpi pa Shaphan pei-in thu zasah a, “Na 
nasemte in biehinn sunga om sumte TOPA’ biehinn uhte khut sungah a pie zo ta 
uhi,” a ci hi. 

10Thuvanpi pa Shaphan in kumpipa thu zasah a, “Siempu Hilkiah in laibu khat ei 
pie zo hi,” a ci hi. Tua ciengin Shaphan in kumpipa mai-ah tua laibu a gingin a 
sim hi. 

11Kumpipa in thukham laibu sunga thu kigente a zah ciengin a puonte a ehmal 
hi. 

12Tua ciengin kumpipa in siempu Hilkiah, Shaphan’ tapa Ahikam, Micaiah’ tapa 
Achbor, thuvanpi pa Shaphan, le kumpipa’ nasem Asaiah thu pie a, 

13“Pei unlen, tami laibu sunga a kimu thute tawh kisai-in kei ading, mite ading, 
le Judah zosie adingin TOPA kungah va dong ta un, bangzieh ahei cile i pu i pate 
in tami laibu sunga thute, eite tawh kisai-a a kigiel zosie tawh kizui-in a sep lo 
ziehun, eite tungah a kikuontaw TOPA’ thangpaina lien hi,” a ci hi. 

14Tuaci’n Harhas’ tapa Tikvah, a tapa Shallum, puon kempa’ zi kamsangnu 
Huldah kungah siempu Hilkiah, Ahikam, Achbor, Shaphan, le Asaiah-te a pei uhi; 
amate in ama’ tenna Jerusalem-a Veng Nina-ah thu a dong uhi. 

15Ama in a kung vuah pholah a, “Israel Pasien, TOPA in tam bangin a gen hi: 
Keima kunga ang sawl mipa kungah gen un. 

16TOPA in tam bangin gen hi: Keima in tam mun le a sunga teng zosie tungah 
Judah kumpipa in laibu sunga a sim gimna zosie ka tungsah tahtah ding hi. 

17Bangzieh ahei cile amate in kei ei nuasie-in pasien dangte tungah biehna a pie 
vua, a khut utawh a silbawl zosie un kei ei lungthahsah ahi ziehin tam munah ka 
lungthahna so-in a veng nawn sih ding hi. 

18Ahi vangin TOPA kunga thu dong dinga note ang sawl Judah kumpipa kungah 
tam bangin na gen ding uhi. Israel Pasien, TOPA in tam bangin a gen hi: Na zahsa 
thute tawh kisai-in, 

19tami mun le a sunga teng mite tungah gamkhing le samsiet ahi nading uh ka 
thugen na zah ciengin na lungsim kisia-in TOPA mai-ah nang mama neilutin, na 
puonte ehmalin ka mai-a na kaa ziehin keima in na thugen ka za ta hi, TOPA in ci 
hi. 

20Tua ahi ziehin na pu na pate utawh kang gawmton ding a, lungmuongtahin na 
han vuah kang kaikhawm ding hi; tami muna kang tunsah ding gimna zosie na 
mu kha sih ding uhi,” a ci hi. Amate in kumpipa kungah tua thu a puohkia uhi. 

2 Kumpite 23 

Josiah’ Puophatna 

(2Khg 34:29-33) 

1Tua ciengin kumpipa in Judah le Jerusalem upa zosie ama kunga kikhawm 
dingin thu a pie hi. 

2TOPA’ biehinn-ah kumpipa peito a, ama tawh Judah mi zosie, Jerusalem-a teng 
zosie, siempute, kamsangte, le mi zosie, a neu a lien tawh a pei uhi; ama 
in TOPA’ biehinn sunga a kimu thuciemna laibu sunga kigiel thu zosie amau’ 
zahin a sim hi. 

3Khuompi gei-ah kumpipa ding a, tam laibu sunga kigiel thuciemna kammalte a 
sep nading, a lungtang le a hinna zosie tawh TOPA nua a zui nading, a 
thupiehnate, a thupiehte, le a thukhamte a zui nadingin ama in TOPA mai-ah 
thuciemna khat a bawl hi. Tua thuciemna sungah mi zosie a kihal uhi. 

4Kumpipa in siempu lien pa Hilkiah, a nina siempute, le kot cingte 
in TOPA’ biehinn sung panin Baal le Asherah dinga kibawl vanzah zosie, le 
vantung nate zosie bieh nadinga a kibawl zosie a peipi nadingun thu a pie hi; 
ama in Jerusalem pulam Kidron lolai-ah tuate halin Bethel ah a vutvamte a puo 
hi. 

5Ama in Judah khuopite le Jerusalem kimvela munsangte tungah biehna pie 
dinga kisesa milim siempute notmang a, Baal tung, ni tung, hlapi tung, aasi 
honpite tung, le vantung na zosie tunga siemthoi mite zong a notmang hi. 

6TOPA’ biehinn sung panin ama in Asherah milim la-in Jerusalem pulam Kidron 
Lui-ah puo-in hal a, gawtvui-in mi nautangte’ han tungah a vuite the hi. 

7Ama in Asherah dinga numeite puon gatna mun TOPA’ biehinn sunga pasal 
pahtatte’ inn a phelkhepieh hi. 

8Ama in Judah khuopite panin siempu zosie peipi a, Geba panin Beer-sheba 
dongin siempute in siemthoina-a a zah uh ahi munsangte a susie hi; ama in 
khuopi tunkot veilam, khuopi uhpa Joshua’ tunkot lutna muna om munsangte a 
phelmang hi. 

9Ahi vangin Jerusalem TOPA’ maitam ah munsanga sem siempute a peito sih vua, 
hizongle a sanggamte lah vuah tol saw lo anlum a ne uhi. 

10Molech tungah a tanu hile, a tapa hile kithoina-in koima in a haltum thei lo 
nadingin Hinnom Kuom sunga om Topheth milim a buasah uhi. 

11Ama in TOPA’ biehinn lutna, numeite a uh cilgesa pasal Nathan-melech’ 
innkhan gei-a inntuolah Judah kumpite in ni tunga a ap uh sakolte a hemmang 
hi; tua ciengin ama in mei tawh ni sakol leengte a hal hi. 

12Tua panin ama in Judah kumpite in a na bawlsa, Ahaz’ innkhan tungnung 
khumzanga om maitamte le TOPA’ biehinn tuol nite sunga Manasseh in a na 
bawlsa maitamte pheldawhin satguoi a, a nengtawng teng Kidron Lui-ah pai hi. 



727 

 

 
Zo Bible 

© 2018 Bible Society of Myanmar. 
 

 
 

 

13Solomon in Sidon-te’ kidahhuoina ahi Astarte pasien-nu ading, le Moab-te’ 
kidahhuoina ahi Chemosh pasien ading , Ammon-te’ kidahhuoina ahi Milcom 
pasien adinga a lam, Jerusalem nisuona lam, Sietna Muol leitaw lama munsangte 
a susie hi. 

14Ama in biehna songte satkehin, khuom siengthote phuamang a, mihing gu in 
tua mun teng a tuomsah hi. 

15Tua tham loin ama in Israel a mawsah Nebat’ tapa Jeroboam in Bethel-a a na 
phusa munsang tunga maitam tawh a phelmang a, munsang haltumin a gawtvui 
hi; ama in khuom siengtho zong a haltum hi. 

16Josiah a kihei leh ama in muol tunga om hante mu hi; tuale ama in mi sawlin 
hante sung panin gute lasah a, Pasien’ mipa in a tangko TOPA’ kammal dung zui-
in ama in maitam tungah tuate halin a buasah hi. 

17Tua ciengin ama in, “Tua sunga ka mu phawna muolsuong bang ahiei?” a ci hi. 
Khuo mite in ama kungah, “Bethel-a maitam tungah na bawlsa tam thute a 
genkhol, Judah pana ang pei Pasien’ mipa’ han ahi hi,” a ci hi. 

18Ama in, “Ama khawlsah khinkhian un; koima in ama’ gute khin sih un,” a ci hi. 
Tuaci’n amate in Samaria pana a pei kamsangpa’ gu le ama’ gute a khuci omsah 
uhi. 

19Tham loin Josiah in Israel kumpite’ na bawlsa, TOPA a lungthahsahna uh ahi 
Samaria khuopite sunga munsang biehbuhnote zosie a hemmang hi; ama in 
Bethel-a a na bawlsa bang lienin amate tungah a bawl hi. 

20Ama in maitam tungah tua sunga om munsanga sem siempu zosie thatin amate 
tungah mihing gute a hal hi. Tua ciengin Jerusalem ah ama kilekia hi. 

Peisan Pawi Kibawl 

(2Khg 35:1-19) 

21Kumpipa in mi zosie thu pie a, “Tam thuciemna laibu sunga a kigiel 
bangin TOPA na Pasien uh kungah peisan pawi bawl un,” a ci hi. 

22Israel tunga thu a khen thukhente’ huna kipanin hitale Israel kumpite ahi sihle 
Judah kumpite’ hun sung zosie-ah hitale tam bang peisan pawi kibawl ngai lo hi. 

23Ahi vangin Kumpi Josiah’ uh kum sawm le gietna kumin Jerusalem-
a TOPA kungah tami peisan pawi kibawl hi. 

24Tua tham loin TOPA’ biehinn sunga siempu Hilkiah in a mu laibu sunga kigiel 
thukham kammalte a kipsah thei nadingin Judah gam le Jerusalem-a om 
dawilawm neite, ai tawite, teraphim-te, inn dawite, le a kidahhuoi zosie a 
paimang hi. 

25Ama’ mai-a Moses’ thukham dung zui-in a lungtang zosie, a hinna zosie, le a 
hatna zosie tawh TOPA’ lamah a kihei ama tawh a kibang kumpi om lo a, ama’ 
nua-ah ama tawh a kibang kumpi khat beh khang nawn lo hi. 

26Manasseh in ama a lungthahsahna zosie hangin Judah tungah a sin so-in a gim 
nei mama a lungthahna lienpi panin TOPA kihei nai lo hi. 

27TOPA in, “Ka muna panin Israel ka hepdawh bangin Judah zong ka hemdawh 
ding hi; ka teelsa tami khuopi Jerusalem le, ‘Khum sungah ka min a om ding hi,’ 
ka cina biehinn ka nuol ding hi,” a ci hi. 

Gal Sungah Josiah Si 

(2Khg 35:20–36:1) 

28Tu-in Josiah’ gamtatna a omlaite, le a sep zosie, Judah Kumpite’ Khang Sutna 

Laibu sungah kigiel hi lo amah? 

29Ama’ hun sungin Egypt kumpipa Pharaoh Neco, Euphrates gun-a Assyria 
kumpipa kunga haw dingin a kuonto hi. Ama tawh kimu dingin kumpi Josiah pei 
hi; ahi vangin Pharaoh Neco in Megiddo ah Josiah a mu ciengin a that hi. 

30A nasemte in Megiddo panin Jerusalem ah ama’ luong puo-in ama’ hanah a vui 
uhi. Khum gam mite in Josiah’ tapa Jehoahaz la-in sathau a nu vua, a pa munah 
kumpi-in ama a koi uhi. 

Jehoahaz’ Maanna le A Saltanna 

(2Khg 36:1-4) 

31Jehoahaz maan ding a kipatin kum sawmni le thum pha hi; hla thum sung ama 
Jerusalem ah maang hi. A nu’ min Hamutal ahi a, Libnah-te Jeremiah’ tanu ahi hi. 

32A pu a pate gamtatnasa bang lienin TOPA’ muna-ah ama a siet gamtat hi. 

33Ama in Jerusalem a uh thei lo nadingin Pharaoh Neco in Hamath gam sung 
Riblah khuo-ah ama khum a, gam sungah ngun talent zakhat le kham talent khat 
siehin kai hi. 

34Pharaoh Neco in a pa Josiah munah Josiah’ tapa Eliakim kumpi-in koi a, tuale 
ama’ min Jehoiakim-in a khel hi. Ahi vangin ama in Jehoahaz a peipi hi; Egypt ah 
ama tungin khum sungah a si hi. 

35Jehoiakim in Pharaoh tungah ngun le kham a pie a, ahi vangin Pharaoh’ ngetza 
sum a pieh zawh nadingin a gam sungah phiengsieh a dong hi. Pharaoh Neco 
tunga a pieh dingin amau’ neina tawh kizui-in ama in gam sung mite kung panin 
ngun le kham a dong hi. 

Judah ah Jehoiakim Maang 

(2Khg 36:5-8) 



729 

 

 
Zo Bible 

© 2018 Bible Society of Myanmar. 
 

 
 

 

36Jehoiakim maan ding a kipatin kum sawmni le nga pha hi; Jerusalem ah kum 
sawm le khat sung maang hi. A nu’ min Zebidah ahi a, Rumah-te Pedaiah’ tanu 
ahi hi. 

37A pu a pate’ gamtat bang lienin TOPA’ muna-ah ama a siet gamtat hi. 

2 Kumpite 24 

Galte in Judah Tuoncil 

1Ama’ hun sungin Babylon kumpipa Nebuchadnezzar kuonto hi; Jehoiakim kum 
thum sung ama’ sila a suoh hi; tua ciengin Jehoiakim kiphinin ama a ledo hi. 

2TOPA in ama a langpang dingin Chaldea mihonte, Aram mihonte, Moab mihonte, 
le Ammon mihonte a sawl hi. Ama’ nasem kamsangte tungtawnin ama’ 
gen TOPA’ kammal dung zui-in ama in Judah a langpang ding le a susie dingin 
amate a sawl hi. 

3A tahtahin Manasseh’ mawnate, a bawlsa mawnate zosie ziehin ama’ muna 
panin amate a khin thei nadingin TOPA’ thupiehna tawh Judah tunga tam thute a 
tung ahi hi. 

4Tuale mawna nei lo mite’ sisan a luonsahnate zosie zieh zong ahi hi. Ama in 
mawna nei lo mite’ sisan tawh Jerusalem a kidimsah ziehin TOPA in ama’ mawna 
maisah nuom lo hi. 

5Tu-in Jehoiakim’ sepna a omlai teng, le a bawl zosie, Judah Kumpite’ Khang Sutna 

Laibu sungah kigiel hi lo amah? 

6Tuaci’n a pu a pate tawh ama a lumton hi; tua ciengin a tapa Jehoiachin in ama’ 
za luo hi. 

7Babylon kumpipa in Egypt kumpipa-a’ ahi Egypt Lui panin Euphrates Gun 
dongin a unpi-in lahpieh zo ta ahi ziehin ama’ gam panin Egypt kumpipa a 
kuonkia nawn sih hi. 

Jehoiachin’ Maanna le Saltanna 

(2Khg 36:9-10) 

8Jehoiachin maan ding a kipatin kum sawm le giet pha hi; ama hla thum sung 
Jerusalem ah maang hi. A nu’ min Nehushta ahi a, Jerusalem-te Elnathan’ tanu 
ahi hi. 

9A pu a pate gamtat bang lienin TOPA muna-ah ama siet gamtat hi. 

10Tua hun laitahin Jerusalem-ah Babylon kumpi Nebuchadnezzar’ nasemte 
kuonto-in tua khuopi a kui-im uhi. 

11A nasemte in a kui-im laitahin tua khuopi-ah Babylon kumpipa 
Nebuchadnezzar a tung hi. 

12Judah kumpipa Jehoiachin in Babylon kumpipa tungah ama-a kipan a nu, a 
uliente, le kumpi inn sunga uliente a kipie uhi. Ama in a uh a kum gietna kumin 
Babylon kumpipa in ama salin a man hi. 

Jerusalem Kilahna 

13Ama in TOPA’ inn sunga gou zosie le kumpipa’ inn sunga goute puomang hi; 
tamte zosie TOPA in a na genkholsa ahi ma bangin ama in Babylon kumpipa 
Solomon in a na bawlsa TOPA’ biehinn sunga a om kham vanzah zosie a tawguoi 
sieng hi. 

14Ama in Jerusalem mi zosie, ulien zosie, galhang zosie, sala kiman mi tul sawm, 
khutsiem zosie le siakheng zosie, a gama mi zawng pente ci sim lo, koima hen 
nei loin a peipi hi. 

15Ama in Babylon ah Jehoiachin peipi hi; ama in Jerusalem panin Babylon ah 
kumpipa’ nu, kumpipa’ zite, a uliente, le gam upate galmatin peipi hi. 

16Babylon kumpipa in galsim thei ding galhang mite zosie, le mi thahat zosie a 
unpi-in tul sagi, le khutsiemte le siakhengte tulkhat, galmatin Babylon ah a peipi 
hi. 

17Babylon kumpipa in ama tanga kumpi-in Jehoachin’ gangpa Mattaniah koi a, 
ama’ min Zedekiah-in a khelpieh hi. 

Judah ah Zedekiah Maang 

(2Khg 36:11-14; Jer 52:1-3a) 

18Zedekiah maan ding a kipatin kum sawmni le khat pha hi; ama Jerusalem ah 
kum sawm le khat sung maang hi. A nu’ min Hamutal ahi a, Libnah-te Jeremiah’ 
tanu ahi hi. 

19Jehoiakim’ gamtat bang lienin TOPA’ muna-ah ama a siet gamtat hi. 

20A tahtahin, Jerusalem le Judah in TOPA a lungthahsah ziehun ama kung panin 
amate a notmang hi. 

Judah’ Puana le Sala Kimatna 

(2Khg 36:15-21; Jer 52:3b-30) 

Zedekiah in Babylon kumpipa a ledo hi. 

2 Kumpite 25 

1Ama in a uh zaw a kum kuona, a hla sawmna, a ni sawm ni-in Jerusalem sim 
dingin Babylon kumpi Nebuchadnezzar a galkap zosie tawh kuonin a kui-im hi; 
amate in a kimvelah tua khuo kui-im nading panmun a bawl uhi. 

2Tuaci’n kumpi Zedekiah a kum sawm le khatna kum dongin tua khuopi kikui-
im hi. 

3A hla lina, a ni kuo ni-in tua khuopi sungah kielpi nasie ahi ziehin tua gam mite 
neh ding an om nawn lo hi. 

4Tua ciengin khuopi ki-imna kulbang mun khat a phetvang vua, khuopi kimvelah 
Chaldea-te a om vangun, kumpipa’ um gei-a kulbang gel kikalah zan lai-in a 
galkapte tawh kumpipa tai a, Arabah lam manaw-in a pei uhi. 

5Ahi vangin Chaldea galkapte in kumpipa delin Jericho zanglei-ah a pha uhi; a 
galkap zosie kithethangin ama a nuasie uhi. 

6Tua ciengin kumpipa manin ama tunga thukhen, Riblah-a Babylon kumpipa 
kungah a peipi uhi. 

7Zedekiah’ muna-ah a tapa thatin tua ciengin Zedekiah’ mit a kheipieh uhi; 
amate in ama kol bulin Babylon ah a peipi uhi. 

8A hla ngana, a ni sagi ni-in, Babylon kumpi Nebuchadnezzar a kum sawm le kuo 
cin kumin, Jerusalem ah Babylon kumpipa’ nasem, a cingte a uh galkap bupa 
Nebuzaradan a tung hi. 

9Ama in TOPA’ biehinn, kumpipa’ inn, le Jerusalem khuo sunga inn zosie hal hi; 
ama in inn thupi zosie haltum hi. 

10A cingte a uh galkap bupa tawh a omton Chaldea galkap zosie in Jerusalem 
kimvela om kulbangte a satguoi uhi. 

11A cingte a uh galkap bupa Nebuzaradan in khuopi sunga kinuasie a omlai teng 
le Babylon kumpipa lama a taite, mi honpi a omlai teng tawh salin a peipi hi. 

12Ahi vangin a cingte a uh galkap bupa in lengga um bawl ding le lo kai dingin 
tua gammi a zawngpen pawlkhat a nuasie hi. 

13Chaldea-te in TOPA’ biehinn sunga a om sumngo khuompite, TOPA’ biehinn 
sunga a om tuikuong tunnate, le sumngo tuikuongpi tawguoi siengin Babylon-
ah a sumngo a puo uhi. 

14Amate in beelte, kawbiate, taite te, gimnamtui halna kuongte, le biehbuh 
nasepna-a kizang sumngo vanzah zosie, 

15vutluonate le haite zong a la uhi. 

16TOPA’ biehinn adingin Solomon in a bawl khuompi nite, tuikuongpi khat, a 
tunnate, sumngo tawh a kibawl tam bang vanzah zosie ahile a gihna te zawh ding 
hi lo hi. 

17Khuompi khat a sanna tong sawm le giet hi a, tua tungah sumngo khuomlu 
zepna khat a om hi; tua khuomlu zepna pen a sanna tong thum ahi hi; khuomlu 

zepna kimvelah a unpi-a sumngo tawh kibawl lenta banga kiphante le mang 
kawlsingte a om hi. Khuompi nina zong tua ma bangin lenta banga kiphan ahi hi. 

18A cing galkap bupa in siempu lien pa Seraiah, siempu a nina Zephaniah, le 
kotcing mi thum man hi; 

19khuopi panin galkapte a uh galkap bupa khat, le khuopi sunga om kumpipa’ 
thudawhpite mi nga man hi. Gamsung mite a khawm galkap mangpa’ thuvanpi 
pa zong man hi. Khuopi sunga a om gamsung mi sawmguh zong man hi. 

20A cing galkap bupa Nebuzaradan in amate manin Riblah-a Babylon kumpipa 
kungah peipi hi. 

21Babylon kumpipa in amate sat a, Hamath gam sunga Riblah-ah that hi. Tuaci’n 
ama’ gam panin Judah salin kikai hi. 

Judah Uhpi-in Gedaliah Kikoi 

(Jer 40:5–41:18) 

22Judah gam sunga a omlai teng tunga uhpi dingin ama in Shaphan’ tapa Ahikam, 
a tapa Gedaliah se hi. 

23Tu-in galkap bute zosie le a mite, Babylon kumpipa in uhpa dingin Gedaliah a 
sena thu a zah uh ciengin, amate zong a mite utawh Mizpah-a Gedaliah kungah 
a pei uhi. A minte uh pen Nethaniah’ tapa Ishmael, Kareah’ tapa Johanan, 
Netophah-te Tanhumeth’ tapa Seraiah, le Maacath-te Jaazaniah ahi uhi. 

24Amate le a mite kungah Gedaliah kiciem a, “Chaldea uliente ziehin zau sih un. 
Gam sungah tengin, Babylon kumpipa’ na sem un. Tua hile no adingin thu a hoi 
ding hi,” a ci hi. 

25Ahi vangin a hla sagina a cin ciengin kumpipa innkuon sung panin Elishama’ 
tapa Nethaniah, a tapa Ishmael mihing sawm tawh kuon a, Gedaliah le Judea-te 
le Mizpah-a ama tawh a omton Chaldea-te simin that hi. 

26Tua ciengin a sang a ngiemin mi zosie le galkap bute kithawi-in Egypt ah a tai 
uhi; azieh pen amate in Chaldea-te a giing uhi. 

Thong pan Jehoiachin Kihla 

(Jer 52:31-34) 

27Judah kumpi Jehoiachin a thongkieh zaw kum sawmthum le sagi a cin kum, hla 
sawm le hla nina, tua hla ni sawmni le ni sagi a cin ni, Babylon kumpipa Evil-
merodach a maan kumin ama in a hepi ziehin thong panin Jehoiakhin hla hi. 

28Ama in kamdam tawh ama hopi a, Babylon gama a ompi kumpi dangte’ topha 
sangin a sangzaw munah ama a tosah hi. 

29Tuaci’n Jehoiachin in a thong puonte a sutdawh hi. Ama’ hin sungin ama in 
kumpipa’ mai-ah nisielin an ne-in tui a dawn hi. 

30A hin sungin kumpipa in a zahtawm ding sih den a, nisielin ama tanh a pie den 
hi. 

1 Khang Tangthu 

1 Khang Tangthu 1 

Adam pan Abraham Dong 

(Pien 5:1-32; 10:1-32; 11:10-26; Luk 3:34-38) 

1Adam, Seth, Enosh; 

2Kenan, Mahalalel, Jared; 

3Enoch, Methuselah, Lamech; 

4Noah, Shem, Ham, le Japheth. 

5Japheth’ suonlehlahte: Gomer, Magog, Madai, Javan, Tubal, Meshech, le Tiras. 

6Gomer’ suonlehlahte: Ashkenaz, Diphath, le Togarmah. 

7Javan suonlehlahte: Elishah, Tarshish, Kittim, le Rodanim. 

8Ham’ suonlehlahte: Cush, Egypt, Put, le Canaan. 

9Cush’ suonlehlahte: Seba, Havilah, Sabta, Raama, le Sabteca. Raamah’ 
suonlehlahte: Sheba, le Dedan. 

10Cush pen Nimrod’ pa ahi hi; ama pen leitungah mihat masa pen ahi hi. 

11Egypt pen Lud-te, Anam-te, Lehab-te, Naphtuh-te, 

12Pathrus-te, Casluh-te, le Caphtor-te’ pa ahi a, ama sung panin Philistia-te a 
pieng hi. 

13Canaan pen a tacil Sidon le Heth, 

14le Jebus-te, Amor-te, Girgash-te, 

15Hiv-te, Ark-te, Sin-te, 

16Arvad-te, Zemar-te le Hamath-te’ pa ahi hi. 

17Shem’ suonlehlahte: Elam, Asshur, Arpachshad, Lud, Aram, Uz, Hul, Gether, le 
Meshech. 

18Arpachshad pen Shelah’ pa; Shelah pen Eber’ pa ahi hi. 

19Eber sung panin in tapa ni pieng hi: Khat pa’ min Peleg hi a, (a zieh pen ama 
hunin leitung kikhen hi) a sanggampa’ min Joktan ahi hi. 

20Jokton pen Almodad, Sheleph, Hazarmaveth, Jerah, 

21Hadoram, Uzal, Diklah, 

22Ebal, Abimael, Sheba, 



735 

 

 
Zo Bible 

© 2018 Bible Society of Myanmar. 
 

 
 

 

23Ophir, Havilah, le Jobab-te’ pa ahi hi; tam teng zosie pen Jokton’ suonlehlahte 
ahi hi. 

24Shem, Arpachshad, Shelah; 

25Eber, Peleg, Reu; 

26Serug, Nahor, le Terah; 

27Abraham a kici Abram ahi uhi. 

Abraham pan Jacob 

28Abraham’ tapate: Isaac le Ishmael ahi uhi. 

29Tam teng a khangsimna uh ahi hi: Ishmael’ tacil Nebaioth; tuale Kedar, Adbeel, 
Mibsam, 

30Mishma, Dumah, Massa, Hadad, Tema, 

31Jetur, Naphish, le Kedemah. Tam teng pen Ishmael’ tapate ahi uhi. 

32Abraham’ a meinu Keturah’ tapate: Ama in Zimran, Jokshan, Medan, Midian, 
Ishbak, le Shuah. Jokshan’ tapate: Sheba le Dedan. 

33Midian’ tapate: Ephah, Epher, Hanoch, Abida, le Eldaah-te ahi uhi. Tam teng 
zosie Keturah’ suonlehlahte ahi uhi. 

34Abraham pen Isaac’ pa ahi hi. Isaac’ tapate: Esau le Israel. 

35Esau’ tapate: Eliphaz, Reuel, Jeush, Jalam, le Korah. 

36Eliphaz’ tapate: Teman, Omar, Zephi, Gatam, Kenaz, Timna, le Amalek. 

37Reuel’ tapate: Nahath, Zerah, Shammah, le Mizzah. 

38Seir’ tapate: Lotan, Shobal, Zibeon, Anah, Dishon, Ezer, le Dishan. 

39Lotan’ tapate: Hori le Homam; Lotan’ sanggamnu pen Timna ahi hi. 

40Shobal’ tapate: Alian, Manahath, Ebal, Shephi, le Onam. Zibeon’ tapate: Aiah le 
Anah. 

41Anah’ tapa: Dishon. Dishon’ tapate: Hamran, Eshban, Ithran, le Cheran. 

42Ezer’ tapate: Bilhan, Zaavan, le Jaakan. Dishan’ tapate: Uz le Aran. 

43Israel-te tungah koima kumpi in a uh masangin Edom gam sunga a uh kumpite: 
Beor’ tapa Bela ahi a, ama khuopi min pen Dinhabah ahi hi. 

44Bela a si ciengin Bozrah-te Zerah’ tapa Jobab in ama’ za luo hi. 

45Jobab a si ciengin Teman-te’ gammi Husham in ama’ za luo hi. 

46Husham a si ciengin Moab gama Midian-te a zo pa, Bedad’ tapa Hadad in ama’ 
za luo hi; a khuopi min pen Avith ahi hi. 

47Hadad a si ciengin Masrekah-te Samlah in ama’ za luo hi. 

48Samlah a si ciengin Euphrates gun gei-a om Rehoboth-te Shaul in ama’ za luo 
hi. 

49Shaul a si ciengin Achbor’ tapa Baal-hanan in ama’ za luo hi. 

50Baal-hanan a si ciengin Hadad in ama’ za luo hi; ama’ khuopi min pen Pai ahi 
a, a zi’ min pen Mehetabel hi a, Me-zahab’ tunu, Matred’ tanu ahi hi. 

51Tuale Hadad a si hi. Edom’ bete: Bete Timnah, Aliah, Jetheth, 

52Oholibamah, Elah, Pinon, 

53Kenaz, Teman, Mibzar, 

54Magdiel, le Iram ahi uhi. Tam teng pen Edom’ bete ahi uhi. 

1 Khang Tangthu 2 

Israel’ Tapate le Judah’ Suonlehlahte 

(Pien 29:23–30:24; 35:16-18; 46:8-25; Ruth 4:18-22; Mat 1:2-6; Luk 3:1-33) 

1Tam teng pen Israel’ tapate ahi uhi: Reuben, Simeon, Levi, Judah, Issachar, 
Zebulun, 

2Dan, Joseph, Benjamin, Naphtali, Gad, le Asher. 

3Judah’ tapate: Er, Onan, le Shelah; tam teng thum pen Canaan numei Bath-shua 
tawh a nei ahi hi. Tu-in TOPA muna-ah Judah’ tacil Er pen siet gamtat a, ama in 
tua pa that hi. 

4A monu Tamar in zong Perez le Zerah nei hi. Judah in a unpi-in tapa nga nei hi. 

5Perez’ tapate: Hezron le Hamul. 

6Zerah’ tapate: Zimri, Ethan, Heman, Calcol, le Dara, a unpi-un nga pha uhi. 

7Carmi’ tapate: Israel a subuoi, sil ki-apte vai-a a khiel, Israel Achar; 

8le Ethan’ tapa pen Azariah ahi hi. 

9Ama sung pana a suoh Hezron’ tapate: Jerahmeel, Ram, le Chelubai. 

10Ram pen Amminadab’ pa ahi a, Amminadab pen Judah tapate sung pan ulien 
Nahshon’ pa ahi hi. 

11Nashon pen Salma’ pa, Salma pen Boaz’ pa, 

12Boaz pen Obed’ pa, Obed pen Jessi’ pa ahi hi. 

13Jessi pen a tacil Eliab, a nina Abinadab, a thumna Shimea, 

14a lina Nethanel, a ngana Raddai, 

15a guhna Ozem, a sagina David’ pa ahi hi. 

16Amau’ sanggam numeite pen Zeruiah le Abigail ahi uhi. 

17Abigail in Amasa nei a, Amasa’ pa pen Ishmael-te Jether ahi hi. 

18Hezron’ tapa Caleb in a zi Azubah le Jerioth tawh ta nei hi; tam teng a tapate 
ahi uhi: Jesher, Shobab, le Ardon. 

19Azubah a si ciengin Caleb in Ephrath tenpi a, tua nu in ama tawh Hur nei hi. 

20Hur pen Uri’ pa hi a, Uri pen Bezalel’ pa ahi hi. 

21Ama kum sawmguh a cin zaw ciengin Hezron in a tenpi Gilead’ pa Machir’ tanu 
a luppi hi; tuale ama in tua nu tawh Segub nei hi. 

22Segub pen Jair’ pa ahi a, ama in Gilead gam sungah khuopi sawmni le thum nei 
hi. 

23Ahi vangin Geshur le Aram in amate tung panin Havvoth-jair, Kenath le a 
khuotate khuopi sawmguh a la hi. 

24Hezron a si zaw ciengin Caleb-ephrathah ah Caleb in Hezron’ zi Abijah tawh 
Tekoa’ pa Ashhur nei hi. 

25Hezron’ tacil Jerahmeel’ tapate: A tacil Ram, Bunah, Oren, Ozem, le Ahijah. 

26Jerahmeel in zi dang khat zong nei a, a min Atarah ahi hi; tua nu Onam’ nu ahi 
hi. 

27Jerahmeel’ tacil Ram’ tapate: Maaz, Jamin, le Eker. 

28Onam’ tapate: Shammai le Jada. Shammai’ tapate: Nadab le Abishur. 

29Abishur’ zi min Abihail ahi a, ama in ama tawh Ahban le Molid nei hi. 

30Nadab’ tapate: Seled le Appaim ahi hi; ta nei loin Seled a si hi. 

31Appaim’ tapa: Ishi. Ishi’ tapa: Sheshan. Sheshan’ tapa: Ahlai. 

32Shammai’ sanggampa Jada’ tapate: Jether le Jonathan. Ta nei loin Jether a si hi. 

33Jonathan’ tapate: Peleth le Zaza. Tam teng Jerahmeel’ suonlehlahte ahi uhi. 

34Tu-in Shesan in tapa nei loin tanute beh nei hi; ahi vangin Sheshan in Egypt mi 
sila khat nei a, a min Jarha ahi hi. 

35Tuaci’n Sheshan in a silapa Jarha tawh a tanu kinungsah hi; tua nu in ama tawh 
Attai nei hi. 

36Attai pen Nathan’ pa hi a, Nathan pen Zabad’ pa ahi hi. 

37Zabad pen Ephlal’ pa hi a, Ephlal pen Obed’ pa ahi hi. 

38Obed pen Jehu’ pa hi a, Jehu pen Azariah’ pa ahi hi. 

39Azariah pen Helez’ pa hi a, Helez pen Eleasah’ pa ahi hi. 

40Eleash pen Sismai’ pa hi a, Sismai pen Shallum’ pa ahi hi. 

41Shallum pen Jekamiah’ pa hi a, tuale Jekamaih pen Elishama’ pa ahi hi. 

42Jerahmeel’ sanggampa Caleb’ tapate: A tacil Mesha hi a, ama Ziph’ pa ahi hi. 
Mareshah’ tapa Hebron ahi hi. 

43Hebron’ tapate: Korah, Tappuah, Rekem, le Shema. 

44Shema pen Raham’ pa ahi a, Raham pen Jorkeam’ pa ahi hi; tuale Rekem pen 
Shammai’ pa ahi hi. 

45Shammai’ tapate: Maon. Moan pen Beth-zur’ pa ahi hi. 

46Caleb’ meinu Ephah in zong Haran, Moza, le Gezez-te nei hi; tuale Haran pen 
Gazez’ pa ahi hi. 

47Jahdai’ tapate: Regem, Jotham, Geshan, Pelet, Ephah, le Shaaph. 

48Caleb’ meinu Maacah in Sheber le Tirhanah nei hi. 

49Tua nu in Madmannah’ pa Shaaph, Macbenah’ pa Sheva, le Gibea zong nei hi; 
tuale Caleb’ tanu pen Achsah ahi hi. 

50Tam teng pen Caleb’ suonlehlahte ahi uhi. Ephrathah’ tacil Hur’ 
tapate: Kiriath-jearim’ pa Shobal, 

51Bethlehem’ pa Salma le Beth-gader’ pa Hareph. 

52Kiriath-jearim’ pa Shobal in tapa dangte nei hi: Haroeh, Menuhoth-te a 
langkhat. 

53Kiriath-jearim innkuonte: Ithri-te, Puth-te, Shumath-te, le Mishrai-te; tam teng 
sung panin Zorah-te le Eshtaol-te pieng hi. 

54Salma’ tapate: Bethlehem, Netophah-te, Atroth-bethjoab-te, le Zor-te ahi 
Manahath minam ni sung pan alang. 

55Jabez-a teng laithei innkuonte: Tirath-te, Shimeath-te, le Sucath-te. Tam teng 
pen Hamath pana pei Rechab innkuonte’ pa Ken-te ahi uhi. 

1 Khang Tangthu 3 

David le Solomon’ Suonlehlahte 

(Mat 1:6-12) 

1Tam teng pen Hebron-a suoh David’ tapate ahi uhi: A tacil pen Jezreel-te 
Ahinoam tawh a nei Amnon; a nina Carmel-te Abigail tawh a nei Daniel; 

2a thumna Geshur Kumpipa Talmai’ tanu Maacah tawh a nei Absalom; a lina 
Haggith’ tapa Adonijah; 

3a ngana Abital tawh a nei Shephatiah, a guhna a zi Eglah tawh a nei Ithream; 

4Hebron ah kum sagi le hla guh a maan sungin ama sung panin guh suoh hi. Tuale 
Jerusalem ah ama kum sawmthum le kum thum sung maang hi. 

5Tam teng pen ama sung pan Jerusalem-a a suohte ahi uhi: Shimea, Shobab, 
Nathan, le Solomon, tam teng li pen Ammiel’ tanu Bath-shua tawh a nei ahi hi; 

6tua ciengin Ibhar, Elishama, Eliphelet, 

7Nogah, Nepheg, Japhia, 

8Elishama, Eliada, le Eliphelet, kuo pha uhi. 

9Tam teng zosie a meite’ tapate a kisim lo David’ tapate ahi uhi. Tamar pen a 
sanggamnu uh ahi hi. 

10Solomon’ suonlehlahte: Solomon’ tapa Rehoboam, a tapa Ahijah, a tapa Asa, a 
tapa Jehoshaphat, 

11a tapa Joram, a tapa Ahaziah, a tapa Joash, 

12a tapa Amaziah, a tapa Azariah, a tapa Jotham, 

13a tapa Ahaz, a tapa Hezekiah, a tapa Manasseh, 

14a tapa Amon, a tapa Josiah-te ahi uhi. 

15Josiah’ tapate: A tacil Johanan, a nina Jehoiakim, a thumna Zedekiah, a lina 
Shallum-te ahi uhi. 

16Jehoiakim’ suonlehlahte: A tapa Jeconiah le Zedekiah ahi uhi; 

17tuale sala kiman Jeconiah’ tapate: a tapa Shealtiel, 

18Malchiram, Pedaiah, Shenazzar, Jekamiah, Hoshama, le Nedabiah ahi uhi; 

19Pedaiah’ tapate: Zerubbabel le Shimei ahi uhi; tuale Zerubbabel’ tapate: 
Meshullum le Hananiah hi a, Shelomith pen a sanggam nu uh ahi hi; 

20tuale Hashubah, Ohel, Berechiah, Hasadiah, le Jushab-hesed, nga nei hi. 

21Hananiah’ tapate: Pelatiah le Jeshaiah hi a, Jeshaiah’ tapa Rephaiah, a 
tapa Arnan, a tapa Obadiah, a tapa Shecaniah-te ahi uhi. 

22Shecaniah’ tapa: Shemaih ahi hi. Shemaih’ tapate: Hattush, Igal, Bariah, 
Neariah, le Shaphat, guh pha uhi. 

23Neariah’ tapate: Elioenai, Hizkiah, le Azrikam, thum pha uhi. 

24Elioenai’ tapate: Hodaviah, Eliashib, Pelaiah, Akkub, Johanan, Delaiah, le 
Anani, sagi pha uhi. 

1 Khang Tangthu 4 

Judah’ Suonlehlahte 

1Judah’ tapate: Perez, Hezron, Carmi, Hur, le Shobal. 

2Shobal’ tapa Reaiah pen Jahath’ pa hi a, Jahath pen Ahumai le Lahad’ pa ahi hi. 
Tam teng pen Zorath-te’ innkuonte ahi uhi. 

3Tam teng pen Etam’ tapate ahi uhi: Jezreel, Ishma, Idbash; tuale a sanggamnu 
uh’ min pen Hazzelelponi ahi hi, 

4tuale Penuel pen Gedor’ pa hi a, Ezer pen Hushah’ pa ahi hi. Tam teng pen 
Ephrathah’ tacil, Bethlehem’ pa Hur’ tapate ahi uhi. 

5Tekoa’ pa Ashhur in zi ni, Helah le Naarah nei hi; 

6Naarah in ama tawh Ahuzzam, Hepher, Temeni, le Haahashtari nei hi. Tam teng 
pen Naarah’ tapate ahi uhi. 

7Helah’ tapate: Zereth, Izhar, le Ethnan. 

8Koz pen Anub, Zobebah’ Harum’ tapa pen Aharhel’ innkuonte’ pa ahi hi. 

9Jabez pen a sanggamte sangin a zatah huoi zaw hi; tuale a nu in, “Gimpi-a ama 
ka nei ahi ziehin,” ci-in a min Jabez a phuoh hi. 

10Jabez in Israel Pasien kungah thungen a, “Aw, keima thupha ei pie inlen, ka 
gamgi ei kehpieh in, na khut tawh ei ompi inlen, gimna le sietna panin ei kem 
in!” a ci hi. Tuale Pasien in ama’ ngetna a pie hi. 

11Shuhah’ sanggampa Chelub pen Mehir’ pa hi a, Mehir pen Eshton’ pa ahi hi. 

12Eshton pen Beth-rapha, Paseah-te’ pa hi a, Tehinnah pen Ir-nahash’ pa ahi hi. 
Tam teng Recah-te ahi uhi. 

13Kenaz’ tapate: Othniel le Seraiah. Othniel’ tapate: Hathath le Meonothai. 

14Meonothai pen Ophrah’ pa ahi hi; tuale Seraiah pen Joab’ pa hi a, Joab pen Ge-
harashim’ pa ahi hi. Amate pen khutsiem mite ahi ziehun tua bang kici ahi hi. 

15Jephunneh’ tapa Caleb’ tapate: Iru, Elah, le Naam. Elah’ tapa: Kenaz. 

16Jehallelel’ tapate: Ziph, Ziphah, Tiria, le Asarel. 

17“Ezrah’ tapate: Jether, Mered, Epher, le Jalon. Tam teng pen Mered tawh kiteng 
Pharaoh’ tanu Bithiah’ tapate ahi uhi. Ama gai-in Miriam, Shammai, le Eshtemeo’ 
pa pen Ishbah nei hi. 

18A Judea zi in Gedor’ pa Jered, Soco’ pa Heber, le Zanoah’ pa Jekuthiel nei hi. 

19Naham’ sanggamnu Hodiah’ zi tapate pen Garm-te Keilah le Maacath-te 
Eshtemoa’ pa ahi uhi. 

20Shimon’ tapate: Amnon, Rinn ah, Ben-hanan, Tilon. Ishi’ tapate: Zoheth le Ben-
zoheth. 

21Judah’ tapa Shelah’ tapate: Lecah’ pa Er le Mareshah’ pa Laadah le Beth-
ashbea-a saihadiel puon a gan innkuonte; 

22tuale Jokim, le Cozeba mite, Moab numeite a kinunpi Joash le Saraph te ahi vua, 
ahi vangin Lehem ah kilekia uhi. (Tam pen tangtawng lai-a ciemtena ahi hi.) 

23Tam teng pen beelkhengte ahi uhi; Netaim le Gederah-a tengte ahi uhi; ama na 
sem dingin khum munah kumpipa tawh amate a teng uhi. 

Simeon’ Suonlehlahte 

(Pien 46:10) 

24Simeon’ tapate: Nemuel, Jamin, Jarib, Zerah, Shaul. 

25Shallum pen Shaul’ tapa hi a, a tapa Mibsam, a tapa Mishma ahi hi. 

26Mishma’ tapate: Hamuel pen a tapa ahi a, Zaccur a tapa hi-in Shimei a tapa ahi 
hi. 

27Shimei in tapa sawm le guh le tanu guh nei hi; hinanle a sanggamte in ta tampi 
a nei sih vua, amau’ innkuon pen Judea-te bangin a pung sih uhi. 

28Amate Beer-sheba, Moladah, Hazarshual 

29Bilhah, Ezem, Tolad, 

30Bethuel, Hormah, Ziklag, 

31Beth-marcaboth, Hazar-susim, Beth-biri, le Shaaraim ah a teng uhi. Tam teng 
pen David kumpi a suo masanga a khuopite uh ahi hi. 

32Tuale a khuoneute uh Etam, Ain, Rimmon, Tochen, le Ashan, khuopi ngate le, 

33Baal cieng dong tam khuopite kimvela om khuoneute zosie tawh ahi hi. Tam 
teng pen amau’ tenna hi a, amate in khangsimna laibu a kem uhi. 

34Meshobab, Jamlech, Amaziah’ tapa Joshash, 

35Joel, Asiel’ tapa Seriah, a tapa Joshibiah, a tapa Jehu, 

36Elioenai, Jaakobah, Jeshohaiah, Asaiah, Adiel, Jesimiel, Benaiah, 

37Shemaiah’ tapa Shimri, a tapa Jedaiah, a tapa Allon, a tapa Shiphi’ tapa Ziza ahi 
uhi, 

38a min tawh kilo tam mite pen amau’ innkuon cietah makaite ahi vua, amau’ be 
pen nahpitahin a khang uhi. 

39A ganhonte uh’ neh ding lonona sui-in nisuona kuom panglam, Gedor lutna-ah 
khuol a zin vua, 

40amate in tua munah lei hoi, lonona mun a mu vua, tua leitang pen gam tanzau, 
gamsip, le kilemna mun a hi hi; azieh pen khum sunga a teng masate pen Ham-
te ahi uhi. 

41Judah kumpi Hezekiah’ hun sungin a min a kiciemte tam mite pei-in, amate in 
tua sunga a mu uh Meunim mite le amau’ puonbuhte simin tuni dongin amate a 
cigamsah vua, tua munah a tuuhonte uh neh ding lonona om ahi ziehin amau’ 
munah a teng uhi. 

42Tua ciengin amate kimkhat, Simeon-te mi zanga, Seir Muolah a pei vua, tuale 
amate in Ishi’ tapate Pelatiah, Neariah, Rephaiah, le Uzziel makai-in a nei uhi; 

43amate in a suohta Amalek-te a omlai teng a susie vua, khum munah tuni dongin 
a teng uhi. 

1 Khang Tangthu 5 

Reuben’ Suonlehlahte 

(Pien 46:8-9) 

1Israel’ tacil pen Reuben’ tapate ahi a, (Ama tacil ahi a, ahi vangin a pa’ lupna a 
buasah ziehin Israel’ tapa Joseph tungah ama’ innluoza kipie hi. Tuaci’n 
khangsimna ah innluoza tawh kizui-in ama kikhum lo hi; 

2a sanggamte lahah Judah mi thupi suoh a, ama sung panin uhpa khat a pien 
vangin innluoza pen Joseph-a’ ahi hi.) 

3Israel’ tacil Reuben’ tapate: Hanoch, Pallu, Hezron, le Carmi. 

4Joel’ tapate: A tapa Shemaiah, a tapa Gog, a tapa Shimei, 

5a tapa Micah, a tapa Reaiah, a tapa Baal, 

6le a tapa Beerah, Assyria kumpi Tilgath-pilneser in sala a peipi pa ahi hi; ama 
pen Reuben minamte lahah uhpi khat ahi hi. 

7Tuale khanggui zui-in amau’ khangsutna a kisim ciengin a innkuonkhuon vua a 
tanaute: Uhpi Jeiel le Zechariah, 

8Aroer-a teng Joel’ tapa Shema, a tapa Azaz, a tapa Bela. Nebo le Baalmeon cieng 
dongah amahaw a teng uhi. 

9Ama nisuona lamah Euphrates talam pang senel gam kipatna mun dong 
ciengah zong a teng hi. Azieh pen Gilead gam sungah a gantate uh a pung mama 
hi. 

10Saul hun lai-in amate in Hagri-te simin a zo uhi; tuale Gilead nisuona gam teng 
zosie-ah a puonbuhte sung vuah amate a teng uhi. 

Gad’ Suonlehlahte 

11Bashan gam sung Salecah donga a gei vua a teng Gad’ tapate: 

12Bashan gamah uhpi Joel, a zom Shapham, Janai le Shaphat. 

13Tuale amau’ be dung zui-a a tanaute uh: Michael, Meshullum, Sheba, Jorai, 
Jacan, Zia, le Eber, sagi pha uhi. 

14Tam teng pen Buz’ tapa Jahdo, a tapa Jeshishai, a tapa Michael, a tapa Gilead, a 
tapa Jaroah, a tapa Huri’ tapa Abihail’ tapate ahi uhi; 

15Guni’ tapa, Abdiel’ tapa Ahi pen amau’ be sungah uhpi ahi hi; 

16amate Gilead gamsung, Bashan gamsung le a khuopite sung, le Sharon gam lo 
nona mun zosie le tua gam a kiten theina cieng dongah a teng uhi. 

17Judah kumpi Jotham hun sung, le Israel kumpi Jeroboam hun sung 
khangsimna-ah tam teng zosie kiciemte hi. 

18Reuben-te, Gad-te, le Manasseh minam alang in galhang mihat, lum le namsau 
a kuo, thalkap siem, galdo siem, mi tul sawmli le tulli le zasagi le sawmguh gal 
sim dingin a baisa-in nei hi. 

19Amate Hagri-te, Jetur-te, Naphish-te, le Nodab-te tawh kido uhi; 

20amate do nadingin panpina a nga ciengun Hagri-te le a kung vua om teng zosie, 
amau’ khut sungah kipie hi; azieh pen gal kidona sungah a Pasien kungah amate 
a kiko vua, ama a muon ziehin ama in amau’ ngetna a pie hi. 

21Amate in a gantate matpieh uhi: A kalaoh uh tul sawmnga, tuu tul zani le tul 
sawmnga, laa tul ni, le mi tul zakhat hingmat uhi. 

22Gal kidona pen Pasien-a’ ahi ziehin mi tampi tah kithatin a pua uhi. A sal suo 
dongun Hagri-te’ gam sungah a teng uhi. 

Manasseh Minam Alangte 

23Gam sungah Manasseh minam alang a teng uhi; Bashan panin Baal-hermon, 
Senir, le Hermon Muol tungah amate tengin tampi a pha uhi. 

24Tam teng pen amau’ be lutangte ahi uhi: Epher, Ishi, Eliel, Azriel, Jeremiah, 
Hodaviah, le Jahdiel, a thahat galhangte, mi minthangte, amau’ be lutangte ahi 
uhi. 

25Ahi vangin amate in a pu a pate uh Pasien’ thu palsatin Pasien in a mai vua a 
suhsiet minamte’ pasiente lahah a kizua uhi. 

26Tuaci’n Israel Pasien in Assyria kumpi Pul’ lungsim le Assyria kumpi Tilgath-
pilneser’ lungsim tawhnawi a, Reuben-te, Gad-te, le Manasseh minam alangte 
Halah, Habor, Hara le Gozan gunah a peipi a, tuni dongin a teng uhi. 

1 Khang Tangthu 6 

Levi’ Suonlehlahte 

(Pien 46:11) 

1  Levi’ tapate: Gershom, Kohath, le Merari. 

2Kohath’ tapate: Amram, Izhar, Hebron, le Uzzel. 

3Amram’ tate: Aaron, Moses, le Miriam. Aaron’ tapate: Nadab, Abihu, Eleazar, le 
Ithamar. 

4Phinehas’ pa Eleazar, Abishua’ pa Pinehas, 

5Bukki’ pa Abishua, Uzzi’ pa Bukki, 

6Zerahiah’ pa Uzzi, Meraioth’ pa Zerahiah, 

7a Amariah’ pa Meraioth, Ahitub’ pa Amariah, 

8Zadok’ pa Ahitub, Ahimaaz’ pa Zadok, 

9Azariah’ pa Ahimaaz, Johanan’ pa Azariah, 

10le Azariah’ pa Johanan (Jerusalem-a Solomon in a lam inn sunga siempu 
sempa) ahi hi. 

11Amariah’ pa Azariah, Ahitub’ pa Amariah, 

12Zadok’ pa Ahitub, Shallum’ pa Zadok, 

13Hilkiah’ pa Shallum, Azariah’ pa Hilkiah, 

14Seraiah’ pa Azariah, Jehozadak’ pa Seraih ahi hi; 

15tuale TOPA in Nebuchadnezzar’ khut tawh Judah le Jerusalem sala a mat 
ciengin Jehozadak zong salin a pei hi. 

16  Levi’ tapate: Gershom, Kohath, le Merari. 

17Tam teng pen Gershom’ tapate ahi uhi: Libni le Shimei. 

18Kohath’ tapate: Amram, Izhar, Hebron, le Uzziel. 

19Merari’ tapate: Mahli le Mushi. Tam teng pen amau’ pu a pate dung zui-in Levi’ 
bete ahi uhi. 

20Gershom’ suonte: A tapa Libni, a tapa Jahath, a tapa Zimmah, 

21a tapa Joah, a tapa Iddo, a tapa Zerah, a tapa Jeatherai. 

22Kohath’ tapate: A tapa Amminadab, a tapa Korah, a tapa Assir, 

23a tapa Elkanah, a tapa Ebiasaph, a tapa Assir, 

24a tapa Tahath, a tapa Uriel, a tapa Uzziah, le a tapa Shaul. 

25Elkanah’ tapate: Amasai le Ahimoth, 

26a tapa Elkanah, a tapa, Zophai, a tapa Nahath, 

27a tapa Eliab, a tapa Jeroham, a tapa Elkanah, a tapa Samuel. 

28Samuel’ tapate: A tacil Joel, a nina Abijah. 

29Merari’ tapate: Mahli, a tapa Libni, a tapa Shimei, a tapa Uzza, 

30a tapa Shimea, a tapa Haggiah, le a tapa Asaiah. 

David in Tumging Siemte Se 

31Tam teng pen TOPA’ biehinn sunga thuciemna singkuong a tawlngah zaw 
cienga tua sungah TOPA’ biehinn sungah lasah nasepna uh dinga David in a koite 
ahi uhi. 

32Solomon in Jerusalem-ah TOPA’ biehinn a lam zo masangsie-in amate in 
kikhopna puonbuh ahi biehbuh mai-ah lasahna tawh na a sem ahi uhi; tuale 
amate in a sep ding uh hun a kisesa bangin a banbanin a sem uhi. 

33A tapate utawh na semton mite tam teng ahi uhi: Kohath-te sung pan: Lasa pa 
Heman khu Joel’ tapa, Samuel’ tapa, 

34Elkanah’ tapa, Jehoram’ tapa, Eliel’ tapa, Toah’ tapa, 

35Zuph’ tapa, Elkanah’ tapa, Mahath’ tapa, Amasai’ tapa, 

36Elkanah’ tapa, Joel’ tapa, Azariah’ tapa, Zephaniah’ tapa, 

37Tahath’ tapa, Assir’ tapa, Ebiasaph’ tapa, Korah’ tapa, 

38Izhar’ tapa, Kohath’ tapa, Levi’ tapa, Israe’ tapa. 

39Tuale ama’ ziet lama ding a sanggampa Asaph pen Berechiah’ tapa, Shimea’ 
tapa, 

40Michael’ tapa, Baaseiah’ tapa, Machijah’ tapa, 

41Ethni’ tapa, Zerah’ tapa, Adaiah’ tapa, 

42Ethan’ tapa, Zimmah’ tapa, Shimei’ tapa, 

43Jahath’ tapa, Gershom’ tapa, Levi’ tapa. 

44A vei lamah a tanau Merari’ tapate panin: Ethan pen Kishi’ tapa, Abdi’ tapa, 
Malluch’ tapa, 

45Hashabiah’ tapa, Amaziah’ tapa, Hilkiah’ tapa, 

46Amzi’ tapa, Bani’ tapa, Shemer’ tapa, 

47Mahli’ tapa, Mushi’ tapa, Levi’ tapa; 

48a sanggamte uh ahi Levi-te pen TOPA’ inn biehbuh sunga nasepna zosie sem 
dinga kisete ahi uhi. 

49Ahi vangin Aaron le a tapate in Pasien’ nasem Moses’ thupieh zosie tawh kizui-
in siengtho pen mun nasepna zosie le Israel dinga thoidamna a bawl dingin, 
meihal biehna maitam tung le gimnamtui maitam tungah biehna a bawl uhi. 

50Tam teng pen Aaron’ tapate ahi uhi: A tapa Eleazar, a tapa Phinehas, a tapa 
Abishua, 

51a tapa Bukki, a tapa Uzzi, a tapa Zerahiah, 

52a tapa Meraioth, a tapa Amariah, a tapa Ahitub, 

53a tapa Zadok, a tapa Ahimaaz. 

Levi-te’ Tenna Munte 

(Josh 21:1-42) 

54Amate tungah aisanna a kieh masah ziehin Aaron’ tapate, Kohath-te’ innkuon 
in a gamgi net sung vuah amau’ khuom khawna tawh kizui-in a ten nading vua 
kipie munte tam teng ahi hi: 

55Judah gam sunga Hebron le a kimvela om lononate amate tungah a pie vua, 

56ahi vangin Jephunneh’ tapa Caleb tungah khuopi-a lote le a khuotate a pie uhi. 

57Aaron’ tapate tungah a pieh uh kibuhna khuopite: Hebron, Libnah le a lonona 
gamte tawh, Jattir, Eshtemoa le a lonona gamte tawh, 

58Hilen le a lonona gamte tawh, Debir le a lonona gamte tawh, 

59Ashan le a lonona gamte tawh, le Bethshemesh le a lonona gamte tawh 

60Benjamin minam panin Geba le a lonona gamte tawh, Alemeth le a lonona 
gamte tawh, le Anathoth le a lonona gamte tawh ahi hi. Amau’ innkuon sung 
panin a khuopi zosie uh a unpi-in sawm le thum pha hi. 

61Kohath-te a omlai teng tungah aisanna tawh Manasseh minam alangte’ gam 
sung panin khuopi sawm kipie hi. 

62Gershom tate kungah a innkuon zui-in Issachar-te’ gam, Asher-te’ gam, 
Naphtali-te’ gam, le Bashan-a om Manasseh-te’ gam sung panin khuopi sawm le 
thum kipie hi. 

63Merari-te tungah a innkuon zui-in Reuben-te, Gad-te, le Zebulun-te sung panin 
khuopi sawm le ni kipie hi. 

64Tuaci’n Israel mite in Levi-te tungah khuopite le a lonona gam tawh a pie uhi. 

65Amate in Judah-te’ gam, Simeon-te’ gam, le Benjamin-te’ gam sung panin zong 
a min tawh kilo tami khuopite amate tungah a pie uhi. 

66Kohath tapate’ innkuonte pawlkhat in Ephraim minamte’ gam sung panin 
khuopite a nei uhi. 

67Amate tunga kipie kibuhna khuopite: Ephraim muoltung gam sunga om 
Shechem le a lonona gamte tawh, Gezer le a lonona gamte tawh, 

68Jokmeam le a lonona gamte tawh, 

69Aijalon le a lonona gamte tawh; 

70le Manasseh minam alangte’ gam sung pan Aner le a lonona gamte tawh, le 
Bileam le a lonona gamte tawh ahi a, tam pen Kohath innkuon a omlaite ading 
ahi hi. 

71Manasseh minam alangte’ gam sung panin Gershom-te tunga kipiete: Bashan 
gama Golan le a lonona gamte tawh le Ashtaroth le a lonona gamte tawh ahi hi. 

72Issachar-te’ gam sung pan: Kedesh le a lonona gamte tawh, Daberath le a 
lonona gamte tawh, 

73Ramoth le a lonona gamte tawh, le Anem le a lonona gamte tawh ahi hi; 

74Asher-te’ gam sung panin: Mashal le a lonona gamte tawh, Abdon le a lonona 
gamte tawh, 

75Hukok le a lonona gamte tawh ahi hi; 

76Naphtali-te’ gam sung pan: Galilee gam sunga om Kedesh le a lonona gamte 
tawh, Hammon le a lonona gamte tawh, le Kiriathaim le a lonona gamte tawh ahi 
hi. 

77Merari-te a omlai teng tunga Zebulun-te’ gam sung pana kipiete: Rimmono le 
a lonona gamte tawh, Tabor le a lonona gamte tawh, 

78Reuben minamte gam sung panin Jordan nisuona lam, Jericho kung Jordan 
luigal langkhat sung panin: Pawn a om Bezer le a lonona tawh, Jahzah le a lonona 
gamte tawh, 

79Kedemoth le a lonona gamte tawh, le Mephaath le a lonona gamte tawh; 

80tuale Gad-te sung pan: Gilead gama om Ramoth le a lonona gamte tawh, 
Mahanaim le a lonona gamte tawh, 

81Heshbon le a lonona gamte tawh, le Jazer le a lonona gamte tawh ahi hi. 

1 Khang Tangthu 7 

Isaachar’ Suonlehlahte 

1Isaachar’ tapate: Tola, Puah, Jashub le Shimmon, li pha uhi. 

2Tola’ tapate: Uzzi, Rephaiah, Jeriel, Jahmai, Ibsam, le Shemuel-te hi a, amau’ 
pupa innkuon sungah be lutangte ahi vua, Tola-te be pen amau’ khanggui-in 
mihat galhangte ahi uhi. David’ hun lai-in mihing tul sawmni le zaguh a pha uhi. 

3Uzzi’ tapa Izrahiah ahi hi. Izrahiah’ tapate: Michael, Obadiah, Joel, le Isshiah, mi 
nga ahi a, a unpi-un uhpite ahi uhi; 

4amate tawh, a khanggui le a be a phung utawh kizui-in gal sim thei galkap hon 
mi tul sawmthum le tul guh a om hi. Azieh pen amate in zi tampi nei-in tapa 
tampi zong a nei uhi. 

5Issachar minam sunga om, khangsimna sunga kikhum, amau’ be galhang mi 
thahat a unpi-in tul sawmgiet le tul sagi pha hi. 

Benjamin’ Suonlehlahte 

6Benjamin tapate: Bela, Becher, le Jediael, thum pha uhi. 

7Bela’ tapate: Ezbon, Uzzi, Uzziel, Jerimoth, le Iri, nga a pha vua, pupa innkuon 
lutangte, a thahat galhangte ahi uhi; amau’ khangsimna sunga a kikhumna-ah tul 
sawmni le tulni le sawmthum le li pha uhi. 

8Becher’ tapate: Zemirah, Joash, Eliezer, Elioenai, Omri, Jeremoth, Abijah, 
Anathoth, le Alemeth ahi uhi. Tam teng zosie pen Becher’ tapate ahi uhi; 

9tuale amau’ khanggui zui-in a khangsimna sunga a kikhumna-ah pupa innkuon 
lutangte, a thahat galhang mi tul sawmni le zani a pha hi. 

10Jediael’ tapa Bilhan ahi hi. Bilhan’ tapate: Jeush, Benjamin, Ehud, Chenaanah, 
Zethan, Tarshish, le Ahishahar ahi uhi. 

11Tam teng a unpi-un Jediael’ tapate ahi vua, pupa innkuon lutangte a hina uh 
dung zui-in mihat galhang, gal sim dinga a baisa-a om mi tul sawm le tulsagi le 
zani pha hi. 

12Shuppim le Huppim pen Ir’ tapate ahi vua, Hushim pen Aher’ tapa ahi hi. 

Naphtali’ Suonlehlahte 

13Naphtali’ tapate: Jahziel, Guni, Jezer, le Shallum ahi a, Bilhah’ suonlehlahte ahi 
uhi. 

Manasseh’ Suonlehlahte 

14Manasseh’ tapate: A meinu Aram tawh a nei Asriel le Machir ahi hi; ama nu in 
Gilead’ pa Machir nei hi. 

15Tuale Machir in Huppim le Shuppim ading zi a lahpieh hi. A sanggamnu a min 
Maacah ahi hi. A nina nu’ min Zelophehad ahi hi; tuale Zelophehad in tanute nei 
hi. 

16Machir’ zi Maacah in ta khat nei a, ama in a min Peresh hisah hi; a sanggampa’ 
min Sheresh hi a, a tapate’ min Ulam le Rakem ahi uhi. 

17Ulam’ tapa Bedan ahi hi. Tam teng pen Manasseh’ tapa Machir’ tapa Gilead’ 
tapate ahi uhi. 

18A sanggamnu Hammolecheth in Ishhod, Abiezer, le Mahlah nei hi. 

19Shemida’ tapate Ahian, Shechem, Likhi, le Aniam ahi uhi. 

Ephraim’ Suonlehlahte 

20Ephraim’ tapate: A tapa Shuthelah, a tapa Bered, a tapa Tahath, a tapa Eleadah, 
a tapa Tahath, 

21a tapa Zabad, a tapa Shuthelah, le a tapa Ezer le Elead ahi uhi. Amate kuonsuhin 
a gante uh a lahpieh ziehun, gam sunga a suoh Gad mite in amate na that uhi. 

22Tuale amau’ pa Ephraim ni tampi sung kap a, ama henem dingin a sanggamte 
a pei uhi. 

23Ephraim in a zi luppi a, ama gai-in tapa khat a nei hi; a inn sungah gimna a tun 
ziehin ama in a min Beriah a hisah hi. 

24A tanu Sheerah ahi a, Beth-horon neinung tungnung le Uzzen-sheerah khuo a 
lam hi. 

25Rephah a kici tapa khat nei a, ama suonlehlahte: Reseph, a tapa Telah, a tapa 
Tahan, 

26a tapa Ladan, a tapa Ammihud, a tapa Elishama, 

27a tapa Nun, a tapa Joshua ahi hi. 

28A neite ule a tenna uh Bethel le khuopite, le nisuona lamah Naaran, le nitumna 
lamah Gezer le a khuopite, Shechem le a khuopite, le Azzah le a khuopite ahi hi; 

29Manasseh’ mite gamgi duong teng, Beth-shean le a khuopite, Taanach le a 
khuopite, Megiddo le a khuopite, Dor le a khuopite zong ahi uhi. Tam khuopite 
sungah Israel’ tapa Joseph’ tapate a teng uhi. 

Asher’ Suonlehlahte 

30Asher’ tapate: Imnah, Ishvah, Ishvi, Beriah, le a sanggamnu uh Serah ahi hi. 

31Beriah’ tapate: Heber le Malchiel ahi a, Malchiel pen Birzaith’ pa ahi hi. 

32Heber pen Japhlet, Shomer, Hotham, le a sanggamnu uh Shua’ pa ahi hi. 

33Japhlet’ tapate: Pasach, Bimhal, le Ashvath ahi uhi. Tam teng Japhlet’ tapate ahi 
uhi. 

34Shemer’ tapate: Ahi, Rohgah, Hubbah, le Aram ahi uhi. 

35A sanggampa Helem’ tapate: Zophah, Imna, Shelesh, le Amal ahi uhi. 

36Zophah’ tapate: Suoh, Harnepher, Shual, Beri, Imrah, 

37Bezer, Hod, Shamma, Shilshah, Ithran, le Beera ahi uhi. 

38Jether’ tapate: Jephunneh, Pispa, le Ara ahi uhi. 

39Ulla’ tapate: Arah, Hanniel, le Rizia ahi uhi. 

40Tam teng zosie a unpi-un Asher’ sungkuon mite ahi vua, pupa innkuon 
lutangte, a kituomteel mihat galhangte, milien milalte ahi uhi. Gal sim dinga 
khangsimna sunga kikhum mihing tul sawmni le tulguh ahi hi. 

1 Khang Tangthu 8 

Benjamin’ Suonlehlahte 

(Pien 46:21) 

1Benjamin pen a tacil Bela, a nina Ashbel, a thumna Aharah, 

2a lina Nohah, le a ngana Rapha ahi hi. 

3Bela’ tapate: Addar, Gera, Abihud, 

4Abishua, Naaman, Ahoah, 

5Gera, Shephuphan, le Huram. 

6Ehud’ tapate (amate pen Geba-a teng pupa innkuon lutangte ahi vua, amate 
Manahath ah salin kipuoh hi): 

7Naaman, Ahijah, le Uzza le Ahihud’ pa Heglam kici Gera ahi uhi. 

8Shaharaim in a zite Hushim le Baara a sawlmang zaw ciengin Moab gam sungah 
tapate nei hi. 

9A zi Hodesh tawh a nei tapate: Jobab, Zibia, Mesha, Malcam, 

10Jeuz, Sachia, le Mirmah. Tam teng a tapate ahi a, pupa innkuon lutangte ahi uhi. 

11Ama in Hushim tawh zong a nei uh tapate: Ahitub le Elpaal. 

12Elpaal’ tapate: Eber, Misham, le Ono le Lod le a khuopite tawh a sat Shemed, 

13le Beriah le Shema (Gath khuo mite a taisah Aijalon-a teng pupa lutangte; 

14le Ahio, Shashak, le Jeremoth ahi uhi. 

15Zebadiah, Arad, Eder, 

16Michael, Ishpah, le Joha-te pen Beriah’ tapate ahi uhi. 

17Zebadiah, Meshallum, Hizki, Heber, 

18Ishmerai, Izliah, le Jobab tam teng pen Elpaal’ tapate ahi uhi. 

19Jakim, Zikri, Zabdi, 

20Elienai, Zillethai, Eliel, 

21Adaiah, Beraiah, le Shimrath-te pen Shimei’ tapate ahi uhi. 

22Ishpan, Eber, Eliel, 

23Abdon, Zichri, Hanan, 

24Hananiah, Elam, Anthothijah, 

25Iphdeiah, le Penuel-te, tam teng Shashak’ tapate ahi uhi. 

26Shamsherai, Shehariah, Athaliah, 

27Jaareshiah, Elijah, le Zichri-te pen Jeroham’ tapate ahi uhi. 

28Tam teng pen a khanggui zui-a pupa innkuon lutangte, uhpite ahi vua, 
Jerusalem ah a teng uhi. 

29Gibeon’ pa Jeiel pen Gibeon ah teng a, a zi’ min Maacah ahi hi. 

30A tapa tapen Abdon, tua ciengin Zur, Kish, Baal, Nadab, 

31Gedor, Ahio, Zecher, 

32le Shimeah’ pa Mikloth ahi uhi. Tu-in a sanggamte zong Jerusalem-a a 
sanggamte galkhatah amau’ sanggamte ma tawh a teng uhi. 

33Ner pen Kish’ pa, Kish pen Saul’ pa ahi a, Saul Jonathan, Malchishua, Abinadab, 
le Esh-baal’ pa ahi hi. 

34Jonathan’ tapa pen Meribbaal ahi hi; tuale Meribal pen Micah’ pa ahi hi. 

35Micah’ tapate: Pithon, Melech, Tarea, le Ahaz ahi uhi. 

36Ahaz pen Jehoaddah’ pa ahi hi; tuale Jehoaddah pen Alemeth, Azmaveth, le 
Zimri’ pa ahi hi; Zimri pen Moza’ pa ahi hi. 

37Moza pen Binea’ pa ahi hi; Binea’ tapa Raphah, a tapa Eleasah, a tapa Azel ahi 
hi. 

38Azel in tapa guh nei a, a min uh pen: Azrikam, Bocheru, Ishmael, Sheariah, 
Obadiah, le Hanan; tam teng zosie pen Azel’ tapate ahi uhi. 

39Azel’ sanggampa Eshek’ tapate: A tacil Ulam, a nina Jeush, le a thumna 
Elipheleti. 

40Ulam’ tapate mihat galhangte, thal tawite, tu le ta tampi neite ahi vua, mi za le 
sawmnga pha uhi. A unpi-un Benjamin minamte ahi uhi. 

1 Khang Tangthu 9 

1Tuaci’n khangsimnate sungah Israel mi zosie kiciemte hi; tuale Israel Kumpite’ 

Laibu sungah tam teng kigiel hi. Amau’ thuman lona ziehin Babylon ah Judah 
salin kipeipi hi. 

2Tu-in ahile amau’ neisa amau’ khuopite sunga a tengkia masate pen Israel-te, 
siempute, Levi-te, le biehinnpi nasemte ahi uhi. 

Saltan Zaw Jerusalem-a Tengte 

3Tuale Judah, Benjamin, Ephraim, le Manasseh mi pawlkhat Jerusalem ah a teng 
uhi: 

4Judah tapa Perez’ tapate lah panin Bani’ tapa Imri, a tapa Omri, a tapa Ammihud, 
a tapa Uthai ahi uhi. 

5Shilon-te lah panin: A tacil Asaiah le a tapate. 

6Zerah’ tapate lah panin: Jeuel le a unaute zaguh le sawmkuo. 

7Benjamin-te lah panin: Hassenuah’ tapa Hodaviah, a tapa Meshullam, a tapa 
Sallu. 

8Jeroham’ tapa Ibneiah, Machri’ tapa Uzzi, a tapa Elah, le Ibnijah’ tapa Reuel, a 
tapa Shephatiah, a tapa Meshullam. 

9A khanggui uh dung zui-in a sanggamte uh zakuo le sawmnga le guh pha hi. Tam 
teng pen pupa innkuon lutangte ahi uhi. 

Siempu Innkuonte 

10Siempute lah panin: Jedaih, Jehoiarib, Jachin, 

11le Ahitub’ tapa Meraioth, a tapa Zadok, a tapa meshullam, a tapa Hilkiah’ tapa 
Azariah, Pasien’ biehinn uhpipa ahi hi; 

12Malchijah’ tapa Pashhur, a tapa Jeroham, a tapa Adaiah, le Immer’ tapa 
Meshilemith, a tapa Meshullam, a tapa Jahzerah, a tapa Adiel, a tapa Maasai. 

13Amau’ unaute banah a pupa innkuon lutangte, Pasien’ biehinn sunga nasem 
siem mi tulkhat le zasagi le sawmguh ahi uhi. 

14Levi-te lah panin: Merari’ tapate sung pan Hashabiah, a tapa Azrikam, a tapa 
Hasshub, a tapa Shemaiah; 

15Bakbakkar, Heresh, Galal, le Asaph’ tapa Zikri, a tapa Mica, a tapa Mattaniah; 

16Jeduthun’ tapa Galal, a tapa Shemaiah, a tapa Obadiah, Netophath khuotate-a 
teng, Elkanah’ tapa Asa, a tapa Berechiah ahi hi. 

17Kulpi tunkot cingte: Shallum, Akkub, Talmon, le Ahiman ahi hi; tuale a 
sanggampa uh Shallum pen amau’ uhpi hi a, 

18amate pen nidangin kumpipa’ tunkot nisuona pang ngahin a om uhi. Tam teng 
pen Levi-te giephuola kotcingte ahi uhi. 

19Amau’ pu le pate pen biehbuh lutna mun a cing, TOPA’ phuol uhte a na hi ma 
bangun, Korah’ tapa Ebiasaph, a tapa Kore, a tapa Shallum le ama’ pupa 
innkuonte’ sanggamte pen biehna nasepna a uh, puonbuh sangkil cingte ahi uhi. 

20Tuale Eleazar’ tapa phinehas pen a tawpsa hunin amahaw’ uhpipa hi a, TOPA in 
ama a ompi hi. 

21Meshelemaiah’ tapa Zechariah pen kikhopna puonbuh lutna kotcing pa ahi hi. 

22Kotcing dinga kiteel tam mite zosie a unpi-un zani le sawm le ni pha uhi. Amate 
ahile a khuota vua khangsimna-ah kisim uhi. David le thumu pa Samuel in tam 
panmun muonhuoite-ah amate na sudet uhi. 

23Tuaci’n amate le a suonlehlahte pen TOPA’ biehinn kotte a uh le puonbuhte 
cingin a pang uhi. 

24Kotpi cingte ahile a ningli tengah, nisuona, nitumna, leilu, le leitaw lamah a 
pang uhi. 

25Khuota sunga om a sanggamte uh ni sagi sielin amate tawh kiguol hlahin 
kotcing dingin a pei uh kul hi; 

26bangzieh ahei Levi mi kotpi cing uhpi li teng pen innkhante le Pasien’ inn 
gougil koinate uh ahi uhi. 

27Tuale Pasien’ inn gei-ah amate a zan gie uhi. Bangzieh ahei cile amate tungah 
zingmawng sielin vil ding nasep le kot hon ding nasep kiguon hi. 

28Mi kimkhat in nasepna-a kizang umlebeel vai sai uhi. Azieh pen tuate a kilah 
cieng le a kikoikia ciengin a phaza a sim ding uh a kisam ahi hi. 

29Amate lahah adang pawlkhatte pen topha sabuoite, vanzah siengthote, 
annelte, lenggazute, sathaute, gimnamtuite, le a namtui nate vil dingin kise hi. 

30Siempute’ ta adangte in panamtui dingin gimnamtuite a hal ding vua, 

31Levi-te lahah Korah-te Shallum’ tacil Mattithiah in mohpheng bawlte a van hi. 

32Kohath sanggamte pawlkhat in zong sabbath simin Ompina Anlum guolte a 
bawl uhi. 

33Tu-in tam teng pen lasate, Levi-te’ pupa innkuon lutangte, nasep dangte panin 
pengin biehinnpi innkhante sunga a tengte ahi uhi, azieh pen amate in sun le 
zanin na a sem uhi. 

34Tam teng pen amau’ khanggui zui-a makaite, Levi-te’ pupa innkuon lutangte 
ahi uhi; Jerusalem ah amate a teng uhi. 

Kumpi Saul’ Innkuonte 

35Gibeon-ah Gibeon’ pa Jeiel teng a, ama zi’ min Maacah ahi hi. 

36A tacil Abdon hi a, tua ciengin Zur, Kish, Baal, Ner, Nadab, 

37Gedor, Ahio, Zechariah, le Mikloth ahi hi; 

38tuale Mikloth pen Shimeam’ pa ahi hi; tam teng zong a tanaute tawh Jerusalem 
ah kimaingatin a teng uhi. 

39Ner pen Kish’ pa, Kish pen Saul’ pa ahi hi. Saul pen Jonathan, Malchishua, 
Abinadab, le Eshbaal’ pa ahi hi; 

40tuale Jonathan’ tapa Meribbaal hi a, Meribal pen Micah’ pa ahi hi. 

41Micah’ tapate: Pithon, Melech, Tahrea, le Ahaz; 

42tuale Ahaz pen Jarah’ pa hi a, Jarah pen Alemeth, Azmaveth, le Zimri’ pa ahi hi; 
tuale Zimri pen Moza’ pa ahi hi. 

43Moza pen Binea’ pa ahi hi; tuale a tapa Rephaiah, a tapa Eleasah, a tapa Azel 
ahi hi. 

44Azel in tapa guh nei a, tuate’ min: Azrikam, Bokheru, Ishmael, Sheariah, 
Obadiah, le Hanan ahi uhi; tam teng Azel’ tapate ahi uhi. 

1 Khang Tangthu 10 

Saul le A Tapate’ Sina 

(1Sam 31:1-13) 

1Philistia-te in Israel a sim uhi; tuale Philistia-te mai-ah Israel mite tai-in Gilboa 
Muol tungah pua-in a si uhi. 

2Philistia-te in Saul le a tapate a pha uhi; tuale amate in Saul’ tapate ahi Jonathan, 
Abinadab le Malchishua te a that uhi. 

3Saul in gal kidona nanha a sa mama hi. Tuale thal kapte in ama mu-in a kapliem 
uhi. 

4Tua ciengin Saul in a galvan puopa kungah, “Tam tep kitan lo mite hing pei-in 
ei apmaipi lo nadingun na namsau dawh inlen ei dawtlia in,” a ci hi. Hizongle a 
galvan puopa a zau ziehin a bawl nuom sih hi. Tuaci’n Saul in a namsau la-in tua 
tungah pua-in a si hi. 

5A galvan puopa in Saul si a mu bepin ama zong a namsau tungah pua-in a si hi. 

6Tua bangin Saul a si hi; ama le a tapa thumte le a innkuon zosie a siton uhi. 

7Kuom sunga om Israel mi zosie in galkapte taimangin Saul le a tapate a sina uh 
a mu ciengun khuopite nuasie-in a taimang uhi. Philistia-te pei-in tua khuopi 
teng a luo uhi. 

8A zing cieng, a kithat mite’ puon hawhkhie dingin Philistia-te a pei uh ciengin 
Gilboa Muol tungah Saul le a tapate a sina a mu uhi. 

9Amate in ama’ nate hawh dawhin a lutang le a galhiem a la vua, a milimte ule 
mite kungah tua lungdam thu a tangko dingin Philistia-te’ gam sung zosie-ah 
kamtaite a sawl uhi. 

10Amate in a pasiente uh’ biehinn sungah ama’ galhiem koi-in Dagon biehinn 
sungah a lutang a suong uhi. 

11Ahi vangin Philistia-te in Saul tunga a bawldan uh Jabesh-gilead mi zosie in a 
zah ciengun, 

12a thahat galhangte kithawi-in Saul le a tapate’ luonghawm la-in Jabesh ah a 
puo uhi. Tua ciengin Jabesh-a gangpi sing nei-ah amau’ gute a vui vua, ni sagi 
sung an a tang uhi. 

13Tuaci’n a thuman lona ziehin Saul a si hi. A thupieh a zui lona 
ziehin TOPA tungah ama a thuman lo a hi hi. Tua tham loin ama in dawilawm nei 
khat thu dong a, 

14TOPA kung panin lamlahna sui lo hi. Tua ahi ziehin TOPA! in ama that a, Jessi’ 
tapa David tungah kumpi gam a pie hi. 

1 Khang Tangthu 11 

Israel-te Zosie’ Kumpi-in David Sathau Kinu 

(2Sam 5:1-3) 

1Tua ciengin Israel zosie Hebron-a David kungah a kikhawm vua, “En in, kote na 
gu le na tel ka hi uhi. 

2Bangzieh ahei cile masang lai-in, Saul kumpi ahi sung nangawnin Israel 
galkapte thu a pie nangma na hi hi. TOPA na Pasien in nangma kungah tam 
bangin gen hi: Nang pen ka mi Israel-te a cingpa na hi ding a, ka mi Israel tungah 
a uhpa na hi ding hi,” a ci uhi. 

3Tuaci’n Israel upa zosie Hebron-a kumpipa kungah pei-in David in Hebron-
a TOPA mai-ah amate tawh thuciemna khat a bawl hi. Samuel 
tungtawnin TOPA’ thugen bangin amate in Israel kumpi dingin David sathau a nu 
uhi. 

Jerusalem Kila 

(2Sam 5:6-10) 

4Gam sung mi ahi Jebus-te tenna, Jebus a kici Jerusalem ah David le Israel mi 
zosie a kuon uhi. 

5Jebus-a tengte in David kungah, “Tam sungah nang pei sih ding hi,” a ci uhi. 
Hizongle David in tu-a David’ khuopi Zion mun muonhuoi a la hi. 

6David in, “Jebus-te a sim masa popo uhpi le galkapmangpa hi ding hi,” a ci hi. 
Zeruiah’ tapa Joab kuonto masa a, ama galkapmang a suoh hi. 

7Mun muonhuoi sungah David a teng hi; tua ahi ziehin tua khuo pen David’ 
khuopi kici hi. 

8Ama in Milo panin a kimvelah a kuolin khuopi lam hi. Joab in khuopi sunga a 
omlai mun teng a puokia hi. 

9Vanglien Pasien in ama ompi ahi ziehin David thupi semsem hi. 

David’ Mi Thahatte le Amau’ Hanciemna 

(2Sam 23:8-39) 

10Tu-in tam teng pen Israel tawh kisai-in TOPA’ thugen bangin ama kumpi a suo 
thei nadingin, Israel zosie tawh ama’ kumpi gam sungah ama nahpitaha a panpi 
David’ galhangte’ uhpite ahi uhi. 

11Tam teng pen David’ mi thahat galhangte kiciemtena ahi hi: Hachmoni’ tapa 
Jashobeam pen mi thumte lahah a lamkai pa ahi hi; ama in a teipi lehin mi 
zathum do a, thakhatin a unin that sieng hi. 

12Tuale mi thahat thumte lahah ama’ zomah Ahoh mi Dodo’ tapa Eleazar ahi hi. 

13Philistia-te galbawl dingin tua munah a kikhop ciengun Pasdammim ah David 
tawh ama omton hi. Tua sungah mangbuham a dima pona leitang khat a om hi. 
Tu-in Philistia-te kung panin mite a taimang vua, 

14ahi vangin ama le David in tua leitang laikim tahah panmun la-in hu a, Philistia-
te that hi; tuale TOPA in guolzawna lienpi tawh amate hunkhie hi. 

15Rephraim kuomah Philistia-te’ galkapte giephuol satin a op laitahun Adullam 
leihawm a David kungah uhpi sawmthumte lah panin mihing thum a kumsuh 
uhi. 

16Tua laitahin mun muonhuoi sungah David a om hi; tuale Betleham khuo-ah 
Philistia khuocingte a om uhi. 

17David in lunggulna tawh, “Aw, Bethlehem tunkot gei-a tuikhuh panin ka dawn 
ding tui mi khat in ei pie thei leh ci tei ing e!” a ci hi. 

18Tua ciengin Thumte in Philistia-te’ giephuol a phukeh vua, Bethlehem tunkot 
gei-a tui tawi-in David kungah a peipi uhi. Ahi vangin David in tua tui a dawn sih 
hi; ama in TOPA adingin tua tui sungsuh a, 

19ama in, “Tami tui ka dawn poma sih ding hi. Tam mite’ sisan ka dawn thei 
mawh ding amah? Bang ding ahei cile a luong uh khamin tami tui ang tawi uh 
ahi bo hi,” a ci hi. Tua ziehin ama in tua tui a dawn sih hi. Tua Thumte in tam 
bang teng a bawl uhi. 

20Tu-in Joab’ sanggampa Abishai pen Sawmthumte lahah a uhpi ahi hi. Ama in a 
teipi tawh mihing zathum do-in amate that a, tuaci’n mi Thumte banah min khat 
a ngabe hi. 

21Mihing Sawmthumte lahah ama a minthang pen hi a, tuaci’n amau’ lamkaipa a 
suoh hi. Ahi vangin ama in mi Thumte pha zo lo hi. 

22Jehoiada’ tapa Benaiah pen Kabzeel khuomi galhang, sil thupite a bawlpa ahi 
hi; ama in Moab mi galhang ni that hi. Ama in vua kieh ni khatin leihawm sunga 
om humpi khat zong that hi. 

23Tuale ama in a thagol, tong nga a sang Egypt-te khat that hi. Tua Egypt mipa in 
a khutah siemgante’ siem lawngpi cie bang a pha teipi khat nei hi; ahi vangin 
ama do dingin ama kungah ciengkhut khat tawh Benaiah pei a, Egypt mipa’ khut 
panin a teipi lahpiehin ama’ teipi ma tawh ama that hi. 

24Tam silte Jehoiada’ tapa Benaiah’ bawl ahi a, tua galhang thumte banah min 
khat ngabe hi. 

25Ama mihing Sawmthumte lahah a min kidawh a, ahih vangin mihing Thumte 
pha zo lo hi. David in ama cingte’ uhpa-in ama koi hi. 

26Galkapte lah panin mi thahatte pen Joab’ sanggampa Asahel, Bethlehem-te 
Dodo’ tapa Elhanan, 

27Harod-te Shammoth, Pelon-te Helez, 

28Tekoa-te Ikkesh’ tapa Ira, Anathoth-te Abiezer, 

29Hushah-te Sibbekai, Ahoh-te Ilai, 

30Netophah-te Maharai, Netophah-te Baanah’ tapa Heled, 

31Benjamin-te sung panin Gibeah-te Ribai’ tapa Ithai, Pirathon-te Benaiah, 

32Gaash luidung-te Hurai, Arbath-te Abiel, 

33Bahurim-te Azmaveth, 

34Gizon-te Hashem, Harar-te Shagee’ tapa Jonathan, 

35Harar-te Sachar’ tapa Ahiam, Ur’ tapa Eliphal, 

36Mecherath-te Hepher, Pelon-te Ahijah, 

37Carmel-te Hezro, Ezbai’ tapa Naarai, 

38Nathan’ sanggampa Joel, Hagri’ tapa Mibhar, 

39Ammon-te Zelek, Zeruiah’ tapa Joab’ galhiem puopa Beeroth-te Naharai, 

40Ithri-te Ira le Gareb, 

41Hit-te Uriah, Ahlai’ tapa Zabad, 

42Reuben-te’ makai khat ahi, Reuben-te Shiza’ tapa Adina, le ama tawh mihing 
sawmthum, 

43Maacah’ tapa Hanan, Mithni-te Joshaphat, 

44Ashterath-te Uzzia, Aroer-te Hotham’ tapate Shama le Jeiel, 

45Tiz-te Shimri’ tapa Jediael le a sanggampa Joha, 

46Mahavah-te Eliel, Elnaam’ tapate Jeribai le Joshaviah, Moab-te Ithmah, 

47Mezoba-te Eliel, Obed, le Jaasiel ahi uhi. 

1 Khang Tangthu 12 

Gamlahah David’ Nuazuite 

(1Sam 22:1-2) 

1Kish’ tapa Saul ziehin David a nop bangin a tat thei lo laitahin Ziklah ah ama 
kunga a hawte tam teng ahi uhi; tam teng pen gal sungah ama a panpi mihat 
galhangte lahah mite ahi uhi. 

2Amate pen thalkap siem, le a khut zietlam le veilamah thaltang kap thei le suong 
sep theite ahi uhi; amate pen Saul’ sanggam Benjamin-te ahi uhi. 

3Ahiezer pen a uhpi ahi a, tua ciengin Joash ahi hi; a ni gelin Gibeah-te Shemaah’ 
tapate ahi uhi. Azmaveth’ tapate Jeiel le Pelet zong; Anathoth-te Berakah le Jehu, 

4Gibeon-te Ishmaiah, mihing sawmthumte lahah galhangpa le mihing 
sawmthumte makaipa; Gederah-te Jeremiah, Jahaziel, Johanan, le Jozabad; 

5Haruph-te Eluzai, Jerimoth, Bealiah, Shemariah, le Shephataiah; 

6Korah-te Elkanah, Isshiah, Azarel, Joezer, le Jashobeam; 

7le Gedor-te Jeroham’ tapate Joelah le Zebadiah-te ahi uhi. 

8Gad-te lah panin gamlah mun muonhuoi sunga David kungah a thahat a siem 
galhangte, lum le teikhaw a siem, a maitang uh humpi maitang tawh a kibang, le 
muoltung sakhi bangin a mallanga a peite: 

9A uhpi Ezer, a nina Obadiah, a thumna Eliab, 

10a lina Mishmannah, a ngana Jeremiah, 

11a guhna Attai, a sagina Eliel, 

12a gietna Johanan, a kuona Elzabad, 

13a sawmna Jeremiah, a sawm le khatna Macbannai-te ahi uhi. 

14Tam Gad-te pen galkap uliente ahi vua, a neupen in galkap zakhat, a lienpen in 
galkap tulkhat uh hi. 

15Tam teng pen a hla masa sungin Jordan gunpieu zosie tui a let laitahin Jordan 
galkai-in kuom sunga om mite nisuona lam le nitumna lama a taisah mite ahi 
uhi. 

16Mun muonhuoi sunga David kung ah Benjamin-te le Judah-te pawlkhat a pei 
uhi. 

17Amate tawh a kimu dingin David kuonin amate kungah, “Lawmta hina tawh 
kei ei panpi dinga ang pei na hi uleh note tawh ka lungsim a kihuolton ding hi. 
Ahi vangin keima in bangma a sie bawl lo napi ka galte tungah kei ei leheh dinga 
ang pei na hi uleh, i pu i pate’ Pasien in hing mu hinlen, note thu hing khen taheh,” 
a ci hi. 

18Tua ciengin mi sawmthumte a uhpipa Amasai tungah hlagau tung a, ama in, 
David aw, ko nangma-’a ka hi uhi. Jessi’ tapa aw, nangma’ pawl hi ung! Nang 
tungah nopna om hinlen, nang ang panpite tungah zong nopna om taheh! Bang 
zieh ahei cile na Pasien in nang ang panpi hi,” a ci hi. Tua ciengin David in amate 
a sang a, ama’ galkap uliente a suohsah hi. 

19Philistia-te tawh Saul sim dinga David a kuon laitahin Manasseh-te pawlkhat 
tai-in David a zop uhi. (Ahi vangin David in Philistia-te panpi lo hi; azieh pen 
Philistia a uhte kikumin, “A pupa Saul kungah ei taisan ding a, eima’ lu tungah 
ang tu ding hi,” a ci ziehun ama a sawldoh uhi. 

20Ziklak ah a pei laitahin tam Manasseh sung panin tai-in ama a belte: Adnah, 
Jozabad, Jediael, Michael, Jozabad, Elihu, le Zillethai hi a, Manasseh sungah mi a 
tulin a uhte ahi uhi. 

21Amate in misuomte a do David a panpi uhi. Azieh pen amate galhang mite ahi 
vua, galkap sungah galkap bute ahi uhi. 

22Pasien’ galkap bangin galkap hon tampi a phah dongin a panpi dingin David 
kungah a ni ni-in mite a lut bebe uhi. 

Hebron-a David’ Galkapte 

23Tam teng pen TOPA’ thugen tawh kizui-in Saul kumpipa’ gam David tungah a 
ap dingin Hebron-a ama kunga a pei galkap a khente’ phaza ahi uhi: 

24Judah mite sung panin lum le tei tawi galkap tulguh le zagiet ahi uhi. 

25Simeon-te sung panin a thahat galhang mihing tulsagi le zakhat ahi uhi. 

26Levi-te sung panin mi tul li le zaguh ahi uhi. 

27Aaron’ innkuon sung panin makai Jehoiada, le ama tawh mi tulthum le zasagi 
ahi uhi. 

28Galhang tangval Zadok, le ama’ pupa innkuon sung panin galkapmang sawmni 
le nite ahi uhi. 

29Saul’ sanggamte ahi Benjamin-te tulthum ahi a, tuate lahah a tamzaw Saul’ 
innkuon lamah a pang na lai uhi. 

30Ephraim-te sung panin a thahat galhang, a pupa uh’ innkuon sungah mi 
minthang, a madawh mi tul sawmni le zagiet ahi hi. 

31Manasseh minam alangte sung panin David kumpi a suohsah dinga a pei a min 
kilo mihing tul sawm le tulgiet ahi hi. 

32Issachar-te sung panin hun pei zie a theitel, Israel in bang sem leh kilawm ding 
ahei ci-a a thei uhpi zani le amau’ uhna nei-a om a sanggam zosie ahi uhi. 

33Zebulun-te sung panin David panpi dinga lungkhat a khai galsim siemsa 
galkapte, galsim nading galvan zosie tawh a kivon galsim thei mi tul sawmnga 
ahi hi. 

34Naphtali-te sung panin galkapmang tulkhat le amate tawh a om lum le tei a 
tawi mi tul sawmthum le tulsagi ahi hi. 

35Dan-te sung panin gal sim dinga kiguong mi tul sawmni le tulgiet le zaguh ahi 
hi. 

36Asher-te sung panin gal sim dinga a baisa-a om galsim a siemsa galkap tul 
sawmli ahi hi. 

37Jordan galkhat a om Reuben-te, Gad-te, le Manasseh minam alang panin 
galhiem namkim tawh a kivon mi tul zakhat le tul sawmni ahi hi. 

38Tam teng zosie gal sim dinga kithawi galhangte ahi vua, Israel zosie tungah 
David kumpi-a a koi ding ngaisutna tahpi tawh Hebron ah a pei uhi; tua ma 
bangin a omlai Israel zosie zong David kumpi hisah ding a ngaisutna uh kikhat 
hi. 

39A sanggamte in amau adingin a na vaihawm ziehun amate tua munah David 
tawh ni thum sung anne tui dawnin a om uhi. 

40Israel gam sungah kipahna thu a op ziehin a kim a pamte ahi Issachar, Zebulun 
le Naphtali dong panin zong pei-in laate, kalaohte, le laa-sakolte le bawngtangte, 
an tampitah, thei mohte, lengga kiphogaw bawhte, le lenggazu le sathau, 
bawngtangte le tuute a puoh uhi. 

1 Khang Tangthu 13 

Kiriath-jearim Panin Singkuong Kipuo 

(2Sam 6:1-11) 

1David in a tul-a uhte, a za-a uhte le a makai zosie tawh thu kikupna nei hi. 

2David in Israel a kikhawm zosie kungah, “Note in hoi na sah vua TOPA i Pasien’ 
deina ahile eite kungah amate ang peiton thei nadingin Israel gam sung zosie-ah 
a omlai i sanggamte le lonona gam a nei khuopi sunga om siempute le Levi mite 
hlan dingin mi sawl vai. 

3Tua ciengin eima kungah i Pasien’ singkuong lakia vai; azieh pen Saul hun lai-
in i don kha sih hi,” a ci hi. 

4Mi zosie in tua thu hoi sa uh ahi ziehin a kikhawm mi zosie in tua banga bawl 
dingin a thukim uhi. 

5Tuaci’n David in Kiriath-jearim panin Pasien’ singkuong puo dingin Egypt-a 
Shihor panin Lebo-hamath cieng dong Israel mi zosie a khawm hi. 

6Khum panin cherub-te’ tunga a to, ama’ min tawh a kilo Pasien’ singkuong a 
peipito dingin David le Israel mi zosie, Judah-a’ ahi Kiriath-jearim a kici Balaah 
ah a kuonto uhi. 

7Abinadab’ inn panin leeng tha khat tungah Pasien’ singkuong puo-in Uzza le 
Ahio in tua leeng tha a hawl uhi. 

8David le Israel mi zosie in late, lyre lasahna, harp lasahna, tawmte, daltuote, le 
pengkulte tumin a tha nei za utawh Pasien mai-ah a lam uhi. 

9Chidon’ ancilna phuol a tun ciengun bawngtangte in singkuong lawthing ahi 
ziehin a khut zahin Uzza in tua singkuong a tu hi. 

10Uzziah tungah TOPA a sin a so hi; ama in a khut tawh singkuong a thamkhah 
ziehin TOPA in ama vatin tua mun Pasien mai-ah ama a si hi. 

11Uzza tungah TOPA’ thangpaina a pawh zah ziehin David a lungthah hi; tuaci’n 
tuni dongin khum mun Perez-uzzah kici hi. 

12Tua ni-in David in Pasien a giing hi; ama in, “Keima’ kep dingin Pasien’ 
singkuong bangci puoh thei ding ka hei?” a ci hi. 

13Tuaci’n David in ama’ kep dingin David khuopi-ah tua singkuong a la sih hi. 
Ama in tua tangin Obed-edom’ inn ah Git-te a tut hi. 

14Obed-edom innkuon tawh Pasien’ singkuong hla thum sung om a, TOPA in 
Obed-edom’ innkuon le a nei zosie thupha a pie hi. 

1 Khang Tangthu 14 

Jerusalem ah David Zungkip 

(2Sam 5:11-16) 

1Tyre kumpipa Hiram in David ading inn khat lampieh dingin ama kungah 
kamtaite sawlin taamtah singluongte, leilesuong innlam siemte le khutsiemte a 
puoh hi. 

2TOPA in Israel tunga kumpi dingin ama a kipsah lam le a mi Israel a khuolna 
ziehin, David in ama’ kumpi gam a kitawisang lam David in thei hi. 

3David in Jerusalem ah zi nei be a, ama in tapate le tanute a nei hi. 

4Tam teng pen Jerusalem-a a nei a tate’ min ahi hi: Shammua, Shobab, le Nathan, 
Solomon, 

5Ibhar, Elishua, le Elpelet, 

6Nogah, Nepheg, Japhia; 

7Elishama, Beeliada, le Eliphelet ahi hi. 

Philistia-te Kizawna 

(2Sam 5:17-25) 

8Israel mi zosie tungah kumpi dingin David sathau a kinu lamtah Philistia-te in 
a zah ciengun David sui dingin Philistia mi zosie a kuonto uhi; tuale David in tua 
thu za-in amate sim dingin a kuon hi. 

9Tu-in Philistia-te pei-in Rephaim kuom sung a bulu uhi. 

10David in Pasien dong a, “Philistia-te do dingin ka kuonto diei mah? Ka khut 
sungah amate nei pie diei mah?” a ci hi. TOPA in ama kungah, “Kuonto in, na khut 
sungah amate kang pie ding hi,” a ci hi. 

11Tuaci’n Baal-perazim ah David kuonto-in khum tahah amate a zo hi. David in, 
“Tuikhang in a phuhkhe bangin Pasien in keima’ khut tawh ka galte a phukhe ta 
hi,” a ci hi. Tua ziehin khum mun pen Baal-perazim kici hi. 

12Amate in khum munah a pasien-te uh nuasie-in David’ thupiehna tawh tuate 
kihal hi. 

13Philistia-te kuonin kuom sung khatvei a bulukia uhi. 

14David in Pasien dongkia a, Pasien in ama kungah, “Amau’ nua-ah na kuonto sih 
ding hi; kuolpei inlen lungli kungte’ galkhat lam pan amate sim in. 

15Lungli kungte dawnah kalsuon huging na zah ciengin gal sim dingin pei in; 
azieh pen Philistia galkapte vatmai dingin na mai-ah Pasien a kuon zo ta hi,” a ci 
hi. 

16Pasien’ thupieh bangin David gamta a, Gibeon panin Gezer cieng dong Philistia 
galkapte a vatmai uhi. 

17Gam zosie-ah David’ minthanna kizel a, TOPA in minam zosie tungah ama 
giinna a tungsah hi. 

1 Khang Tangthu 15 

Jerusalem ah Singkuong Kipuo 

(2Sam 6:12-16) 

1David in ama adingin David’ khuopi sungah innte lam a, ama in Pasien’ 
singkuong adingin mun khat siemin puonbuh khat a lampieh hi. 

2Tua ciengin David in amate, “TOPA’ singkuong a puo ding le kum tawna ama’ na 
a sem dingin a teelsa ahi ziehin Levi-te simlo koima in TOPA’ singkuong puo thei 
lo ding hi,” a ci hi. 

3Ama in a bawlsa ama om nading munah TOPA’ singkuong a puoto dingin David 
in Jerusalem-a om Israel mi zosie khawmtuo hi. 

4Tua ciengin David in Aaron le Levi suonlehlah a khopte: 

5Kohath tapate sung pan uhpi Uriel, a sanggamte mi za le sawmni tawh; 

6Merari tapate sung pan uhpi Asaiah, a sanggamte mi zani le sawmni tawh; 

7Gershom tapate sung pan uhpi Joel, a sanggamte mi za le sawmthum tawh; 

8Elizaphan tapate sung pan uhpi Shemaiah, a sanggamte mi zani tawh; 

9Hebron tapate sung pan uhpi Eliel, a sanggamte mi sawmgiet tawh; 

10Uzziel tapate sung pan uhpi Amminadab, a sanggamte mi za le sawm le ni tawh 
ahi hi. 

11David in siempute Zadok le Abiathar, le Levi-te ahi Uriel, Asaiah, Joel, 
Shemaiah, Eliel, le Amminadab hlanin 

12amate kungah, “No pen Levi-te’ be lutangte na hi uhi; ama adinga ka bawlsa 
munah TOPA’ singkuong na puohto thei nadingun noma le na sanggamte 
kisiensuo tawm un. 

13Note in a masa lai-in na puoh lo ziehun TOPA i Pasien uh’ lungthahna i tung 
vuah a pawhzah hi. Azieh pen eite in hoitahin i don sih uhi,” a ci hi. 

14Tuaci’n Israel Pasien, TOPA’ singkuong a puoto dingin siempute le Levi-te a 
kisiensuo tawm uhi. 

15TOPA’ kammal tawh kizui-in Moses thupiehsa bangin Levi-te in a liengko vuah 
a zawlte tawh TOPA’ singkuong a puo uhi. 

16David in kipahna aw a gin thei nadingin lasahna vanzahte, harp lasahna le lyre 
lasahnate le a daltuote tumin la sa dingin Levi uhpite kungah amau’ sanggamte 
a se nadingin thu a pie hi. 

17Tuaci’n Levi-te in Joel’ tapa Heman a se uhi; tuale a sanggamte sung panin 
Berechiah’ tapa Asaph, Merari minam sung sung panin a sanggamte uh 
Kushaiah’ tapa Ethan, 

18tuale amate tawh a pawl nina-in Zechariah, Jaaziel, Shemiramoth, Jehiel, Unni, 
Eliab, Benaiah, Maaseiah, Mattithiah, Eliphelehu, le Mikneiah, le kotcingte Obed-
edom le Jeiel-te a se uhi. 

19Lasate ahi Heman, Asaph, le Ethan-te in sumngo daltuote a tum ding uhi; 

20Zechariah, Aziel, Shemiramoth, Jehiel, Unni, Eliab, Maaseiah, le Benaiah-te in a 
peisuoh aw-in harp lasahna a tum ding uhi; 

21ahi vangin Mattithiah, Eliphelehu, Mikneiah, Obed-edom, Jeil, le Azaziah -te in 
lyre lasahnate aw-un tawh makai ding uhi. 

22Levi-te sung panin la makaipa Chenaniah pen lasah a siem ziehin la hilin a pang 
hi. 

23Berechiah le Elkanah-te pen singkuong adingin kotcingte ahi ding uhi. 

24Shebaniah, Joshaphat, Nethanel, Amasai, Zechariah, Benaiah, le Eliezar-te pen 
siempute ahi vua, amate in Pasien’ singkuong mai-ah pengkulte a tum ding uhi. 

25Tuaci’n Obed-edom’ inn panin lungdamna tawh TOPA’ singkuong a puoto 
dingin David le Israel upate, le a tul uhte a pei uhi. 

26TOPA’ thuciemna singkuong a puo Levi-te pen Pasien in a panpi ziehin amate 
in bawngtang sagi le tuutang sagi tawh biehpiehna a pie uhi. 

27David in puontuolpi hoi khat sil a , tua ma bangin singkuong a puo Levi-te 
zosie, lasate, le lasate makai Chenaniah-te in zong a sil uhi; tuale David in siempu 
puon khat sil hi. 

28Tuaci’n Israel mi zosie in saki, pengkulte, le daltuo gingte tawh kituohin 
awngin TOPA’ Thuciemna Singkuong peipi to-in harp lasahnate le lyre lasahnate 
tawh nahpitahin la a sa uhi. 

29David khuopi sungah TOPA’ Thuciemna Singkuong a tun laitahin, tawlet panin 
Saul’ tanu Michal a khuodah leh Kumpi David lamin diengin a op lam mu hi; tuale 
ama in a lungsim sungah ama a nau-et hi. 

1 Khang Tangthu 16 

Puonbuh ah Singkuong Kikoi 

(2Sam 6:17-19) 

1Amate in Pasien’ singkuong a sung tumpi vua, David in ama adinga a lam 
puonbuh sungah a koi uhi; tuale amate in Pasien mai-ah meihal biehnate le 
thunuom biehnate a pie uhi. 

2David in meihal biehnate le thunuom biehnate a pieh zaw ciengin TOPA’ min 
tawh mite thupha a pie hi; 

3tuale ama in Israel mi zosie tungah numei le pasal a kibangin, anlum khat, sa 
tanh khat, le lenggagaw khat ciet a hawm hi. 

4Ama in TOPA’ singkuong mai-ah na a sem ding, thu a ngen ding, lungdam a ko 
ding, le Israel Pasien, TOPA a pawh dingin Levi-te pawlkhat se hi. 

5A makaipi Asaph, a nina-ah harp lasahnate le lyre lasahnate a tum ding pen 
Zachariah, Jeiel, Shemiramoth, Jehiel, Mattithiah, Eliab, Benaiah, Obed-edom, le 
Jeiel-te ahi uhi; Asaph in daltuote tum ding a, 

6tuale siempute ahi Benaiah le Jehaziel in a hunhunin Pasien’ thuciemna 
singkuong mai-ah pengkul mut ding uhi. 

David’ Lungdamkona La 

(Late 96:1-13; 105:1-15; 106:1, 47-48) 

7Tua ciengin David in khum ni-in TOPA tunga lungdamna la sa dingin Asaph le a 
sanggamte nasep a guon masa hi. 

8 TOPA kungah nuom thu tut un, ama’ min lo unlen, ama’ nasep teng mite lahah 
kitheisah un. 

9Ama kungah la sa un, ama pawhna la sa unlen, a lamdang a sepnate zosie mite 
kungah gen un. 

10A min siengtho sungah kisathei unlen; TOPA a suite’ lungsim nuom taheh. 

11 TOPA le a thahatna sui unlen, ama’ ompina sui zing un. 

12Ama’ sepsa a lamdangte, ama’ na lamdang bawlte le a genkhiet a thukhennate 
phawh un. 

13A nasem Israel’ suonte, a teeltuom Jacob’ tate aw phawh gige un. 

14Ama pen eite’ TOPA Pasien ahi a, leitung muncin tengah a thukhennate a dim 
hi. 

15-19“Keima in gouluo-a na tanh dingin Canaan gam kang pie ding hi,” ci-in, 
Abraham tawh a bawl a thuciemna, Isaac tungah kiciemin a kam khap, Jacob 
tungah thukham bang le Israel tungah tawntung thuciemna banga a suhkip, 
khang tulkhat dong adinga a thupieh a kammalte phawh zing un. Amate tawmno 
khat ahi vua, khum gam sungah a kisim tham lo khuolmi ahi lai-un, 

20gam khat pan gam khat, kumpi gam khat pan adang khatah a vavaih lai-un, 

21amate koima’ gawt ding phal loin amate vangin kumpite hosie a, 

22“Ka sathau nusa mite khoikha sih unlen, ka kamsangte zong bangma law sih 
un,” a ci hi. 

23Leisiet mi zosie aw, TOPA tungah la sa un. Ni khat zaw ni khat ama’ hutdamna 
thu sutsut un. 

24Minamte lahah ama’ minthanna gen unlen, a lamdang ama’ nasepte mi zosie 
lahah gen un. 

25Bang zieh ahei cile TOPA lien mama a, ama nahpi taha pawh ding ahi hi; ama 
pen pasien-te zosie sangin zatah zawh ding ahi hi. 

26Bang zieh ahei cile mite’ pasien-te ahile milim kikheng ahi bo a, 
hizongle TOPA in vantungte a bawl hi. 

27Ama’ masangah patawina le thupina om a; thahatna le kipahna in ama’ munah 
a om hi. 

28Minamte innkuonte aw, TOPA tungah minthanna le thahatna pie un. 

29A nga ding kilawm minthanna TOPA tungah pie un; biehna peipi unlen, ama 
mai-ah pei un. Puon siengtho silin TOPA bie un; 

30leitung mi zosie aw, ama mai-ah citun un. Leitung kisukip a, kikhin ngai lo ding 
hi. 

31Vantungte lungdam hinlen, leitung zong kipah taheh. Amate in minamte lahah, 
“TOPA kumpi hi!” ci ta uheh. 

32Tuipi le a sunga om teng hawh vapo uh hinlen; gamlah le a sunga om zosie 
lungdam kipah ta uheh. 

33Tua ciengin gamlah singte kipahin TOPA’ mai-ah la sa ding uhi. Azieh pen 
leitung thukhen dingin ama a pei hi. 

34 TOPA tungah lungdam ko un; azieh pen ama hoi hi; bang zieh ahei cile ama’ 
itna kip tawntung hi. 

35“Ka hundampa uh Pasien aw, kote ei hundam inlen, minamte lah panin ei 
kaikhawmin ei hunkhie in. Na min siengtho tungah lungdam kang ko thei nading 
ule, nangma phatna-ah ka kisah thei nadingun kote ei hundam in. 

36Israel Pasien TOPA in a tawntung panin a tawntung dongin thupha nga taheh, 
zong ci un,” a ci hi. Tua ciengin mi zosie in “Amen!” ci-in TOPA a phat uhi. 

Biehpiehna Kizang Suoh 

37David in a kisam bangin singkuong mai-ah nisiela na sem 
dingin TOPA’ thuciemna singkuong mai-ah Asaph le a unaute nuasie a, 

38Obed-edom le ama’ unau mi sawmguh le giet zong nuasie hi. Jeduthun’ tapa 
Obed-edom le Hosah-te pen kotcing dingte ahi uhi. 

39-40Ama in TOPA’ thukham sunga kigiel zosie bangin Israel a thupiehsa tawh 
kizui-in, zingmawng nitahin meihal biehna maitam tungah TOPA adinga meihal 
biehnate a pie den dingin Gibeon-a om munsang ahi TOPA’ biehbuh mai-ah 
siempu Zadok le a sanggam siempute a nuasie hi. 

41Amate tawh Heman le Jeduthun zong om a, ama’ itna kip kumtawnin a op 
ziehin TOPA kungah kipahna thu tut dinga kiteel, a min tawh a kilo midangte 
omlai hi. 

42Heman le Jeduthun in la-aw dingin pengkulte le daltuote a nei vua, la siengtho 
sah nading lasahna vanzahte zong a nei uhi. Jeduthun’ tapate tunkot cing dingin 
kise hi. 

43Tua ciengin mi zosie a inn lam ciet vuah pei-in a kikhen vua, David zong a 
innkuonpite thupha pie dingin a inn lamah a pei hi. 

1 Khang Tangthu 17 

David tawh Pasien’ Thuciemna 

(2Sam 7:1-17) 

1Tu-in David a inn ah a ten cieng in ama in kamsang Nathan kungah, “Taamtah 
inn sungah kei ka teng a, hinanle TOPA’ Thuciemna Singkuong puonbuh nei-ah a 
om hi,” a ci hi. 

2Nathan in David kungah, “Pasien in nang hing ompi ahi ziehin na lungsim sunga 
om zosie bawl in,” a ci hi. 

3Ahi vangin tua zan ma-in Nathan kungah TOPA’ thu a tung hi: 

4Pei inlen, ka nasempa David kungah tam bangin gen in: TOPA in tam bangin gen 
hi: Nangma in keima’ ten nading biehinn na lam sih ding hi. 

5Bangzieh ahei cile Israel ka peipi ni-a kipanin tuni dong biehinn sungah ka teng 
sih a, hinanle puonbuh sung le biehbuh sungah ka teng hi. 

6Israel mi zosie lahah ka kikhinna popo-ah ka mite a cing dinga thu ka pieh Israel 
thukhente khatpo kungah, “Bang dingin taamtah biehinn khat keima dingin ei 
lampieh lo na hei?” ci-in kam khat beh ka gen ngai ta amah?’ a ci hi. 

7Tua ahi ziehin tu-in ka nasempa David kungah tam bangin na gen ding hi: 
Vanglien TOPA in tam bangin ci hi: Tuuhonte na zuina panin ka mi Israel tunga 
uhpa ahi dingin lonona panin nangma kang la hi; 

8tuale na peina popo-ah nang kang ompi zo ta a, na mai-ah na galte zosie ka 
sumaimang hi. Tuale leitunga miliente khat min bangin nang adingin min khat 
kang bawlpieh ding hi. 

9Ka mi Israel adingin mun khat ka se ding a, a mun ciet vuah a ten thei nadingun 
amate ka phut ding hi; tuale nidang lai-a migilote bawl bangin bawl nawn loin, 

10ka mi Israel tungah thukhente ka koi huna kipanin amate a thanemsah nawn 
sih ding uhi; keima in na gal zosie uh ka zogawp ding hi. Tua tham loin TOPA in 
na inn ding ang lampieh ding hi, ci-in nang tungah kang pulah hi. 

11Na hinkhuo tawpin na pu na pate tawh na opton ciengin keima in nangma’ nua-
ah na tapate khat ka khangsah ding a, na kumpi gam ka sudet ding hi. 

12Ama in keima adingin biehinn khat ei lampieh ding a, keima in a kumpi topha 
ka phut den ding hi 

13Kei ama’ pa ka hi ding a, ama keima’ tapa ahi ding hi. Nangma masanga a sempa 
kung panin ka itna kip ka lahdawh bangin ama kung panin ka ladawh nawn sih 
ding hi. 

14Ahi vangin ka inn sung le ka kumpi gam sungah ama ka sukip ding a, a kum 
tawnin a kumpi topha kip den ding hi. 

15Tami kammal zosie le tami kihilna zosie dung zui-in Nathan in David kungah a 
gen hi. 

David’ Thungetna 

(2Sam 7:18-29) 

16Tua ciengin kumpi David sungtumin TOPA mai-ah to a, “ TOPA Pasien aw, nang 
in tam cieng donga nei tunpi dingin kei koi ka hi a, ka innkuonte bang ahi ahei? 

17Pasien aw, nangma’ muna-ah tami khu thu neuno khat ahi lel bo hi; nangma in 
hun sawtpi khat cienga ang tung ding na nasempa’ innsung thu tawh kisai zong 
na gen zo ta hi. Nangma in keima mi thupi khat bangin nei ngaisun 
hi, TOPA Pasien aw! 

18Na nasempa na patawina ziehin David in nang tungah bang ang gen be thei lai 
ding ahei? Na nasempa nangma in na thei hi. 

19TOPA aw, na nasempa na khuolna le nangma’ lungsim bangin tam nasep lienpi 
zosie na bawl zo ta a, tam na lienpite zosie na kitheisah zo ta hi. 

20Ka bil utawh ka zah uh dung zui-in, TOPA aw, nangma tawh a kibang koima a 
om sih a, nangma simlo Pasien dang a om sih hi. 

21Egypt pana na tatkhiet na mite mai-ah minamte notmangin nangma adingin a 
lien a zauhuoi min khat na bawlna, Pasien pei-in ama’ mi dinga a tatkhiet na mi 
Israel tawh a kibang leitungah minam dang koi om ahei? 

22Na mi Israel-te kumtawna nangma’ mi ahi dingin na bawl hi; tuale TOPA aw, 
nang pen amau’ Pasien na suoh hi. 

23“Tuale tu-in, TOPA aw, na nasempa le a innsung tungtang thu na gensa thu 
khantawnin kip hinlen, na khapsa bangin hing bawl ta’n. 

24Tua bangin, ‘Israel Pasien, Vanglien TOPA khu Israel-te’ Pasien hi,’ ci-in 
khantawnin na min kisuhkipin kiliensah zing ding hi; tuale nangma mai-ah na 
nasempa David’ innkuonte kisukip ding hi. 

25Azieh pen nangma ka Pasien in na nasempa adingin biehinn khat na lampieh 
ding ama tungah na lah zo ta hi. Tua ahi ziehin na nasempa in nangma mai-ah 
thu nget thei dingin ang mu hi. 

26Tuale tu-in TOPA aw, nang Pasien na hi a, na nasempa kungah tami sil hoi na 
kamciem zo hi; 

27tua ahi ziehin nangma mai-ah na nasempa’ innkuonte kumtawnin a om zing 
thei nadingin thupha na pieh ding hing lungkim in. Azieh pen TOPA aw, na 
thupha piehte kumtawna thupha nga ahi uhi,” a ci hi. 

1 Khang Tangthu 18 

David in A Kumpi Gam Keh 

(2Sam 8:1-14) 

1Hun phabep khat zaw ciengin David in Philistia-te simin amate a zo hi; ama in 
Philistia-te kung panin Gath le a khuoneute a la hi. 

2Ama in Moab-te zo a, Moab-te David’ nasem suohin sieh le kaih a pie uhi. 

3Euphrates gunah gamgi phut dingin Hamath lam manaw-in Zobah kumpipa 
Hadadezer a pei ciengin David in ama na do-in a zo hi. 

4David in ama kung panin leeng galkap tulkhat, sakol galkap tulsagi, le lei galkap 
tul sawmni a la hi. David in leengkai sakolte zosie’ kapzahui a atsanpieh a, 
hinanle leeng zakhat kai khop ding a hen hi. 

5Zobah kumpipa Hadadezer a panpi dingin Damascus-ah Aram-te a pei ciengin 
David in Aram-te tul sawmni le tulni that hi. 

6Tua ciengin David in Aram gam Damascus ah khuocingte koi hi; tuale Aram-te 
pen David’ nasem suohin sieh le kaih a puoh uhi. TOPA in David a peina popo-ah 
guolzawna a pie hi. 

7David in Hadadezer’ nasemte in a puoh kham lumte la-in Jerusalem ah peipi hi. 

8Hadadezer’ khuopite ahi Tibhath le Cun panin David in sumngo tampi tah la hi; 
Solomon in tuate tawh sumngo tuikuongpi, khuompite, le sumngo umlebeelte a 
bawl hi. 

9David in Zobah kumpipa Hadadezer’ galkap buppi a zawna thu Hamath 
kumpipa Tou in a zah ciengin, 

10ama in Hadadezer simin a zaw ziehin ama a hopi ding le a kipahpi dingin 
Kumpi David kungah a tapa Hadoram a sawl hi. Tu-in Hadadezer le Tou gal kido 
thei zel uhi. Ama in kham, ngun, le sumngo tawh a kibawl na namkim puoh a, 

11kumpi David in Edom, Moab, Ammon-te, Philistia-te, le Amalek, minam zosie 
kung panin a puoh ngun le khamte tawh TOPA kungah tam teng zong a apton hi. 

12Zeruiah’ tapa Abishai in Ci Kuompi ah Edom-te tul sawm le tulgiet that hi. 

13Ama in Edom ah khuocingte koi hi; tuale Edom-te zosie David’ nasem a suoh 
uhi. TOPA in a peina popo-ah David guolzawna a pie hi. 

David’ Vaihawmna 

(2Sam 8:15-18) 

14Tuaci’n Israel mi zosie tungah David a maang hi; tuale ama in ama’ mi zosie 
tungah thuman le thutang tawh vai a hawm hi. 

15Zeruiah’ tapa Joab pen galkap makai ahi hi; Ahilud’ tapa Jehoshaphat pen 
thuciemte pa ahi hi. 

16Ahitub’ tapa Zadok le Abiathar’ tapa Ahimelech pen siempute ahi vua, Shavsha 
pen thuvanpi pa ahi hi. 

17Jehoiada’ tapa Benaiah pen Chereth-te le Peleth-te tunga a uh ahi uhi; tuale 
David’ tapate pen kumpipa’ nasepna ah ulien pente ahi uhi. 

1 Khang Tangthu 19 

Ammon-te le Aram-te Kizawna 

(2Sam 10:1-19) 

1Hun phabep zaw ciengin Ammon- te’ Kumpipa Nahash si a, a tapa in ama’ za luo 
hi. 

2David in, “Ka tunga a pa ang thuman gamtat ziehin Nahash’ tapa Hanun tungah 
thumanin ka gamta ding hi,” a ci hi. Tuaci’n David in a pa vai tawh kisai-in ama a 
henem dingin kamtaite a sawl hi. David’ nasemte ama henem dingin Ammon-te’ 
gam Hanun kungah a pei ciengun, 

3Ammon-te’ uliente in Hanun kungah, “David in na kungah mi henemte ang sawl 
ziehin na pa a patawi hi, ci-in na ngaisun amah? Gam sung a phetlet ding, a lumlet 
ding le a endap dinga nangma kunga a nasemte ang pei hi lel lo uh amah?” a ci 
uhi. 

4Tuaci’n Hanun in David’ nasemte man a, a khamul uh heukieupiehin a pheizum 
laikim cieng vuah a puon uh tansanin amate a sawlmang hi; 

5tuale amate a pei uhi. David kungah tam mite thu a kigen ciengin ama in amate 
kungah kamtaite a sawl hi. Bangzieh ahei cile tua mite nahpitahin maizum uhi. 
Kumpipa in, “Na khamul uh a saukia masang Jericho ah hing om phot tadi unlen, 
tua ciengin hing kilekia un,” a ci hi. 

6David’ muda thei dinga Ammon-te a kibawltawmna uh amau le amau a kimu 
ciengun Mesopotamia, Aram-maacah, le Zobah-te panin leeng galkapte guoi 
nadingin Hanun le Ammon-te in ngun talent tulkhat a hlah uhi. 

7Amate in leeng galkap tul sawmthum le tulni le a galkapte tawh Maacah 
kumpipa a ciel vua, amate pei-in Medeba khuo mai-ah giephuol a sat uhi. A 
khuopi panun Ammon-te kikhawmin gal sim dingin a kuon uhi. 

8David in tua thu a zah ciengin Joab le galkap galhang zosie a sawl hi. 

9Ammon-te pusuohin khuopi lutna-ah gal do dingin a kiguol vua, tuaci’n a kuon 
kumpite in gamlahah panmun a la uhi. 

10Joab in ama sim dinga a mai le a nua-a a kiguol galte a mu ciengin ama in zong 
Israel mi teltuom pawlkhat teel a, Aram-te sim dingin a kiguolsah hi; 

11ama in a omlai a galkapte a sanggampa Abishai in uhsah a, Ammon-te do dingin 
a kiguol uhi. 

12Ama in, “Kei adinga Aram-te a hat seng uleh nang in kei nei hu ding a, hizongle 
nang adinga Ammon-te a hat seng uleh ke’n nang kang hu ding hi. 

13Kihatsah inlen, i mite ading le i Pasien’ khuopite adingin hangsan vai; TOPA in 
hoi a sah bangin hing bawl taheh,” a ci hi. 

14Tuaci’n Joab le ama kunga om galkapte in gal kido dingin Aram-te lam a nai 
uhi; tuale amate zong ama mai-ah a taimang uhi. 

15Aram-te a taimang uh Ammon-te in a mu ciengun, tua bang ma-in amate Joab’ 
sanggampa Abishai mai-ah a tai vua, khuopi sung a lut uhi. Tua ciengin 
Jerusalem ah Joab a pei hi. 

16Hinanle Aram-te in Israel-te a lel lam a kithei ciengun amate in zong kamtaite 
sawlin Euphrates galkhat a om Aram-te a peipi vua, amau’ makai dingin 
Hadadezer’ galkapmangpa Shophach a koi uhi. 

17David kungah tami thu a kigen ciengin ama in Israel zosie kaikhawmin Jordan 
galkai a, a kung vuah pei-in amate tawh kisi dingin a galkapte a khawm hi. Aram-
te do dingin David in amate kiguolsah a, amate in ama a do uhi. 

18Israel mai-ah Aram-te a taimang uhi; tuiale David in Aram’ leenghawl galkap 
mi tulsagi, le lei galkap tul sawmli that a, a galkapmangpa Shophak zong that hi. 

19Hadadezer’ nasemte in Israel a lel lam uh a kithei ciengun, David tawh kilemna 
bawlin a khut nei mi a suoh uhi. Tuaci’n Aram-te in Ammon-te a hu nuom nawn 
sih uhi. 

1 Khang Tangthu 20 

Rabbah Simna le Lahna 

(2Sam 11:1; 12:26-31) 

1Khum kum khuokhal sungin gal sim dingin kumpite a kuon hunin Joab in 
galkapte pui-in Ammon-te’ gam a susie vua, tuale pei-in Rabbah a imtawm uhi. 
Hinanle Jerusalem ah David a om hi. Joab in Rabbah simin a thalpai hi. 

2David in ama’ lu tung panin Milcom’ kumpi lukhu a lahpieh hi; tua lukhu pen 
kham talent khat gih a, a sungah suong manpha khat a op lam ama in thei hi; 
tuale ama in tua lukhu David a khusah hi. Ama in khuopi sunga van kinuasie 
tampite zong peipi hi. 

3Ama in tua sunga om mite a peipi a, sing-atte, tuzumte, le heite tawh na sem 
dingin amate koi hi. Ammon-te’ khuopi zosie-ah tua bangin David in a bawl hi. 
Tua ciengin David le mi zosie Jerusalem ah a kilekia uhi. 



773 

 

 
Zo Bible 

© 2018 Bible Society of Myanmar. 
 

 
 

 

Philistia-te Dona 

(2Sam 21:15-22) 

4Tam zaw ciengin Gezer ah Philistia-te tawh gal dona om hi; tua ciengin 
Hushath-te Sibbecai in migolte’ suonlehlahte khat ahi Sippai that hi; tuale ama 
in a khut nei-ah Philistia-te koi hi. 

5Philistia-te tawh khatvei kidona omkia hi; tuale Jair’ tapa Elhanan in a teipi 
kung siemgante’ siemlawngpi cie a pha Git-te Goliath’ sanggampa Lahmi that hi. 

6A khut lang tuohah khutme guh le a keng lang tuohah kengme guh, a unpi-a 
sawmni le li a nei, mi thagol khat a opna Gath ah gal a omkia hi; ama zong mi 
thagolte’ hlahlesuon khat ahi hi. 

7Ama in Israel a tawh ciengin David’ sanggampa Shimea’ tapa Jonathan in ama 
that hi. 

8Tam teng Gath-a mi thagolte’ suonlehlahte ahi uhi; amate pen David le a 
nasemte’ khutlum tawh a si sieng uhi. 

1 Khang Tangthu 21 

Misimna le Pulnatna 

(2Sam 24:1-17) 

1Israel-te do dingin Satan ding a, tuale Israel mi phaza sim dingin David hantawh 
hi. 

2Tuaci’n David in Joab le galkapmang teng kungah, “Pei un, Beer-sheba pan Dan 
cieng dong Israel-te va sim ta unlen, bangza pha uh ahei ci ka thei nadingin ka 
kungah ei zasah un,” a ci hi. 

3Ahi vangin Joab in, “TOPA in a mite a za zakhatin khangsah taheh! Ka pu 
kumpipa aw, amate a unpi-un ka pu’ nasemte hi lo uh amah? Tua ahile bang 
dinga ka pu in tami kisam na sah ahei? Bang dingin Israel tungah mawna tun 
ding na hi ahei?” a ci hi. 

4Ahi vangin kumpipa thugen in Joab a zothaw zaw hi. Tuaci’n Joab dingin Israel 
gamsung zosie tuon suohin pei a, Jerusalem ah a kilekia hi. 

5Joab in mipi kisimna phaza a unpi-in David kungah a pie hi. Israel buppi sungah 
namsau tawi mi awn khat le sang khat om a, Judah sungah namsau tawi mi tul 
zali le tul sawmsagi om hi. 

6Ahi vangin Joab in a mi simna ah Levi le Benjamin halkha lo hi. Bangzieh ahei 
cile ama in kumpipa’ thupieh pen kidahhuoi a sa hi. 

7Ahi vangin tami thu-ah Pasien lungkim lo a, ama in Israel a vatgawp hi. 

8David in Pasien kungah, “Tami ka bawlna-ah ka khiel seng ta hi. Ahi vangin 
nangma kungah tu-in kang tau hi, na nasempa’ mawnate lamang ta’n; azieh pen 
mothuoitahin ka gamta zo ta hi,” a ci hi. 

9TOPA in David’ thumu pa Gad kungah thu gen a, 

10“Pei inlen David kungah, ‘TOPA in tam bangin a gen hi: Nangma tungah thu 
thum kang pie hi. Nangma tunga ka bawl ding tuate lahah khat teel in, ci hi,’ va 
ci tan,” a ci hi. 

11Tuaci’n David kungah Gad haw a, ama kungah, “TOPA in tam bangin a gen hi, 
‘Na dei pen teel in: 

12Kum thum sung kielpi ang tun nading; ahi sihle na galte’ namsau in ang 
nuaphah laitahin na galte in hla thum sung ang suhsiet nading; ahi sihle gam 
sungah pul natna ang tun nading, TOPA’ vantungmi in Israel gam sung teng zosie-
ah ni thum sung ang suhsiet nading TOPA’ namsau,’ ci hi. Keima ei sawlpa kungah 
bangci dawnkia ding ka hei, tu-in khensat in,” a ci hi. 

13Tua ciengin David in Gad kungah, “Ka lung a nah gim mama hi; a hepina lien 
mama ahi ziehin TOPA’ khut sungah ei puasah in; ahi vangin mihing’ khut sungah 
ei puasah sin,” a ci hi. 

14Tuaci’n TOPA in Israel tungah pul natna tungsah a, Israel mi tul sawmsagi a si 
hi. 

15Jerusalem a susie dingin Pasien in vantungmi khat sawl hi; ahi vangin a suhsiet 
kuon ciengin TOPA in phawhkha a, tua tuosietna tawh kisai-in a lungsim khiem 
hi; ama in a susie vantungmi kungah, “Pha zo ta! Na khut ladawh ta’n,” a ci hi. 
Tua laitahin Jebus-te Ornan’ ancilna gei-ah TOPA’ vantungmi a ding hi. 

16David a khuodah leh leitung le vantung kikalah TOPA’ vantungmi ding a, ama’ 
khut sungah namsau khat dawhsa-in Jerusalem tung lamah a khut zam a mu hi. 

17Tuale David in Pasien kungah, “Mite sim dinga thu a pie pa keima hi lo ka mah? 
Mawna bawlin a gitlo gamtat mama pa khu keima ka hi hi; ahi vangin tami tuute 
in bang bawlkhiel nei uh ahei? TOPA ka Pasien aw, kang thum hi, keima le ka 
innkuonte ei gawt zaw inlen, na mite tungah pul natna hing tungsah sin!” a ci hi. 

David’ Maitam le Biehpiehna 

(2Sam 24:18-25) 

18Tua ciengin TOPA’ vantungmi in Gad kungah David va peito hinlen Jebus-te 
Ornan’ ancilna phuolah TOPA ading maitam khat lampieh heh ci-in a gen dingin 
a sawl hi. 

19Tuaci’n TOPA’ min tawh a gen Gad’ thuhilna bang zui-in David a kuonto hi. 

20Ornan a kinua hei leh tua vantungmi mu hi; tuale ama tawh a omton a tapa lite 
a kiphuol vua, Ornan in a ancil maban a zom hi. 

21Ornan kungah David a tun ciengin Ornan khuodah a, tuale David a mu hi; a 
ancilna panin ama pusuohin a mai tuolkunin David tungah zatahna a pie hi. 

22David in Ornan kungah, “Mite sung panin pul natna a ven thei 
nadingin TOPA adingin maitam khat ka lam nadingin na ancilna mun ei pie in. A 
manza a kimtahin la inlen ei pie in,” a ci hi. 

23Tua ciengin Ornan in David kungah, “Kilah in; ka pu kumpipa in hoi na sah 
bangin bawl in; en in, keima in meihal biehnate-a zah ding bawngtangte, a sing 
ding ancilna singte, le an tawh biehna dingin mangbute a unpi-in kang pie hi,” a 
ci hi. 

24Ahi vangin Kumpi David in Ornan kungah, “Hi lo hi, a manza a kimin pie-in 
kang lei ding ahi bo hi. TOPA adingin nangma-a’ ka la sih ding a, keima sum tawp 
loin meihal biehnate zong ka pie sih ding hi,” a ci hi. 

25Tuaci’n David in a mun lei nadingin Ornan tungah kham shekel zaguh a gih a 
pie hi. 

26David in khum munah TOPA adingin maitam khat lam a, meihal biehnate le 
thunuom biehnate a pie hi. Ama in TOPA kungah thu ngen a, vantung panin 
meihal biehna maitam tungah mei tawh ama a dawng hi. 

27Tuaci’n TOPA in vantungmi thupie a, a pai sungah a namsau a sietkia hi. 

Biehinn Mun Ding Kiteel 

28Tua hunin Jebus-te Ornan’ ancilna phuolah TOPA in ama’ thungetna a dawn 
lam David in a mu ciengin ama in zong tua munah biehpiehna a bawl hi. 

29Bangzieh ahei cile gamlahah Moses in a na bawlsa TOPA’ biehbuh le meihal 
biehna maitam pen khum hunin Gibeon muol vumah a om hi; 

30hizongle TOPA’ vantungmi’ namsau giing ahi ziehin Pasien dong dingin tua 
munah David pei ngam lo hi. 

1 Khang Tangthu 22 

1Tua ciengin David in, “Tam munah TOPA Pasien’ biehinn om ding a, tam munah 
Israel mite’ meihal biehna maitam om ding hi,” a ci hi. 

Biehinnpi Lam Nading David Kigingkhol 

2David in Israel gam sunga om gamdang mite a kikaikhop nadingun thu pie a, 
Pasien’ biehinn lam nading a kikhengsa suongte bawl dingin suongkhengte a koi 
hi. 



776 

 

 
Zo Bible 

© 2018 Bible Society of Myanmar. 
 

 
 

 

3David in tunkot kotkhah-a zah dingin siatuhkil le a kil nading sia tampi koi-in, 
a kite zo lo sumngo tampi zong a pie hi. 

4Taamtah singte a phaza simzawh hi lo hi; azieh pen Sidon-te le Tyre-te in David 
kungah taamtah tampi tah a puoh uhi. 

5Bangzieh ahei cile David in, “Ka tapa Solomon pen naupang lai-in bangma a thei 
nai sih a, TOPA adinga kilam ding biehinn pen lah thupi-in gamcin tengah 
minthangin a vangnei ding ahi hi; tua ahi ziehin tuami adingin keima ka 
kigingkhol ding hi,” a ci hi. Tuaci’n David a si masangin na tampitah a koikhol hi. 

Solomon le Makaite’ Kunga David’ Kam Vaihlah 

6Tua ciengin ama in a tapa Solomon hlan a, Israel Pasien, TOPA adingin biehinn 
khat lam nading thu a pie hi. 

7David in Solomon kungah, “Ka ta aw, TOPA ka Pasien’ min dingin biehinn khat 
lam ding ka gel zo hi. 

8Hinanle keima kungah TOPA’ thu ang tung a, ‘Nangma in sisan na tam luonsah 
zo ta a, gal lienpi na do zo hi; nang in ka min dingin biehinn na lam sih ding hi, 
azieh pen keima muna leitungah sisan tampi na luongsah zo ta hi. 

9En in, nangma sung panin tapa khat ang pieng ding hi; ama pen kilemna mi hi 
ding hi. Keima in a kimvela a om galte sung panin ama kilemna ka pie ding hi; 
azieh pen ama’ min Solomon hi ding a, ama’ hun sungin Israel tungah kilemna le 
daina ka pie ding hi. 

10Ama in ka min dingin biehinn khat a lam ding hi. Ama ka tapa hi ding a, kei 
ama’ pa ka hi ding hi; Israel sungah ama’ kumpi topha ka kipsah peisuoh ding 
hi,’ ei ci hi. 

11Tu-in ka ta aw, ama in nang tawh kisai a gensa bangin TOPA na Pasien’ biehinn 
lamna-ah na lawcin thei nadingin TOPA in nangma hing ompi taheh. 

12Ama in Israel tungah thuneina ang pieh ciengin TOPA na Pasien’ thukham na 
zui thei nadingin TOPA in nangma tungah thukhen siemna pilna le thu theitelna 
hing pie taheh. 

13Tua ciengin Israel adinga TOPA in Moses kungah a pieh thukhamte le biehna 
ngaina kipte na zui siem nah leh na maa a vang ding hi. Thakhauh inlen hang in. 
Zau malmal sinlen lungkie sin. 

14TOPA’ biehinn dinga keima in gim le tawl thuohin kham talent tul zakhat, ngun 
talent awn khat, le a kite zo lo sumngo le siate ka koi zo hi. Bangzieh ahei cile 
tuate khu a tam mama a, keima in note single suongte zong kang pie zo hi; 
nangma in tam teng na belap ding ahi hi. 

15Nangma in nasem mi tampi na nei hi: Suongkhengte, leilesuong innlam siemte, 
khutsiemte, le sim zawh lo siemna nam zosie a nei, 

16kham, ngun, sumngo, le sia nasep siemte na nei ding hi. Tu-in na sep kipan 
in. TOPA in hing ompi taheh,” a ci hi. 

17David in a tapa Solomon a panpi dingin Israel makai zosie thu pie a, 

18“TOPA na Pasien uh note tawh hing om hi lo amah? Ama in na kimvel zosie vuah 
kilemna hing pie hi lo amah? Azieh pen keima’ khut sungah gam sunga teng mite 
ei pie zo hi; tuale TOPA le a mite mai-ah tua gam kizo ta hi. 

19Tu-in TOPA na Pasien uh a sui dingin na lungsim ule na lungtang uh kipsah 
un. TOPA’ min dinga kilam biehinn sungah TOPA’ thuciemna singkuong le Pasien’ 
vanzah siengthote a kipeipi thei nadingin pei unlen TOPA Pasien’ biehinn lam 
un,” a ci hi. 

1 Khang Tangthu 23 

Levi Innkuonte le Amau’ Nasepte 

1David vuoi-in kum tampi a phah ciengin Israel tungah kumpi dingin a tapa 
Solomon koi hi. 

2David in Israel makai zosie le siempute le Levi-te a kikhawmsah hi. 

3Levi-te kum sawmthum pan a tungsie teng kisim a, a kigawm mi tul sawmthum 
le tulgiet pha hi. 

4David in, “Tam teng sung panin tul sawmni le tul li in TOPA’ biehinn sung nasep 
uh ding a, tulguhte pen uliente le thukhente ahi ding vua, 

5tul li pen kotcingte hi-in, tul li in ama phat nadinga ka bawlsa tumtheite 
tawh TOPA tungah phatna pie ding uhi,” a ci hi. 

6David in Levi tapate tawh kituohin amate tam bangin a pawlpawlin khen hi: 
Tuate pen Gershon pawl, Kohath pawl, le Merari pawl ahi uhi. 

7Gershon’ tapate pen Ladan le Shimei ahi uhi. 

8Ladan’ tapate: A uhpi Jehiel, le Zetham, le Joel, thum pha uhi. 

9Shimei’ tapate: Shelomoth, Haziel, le Haran, thum pha uhi. Tam teng pen Ladan 
innkuonte’ lutangte ahi uhi. 

10Shimei’ tapate: Jahath, Zina, Jeush, le Beriah. Tam mihing li teng pen Shimei’ 
tapate ahi uhi. 

11Zahatha pen uhpi ahi a, Zizah a nina ahi hi; ahi vangin Jeush le Beriah in tapa 
tampi a nei sih vua, tuaci’n amate innkuon khat bangin kisim hi. 

12Kohath’ tapate: Amram, Izhar, Hebron, le Uzziel, li pha uhi. 

13Amram’ tapate: Aaron le Moses ahi uhi. Ama le a tapate in TOPA mai-ah khan 
tawnin biehna pie-in ama’ na semin, ama’ min tawh thupha a pieh zing thei 
nadingin a siengpen nate a ap dingin Aaron kituomkoi hi; 

14ahi vangin Pasien’ mipa Moses’ tapate, Levi minam lahah kisim ding hi. 

15Moses’ tapate: Gershom le Eliezer ahi uhi. 

16Gershom’ tapate lahah Shebuel a uhpi ahi hi. 

17Eliezer’ tapate: Rehabiah a uhpi ahi hi; Eliezer in tapa dang nei lo a, hinanle 
Rehabiah’ tapate pen a tam mama uhi. 

18Izhar’ tapate: Shelomith a uhpi ahi hi. 

19Hebron’ tapate: Jeriah a uhpi, Amariah a nina, Jahaziel a thumna, le Jekameam 
a lina ahi hi. 

20Uzziel’ tapate: Micah a uhpi, le Isshiah a nina ahi hi. 

21Merari’ tapate: Mahli le Mushi ahi hi. Mahli’ tapate: Eleazar le Kish ahi hi. 

22Eleazar tapa nei loin si a, ahi vangin tanu beh a nei hi; amau’ tanau ahi Kish’ 
tapate in amate a tenpi uhi. 

23Mushi’ tapate: Mahli, Eder, le Jeremoth, thum pha uhi. 

24Tam teng pen TOPA’ biehinn lam nasepna-ah a sem ding, kum sawmni pan a 
tungsie, a mimalin a mina mi phaza tawh kituohin a pupa uh’ innkuon zui-a 
kiciemte Levi’ suonte ahi hi. 

25Azieh pen David in, “Israel Pasien, TOPA in a mite tungah tawlngahna pie zo hi; 
tuale Jerusalem ah ama a om zing hi. 

26Tuaci’n Levi-te in biehbuh hile biehna nasep nadingin vanzah dingte hile puoh 
ngai nawn lo hi,” a ci hi. 

27Azieh pen David’ kam nukhia pen dung zui-in tam teng kum sawmni pan a 
tungsie Levi mi phaza hi a, 

28“Hinanle amau’ nasep ding pen TOPA’ biehinn nasepna-ah Aaron’ suon le 
hlahte a hu ding vua, biehinn tuolte le biehinn khante kemin, a siengtho ahi nate 
zosie sawp sieng ding, le Pasien’ biehinn nasepna-ah sep ding khat popo a sem 
ding uh ahi hi; 

29anlum guolte, an tawh biehna ding annel, tol saw lo anpheng, a ki-em silpieh, 
sathau tawh a kihal silpieh, le a phaza ahi sihle a golna tena nasep zosie hu ding 
uhi. 

30Amate in zingmawng sielin dingin lungdam ko-in, TOPA a phat ding vua, nitah 
lamin tua bang ma-in bawlin, 

31TOPA kungah a kul le a poimaw dung zui-in sabbath nite, hladet nite, le pawi 
nite-ah meihal biehna a kipieh popo ciengin TOPA mai-ah om zing ding uhi. 

32Tua bangin amate in kikhopna puonbuh le mun siengtho kemin, TOPA’ biehinn 
nasepna ah a tanaute uh ahi Aaron’ suonte a hu ding uhi,” a ci hi. 

1 Khang Tangthu 24 

Siempute Kisekhenna 

1Tam teng pen Aaron’ suonle hlahte kisekhen dan ahi hi. Aaron’ tapate: Nadab, 
Abihu, Eleazar, le Ithamar. 

2Ahi vangin amau’ pa a si masangin Nadab le Abihu a si a, tapate a nei sih uhi; 
tuaci’n Eleazar le Ithamar-te siempu a suoh uhi. 

3David in a nasepna vuah mawpuohna a kisena dung zui-in amate a se-in khen 
a, Eleazar’ tapate ahi Zadok le Ithamar’ tapate ahi Ahimelech-te tawh a koi hi. 

4Ithamar’ tapate lah sangin Eleazar’ tapate lahah uhpi a tam zawh ziehin Eleazar’ 
tapate lahah pupa innkuon lutang sawm le guh koi-in, Ithamar’ tapate sungah 
giet koi uhi. 

5Eleazar’ tapate le Ithamar’ tapate sungah munsiengtho ulien le Pasien’ ulien om 
tuoh uh ahi ziehin, amate unpi-in a kibangin aisanna tawh amate a koi uhi. 

6Levi-te Nethanel’ tapa laithei Shemaiah in kumpipa, uliente, siempu Zadok, 
Abiathar’ tapa Ahimelech, siempute le Levi-te’ pupa innkuon lutangte mai-ah 
amate ciemte hi; Eleazar’ dingin pupa innkuon khat, Ithamar dingin zong pupa 
innkuon khat ma kiteel hi. 

7Jehoiarib tungah aisanna masa pen, Jedaiah tungah a ni na, 

8Harim tungah a thumna, Seorim tungah a lina, 

9Malchijah tungah a ngana, Mijamin tungah a guhna, 

10Hakkoz tungah a sagina, Abijah tungah a gietna, 

11Jeshua tungah a kuona, Shecaniah tungah a sawmna, 

12Eliashib tungah a sawm le khatna, Jakim tungah a sawm le nina, 

13Huppah tungah a sawm le thumna, Jeshebeab tungah a sawm le lina, 

14Bilgah tungah a sawm le ngana, Immer tungah a sawm le guhna, 

15Hezir tungah a sawm le sagina, Happizzez tungah a sawm le gietna, 

16Pethahiah tungah a sawm le kuona, Jehezkel tungah a sawm nina, 

17Jachin tungah a sawmni le khatna, Gamul tungah a sawmni le nina, 

18Delaiah tungah a sawmni le thumna, Maaziah tungah a sawmni le lina tu hi. 

19Israel Pasien TOPA in ama a thupieh bangin a pupi uh Aaron in amate dinga a 
kipsahsa ngaina dung zui-in TOPA’ biehinn sunga a lut dingin tam teng in amau’ 
nasep dinga kise nasep a nei uhi. 

Adang Levi-te 

20Tuale Levi’ tapa a omlai teng lahah: Amram’ tapate sung panin Shubael; 
Shubael’ tapate sung panin Jedeiah. 

21Rehabiah-te sung panin: uhpi Isshiah. 

22Izhar’ tapate sung panin Shelomoth; Shelomoth’ tapate sung panin Jahath ahi 
hi. 

23Hebron’ tapate lahah: Jeriah a uhpi, Amariah a nina, Jahaziel a thumna, 
Jekameam a lina. 

24Uzziel’ tapate lahah Micah; Micah’ tapate lahah Shamir ahi hi. 

25Micah’ sanggampa Isshiah; Isshiah’ tapate sung panin Zechariah ahi hi. 

26Merari’ tapate lahah: Mahli, Mushi, le Jaaziah. Jaaziah’ tapate lahah: Beno. 

27Merari’ tapate lahah: Beno, Shoham, Zaccur, le Ibri. 

28Mahli’ sung panin Eleazar hi a, ama in tapa nei lo hi. 

29Kish lahah: Kish’ tapate Jerahmeel. 

30Mushi’ tapate lahah: Mahli, Eder, le Jerimoth. Tam teng pen amau’ pupa 
innkuon dung zui-in Levi’ tapate ahi uhi. 

31Amate in zong a tanaute uh Aaron’ suonlehlahte ma bangin Kumpi David, 
Zadok, Ahimelech, le siempute le Levi-te’ pupa innkuon lutangte le a uhpipa le a 
sanggam a neu pen mai-ah ai a san uhi. 

1 Khang Tangthu 25 

Biehbuh Tumging Tumsiemte 

1David le galkap uliente in zong biehpiehna adingin lyre-te, harp-te, le daltuote 
tawh kam a sang ding Asaph, Heman, le Jeduthun-te’ tapate a tuomkoi uhi. Na 
semte le amau’ nasepte tam bang ahi hi: 

2Asaph’ tapate lah panin: Kumpipa’ lamkaina nei-a Pasien thu a gen Asaph’ 
makaina nei-ah Asaph’ tapate Zaccur, Joseph, Nethaniah, le Asharelah. 

3Jeduthun’ lahah Jeduthun’ tapate: Lungdam kona le TOPA phatna dinga lyre 
lasahna tawh thu a gen, a pa uh Jeduthun’ makaina nei-ah Gedalaih, Zeri, 
Jeshaiah, Shimei, Hashabiah, le Mattithiah, mi guh pha uhi. 

4Heman lah panin Heman’ tapate: Bukkiah, Mattaniah, Uzziel, Shebuel, Jerimoth, 
Hananiah, Hanani, Eliathah, Giddalti, Romamti-ezer, Joshbekashah, Mallothi, 
Hothir, le Mehazioth. 

5Tam teng zosie Pasien thuciemna bangin ama a tawisang ding ahi kumpipa’ 
thumu pa Heman’ tapate ahi uhi; azieh pen Pasien in Heman tungah tapa sawm 
le li le tanu thum a pie hi. 

6Tuate zosie pen a unpi-un TOPA’ biehinn sungah daltuote, harp-te, le lyre tawh 
a pa uh’ makaina nei-ah tumging tumte ahi uhi. Asaph, Jeduthun, le Heman-te 
pen kumpipa’ thupiehna nei-ah a om uhi. 

7Amate le a tanaute uh, TOPA dinga lasahna lam a kisin, a unpi-un a siemsa mi 
zani le sawmgiet le giet a pha hi. 

8Tuale a neu a lien, sie le a sinte a kibangin amau’ nasep ding ai a san uhi. 

9Asaph dingin ai masa pen Joseph tungah tu hi; a nina Geladiah, le a sanggamte, 
le a tapate sawm le ni tungah tu hi; 

10a thumna Zaccur, a tapate, le a sanggamte sawm le ni tungah tu hi; 

11a lina Izri, a tapate, le a sanggamte sawm le ni tungah tu hi; 

12a ngana Nethaniah, a tapate, le a sanggamte sawm le ni tungah tu hi; 

13a guhna Bukkiah, a tapate, le a sanggamte sawm le ni tungah tu hi; 

14a sagina Jesarelah, a tapate, le a sanggamte sawm le ni tungah tu hi; 

15a gietna Jeshaiah, a tapate, le a sanggamte sawm le ni tungah tu hi; 

16a kuona Mattaniah, a tapate, le a sanggamte sawm le ni tungah tu hi; 

17a sawmna Shimei, a tapate, le a sanggamte sawm le ni tungah tu hi; 

18a sawm le khatna Azarel, a tapate, le a sanggamte sawm le ni tungah tu hi; 

19a sawm le nina Hashabiah, a tapate, le a sanggamte sawm le ni tungah tu hi; 

20a sawm le thumna Shubael, a tapate, le a sanggamte sawm le ni tungah tu hi; 

21a sawm le lina Mattithiah, a tapate, le a sanggamte sawm le ni tungah tu hi; 

22a sawm le ngana Jeremoth, a tapate, le a sanggamte sawm le ni tungah tu hi; 

23a sawm le guhna Hananiah, a tapate, le a sanggamte sawm le ni tungah tu hi; 

24a sawm le sagina Joshbekashah, a tapate, le a sanggamte sawm le ni tungah tu 
hi; 

25a sawm le gietna Hanani, a tapate, le a sanggamte sawm le ni tungah tu hi; 

26a sawm le kuona Mallothi, a tapate, le a sanggamte sawm le ni tungah tu hi; 

27a sawmnina Eliathah, a tapate, le a sanggamte sawm le ni tungah tu hi; 

28A sawmni le khatna Hothir, a tapate, le a sanggamte sawm le ni tungah tu hi; 

29a sawmni le nina Giddalti, a tapate, le a sanggamte sawm le ni tungah tu hi; 

30A sawmni le thumna Mahazioth, a tapate, le a sanggamte sawm le ni tungah tu 
hi; 

31a sawm ni le lina Romamtiezer, a tapate, le a sanggamte sawm le ni tungah tu 
hi; 

1 Khang Tangthu 26 

Kotcingte 

1Kotcingte kisekhenna ahile: Korah-te, Asaph’ tapate lah panin Kore’ tapa 
Meshelemiah. 

2Meshelemiah in tapate nei hi: A tacil Zechariah, a nina Jediael, a thumna 
Zebadiah, a lina Jathniel, 

3a ngana Elam, a guhna Jehohanan, a sagina Eliehoenai. 

4Obed-edom in tapate nei hi: A tacil Shemaiah, a nina Jehozabad, a thumna Joah, 
a lina Sachar, a ngana Nethanel, 

5a guhna Ammiel, a sagina Issachar, a gietna Peullethai ahi hi; azieh pen Pasien 
in ama thupha a pie hi. 

6A tapa Shemaiah sung panin zong a pupate’ innkuon sungah thunei vaihawm 
tapate a pieng hi, azieh pen amate siemna lien nei mite ahi uhi. 

7Shemaiah’ tapate: Othni, Rephael, Obed, le Elzabad-te ahi vua, siemna nei a 
sanggamte uh Elihu le Semachiah ahi hi. 

8Tam teng zosie a unpi-in Obed-edom’ tapate le a sanggamte utawh, nasep 
nadinga siemna a nei mi picingte ahi uhi; Obed-edom sung panin mi sawmguh 
le ni pha uhi. 

9Meshelemaiah in siemna a nei tapate le sanggamte, sawm le giet nei hi. 

10Merari’ tapate sung panin Hosah in tapate nei hi; Shimri a uhpi ahi a, (ama tacil 
ahi sih vangin a pa in a uhpi-in ama a bawl hi) 

11Hilkiah a nina, Tebaliah a thumna, Zechariah a lina ahi hi. Hosah’ tapate le a 
sanggamte zosie sawm le thum pha uhi. 

12Tam kotcing kihawmkhente in amau’ makaite tawh kituohin a sanggamte uh’ 
sep bang lienin TOPA’ biehinn sungah nasep ding tavuon nei uhi; 

13tuale amate in a neu a lien a kibangin a pupa innkuon zui-in kotpi cin ding ai a 
san uhi. 

14Nisuona lam ading ai, Shelemaiah tungah tu hi. A tapa, a pilvang thu kikuppipa 
Zechariah adingin zong ai a san vua, leilu adingin ai pha hi. 

15Obed-edom adingin leilu lamah suoh a, a tapate tungah vankoina innkhan 
kipie hi. 

16Shuppim le Hosah dingin nitumna lam, katona lamlien Shallecheth tunkotah 
kie hi. Galvilte a kimaituo uhi. 

17Nisielin nisuona lamah Levi-te guh, nisielin leilu lamah li, nisielin leitaw lamah 
li, le vankholna inn ah ni ni-in a om uhi; 

18tuale nitumna lama lampi inn adingin a lampi-ah li omin a lampi inn ah ni a om 
hi. 

19Tam teng Korah-te le Merari’ tapate lahah kotcing sekhennate ahi hi. 

Vankemte, Uliente, le Thukhente 

20Levi-te lahah Ahijah in Pasien’ biehinn goukholnate le a ki-ap letsong koinate 
uh hi. 

21Ladan, Geshon’ tapate lahah khat, innkuon tampi pienna mi khat hi a, Jehiel 
innkuonte pen ama sung pana pieng ahi hi. 

22Jehiel’ tapa Zetham le a sanggampa Joel in TOPA’ biehinn vanmanpha koinate a 
uh uhi. 

23Amram-te, Izhar-te, Hebron-te, le Uzziel-te sung panin: 

24Moses’ tapa Gershom, a tapa Shebuel pen vanmanpha koina-ah a uhpipa ahi 
hi. 

25A sanggamte, Eliezer sung panin a tapa Rehabiah, a tapa Jeshaiah, a tapa Joram, 
a tapa Zichri, le a tapa Shelemoth ahi hi. 

26Tam Shelamoth le a sanggamte in Kumpi David le innkuon lutangte, le a tul a 
za uh uliente, le galkapmangte in a apsa uh a ki-ap letsong kikoina mun zosie a 
uh uhi. 

27Gal sunga a lah uh vante panin TOPA’ biehinn puo nadinga a ki-ap letsongte 
amate a pie uhi. 

28Shelomoth le a sanggamte in thumu pa Samuel, Kish’ tapa Saul, Ner’ tapa 
Abner, le Zeruiah’ tapa Joab in a apsa zosie le a ki-ap letsong zosie a kem uhi. 

29Izhar-te sung panin Chenaniah le a tapate pen Israel adingin uliente le 
thukhen-te ahi vua, a pulam nasepnate-ah vaihawmin kise hi. 

30Hebron-te sung panin Hashabiah le a sanggamte, siemna a nei mi tulkhat le za 
sagi in Jordan nitumna lam Israel tungah TOPA’ nasepna vannuoi le kumpipa’ 
nasepna-te a van uhi. 

31Hebron-te sung panin Jerijah pen Hebron-te’ uhpipa ahi hi. (David’ uh a kum 
sawm lina kumin khangthu ahi sihle innkuon thu kantelna kibawl a, Gilead gam 
sung Jazer ah amate sung panin siemna lien a nei mite kimukhie hi.) 

32Kumpi David in ama le a sanggamte, siemna nei mi tulni le zasagi, innkuon 
lutangte ahite pen Pasien tawh kisai na zosie le kumpipa vaite-ah Reuben-te, 
Gad-te, le Manasseh minam alangte tungah a vil dingin kise hi. 

1 Khang Tangthu 27 

Galkap Khente 

1Tam pen Israel mi, innkuon lutangte, a tul le a za-a a uhte, le khen khatah mi tul 
sawmni le tulli ta a pha, kum khat sung tawntung hla khat zaw hla khat vaitung 
le vaikuon dinga kise a khente tawh kisai-in na zosie-ah kumpipa’ na a sem a 
uliente uh’ min kikhumna ahi hi: 

2A hla masa sungin Zabdiel’ tapa Jashobeam pen a khen masa a uhpa ahi hi; ama’ 
khen sungah mi tul sawmni le tulli a om hi. 

3Ama Perez’ suonlehlah ahi a, a hla masa sungin galkapmangte zosie’ a uhpipa 
ahi hi. 

4Ahoh-te Dodai pen a hla nina sunga a khen a uhpa ahi hi; ama’ khen sungah mi 
tul sawmni le tulli a om hi. 

5A hla thumna-a a khen thumna uhpa pen siempu Jehoiada’ tapa Benaiah ahi hi; 
ama’ khen sungah mi tul sawmni le tulli a om hi. 

6Tam pen mi Sawmthumte sung panin a thahat, mi Sawmthumte a uh Benanaih 
ahi hi; a tapa Ammizabad pen ama’ khen uhpa ahi hi. 

7A hla lina-a a lina pa pen Joab sanggampa Asahel ahi a, ama zaw ciengin a tapa 
Zebadiah ahi hi; ama’ khen sungah mi tul sawmni le tulli a om hi. 

8A hla ngana-a a ngana pa pen Izhar-te Shamhuth ahi hi; ama’ khen sungah mi 
tul sawmni le tulli a om hi. 

9A hla guhna-a a guhna pa pen Teko-te Ikkesh’ tapa Ira ahi hi; ama’ khen sungah 
mi tul sawmni le tulli a om hi. 

10A hla sagina-a a sagina pa pen Ephraim-te sung panin Pelon-te Helez ahi hi; 
ama’ khen sungah mi tul sawmni le tulli a om hi. 

11A hla gietna-a a gietna pa pen Zerah-te sung panin Hushah-te Sibbecai ahi hi; 
ama’ khen sungah mi tul sawmni le tulli a om hi. 

12A hla kuona- a a kuona pa pen Benjamin-te sung panin Anathoth-te Abiezer 
ahi hi; ama’ khen sungah mi tul sawmni le tulli a om hi. 

13A hla sawmna-a a sawmna pa pen Zerah-te sung panin Netophah-te Maharai 
ahi hi; ama’ khen sungah mi tul sawmni le tulli a om hi. 

14A hla sawm le khatna-a a sawm le khatna pa pen Ephraim-te sung panin 
Pirathon-te Benaiah ahi hi; ama’ khen sungah mi tul sawmni le tulli a om hi. 

15A hla sawm le nina-a sawm le nina pa pen Othniel-te sung panin Natophah-te 
Heldai ahi hi; ama’ khen sungah mi tul sawmni le tulli a om hi. 

Minam Makaite 

16Israel minamte tungah Reuben-te adingin Zichri’ tapa Eliezer pen uhpi pa ahi 
hi; Simeon-te adingin Maacah’ tapa Shephatiah ahi hi; 

17Levi adingin Kemuel’ tapa Hashabiah ahi hi; Aaron adingin Zadok ahi hi; 

18Judah adingin David’ sanggamte sung panin Elihu ahi hi; 

19Zebulun adingin Obadiah’ tapa Ishmaiah ahi hi; 

20Ephraim-te adingin Azariah’ tapa Hoshea ahi hi; Manasseh minam alangte 
adingin Pedaiah’ tapa Joel ahi hi; 

21Gilead gam sunga Manasseh minam alangte adingin Zechariah’ tapa Iddo ahi 
hi; Benjamin adingin Abner’ tapa Jaasiel ahi hi; 

22Dan adingin Jehoram’ tapa Azarel ahi hi; tam teng pen Israel minam makaite 
ahi uhi. 

23TOPA in vana aasi za-a a tam dingin Israel a khapsa ahi ziehin David in kum 
sawmni le a neisie mite sim lo hi. 

24Zeruiah’ tapa Joab in amate a phaza sim ding kipan a, hizongle ama man sieng 
zo lo hi; hizongle tam thu ziehin Israel tungah lungthahna tung a, Kumpi David’ 
khang tangthu sungah tua a kisim mite a phaza kikhum lo hi. 

Adang Taangpi Uliente 

25Adiel’ tapa Azmaveth in kumpipa’ vanmanpha koina-ah vai a hawm hi. Gam 
sung, khuopite, khuoneute, le tausangte sunga vanmanpha koinate tunga 
vaihawm ding pa pen Uzziah’ tapa Jonathan ahi hi. 

26Lo nasem, lohlote tunga vaihawm ding pa pen Chelub’ tapa Ezri ahi hi. 

27Lengga lote-a vaihawm ding pa pen Ramah-te Shimei ahi hi. Lengga lo pana a 
pieng lenggazu koinate tunga vaihawm ding pa pen Shiphmoth-te Zabdi ahi hi. 

28Shephelah gam sunga a om olive le theitheh kungte tunga vaihawm ding pa 
khu Gederah-te Baal-hanan ahi hi. Sathau koinate tunga vaihawm ding pa pen 
Joash ahi hi. 

29Sharon gam sunga a gamta ganhonte tunga vaihawm ding pa pen Adlai’ tapa 
Shaphat ahi hi. 

30Kalaohte tunga vaihawm ding pa pen Ishmael-te Obil ahi hi. Laa a nute tunga 
vaihawm ding pa pen Meronoth-te Jehdeiah ahi hi. Tuuhonte tunga vaihawm 
ding pen Hagri-te Jaziz ahi hi. 

31Tam teng zosie Kumpipa David’ neisa kemte ahi uhi. 

32David’ pano Jonathan pen thu theitel mi le laithei mi ahi ziehin thu kuppipa ahi 
hi; Hachmoni’ tapa Jehiel in kumpipa’ tapate a cing hi. 

33Ahithophel pen kumpipa’ thu kuppipa ahi a, Archi-te Hushai pen kumpipa’ 
zawlpa ahi hi. 

34Ahithophel’ nua ciengin Benaiah’ tapa Jehoiada le Abiathar in ama laih a, Joab 
pen kumpipa’ galkapmangpa ahi hi. 

1 Khang Tangthu 28 

Biehinnpi Lam Ding Solomon Kihilh 

1David in Israel uliente, minam uliente, kumpipa’ na a sem a khen khena uliente, 
a tul uh galkap uliente, a za uh galkap uliente, neisa zosie le kumpipa’ ganhonte 
le a tapate a kemte, kumpi inn sung uliente, mi thahat galhangte, le galhang zosie 
tawh Jerusalem ah a unpi-un a kikhawmsah hi. 

2Tua ciengin a keng tawh Kumpi David dingto a, “Ka sanggamte le ka mite aw, 
ka thu gen za un. Keima in TOPA’ thuciemna singkuong ading le i Pasien’ keng 
ngah nading tawlngahna biehinn khat lam dingin ka gel zo ta hi; tua biehinn 
adingin ka kigingkhol zo hi. 

3Hizongle Pasien in keima kungah, ‘Nang galhang khat na hi a, sisan luongsah zo 
na hi ziehin keima’ min dingin biehinn na lam sih ding hi,’ ei ci hi. 

4Ahi vangin Israel TOPA Pasien in ka pu innkuonte zosie sung panin Israel tungah 
kumpi a sem zing dingin keima ei teel hi; bangzieh ahei cile ama in makai dingin 

Judah teel a, Judah innkuon sung panin ka pa’ innkuon, ka pa’ tapate sung panin 
Israel zosie tunga kumpi sem dingin keima ei lungkimpi hi. 

5TOPA in tapa tampi ei pie ahi ziehin keima’ tapate zosie sung panin Israel 
tung, TOPA’ kumpi topha tunga a to dingin ama in ka tapa Solomon a teel zo hi. 

6Ama in keima kungah, ‘Ka biehinn le ka inntuolte a lam ding pa khu nangma’ 
tapa Solomon ahi hi. Azieh pen keima in ka tapa dingin ama ka teel zo a, keima 
ama’ pa ka hi ding hi. 

7Ama in ka thupiehnate le ka biehna ngaina kipte tuni-a ma bangin zui dinga a 
ngaisut peisuoh nah leh keima in a kumpi gam ka kipsah den ding hi,’ ei ci hi. 

8Tua ziehin tu-in tami gam hoi tangin na nua vua na tate uh tungah gamh-in na 
nuasie tawntung thei nadingun TOPA mai-a kikhopna ahi Israel zosie’ muna le i 
Pasien’ zahna-ah na TOPA Pasien thupiehna zosie zui-in sui un. 

9“Nang, ka tapa Solomon aw, na pa’ Pasien thei inlen, lungsim khat le lawpna 
lungtang tawh ama’ na sem in; azieh pen TOPA in lungsim zosie sui a, gelna le 
ngaisutna zosie thei hi. Nang in ama na sui leh ama in nang ang mu ding a, ama 
na elngat leh ama in zong a tawntungin nang ang nuasie ding hi. 

10Munsiengtho adingin biehinn khat a lam dingin TOPA in nang ang teel zo ziehin 
tu-in kingaisun in; thahat inlen sem in,” a ci hi. 

11Tua ciengin David in a tapa Solomon kungah biehinn talaap, a innte, a 
vanmanpha koinate, a khan tungnungte, a khan sungtate, le hepina topha dinga 
a innkhan gelna; 

12tuale TOPA’ biehinn tuolte adinga a lungsim sunga a ngaisut zosie, a kimvela 
innkhan zosie, Pasien’ biehinn sung vanmanpha koinate, le a ki-ap letsongte 
adingin vanmanpha koina’ innlimte pie a, 

13siempute, Levi a kisekhente le TOPA’ biehinn sunga nasepna zosie 
ading; TOPA’ biehinn sunga nasepna ding vanzah zosie ading, 

14na sepna khat sima zah ding kham tawh kibawl vanzah zosie a gihna, nasepna 
sima zah ding ngun tawh kibawl vanzahte a gihna, 

15kham meivah khuom le a meivahte a gihna, meivah khuom khat ciet a gihna le 
a meivahte gihna, ngun meivah khuom ding le nasepna-ah a poimaw dung zui-a 
zah dingin meivah teng gihna zong a unin tesa-in a pie hi. 

16Ompina Anlum adingin sabuoi kham a gihna ciet, ngun sabuoite ading ngun a 
gihna, 

17le tawkeukate, kuongte, le haite adingin kham citah a gihna; kham haipite le a 
gihna ciet, ngun haipite le a gihna ciet; 

18a kisiengsah kham tawh a kibawl gimnamtui halna maitam ding le a gihna za 
ding gelna; a hlate uh zahin TOPA’ thuciemna singkuong a khu cherub-te’ 
khamleeng ding a gelna zong a pie hi. 

19TOPA’ lamlahna tawh a kigiel nasepna gelna tamteng zosie ama in a unin keima 
ei theiciensah hi,” a ci hi. 

20David in a tapa Solomon kungah, “Hattah le hangsan tahin om inlen sem in. 
Zau sinlen lungkie sin; azieh pen TOPA Pasien, keima’ Pasien in nangma ang ompi 
hi. TOPA’ biehinn nasepna zosie a kizaw sieng masangsie ama in nangma ang 
tamasah sih ding a, zong ang nuasie sih ding hi. 

21TOPA’ biehinn nasep zosie a sem dingin siempute le Levi mi kisekhente om a, 
nasepna khat popo-ah siemna a nei a kipumpieh zosie in a nasepna vannuoi 
vuah nangma tawh ang om ding uhi. Uliente le mi zosie zong nang’ thupiehna 
bangbangin a gamta ding uhi,” ci-in a gen hi. 

1 Khang Tangthu 29 

Biehinn Lamna ding Biehnate 

1Kumpi David in a kikhawm mipite kungah, “Pasien in ama beh a teelsa ka tapa 
Solomon lah khangno lai-in bangma a thei nai sih a, nasep ding lah a lien mama 
hi; azieh pen biehinn lah mihing ading hi loin TOPA ading ahi bo hi. 

2Tuaci’n Pasien’ biehinn dingin keima in ka hi thei za cieng, phu dingin onyx 
suong, suongpa, suong pawl, suong kang, le suong manpha nam zosie, le 
suongzol tampite banah kham zahna dingah kham, ngun zahna dingah ngun, le 
sumngo zahna dingah sumngo, sia zahna dingah sia, sing zahna dingah sing ka 
khol zo hi. 

3Tham loin a siengtho biehinn adingin ka pieh teng zosie banah keima’ gou ahi 
ngun le kham zong om a, ka Pasien’ biehinn adingin ka kipumpieh ziehin keima 
in ka Pasien’ biehinn-a ka piehte: 

4Biehinn kawm zut nadingin Ophir gam kham talent tulthum, le a kisiengsahsa 
ngun talent tul sagi, 

5le mi khutsiemte in a bawl ding nasepna zosie adingin kham zahna dingah 
kham, ngun zahna dingah ngun ahi hi. Tuni-in TOPA kungah no le no kisiensuo-
in kiphal taha a kipumpieh koi teng a om vuoi?” a ci hi. 

6Tua ciengin pupa innkuon lutangte in amau’ nopthu-in piehkhietna a bawl vua, 
minam makaite, a tul le a za a uhte, le kumpipa’ nasepna a uh uliente in zong a 
bawl uhi. 

7Pasien’ biehinn nasepna dingin kham talent tulnga le kham darics tul sawm, 
ngun talent tul sawm, sumngo talent tul sawm le tul giet, le sia talent tul zakhat 
a pie uhi. 

8Suong manpha a nei poma in zong TOPA’ biehinn sunga van manpha kikoina 
munah Gershon-te Jehiel’ kep dingin a pie uhi. 

9Tua ciengin tam mite in phalna tawh a pieh ziehun mite kipah mama hi. 
Bangzieh ahei cile lung khat suongin TOPA kungah suohta tahin a pie uhi; Kumpi 
David zong nahpi tahin a lungdam hi. 

David in Pasien Phat 

10Tua ciengin David in a kikhawm mipi zosie’ opna-ah TOPA phat hi; David in, 
“TOPA, ka pu ka pa uh Israel Pasien aw, nang in kum tawnin thupha nga ta in. 

11TOPA aw, lietna, vanglietna, minthanna, guolzawna, le thupina nangma-a’ ahi 
hi. Azieh pen vantung le leitunga om zosie nangma-a’ ahi hi; TOPA aw, kumpi gam 
nangma-a’ ahi a, tuate zosie tungah nangma a lutangin ang kitawisang hi. 

12Nangma kung panin haunate le pahtawinate ang pei a, nangma in na zosie na 
uh hi. Nangma’ khut sungah vanglietna le hatna a om hi; tuale nangma’ khut 
sungah mi zosie lietsah nading le thakhausah nading a om hi. 

13Kote’ Pasien aw, tu-in nangma kungah kipah thu kang tut vua, a minthang 
nangma’ min ka phat uhi. 

14“Ahi vangin tam bang nop thu-a biehna ka bawl thei nadingun kei koi ka hi a, 
ka mite koi ka hi uh ahei? Azieh pen na zosie nangma kung pana ang pei ahi a, 
nangma kungah nangma-a’ ma kang pieh uh ahi bo hi. 

15Azieh pen ka pu ka pate zosie uh ma bangin nangma mai-ah kote khuolmi le 
pemta ka hi lel uhi; leitungah ka hunte uh nihlim bang ahi a, lamet ding a om sih 
hi. 

16TOPA kohaw’ Pasien aw, na min siengtho adingin biehinn khat lam nadinga ka 
kholsa uh tami sil tampi zosie a unpi-in nangma khut sung pana ang pei ahi a, a 
unpi-in nangma-a’ ma ahi bo hi. 

17Ka Pasien aw, lungtang na sui a, thutangah na lungkim lam ka thei hi; ka 
lungsim dihna tawh tam sil zosie kang pie zo hi. Tu-in keima in nangma tungah 
suohta tah le kipahtaha ang pie, tam sunga om na mite ka mu zo hi. 

18Ka pu ka pate uh Abraham, Isaac, le Israel Pasien, TOPA aw, na mite’ lungsim 
sungah tua bang ngimnate le ngaisutnate omsah zing inlen, nangma lamah 
amau’ lungsim kai in. 

19Ama in na thupiehnate, na thu khensatte, le na thukhamte zosie zui-in tuate 
zosie a sem a, keima in ama ka piehsa biehinn a lam thei nadingin ka tapa 
Solomon tungah lawpna lungsim guon in,” a ci hi. 

20Tua ciengin David in a kikhawm mipi zosie kungah, “TOPA na Pasien uh thupha 
pie un,” a ci hi. A kikhawm mipi zosie in a pu a pate uh’ Pasien TOPA thupha pie-
in a lukun vua, TOPA le kumpipa mai-ah a khupbawh uhi. 

21A zing ni ciengin amate in TOPA tungah biehpiehnate a pie vua, TOPA tungah 
meihal biehna dingin bawngtang tulkhat, tuutang tulkhat, le tuuno tulkhat, 
dawnthei a biehna utawh, le Israel mi zosie adingin biehpiehna tampi a pie uhi; 

22tuale TOPA mai-ah tua ni-in kipahna lienpi tawh an ne tui dawnin a om uhi. 

Solomon Kumpi-in Sathau Kinu 

Amate in David’ tapa Solomon a niveina kumpi-in a bawl uhi; amate in TOPA mai-
ah ulien dingin ama sathau nu-in siempu dingin Zadok sathau a nu uhi. 

23Tua ciengin Solomon in a pa David’ kumpi za luo-in TOPA’ kumpi topha tungah 
a to hi. Ama a dau pei a, Israel mi zosie in a thu a mang uhi. 

24Makai zosie le mihat galhangte, le Kumpi David’ tapa zosie in zong Kumpi 
Solomon’ thu a mang dingin a kiciem uhi. 

25Israel mi zosie muna-ah TOPA in nahpi tahin Solomon domsang a, Israel 
sungah ama masangin kumpi khat popo tungah a kipie ngai nai lo kumpi thupina 
ama tungah a pie hi. 

David’ Uhna Tomkim 

26Tua ahi ciengin Jessi’ tapa David in Israel zosie tungah a uh hi. 

27Ama Israel tunga a maan hun pen kum sawmli sung ahi hi; tuale ama Hebron 
ah kum sagi sung, Jerusalem ah kum sawmthum le thum sung a maang hi. 

28Ama vuoi-in a ni a hun cingin hauna le minthanna tawh a si hi; tuale a tapa 
Solomon in ama’ za luo hi. 

29Tu-in Kumpi David’ nasep teng a bul panin a tawp tanin thumu pa Samuel 

Khang Sutna sung, kamsang Nathan’ Khang Sutna sung, le thumu pa Gad’ Khang 

Sutna sungah, 

30ama uhna le a thahatna zosie le ama tung, Israel tung, le leitung kumpi gam 
zosie tunga a tung thute ciemtenate tawh kigiel ton hi. 

  



791 

 

 
Zo Bible 

© 2018 Bible Society of Myanmar. 
 

 
 

 

2 Khang Tangthu 

2 Khang Tangthu 1 

Solomon in Pilna Ngen 

(1Kum 3:1-15) 

1A kumpi gam sungah David’ tapa Solomon ama le ama kiptahin om hi; TOPA a 
Pasien in ama ompi a, a lien mama-in ama a bawl hi. 

2Solomon in Israel mi zosie, a tul uhte le a za uhte, thukhente, Israel makaite 
zosie, le innkuon lutangte hlan hi. 

3Tua ciengin Solomon le ama tawh a om mi buppi, Gibeon-a munsangah a pei 
uhi; bangzieh ahei cile gamlahah TOPA’ nasem Moses in a na lamsa ahi Pasien’ 
kikhopna puonbuh khu tuanah a om hi. 

4(Ahi vangin David in Kiriath-jearim panin ama dinga a bawlpieh nasa munah 
Pasien’ thuciemna singkuong puoto zo hi; bangzieh ahei cile ama in Jerusalem-
ah tua adingin puonbuh khat lampieh zo hi.) 

5Tua tham loin, Hur’ tapa Uri, a tapa Bezalel in a na bawlsa sumngo maitam 
zong TOPA’ biehbuh mai tua munah a om hi. Tua munah Solomon le a kikhawm 
mite in thu a dong uhi. 

6Kikhopna puonbuh-a om TOPA’ mai-a sumngo maitam ah Solomon peito-in tua 
tungah meihal biehna tulkhat a pie hi. 

7Tuami zanin Solomon tungah Pasien kilah a, ama kungah, “Kang pieh ding pen 
ngen in,” a ci hi. 

8Solomon in Pasien kungah, “Ka pa David tungah a lien le a kip itna na lah zo a, 
keima kumpi-in ama’ za nei luosah zo hi. 

9TOPA Pasien aw, leitungah leivui za banga a tam mite lahah kumpi dingin nei 
koi zo tah ziehin ka pa David kunga na thuciemna tu-in hing tangtungsah in. 

10Tam mite mai-a ka sungtum ka pusuo thei nadingin tu-in pilna le theina ei pie 
in, azieh pen hiza taha a tam na mite koi in uh zo ding ahei?” a ci hi. 

11Pasien in Solomon dawng a, “Tam thu na lungsim sungah om a, nangma in nei 
le lamte, hauna, patawina, ahi sihle nang ang mudate’ si nading, le khansauna na 
ngen sih a, amate tungah kumpi-a kang koina ka mite na uh thei nadingin nang 
adingin pilna le theina nang nget zawh ziehin, 

12na tungah pilna le theina ang kipie hi. Keima in nangma tungah na masanga 
kumpite koima in a nei ngai lo le na nua-ate koima in zong tua bang a nei ngai 
nawn lo ding haunate, nei le lamte, le patawinate zong kang pie ding hi,” a ci hi. 

13Tuaci’n Gibeon-a om munsang kikhopna puonbuh mai panin Jerusalem ah 
Solomon a pei hi. Tuale ama in Israel tungah a uh hi. 

Solomon’ Galkapte le A Sumbawl Nasepna 

(1Kum 10:26-29; 2Khg 9:25-28) 

14Solomon in leengte le sakolte kaikhawm hi; ama in leeng tulkhat le zali le sakol 
tul sawm le tulni nei a, tuate leeng khuopite le Jerusalem ah kumpipa tawh koi 
hi. 

15Kumpipa in Jerusalem ah suongpem tam bangin ngun tamsah a, taamtah sing 
zong Shephelah theitheh sing vau bangin vausah hi. 

16Solomon sakolte zong Egypt gam le Kue gam pana kila ahi hi; kumpipa’ 
sumbawlte in a man ding pie-in Kue panin tuate a nga uhi. 

17Egypt gam panin leeng khat ngun shekel zaguh, sakol khat shekel za le 
sawmnga-in a la uhi; tuaci’n amate tung panin Hit kumpite zosie le Aram 
kumpite tungah tuate kizuasawnkia hi. 

2 Khang Tangthu 2 

Biehinn Lam Nading Kiginkholna 

1  Solomon in TOPA’ min dingin biehinn khat le ama adingin kumpi inn khat lam 
ding a khensat hi. 

2 Solomon in na sem ding mi tul sawmsagi le muoltung gama suong to ding mi 
tul sawmgiet, le tuate a van dingin mi tulthum le zaguh se hi. 

Tyre-te Huram tawh Kipawlna 

(1Kum 5:1-18) 

3Solomon in Tyre Kumpi Huram kungah thu vaihlah a, “Hun khat lai-in ten 
nading inn khat a lam nadingin ka pa David tungah taamtah sing na puoh ma 
bangin kei tungah zong ei puoh in. 

4Israel adingin khantawn zah dinga a kise bangin, ama mai-ah gim namtuite ahi 
panamtui hal nading, le anlum guolte pieh thei zing nading, le sabbath nite, 
hladet nite, le TOPA kohaw’ Pasien dinga a kisesa pawi nite-ah zing le nitahin 
meihal biehnate pieh thei nadingin TOPA ka Pasien’ minin tu-in biehinn khat 
lamin ama tunga ap ding ka hi ta hi 

5Kote’ Pasien pen pasien dangte sanga a lietzawh ziehin ka biehinn lam ding 
zong a gol ding ahi hi. 

6Ahi vangin vantung, a sang pen vantung nangawnin ama dawl lo ahi ziehin koi 
in ama adingin biehinn lam zo ding ahei? Ama mai-ah biehnate koi nading mun 
ci longal ama dinga biehinn lampieh dingin kei koi ka hei? 

7Tuaci’n tu-in ka pa David in a na zahsa, Judah le Jerusalem-a ka ompi khutsiem 
mite tawh kithuo dingin kham, ngun, sumngo, le sia khensiem, le puon a ausan, 
a dupsan, puondum a gat siem mi khat ka kungah hing sawl in. 

8Taamtah, taasing, le cingsing zong Lebanon panin keima kungah ei puoh in, 
azieh pen na nasemte, Lebanon sing phua a siem lam uh ka thei hi. Ka nasemte 
in na nasemte tawh a semton ding vua, 

9kei adingin sing tampitah a khol ding uhi, bangzieh ahei cile ka lam ding biehinn 
pen golin lamdang mama ding hi. 

10Keima in na nasem sing phuate adingin a kisuvui mangbu cor tul sawmni, 
mangbuham cor tul sawmni, lenggazu bath tul sawmni, le sathau bath tul 
sawmni kang pie ding hi,” a ci hi. 

11Tua ciengin Tyre kumpipa Huram in Solomon lai hlah a, “TOPA in a mite a it 
ziehin amate tungah nang kumpi-in ang koi hi,” a ci hi. 

12Huram in zong, “TOPA ading biehinn khat le ama ading kumpi inn khat a lam 
ding, thu ngaisut theina le thu theitelna a nei, Kumpi David’ tungah tapa pil a pie, 
van le lei a bawl Israel TOPA Pasien in thupha nga taheh. 

13“Keima in mi khutsiem mama le thuteina tawh a kidim Huram-abi kang sawl 
zo hi, 

14ama pen Dan-te numei khat’ tapa hi a, a pa Tyre-te ahi hi; ama pen kham, ngun, 
sumngo, sia, suong, le sing, le puon ausan, puondum, le puon sandupte, le 
saihadiel puon, le suong zepdan namkim a sem ding le keima’ pu na pa David’ 
mi khutsiemte tawh a kithuo dingin ama tunga kipie nasep khat popo a sem 
dingin siemna neisa ahi hi. 

15Tu-in ka pu in a gensa mangbu le mangbuham, sathau le lenggazute, na 
nasemte tungah hing puoh in. 

16Kote in na kisap sing poma Lebanon panin kang phua ding vua, tuaci’n phawng 
bawlin na kungah tui lam tawh Joppa dong kang puoh ding uhi; Jerusalem ah tua 
teng na puohto ding hi,” a ci hi. 

17Tua ciengin a pa David in mi phaza a sim zo-in Solomon in zong Israel gam 
sunga teng gamdang mi phaza zosie sim a, mi tul zakhat le tul sawmnga le 
tulthum le zaguh pha hi. 

18Ama in tua teng lahah na sem dingin mi tul sawm sagi, muoltung gama suong 
to dingin mi tul sawmgiet, le mite’ nasep a van dingin mi tulthum le zaguh se hi. 

2 Khang Tangthu 3 

Solomon in Biehinn Lam 

(1Kum 6:1-22) 

1Solomon in Jerusalem khuopi sunga Moriah Muol tung, a pa David 
kungah TOPA a na kihilna mun, David in a na senasa mun, Jebus-te Ornan’ ancilna 
phuolah TOPA’ biehinn lam kipan hi. 

2Ama a maan zaw a kum lina, a hla nina, a ni nina sungin lam ding a kipan hi. 

3Tam teng pen Pasien’ biehinn lamna dinga Solomon’ tena ahi hi: sil tena lui 
tawh a kite leh adung tong sawmguh, avai tong sawmni ahi hi. 

4Biehinn laikim mai-a om talaap pen biehinn vailam tawh kikimin tong sawmni 
sau a, a sanna tong za le sawmni pha hi; ama in a sunglam teng kham citah tawh 
zut hi. 

5Ama in taasing tawh biehinn laikim teng dapin tuate kham hoi tawh tuom a, tua 
tungah tumsing le khainieng lim a kheng hi. 

6Ama in suongmanpha guolte tawh a inn zem hi. A khamte pen Parvaim pana 
kham ahi hi. 

7Tuaci’n ama in a inn, a innkam, a sangkilte, a kawmte, le a kotkhahte kham tawh 
dap hi; tuale ama in a kawmte tungah cherub-te a kheng hi. 

8Ama in siengtho pen mun bawl hi; adung pen a inn vailam tawh a kibangin tong 
sawm ni hi a, avai pen tong sawmni ma ahi hi; ama in tua pen kham hoi talent 
zaguh tawh zut hi. 

9A kilnate a gihna kham shekel sawmnga ahi hi. Ama in kham tawh innkhan 
tungnungte zut hi. 

10Ama in siengtho pen mun sungah a kikheng cherub ni bawlin kham tawh tuate 
a zut hi. 

11Cherub gel’ hla a kizah ciengin tong sawmni sau hi: a khat’ hla langkhat tong 
nga ahi a, tua in inn kawm ban a, a hla langkhat zong tong nga ma ahi a, tua in 
adang cherub’ hla langkhat ban hi. 

12A cherub dang khat’ hla langkhat tong nga sau a, tua in inn kawm banin tong 
nga ma a sau a hla langkhat pen a cherub masa’ hla tawh kimat hi. 

13Tam cherub-te’ hla in tong sawmni huom a, tua cherub-te a kephang utawh 
dingin innpi sunglam a kinga uhi. 

14Solomon in puon a dum, a ausan, a sandup, le saihadiel puon tawh dalna puon 
bawl a, tua tungah cherub-te a bawl hi. 

15Ama in inn mai-ah tong sawmthum le tong nga a sang, a dawn tuohah tong nga 
a pha khuom luzepna a nei khuompi ni a bawl hi. 

16Ama in khigui bangin khainieng bawlin khuomte dawnah tuate khai hi; tuale 
ama in mang kawlsing lim zakhat bawlin khainiengte tungah tuate koi hi. 

17Ama in biehinnpi mai-ah tua khuompite, khat a veilam, a khat a zietlamah phut 
hi; ama in ziet lama pen Jachin ci a, vei lama pen Boaz ci-in minvaw hi. 

2 Khang Tangthu 4 

Biehinnpi’ Vanzahte 

(1Kum 6:23-38; 7:13-51) 

1Ama in sumngo maitam, adung tong sawmni, avai tong sawmni, a sanna tong 
sawm a pha khat a bawl hi. 

2Tua ciengin ama in a kisung tuikuongpi khat bawl hi; tua khu a bem ahi a, a gei 
khat pan a gei khat dong tong sawm pha-in, tong nga sang a, a kimvel tong 
sawmthum pha hi. 

3A geiviel nei lamah tuikuongpi kimvelin tong sawm ciet a pha a khawhte a om 
hi; a khawhte guol ni pha a, tua khu tuikuongpi kisun lai-a kisuntha pai ahi hi. 

4Bawngtang sawm le nite tungah tuikuong kikhang a, thum leilu lam nga a, thum 
nitumna lam nga-in, thum leitaw lam nga a, thum nisuona lam nga hi; tuate 
tungah tuikuongpi kikhang hi. Bawngtangte’ nua lam pen a sung lamah a om hi. 

5A tuikuong pen khutphang cie-in sa hi; a geiviel pen unoh pa tawh kibang hai 
geiviel bangin kibawl hi; tua sungah tui bath tulthum bang ta hi. 

6Ama in a sungah kisil nading tuikuong sawm zong bawl a, zietlam pangah nga, 
veilam pangah nga koi hi. Amate in meihal biehna dinga a kizangte tam sungah 
sil sieng ding uhi. Tuikuong pen siempute kisil nading ahi hi. 

7Ama in a kigielsa bangin kham meivah tunna sawm khat bawl a, tuate biehinn 
sung leitaw lamah nga, leilu lamah nga koi hi. 

8Ama in sabuoi sawm zong bawl a, biehinn sung zietlam pangah nga, veilam 
pangah nga koi hi. Tuale ama in kham kuong zakhat a bawl hi. 

9Ama in siempute’ leituol, le leituol golpi, le leituol kotkhahte bawl a, a kotkhahte 
sumngo tawh a zut hi. 

10Ama in innhlang nisuona lam ningah tuikuongpi koi hi. 

11Huram in beelte, kawbiate, le kuongte zong bawl hi. Huram in tam bangin 
Kumpi Solomon ading Pasien’ biehinn bawl nasep a zawsa teng: 

12Khuompi nite, kuongkumte, khuompite dawna a lubawh nite; khuompite 
dawn a kuong tawh kibang a lubawh nite tuom nading lenta banga kiphan nite; 

13lenta banga a kiphan nite ading mang kawlsing ga zali, khuompite dawn a 
kuong tawh kibang a lubawh nite tuom nadingin lenta banga a kiphan khat ading 
mang kawlsing ga guol ni ta ahi hi. 

14Ama in a tunnate le tua a tunnate tungah kuongpite bawl a, 

15tui kuongpi khat, tua nei-a a om bawngtang sawm le nite ahi hi. 

16Kumpi Solomon adingin TOPA’ biehinn-a zah ding beelte, kawbiate, 
tawkeukate, le khutzah zosie pen Humara-abi in a paa silsel sumngo tawh a bawl 
ahi hi. 

17Tam a kisiem na zosie pen kumpipa in Jordan zanglei Succoth le Zeredah kikal 
beel lei-a a na sun ahi hi. 

18Solomon in tami nate zosie tampi bawlsah a, tuaci’n a kizang sumngote a gihza 
kite zo lo hi. 

19Tuaci’n Solomon in Pasien’ biehinn sunga na zosie a bawlsahte: Kham maitam, 
Ompina Anlum ading sabuoite, 

20a kigielsa ma bangin biehinn sungnung mai-a kivah ding kham citah meivah 
tunnate le a meivahte; 

21kham hoi pen tawh a kibawl papete, meivahte, le a tenate; 

22kham citah tawh a kibawl taitete, kuongte, tawkeute, le vutluonate ahi hi. 
Biehinnpi lutna kotbieng tawh kisai-in: Siengtho pen mun pei nading kotkhahte 
le biehinn laikim kotkhah-a kizang dingte pen kham tawh kibawl ahi hi. 

2 Khang Tangthu 5 

1Tua ahi ziehin Solomon in TOPA’ biehinn ading nasep zosie a man sieng hi. A pa 
David in a apsa nate Solomon in peipi-in, ngun, kham, le vanzah zosie Pasien’ 
biehinn sung vanmanpha koinate sungah koi hi. 

Biehinnpi Sungah Singkuong Kipeipi 

(1Kum 8:1-11) 

2Tua ciengin Solomon in Zion a kici David’ khuopi panin TOPA’ thuciemna 
singkuong a puoto dingin Jerusalem ah Israel upate, minam lutangte, le Israel 
minam pupa innkuon makai zosie a kikhawmsah hi. 

3Hla sagina sunga pawi bawl hunin Israel-te zosie kumpipa mai-ah a kikhawm 
uhi. 

4Israel upa zosie pei-in Levi-te in tua singkuong a puo uhi. 

5Tuaci’n amate in singkuong, kikhopna puonbuh, le puonbuh sunga vanzah 
siengtho zosie a puoto uhi; siempute le Levi-te in tuate a puoto uhi. 

6Singkuong mai-ah kumpi Solomon le a mai-a kikhawm Israel zosie in 
biehpiehna-in tuu le bawngtangte tam pieh seng uh ahi ziehin tuate a phaza 
kisim zo lo hi. 

7Tua ciengin cherub-te’ hla nei, biehinn sungnung mun siengtho penah siempute 
in TOPA’ thuciemna singkuong a peipi uhi. 

8Cherub-te in singkuong tungah a hlate uh a zah ziehin tua cherub-te pen 
singkuong le a zawlte tunga a khuna khat a suoh hi. 

9A zawlte sau mama a, mun siengtho sungnung mai panin zawl mongte kimu 
thei hi; hizongle a pulam panin kimu thei lo hi; tuni dongin tua munah tuate a 
omlai hi. 

10Egypt panin a peikhiet zaw uh TOPA in Israel mite tawh thuciemna a bawlna 
mun Horeb ah Moses in suongpeh ni a koi ci simlo, singkuong sungah bangma 
dang om lo hi. 

11Tu-in a siengtho mun panin siem-pute pusuohin (azieh pen amau’ pawlte ci 
om tuon loin tua taha om siempute zosie a unpi-un a kisiensuo vua), 

12Levi lasate Asaph, Hemen, le Jeduthun, a tapate ule a tanaute uh, saihadiel 
puon tawh kivonin, daltuote, harp te, le lyre lasahnate tawi-in pengkul tum 
siempute za le sawmni tawh maitam nisuona lamah a ding uhi. 

13TOPA tungah aw kikhatin phatna le lungdam ko ding pen pengkul tumte le 
lasate’ mawpuoh ahi hi. Pengkulte, daltuote, le adang lasahnate tawh TOPA phat 
nadingin, “Azieh pen TOPA hoi a, ama’ itna kip tawntung hi,” ci-in la kisa a, 
tuaci’n TOPA’ biehinn sung meii tawh kidim a, 

14meii a kai ziehin siempute in na a sem zo sih uhi; bangzieh ahei 
cile TOPA’ minthanna a vangtang Pasien’ biehinn sung a dim hi. 

2 Khang Tangthu 6 

Biehinn Apna 

(1Kum 8:12-21) 

1Tua ciengin Solomon in, “TOPA in khuomiel tawkhal lahah ka teng ding hi, ci hi. 

2Keima in na ten zing nadingin a thupi biehinn khat nang adingin ka lam zo hi,” 
a ci hi. 

3Tua ciengin kumpipa kinua hei-in, a kikhawm Israel mi zosie a din laitahun ama 
in a kikhawm Israel mi zosie thupha a pie hi. 

4Ama in, “Ka pa David tungah a kam tawh a ciemsa a khut tawh a tangtungsah 
Israel Pasien in minthanna nga ta hinlen, 

5‘Egypt gam pan ka mite ka peipi ni-a kipanin tua sungah ka min a op thei 
nadinga a sunga biehinn lam nadingin Israel minamte khat popo panin khuopi 
khatpo ka teel sih a, ka mi Israel tunga uhpa dingin koima khat zong ka teel sih 
hi; 

6hizongle keima in khum sungah ka min a op thei nadingin Jerusalem ka teel zo 
ta a, ka mi Israel tunga uhpa dingin David ka teel zo ta hi,’ a ci hi. 

7Israel Pasien TOPA’ min dingin biehinn khat lam ding ka pa David’ lungsim 
sungah a om hi. 

8Hinanle TOPA in ka pa David kungah, “Keima’ min dingin biehinn khat lam dinga 
na ngaisut pen hoi mama hi; 

9hinanle nang in biehinn na lam sih ding a, na sung pana ang pieng ding na tapa 
in ka min dingin biehinn a lamzaw ding hi,’ a ci hi. 

10“Tu-in TOPA in a bawlsa ama’ thuciemna a tangtungsah zo hi; azieh 
pen TOPA’ thuciem bangin ka pa David za luo-in Israel kumpi topha tungah ka to 
a, Israel Pasien, TOPA’ min dingin biehinn ka lam zo hi. 

11Israel mite tawh a bawl TOPA’ thuciemna singkuong tua munah ka koi zo hi,” a 
ci hi. 

Solomon’ Apna Thungetna 

(1Kum 8:22-53) 

12Tua ciengin a kikhawm Israel mi zosie’ opna TOPA’ maitam mai-ah 
Solomon dingin a khut a zah hi. 

13Solomon in adung tong nga, avai tong nga, a sanna tong thum a pha thugenna 
sumngo tau khat bawlin leituolah koi zo hi; tuale ama tua tungah a ding hi. Tua 
ciengin a kikhawm Israel mi vannuoi muna-ah khupdinin a khut gel van lamah 
a zah hi. 

14Ama in, “Israel Pasien, TOPA aw, thuciemna zui-in a lungsim zosie utawh 
nangma’ thu ang mang na nasemte tungah itna kip a lah nang bang Pasien dang 
vantungah hile, leitungah hile a om sih hi. 

15Na nasempa ka pa David tunga na khapsa a tungsah pa na hi hi. Na kam tawh 
thu na gen a, na khut tawh tuni-in na tangtungsah tahtah hi. 

16Tua ahi ziehin Israel Pasien TOPA aw, ama tungah thu ciemin, ‘Nang in ka thu 
na man bangin na suonlehlahte in ka thukham sungah kalsuon in a gamtat a 
kidop nah uleh ka mai-a Israel kumpi topha tungah a to ding mi khat zong na 
kitasam sih ding hi,’ na cisa bangin na nasempa ka pa David tunga na thuciemsa 
hing sudet in. 

17Tua ahi ziehin Israel Pasien TOPA aw, na nasempa David tunga na ciemsa 
kammal hing kipsah in. 

18“Ahi vangin leitungah mihing tawh Pasien ang tengton tahtah ding amah? 
Vantung le a sangpen vantung nangawnin nang ang dawl sih hi. Tami keima 
lamsa biehinn bang a ci neu ta zang diei! 

19Na nasempa’ thumna le tauna thudon inlen, TOPA ka Pasien aw, nangma mai-a 
nasempa ang kikona le ang thungetna ngaipieh in. 

20Na nasempa in tami mun lam nga-in ang thumna na zah thei nadingin na min 
a opna dinga na ciemsa mun tami biehinn lam sun le zanin ei en in. 

21Amate in tami mun lam nga-in thu ang nget ciengun na nasempa le na mi Israel’ 
ang thumna ngai in; na tenna van panin ei za inlen, na zah ciengin ei ngaidam in. 

22“Mi khat a vengte tungah a maw ziehin a kiciem ding a poimaw a, ama pei-in 
tami biehinn sung na maitam mai-ah ang kiciem leh, 

23nangma in van panin hing za-in hing sem inlen, nangma’ nasemte thukhenin a 
khielte a gamtatna bangun amau’ luzang ma-ah tusahin hing thuh inlen, a 
thumante zong amau’ thumanna tawh kizui-in thaman piehna tawh kilangsah 
pai in. 

24“Nangma tungah na mi Israel ang maw ziehin a galte mai-ah guol lelin, ahi 
vangin amate na kungah hing kihei kia-in, na min hing phawhin tami biehinn 
sungah thumna le tauna ang nei ciengun, 

25nangma in van panin za inlen, na mi Israel’ mawna ngaidamin, amate le a pu a 
pate na piehsa leitangah amate peipikia in. 

26“Na tungah ang maw ziehun vantung kikha cipin guo a zuh lo hun, amate na 
gawt hun ciengin tami mun lam nga-in thu ngenin, na min hing phawhin a 
mawna uh panin a kihei uleh, 

27amau’ zui ding lampi hoi na hil ciengin van panin za-in na nasem, na mi Israel’ 
mawna ngaidam in; tuale na mite tungah gou-a na piehsa na gam sungah guo 
zusah in. 

28“Gam sungah kiel ang tun a, pul natna, ankung natna, ankung maibuoh na, 
kauphe ahi sihle pangangte ang omin; a galte un a tenna khuopi uh khat 
penpenah imtawmin, bangbang gimna, bangbang natna ang tun leh; 

29mimal khat in ahi a, na mi Israel zosie in ahi zongin a natna ule a dana ciet uh 
thei-in tami biehinn lamah a khut uh zahin bangbang thungetna ahi a, bangbang 
thumna ahi zongin ang bawl uleh; 

30na tenna van panin za-in ngaidam inlen, amau’ gamtatna tawh kizui-in nangma 
in a lungsim uh na thei bangin bawlpieh in, azieh pen nangma beh in mihing’ 
lungsim na thei hi. 

31Tam bang hileh amate in ka pu ka pate uh tunga na piehsa leitang tungah a ten 
sung tungtawnun nangma hing zatahin na thu ang zui ding uhi. 

32“Tua ma bangin mun gamlapi panin na mi Israel ahi lo gamdang mite hing pei-
in, a lien mama na min, na khut thahat le a kizah na ban ziehin tami biehinn lam 
nga-in thu ang nget ciengun, 

33nangma in na tenna van panin hing za-in na kungah tua gamdang mite in ang 
nget popo bawlpieh in. Tua hile na mi Israel ma bangin leitung mi zosie in na 
min thei-in ang ging ding vua, amate in keima lamsa tami biehinn zong nangma’ 
min tawh kilo ahina ang thei ding uhi. 

34“Galte sim dingin na mite kuon khie-in, bang lam bang lamah sawl ta lateh, 
nangma teelsa tami khuopi, le na min tawh ka lamsa tami biehinn lam nga-in 
amate in thu ang nget uleh, 

35van panin amau’ thungetna le thumna za-in amau’ vai panpi in. 

36“Mihing a maw lo koima a op lo ziehin, amate na tungah ang maw vua, amate 
tungah nang lungthahin galte khut sungah amate pie-in, a gamla-ah hile a nai-ah 
hile amate galmatin kikai-in; 

37tua ciengin a kimatna gam sungah kisiakia a, ‘Kote maw-in ka gamta khiel zo 
ta uhi; ka gitlo tat ta uhi,’ ci-in na kungah ang thum uleh; 

38amate in galmat-a a opna uh leitangah a lungsim zosie ule a tahsa zosie utawh 
kisiakia-in, na teelsa khuopi le na min tawh ka lamsa biehinn, nangma in a pu a 
pate uh tunga na piehsa ahi a leitang lam uh nga-in thu ang nget uleh, 

39na tenna van panin amau’ thungetna le ang thumnate uh za inlen, a vai uzong 
panpi-in na tunga ang maw na mite ngaidam in. 

40“Ka Pasien aw, tu-in na mit hahsah inlen, tami mun pana thungetna na bil ei 
ngat in. 

41“Tu-in dingto-in, TOPA Pasien aw, na khawlna ding munah nang le na thahatna 
singkuong tawh pei in. TOPA Pasien aw, na siempute hutdamna puon tawh kivon 
uh hinlen, na hoina-ah na thuman mite kipah uheh. 

42 TOPA Pasien aw, na sathau nu pa nuol sin. Na nasempa David tunga na itna kip 
khu phawh gige in,” a ci hi. 

2 Khang Tangthu 7 

Solomon in Biehinnpi Ap 

(1Kum 8:62-66) 

1Solomon a thunget a man ciengin vantung panin meikuong peisuhin meihal 
biehna le biehpiehnate katum hi; tuale biehinnpi sungah TOPA’ minthanna vang 
a dim hi. 

2TOPA’ biehinn sungah TOPA’ minthanna a dim ziehin TOPA’ biehinn sungah 
siempute a lut thei sih uhi. 

3Israel mite zosie in meikuong ang kumsuh le TOPA’ minthanna biehinn tung 
sontah ah a op a mu ciengun suongpha tungah lei lam nga-in a kunsuh vua, 
tuaci’n Pasien bie-in TOPA tungah lungdam a ko vua, “Ama hoi hi, azieh pen ama 
itna kip tawntung hi,” a ci uhi. 

4Tua ciengin TOPA mai-ah kumpipa le mi zosie in biehpiehna a pie uhi. 

5Kumpi Solomon in biehpiehna dingin bawngtang tul sawmni le tulni, le tuu tul 
zakhat le tul sawmni a pie hi. Tuaci’n kumpipa le mi zosie in Pasien’ biehinn a ap 
uhi. 

6Siempute amau’ mun cietah a ding uhi; Levi-te zong, Kumpi David 
in TOPA tungah lungdam ko nadinga a bawl TOPA tunga tum thei vante tawh a 
ding uhi. Azieh pen ama’ itna kip tawntung hi. David in amau’ nasepnate tawh 
phatnate a pieh sielin tua bangin a bawl uhi. Amate tawh kigalsai-in siempute in 
pengkul a mut uhi; tuale Israel mi zosie a ding uhi. 

7Solomon in TOPA’ biehinn mai-a om leituol laikim siensuo hi; bang ding ahei cile 
Solomon in a bawl sumngo maitam ah meihal biehna, le an tawh biehna le a thau 
pawlkhat ta lo ahi ziehin tua munah ama in meihal biehnate le thunuom biehna 
thaute a pie hi. 

8Khum hun laitahin Solomon in ni sagi sung pawi bawl a, Israel zosie ama tawh 
om tonin, a kikhawm mihon tampite, Lebo-hamath panin Egypt Lui cieng dong 
a dim uhi. 

9Amate in a ni giet ni-in kikhopna thupi khat a nei uhi; azieh pen amate in 
maitam apna ni sagi sung a zang vua, pawi ni sagi sung a bawl uhi. 

10A hla sagina a ni sawmni le thumna ni-in, TOPA in David le Solomon, le ama’ mi 
Israel tungah a hoina a lah ziehin, ama in lungdamna le kipahna tawh mipite a 
peisah hi. 

11Tua bangin Solomon in TOPA’ biehinn le kumpi inn lam man sieng hi; Solomon 
in TOPA’ biehinn sung le ama’ inn sungah sep dinga a gel zosie lawcing tahin a 
man sieng hi. 

Solomon Tungah Pasien Nivei A Kilahna 

12Tua ciengin zan lai-in Solomon kungah TOPA kilah a, ama kungah, “Na 
thungetna ka za zo ta a, keima’ biehpiehna inn dingin tami mun ka teel zo hi. 

13Keima in guo a zuh lo nadingin van kot ka kha cieng hile leitang netum dinga 
kauphe thu ka pieh cieng hile ka mite lahah natna ka tunsah cieng hile, 

14keima’ min tawh a kilo ka mite, amahaw mama ang kiniemkhiehin, thu ngenin 
ka mai ang sui vua, a gitlo gamtatnate panun ang kihei uleh, keima in vantung 
panin za-in a mawna uh maisahin a gam uh ka damsah ding hi. 

15Tu-in mit hahin tam muna kingen thungetna ka bil ka ngat ding hi. 

16Bangzieh ahei cile tu-in khum munah a tawntungin ka min a op thei nadingin 
tami biehinn teelin ka siensuo zo ta hi; khum munah ka mit le ka lungsim a om 
zing ding hi. 

17Nang adingin ahile na pa David gamtat bangin keima mai-ah na gamtat a, kang 
sawl zosie bangin semin, ka thukhamte le ka biehna ngaina kipte na zui leh, 

18na pa David tawh kiciemin, ‘Israel a uh ding mi na kitasam ngai sih ding hi,’ ka 
na ci ma bangin na kumpi topha kang kipsah ding hi. 

19Ahi vangin note kihei-in na mai-a ka koi ka thukhamte le ka thupiehnate 
nuasie-in, note pei-in pasien dangte’ na semin tuate na bieh uleh, 

20keima in note kang piehsa leitang panin note kang botzuon ding hi; tuale ka 
min dinga ka siensuosa tami biehinn zong ka muna panin sepmangin mi zosie 
lahah paunah le thugentena ka suohsah ding hi. 

21Tu-a a kitawisang tami biehinn tawh kisai-in, a gei a nawhkha poma in 
lamdangsa-in, ‘Bang dinga TOPA in tam gam le tam biehinn a ci bawl a ta diei?’ ci 
ding uhi. 

22Tua ciengin amate in, ‘Bangzieh ahei cile amate in Egypt gam pana a peipi a pu 
a pate uh’ Pasien TOPA a nuasie vua, pasien dangte pomin, tuate bie-in a na a sem 
uhi; tua ahi ziehin ama in amate tungah tam sietna zosie a tungsah hi,’ ci ding 
uhi,” a ci hi. 

2 Khang Tangthu 8 

Solomon’ Nasepna Tuomtuomte 

(1Kum 9:10-28) 

1Solomon in TOPA’ biehinn le ama’ inn a lam zaw kum sawmni a cin ciengin, 

2Huram in ama tunga a pieh khuopite Solomon in lamkia a, tuate sungah Israel 
mite tengsah hi. 

3Hamath-zobah ah Solomon pei-in tua gam a la hi. 

4Ama in senel gam sungah Tadmor khuo sat a, Hamath gam sungah vankholna 
khuopi zosie a lam hi. 

5Ama in kul tawh ki-im khuopite, tunkotte, le kotgolte a nei Beth-horon 
Tungnung le Beth-horon Neinung zong lam a, 

6Baalath le Solomon’ vankholna khuopi zosie zong, a leengte koina khuopi zosie, 
a sakol galkapte ading khuopite, le Solomon in Jerusalem, Lebanon, le ama uhna 
gam sung zosie-ah a lam nop zosie a lam hi. 

7Israel ahi lo Hit-te, Amor-te, Periz-te, Hiv-te, le Jebus-te sung pan a omlai teng, 

8Israel mite in a suhsiet nai lo amau’ suonlehlahte sung panin tua gam sunga a 
omlai teng- tam teng pen Solomon in thona-aana sem dinga a khon mite ahi vua, 
tua bangin amate tuni dongin a om uhi. 

9Hinanle Solomon in a nasepna-ah Israel mite salin bawl lo hi; amate pen 
galkapte, le ama nei-a uliente, a leeng galkap makaite, le a sakol galkap makaite 
ahi uhi. 

10Tam teng pen mite tunga aana a zang Kumpi Solomon’ ulien zani le sawmnga-
te ahi uhi. 

11Solomon in David’ khuopi panin ama adinga a lam inn ah Pharaoh’ tanu peipi 
hi, azieh pen ama in, “TOPA’ singkuong a tunnasa munte a siengtho ahi ziehin 
Israel Kumpi David’ inn sungah ka zi teng thei lo ding hi,” a ci hi. 

12Tua ciengin ama in talaap mai-a a lam TOPA’ maitam tungah Solomon 
in TOPA tungah meihal biehnate a pie hi. 

13Moses’ thupiehna tawh kizui-in sabbath nite, hladet nite, kum sima kibawl 
pawi thumte- tol kisaw lo anlum pawi, nipikal pawi, buh pawite le nisima a 
kisam bangin TOPA tungah biehpiehnate a pie hi. 

14Ama in a pa David’ biehna ngaina kip tawh kizui-in amau’ sep nading munah 
siempute a pawlpawlin se a, nisim nasepna-ah a kisam bangin Levi-te phatna 
lasah nasep le a tuonvai nasep a sem dingin siempute tawh kithuosah a, ama in 
kotpi tuomtuomte dingin kotcingte amau’ pawl kikhenna cietah se hi; azieh pen 
tua bangin David in Pasien’ mipa thu a pie hi. 

15Levi-te le siempute in thu khat popo le vanmanphate koina tawh kisai-in 
kumpipa thupiehna panin a lam piel sih uhi. 

16Tua bangin TOPA’ biehinn bulpi a kiphu ni-a kipanin TOPA’ biehinnpi a kiman 
sieng dongin Solomon’ nasep ding zosie kiman sieng hi. 

17Tua ciengin Solomon in Edom gam sung tuipi gei-a om Ezion-geber le Eloth-te 
a va pha ta hi. 

18Huram in ama kungah a tembawte le tuipi thu a thei a nasemte a sawl hi. 
Solomon’ nasemte tawh Ophir ah amate a zawhton vua, khum panin kham talent 
zali le sawmnga puo-in Kumpi Solomon kung a tunpi uhi. 

2 Khang Tangthu 9 

Sheba Kumpinu Hawna 

(1Kum 10:1-13) 

1Sheba kumpinu in Solomon’ minthan na a zah ciengin thudawhna hamsate 
tawh Solomon zelah dingin Jerusalem ah haw a, ama in nuazui honpi le a namtui 
nate, kham tampi le suongmanpha a puo kalaohte a keng hi. Solomon kungah 
ama nu a tun ciengin a lungsim sunga om zosie ama tawh a kikum hi. 

2Solomon in tua nu thudawh zosie a dawng hi; tua nu kungah Solomon in a 
gencien thei lo hahsa luo a sah thu bangma om lo hi. 

3Sheba kumpinu in Solomon’ pilna, a lamsa a inn a lo, 

4a sabuoi-a kilui neh le tahte, vaihawm uliente’ tona, le a nasemte’ kep le khoi 
dan, a puonsil a nihtente uh, a an piete, le TOPA’ inn sunga a meihal biehnate a 
mu ciengin, tua nu ciza lia-in a hla tawh zong a teng nawn va-ia sih hi. 

5Tuaci’n tua nu in kumpipa kungah, “Ka gam sung pana ka zah na sepnate le na 
pilna ang kigente a man vive ahi a, 

6ahi vangin keima hing pei-in ka mit in a mu masangsie a kigen thute ka tahsang 
sih hi. Na pilna a lietzie alang nangawn zong ka kungah ang kigen nai sih hi; ka 
thuzahte sangin na thupizaw tham hi. 

7Na mite mi nuomsa ahi uhi! Nang ang khoi zing a, na pilna thu a za zing na 
nasemte zong mi nuomsa ahi uhi! 

8Na tungah lungkimin, TOPA na Pasien adingin kumpi dinga ama’ kumpi topha 
tunga ang tosah TOPA na Pasien in thupha nga taheh! Na Pasien in Israel it a, a 
tawntungin amate kipsah ding ahi ziehin, thutang le thuman na sep thei 
nadingin ama in amate tungah nang kumpi ang suohsah hi,” a ci hi. 

9Tua ciengin tua nu in kumpipa tungah kham talent za le sawmni, le gimnamtui 
tampitah le suong manphate a pie hi: Solomon kumpipa tunga Sheba kumpinu 
in a pieh tua banga a gimnamtui om ngai nai lo hi. 

10Tua tham loin Ophir panin kham a puo Huram’ nasemte le Solomon’ nasemte 
in cingsing le suong manphate zong a puo uhi. 

11TOPA’ biehinn le kumpi inn kaleite bawl nadingin kumpipa in cingsingte zang 
a, lasate ading lyre-te le harp-te bawl nadingin zong zang hi; tua hun masangin 
Judah gam sungah tua bangte kimu ngai lo hi. 

12Khum hun sungin Sheba kumpinu’ dei nget zosie Kumpi Solomon in pie a, 
kumpipa kunga a pieh za sanga a tamzaw a pie hi. Tua ciengin a nasemte tawh a 
gamah tua nu a pei hi. 

Solomon’ Hauna 

(1Kum 10:14-29; 2Khg 1:14-17) 

13Kum khat sungin Solomon tunga kipuoh kham a gihna talent zaguh le 
sawmguh le guh pha a, 

14tuate banah sumbawlte le sumbuhte’ puohte kisim nai lo hi; tuale Arabia 
kumpite le gam uhpate zosie in Solomon tungah kham le ngunte a puoh uhi. 

15Kumpi Solomon in a kikheng kham tawh lum a gol zani bawl hi; lum a gol khat 
bawl nadingin kham shekel zaguh tawp hi. 

16Ama in a kikheng kham lum zathum bawl hi; lum khat ciengin kham shekel 
zathum ta tawp hi; tuale kumpipa in Lebanon Tulah Inn sungah tua lumte koi hi. 

17Kumpipa in saiha tawh kumpi topha golpi khat zong bawl a, kham citah tawh 
a zut hi. 

18Kumpi topha in kalei ciel guh le kham tawh a kibawl kengngapna khat nei-in, 
tuate pen Kumpi topha tawh kimat a, a tona pang tuohah ban ngapnate le a ban 
ngahnate pangah humpi ni ding a, 

19kalei ciel guh mong cietah khat ciet, humpi sawm le ni ding hi. Kumpi gam 
khatpo-ah tua tawh a kibang kibawl ngai lo hi. 

20Kumpi Solomon’ tuidawnna hai zosie a unpi-in kham citah tawh kibawl hi a, 
tuale Lebanon Tulah Inn sunga vanzah zosie a unpi-in kham citah tawh kibawl 
vive ahi hi; Solomon hun lai-in ngun bangma-in a kisim sih hi. 

21Azieh pen kumpipa’ tembawte Huram’ nasemte tawh Tarshish ah a pei uhi; 
kum thum sielin Tarshish tembawte khatvei tungin kham, ngun, saiha, 
zawngkute, le utongte puoh zel uhi. 

22Tua bangin kumpi Solomon in a hauna le a pilna tawh leitung kumpi zosie 
sangin a tungtuongzaw hi. 

23Pasien in a lungsim sunga a guot ama’ pilna ngai dingin leitung mi zosie in 
Solomon’ opna a leisui uhi. 

24Ama kunga a haw zosie in letsong, ngun le kham tawh a kibawl nate, puonsilte, 
galvante, gimnamtuite, sakolte, laa-sakolte, kum sielin tampi a puoh uhi. 

25Solomon in sakolte le leengte koina buh tulli, le sakol tul sawm le tulni nei a, 
tuate leeng khuopite sungah koi a, Jerusalem khuo-a ama kungah zong koi hi. 

26Ama in Euphrates panin Philistia gam cieng dong, le Egypt gamgi cieng dong 
kumpi zosie uh hi. 

27Kumpipa in Jerusalem ah suongpem bangin ngun tamsah a, tuale Shephelah 
theitheh sing bangin taamtah sing zong a vausah hi. 

28Solomon adingin Egypt gam le gam zosie panin sakolte kila hi. 

Solomon Sina 

(1Kum 11:41-43) 

29Tu-in Solomon gamtatna a omlai teng, a patna panin a tawpna dong, Kamsang 

Nathan’ Tangthu sung, le Shiloh-te Ahijah’ Thugen Kholna sung, le Nebat’ tapa 
Jeroboam thu tawh kisai-in Thumu pa Iddo’ Mangmuna sungah kigiel hi lo amah? 

30Solomon in Jerusalem ah Israel zosie kum sawmli sung uh hi. 

31A pu a pate tawh Solomon lumton a, a pa David’ khuopi sungah kivui hi; tuale 
a tapa Rehoboam in ama’ za luo hi. 

2 Khang Tangthu 10 

Rehoboam Kiledona 

(1Kum 12:1-19) 

1Shechem ah Rehoboam a pei hi, azieh pen ama kumpi suohsah dingin Israel 
zosie a pei uhi. 

2Nebat’ tapa Jeroboam in tua thu a zah ciengin (azieh pen Kumpi Solomon kung 
pan a taina Egypt ah ama omlai hi), Egypt panin Jeroboam a kilekia hi. 

3Amate in mi sawlin ama a hlansah uhi; tuale Jeroboam le Israel zosie pei-in 
Rehoboam kungah, 

4“Na pa in ka hahkol uh a gihsah hi. Tua ahi ziehin tu-in na pa’ nasep hamsate le 
ko tunga ei suon a hahkol gihte hing zangsah in, tua hile kote in nangma’ na ka 
sem ding uhi,” a ci uhi. 

5Ama in amate kungah, “Ni thum sungin keima kungah hing peikia un,” a ci hi. 
Tuaci’n mite a pei uhi. 

6Tua ciengin Kumpi Rehoboam in zong a pa Solomon hin lai-a ama a kem 
khanghamte thu kuppi a, “Tam mite ka dawnna ding ngaisutna ei bangci pieh 
ding na hi uh ahei?” a ci hi. 

7Amate in ama kungah, “Nang in tam mite khuotuo-in amate lungkimsahin kam 
hoi gen po lacin, a tawntungin na nasemte ang hi zing ta ding uhi,” a ci uhi. 

8Hinanle ama in khangham upate pieh ngaisutna nuol a, ama tawh a khangton, 
tulaitaha ama a kem khangnote thu a kuppi zaw hi. 

9Ama in amate kungah, “’Na pa in ko tunga ang suon hahkol zangsah in,’ ei ci 
mite i dawn thei nadingin bang ngaisutna ei pie ding na hi uh ahei?” a ci hi. 

10Ama tawh a khangton tangvalte in ama kungah, “Nangma kungah, ‘Na pa in ka 
hahkol uh gihsah hi, ahi vangin nang in ko adingin tua hahkol hing zangsah in,’ 

ang ci mite kungah tam bangin na gen ding hi, ‘Ka pa’ kawng sangin ka khutme 
a sazaw hi. 

11Tu-in keima in ka pa ang suon vangih kang belap lai ding hi. Ka pa in khauhuol 
tawh ang sat vua, ahi vangin keima in cieng lingneite tawh kang sat ding hi,’ na 
ci ding hi,” a ci uhi. 

12Tuaci’n kumpipa in, “Ni thum ni-in ka kungah hing peikia un,” a ci ma bangin 
Rehoboam kungah Jeroboam le mi zosie a pei uhi. 

13Kumpipa in amate na khauh dawn mama hi. Kumpi Rehoboam in khanghamte’ 
ngaisutna a nuol hi; 

14ama in khangnote’ ngaisutna bangin amate kungah thu gen a, “Ka pa in no 
tunga vangih ang suon pen kang belap zaw lai ding hi; ka pa in khauhuol tawh 
note thu ang hil hi, ahi vangin keima in cieng lingneite tawh thu kang hil ding hi,” 
a ci hi. 

15Tuaci’n kumpipa in mite’ thu a ngai sih hi. Azieh pen tami khu TOPA in Shiloh-
te Ahijah tungtawnin Nebat’ tapa Jeroboam tungah a gensa thu a tangtun 
nadinga TOPA piensah thukawng kiheina ahi hi. 

16Kumpipa in amau’ thu ngai lo hi, ci Israel mi zosie in a mu bepun, mite in 
kumpipa dawngin, David sungah kote in bang tanh ka nei uh ahei? Jessi tapa 
sungah gouluo ka nei sih uhi. Israel aw, na puonbuh cietah pei un! a ci uhi. 
Tuaci’n Israel zosie in a puonbuh ciet a zuon uhi. 

17Ahi vangin Judah gam khuopite sunga a teng Israel mite tungah Rehoboam a 
maang hi. 

18Kumpi Rehoboam in Israel mite kungah thona-aana nasepna a uhpa Hadoram 
a sawl ciengin, amate in ama suong tawh na seplia uhi. Jerusalem-a tai dingin a 
leeng tungah Kumpipa Rehoboam a naw tuon hi. 

19Tuaci’n Israel in tuni dongin David’ innsung mite a ledo uhi. 

2 Khang Tangthu 11 

Judah le Benjamin Kulin Ki-im 

(1Kum 12:20-24) 

1Jerusalem ah Rehoboam a tun ciengin ama in Rehoboam’ kumpi gam a ngakia 
nadingin Israel sim dingin Judah minam le Benjamin minam teeltuom galkap mi 
tul zakhat le tul sawmgiet kaikhawm hi. 

2Ahi vangin Pasien’ mi Shemaiah tungah TOPA’ thu a tung hi: 

3Judah kumpi Solomon’ tapa Rehoboam, le Judah le Benjamin gam sunga om 
Israel mi zosie kungah gen in, 

4TOPA in tam bangin a gen hi: “Note na kuonto sih ding vua, na sanggamte na sim 
sih ding uhi. Mi zosie a inn lam ciet vuah kilekia ta uheh. Bang ding ahei cile tam 
thu khu keima kung pan ahi hi. Tuaci’n TOPA’ thu mangin Jeroboam do nading 
panin amate a kilekia uhi. 

5Jerusalem ah Rehoboam teng a, kidal nadingin ama in Judah gam sungah 
khuopite a lam hi. 

6Ama in Bethlehem, Etam, Tekoa, 

7Beth-zur, Soco, Adullam, 

8Gath, Mareshah, Ziph, 

9Adoraim, Lachish, Azekah, 

10Zorah, Aijalon, le Hebron, Judah le Benjamin gam sunga om kulnei khuopite a 
lam hi. 

11Ama in gal kulpite dettahin bawl a, tuate sungah galkapmangte koi-in an, 
sathau le lenggazu a koi hi. 

12Ama in khuopi zosie-ah lum le tei golte koi a, tua khuopite a muonhuoi-in a 
bawl hi. Tuaci’n ama in Judah gam le Benjamin gam kem hi. 

Siempute le Levi-te in Rehoboam Panpi 

(1Kum 14:21-24) 

13Amau’ tenna ciet panin Israel gam sung zosie-a om siempute le Levi-te ama 
kungah a kila uhi. 

14Levi-te in a taang gamte ule a neisate uh nuasie siengin Judah le Jerusalem ah 
a pei uhi. Azieh pen Jeroboam le a tapate in TOPA’ siempu hina panin amate 
khawlsah a, 

15munsangte, kel-dawite, le a bawlsa bawngno milimte adingin ama’ siempute 
koi hi. 

16Israel TOPA Pasien sui ding a lunglut mite in a pu a pate uh’ 
Pasien, TOPA tungah biehpiehna pie dingin Israel minam zosie sung panin a nua 
uh zui-in Jerusalem ah a pei uhi. 

17Amate in Judah kumpi gam a thahatsah vua, Solomon’ tapa Rehoboam kum 
thum sung bihtahin a omsah uhi. Azieh pen amate in David le Solomon’ lampi 
kum thum sung a tawn uhi. 

Rehoboam’ Zineina 

18Rehoboam in David’ tapa Jerimoth’ tanu Mahalath zi-in la a, a nu Jessi’ tapa 
Eliab’ tanu Abihail ahi hi. 

19Tua nu in ama tawh tapate, Jeush, Shemariah, le Zaham nei hi. 

20Tua nu zaw ciengin ama in Absalom’ tanu Maacah la a, ama tawh Abijah, Attai, 
Ziza, le Shelomith nei hi. 

21Rehoboam in a zi dangte zosie le a mei teng sangin Absalom’ tanu Maacah a 
itzaw hi. (ama in zi sawm le giet le mei sawmguh nei a, tapa sawmni le giet le 
tanu sawmguh’ pa a suoh hi). 

22Rehoboam in kumpi-in ama a koi sawm ziehin a sanggamte lahah Maacah’ tapa 
Abijah ulien penin koi hi. 

23Pilvang tahin ama vaihawm a, Judah le Benjamin gam sung teng zosie, kulpi 
nei khuopi zosie sungah a tapa kimkhat a hawmkhen hi; ama in an neh ding 
tampitah pie a, amate adingin zi zong a suipieh hi. 

2 Khang Tangthu 12 

Egypt in Judah Sim 

(1Kum 14:25-28) 

1Rehoboam’ uhna kipin ama a thahat ciengin, ama le a ompi Israel zosie 
in TOPA’ thukham a nuasie uhi. 

2TOPA tungah amate a citah lo ziehun Kumpi Rehoboam’ a kum ngana kumin 
Jerusalem sim dingin Egypt Kumpi Shishak, 

3leeng galkap tul le zani, le sakol galkap tul sawmguh tawh a kuonto hi. Egypt 
pana ama tawh a kuonton galkapte ahile a tam dan uh kisim zo lo hi- amate pen 
Libya-te, Sukki-te, le Ethiopia-te ahi uhi. 

4Ama in Judah gama kulnei khuopite la-in Jerusalem cieng dong a tung hi. 

5Tua ciengin Shishak ziehin Jerusalem-a a kikhawm Rehoboam le Judah uliente 
kungah kamsang Shemaiah pei-in amate kungah, “TOPA in tam bangin a gen hi: 
Note in kei nei nuasie uhi. Tuaci’n ken zong Shishak’ khut sungah note kang 
nuasie ta hi,” a ci hi. 

6Tua ciengin Israel uliente le kumpipa a kiniemkhieh vua, tuaci’n amate in, 
“TOPA a thuman hi,” a ci uhi. 

7TOPA in amau’ kiniemkhieh lam a mu bepin Shemaih kungah TOPA’ thu a tung 
hi: “Amate a kiniemkhieh zo ta uhi; hizongle amate susie loin ka hunkhie lieiliei 
tei ding a, Shishak’ khut tungtawnin Jerusalem tungah ka lungthahna kisungsuh 
lo ding hi. 

8Ahi vangin amate in keima’ nasepna le gamdang kumpi gamte’ nasepna a 
kilamdanna a theithei nadingun amate pen ama’ nasemte a suoh ding uhi,” a ci 
hi. 

9Tuaci’n Jerusalem sim dingin Egypt Kumpipa Shishak a kuonto hi; ama 
in TOPA’ biehinn sunga goute le kumpipa’ inn sunga goute a kipan na zosie a 
lamang sieng hi; ama in Solomon’ bawlsa kham lumte zong a lamang sieng hi; 

10hinanle Kumpi Rehoboam in tuate tangin sumngo lum bawl a, kumpipa’ 
kotcing ahi inncing uliente’ khut sungah tuate ap hi. 

11TOPA’ biehinn sungah kumpipa a lut sielin a cingte pei-in tuate puo-in a cingte’ 
innkhan sungah a koikia uhi. 

12Ama a kiniemkhieh ziehin amate a suhsiet cip lo nadingin ama kung 
panin TOPA’ lungthahna a kiheimang hi; tua tham loin, Judah gam sungah thu 
peizie zong hoi pai hi. 

Rehoboam’ Sina 

(1Kum 14:21-22, 29-31) 

13Tuaci’n Kumpi Jerusalem ah Rehoboam amama kisukipin a maang hi. 
Rehoboam a maan kipatin kum sawmni le khat pha hi; Israel minamte sung 
panin TOPA in ama’ min koi nadinga a teel Jerusalem ah ama kum sawm le sagi 
sung maang hi. Ama’ min pen Naamah hi a, Ammon-te ahi hi. 

14Ama in TOPA sui ding a lungsim sungah a koi lo ziehin a sie-in a gamta hi. 

15Tu-in Rehoboam’ gamtatna teng, a kipatna pan a tawpna dong, Kamsang 

Shemaiah le Thumu pa Iddo’ Khang Tangthu sungah kigiel hi lo amah? Rehoboam 
le Jeroboam kikalah kidona om den hi. 

16A pu a pate tawh Rehoboam lumton a, David’ khuopi sungah kivui hi; tuale a 
tapa Abijah in ama’ za luo hi. 

2 Khang Tangthu 13 

Abijah in Judah ah Uh 

(1Kum 15:1-8) 

1Kumpi Jeroboam a maan kum sawm le gietna kumin Judah tungah Abijah maan 
ding a kipan hi. 

2Ama in Jerusalem ah kum thum sung maang hi. Ama nu’ min Micaiah hi a, 
Gibeah-te Uriel’ tanu ahi hi. Tu-in Abijah le Jeroboam kilalah kidona a om hi. 

3Gal sim dingin Abijah kuon a, a kituomteel mi zali a pha, a thahat galhang galkap 
hon a nei hi. A kituomteel a thahat galhang tul zagiet tawh Abijah do dingin 
Jeroboam a pang hi. 

4Tua ciengin Ephraim muoltung gama om Zemaraim Muol tungah Abijah ding a, 
“Jeroboam le Israel zosie aw, ka thu ngai un! 

5Israel Pasien TOPA in ci tawh kibawl thuciemna tawh Israel tunga kumpi sem 
den dingin David le a tapate tungah a pieh lam thei lo na hi uh amah? 

6Hizongle David’ tapa Solomon’ nasempa, Nebat’ tapa Jeroboam kipanin a pu a 
ledo hi; 

7tuale Rehoboam pen khangno lai a, thukhentat thei nai loin amate a nan zo lo 
hun laitahin, a kimvelah kimanna a nei lo mi ginalo honkhat kikhawmin 
Solomon’ tapa Rehoboam a dem bawl uhi. 

8“Note in mi tampi na hi zieh ule Jeroboam in na pasien ding vua ang bawlpieh 
kham bawngnote na nei ziehun, tu-in David tapate’ khut sunga om TOPA’ kumpi 
gam do na sawm uhi. 

9Aaron’ suonte ahi TOPA’ siempute, le Levi-te delmangin gamdang mite bawl 
bang ma-in noma dingin siempute bawltawm hi lo na hi uh amah? Bawngtangno 
khat ahi sihle tuutang sagi tawh a kisiensuo dinga a pei popo pasien ahi lote’ 
siempu suoh paipai hi. 

10Ahi vangin kote adingin ahile, TOPA pen ka Pasien uh ahi a, ama ka nuasie sih 
uhi. TOPA’ na a sem Aaron’ suon siempute le amau’ nasep a hu dingin Levi-te ka 
nei uhi. 

11Amate in zingmawng le nitah sielin TOPA tungah meihal biehnate le a gim 
namtuite a pie vua, kham citah tawh a kibawl sabuoi tungah anlum guolte lui-in, 
nitah sielin a meivahte a kuon siem nadingin kham meivah tunna a kem hoi uhi; 
bangzieh ahei cile kote in TOPA ka Pasien’ ei sawlna ka zui vua, ahi vangin note 
in ama na nuasie uhi. 

12En un, ka makai dingun kote tawh TOPA ang omton a, note do dinga gal hlatna 
pengkul tum dingin ama’ siempute in galkap pengkulte a nei uhi. Israel-te aw, na 
pu na pate uh’ Pasien, TOPA do sih un; azieh pen na zo vawt sih ding uhi,” a ci hi. 

13Jeroboam in a nua lam panun a buhdap dingte a sawl hi; tua bangin Judah 
masangah a galkapte om a, a nua lam vuah a buhdapte a om hi. 

14Judah a kihei ciengin ama in a galte a nua a ma-ah a op lam a mu 
hi. TOPA kungah amate a kiko vua, siempute in pengkul a mut uhi. 

15Tua ciengin Judah mite in zong galdona aw a kiko uhi. Judah mite a kiko 
ciengun Abijah le Judah mai-ah Pasien in Jeroboam le Israel mi zosie a zo hi. 

16Judah mai-ah Israel-te a taimang vua, Pasien in a khut sung vuah amate a pie 
hi. 

17Abijah le a galkapte in amate zogawpin mi tampi a that uhi; a kituomteel Israel 
mi tul zanga kithat hi. 

18Tua bangin a pu a pate uh’ Pasien, TOPA tungah amate a kingap ziehun Judah 
mite a guol zo vua, Israel-te in tua hunin gal a lel uhi. 

19Abijah in Jeroboam nuadel a, ama kung panin khuopite, Bethel a khuoneute 
tawh, Jeshanah a khuoneute le Ephron a khuoneute tawh a la hi. 

20Jeroboam in Abijah’ hun sungin vang nei zo nawn lo hi; TOPA in ama vatin ama 
a si hi. 

21Ahi vangin Abijah a thahat tehteh hi. Ama in zi sawm le li la a, tapa sawmni le 
ni le tanu sawm le guh’ pa a suoh hi. 

22Abijah’ gamtatna a omlai teng, ama ziete le a thugente, Kamsang Iddo’ 

Tangthu sungah kigiel hi lo amah? 

2 Khang Tangthu 14 

Asa in Uh 

(1Kum 15:9-15) 

1 Tuaci’n Abijah si-in a pu a pate tawh lumton a, amate in David’ khuopi-ah ama 
a vui uhi. A tapa Asa in ama’ zaluo hi. Ama’ uh sungin a gam sungah kum sawm 
sung gal a veng hi. 

2Asa in TOPA a Pasien’ muna-ah a hoi le a manin na sem hi. 

3Ama in gamdang maitamte, munsangte, le biehna songte satpua-in khuom 
siengthote phua a, 

4a pu a pate’ Pasien, TOPA sui-in thukham le thupiehnate a zui nadingun Judah 
thu a pie hi. 

5Ama in Judah khuopi zosie panin munsangte le gimnamtui maitamte zong 
hemkhie hi. Tuale ama’ khut nei-ah kumpi gam sung gal a veng hi. 

6A gam sungah gal a dai hun sungin ama in Judah gam sungah kulpi nei khuopite 
a lam hi. TOPA in ama tungah kilemna hun a pieh ziehin khum hun sungin ama in 
gal a nei kha sih hi. 

7Ama in Judah kungah, “Tam khuopite lamin kulpite le tausangte, kul kotpite le 
zawlte tawh im vai. TOPA i Pasien i sui ziehun leitang pen eite’ gam ahi lai hi; eite 
in ama i sui vua, ama in zong i kim zosie-ah kilemna ei pie hi,” a ci hi. Tuaci’n 
amate in zong khuopi lamin a khangto uhi. 

8Asa in Judah gam sung panin lum gol le teipi tawh kivon galkap tul zathum, le 
lum le thal a tawi Benjamin galkap hon tul zani le tul sawmgiet nei hi; tam teng 
zosie pen a thahat galhangte ahi uhi. 

Ethiopia-te’ Busimna Kiledo 

9Amate a sim dingin galkap awn khat le leeng galkap zathum tawh Ethiopia-
te Zerah kuonin Mareshah cieng dong tung hi. 

10Ama tawh kimu dingin Asa kuonkhie a, Marashah-a Zephathah guom-ah gal 
kido dingin amate in panmun a la uhi. 

11TOPA a Pasien’ tungah Asa kiko a, “TOPA aw, a thahat le a thanemte kikalah na 
panpi ding pen nang adingin a kilamdanna a om sih hi. Kote ei hu 
in, TOPA kohaw’ Pasien aw. Nangma kang muon ziehun nangma’ minin tam 
mihonpi a do dingin kang pei zo ta uhi. TOPA aw, nang, kohaw’ Pasien na hi hi; 
mihing in kizosah vawt sin,” a ci hi. 

12Tuaci’n TOPA in Asa le Judah mite mai-ah Ethiopia-te zo a, Ethiopia-te a 
taimang uhi. 

13Asa le ama tawh a omton galkapte in Gerar cieng dongah amate a nuadel vua, 
Ethiopia-te koima a hing om loin a puamat sieng uhi; azieh pen TOPA le a 
galkapte mai-ah amate kisusie hi. Judah mite in van kinuasie tampitah a puo uhi. 

14Amate tungah TOPA zatahna a tun ziehin Gerar kimvela om khuopi zosie a zo 
uhi. Amate in khuopi teng a bulu uhi; azieh pen tua khuopite sungah van kinuasie 
tampitah om hi. 

15Amate in ganhon neite’ puonbuhte zong simin tuu le keel, le kalaoh tampi a 
peipi uhi. Tua ciengin Jerusalem ah a kilekia uhi. 

2 Khang Tangthu 15 

1Obed’ tapa Azariah tungah Pasien’ hlagau a tung hi. 

2Asa tawh kimu dingin ama pusuohin ama kungah, “Asa, Judah le Benjamin-te 
zosie aw, ka thugen ngai un. Ama tawh na om laisie uh note tawh TOPA ang om 
hi. Ama na sui uleh ama na mu ding vua, ahi vangin ama na nuasie uleh ama in 
zong note ang nuasie ding hi. 

3Hun sawtveipi sung Israel-te, Pasien man tawh om lo, thuhil siempu tawh om 
loin, thukham tawh zong omlo uhi. 

4Ahi vangin amate a lungkham ciengun Israel Pasien, TOPA lamah kihei-in ama a 
sui vua, tuaci’n ama a mu uhi. 

5Khum hun lai-in amate a zinsuh a zinto na vuah lungmuonna a om sih hi, 
bangzieh ahei cile gamcin tenga a teng mi zosie tungah buoina lienpi a tung hi. 

6Pasien in lungkhamna namcin tawh a buoisah ziehin minam khat le minam 
khat, khuopi khat le khuopi khat a kido vua, a nengnengin a kikhenthang uhi. 

7Hinanle nang na hi leh hang in! Na nasepna thaman ang kipie ding ahi ziehin na 
khut zawsah sin,” a ci hi. 

8Asa in Oded’ tapa Azariah’ genkhol na ahi tam thute a zah ciengin ama 
hangsanin, Judah gam zosie le Benjamin le Ephraim muoltung gam pana a lahsa 
khuopite panin a kidahhuoi milimte paimang a, TOPA’ biehinn talaap mai-
a TOPA’ maitam a puopha hi. 

9Ama in Judah le Benjamin-te zosie, le Ephraim, Manasseh, le Simeon sung panin 
amate kunga a peem gamdang mite a kaikhawm hi. Bangzieh ahei cile TOPA a 
Pasien in ama tawh a opna thu a mu ciengun Israel panin ama kungah mi tampi 
a tai uhi. 

10Asa’ uh kum sawm le ngana a hla thumna sungin Jerusalem ah amate a 
kikhawm uhi. 

11Tua ni-in gal sunga a puoh uh nate sung panin TOPA tungah bawngtang zasagi 
le tuu tulsagi tawh biehpiehna a pie uhi. 

12A lungsim zosie ule a hinna zosie utawh a pu a pate uh’ Pasien, TOPA a sui 
nadingun kiciemna khat a bawl uhi. 

13Israel Pasien, TOPA a sui lo poma, a khang hile, a teh hile, pasal hile, numei hile 
kithat ding hi. 

14Awsangpi tawh a kiko kawmun amate in pengkul le sakite tumin TOPA tungah 
kiciemna a bawl uhi. 

15Tua kiciemna-ah Judah mi zosie a kipah uhi; bangzieh ahei cile a lungsim zosie 
utawh amate kiciemin a deina zosie utawh ama a sui vua, amate in ama mu-
in, TOPA in zong a kimvel vuah galvenna a pie hi. 

16A nu Maacah in Asherah adingin a kidahhuoi milim khat a bawl ziehin kumpi 
Asa in a nu nangawn kumpipa’ nu hina za panin a hemkhie hi. Asa in a nu’ milim 
sattanin suguoi a, Kidron Lui-ah a haltum hi. 

17Ahi vangin Israel panin munsangte a kilakhietuon sih hi. Hizongle a uh hun 
sung tungtawnin Asa’ lungsim a thuman hi. 

18Ama in pieh dinga a pa in a na ciemsa letsongte le ama’ na ciemsa letsongte - 
ngun le kham, le vanzahte, Pasien’ biehinn sungah a peipi hi. 

19Asa in a uh kum sawmthum le ngana cieng dong galkidona om nawn lo hi. 

2 Khang Tangthu 16 

Aram tawh Kizopna Kimawsah 

(1Kum 15:16-22) 

1Asa a maan kum sawmthum le guhna kumin Judah sim dingin Israel Kumpipa 
Baasha kuonto a, Judah Kumpipa Asa’ gam sungah koima a pusuoh a sungtum a 
op thei lo nadingin ama in Ramah khuo a sat hi. 



815 

 

 
Zo Bible 

© 2018 Bible Society of Myanmar. 
 

 
 

 

2Tua ciengin Asa in TOPA’ inn le kumpipa’ inn sunga goute sung panin ngun le 
khamte la-in, Damascus-a teng Aram Kumpipa Ben-hadad kungah tuate hlah a, 

3“Na pa le ka pa a kizop ma bangin nang le kei kikalah kizopna khat omsah vai. 
Ngun le kham kang hlah hi; kei kung panin ama a nuakin nadingin va pei ta’nlen 
Israel Kumpipa Baasha tawh na kizopna va phel ta’n,” a ci hi. 

4Ben-hadad in Kumpi Asa thugen mangin Israel khuopite sim dingin a 
galkapmangte sawl a, amate in Ijon, Dan, Abel-maim, le Naphtali vankholna 
khuopite a zo uhi. 

5Baasha in tua thu a zah ciengin Ramah khuopi a lam khawl a, a nasep a tawpsah 
hi. 

6Tua ciengin Kumpi Asa in Judah mi zosie khawm a, amate in Baasha in Ramah 
lamna-a a zah suongte le a singte puo-in tuate tawh Geba le Mizpah a lam uhi. 

7Khum hun lai-in Judah Kumpi Asa kungah thumu pa Hanani pei-in ama kungah, 
“Nangma in Aram kumpipa suongin TOPA na Pasien suong lo na hi ziehin Aram 
kumpipa’ galkapte in nang ang suohtasah hi. 

8Ethiopia-te le Libya-te zong khu leeng tampi le sakol galkap tampitah tawh a 
om galkap tampi hi lo amah? Ahi vangin TOPA suong na hi ziehin ama in nangma’ 
khut sungah amate ang pie hi. 

9Bangzieh ahei cile ama tungah a lungsim a man mite thahatsah dingin TOPA’ mit 
in leitung zosie a en kawikawi hi. Tami thu-ah na mot tat zo ta hi; azieh pen tu-a 
kipanin gal na nei ding hi,” a ci hi. 

10Tua ciengin thumu pa tungah Asa lungthah a, ama kolbulin thong sungah a 
khum hi, azieh pen tam thu ziehin ama tungah a lungthah mama hi. Tuale khum 
hun sung ma-in Asa in mi kimkhat tungah gimna hamsapite a pie hi. 

Asa’ Natna le A Sina 

(1Kum 15:23-24) 

11Asa’ gamtatnate, a patna panin a tawpna dong, Judah le Israel Kumpite’ 

Tangthu sungah kigiel hi. 

12Ama a maan a kum sawmthum le kuona kumin Asa in a kengah natna nei a, a 
natna nasie mama hi; hinanle a nat hun sung nangawnin ama in TOPA a sui sih a, 
zato siemte’ panpina a suizaw hi. 

13Tua ciengin a pu a pate tawh Asa lumton a, ama a maan zaw a kum sawmli le 
khatna kumin a si hi. 

14Amate in David khuopi ah ama dinga a kibawlsa hankhuh sungah ama a vui 
uhi. Amate in panamtui bawl siem mite’ bawl a namtui tuomtuomte tawh a 

kidim hankuong sungah ama a siel uhi; tuale amate in ama zatahna-in tumphuol 
golpi khat a taw uhi. 

2 Khang Tangthu 17 

Jehoshaphat’ Uhna 

1Ama’ tapa Jehoshaphat in a za luo a, Israel sim dingin amama a kithakhausah 
hi. 

2Ama in Judah gama kulpi nei khuopi zosie-ah galkapte koi a, Judah gam sung le 
a pa Asa in a lahsa Ephraim khuopite sungah khuopi cingte koi hi. 

3Ama in a pa’ gamtat masate a zui ziehin TOPA in Jehoshaphat a ompi hi; ama in 
Baal pasien-te bie loin, 

4Israel-te’ tawndan bangin tawn a, a pa’ bieh Pasien sui-in a thupiehnate a 
zuizaw hi. 

5Tua ahi ziehin TOPA in ama’ khut sungah kumpi gam a kipsah hi. Judah zosie in 
Jehoshaphat kungah sieh le kaihte a puoh vua, ama in neisa tampi le patawina 
nga hi. 

6TOPA’ lampite ah a ama’ lungsim a hangsan hi; tua tham loin ama in Judah gam 
panin munsangte le khuom siengthote a hemkhie hi. 

7Ama’ uh a kum thumna kumin ama in Judah gam khuopite sunga thuhil dingin 
a uliente Benhail, Obadiah, Zechariah, Nethanel, le Micaiah-te a sawl hi. 

8Amate tawh Levi mite Shemaiah, Nethaniah, Zebadiah, Asahel, Shemiramoth, 
Jehonathan, Adonijah, Tobijah, le Tob-adonijah a peiton uhi; tuale siempu 
Elishama le Jehoram zong tami Levi-te tawh a peiton uhi. 

9TOPA’ thukham laibu kengin Judah gam sungah amate in thu a hil uhi; Judah 
khuopi zosie-ah amate pei kawikawi-in mite lahah thu a hil uhi. 

10Judah gam kimvela om kumpi gam zosie tungah TOPA zatahna tung a, tuale 
amate in Jehoshaphat a do nawn sih uhi. 

11Philistia-te pawlkhat in Jehoshaphat kungah letsongte, le sie le kaih dingin 
ngun a puoh uhi; tuale Arab-te in zong ama tungah tuutang tulsagi le zasagi, le 
keeltang tulsagi le zasagi a puoh uhi. 

12Damdamin Jehoshaphat vanglien semsem hi. Ama in Judah gam sungah kulpite 
le vankholna khuopite a lam hi. 

13Ama in Judah khuopite sungah nasep lienpite sem hi. Ama in Jerusalem-ah 
galkapte, a thahat galhangte a nei hi. 

14A pupate innkuon tawh kizui-in amate a phaza tam bang ahi hi. Judah sung pan 
a tula a uhte: Adah pen a uhpa ahi a, a thahat galhang mi tul zathum tawh ahi hi. 

15Ama’ zomah a uhpa Jehohanan ahi a, mi tul zani le tul sawmgiet tawh ahi hi. 

16Ama’ zomah TOPA’ nasepna dinga kipumpieh Zichri’ tapa Amasiah ahi a, a 
thahat a galhang mi tul zani tawh ahi hi. 

17Benjamin sung panin: A thahat a galhang Eliada ahi a, thal le lum a tawi mi tul 
zani tawh ahi hi. 

18Ama’ zomah Jehozabad ahi a, galdo dinga hiem tawi mi tul zakhat le tul 
sawmgiet tawh ahi hi. 

19Tam teng pen kumpipa in Judah gam sung zosie-ah kul nei khuopite-a a koite 
banah kumpipa’ na a semte ahi hi. 

2 Khang Tangthu 18 

Micaiah in Guollel nading Genkhol 

(1Kum 22:1-28) 

1Tu-in Jehoshaphat in hauna le minthanna nei hi; tuale ama in Ahab tawh 
kitenna zieha kizopna khat a bawl hi. 

2Kum tawmvei zaw ciengin Samaria-a Ahab kunga haw dingin a kuonsuh hi. 
Ahab in ama ading le a zawpite adingin tuu tampi le bawngtang tampi gaw a, 
Ramoth-gilead simto dingin ama a zawl hi. 

3Israel kumpipa Ahab in Judah Kumpipa Jehoshaphat kungah, “Keima tawh 
Ramoth-gilead ah nang kuon diei mah?” ci hi. Ama in dawngin, “Nangma tawh a 
omton ka hi a, ka mite nangma’ mite ahi hi. Galsimna-ah nangma tawh kang kuon 
ding uhi,” a ci hi. 

4Ahi vangin Jehoshaphat in zong Israel kumpipa kungah, “TOPA’ thu dong masa 
in,” a ci hi. 

5Tua ciengin Israel kumpipa in kamsangte zali kaikhawm a, tuale amate kungah, 
“Ramoth-gilead sim dingin ka kuonto diei, tua ahi sihle ka pel lel diei mah?” a ci 
hi. Amate in, “Kuonto in; azieh pen Pasien in kumpipa’ khut sungah ang pie ding 
hi,” a ci uhi. 

6Ahi vangin Jehoshaphat in, “Tam sungah thu i dawh thei ding TOPA’ kamsang 
adang a om ta sih amah?” a ci hi. 

7Israel kumpipa in Jehoshaphat kungah, “Thu i dawh thei ding Imlah’ tapa 
Micaiah a kici mi dangkhat omlai hi; ahi vangin ama in kei thu a hoi lamin a gen 
ngai sih a, gimna nading ngentang a gen ziehin ama ka muda hi,” a ci hi. 
Jehoshaphat in, “Kumpipa in tua bang mawh ci sin,” a ci hi. 

8Israel kumpipa in a ulien khat hlan a, “Imlah’ tapa Micaiah mallangtahin hing 
peipi in,” a ci hi. 

9Tu-in Israel kumpipa le Judah kumpipa Jehoshaphat a kumpi topha tung vuah 
to-in puontuolpi silin a kizem uhi; tuale Samaria tunkot lutna mun ancilna 
phuol-ah amate a to uhi; tuale kamsang zosie in a mai vuah kam a sang uhi. 

10Chenaanah’ tapa Zedekiah in sia sakite bawlin ama in, “TOPA in tam bangin a 
gen hi: Amate a kisuhsiet masangsie tam teng tawh Aram-te na sun ding hi,” a ci 
hi. 

11Kamsang zosie in zong tua ma bangin kam a sang vua, “Ramoth-gilead ah 
kuonto inlen va zo ta’n; TOPA in kumpipa’ khut sungah ang pie ding hi,” a ci uhi. 

12Micaiah hlan dinga a kuon kamtaipa in ama kungah, “En in, kithukhatin 
kamsangte’ gen khu kumpipa dinga a hoilam ahi hi; na thu gen zong amau’ gen 
tawh kibangsah inlen, a hoilamin gen in,” a ci hi. 

13Ahi vangin Micaiah in, “TOPA a hing ahi ma bangin ka Pasien’ gen popo ka gen 
ding hi,” a ci hi. 

14Kumpipa kungah ama a tun ciengin kumpipa in ama kungah, “Micaiah aw, 
Ramoth-gilead ah galsim dingin ka kuonto diei, tua ahi sihle ka pel lel diei mah?” 
a ci hi. Ama in dawng a, “Kuonto inlen va zo ta’n; na khut sungah amate ang kipie 
ding hi,” a ci hi. 

15Hinanle kumpipa in ama kungah, “TOPA’ min tawh keima tungah thuman ci 
longal bangma dang nang gen lo nadingin bang zavei hing kiciemsah ding ka 
hei?” a ci hi. 

16Tua ciengin Micaiah in, “Tuucing om lo tuute bangin muolte tungah Israel mi 
zosie a kithethang ka mu hi. Tuale TOPA in, ‘Tam mite in pu a nei sih uhi; a inn 
lam ciet vuah lungmuongin kilesah un,’ ci hi,” a ci hi. 

17Israel kumpipa in Jehoshaphat kungah, “Ama in kei thu a hoi lamin khat zong 
gen ngai loin gimna ding beh ang gen ding hi, ci-in na kungah kang gen tamal sih 
amah?” a ci hi. 

18Tua ciengin Micaiah in, “Tua ahi ziehin TOPA’ thugen ngai vawi un: TOPA a 
kumpi topha tungah to-in a ziet le a vei-ah van mihonpite a ding ka mu hi. 

19Tuale TOPA in, ‘Ramoth-gilead ah Israel kumpipa Ahab kuonto-in a si nadingin 
koi pen in ama va zawl ta ding ahei?’ a ci hi. Tua ciengin 

20hlagau khat madawhin TOPA mai-ah ding a, ‘Keima in ama va zawl ta vang,’ a 
ci masangsie, khat in thu khat gen a, adang khat in thu tuom khat a gen hi. TOPA in 
ama kungah, ‘Bang na ci zawl diei?’ a ci hi. 

21Ama in dawngin, ‘Kei va pei-in a kamsang zosie’ kam sungah hlagau zuou khat 
ka va suoh ta ding hi,’ a ci hi. Tua ciengin TOPA in, ‘Nangma in ama na va zawl ta 
ding a, na zo ding hi; pei inlen va sem in,’ a ci hi. 

22Tuaci’n en in, TOPA in tami na kamsangte’ kam sungah hlagau zuou khat koi zo 
ta hi; TOPA in nang adingin na thuoh ding gimna khensat zo hi,” a ci hi. 

23Tua ciengin Chenaanah’ tapa Zedekiah in zuon phei-a Micaiah pheta behin, 
“Nang tunga thu gen dingin TOPA’ hlagau in bang lampi panin ei kalsan thei 
ahei?” a ci hi. 

24Micaiah in dawngin, “A kibu dingin innkhan sungnungah na pei ni ciengin na 
thei ding hi,” a ci hi. 

25Tua ciengin Israel kumpipa in thupie a, “Micaiah man unlen, khuopi uhpa 
Amon kung le kumpipa’ tapa kungah zawpikia un; 

26tuale ama in, ‘Kumpipa in tam bangci hi: Tam mipa thong sungah khum unlen, 
lungnuom taha kang kilekia masangsie an le tui na gieutausah un, ci hi,’ ci un,” a 
ci hi. 

27Tuale Micaiah in, “Lungnuom taha nang kilekia poma leh kei tungtawn 
a TOPA thu gen lo hi taven,” a ci hi. Tuale ama in, “No mite aw, na unpi-un ka 
thugen za un!” a ci hi. 

Ahab’ Galelna le Sina 

(1Kum 22:29-40) 

28Tuaci’n Remoth-gilead ah Israel kumpipa le Judah Kumpipa Jehoshaphat a 
kuonto uhi. 

29Israel kumpipa in Jehoshaphat kungah, “Kei mituom hing kipangin gal sungah 
hing kuon vangin, hizongle nang in na puontuolpi hing silh in,” a ci hi. Tuaci’n 
Israel kumpipa mituom kipang a, gal sungah ama gel a kuon uhi. 

30Tu-in Aram kumpipa in a leeng makaite thupie-in, “Milien mineu koima tawh 
kido sih unlen, Israel kumpipa beh tawh kido un,” a ci hi. 

31Leeng makaite in Jehoshaphat a mu ciengun, “Khumpa Israel kumpipa hi ve 
aw,” a ci uhi. Tuaci’n ama sim dingin a kihei uhi; tuale Jehoshaphat zong kikozah 
pai a, TOPA in ama a panpi hi. Ama kung panin Pasien in amate a kaikhie hi; 

32azieh pen Israel kumpipa ahi lo lam leeng makaite in a thei bepun, ama a delna 
panin a kilekia uhi. 

33Ahi vangin mi khat in a thaltang a mawh kap leh, a galdal thep le a awmdal 
kikalah lutin Israel kumpipa a kha hi; tuaci’n ama in a leeng hawlpa kungah, “Kei 
liem zo ka hi ziehin kilekia inlen, galphuol panin ei puodawh ta’n,” a ci hi. 

34Tua ni-in gal kidona nasie mama a, nitah a si dongin Aram-te lam nga-in a leeng 
tungah kumpipa a kingam hi; tua ciengin nitum laitahin ama a si hi. 

2 Khang Tangthu 19 

1Judah kumpipa Jehoshaphat dam le bihin Jerusalem a inn ah a kilekia hi. 

2Ama dawn dingin Hanani’ tapa, thumu pa Jehu pusuoh a, Kumpi Jehoshaphat 
kungah, “Mi gilote panpi-in TOPA a muda mite it ding na hi amah? Tami thu 
ziehin nang ang do dingin TOPA kung panin ama’ lungthahna a pusuoh zo hi. 

3Hizongle na sungah hoina pawlkhat kimu hi. Azieh pen nangma in gam sung 
panin khuom siengthote na susie a, na lungsim sungah na Pasien sui ding na 
ngaisun hi,” a ci hi. 

Jehoshaphat’ Puophatnate 

4Jerusalem ah Jehoshaphat a teng hi; tua ciengin Beer-sheba panin Ephraim 
muoltung gam cieng dong mite lahah zinkia a, a pu a pate uh’ 
Pasien, TOPA kungah amate tunpikia hi. 

5Ama in Judah gam sunga kul a nei khuopite zosie, a khuopi a khuopi-ah 
thukhente koi a, 

6tuami thukhente kungah, “Mihingte tanga thukhen na hi sih vua, TOPA tanga thu 
khen na hi zawh ziehun na nasep uh limtahin ngaisun un; ama in na thukhenna 
vuah note ang ompi hi. 

7Tu-in na tung vuah TOPA zatahna om taheh; na sepna vuah pilvang un, azieh 
pen TOPA i Pasien tawh thutang leheina, mi deidanna, guhgol lahnate a omton 
thei sih hi,” a ci hi. 

8Tua banah TOPA adinga thukhenna pie ding le thukineite a khenpieh dingin 
Jehoshaphat in Jerusalem ah Levi-te pawlkhat, siempute pawlkhat, le Israel 
innkuon lutang pawlkhat a se hi. Amate in Jerusalem ah panmun a nei ciet uhi. 

9Ama in tam bangin amate thu hil hi: TOPA zatahna, citahna, le na lungsim zosie 
utawh na sem ding uhi; 

10amau’ khuopi sunga teng na sanggamte uh tung panin sisan kisuona, thukham 
ahi sihle thupiehna, upadi ahi sihle biehna ngaina kipte tawh kisai-in na tung 
vuah thu khat popo ang tun ciengin TOPA mai-ah mawna a piensah lo nading ule 
note tung le na sanggamte tungah lungthahna a tun lo nadingin amate thu na hil 
ding uhi. Tam bangin bawl un, tua hile mawna na piengsah sih ding uhi. 

11En un, TOPA’ thu tawh kisai thu zosie-ah note tunga vaihawm dingin siempupi 
pa Amariah om hi; tuale Judah Kumpipa tawh kisai thu zosie-ah Judah innkuon 
uhpa Ishmael’ tapa Zebadiah om hi; tuale Levi-te in note tungah ulien sem ding 
uhi. Hang tahin gamta in, mi hoite tawh TOPA ang omton taheh!” a ci hi. 

2 Khang Tangthu 20 

Nisuona Pana Busimna 

1Tam thu zaw ciengin Moab-te le Ammon-te, Meunim-te pawlkhat tawh, 
Jehoshaphat sim dingin a kuon uhi. 

2Kamtaite pei-in Jehoshaphat kungah, “Nang ang sim dingin tuipi galkhat, 
Edom gam panin mihon tampite ang kuon uhi; Hazazon-tamar (En-gedi a kici) 
ah amate kigingsa-in a om uhi,” ci-in a gen uhi. 

3Jehoshaphat a zau hi; amama-in TOPA sui ding lunggulin Judah gam muncin 
tengah an tan nading thu a tangko hi. 

4TOPA tung panin huna sui dingin Judah in mi kaikhawm hi; TOPA sui dingin 
Judah khuopi zosie panin amate a kuon uhi. 

Jehoshaphat’ Thungetna le Guolzawna 

5 TOPA’ biehinn sung, leituol tha’ mai, Judah le Jerusalem-te’ kikhopna sungah 
Jehoshaphat ding a, 

6tuale, “Ka pu ka pate uh’ Pasien TOPA aw, nangma, van Pasien na hi sih amah? 
Nam cinte’ kumpi gam zosie tungah nangma a vaihawm na hi sih amah? Nangma’ 
khut sungah vanglietna le thahatna om a, koima in nang ang nang zo sih hi. 

7Kote’ Pasien aw, nangma in na mi Israel mai-ah tam gama teng mite na delmang 
a, nangma’ guolpa ahi Abraham’ suonlehlahte tungah kumtawn adingin pie hi lo 
na mah? 

8Tua munah amate tengin tua sungah nangma’ min dingin biehinn khat a lam 
vua, amate in, 

9‘Ko tungah gimna, namsau, thukhenna, ahi sihle natna, ahi sihle kielpi ang tun 
leh, tami biehinn sungah na min a op ziehin tami biehinn mai le na mai-ah dingin 
na kungah ka lungkhamna uh kang ko ding vua, tuale nangma in ei za-in nei hun 
ding hi,’ a ci uhi. 

10Tu-in en in, Egypt gam pan a peikhiet lai-un Israel-te in na simsah lo, amate in 
pelin a suhsiet lo uh- Ammon, Moab le Sier Muol mite, 

11ka luo ding vua kote nei piehsa na neisa panin ei hawlkhietna utawh amate in 
thaman ei pie zawsop uhi. 

12Kote’ Pasien aw, amate tungah thu khen lo ding na mah? Bangzieh ahei cile 
kote sim dinga ang kuon tam mihonpite tawh kisi dingin tha ka nei sih uhi. Ci 
nading mel thei loin nangma beh kang mitsuon uhi,” a ci uhi. 

13Tua laitahin TOPA mai-ah Judah zosie a zite, a tasente, le a naupangte utawh a 
ding uhi. 

14Tua ciengin a kikhawm mipi laikimah, Levi-te Asaph’ suonte sung panin 
Mattaniah, a tapa Jeiel, a tapa Benaiah, a tapa Zechariah, a tapa Jahaziel-te 
tungah TOPA’ hlagau a tung hi. 

15Ama in, “Judah gam zosie, Jerusalem-a teng teng zosie, le Kumpi Jehoshaphat 
aw, ngai un. TOPA in note tungah tam bangin a gen hi: ‘Zau sih unlen tam mi 
honpite ziehin lungkie sih un; azieh pen galdona khu nomau-a’ hi loin Pasien-a’ 
ahi hi. 

16Zing ciengin amate sim dingin kuonsuh un; Ziz katona lampi zui-in amate ang 
kuonto ding uhi; Jeruel gamlah mai-a om kuom mongah amate na mu ding uhi. 

17Tami gal pen note’ sim ding hi lo hi; Judah le Jerusalem mite aw, na panmun 
uh la-in pia malmal loin ding unlen, no tangin TOPA’ guolzawna mu un,’ a ci hi. 
Zau sih unlen lungkie sih un; amate sim dingin zing ciengin kuon un. TOPA in ang 
ompi ding uhi,” a ci hi. 

18Tua ciengin a mai tuol ngatin Jehoshaphat kun a, TOPA mai-ah Judah zosie le 
Jerusalem-a teng mi zosie pua-in TOPA a bie uhi. 

19Awsangpi tawh Israel Pasien, TOPA a phat dingin Levi-te sung panin Kohath-te 
le Korah-te a dingto uhi. 

20Amate zingmawngin a thobai vua, Tekoa senel gamah a pei uhi. Amate a pei 
laitahun Jehoshaphat dingin, “Judah le Jerusalem khuo-a tengte aw, ka thugen 
na ngai un! TOPA na Pasien uh um un, tua hile na kip ding uhi; a kamsangte zong 
muong un,” a ci hi. 

21Ama in mite tawh thu kikupna a nei zaw ciengin, TOPA mai-ah la sa ding le a 
thupi a sienthona a phat ding mite se a, a pei kawmun amate in galkapte mai-ah, 
“ “TOPA tungah lungdamna ko un. Bang zieh ahei cile ama’ itna kip tawntung hi,” 
a ci uhi. 

22Amate in phatna la a sah laitahun, Judah sim dinga a pei Ammon-te, Moab-te, 
le Seir Muol mite buhdap dingin TOPA in mi koi a, tuaci’n amate kizo hi. 

23Azieh pen Ammon-te le Moab-te in Sier Muola tengte simin a susie sieng uhi; 
tuale Seir-a tengte a suhsiet zaw ciengun amate khatlekhat a kisusie uhi. 

24Senel gam galvilna tausangah Judah-te a tun ciengun amate in mihonpi lam a 
en uhi; amate pen tuol lahah a puamat misi luong vive ahi uhi; amate a suohta 
khat beh om lo hi. 

25Amate kung panin gal vanlahte khawm dingin Jehoshaphat le a mite a pei 
ciengun ganhingte, vante, puonsilte, le na manpha tampi tah a mu vua, tuale 

amate dinga a puohzawh nawn lo cieng dong uh a la uhi. Galvanlahte tam seng 
ahi ziehin van khawmin ni thum sung a thapaai uhi. 

26A ni li ni-in Beracah kuomah a kikhawm uhi, azieh pen amate in tua 
munah TOPA a phat uhi; tua ziehin tuni dongin khum mun pen Beracah Kuom 
kici hi. 

27Tua ciengin Jehoshaphat’ makaina tawh Judah mite le Jerusalem-te zosie 
kipahin Jerusalem ah a kilekia uhi. Bangzieh ahei cile TOPA in a galte tungah 
amate a lungdamsah hi. 

28Harp-te, lyre-te, le pengkulte tawh Jerusalem-a TOPA’ biehinn ah amate a tung 
uhi. 

29TOPA in Israel’ galte a simpiehna thu a zah ciengun kumpi gam zosie tungah 
Pasien zatahna a tung hi. 

30Tuale Jehoshaphat’ uhna gam sungah gal a veng hi. Azieh pen a Pasien in ama 
kimvelah galvenna a pie hi. 

Jehoshaphat’ Uhna Tawpna 

(1Kum 22:41-50) 

31Tuaci’n Judah tungah Jehoshaphat a maang hi. A maan a kipatin ama kum 
sawmthum le nga pha hi; Jerusalem ah ama kum sawmni le nga sung maang hi. 
Ama nu’ min Azubah ahi a, Shilhi’ tanu ahi hi. 

32Jehoshaphat in a pa Asa’ lampi bang zui-in ama tua panin a piel vawt sih 
a, TOPA muna-ah thuman vive a sem hi. 

33Ahi vangin munsangte kipaimang tuon lo hi; mite in a pu a pate uh’ Pasien 
tungah a lungsim uh a nga nai sih uhi. 

34Tu-in Jehoshaphat’ gamtatna a omlai teng, a patna panin a tawp dongin, Israel 

Kumpite’ Tangthu sunga a kiciemte, Hanani’ Tapa Jehu’ Khang Tangthu sungah 
kigiel hi. 

35Tami zaw ciengin a gitlo gamtat Israel kumpipa Ahaziah tawh Judah kumpipa 
Jehoshaphat kizom hi. 

36Amate in Tarshish lama pei ding tembawte bawlna-ah ama tawh kipawlin 
Ezion-geber ah tembawte a bawl uhi. 

37Tua ciengin Mareshah-te Dodavahu’ tapa Eliezer in Jehoshaphat langpangin 
thu a gen a, “Nang in Ahaziah tawh na kipawl ziehin na bawlsa nate TOPA in susie 
ding hi,” a ci hi. Tuale tembawte kisie a, Tarshish ah pei thei lo uhi. 

2 Khang Tangthu 21 

Jehoram’ Uhna 

(1Kum 22:50; 2Kum 8:16-19) 

1A pu a pate tawh Jehoshaphat lumton a, David’ khuopi ah a pu a pate tawh ama 
kivui hi; a tapa Jehoram in ama’ za luo hi. 

2Jehoshaphat’ tapa Jehoram’ sanggamte: Azariah, Jehiel, Zechariah, Azariah, 
Michael, le Shephatiah ahi uhi; tam teng zosie, Judah kumpi Jehoshaphat’ tapate 
ahi hi. 

3A pa un amate letsong, ngun, kham, le a manpha neisate tampitah pie a, Judah 
gama kulnei khuopite tawh a piehtha hi; hizongle ama pen a ta masa pen ahi 
ziehin ama in Jehoram tungah kumpi gam a pie hi. 

4A pa’ kumpi topha tungah Jehoram ka-in a dinkip ciengin a sanggam pasal zosie 
namsau tawh thatin Israel uliente kimkhat zong that hi. 

5Ama a maan patin Jehoram kum sawmthum le ni pha hi; Jerusalem ah ama kum 
giet sung a maang hi. 

6Ahab’ tanu pen ama’ zi ahi ziehin ama in Ahab innkuon ma bangin Israel 
kumpite’ lampi a zui hi. TOPA muna-ah ama a sie lamin a gamta hi. 

7Hizongle TOPA in David le a sunlehlahte tungah meivah khat pieh zing dingin 
kamciem a, David tawh thuciemna bawl zo ahi ziehin ama in David innkuon a 
susie sih hi. 

Edom’ Ledona 

(2Kum 8:20-22) 

8Ama’ hun sungin Edom in Judah’ uhna ledo a, amau’ kumpi tuom a koi uhi. 

9Tua ciengin a galkapmangte le a leeng zosie tawh Jehoram galkai a, zanlai-in 
kuonin ama in ama le a leeng lamkaite a kuikhum Edom-te a sim hi. 

10Tuaci’n tuni dongin Edom-te in Judah’ uhna a ledo uhi. Ama in a pu a pate’ 
Pasien, TOPA a taisan ziehin khum hun laitahin Libnah in zong ama’ uhna a ledo 
hi. 

Elijah’ Laihlah 

11Tua tham loin, ama in Judah muoltung gamah munsangte bawl a, citah lona 
lamah Jerusalem-a tengte pui-in, Judah lam a pielsah hi. 

12Kamsang Elijah kung panin ama tungah laihlah khat tung a, “Na pu David’ 
Pasien, TOPA in tam bangin a gen hi: ‘Azieh pen na pa Jehoshaphat’ lampi le Judah 
kumpi Asa’ lampi na tawn sih a, 

13nang in Israel kumpite’ lampi na zuizaw a, Ahab innkuon in citah lona lamah 
Israel a pui bangin Judah le Jerusalem-a tengte citah lona lamah na pui a, na pa’ 

inn sung panin nangma sanga a hoizaw na sanggamte zong na tha sieng zo 
ziehin, 

14en in, TOPA in na mite, na tate, na zite, le na neisa zosie tungah gimna lienpi 
khat ang tungsah ding a, 

15nangmama in tam natna ziehin a ni ni-in na gilzam a lawt dongin gil natna 
nasie khat na vei ding hi,” ci hi. 

16Ethiopia-te’ gei-a om Philistia-te le Arab-te, Jehoram tunga a thangpai thei 
nadingun TOPA in a kuontaw hi. 

17Judah sim dingin amate kuonto-in a bulu vua, kumpipa’ inn-a om neisa zosie, 
a tapate le a zite tawh tommang siengin, a tapa tumpen Jehoahaz ci simlo a 
tapate a kinuasie om lo hi. 

Jehoram Natna le A Sina 

(2Kum 8:23-24) 

18Tami thu zosie zaw ciengin TOPA in a dam thei lo natna khat tawh a gil a nasah 
hi. 

19A hun a cin, kum ni tawp ciengin a natna ziehin a gil lawt a, nahpi-in na sa-in a 
si hi. A pu a pate adinga tumphuol a tawpieh bangun a mite in ama zatahna-in 
tumphuol a tawpieh sih uhi. 

20A uh ding a kipatin kum sawmthum le kum ni a pha hi; ama in Jerusalem-ah 
kum giet sung uh a, koima’ hlenla vawt loin a si hi. David’ khuopi sungah ama a 
vui vua, hizongle kumpite’ han sungah kivui lo hi. 

2 Khang Tangthu 22 

Ahaziah’ Maanna 

(2Kum 8:25-29; 9:14-16, 27-29) 

1Jerusalem-a tengte in ama’ za luo dingin a tapa tumpen Ahaziah kumpi-in a koi 
uhi; azieh pen Arab-te tawh giephuola a pei galkapte in tapa tazaw zosiete a that 
sieng uhi. Tuaci’n Judah kumpi Jehoram’ tapa Ahaziah kumpi-in a maang hi. 

2Ahaziah a maan ding a kipatin kum sawmli le ni pha hi; ama Jerusalem ah kum 
khat sung maang hi. Ama nu’ min Athaliah ahi a, Omri’ tunu ahi hi. 

3A sie lam bawlna-ah a nu khu ama’ thu kuppi ahi ziehin ama in zong Ahab’ 
innkuon’ lampi a zui hi. 

4Ahab innkuonpite ma bangin TOPA muna-ah ama a sie-in gamta hi; bangzieh 
ahei cile a pa a si zaw ciengin ama’ siet nadinga a thu kikuppite pen Ahab’ 
innkuonte ahi hi. 

5Ama in amau’ thuhil nangawn zui a, Aram kumpipa Hazael tawh kido dingin 
Ramoth-gilead ah Israel kumpipa Ahab’ tapa Jehoram tawh a kuonton hi. Aram-
te in Joram a liemsah vua, 

6tuale Ramah ah Aram kumpipa Hazael tawh a kidona pana a nga liemmate a 
dam nadingin Jezreel ah kilekia hi. Jezreel ah Ahab’ tapa Joram a cinat ziehin a 
ve dingin Judah kumpi Jehoram’ tapa Ahaziah a kuonsuh hi. 

7Hizongle Joram ve dingin ama a hawna ziehin Ahaziah’ zakieh nading pen 
Pasien’ laitansa ahi hi. Azieh pen ama khum munah a tun ciengin Ahab’ innkuon 
susie dinga TOPA in sathau a nusa Nimshi’ tapa Jehu tawh kimu dingin Jehoram 
a pusuoh hi. 

8Jehu in Ahab’ innkuonte tungah thukhenna a sep laitahin Judah uliente le 
Ahaziah’ na a sem Ahaziah’ sanggam pasalte’ tapate tawh a kituoh a, ama in 
amate a that hi. 

9Ama in Ahaziah sui a, Samaria ah a kibuh laitahin ama kiman a, Jehu kungah 
kizawpi-in kithat hi. Amate in ama a vui uhi, azieh pen amate in, “Ama pen a 
lungsim zosie tawh TOPA a sui Jehoshaphat’ tupa ahi hi,” a ci uhi. Tuale ciengin 
Ahaziah’ suonlehlahte in kumpi gam a uh zo ding mi khat zong a nei nawn sih 
uhi. 

Athaliah in Kumpi Tokhom Sut 

(2Kum 11:1-8) 

10Ahaziah’ nu Athaliah in tu-in a tapa a si lam a thei ciengin ama kipanin Judah 
inn sunga kumpi innkuon zosie that hi. 

11Ahi vangin kumpipa’ tanu Jehoshabeath in Ahaziah’ tapa Joash la a, tha dinga 
kikoi kumpipa’ tapate lah panin ama a gudap hi; ama nu in lupna tung khatah 
ama le a cingnu a koi hi. Ama pen Ahaziah’ sanggamnu ahi ziehin Kumpi 
Jehoram’ tanu, le siempu Jehoiada’ zi Jehoshabeath in tua bangin Athalia’ kung 
panin ama na phuol a, tua nu in ama that kha lo hi; 

12Athaliah gam sungah a maan laitahin Pasien’ biehinn sungah ama kum guh 
sung kiphuol hi. 

2 Khang Tangthu 23 

1Ahi vangin a kum sagina kumin Jehoiada kihansuo-in galkap a za-a a uhte, 
Jeroham’ tapa Azariah, Jehonanan’ tapa Ishmael, Obed’ tapa Azariah, Adaiah’ 
tapa Maaseiah, Zichri’ tapa Elishaphat tawh kithukimna khat a nei uhi. 

2Judah gam muncin tengah amate zin kawikawi-in Judah khuopi zosie panin 
Levi-te, le Israel innkuonte’ lutang teng khawmin Jerusalem-ah a pei uhi. 

3Tua ciengin a kikhawm buppi in Pasien’ biehinnpi sungah kumpipa’ tapa Joash 
tawh thuciemna khat a bawl uhi. Jehoiada in amate kungah, “Kumpipa’ tapa! 
David’ suonte tawh kisai-in TOPA’ ciemsa bangin ama kumpi-in maangsah un. 

4Tami khu note’ sep ding ahi hi: Sabbath ni-a nasep a lut ding no siempute le 
Levi-te sung pan sethum-suoh-sekhat tunkotcing na hi ding vua, 

5a sekhat kumpipa’ inn-ah omin, a sekhat Tunkot Phungpi-ah na om ding uhi; 
tuale TOPA’ biehinn leituolah mi zosie a om ding uhi. 

6Siempute le tuonvai sem ahi Levi-te ci longal koima TOPA’ biehinn sungah 
lutsah sih un; a siengtho ahi ziehun amate lut thei ding a, hinanle adang mi 
zosiete in TOPA’ thuhilna na zui ding uhi. 

7Levi-te in a khut sung vuah a galhiem ciet uh tawi-in kumpipa kimvelah a om 
ding uhi; tuale biehinn sunga a lut poma kithat ding hi. A sungtumna le a 
pusuona-ah kumpipa tawh om un,” a ci hi. 

Joash Kumpi Lukhu Kikhusah 

(2Kum 11:9-12) 

8Levi-te le Judah zosie in siempu Jehoiada’ thupieh teng zosie bangin a gamta 
uhi; siempu Jehoiada in a kisekhente phiet lo ahi ziehin amau’ mi ciet sabbath 
ni-a nasem lote tawh sabbath ni-a nasemte peipi uhi. 

9Siempu Jehoiada in galkap bute tungah TOPA’ biehinn sunga kikoi David-a’ ahi 
ngai teipite le lum gol le lum neute a pie hi; 

10tuale ama in mi zosie a galhiem ciet utawh kumpipa cing dingin biehinn leitaw 
lam panin leilu lam pang dong, maitam kimkot le biehinn kimkotah pangsah hi. 

11Tua ciengin ama in kumpipa’ tapa peipi-in a lu tungah kumpi lukhu khusah a, 
ama tungah thuciemna a pie hi; amate in ama kumpi a hina thu taang a tawh vua, 
Jehoiada le a tapate in ama sathau nu-in, “Kumpipa dam sawt heh!” ci-in a awng 
uhi. 

Athaliah Kithat 

(2Kum 11:13-20) 

12Mite tai-in kumpipa a a lungdampina uh gamlumna Athaliah in a zah 
ciengin, TOPA’ biehinn sunga mite kungah a lut hi; 

13tuale ama nu in a en leh biehinn lutna khuompi gei-ah kumpipa ding a, 
kumpipa gei-ah galkap bute le pengkul tumte omin, gam sunga mi zosie kipahin 
pengkulte a mut uhi, tuale tuami pawi bawlna-ah lasate in a tumtheite utawh a 
makai uhi. Athaliah in a puon ehmalin, “Kumpi suon sawm! Kumpi suon sawm!” 
ci-in a awng hi. 

14Tua ciengin siempu Jehoiada in galkapte uh dinga kikoi galkap bute hlanin 
amate kungah, “Galkap guolte kikalah tua nu peipi un; ama a zui poma namsau 

tawh kithat ding hi,” a ci hi. Bangzieh ahei cile siempu pa in, “TOPA’ biehinn 
sungah tua nu that sih un,” a ci hi. 

15Tuaci’n amate in ama a man uhi; kumpipa’ inn Sakol Tunkot vangah ama lutin 
khum munah ama a that uhi. 

16 TOPA’ mi ahi nading uh Jehoiada in ama le mi zosie le kumpipa kikalah 
thuciemna khat a bawl hi. 

17Tua ciengin Baal’ inn sungah mi zosie lutin a inn a phelpieh uhi; ama’ maitamte 
le a milimte satcimin tua maitamte mai-ah Baal siempu Mattan a that uhi. 

18Moses thukham sunga kigiel bangin David’ thupieh dung zui-in lungdamna le 
lasahna tawh TOPA tungah meihal biehnate a kipieh nadingin David in a na sesa 
bangin TOPA’ biehinn en dingin Jehoiada in Levi siempute tungah mawpuohna a 
pie hi. 

19Lam khat popo tawh a bua mi khat a lut lo nadingin ama in TOPA’ biehinn 
tunkotte-ah tunkot cingte a koi hi. 

20Ama in galkap bute, uliente, mipite a uhte le gam sung mi zosie a zawpi a, tuale 
amate in TOPA’ biehinn panin tunkot tungnung zui-in kumpipa a peipisuh uhi. 
Amate in kumpi topha tungah kumpipa a tosah uhi. 

21Tuaci’n namsau tawh Athaliah a kitha zaw ciengin gam sung mi zosie a kipah 
vua, khuopi sung a dai pai hi. 

2 Khang Tangthu 24 

Josiah in Biehinnpi Puopha 

(2Kum 11:21–12:16) 

1Joash a maan ding a kipatin kum sagi pha hi; ama Jerusalem ah kum sawmli 
sung maang hi. Ama nu’ min pen Zibiah ahi a, Beer-sheba-te ahi hi. 

2Siempu Jehoiada’ hun sung teng zosie TOPA muna-ah Joash a manin gamta hi. 

3Jehoiada in ama ading zi ni suipieh a, tanu tapate’ pa a suoh hi. 

4Hun phabep khat zaw ciengin Joash in TOPA’ biehinn puophat dingin a khensat 
hi. 

5Ama in siempute le Levi-te khawmin amate kungah, “Pasien’ biehinn puophat 
nadingin Judah khuopite-ah pei unlen, a kum kumin Israel zosie tung panin sum 
va khon ta un; tam thu na naw sep ding uh ahi ci thei un,” a ci hi. Ahi vangin Levi-
te in a naw sep tuon sih uhi. 

6Tuaci’n kumpipa in uhpipa Jehoiada hlanin ama kungah, “Bang 
dingin TOPA’ nasem Moses in thuciemna puonbuh adingin a kikhawm Israel 

mihonte tung pana sieh kikhon pen Judah le Jerusalem-te tung pan Levi-te 
khonsah lo na hei?” a ci hi. 

7Bangzieh ahei cile tua numei gilo Athaliah’ tapate in Pasien’ biehinn susie-
in TOPA’ biehinn sunga a ki-apsa na zosie nangawn Baal-te adingin a zang zo uhi. 

8Tuaci’n kumpipa in thupie a, amate in singkuong khat bawlin TOPA’ biehinn 
tunkot pulamah a koi uhi. 

9Senel gam sungah Pasien’ nasem Moses a op lai-un Israel tungah a ngetsa 
sieh TOPA adinga a puoh nadingun Judah le Jerusalem sung zosie-ah tangtawhna 
khat kibawl hi. 

10Makai zosie le mi zosie lungdamin a sieh uh peipi-in singkuong sungah a dim 
masangsie a khie uhi. 

11Levi-te in kumpipa’ uliente kungah tua singkuong a peipi sielun amate in tua 
sungah sum tampi a op lam a mu ciengun, kumpipa’ thuvanpi pa le siempupi pa’ 
ulien pa pei-in singkuong bungdawhin sumte a la vua, a opna ngai-ah tua 
singkuong a koikia uhi. Tuaci’n a ni ni-in amate in a bawl vua, sum tampitah a 
khawm uhi. 

12Kumpipa le Jehoiada in TOPA’ biehinn nasep uhte kungah tua sumte a pie vua, 
tua TOPA’ biehinn a ngaingai a bangsahkia dingin amate in leilesuong nasep a 
siemte le khutsiemte, le TOPA’ biehinn a puokia dingin sia le sumngo nasep a 
siemte zong a ciel uhi. 

13Tuaci’n nasem dinga a kicielte in na nahpi-in a sem vua, amau’ khut sungah 
puokiana nasep in mai nawt a, amate in a ngaingai bangin TOPA’ biehinn a 
bawlkia vua, a kipsah uhi. 

14Amate in a zaw ciengun kumpipa le Jehoiada kungah a sumval teng uh tawi-in 
tua teng tawh TOPA’ biehinn nasep nading le meihal biehnate dinga vanzahte, 
tawkeute, khamte, le ngun beelte a bawl uhi. Jehoiada’ hin sung 
tungtawnin TOPA’ biehinn sungah meihal biehnate a kizomin a pie uhi. 

Joash’ Upkhielna 

15Hizongle Jehoiada vuoi mama ta a, a kum a cin ciengin ama a si hi; a si-in ama 
kum za le kum sawmthum pha hi. 

16Ama in Israel sungah Pasien le a biehinn adingin na hoi sem ahi ziehin amate 
in David’ khuopi sunga kumpite lahah ama a vui uhi. 

17Tu-in Jehoiada a si zaw ciengin kumpipa kungah Judah uliente pei-in zatahna 
a pie uhi; tua ciengin kumpipa in amau’ thu a ngai hi. 

18Amate in a pu a pate uh’ Pasien, TOPA’ biehinn a taisan vua, khuom 
siengthote le milimte’ na a sem uhi. Amau’ khielna ziehin Judah le Jerusalem 
tungah lungthahna a tung hi. 

19Ahi vangin TOPA kungah amate a peipikia thei nadingin ama in amate lahah 
kamsangte a sawl hi; tamte in a langkhat vuah teci pang a, ahi vangin amate in a 
ngai tuom sih uhi. 

20Tua ciengin Pasien’ hlagau in siempu Jehoiada’ tapa Zechariah man hi; mite 
tung lamah ama dingin amate kungah, “Pasien in tam bangin gen hi: Na mavan 
thei lo nadingun bang dingin TOPA’ thupiehnate palsat na hi uh ahei? Note 
in TOPA na taisan ziehun ama in note ang taisan hi,” a ci hi. 

21Ahi vangin amate in ama sawmdapin kumpipa thupiehna tawh TOPA’ biehinn 
leituol zangah suong tawh a seplia uhi. 

22Kumpipa Joash in ama tungah Zechariah’ pa Jehoiada in a na lah migitna 
phawh kha nawn loin a tapa a thapieh mawh hi. Ama in a si kuonin, “TOPA in mu 
hinlen phu la taheh!” a ci hi. 

Joash’ Sina 

(2Kum 12:19-21) 

23Kum tawp lam ciengin Joash sim dingin Aram galkapte a kuonto uhi. Judah le 
Jerusalem ah amate a tung vua, tua teng lah panin mite’ uliente zosie a that vua, 
a vanlahte zosie uh Damascus kumpipa kungah a puoh uhi. 

24Aram galkapte mi tawmno a kuon vangun, amate in a pu a pate uh’ 
Pasien, TOPA a nuasie ziehun TOPA in a khut sung vuah galkap tampi a pie hi. 
Amate in Joash tungah tua bangin thukhenna a bawl uhi. 

25Nahpi taha a liemsa-in ama nuasie-in, amate a nuakin zaw ciengun, siempu 
Jehoiada tapa’ sisan ziehin a nasemte in ama tha dingin a sawmdap vua, amate 
in a lupna tungah ama a that uhi. Tuaci’n ama si a, amate in David’ khuopi sungah 
ama a vui vua, hinanle amate in kumpite hanah ama a vui sih uhi. 

26Ama a sawmdap pen Ammon-te Shimeath’ tapa Zabad, le Moab-te Shimrith’ 
tapa Jehozabad ahi hi. 

27Ama’ tapate’ thute, ama a kigensietna thute, le Pasian’ biehinn a kilamkiana 
thute, Kumpite’ Khang Tangthu Laibu sungah kigiel hi. Tuale a tapa Amaziah in 
ama’ za luo hi. 

2 Khang Tangthu 25 

Amaziah’ Uhna 

(2Kum 14:1-6) 

1Amaziah maan ding a kipatin kum sawmni le nga pha hi; ama in Jerusalem ah 
kum sawmni le kuo sung maang hi. Ama nu’ min pen Jerusalem-te Jehoaddan ahi 
hi. 

2TOPA muna-ah a manin gamta a, ahi vangin a lungsim mantah tawh hi nai lo hi. 

3A khut sungah kumpi thuneina a op zaw behin ama in a pa kumpipa a that ama’ 
nasemte that hi. 

4Ahi vangin TOPA’ thupieh Moses’ laibu sungah, “Tate ziehin pate kithat lo ding 
a, pate ziehin zong tate kithat lo ding hi; ahi vangin mi zosie amau’ mawna hang 
tawh a si ding uhi,” ci-in a na kigiel ma bangin ama in a tate a that sih hi. 

Edom-te A Kithana 

(2Kum 14:7) 

5Amaziah in Judah mite khawm a, ama in amau’ pupa innkuon tawh kizui-in 
Judah mi zosie le Benjamin mi zosiete, a tul a uhte le a za a uhte’ khut nei-ah koi 
hi. Ama in kum sawmni le a tungsie mite khawm a, gal sim thei, tei le lum a zang 
thei, le a kituomteel galkap tul zathum a pha hi. 

6Ama in Israel sung panin ngun talent zakhat tawh a thahat galhang mi tul zakhat 
zong a ciel hi. 

7Ahi vangin ama kungah Pasien’ mi khat pei-in, “Kumpipa aw, nangma tawh 
Israel galkap peitonsah sin. Azieh pen TOPA in Israel- tam Ephraim mi zosie- 
ompi lo hi. 

8Nangma mama kuonzaw inlen sem in. Galdona-ah thahat in, tua hi sihle Pasien 
in galte mai-ah ang thalpai ding hi; bangzieh ahei cile Pasien in huna ding ahi a, 
thalpaina ding ahi zongin vanglietna a nei hi,” a ci hi. 

9Amaziah in Pasien’ mipa kungah, “Hizongle Israel galkapte guoi nadinga ka 
piehsa talent zakhat bang ka law ta diei?” a ci hi. Pasien’ mipa in dawng a, 
“TOPA in tam sangin a tamzaw zong ang piehbe thei hi,” a ci hi. 

10Tua ciengin Amaziah in Ephraim panin ama kunga a pei galkapte, inna peikia 
dingin a sawl hi. Ahi vangin amate Judah tungah a lungthah mama vua, lungsosa-
in inn lam a kilekia uhi. 

11Amaziah kihangsahin a mite peipi hi; ama Ci Kuom lamah pei-in Seir mite 
tulsawm that hi. 

12Judah mite in adang mi tulsawm hingmatin Sela muolvumah a peipi vua, tuale 
a unpi-a guoicim dingin Sela muolvum panin amate a sepsuh uhi. 

13Hinanle ama tawh gal kuon ding a phal lo, a sawlkia galkapte in Samaria panin 
Beth-horon dongah Judah khuopite a na sim uhi; amate in tuate sungah mi 
tulthum a that vua, van tampitah a la uhi. 

14Edom-te a thana panin Amaziah a pei zaw ciengin Seir-te’ pasien-te peipi-in 
ama’ pasien dingin tuate koi a, tuate bie-in tuate tungah biehnate a pie hi. 

15Amaziah tungah TOPA lungthahin ama kungah kamsang khat sawl a, tua pa in, 
“Bang dingin na khut panin ama’ mite a hunkhie zo lo, mite’ pasien-te po bel 
talawm na hei?” a ci hi. 

16Ahi vangin ama in thu a gen laitahin kumpipa in ama kungah, “Kumpipa’ thu 
kuppi pa dingin nang kang koi uh amah? Khawl in! Bang dinga nang hing kithat 
ding ahei?” a ci hi. Tuaci’n kamsangpa zong khawl a, hinanle ama in, “Nangma 
tam bang gamta-in kang thu kuppina na ngai lo ziehin Pasien in nangma ang 
suhsiet ding a lungsim sungah a khensatna ka thei hi,” a ci hi. 

Israel in Judah Lel 

(2Kum 14:8-14) 

17Tua ciengin Judah kumpi Amaziah in mi tawh a kikup zaw ciengin Israel 
kumpi, Jehu’ tapa Jehoahaz, a tapa Joash kungah mi sawlin, “Hing pei in; 
khatlekhat kisi vai,” cisah hi. 

18Israel kumpipa Joash in Judah kumpi Amaziah kungah thu puohin, “Lebanon-
a thangling kung khat in Lebanon-a taamtah kung khat kungah thu zasah a, ‘Ka 
tapa’ zi dingin na tanu ei pie in,’ a ci hi; ahi vangin gamsa khat suohin tua 
thangling a tuoncil hi. 

19Nangma in, ‘En in, Edom-te ka zo zo hi,’ na ci a, na lungsim kiliensah gawp hi. 
Tu-in inn ah om khinkhian in; nangma le Judah na puaton nadingin bang dinga 
buoina na piensah ahei?” a ci hi. 

20Ahi vangin Amaziah in a thu mang lo hi; azieh pen amate in Edom pasien-te a 
bieh ziehun, Pasien in a galte uh’ khut sungah amate a pieh thei nadinga tua khu 
Pasien’ nasepna ahi hi. 

21Tuaci’n Israel kumpipa Joash kuonto hi; ama le Judah kumpipa Amaziah, Judah 
gam Beth-shemesh ah khatlekhat gal sungah a kisi uhi. 

22Israel in Judah a zo hi; mi zosie a inn ciet vuah a tai uhi. 

23Israel kumpipa Jehoash in Beth-shemesh ah Ahaziah’ tapa Joash, a tapa Judah 
kumpipa Amaziah manin Jerusalem ah peipi a, Ephraim Tunkot panin Tunkot 
Ninglam cieng dong tong zali sung Jerusalem kulpi a satguoi hi. 

24Ama in kumpipa’ inn sunga om kham le ngun zosie, le TOPA’ biehinn sunga 
kimu vanzah zosie tawh Obed-edom manton hi; ama in kumpipa’ inn sunga gou 
kikhol teng tomgamin a mite zong manin Samaria ah a peikia hi. 

Amaziah’ Sina 

(2Kum 14:17-20) 



833 

 

 
Zo Bible 

© 2018 Bible Society of Myanmar. 
 

 
 

 

25Israel kumpi, Jehoahaz’ tapa Joash a si zaw Judah kumpi Joash’ tapa Amaziah 
kum sawm le nga sung hing lai hi. 

26Tu-in Amaziah’ nasep a omlaite, a patna panin a tawpna dong, Judah le Israel 

Kumpite’ Khang Tangthu Laibu sungah kigiel hi. 

27TOPA kung pana Amaziah a kiheimang a kipanin amate in Jerusalem ah ama 
sawmdapna khat a nei ciengun Lachish ah ama a tai hi. Ahi vangin amate in 
Lachish ah ama a nuadelsah vua, tua munah ama a that uhi. 

28Amate in sakol tawh ama’ luong a puo uhi; David’ khuopi sungah a pu a pate 
tawh ama kivui hi. 

2 Khang Tangthu 26 

Uzziah’ Uhna 

(2Kum 14:21-22; 15:1-3) 

1Tua ciengin Judah mi zosie in kum sawm le guh a pha Uzziah a la vua, a pa 
Amaziah’ za luo dingin ama kumpi-in a koi uhi. 

2Kumpipa si-in a pu a pate tawh a lupton zaw ciengin ama in Eloth lamkia-in 
Judah adingin a ngakia hi. 

3Kumpi sep a kipatin Uzziah kum sawm le guh pha a, ama in Jerusalem-ah kum 
sawmnga le ni sung uh hi. Ama nu’ min Jecoliah hi a, Jerusalem-te ahi hi. 

4A pa Amaziah’ gamtat bang lienin TOPA muna-ah ama a manin a gamta hi. 

5Ama in ama tunga Pasien zatah ding a hil Zechariah hun sungin Pasien sui hi; 
tuale TOPA a sui laisie Pasien in ama lawcingsah hi. 

6Ama kuonin Philistia-te sim a, Gath kulpi, Jabneh kulpi, Ashdod kulpite satguoi 
hi; ama in Ashdod gam sung le Philistia-te’ gam sung mundang tengah khuopite 
a lam hi. 

7Ama in Philistia-te, Gur-baal a teng Arab-te, le Meunim-te a simna-ah Pasien in 
ama panpi hi. 

8Ammon-te in Uzziah tungah sieh le kaih a puoh vua, ama a thahat mama khat a 
suo ziehin ama’ minthanna in Egypt gamgi cieng dong nangawn zel hi. 

9Tham loin Uzziah in Jerusalem-a Kulning Tunkot, Kuom Tunkot, le Kiukawi-ah 
tausangte daw a, tuate kul tawh a im hi. 

10Ama in gamlahah tausangte daw a, Shephelah le zanglei-ah ganhon a hau 
ziehin tuikhuh tampi to a, lei nasep a uh ziehin muoltung le leihoina gamte-ah 
lohlote le lenggui leibawlte a nei hi. 

11Tua tham loin kumpipa’ galkapmangte khat ahi Hananiah’ uhna nei-a om 
thuvanpi pa Jeiel le galkap bupa Maaseiah in min khumna laibu sunga mi phaza 
a sim uh dung zui-in, Uzziah in a pawl pawlin galsim thei galkap tampi tah nei 
hi. 

12A pu a pate uh’ innkuon lutang mi thahat galhangte a phaza a unpi-in tulni le 
zaguh ahi hi. 

13A uhna nei vuah kumpipa panpi ding le thahatna tawh gal do thei ding galkap 
tul zathum le tul sagi le zanga om hi. 

14Uzziah in galkapte zosie dingin lumte, teipite, sia lukhute, sia-songkholte, 
thalte, se ding suongtangte guon hi. 

15Ama in Jerusalem-a tausangte tung le innkiute tungah thal kap nading le suong 
golte se nadingin khutsiem nasemte’ bawl sette a koi hi. A thahat dongin 
lamdang tahin ama a kipanpi ziehin gamlapi-ah a minthanna kizel hi. 

Kilietsahna le Upkhielna 

(2Kum 15:4-7) 

16Ahi vangin ama a thahat zaw ciengin a manthai na gau dingin a kiphatsahna a 
khang hi. Bang ding ahei cile TOPA a Pasien tungah ama tawnkhiel a, namtui 
maitam tungah biehna pie dingin TOPA’ biehinn sungah ama a lut hi. 

17Hinanle siempu Azariah, a thahat TOPA’ siempu sawmgiet tawh ama’ nua a zui 
uhi; 

18amate in kumpipa Uzziah a deh bawl vua, tuale ama kungah, “Uzziah 
aw, TOPA tunga biehna pieh ding pen nang pieh ding hi lo hi. Biehna pie dinga ki-
apsa Aaron’ suon siempute pieh ding ahi bo hi. Mun siengtho sung panin pusuoh 
in; azieh pen na gamta khiel zo a, tua in TOPA Pasien tung pan nang tungah 
patawina ang tun sih ding hi,” a ci uhi. 

19Tua ciengin Uzziah a lung a thah hi. Tu-in ama in a khutah gimnamtui beel khat 
tawi a, siempute tungah a lungthah laitahin gimnamtui maitam 
gei TOPA’ biehinn sungah siempute’ musietin a talpangah phahnatna khat puoh 
hi. 

20Siempupi pa Azariah le siempu zosie in ama a et ciengun a talpangah 
phahnatna a vei hi. A mallang tahin a pulamah ama a peisah vua, TOPA in ama 
gawt zo ahi ziehin ama a pusuoh hi. 

21A si dongin Kumpi Uzziah phah a, ama miphah ahi ziehin inn tuom khatah a 
teng hi. Bangzieh ahei cile TOPA’ biehinn panin ama kipuse hi. Ama’ tapa Jotham 
in kumpi’ inn sung vai puo-in, tua gam mite tungah zong vai a hawm hi. 

22Tu-in Uzziah’ gamtatna a omlai teng, a patna panin a tawpna dong, Amoz’ tapa 
kamsang Isaiah in giel hi. 

23A pu a pate tawh Uzziah lumton hi; amate in a pu a pate kunga kumpite’ neisa 
lopang lah hanah ama a vui uhi, azieh pen, “Ama a phah ahi hi,” a ci uhi. Ama’ 
tapa Jotham in ama’ za luo hi. 

2 Khang Tangthu 27 

Jotham’ Uhna 

(2Kum 15:32-38) 

1Jotham a maan ding a kipatin kum sawmni le nga pha hi; ama Jerusalem ah kum 
sawm le guh sung maang hi. Ama nu’ min Jerushah ahi a, Zadok’ tanu ahi hi. 

2A pa Uzziah’ sepsa bang lienin TOPA muna-ah a manin ama gamta 
a- TOPA’ biehinnpi sung behah ama lut lo hi. Hinanle mite in a sie gamtatnate 
zom lai uhi. 

3Ama in TOPA’ tunkot tungnung lam a, Ophel kul tungah zong inn tampi a lambe 
hi. 

4Tham loin ama in Judah muoltung gamah khuopite, le sing tamna muoltang 
tengah kulte ciengin tausangte a lam hi. 

5Ammon-te’ kumpipa tawh kido-in amate a zo hi. Khum kumin Ammon-te in 
ngun talent zakhat, mangbu cor tulsawm le mangbuham cor tulsawm ama a pie 
uhi. Ammon-te in a kum nina le a kum thumna kumin tua za ma a pie uhi. 

6Tuaci’n Jotham in TOPA a Pasien mai-ah a gamtatna bawlpha ahi ziehin ama a 
thahat hi. 

7Tu-in Jotham’ gamtatna a omlai teng, le a galsimna zosiete, le a om dante, Israel 

le Judah Kumpite’ Tangthu Laibu sungah kigiel hi. 

8Ama a maan ding a kipatin kum sawmni le nga pha hi; ama Jerusalem ah kum 
sawm le guh sung a maang hi. 

9A pu a pate tawh lumton a, David’ khuopi sungah ama a vui uhi; tuale a tapa 
Ahaz in ama’ za luo hi. 

2 Khang Tangthu 28 

Ahaz’ Uhna 

(2Kum 16:1-4) 

1Ahaz maan ding a kipatin kum sawmni pha hi; ama Jerusalem ah kum sawm le 
guh sung maang hi. A pu David’ sepsa bangin TOPA muna-ah a manin gamta loin 

2Israel kumpite’ lampite zuizaw hi. Ama in Baal adingin a kisung milimte 
nangawn bawl hi; 

3tuale Hinnom tapa’ kuomah biehnate pie-in TOPA in Israel mite mai-a a 
nawmangsa minamte’ zah a kidahhuoi gamtatnate zui-in mei tawh a tapate a hal 
hi. 

4Ama kithoi-in munsangte tung, muoltangte tung le singlim nei zosie-ah 
biehnate a pie hi. 

Aram le Israel in Judah Zo 

(2Kum 16:5-6; Isa 7:1) 

5Tua ahi ziehin a TOPA Pasien in Aram kumpipa’ khut sungah ama pie a, 
Damascus ah a mite tampitah salin a peipi hi. Mi tampi thatin ama a zo Israel 
kumpipa’ khut sungah zong ama kipie hi. 

6Amate in a pu a pate uh’ Pasien, TOPA a nuasie ziehun Remailiah’ tapa Pekah in 
nikhat thu-in Judah sungah mi tul zakhat le tul sawmni that a, amate pen a unpi-
in mi thahat galhangte ahi uhi. 

7Ephraim-te a thahat galhang Zichri in kumpipa’ tapa Maaseiah, kumpi innpi a 
uh Azrikam, le kumpi zomah thunei pen ahi Elkanah-te that hi. 

Oded’ Suhbuoina 

8Israel mite in amau’ tanaute sung panin numeite, tapate, le tanute, mi tul zani a 
man vua, amate kung panin van tampitah zong a la uhi; amate in Samaria ah tua 
vante a peipi uhi. 

9Ahi vangin tua munah TOPA’ kamsang khat om a. ama’ min pen Oded ahi hi; 
Samaria ah ang tung galkapte dawn dingin ama pusuohin amate kungah, “Judah 
tungah na pu na pate uh’ Pasien, TOPA lungthah ahi ziehin ama in na khut sung 
vuah amate ang pie a, ahi vangin thangpaina tawh amate na that vua, tua khu 
vantung dong a tung hi. 

10Tu-in note in Judah mite le Jerusalem mite, pasal le numeite nuoinetin salin na 
bawl sawm uhi. Ahi vangin TOPA na Pasien uh tungah mawna nei hi lo na hi uh 
amah? 

11Tu-in ka thugen ngai unlen, na tanaute uh sung panin gala na mat zosie uh 
puohkia un, azieh pen na tung vuah TOPA’ lungthahna lienpi a tung hi,” a ci hi. 

12Tua tham loin, Ephraim-te’ uhpite pawlkhat, Johanan’ tapa Azariah, 
Meshellemoth’ tapa Berechiah, Shallum’ tapa Jehizkiah, le Hadlai’ tapa Amasa-
te, galsimna pana ang tung mite langkhatah a pang vua, 

13amate kungah, “Tulaitaha ka mawnate ule ka khielnate ban 
vuah TOPA langpanna zieha mawnate ka tung vuah ei tut sawm na hi ziehun, tam 
munah galmatte nang tut sih ding uhi. Bangzieh ahei cile ka khielna uh a lien 
seng ta a, Israel tungah TOPA’ lungthahna lienpi a om hi,” a ci uhi. 

14Tuaci’n galhangte in galmatte le a lah uh vante miliente le a kikhawm mi zosie’ 
mai-ah a nuasie uhi. 

15Tua ciengin a min tawh kihlante dingto-in galmatte a peipi vua, tuale amate 
lahah a guohtanga omte zosie puon a silsah uhi; amate puon a silsah vua, 
kedapte pie-in an le tui zong va-in sathau a nu uhi; tuale a thazawngkhal teng laa 
tungah tuongsahin lutu kung khuopi ahi Jericho-a a tanaute uh kungah a zawpi 
uhi. Tua ciengin Samaria ah a kilekia uhi. 

Assyria in Judah Hu ding Niel 

(2Kum 16:7-9) 

16Khum hun laitahin Kumpi Ahaz in Assyria kumpipa kungah huna ngen dingin 
mi a sawl hi. 

17Azieh pen Edom-te in gal bawlkia-in Judah simin a zo vua, a mite galmatin a 
kaimang uhi. 

18Philistia-te in Shephelah le Judah-te’ Negeb gama khuopite a bulu vua, Beth-
shemesh, Aijalon, Gederoth, Soco-a khuoneute tawh, Timnah-a khuoneute tawh, 
le Gimzo-a khuoneute tawh a la uhi; tua munah amate a teng uhi. 

19Israel kumpipa Ahaz in Judah sungah kidehna om loin phengtat a, TOPA tungah 
a na citah lo ziehin TOPA in Judah a niemkhieh hi. 

20Tuaci’n ama kungah Assyria Kumpipa Tiglath-pileser a pei vangin, koi’ 
thakhausah tah zawh sangin ama a gawtbawl zawsop hi. 

21Bangzieh ahei cile Ahaz in TOPA’ biehinn, kumpipa’ inn, le uliente’ inn sunga 
van kikoi zosie la-in Assyria kumpipa kungah sieh le kaihte a puoh hi; hinanle 
tua in ama a hu zo tuon sih hi. 

Ahaz’ Upkhielna le A Sina 

(2Kum 16:12-20) 

22A genthei hun ciengin TOPA tungah tami Kumpi Ahaz pen ma citah lo zeh lai hi. 

23Azieh pen ama a zo Damascus’ pasien-te kungah ama kithoi a, “Aram kumpite’ 
pasien-te in amate a panpi ziehin amate in kei zong ei panpi thei nadingun amate 
tungah kithoina ka bawl ding hi,” ci hi. Hizongle tuate pen ama le Israel zosie’ 
kisietna ahi hi. 

24Ahaz in Pasien’ biehinn sunga vanzahte khawmin satguoi a, ama 
in TOPA’ biehinn kotte khahcipin Jerusalem ningkiu cintengah maitam a bawl hi. 

25Ama in pasien dangte tungah biehna a pieh thei nadingin Judah khuopi zosie-
ah munsangte bawlin, a pu le pate’ Pasien, TOPA a lungthahsah hi. 

26Tu-in ama gamtatna a omlaite le a omzie vannuoi, a patna panin a tawpna 
dong, Judah le Israel Kumpite’ Tangthu Laibu sungah kigiel hi. 

27A pu a pate tawh Ahaz lumton a, tuale amate in Jerusalem khuopi sungah ama 
a vui uhi; hinanle amate in Israel kumpite’ hanah ama a puo sih uhi. A tapa 
Hezekiah in ama’ za luo hi. 

2 Khang Tangthu 29 

Hezekiah’ Uhna 

(2Kum 18:1-3) 

1Hezekiah a maan ding a kipatin kum sawmni le nga pha hi; ama Jerusalem ah 
kum sawmni le kuo sung maang hi. Ama nu’ min Abijah ahi a, Zechariah’ tanu 
ahi hi. 

2A pu David’ na bawlsa bang lienin TOPA muna-ah a manin a gamta hi. 

Biehinn Kipuosieng 

3Ama a maan a kum khatna, a hla masa sungin ama in TOPA’ biehinn kotte hongin 
tua teng a puopha hi. 

4Ama in siempute le Levi-te peipi a, nisuona lam mun awngah amate a khawm 
hi. 

5Ama in amate kungah, “Levi-te aw, ka thugen ei ngai un! No le no kisiensuo 
unlen, na pu na pate uh’ Pasien, TOPA’ biehinn siengthosahin mun siengtho 
panin a niehte nawnkhie un. 

6Azieh pen i pu i pate na citah loin TOPA i Pasien’ muna-ah na siet gamtat uhi; 
amate in ama na taisanin TOPA’ tenna panin a mai uh hei-in na nuangat uhi. 

7Amate in talaap kotte zong khahin meivahte a sumit vua, Israel Pasien kung a 
siengtho munah gimnamtui hal loin meihal biehna a pie sih uhi. 

8Tua ahi ziehin Judah le Jerusalem tungah TOPA’ lungthahna tung a, na mit vua 
na mu bangun ama in cimulthaw huoi, cizathuoi, le ehnehhuoi-in amate a bawl 
hi. 

9Tami thu ziehin i pu i pate namsau-in a si zo ta vua, i tapate, i tanute, le i zite 
salin a om zo ta uhi. 

10Tu-in eite kung panin a giinhuoi a lungthahnate a kiheimang thei nadingin ka 
lungsim sungah TOPA tawh thuciem khat bawl ding a om hi. 

11Ka tate aw, TOPA in ama’ na semin ama opna-ah a ding ding, le ama kungah 
biehnate a pie dingin note ang teel zo tah ziehin tu-in tami thu nelsie bawl sih 
un,” a ci hi. 

12Tua ciengin Levi-te, Kohath’ suonte sung panin Amasiah’ tapa Mahath, le 
Azariah’ tapa Joel; Merari’ suonte sung panin Abdi’ tapa Kish, le Jehallelel’ tapa 
Azariah; Gershon’ suonte sung panin Zimmah’ tapa Joah, le Joah’ tapa Eden; 

13le Elizaphan’ suonte sung panin Shimri le Jeuel; Asaph’ suonte sung panin 
Zechariah le Mattaniah; 

14Heman’ suonte sung panin Jehiel le Shimei; Jeduthun’ suonte sung panin 
Shemaiah le Uzziel-te a kipan uhi. 

15Amate in a sanggamte uh khawmin a kisiensuotawm vua, TOPA’ kammal tawh 
kumpipa thupieh bangin TOPA’ biehinn puosieng dingin a lut uhi. 

16A puosieng dingin TOPA’ biehinn sungtawngah siempute a lut 
vua, TOPA’ biehinnpi sunga a mu uh a nieh teng zosie TOPA’ biehinn tuolah peipi 
uhi; tuale Levi-te in tuate la-in Kidron Lui-ah a buo uhi. 

17Amate in a hla masa a ni masa ni-in siensuo ding kipanin tua hla a ni giet ni-
in TOPA’ talaap-ah a pei uhi; tua ciengin amate in ni giet sung TOPA’ biehinn a 
siensuo vua, a hla masa a ni sawm le guh ni-in a zo sieng uhi. 

18Tua ciengin Kumpi Hezekiah kungah tumin, “TOPA’ biehinn zosie, mei halna 
maitam le vanzah zosie, le anlum guolte koina sabuoi le vanzah zosie ka 
puosieng zo uhi. 

19Kumpi Ahaz in kumpi a sep lai-in a citah lona ziehin ama in a na paimang 
vanzah zosie siensuo-in a baisa-in ka bawl zo uhi; en in, TOPA’ mai-ah tuate a om 
hi,” a ci uhi. 

Biehpiehna Kibawlphakia 

20Tua ciengin Kumpi Hezekiah thobai a, khuopi-a uliente 
khawmin, TOPA’ biehinn ah a peito uhi. 

21Amate in kumpi gam, mun siengtho mun le Judah gam adingin mawna zieha 
biehna dingin bawngtang sagi, tuutang sagi, tuuno sagi, le keel sagi a kai uhi. 
Ama in TOPA’ maitam tungah tuate a pie dingin Aaron’ suon siempute thu a pie 
hi. 

22Tuaci’n bawngtangte a go vua, siempute in a si la-in maitam tungah a the uhi; 
amate in tuutangte a go vua, a si tawh maitam a the uhi; amate in tuunote zong 
go-in a si tawh maitam a the uhi. 

23Tua ciengin mawna zieha biehna dingin kumpipa le a kikhawmte kungah 
keeltang sagi kikai hi; amate in tuate tungah a khut a ngam uhi. 

24Tuale Israel zosie ading thoidamna bawl nadingin, siempute in tuate a go vua, 
tuate’ sisan tawh maitam tungah mawna zieha biehna a pie uhi. Bang ding ahei 

cile Israel zosie adingin meihal biehna le mawna zieha biehna a bawl ding uh 
kumpipa in thu a pie hi. 

25David le kumpipa’ thumu pa Gad le kamsang Nathan’ thupiehna tawh kizui-
in TOPA’ biehinn sungah ama in daltuote, harp-te, le lyre-te tum dingin Levi-te 
koi hi. Bangzieh ahei cile tuami thupiehna pen a kamsangte 
tungtawnin TOPA tung pana ang pei ahi hi. 

26David’ tumgingte tawh Levi-te a ding vua, tuale pengkulte tawh siempute a 
ding uhi. 

27Tua ciengin Hezekiah in maitam tungah meihal biehna a kipieh nadingin thu a 
pie hi. Meihal biehna a kipat ciengin TOPA tungah lasahna zong kipan pai a, Israel 
kumpi David’ lasahnate in pengkulte a zawp hi. 

28A kikhawm mi buppi in Pasien a bie vua, lasate in la sa-in, pengkul tumte in a 
tum uhi; meihal biehna a man masangsie tam teng zosie a kizomin a bawl uhi. 

29Biehnate a man zaw ciengin kumpipa le ama kunga a om zosie kunin Pasien a 
bie uhi. 

30David’ thugente le thumu pa Asaph’ thugente tawh TOPA tungah phatna la a 
sah nadingun Hezekiah kumpipa le uliente in Levi-te thu a pie uhi. Lungdamna 
tawh amate in phatna late a sa vua, amate kunin Pasien a bie uhi. 

31Tua ciengin Hezekiah in, “Tu-in TOPA tungah noma ma na kisiensuo zo uhi; 
keima ei nai unlen TOPA’ biehinn-ah biehpiehnate le lungdamkona biehnate hing 
peipi un,” a ci hi. A kikhawmte in zong biehpiehnate le lungdamko biehnate a 
peipi uhi; tuale piehnopna lungsim a nei zosie in meihal biehnate a peipi uhi. 

32A kikhawmte in a peipi meihal biehna phaza pen bawngtang sawm sagi, 
tuutang zakhat, le tuuno zani ahi a, tamte zosie pen TOPA tunga meihal biehna 
ahi hi. 

33A kisiensuo biehnate bawngtang zaguh le tuu tulthum ahi hi. 

34Hinanle siempute a tawm ziehun meihal biehna zosie a vun a hawh sieng zo 
sih vua, tuaci’n siempu dangte a kisiensuo masang sung teng, nasep a kizaw 
masangin a sanggamte uh Levi-te in amate hu uhi. Bangzieh ahei cile amau le 
amau a kisiensuona vuah siempute sangin Levi-te a lungsim uh dihzaw hi. 

35Meihal biehna tampite banah thunuom biehna thaute, le meihal biehnate 
adingin dawn thei biehnate a om hi. Tua bangin TOPA’ biehinn sungah nasepna 
ki-omsahkia hi. 

36Mite adinga Pasien in a bawlpieh thute ziehin Hezekiah le mi zosie a kipah uhi; 
azieh pen tua thu thakhata a piengvat ahi hi. 

2 Khang Tangthu 30 

Peisan Pawi Lienpi 

1Hezekiah in Israel mi zosie le Judah tungah Jerusalem-a TOPA’ biehinn ah Israel 
Pasien, TOPA’ peisan pawi a bawl dinga a pei nadingun amate vaihlah a, Ephraim 
le Manasseh tungah zong laihlahte giel hi. 

2Azieh pen kumpipa le a uliente le Jerusalem-a om a kikhawm zosie in a hla nina 
sungin peisan pawi bawl ding a kikum zo uhi. 

3(Azieh pen siempute mi a kicingza ding kisiensuo zo nai loin Jerusalem ah mite 
kikhawm nai lo ahi ziehin amate in a hun lienin pawi a bawl thei sih uhi.) 

4Tua gelna pen kumpipa le a kikhawm zosie adingin man le kilawm hi. 

5Tuaci’n mite pei-in Israel Pasien, TOPA adingin peisan pawi a bawl nadingun 
Beer-sheba panin Dan cieng dong Israel gam buppi ah tangtawhna khat nei 
dingin a khensat uhi; azieh pen amate in bawl dinga a kigen bangin a bawl lo uh 
sawtveipi ahi ta hi. 

6Tuaci’n kumpipa thupiehsa bangin laitaite in kumpipa le a uliente tung pana 
laihlahte tawh Israel le Judah gam zosie-ah pei kawikawi-in, “Israel mite aw, 
Assyria kumpite’ khut sung panin a omlai a suohta sun teng kungah ama a 
kiheikia thei nadingin, Abraham, Isaac, le Israel Pasien, TOPA lamah kilekia un. 

7Na mu uh bangin TOPA Pasien tungah a pu le pate uh a citah lona ziehun sietna 
a tunsah na pu na pate ule na sanggamte uh bang sih un. 

8Tu-in na pu na pate bangin ngawngkhau sih unlen, no kung panin a zauhuoi 
ama’ lungthahna a kiheidawh thei nadingin TOPA tungah no le no kipumpieh zaw 
unlen, kumtawn adinga a siensuosa ama’ mun siengtho-ah pei-in TOPA na Pasien 
uh’ na sem un. 

9Bangzieh ahei cile TOPA lamah na kilekia uleh, na sanggamte ule na tate un 
amate sala a man mite tung panin khuotuona mu-in, tami gamah ang peikia ding 
uhi. Azieh pen TOPA na Pasien ukhu mi khuotuo siempa le mi hepi siempa ahi a, 
ama kungah na kilekia uleh ama in note a mai ang heisan sih ding hi,” a ci uhi. 

10Tuaci’n Ephraim le Manasseh gam sung khuopi khat pan khuopi khat, Zebulun 
cieng dong laitaite a pei uhi; ahi vangin amate in na nuisanin na zapi a, zong na 
simmawbawl uhi. 

11Jerusalem ah Asher, Manasseh, le Zebulun mi halkhat beh kiniemkhiehin a pei 
uhi. 

12TOPA’ thupiehna bangin kumpipa le uliente’ sawlna sem dingin Pasien in Judah 
tungah lungsim kihuolna guon hi. 

13A hla nina sungin tol saw lo anlum pawi bawl dingin Jerusalem ah mi tampi a 
kikhawm vua, tuaci’n a kikhawm mihon a tam mama hi. 

14Amate nasep a kipan vua, Jerusalem-a maitamte hemdawhin gimnamtui halna 
maitam zosie zong a ladawh vua, Kidron Lui-ah a paimang uhi. 

15A hla nina a ni sawm le li ni-in peisan pawi tuuno a go uhi. Siempute le Levi-te 
a maizum vua, amate kisiensuo-in TOPA’ biehinn sungah meihal biehnate a peipi 
uhi. 

16Amate in Pasien’ mipa Moses thukham tawh kizui-in a panmun ngai teng uh a 
la uhi; siempute in Levi-te’ khut tung pana a nga uh sisan a the uhi. 

17Azieh pen a kisiensuo lo mi tampi a om uhi; tua ahi ziehin TOPA tungah amate 
a siengtho-a a kibawl nadingin, a siengtho lo mi zosie adingin Levi-te in peisan 
tuuno a gaw ding uh kisam hi. 

18Azieh pen Ephraim, Manasseh, Issachar, le Zebulun mihon tampite sung pan 
mi tampitah a kisiensuo sih vangun a ngaina lopi-in peisan pawi an a ne uhi. Ahi 
vangin Hezekiah in amate thu a ngetpieh a, “A hoi TOPA aw, 

19mun siengtho siensuona ngaina tawh a kituo sih vangin lungsimtahpi tawh a 
pu a pate uh’ Pasien TOPA a sui mite’ mawna ngaidam in,” a ci hi. 

20TOPA in Hezekiah’ thungetna za-in mite a damsah hi. 

21Jerusalem-a om Israel mite in lungdamna lienpi tawh ni sagi sung tol saw lo 
anlum pawi a bawl uhi; tuale Levi-te le siempute in TOPA adingin a ngaih mama 
tumtheite tawh kopin a ni ni-in TOPA a phat uhi. 

22Hezekiah in TOPA’ nasepna-ah a siemna uh a lah thei Levi-te zosie tungah 
hanthotna thu a gen hi. Tuaci’n mite in ni sagi sung pawi an ne-in thunuom 
biehpiehnate a pie vua, a pu a pate uh’ Pasien, TOPA tungah lungdam a ko uhi. 

23Tua ciengin a kikhawm buppi in adang ni sagi sung ma pawi bawlbe dingin a 
kihotawh uhi; tuaci’n adang ni sagi sung ma lungdam tahin a bawlbe uhi. 

24Bangzieh ahei cile a kikhawmte tungah Judah Kumpipa Hezekiah in biehna 
dingin bawngtang tulkhat le tuu tul sagi a pie hi. Siempute tampitah amau le 
amau a kisiensuo uhi. 

25Judah mi a kikhawm buppi, siempute le Levi-te, le Israel gam pana a pei a 
kikhawm buppi, Israel gam pana a pei pemtate, le Judah gam sunga a teng 
pemtate lungdam uhi. 

26Jerusalem khuopi sungah Israel kumpi David’ tapa Solomon huna kipanin tam 
bang om ngai nai lo ahi ziehin Jerusalem-ah lungdamna lienpi a om hi. 

27Tua ciengin siempute le Levi-te dingto-in mite thupha a pie vua, tuale amau’ 
awging a kiza hi; A thungetna un vantunga a siengtho ama’ tenna a tung hi. 

2 Khang Tangthu 31 

Lawki Biehbuhno-te Kisusie 

(2Kum 18:4) 

1Tu-in tam teng zosie a kiman zaw ciengin tua muna a om Israel zosie Judah 
khuopite-ah kuonin biehna songte satkehin khuom siengthote a phua vua, Judah 
le Benjamin gam sung zosie, Ephraim le Manasseh sunga om munsangte le 
maitamte a suhsiet zaw masangsie uh phelkeh gawp uhi. Tua amau’ neisa khuopi 
cietah Israel mite zosie a kilekia uhi. 

2Heziekiah in siempute le Levi-te amau’ nasep ciet tawh kizui-in a khenkhenin 
se a, meihal biehnate le thunuom biehnate adingin TOPA’ giephuol tunkot tenga 
na a sem ding, lungdam a ko ding le phatna a pie dingin siempute le Levi-te a se 
hi. 

3Kumpipa in ama’ neisa sung pana a silpiehte pen meihal biehna ding ahi 
hi: TOPA’ thukham laibu sunga a kigiel bangin zing le nitah a meihal biehnate, 
sabbath nite, hladet nite, le a kise pawite dinga meihal biehnate ahi hi. 

4Siempute le Levi-te in TOPA’ thukham sungah a kipumpieh thei nadingun, 
Jerusalem-a teng mite in amau’ nga dinga a kilawm a tanh uh a pieh nadingun 
ama in thu a pie hi. 

5Tua thu a kithezah behin Israel mite in anpalte, lenggazu, sathau, khuoizu, le lo-
a pieng zosie tampitah a pie vua, na zosie panin sawm-ah-khat a kicing tahin a 
peipi uhi. 

6Judah khuopite sunga teng Israel mite in bawnghonte le tuute panin sawm-ah-
khat le TOPA a Pasien uh tunga kisiensuosa a sil ki-apte sung panin sawm-ah-
khat te zong peipi-in a lom lomin a koi uhi. 

7A hla thumna sungin amate in tua a lomte cien ding a kipan vua, a hla sagina 
sungin a man uhi. 

8Hezekiah le uliente pei-in tua a lomte a mu ciengun amate in TOPA le a mi Israel-
te thupha a pie uhi. 

9Hezekiah in tua a lomte’ thu, siempute le Levi-te a dong hi. 

10Zadok innkuon pana siempupi pa Azariah in ama dawng a, “Amate 
in TOPA’ biehinn sungah a silpiehte uh ang peipi vua kipanin kote in neh ding a 
kiningcing tahin ka nei vua, khol ding tampitah zong ka nei uhi; azieh 
pen TOPA in a mite thupha ei pie a, tuaci’n tam bangin nehval tampi ka nei uhi,” 
a ci hi. 

Siempute le Levi-te Siemphatna 

11Tua ciengin amate in TOPA’ biehinn sungah vankoina inndante a bawl 
nadingun Hezekiah in thu a pie hi; tuale amate in a bawl uhi. 

12Amate in silpiehte, sawm-ah-khat le a ki-ap nate muonhuoitahin a puoh uhi. 
Tuate a van ulien pen pa Levi-te Conaniah ahi a, a nina pen a sanggampa Shimei 
ahi hi; 

13Kumpi Hezekiah le Pasien’ biehinn makaipi pa Azariah’ sena tawh Jehiel, 
Azaziah, Nahath, Asahel, Jerimoth, Jozabad, Eliel, Ismachiah, Mahath, le Benaiah-
te pen Conaniah le a sanggampa Shimei a hu makaite ahi uhi. 

14Nisuona lam tunkot cing pa, Levi-te Imnah’ tapa Kore pen Pasien tungah nop 
thu-a a kipie silpiehte a vanpi pa ahi a, ama pen TOPA adinga a kikoicing 
piehkhietnate le siengtho pen biehnate sekhen ding ahi hi. 

15Eden, Miniamin, Jeshua, Shemaiah, Amariah, le Shecaniah-te in siempute’ 
khuopi sungah a vuoi a khang a kibangin a khen khenin, a sanggamte uh tungah 
satanh hawmpieh dingin muonhuoitahin ama a hu vua, 

16khang ciemtena sungah a min a kikhum kum thum le a tungsie pasalte, nisim 
kisapna dung zui-in a khen khenin a panmun utawh kituohin TOPA’ biehinn 
sunga a lut mi zosie tanh a pie uhi. 

17Amau’ pupa innkuon zui-in siempute kisim hi; kum sawmni le a tungsie Levi-
te a khenkhenin a panmun utawh kituohin kisim hi. 

18Siempute a tasen zosie, a zite, a tapate, le a tanute utawh a mihon bupin 
kisimtha hi; bangzieh ahei cile amate pen a siengtho-a a kikepna vuah a 
muonhuoi uhi. 

19Amau’ khuopite-a’ ahi taang gam lozaute lahah teng Aaron’ suon siempute 
ading ahile, a kiciemte siempute lah le Levi-te lahah pasal zosie tungah a khuo 
khuo-ah amau’ nga ding ciet a hawm dingin mite a min tawh kise hi. 

20Hezekiah in Judah gam buppi-ah tam bangin a bawl hi; ama in TOPA a Pasien 
mai-ah a hoi a man le a muonhuoi-in sem hi. 

21Ama in TOPA’ biehinn nasepna zosie le thukham le thupiehnate tawh kizui-in a 
sepna-ah ama’ Pasien sui-in, a lungsim zosie tawh a sem hi; tuale a maa a vang 
hi. 

2 Khang Tangthu 32 

Sennacherib’ Busimna 

(2Kum 18:13–19:34; Isa 36:2-22) 



845 

 

 
Zo Bible 

© 2018 Bible Society of Myanmar. 
 

 
 

 

1Tam thute le a muonhuoi tam nasepnate a sep zaw ciengin Judah sim dingin 
Assyria Kumpipa Sennacherib pei-in Judah busimin kula ki-im khuopite 
langkhatah phuol sat a, ama adingin tuate zaw a sawm hi. 

2Sennacherib pei-in Jerusalem sim a sawm lam Hezekiah in a thei ciengin, 

3a uliente le a galhangte tawh khuopi pulama luong tuinahte khahtan a sawm 
uhi; tuale amate in ama a hu uhi. 

4Mi tampi kikhawmin gam sunga luong tuinahte le lui zosie a khahtan vua, “Bang 
dingin Assyria kumpite hing pei-in tui tampi mu ding uh ahei?” a ci uhi. 

5Na sem dingin lungkip tahin Hezekiah kipan a, a cimsa kulpi kawm zosie cieng 
pha-in tua tungah tausang daw a, tuami pulamah kul dang khat a cieng hi; ama 
in David’ khuopi sunga a om Millo kulpi zong detsah a, galhiemte le lumte tampi 
a bawl hi. 

6Ama in mipite tunga a uh dingin galkapmangte koi a, khuopi tunkot tuol-awnga 
ama kungah amate khawmin amate tungah hanthotna thu genin, 

7“Thakhauh unlen hang un. Assyria kumpipa le ama tawh a om mihon zosie mai-
ah zau sih unlen, zong lungkie sih un; bangzieh ahei cile ama tawh a omte sangin 
eite tawh a om pa lienzaw hi. 

8Ama tawh tahsa galhiem beh om hi; ahi vangin eite ei panpi-in i galte ei dopi 
dingin eite tawh TOPA i Pasien a om hi,” a ci hi. Judah kumpipa Hezekiah’ genna 
panin mite a lungmuong uhi. 

9Tami thu zaw ciengin Lachish ah a galkap zosie tawh Assyria kumpipa 
Sennacherib a op laitahin, Jerusalem-a Judah kumpipa Hezekiah le Jerualem-a 
om Judah kumpipa Hezekiah le Jerusalem-a om Judah mite zosie kungah a 
nasemte sawl a, 

10“Assyria kumpipa Sennacherib in tam bangin gen hi: Note in Jerusalem ki-
imtawmna na nan nading uh bang pen muong na hi uh ahei? 

11Hezekiah in note kungah, “Assyria kumpipa’ khut sung panin TOPA i Pasien in 
ei hundam ding hi,” ang ci ciengin gilkiel dangta-a na si nadingun note ang 
puikhiel hi lo amah? 

12Tam Hezekiah ma in a munsangte le a maitamte ladawhin Judah le Jerusalem 
kungah, “Maitam khat mai-ah na bie ding vua, tua tungah na biehnate na lui ding 
uhi,” ci-in thu pie hi lo amah? 

13Keima le ka pu ka pate in gamdang mite zosie tunga ka bawlsate uh na thei sih 
uh amah? Tua gam minamte’ pasien-te in keima’ khut sung panin amau’ gam a 
hundam zo mawng uh amah? 

14Note’ Pasien in keima’ khut sung panin ang hutdam thei nadingin, ka pu ka 
pate un a na suhmangsa tua minamte’ pasien zosie lah panin koi pen in a mite a 
hundam zo ngel ei? 

15Tua ahi ziehin tu-in Hezekiah in tam bang danin kisolsah sih unlen, zong 
kipuikhielsah sih un. Ama um sih un. Azieh pen keima khut sung pan hile, ka pu 
ka pate khut sung pan hile a mite a hundam zo minam khatpo ahi sihle kumpi 
gam khatpo’ pasien koima a om sih hi. Ka khut sung panin na Pasien un bangza-
in note hing hundam zo lo zaw kan ding ahei!” ci un,” a cisah hi. 

16Ama’ nasemte in TOPA Pasien le a nasempa Hezekiah langpangin thu tamzaw 
gen lai uhi. 

17Ama in Israel Pasien TOPA simmaw zakona le langpanna laihlahte zong giel a, 
“Adang gam sunga minamte’ pasien-te in ka khut sung panin a mite a hutkhiet 
zo lo uh ma bangin Hezekiah’ Pasien in zong a mite hunkhie zo tuom lo ding hi,” 
a ci hi. 

18Tua khuopi a lah thei nadingun amate zau-in a linglawn thei nadingun kulpi 
dawna a om Jerusalem mite kungah Judah ham tawh nahpitahin a awng uhi. 

19Mihingte’ khut tawh kibawl leitung mite’ pasien-te a gen bang lelun Jerusalem 
Pasien a gen uhi. 

Sennacherib’ Guollelna le A Sina 

(2Kum 19:35-37) 

20Tua ciengin Hezekiah le Amoz’ tapa Isaiah in tam thu ziehin thu ngenin 
vantung lamah a kiko uhi. 

21Tuale TOPA in Assyria kumpipa’ giephuolah mi thahat galhangte le uliente 
zosie a thatgam vantungmi khat a sawl hi. Tuaci’n ama maizum tahin a gam 
lamah a kilekia hi. A pasien’ inn sungah a lut ciengin, a tapate pawlkhat in 
namsau tawh ama na satlia uhi. 

22Tuaci’n TOPA in Assyria kumpipa Sennacherib’ khut le a gal zosie’ khut sung 
panin Hezekiah le Jerusalem-a tengte a hundam hi; ama in mun cinteng panin 
amate tawlngahna a pie hi. 

23Khum hun zaw langsie minam zosie’ muna-ah ama a kitawisang thei nadingin 
mi tampite in Jerusalem-a TOPA kungah letsongte a tawi vua, Judah kumpipa 
Hezekiah kungah zong van manphate a tawi uhi. 

Hezekiah’ Natna 

(2Kum 20:1-11; Isa 38:1-8) 

24Khum hun lai-in Hezekiah a cina-in si dihtah hi. Ama in TOPA kungah thu ngen 
a, ama in a ngetna dawngin ama tungah lim khat a pie hi. 

25Ahi vangin ama a lungsim a kilietsah ziehin a tunga kibawl phattuomna tawh 
kituohin Hezekiah in a thuhkia nuom sih hi. Tua ahi ziehin ama le Judah gam le 
Jerusalem tungah lungthahna a tung hi. 

26Hezekiah in ama’ lungsim kilietsahna ziehin ama le Jerusalem-a tengte a 
kiniemkhieh vua, tuaci’n Hezekiah’ hun sungin amate tungah TOPA’ lungthahna 
tung lo hi. 

Hezekiah’ Hauna le A Sepkhiette 

(2Kum 20:12-21; Isa 39:1-8) 

27Hezekiah in minthanna le neisa tampi tah nei hi; tuale ama in ama dingin ngun, 
kham, suong manphate, gimnamtuite, lumte, le van manpha namkim koi 
nadingin goukholna innte a bawl hi; 

28an, lenggazu, le sathau koi nadingin vankholna innte, ganhon namkim khum 
nadingin ganbuhte, le tuubuhte zong a bawl hi. 

29Tua bang ma-in ama adingin khuopite bawl a, tuuhonte le gan honte tampitah 
khol hi; bangzieh ahei cile Pasien in ama neisa tampi a pie hi. 

30Tami Hezekiah ma-in Gihon tuinah tungnung khahtanin David’ khuopi 
nitumna lampangah a zawlsuh hi. A nasepna zosie-ah Hezekiah a maa vang hi. 

31Tuaci’n gam sunga kibawl lim lamdang kan dinga ama kunga kisawl Babylon 
uliente’ palaite vai-ah, ama’ lungsim sunga om zosie a thei nadingin Pasien in 
ama thu-in ama a omsah hi. 

32Tu-in Hezekiah’ gamtatna a omlaite, le ama nasep hoite, Judah le Israel Kumpite’ 

Khang Tangthu Laibu sung, le Amoz’ Tapa, Kamsang Isaiah’ Mangmuna sungah 
kigiel hi. 

33A pu a pate tawh Hezekiah lumton a, amate in David’ suonte’ han katona 
munah ama a vui uhi; ama a si lai-in Judah gam le Jerusalem-a teng zosie in 
zatahna a pie uhi. A tapa Manasseh in ama’ za luo hi. 

2 Khang Tangthu 33 

Manasseh’ Uhna 

(2Kum 21:1-9) 

1Manasseh a maan ding a kipatin kum sawm le ni pha hi; ama Jerusalem ah kum 
sawmnga le nga sung maang hi. 

2Israel mite’ mai-ah TOPA in a nawmang minamte in a zah a kidahhuoi 
gamtatnate ma bangin, TOPA muna-ah ama a siet gamtat hi. 

3Azieh pen a pa Hezekiah’ na suhsietsa ahi munsangte lamkia-in, Baal-te adingin 
maitamte phut a, khuom siengthote bawlin, vantung na zosie bie a, tuate’ na a 
sem hi. 

4TOPA in, “Jerusalem-ah ka min om zing ding hi,” a cina TOPA’ biehinn sungah 
ama in maitamte a lam hi. 

5Ama in TOPA’ biehinn tuol nite-ah vantung na zosie adingin maitamte a bawl hi. 

6Ama in Hinnom tapa’ kuomah mei tawh a tapa hal a, mailam thugenkholna, 
khutlametna-te zang a, mi bum theite, dawilawm neite, le bumtawite thu a dong 
hi. TOPA muna-ah ama in sietna tampi bawlin ama a lungthahsah hi. 

7Pasien in David le a tapa Solomon kungah, “Israel minamte zosie sung panin ka 
teelsa tam biehinn sung le Jerusalem sungah keima’ min ka koi zing ding hi, a 
cina mun Pasien’ biehinn sungah ama in a khensa milim koi hi. 

8Keima in amate ka thupieh zosie, thukham zosie, thupiehte, le Moses tungtawna 
a kipie biehna ngaina kipte limtaha a zui uleh, na pu na pate vua dinga ka sesa 
gam panin Israel-te’ keng ka khin ngai nawn sih ding hi,” a ci hi. 

9Amate in Israel mite mai-ah TOPA in a na suhsietsa minamte sangin sietna a tam 
bawl zawh nadingun Manasseh in Judah le Jerusalem-a tengte a lelamin a pui hi. 

A Kisiazaw-in Manasseh a Ngai Bangkia 

10 TOPA in Manasseh le ama’ mite kungah thu gen a, ahi vangin amate in a thuse 
sih uhi. 

11Tua ahi ziehin amate sim dingin TOPA in Assyria galkapmangte puoh a, amate 
in hatkilih tawh Manasseh manin siakhau tawh kanbawmin Babylon ah a peipi 
uhi. 

12A lungkham laitahin TOPA a Pasien’ angvanna a sui a, a pu a pate’ Pasien mai-
ah nahpi-in a kiniemkhieh hi. 

13Ama in Pasien kungah thum a, tuale ama in ama’ kutna sangin a ngetna za a, 
Jerusalem ah a kumpi gam a piekia hi. Tua bepin TOPA pen Pasien tahtah ahi lam 
Manasseh in a thei hi. 

14Tua zaw ciengin kuom sung, Gihon nitumna lam, Nga Tunkot lutna dong David 
khuopi adingin ama in kulbang pulam khat a cieng hi; ama in Ophel kimkotah 
kul sang mama khat cieng to hi. Ama in Judah gam sung kulnei khuopi zosie-ah 
zong galkapmangte koi hi. 

15Ama in TOPA’ biehinn panin gamdang pasien-te le a milim, le TOPA’ biehinn 
muol tung le Jerusalem-a ama’ na lamsa maitam zosie ladawhin khuo pulamah 
tuate a paaimang hi. 

16Ama in TOPA’ maitam zong a ngai bangin koikia a, tua tungah thunuoma 
biehpiehna le lungdamkona a pie hi; tuale ama in Israel Pasien TOPA’ na a sep 
nadingun Judah thu a pie hi. 

17Hinanle munsangte-ah mite in biehpiehna a pie lai vua, ahi vangin TOPA a 
Pasien uh kung beh ma-a a pieh uh ahi hi. 

Manasseh’ Sina 

(2Kum 21:17-18) 

18Tu-in Manasseh’ gamtatna a omlaite, le a Pasien’ tunga a thungetna, le Israel 
Pasien, TOPA’ min tawh ama tunga thu a gen thumute’ thugente, Israel Kumpite’ 

Khang Tangthu sungah a om hi. 

19Pasien in ama’ thungetna, le ama’ thumna a sanna, le ama’ mawna le a 
muonhuoi lona zosie, le ama a kiniemkhieh masangin munsangte bawlin khuom 
siengthote a koina munte thu, Thumute’ Khang Tangthu sungah kigiel hi. 

20Tuaci’n a pu a pate tawh Manasseh lumton a, amate in a inn sungah ama a vui 
uhi. A tapa Amon in ama’ za luo hi. 

Amon’ Uhna le A Sina 

(2Kum 21:19-26) 

21Amon a maan ding kipatin kum sawmni le ni pha hi; ama Jerusalem ah kum ni 
sung maang hi. 

22A pa Manasseh’ gamtatsa bangin TOPA muna-ah a siet gamtat hi. Amon in a pa 
Manasseh’ bawlsa milim zosie tungah biehpiehnate pie-in tuate’ na a sem hi. 

23A pa Manasseh bangin TOPA’ mai-ah ama le ama a kiniemkhieh sih a, tam Amon 
in khielna tampi a piengsah semsem zawsop hi. 

24A nasemte in tha dingin ama a sawmdap vua, a inn sungah a that uhi. 

25Ahi vangin tua gam mite in Kumpi Amon a sawmdap mi zosie that leuleu uhi; 
tuale gam mite in ama’ za a luo dingin a tapa Josiah kumpi-in koi uhi. 

2 Khang Tangthu 34 

Josiah’ Uhna 

(2Kum 22:1-2) 

1Josiah maan ding a kipatin kum giet pha hi; ama Jerusalem ah kum sawmthum 
le khat sung maang hi. 

2TOPA muna-ah ama a manin gamta hi; ama in a pu David’ gamtat teng zui-in ziet 
le vei-ah piel lo hi. 

3Ama’ uh a kum gietna, naupangno ahi lai-in ama in a pu David’ Pasien sui ding 
a kipan hi. Kum sawm le nina kumin ama in Judah le Jerusalem panin munsangte, 
khuom siengthote, le a kikheng le a kisung milimte suhmang ding a kipan hi. 

4Amate in ama muna-ah Baal-te’ maitamte a sawnpua uhi; ama in tuate tunga a 
om gimnamtui maitamte phelmang a, khuom siengthote, le a kikheng le a kisung 
milimte satkehin a gawivui hi; ama in tuate tunga kithoi mite’ han tungah a vuite 
a the hi. 

5Ama in a maitamte uh tunga siempute’ gute zong hal a, Judah le Jerusalem a 
siensuo hi. 

6Manasseh, Ephraim, le Simeon khuopite sung le Naphtali khuopi cieng dong, le 
tua teng zosie’ kimvela a siesate dongin, 

7maitamte satkehin khuom siengthote satguoi a, Israel gam sung zosie-ah 
gimnamtui maitamte a satcim hi. Tua ciengin Jerusalem ah ama a kilekia hi. 

Thukham Laibu Kimukia 

(2Kum 22:3-20) 

8Ama a maan a kum sawm le gietna kumin gam sung teng le biehinn a siensuo 
zaw ciengin, TOPA a Pasien’ biehinn a puopha dingin ama in Azariah’ tapa 
Shaphan, le khuopi uhpa Maaseiah, le thuciemte pa Joahaz’ tapa Joah a sawl hi. 

9Siempu lien pa Hilkiah kungah amate a pei vua, kotcing Levi-te in Manasseh, 
Ephraim, Israel a omlai teng, Judah le Benjamin zosie, le Jerusalem-a tengte kung 
pana a don uh Pasien’ biehinn sunga a kitawi sumte a pie uhi. 

10Amate in TOPA’ biehinn a van nasemte tungah tua sumte a pie 
uhi. TOPA’ biehinn a van nasemte in biehinn puo nading le biehinn a ngai 
bahsahkia nadingin a pie uhi. 

11A kito suongte lei nading, le kumpite suhsiet inn kisiete kil nading singte le inn 
lamna a zah ding innkamte lei nadingin khutsiemte le innlamte tungah a sumte 
a pie uhi. 

12Mite in muonhuoi tahin na a sem uhi. Amate a van dingin Levi-te Merari suonte 
sung panin Jahath le Obadiah, le Kohath’ suonte sung panin Zechariah le 
Meshullam-te kikoi hi. Tumgingte tawh lasah siem adang Levi-te in 

13vangih puote le nasep namcin a semte zosie a makai uhi; tuale Levi-te 
pawlkhat pen laigielte, uliente le kotcingte ahi uhi. 

14Amate in TOPA’ biehinn sunga a kipuohsa sumte a lah laitahun siempu Hilkiah 
in Moses tungtawna a kipie TOPA’ thukham laibu a mu hi. 

15Hilkiah in thuvanpi pa Shaphan kungah, “TOPA’ biehinn sungah thukham laibu 
ka mu hi,” ci hi; tuale Hilkiah in Shaphan kungah tua laibu a pie hi. 

16Shaphan in kumpipa kungah tua laibu peipi-in ama kungah, “Na nasemte tunga 
a ki-ap zosie a sep laitah un 

17TOPA’ biehinn sunga kimu sum teng a la sieng vua, nasep makaite le nasemte 
tungah a pie uhi,” ci-in a gen be lai hi. 

18Thuvanpi pa Shaphan in kumpipa kungah, “Siempu Hilkiah in keima tungah 
laibu khat ei pie hi,” a ci hi. Tua ciengin Shaphan in kumpipa mai-ah a gingin tua 
laibu a sim hi. 

19Kumpipa in thukham kammalte a zah ciengin a puon a ehmal hi. 

20Tua ciengin kumpipa in Hilkiah, Shaphan’ tapa Ahikam, Micah’ tapa Abdon, 
thuvanpi pa Shaphan, le kumpipa’ nasempa Asaiah thu pie a, 

21“Pei unlen, tua a kimu laibu sunga kammalte tawh kisai-in keima ading le Israel 
le Judah gama a kinuasie mite adingin TOPA thu va dong ta un; azieh pen i pu i 
pate in tam laibu sunga a kigiel zosie banga sep ding, TOPA’ kammal na zui lo uh 
ahi ziehin eite tunga ang kibuo TOPA’ lungthahna lien hi,” a ci hi. 

Kamsangnu Huldah Thu Kikum 

22Tuaci’n Hilkiah le kumpipa in a sawl mite, Hasrah, a tapa Tokhath, a tapa 
Shallum, biehinn puon kempa’ zi kamsangnu Huldah kungah pei-in (tua nu 
Jerusalem sung Veng Nina munah a teng hi) tua thu tawh kisai ama kungah a gen 
uhi. 

23Ama in amate kungah, “Israel Pasien, TOPA in tam bangin a gen hi: Ka kunga 
ang sawlpa kungah gen un, 

24TOPA in tam bangin a gen hi: Keima in tam mun le a tunga teng mite tungah 
Judah kumpipa mai-a a kisim laibu sunga a kigiel samsietna zosie ahi gimnate ka 
tungsah ding hi. 

25A nasepte utawh ei lungthahsah nadingun, amate in kei ei nuasie-in pasien 
dangte tungah biehna a pieh ziehun tami munah ka lungthahna kibuo-in a 
kiphelmit zo sih ding hi. 

26Ahi vangin TOPA thu dong dinga ang sawl Judah kumpipa kungah tam bangin 
na gen ding uhi: Israel Pasien, TOPA in tam bangin a gen hi: Na zahsa thute tawh 
kisai-in, 

27tam mun le a tunga a teng mite tungah ama langpanna kammalte na zah 
ciengin na lungsim kisia-in, Pasien mai-ah nangmama kiniemkhieh na hi zieh le 
ka mai-ah nangma kiniemkhiehin, na puonte ehmalin ka mai-ah kap na hi ziehin, 
na thugen ka za zo ta hi, TOPA in ci hi. 

28Na pu na pate kungah kang khawm ding a, lungnuomtahin na han-ah ang 
kikhawm ding hi. Nangma in tam mun le a sunga tengte tunga ka tunsah ding 

gimna zosie na mit in a mu sih ding hi,” a ci hi. Amate in kumpipa kungah thu a 
puohkia uhi. 

Thuciemna Kithasuosah 

(2Kum 23:1-20) 

29Tua ciengin kumpipa in thu vaihlahin Judah le Jerusalem upa zosie 
kikhawmsah hi. 

30TOPA’ biehinn ah kumpipa, Judah mite zosie, Jerusalem-a teng mite zosie, 
siempute le Levi-te, le mite zosie a lien a neu tawh peito uhi; ama 
in TOPA’ biehinn sunga a kimu thuciemna laibu sunga thu zosie amau’ zahin a 
sim hi. 

31Ama munah kumpipa dingin tam laibu sunga a kigiel thuciemna thute a sem 
dingin a lungsim zosie le a hinna zosie tawh, TOPA’ nua a zui nading le ama’ 
thupiehnate, ama’ thukipte, le ama’ thukhamte a zui nadingin TOPA mai-ah 
thuciemna khat a bawl hi. 

32Tua ciengin ama in Jerusalem le Benjamin sunga a om mi zosie in tua thu a zui 
dingin a kiciem uhi. Amau’ pu pate’ Pasien ahi Pasien’ thuciemna dung zui-in 
Jerusalem-a tengte a gamta uhi. 

33Josiah in Israel mite’ neisa gam zosie panin a kidahhuoi zosie ladawhin Israel 
sunga a om mi zosie in TOPA a Pasien uh a biesah hi. Ama’ hin sung tungtawnin 
a pu le pate uh’ Pasien, TOPA a zuina panun amate a kihei sih uhi. 

2 Khang Tangthu 35 

Peisan Pawi Bawlna 

(2Kum 23:21-23) 

1Josiah in Jerusalem ah TOPA adingin peisan pawi a bawl hi; amate in a hla masa 
a ni sawm le lina ni-in peisan pawi tuuno a go uhi. 

2Ama in siempute amau’ nasepna munah se a, TOPA’ biehinn sunga nasepna-ah 
amate hanthawn hi. 

3Ama in Israel zosie thu a hil, TOPA tunga a siengtho Levi-te kungah, “Israel 
kumpipa David’ tapa Solomon in a lam biehinn sungah a siengtho singkuong koi 
un. Na liengko tung vua na puoh ding uh a kisam nawn sih hi. Tu-in TOPA na 
Pasien ule a mi Israel-te’ na sem un. 

4Na pu na pate uh’ innkuon sungah a khenkhenin na opna uh tawh kizui-in 
kithawi unlen, lai tawh kigiel Israel kumpi David’ lamlahnate le lai tawh a kigiel 
a tapa Solomon’ lamlahnate zui un. 

5Na mipi na tanaute uh a pupa innkuon sungah a pawlpawlin a kikhenna tawh 
kizui-in siengtho munah panmun la unlen, pupa’ innkuon khenkhat cietah Levi-
te kihalsah kim un. 

6Peisan tuuno go-in noma ma kisiensuo unlen, Moses tunga TOPA’ thugen tawh 
kizui-in a sem dingin na tanaute uh tangin kithawi un,” a ci hi. 

7Tua ciengin Josiah in a om mite zosie adingin peisan pawi biehna-in ganhon 
panin tuunote le keelnote tul sawmthum, le bawngtang tulthum a pie hi; tam 
teng pen kumpipa’ neisa pana kipie ahi hi. 

8Ama’ uliente in mite tung, siempute tung, le Levi-te tungah kiphaltahin a pie 
uhi. 

9Levi-te’ a uhpite, Conaniah, le a sanggamte Shemaiah le Nethanel, le Hashabiah, 
Jeiel le Jozabad-te in peisan pawi biehna-in Levi-te tungah tuuno le keelno 
tulnga, le bawngtang zanga a pie uhi. 

10Nasep nading a kithawi zaw ciengun, a mun vuah siempute a ding vua, tuale 
kumpipa’ thupieh tawh kizui-in amau’ khente sungah Levi-te a om uhi. 

11Amate in peisan tuuno a go vua, tuale Levi-te in a vun a hawh laitahun 
siempute in amate tung pana a nga uh sisan a the uhi. 

12Amate in Moses laibu sunga kigiel bangin, TOPA tunga pieh dingin a 
pawlpawlin a pu pate uh’ innkuon sungah a kikhenna uh tawh kizui-in, amate 
tungah a hawm thei nadingun tua meihal biehnate a tuomkoi uhi. 

13Biehna ngaina kip tawh kizui-in amate in mei-ah peisan tuuno a hang uhi; tuale 
beelte, taubeelpi-te, le khangbeelte sungah a siengtho biehnate huonin mi zosie 
tungah tuate mallang tahin a puoh uhi. 

14Tua zaw ciengin amate in amau-a’ mama ding le siempute adingin a bawl uhi. 
Azieh pen Aaron’ suon siempute in meihal biehnate le a thau teng la-in zan 
dongin a kitahla uhi; tuaci’n Levi-te in amate ding le Aaron’ suon siempute 
adingin a bawl uhi. 

15David’ thupieh bangin Asaph’ suonte ahi lasate, Asaph, Heman, le kumpipa’ 
thumu pa Jeduthun-te a mun vuah a om uhi; amau’ mun cietah tunkot cingte a 
om vua, a tanau uh Levi-te in amate ading a bawlpieh ziehun amate in amau’ 
nasepna a nawngkaisah uh kul lo hi. 

16Tuaci’n Kumpi Josiah’ thupieh dung zui-in peisan pawi bawl ding 
le TOPA’ maitam tungah meihal biehnate pieh nadingin TOPA’ nasepna ding zosie 
khum ni-in a kithawi uhi. 

17Khum muna om Israel mite in khum hunin peisan pawi, le tol saw lo anlum 
pawi ni sagi sung a bawl uhi. 

18Kamsangpa Samuel hun lai-a kipanin Israel sungah tua bang peisan pawi 
kibawl ngai nai lo hi; Josiah, le siempute le Levi-te, le khumtaha a om Judah le 
Israel mi zosie, le Jerusalem-a teng mite in a bawl peisan pawi tawh a kibang, 
Israel kumpite koima in bawl ngai nai lo hi. 

19Josiah in a uh zaw kum sawm le gietna kumin tam peisan pawi kibawl hi. 

Pharaoh Neco’ Zawna le Josiah’ Sina 

(2Kum 23:28-30) 

20Tam teng zosiepi nuasang, Josiah in biehinnpi a ngai a bahsah zaw ciengin, 
Euphrates gun gei Carchemish ah gal sim dingin Egypt kumpi Neco kuonto a, 
tuale ama do dingin Josiah a kuon hi. 

21Ahi vangin Neco in palai sawl a, “Judah kumpipa aw, kei le nang bang kisai i 
hei? Tuni-in nang sim dinga ang kuon ka hi sih a, ka galte’ innkuon a sim dinga 
ang kuon ka hibo hi. Ka kinaw nadingin Pasien in keima thu ei pie zo hi. Ama in 
nang ang suhsiet lo nadingin keima kunga a om Pasien na langpanna khawl in,” 
cisah hi. 

22Ahi vangin ama kung panin Josiah a kilekia nuom sih a, hizongle ama tawh a 
kido thei nadingin a mel a sel hi. Ama in Neco’ kam sung panin Pasien’ thugente 
a ngai sih a, Megiddo zanglei-a gal kidona-ah ama na pang hi. 

23Thaltawite in Kumpi Josiah a kap uhi; tuale kumpipa in a nasemte kungah, 
“Nah liem seng ta ka hi ziehin ei puomang dawh ta un,” a ci hi. 

24Tuaci’n leeng tung panin a nasemte in ama ladawhin a leeng nina tungah puo-
in Jerusalem a tut uhi. Khum munah ama si a, a pu a pate’ hanah kivui hi. Judah 
le Jerusalem khuomi zosie in ama a kaa uhi. 

25Jeremiah in zong Josiah adingin kaa-teng a lo hi. Tuale numei lasate le pasal 
lasa zosie in tuni dongin kaa-tengin Josiah’ min a lo uhi. Amate in Israel sungah 
tam thute ngaina-in a bawl uhi; kaa-la sungah tuate kikhum hi. 

26Tu-in Josiah’ gamtatna a omlaite, le TOPA’ thukham sunga a kigiel bangin a 
nasep hoite, 

27le a gamtatna, a masa le a nukhia-te, Israel le Judah Kumpite’ Tangthu 

Laibu sungah kigiel hi. 

2 Khang Tangthu 36 

Jehoahaz’ Maanna 

(2Kum 23:31-35) 

1Tua gam mite in Josiah’ tapa Jehoahaz kicipa Jerusalem ah a pa’ zaluo-in kumpi-
in a koi uhi. 



855 

 

 
Zo Bible 

© 2018 Bible Society of Myanmar. 
 

 
 

 

2Jehoahaz a maan ding a kipatin kum sawmni le thum pha hi; ama Jerusalem ah 
hla thum sung maang hi. 

3Tua ciengin Egypt kumpipa in Jerusalem ah ama zakiesah a, ngun talent zakhat 
le kham talent khat, tua gam sieh le kaihin kipiesah hi. 

4Egypt kumpipa in Judah le Jerusalem tungah kumpi-in a sanggampa Eliakim koi 
a, ama’ min pen Jehoiakim-in a kheelpieh hi; ahi vangin Neco in a sanggampa 
Jehoahaz manin Egypt gamah a peipi hi. 

Jehoiakim’ Uhna le Saltanna 

(2Kum 23:36–24:7) 

5Jehoiakim a maan ding a kipatin kum sawmni le nga pha hi; ama Jerusalem ah 
kum sawm le khat sung maang hi. TOPA a Pasien’ muna-ah ama a sie-in a gamta 
hi. 

6Ama a sim dingin Babylon kumpipa Nebuchadnezzar kuonto a, Babylon-a peipi 
dingin ama siakol bul hi. 

7Nebuchadnezzar in TOPA’ biehinn sunga vanzahte pawlkhat zong Babylon ah 
puo a, Babylon-a ama kumpi inn sungah tuate koi hi. 

8Tu-in Jehoiakim’ gamtatna a omlaite, le ama bawl a kidahhuoite, le ama a hoi 
lona a kimute, Israel le Judah Kumpite’ Tangthu Laibu sungah kigiel hi; tuale a tapa 
Jehoiakhin in ama’ za luo hi. 

Jehoiachin’ Uhna le Saltanna 

(2Kum 24:8-17) 

9Jehoiachin a maan ding a kipatin kum giet pha hi; ama Jerusalem ah hla thum 
le ni sawm sung maang hi. TOPA muna-ah ama a sie-in gamta hi. 

10Tua kum khuokhal sungin Nebuchadnezzar Kumpipa in mi 
sawlin, TOPA’ biehinn sunga vanzah mantam teng tawh Babylon ah ama vaihlah 
a, tuale ama’ sanggampa Zedekiah kumpi-in koi hi. 

Zedekiah’ Uhna 

(2Kum 24:18-20; Jer 52:1-3) 

11Zedekiah a maan ding a kipatin kum sawmni le khat pha hi; ama Jerusalem ah 
kum sawm le khat sung maang hi. 

12TOPA a Pasien’ muna-ah ama siet gamtat hi. TOPA’ kammal gensawn ahi 
kamsang Jeremiah mai-ah ama a kiniemkhieh sih hi. 

13Pasien tawh ama a kiciemsah Nebuchadnezzar zong a ledo hi; ama in a ngawng 
khauhsahin a lungtang zong khausah a, Israel Pasien TOPA lamah a kihei nuom 
sih hi. 

14Siempu makai teng le mipi zosie in zong minamte’ kidahhuoi nate zosie a zui 
vua, a muonhuoi sih uhi; tuale ama in Jerusalem-a a siensuosa TOPA’ biehinn pen 
amate in a buasah uhi. 

Jerusalem a Kisietna 

(2Kum 25:1-21; Jer 52:3-30) 

15Ama in a mite le a tenna mun tungah lainatna a nei ziehin a pu a pate uh’ 
Pasien, TOPA in amate kungah a kamtaite a sawlkia ngitnget hi; 

16hizongle mite tungah TOPA’ lungthahna tungin a kidamsah zo lo ding za dongin 
Pasien’ kamtaite nuisatin, amau’ kammalte a na simmaw vua, amate in 
kamsangte zong a na zapi den uhi. 

17Tua ahi ziehin amate sim dingin TOPA in amau’ biehinn munsiengtho sunga 
namsau tawh a tangvalte a that, le ngahnu tangval, khanghamte le a zawngkhal 
mite tungah lainatna a nei lo Chaldea-te’ kumpipa a puoh hi; ama in a unpi-in 
ama’ khut sungah amate a pie hi. 

18Ama in Pasien’ inn sunga vanzah a gol a neu, TOPA’ inn sunga goute le kumpipa 
le a uliente’ gou zosie a unpi-in Babylon ah a puo hi. 

19Amate in Pasien’ inn a haltum vua, Jerusalem kulpi kawm satkehin, mei tawh 
kumpipa’ inn zosie a haltum vua, vanzah manpha zosie a susie uhi. 

20Ama in Babylon ah namsau pana a suohta mite salin kai a, Persia kumpi gam a 
kiphu ni cieng dongin amate, ama le a tapate’ sal a suoh uhi. 

21A sabbath-te adingin tua leitang a kibawl dong cieng, Jeremiah kam 
tungtawnin TOPA’ thugen a tangtun nading ahi hi. Kum sawm sagi a cin nadingin 
leitang a kinuasie hun sung teng zosie leitang in sabbath a tang hi. 

Cyrus in Gambelte ading Suotahna Tangko 

(Ezr 1:1-4) 

22Persia kumpipa Cyrus’ kum khatna kumin, Jeremiah’ kam pana TOPA’ thu a 
tangtun thei nadingin, Persia kumpipa Cyrus in tangko khat sawl a, lai-a kigiel 
kumpi thupieh zong ama’ kumpi gam zosie-ah a tangko nadingin TOPA in Persia 
kumpipa Cyrus’ lungsim a thampieh hi: 

23“Persia kumpipa Cyrus in tam bangin a gen hi: Vantung Pasien, TOPA in leitung 
kumpi gam zosie ei pie zo a, Judah gam sunga Jerusalem ah ama ading biehinn 
khat a lampieh dingin keima ei sawl zo hi. Note lahah ama’ mi a om poma, TOPA a 
Pasien in ompi taheh! Ama kuontosah heh,” a ci hi. 

Ezra 

Ezra 1 

Babylon-te Saltan a Tawpna 

(2Khg 36:22-23) 

1Persia Kumpi Cyrus’ a maan kum khatna kumin, Jeremiah kam sung 
panin TOPA’ thugen a tangtun thei nadingin ama’ gam sung zosie-ah Persia 
kumpipa Cyrus in tangko khat sawl a, a kumpi gam zosie-ah lai tawh a kigiel 
kumpipa thupieh tam banga a tangtawh nadingin Persia kumpi Cyrus’ 
lungsim TOPA in a tham hi: 

2“Persia kumpipa Cyrus in tam bangin gen hi: Vantung Pasien, TOPA in leitung 
kumpi gam zosie kei ei pie zo ta a, Judah gama Jerusalem ah ama adingin biehinn 
khat a lampieh dingin kei ei sawl zo hi. 

3Note lahah ama’ mi poma - a Pasien in amate ompi taheh! - tu-in Judah gam 
sunga Jerusalem ah peito-in TOPA’ biehinn lamkia uheh- ama pen Jerusalem-a 
om Pasien ahi hi; 

4a hingsun teng, heisung munah a teng zongun, a tenna mun vua mite in 
Jerusalem-a Pasien’ biehinn adingin nopthu-a biehnate banah, ngun le kham, 
nate le ganhingte tawh panpi ciet uheh,” a ci hi. 

5Judah le Benjamin sunga innkuon lutangte, siempute le Levi-te Pasien’ hlagau 
in a lungsim uh a thamkhah mi zosie- Jerusalem khuo-a om TOPA’ biehinn lamkia 
dingin kisa-in a kuonto uhi. 

6A veng a pamte zosie in a amau’ kizaw zaza a pieh ban vuah ngun tawh kibawl 
vanzahte, kham, nate, ganhing, le letsong manphate tawh amate a hu uhi. 

7Nebuchadnezzar in Jerusalem pana a na puohdawh, a pasien-te’ inn sunga a na 
koi ahi TOPA’ biehinn vanzahte zong kumpi Cyrus in a lakhie hi. 

8Persia Kumpipa Cyrus in tuate pusuo-in sumkempa Mithredath khut sungah ap 
a, Methredath in a sum phaza simin Judah uhpa Sheshbazzar’ khut sungah ap hi. 

9Tam teng pen van sazien ahi hi: Kham kuong sawmthum, ngun kuong tulkhat, 
nam sawmni le kuo; 

10kham kuongkum sawmthum; adang ngun kuongkum zali le sawmkhat; vanzah 
adang tulkhat ahi hi; 

11kham le ngun tawh a kibawl vanzah zosie a unpi-in tulnga zali sawmguh le kuo 
pha hi. Salte, Babylon panin Jerusalame ah a kipeipito ciengin Sheshbazzar in 
tuate zosie a peitopi hi. 

Ezra 2 

Sal Kilekiate Sazien 

(Neh 7:5-73) 

1Tu-in mi tam teng pen Babylon Kumpi Nebuchadnezzar in a zawna gam panin 
Babylon ah sala a lahte sung panin Jerusalem le Judah gama peikiate ahi uhi; 
amate pen Jerusalem le Judah sung, amau’ khuopi cietah a kilekia ahi uhi. 

2Zerubbabel, Jeshua, Nehemiah, Seraiah, Reelaiah, Mordecai, Bilshan, Mispar, 
Bigvai, Rehum, le Baanah-te tawh amate a zawhton uhi. Israel mite a phaza: 

3Parosh suonte, mi tulni le zakhat sawmsagi le ni ahi hi. 

4Shephatiah suonte, zathum sawmsagi le ni ahi hi. 

5Arah suonte, zasagi sawmsagi le nga ahi hi. 

6Pahath-moab be sung panin Jeshua le Joab’ suonte, tulni zagiet sawm le ni ahi 
hi. 

7Elam suonte, tulkhat zani sawmnga le li ahi hi. 

8Zattu suonte, zakuo sawmli le nga ahi hi. 

9Zaccai suonte, zasagi sawmguh ahi hi. 

10Bani suonte, zaguh sawmli le ni ahi hi. 

11Bebai suonte, zaguh sawmni le thum ahi hi. 

12Azgad suonte, tulkhat zani sawmni le ni ahi hi. 

13Adonikam suonte, zaguh sawmguh le guh ahi hi. 

14Bigvai suonte, tulni sawmnga le guh ahi hi. 

15Adin suonte, zali sawmnga le li ahi hi. 

16Ater a kici Hezekiah suonte, sawmkuo le giet ahi hi. 

17Bezai suonte, zathum sawmni le thum ahi hi. 

18Jorah suonte, zakhat sawm le ni ahi hi. 

19Hashum suonte, zani sawmni le thum ahi hi. 

20Gibbar suonte, sawmkuo le nga ahi hi. 

21Bethlehem mite, zakhat sawmni le thum ahi hi. 

22Netophah-te, sawmnga le guh ahi hi. 

23Anathoth-te, zakhat sawmni le giet ahi hi. 

24Azmaveth-te, sawmli le ni ahi hi. 

25Kiriatharim, Chephirah, Beeroth-te, zasagi sawmli le thum ahi hi. 

26Ramah le Geba-te, zaguh sawmni le khat ahi hi. 

27Michmash-te, zakhat sawmni le ni ahi hi. 

28Bethel le Ai-te, zani sawmni le thum ahi hi. 

29Nebo suonte, sawmnga le ni ahi hi. 

30Magbish-te, zakhat sawmnga le guh ahi hi. 

31Adang Elam suonte, tulkhat zani sawmnga le li ahi hi. 

32Harim-te, zathum sawmni ahi hi. 

33Lod, Hadid, le Ono-te, zasagi sawmni le nga ahi hi. 

34Jericho-te, zathum sawmli le nga ahi hi. 

35Senaah-te, tulthum zaguh sawmthum ahi uhi. 

36Siempute: Jeshua-te be panin Jedaiah suonte, zakuo sawmsagi le thum ahi hi. 

37Immer suonte, tulkhat sawmnga le ni ahi hi. 

38Pashhur suonte, tulkhat zani sawmli le sagi ahi hi. 

39Harim suonte, tulkhat sawm le sagi ahi uhi. 

40Levi-te sung panin: Hodaviah-te be panin Jeshua suonte le Kadmiel suonte, 
sawmsagi le li ahi hi. 

41Lasate: Asaph suonte, zakhat sawmni le giet ahi hi. 

42Kotcingte nam sung panin Shallum suonte, Ater suonte, Talmon suonte, Akkub 
suonte, a unpi-un zakhat sawmthum le kuo ahi uhi. 

43Biehinnpi nasamte: Ziga suonte, Hasupa suonte, Tabbaoth suonte, 

44Keros suonte, Siaha suonte, Padon suonte, 

45Lebanah suonte, Hagabah suonte, Akkub suonte, 

46Hagab suonte, Shamlai suonte, Hanan suonte, 

47Giddel suonte, Gahar suonte, Reaiah suonte, 

48Rezin, Nekoda, Gazzam, 

49Uzza, Peseah, Besai, 

50Asnah suonte, Meunim suonte, Nephisim suonte, 

51Babuk suonte, Hakupha suonte, Harhur suonte, 

52Bazluth suonte, Mehida suonte, Harsha suonte, 

53Barkos suonte, Sisera suonte, Temah suonte, 

54Neziah suonte, le Hatipha suonte ahi uhi. 

55Solomon’ nasemte suonlehlahte sung pan: Sotai, Hassophereth, Peruda, 

56Jaalah, Darkon, Giddel, 

57Shephatiah, Hattil, Pochereth-hazzebaim, le Ami-te ahi uhi. 

58Biehinnpi nasemte zosie le Solomon’ nasemte’ suonlehlahte zosie a unpi-in 
zathum sawmkuo le ni pha uhi. 

59Tam a nei-a teng in a phung a tang uh kan thei loin, Israel mi ahile ahi lo uh 
theicien nawn sih nan ule, Tel-melah, Tel-harsha, Cherub, Addan, le Immer-te 
pana ang peito mite: 

60Delaiah suonte, Tobiah suonte, le Nekoda suonte, mi zaguh sawmnga le ni ahi 
uhi. 

61Siempute sung panin zong: Habaiah suonte, Hakkoz suonte, le Barzillai suonte 
(ama in Gilead mi Barzillai tanute khat zi-a a lah ziehin tua min tawh a kilo pah) 
ahi uhi. 

62Tam mite in khang ciemtena laibu sungah a min uh a sui vangun a min uh a 
kimu sih a, tua ahi ziehin amate a sieng loin kiciemte a, siempu nasep kisemsah 
lo hi; 

63Urim le Thummim tawh ai san ding siempu khat a om masangsie amate in an 
siengtho pen a neh lo nading uh gam uhpa in a gen hi. 

64A kikhawm buppi, tul sawmli le tulni le zathum a pha vua, 

65amau’ nasem numei le pasal, mihing tulsagi le zathum sawmthum le sagite 
kisim lo hi; tuale amate in lasa numei le pasal zani a nei uhi. 

66Amate in sakol, zasagi sawmthum le guh, laa-sakol, zani sawmli le nga, 

67kalaoh, zali sawmthum le nga, le 

68laa, tulguh zasagi le sawmni a nei uhi. 

69Amate in a neiza utawh kituohin biehinn lam nadingin kham darics tul 
sawmguh le tulkhat, ngun mina tulnga, le siempu puontuol zakhat a pie uhi. 

70Siempute, Levi-te, le mi pawlkhatte Jerusalem le a kim nai-ah a teng uhi; tuale 
lasate, kotcingte, biehinn nasemte, le Israel mi zosie a khuopi ciet vuah a teng 
uhi. 

Ezra 3 

Jerusalem ah Biehpiehna Kibawlkia 

1A hla sagina a tun ciengin a khuopi te vuah Israel-te a teng vua, mite Jerusalem 
ah a kisutuo uhi; 

2tua ciengin Jozadak’ tapa Jeshua le a siempu seppite, Shealtiel’ tapa Zerubbabel 
le a sanggamte kipanin Pasien’ mi Moses’ thukham sunga a kigiel bangin meihal 
biehna dingin Israel Pasien’ maitam a bawl uhi. 

3A veng vua teng mite a giin ziehun amate in a khuombul ma-ah maitam phutin 
zingmawng le nitahin TOPA tungah meihal biehna a pie uhi. 

4Amate in a kigielsa bangin buh pawi a bawl vua, ngaina kip a om dung zui-in 
nisima a kisam za bangin meihal biehnate nisimin a pie vua, 

5tuale tatsat lo meihal biehnate a bawl zaw ciengun, amate in hla tha siela 
biehnate, le a siengtho TOPA’ pawi zosiete le TOPA tungah amau’ nopthu tawh a 
pie mi zosie’ biehnate a pie uhi. 

6Amate in a hla sagina a ni masa ni panin TOPA tungah meihal biehna ding a 
kipan uhi. Ahi vangin TOPA’ biehinnpi adingin khuombul a kiphut nai sih hi. 

7Tuaci’n amate in suongkhengte le khutsiemte tungah sum pie-in Persia 
Kumpipa Cyrus tung pan a sum nga dan uh tawh kizui-in Lebanon panin tuipi 
gei Joppa ah taamtah singte a puohsuh nadingun Sidon-te le Tyre-te tungah 
anneh tuidawn le sathau a pie uhi. 

Biehinnpi’ Khuombul Kiphum 

8Jerusalem-a Pasien’ biehinn ah a tun zaw uh a kum nina, tua kum a hla nina 
sungin Shealtiel’ tapa Zerubbabel le Jozadak’ tapa Jeshua in a omlai amau’ mite, 
siempute, Levi-te, le saltanna pan Jerusalem a peikia-te zosie tawh nasep a kipan 
uhi. Amate in Levi-te, kum sawmni pan a tunglam sie poma TOPA’ biehinn lam 
nasep van dingin a se uhi. 

9Tuale Jeshua a tapate le a tanaute tawh, Hodaviah-te’ sanggamte Kadmiel le a 
tapate, Binnui le Henadad a tapate tawh, Levi-te a tapate le a tanaute tawh 
kithuo-in Pasien’ biehinn nasemte vanton uhi. 

10Innlamte in TOPA’ biehinnpi khuom bul a phu ciengun, Israel kumpipa David’ 
thupiehna tawh kizui-in TOPA patawi dingin siempute in a puon uh silin pengkul 
tawh, Asaph’ tapa Levi-te daltuo tawh a panmun ding vuah a pang uhi; 

11TOPA phatna le lungdamkona a kidawngin a sa vua, “Bangzieh ahei 
cile TOPA hoi a, Israel-te a itna kip tawntung hi,” a ci uhi. TOPA’ biehinn khuombul 

kiphut zo ta ahi ziehin amate in TOPA a phat ciengun mi zosie in a aw neiza utawh 
dawngin a phat uhi. 

12Mi tampite kipahin a kiko vangun a biehinn masa uh a mu ngai siempu tampite, 
Levi-te, le innkuon lutangte, tehsiete in tam biehinn a mu ciengun a gingin a kap 
uhi; 

13tuaci’n mite in lungdamna awging le kaana awging a khen thei sih uhi, 
bangzieh ahei cile a gingin mite a awng vua, a gamla panin tua awging a kiza hi. 

Ezra 4 

Biehinnpi Lamkia Nading Langpanna 

1Saltanna pana a kilekia-te in Israel Pasien TOPA’ biehinnpi lam uhi, ci thu Judah 
le Benjamin’ galte in a zah ciengun, 

2Zerubbabel, Jeshua, le innkuon lutangte va nai-in amate kungah, “Kote tawh 
lamton bo vai, bangzieh ahei cile ko zong noma banga na Pasien uh a bie ka hi 
vua, tami muna ei peipi Assyria kumpipa Esar-haddon huna kipan ama kunga 
biehpiehna a pie ka ta bo uhi,” a ci uhi. 

3Ahi vangin Zerubbabel, Jeshua, le Israel sunga innkuon lutang a omlai teng in 
amate kungah, “Kote Pasien adingin biehinn ka lamna vuah note ei lamhu ding 
kisam lo hi; Persia Kumpipa Cyrus in ei thupieh bangin Israel 
Pasien TOPA adingin ko guohin ka lam lel ding uhi,” a ci uhi. 

4Tua ciengin a gam mite in Judah mite a lungkiesah vua, a inn lam ding uh a 
zausisah uhi. 

5Tuale amate in zong a gelnate uh a subuoi dingin uliente guhgol pie-in, Persia 
Kumpipa Cyrus hun sung tungtawn le Kumpi Darius hun dongin a subuoi den 
uhi. 

Jerusalem Lamkiana Kilangpan 

6Ahasueras in kumpi a sep a kipat cil lai-in amate in Judah le Jerusalem-a tengte 
mawsahna lai khat a giel uhi. 

7Tuale Persia Kumpi Artaxerxes hun sungin, Mishlam le Mithredath, Tabeel, le a 
omlai a kithuopi teng in Persia Kumpipa Artaxerxes tungah lai a hlah uhi; tua 
laihlah pen Aram lai tawh kigiel a, Aram ham ma tawh kilet hi. 

8Kumpipa’ khut nei-a om ulien Rehum le laigiel pa Shimshai in Kumpi 
Artaxerxes tungah Jerusalem a langpanna uh lai khat a nei-a bangin a giel uhi. 

9(tua ciengin kumpipa’ khut nei-a om ulien Rehum, laigiel Shimshai, le a kithuopi 
teng zosie, thukhente, palaite, uliente, Persia-te, Erech-te le Babylon-te, Elam-te 
a kici Susa mite, 

10a lien mama le a zahtahhuoi Osnappar in a na nawkhiet, Samaria gama 
khuopite le Gungal gamkhen-a a tensah adangte in tua lai a giel vua - tuale tu-in, 

11tami pen amau’ laihlah a kiteisawn ahi hi): “Artaxerxes Kumpipa tungah: 
Gungal gamkhen-a om na nasemte in kang hopi uhi. Tuale tu-in 

12nangma kung panin Jerusalem-a ko kunga ang pei Jews-te a pei zo ta uhi; 
amate in a gilo, mi ledo thei khuopi lamkia uhi. Amate in kulpi bawl a man kuon 
ta vua, khuo bulpite a puophat laitah uh ahi ci thei in. 

13Tua khu kilamkia-in a kulpite hing kimansieng leh amate in sieh le kaih, vanlah 
man, le losapte ang pie nawn sih ding vua, kumpi phiengsie ang tawm tuom ding 
ci thu zong thei in. 

14-15Tu-in kote ka hi uleh kumpi innpi sunga an nengkie tawh a kivah ka hi bo 
ziehun, kumpipa’ vangta lam a mu dingin zong ka kilawm valia sih uhi. Tua ahi 
ziehin na pu na pate’ thuciemtena laibute a kisuikia thei nadingin kumpipa 
kungah mi sawlin kang zasah uhi. Tua thuciemtena laibute en lacin tam khuopi 
pen tanglai panin a ledo khuopi, kumpite le gamkhente a gimsah, a khuo sunga 
kumpi do dingin a kikuontawna thu na mu ding hi. Tam khuopi a kisuhsietna 
zong tam thu hang ma ahi hi. 

16Tam khuopi hing kilamkia hinlen a kulpite ang kizo sieng mawh leh Gungal 
gamkhen teng pen nangma’ tanh ahi nawn lo nading thu, kumpipa kungah kang 
theisah uhi,” a ci uhi. 

17Kumpipa in tam bangin lai thuhkia hi: “Kumpipa khut nei-a om ulien Rehum, 
laigiel Shimshai le Samaria gama tengte le Gungal gamkhen tenga a teng na 
kithuopite zosie tungah kang hopi uhi. Tu-in 

18kei tunga nei laihlah uh pen kiletin ka mai-ah kicientahin kisim zo hi. 

19Tuaci’n keima in thupieh khat bawlin mi pawlkhat ka kansah a, tami khuopi 
pen tanglai-a kipanin kumpite langpangin, tami khuo sungah ledona le kumpi 
dona a om zing lamtah kimu hi. 

20Jerusalem in a thahat kumpite a na nei ngai vua, Gungal gamkhen buppi tungah 
na vaihawmin, amate tungah sieh le kaih, vanlah man, le losapte na kipie hi. 

21Tua ahi ziehin tam mite a nasep a khawl nadingun thupieh khat na bawl un. 
Keima in thupieh khat kang bawlkia masangsie tami khuopi kilamkia lo ding hi. 

22Tua tham loin, tami tungtang nasep ding don loin na mawh om lo nadingun 
kidawm un; bang dingin kumpipa sup nadingin sietna khang ding ahei?” a ci hi. 

23Tua ciengin kumpipa khut nei-a om ulien Rehum, laigiel Shimshai, le a kithuopi 
teng mai-a a kiteisawn Kumpi Artaxerxes’ laihlah a kisim ciengin, Jerusalem-a 

Jews-te kungah va nawpei-in thagum hatna le thuneina suongin a nasep uh a 
khawlsah uhi. 

24Khum huna kipanin Jerusalem-a Pasien’ biehinn lam nasep khawl a, Persia 
Kumpipa Darius’ maan a kum nina dongin innlam nasep kizom nawn lo hi. 

Ezra 5 

A Ngai Bangkia Dingin Biehinnpi Lam Kizom 

(Hag 1:1; Zech 1:1) 

1Tu-in kamsangpa Haggai le Iddo’ tapa Zechariah-te in Judah le Jerusalem-a om 
Jews-te tungah Israel Pasien’ minin kam a sang uhi. 

2Tua ciengin Shealtiel’ tapa Zerubabbel le Jozadak’ tapa Jeshua in Jerusalem ah 
Pasien’ biehinn lamkia ding a kipan uhi; tuale amate tawh Pasien’ kamsangte a 
omton vua, amate a hu uhi. 

3Khum hun laitahin amate kungah Gungal gamkhen uhpa Tattenai, Shethar-
bozenai, le ama’ kithuopite pei-in amate kungah, “Tami biehinn na lam nading 
ule a khuom a zawlte hlungin na man sieng nading uh koi hing thupieh ahiei?” a 
ci uhi. 

4Amate in amate kungah, “Tami inn lamte’ min koi teng ahei?” ci zong a dong 
uhi. 

5Hinanle a Pasien uh’ mit in Jews upate vil gige a, Darius kungah tam thu va 
tungin ama kung pan lai tawh thuhkiana a kilekia masangsie, amate in a nasep 
uh a khawlsah sih uhi. 

6Gungal gamkhen uhpa Tattenai, Shethar-bozenai, le Gungal gamkhente-a a om 
ama’ kithuopi palai teng in Kumpi Darius tungah a kiteisawn laihlah khat a hlah 
uhi; 

7amate in a hlah uh thuzahsahna lai tam banga kigiel ahi hi: “Darius kumpipa 
tungah thupha namcin hing tung taheh! 

8Judah gama a lien mama Pasien’ biehinn-a ka va hawna uh kumpipa kungah 
kang theisah uhi. Tami biehinn pen suong kikhengzolsa tawh kilam ahi a, a 
kawmte sing tawh kibawl ahi hi. Amau’ khut sungah tami nasep limtahin a kisem 
a, masot toto uhi. 

9Tua ciengin upate tawh ka kiho vua, amate kungah, ‘Note in tami biehinn na 
lam nading ule tami a khuom a zawlte hlungin na man sieng nading uh koi hing 
thu pieh ahiei?’ ci-in ka dong uhi. 

10Na thei dingin a minte uzong ka dong vua, a makaite’ min zong ka giel uhi. 

11Amau’ ei dawnna tam bang teng ahi hi: ‘Ko pen van le lei Pasien’ nasemte ka hi 
vua, kum sawtpi lai-a Israel’ kumpi lien khat in a na lamsa a lamkia ka hi bo uhi. 

12Hinanle ka pu ka pate un vantung Pasien a lungthahsah ziehun Babylon 
Kumpipa, Chaldea-te Nebuchadnezzar’ khut sungah amate a na pieh lai-in, tami 
biehinn zong a na suhsiet ahi a, a mite zong Babylon gama a na peipi ahi hi. 

13Hinanle Babylon Kumpipa Cyrus in a uh a kum khatna kumin tami Pasien’ 
biehinn lamkia nading thu a pie hi. 

14Tua tham loin, Nebuchadnezzar in Jerusalem biehinnpi sung pana a na lah, 
Babylon biehinnpi sunga a na koi ahi Pasien’ biehinn sunga a om ngaisa kham le 
ngun tawh a kibawl vanzah teng Kumpi Cyrus in Babylon biehinnpi panin la-in 
ama in tua teng pen gam uhpa dinga a koi Sheshbazzar a kici mipa kungah ap hi. 

15Kumpipa in ama kungah, “Tami vanzah teng peipi inlen, Jerusalem biehinnpi 
sungah va koikia ta’n. Ama’ mun ngai ma-ah Pasien’ biehinnpi lamsahkia in,” a 
ci hi. 

16Tua ciengin Sheshbazzar pei-in Jerusalem ah Pasien’ biehinn bulpite a phut hi; 
tuale khum huna kipanin tudong kilamin kizo nai lo hi,’ a ci uhi. 

17Tuale tu-in kumpipa in pha na sah leh, Jerusalem biehinn lamkia nading thu 
kumpipa Cyrus in thu a pie tahpi amah, pie lo ahei ci thu tawh kisai-in Babylon 
khuo sunga kikoi kumpite’ thuciemtena laibu sungah suisah in. Kumpipa in tam 
thu tawh kisai-in na lunglam bang ahi ei mah ci ei zasahkia in,” a ci uhi. 

Ezra 6 

Darius’ Khensat Thukip 

1Tua ciengin Kumpi Darius in khensatna thukip khat bawl a, amate in Babylon 
khuo sunga kumpi lai thupite kikoina innte a sui uhi. 

2Ahi vangin Media gamkhen kumpi khuopi Ekbatana ah laiziel khat kimu a, tua 
sungah tam bangin kigiel hi: “A kiciemtena. 

3A kumpi sep a kum khatna kumin Kumpipa Cyrus in tam bangin thukip lai khat 
na hawm hi: Jerusalem-a Pasien’ biehinn tawh kisai-in biehpiehnate a kibawlna 
le meihal biehnate a kipeipina munah biehinn lamsahkia unlen, a sanna tong 
sawmguh, avai tong sawmguh ma hi ding a, 

4a kawm pen a kikhengzol suongtum guol thum le sing guol khat tawh kicieng 
ding hi; sum a tawp zaza kumpi sumkholna panin kipie ding hi. 

5Tua banah Nebuchadnezzar in Jerusalem biehinnpi pana a lah, Babylon khuo-a 
a peipi Pasien’ biehinn sunga a om kham le ngun tawh kibawl vanzahte lasahkia 

unlen, Jerusalem biehinnpi sungah kipiekia ding a, amau’ om ngaina cietah tuate 
kikoikia ding hi; note in Pasien’ inn sungah tuate na koiding uhi,” a ci hi. 

6“Tu-in Gungal gamkhen a uhpa Tattenai, Shethar-bozenai le nang, amau’ 
kithuopi Gungal gam palaite na hemkhie unlen, 

7tami Pasien’ biehinn lam nasep ama le ama omsah lel un; Jews-te gam uhpa le 
a upate in a mun lui ma-ah tami Pasien’ biehinn lamsahkia un. 

8Tua tham loin tami Pasien’ biehinnpi a kilamkia thei nadingin note in tami 
Judah upate adingin bang bawlpieh ding na hi uh hei ci thu tawh kisai-in keima 
in tam bangin thukip khat ka bawl hi. A tawp zosie Gungal gamkhen pana kinga 
sieh le kaihte ahi kumpi phiengsieh kikhonte panin zekai loin a cingtahin kipie 
ding hi. 

9A kisam poma-van Pasien tungah meihal biehna-a pieh dingin bawngtang a 
note, tuutangte, ahi sihle tuunote na pie ding vua, Jerusalem-a siempute’ ang 
ngetna bangin amate tungah nisielin mangbu, ci, lenggazu, ahi sihle sathaute na 
piesah ding uhi. 

10Tuaci’n amate in van Pasien tungah lungdamna biehpiehnate bawlin kumpipa 
le a tapate’ hinkhuo adingin thumpieh thei ding uhi. 

11Tua banah mi khatpo in tami thupiehna a khel leh tua a khiel mi pa’ inn panin 
zawlpi khat kibot ding a, tua ciengin tua zawl tungah ama kikhai-in kisunlia ding 
a, ama’ inn pen bawng-eeh kholna-in kinei ding hi, ci-in thukip ka bawl hi. 

12Tami ka thupieh a khel nuom, ahi sihle Jerusalem-a Pasien’ biehinn a susie 
nuom kumpi khatpo ahi a, mi khatpo ahi zongin a op leh, ama’ min om na dinga 
tua mun a bawl Pasien in tua mipa thalpai taheh. Keima Darius in thukip kang 
pie hi; tua khu kukaltaha sep ding ahi hi,” a ci hi. 

Biehinnpi Lam Manna le Apna 

13Tua ciengin Kumpi Darius in a vaihlah kammal tawh kizui-in Gungal gamkhen 
uhpa Tattenai, Shethar-bonezai, le amau’ kithuopite in kukal tahin Kumpi 
Darius’ thupieh a sem pai uhi. 

14Tuaci’n kamsangpa Haggai le Iddo’ tapa Zechariah-te’ kamsanna tungtawnin 
Jews upate in biehinn lamin a masot mama uhi. Amate in Israel Pasien’ 
thupiehna le Cyrus, Darius le Kumpi Artaxerxes-te’ thupiehna tawh biehinn lam 
a zo sieng uhi; 

15tuale Kumpi Darius in kumpi a sep zaw a kum guhna, Adar hla a ni thum ni-in 
tami biehinn lam nasep kiman hi. 

16Israel mite, siempute, Levi-te, le ang kinuale saltang a omlai teng in lungdam 
tahin tami Pasien’ biehinn apna pawi a bawl uhi. 

17Tami Pasien’ biehinnpi apna-ah bawngtang zakhat, tuutang zani, le tuuno zali 
biehna-in a go vua, a minam phaza tawh kizui-in Israel zosie’ mawna zieha 
biehna adingin keeltang sawm le ni a pie uhi. 

18Tua ciengin Moses’ laibu sunga kigielsa bangin Jerusalem-a nasem dingin 
siempute le Levi-te a khen khenin a koi uhi. 

Pasien’ Pawi Kibawl 

(Thkna 16:1-8) 

19A hla masa a ni sawm le li ni-in saltanna pana ang kinuale mite in peisan pawi 
a bawl uhi. 

20Azieh pen siempute le Levi-te kisiensuo ton uhi; amate a unpi-un a siengtho a 
hi ta uhi. Tuaci’n saltang ang kilekia zosie ading, a siempu septonpite ading, le 
amate adingin peisan tuuno a go uhi. 

21Saltanna pana ang kilekia Israel mite le Israel Pasien TOPA bie dingin tua gam 
sung minamte le a buana pan vua a kikhenkhie, amate ang pawl mi zosie in tua 
an a ne uhi. 

22Amate in lungdam kipahin ni sagi sung tol saw lo anlum pawi a bawl uhi; azieh 
pen TOPA in amate lungnuomsah a, tuale Assyria kumpipa’ lungsim amate lamah 
a kiheisah hi, tuaci’n ama in Israel Pasien’ biehinn a lamna vuah amate a panpi 
hi. 

Ezra 7 

Ezra Tunna le a Nasep 

1Tam zaw ciengin Persia Kumpipa Artaxerxes a maan hun sungin Seraiah’ tapa 
Ezra, Azariah’ tapa Seraiah, Hilkiah’ tapa Azaraiah, 

2Shalum’ tapa Hilkiah, Zadok’ tapa Shallum, Ahitub’ tapa Zadok, 

3Amariah’ tapa Ahitub, Azariah’ tapa Amariah, Meraioth’ tapa Azariah, 

4Zerahiah’ Meraioth, Uzzi’ tapa Zerahiah, Bukki’ tapa Uzzi, 

5Abishua’ tapa Bukki, Phinehas’ tapa Abishua, Eleazar’ tapa Phinehas, siempupi 
pa Aaron- 

6tami Ezra pen Babylon pana ang tungto ahi hi. Ama pen Israel Pasien TOPA in a 
piehsa Moses’ thukham a siem laithei mi khat ahi hi; tuale ama tungah TOPA a 
Pasien khut a op ziehin a nget zosie kumpipa in a pie hi. 

7Kumpi Artaxerxes in a uh zaw a kum sagina kumin Israel mi pawlkhat, le 
siempute, Levi-te, lasate, kotcingte, le biehinn nasemte pawlkhat zong, 
Jerusalem ah a peito uhi. 

8Kumpipa in a uh kum sagi a cin kum, a hla ngana sungin Jerusalem ah amate a 
tung uhi. 

9Ama tunga a hepi siem a Pasien’ khut a op ziehin, a hla masa a ni khat ni-in 
Babylon panin khuolzin kipan a, a hla ngana a ni khat ni-in Jerusalem ah a tung 
hi. 

10Bangzieh ahei cile Ezra in a lungtang sungah TOPA’ thukham kanin tuate zui 
ding le Israel gam sungah thukhamte le ngaina kipte hil a sawm hi. 

Ezra Tunga Artaxerxes’ Laihlah 

11Tami pen Kumpi Artaxerxes in siempu, laithei pa, Israel 
adinga TOPA’ thupiehnate le a thukham a siem ahi mipil Ezra tunga a pieh a 
kiteisawn laihlah ahi hi: 

12“Kumpite’ kumpipa Artaxerxes tung panin van Pasien’ thukham a siem, 
siempu laithei Ezra tungah a kigiel khu tam bang ahi hi: Kilemna. Tuale tu-in 

13keima in ka gam sunga a om Israel mite khatpo ahi a, a siempute ahi a, Levi-te 
ahi zongin, Jerusalem-a pei nuom a op leh nang tawh zawhton dingin 
thukhentatna a kip ka bawl hi. 

14Bangzieh ahei cile na khut sunga a om na Pasien’ thukham dung zui-in Judah 
le Jerusalem thu a kan dingin kumpipa le a thu kuppi mihing sagite in nang ang 
sawl uhi. 

15Note pen a tenna uh Jerusalem ahi kumpipa le a thu kikuppite in Israel Pasien 
tungah kiphal taha a piehsa uh ngun le khamte, 

16Babylon gam bup-a na mu ding uh ngun le kham zosie, mite le a siempute in 
Jerusalem ah a Pasien uh’ biehinn dinga lungkimtaha a pieh uh amau’ nop thu-a 
a kipie biehnate tawh zong a va puohton ding na hi uhi. 

17Tua ciengin tami sum tawh pilvang tahin bawngtangte, tuutangte, tuunote, an 
tawh a biehnate ule dawnthei a biehnate na lei ding vua, Jerusalem-a na Pasien 
uh’ biehinn sunga maitam tungah tuate na pie ding uhi. 

18Ngun le kham a val teng na Pasien uh’ deina tawh kituohin na guolhaw tawh 
hoi na sah bangun na zang thei ding uhi. 

19Na Pasien uh’ biehinn sunga zah dinga ang kipie vanzahte, Jerusalem Pasien 
mai-ah na tut ding uhi. 

20Nang in pieh dinga mawpuohna na nei na Pasien biehinn dinga a kisam adang 
khat popo, kumpipa’ sumkholna panin na pie ding hi. 

21“Keima, Kumpi Artaxerxes in Gungal gam sunga om sumkem zosie kungah tam 
bangin thu ka pie hi: Vantung Pasien Pa’ thukham lam a siem laithei, siempu Ezra 
in na tung vua ang nget poma, 

22ngun talent zakhat, mangbu cor zakhat, lenggazu bath zakhat, sathau 
bath zakhat, le ci a dei zaza na pie ding uhi. 

23Vantung Pasien’ thupieh popo, vantung Pasien’ biehinn adingin pawnthaw 
tahin kibawl ding hi. Tua ahi sihle kumpipa gamsung le a tapate tungah 
lungthahna ang tung ding hi. 

24Siempute, Levi-te, lasate, kotcingte, biehinn nasemte, ahi sihle tami Pasien’ 
biehinn sunga nasemte khat popo tung panin sieh le kaih ahi a, vanlah man ahi 
a, losap ahi zongin lah ding thu na nei lona uzong kang zasah hi, ka ci hi. 

25“Tua hi a, nang Ezra in na nei dinga ang kipie Pasien’ pilna tawh kizui-in, 
Gungal gam sunga a om na Pasien’ thukhamte a thei mi zosie tunga thu khen 
dingin ulien vaihawmte le thukhente koi in. Nang in Pasien’ thukham a thei lote 
na hil ding hi. 

26Na Pasien’ thukham le kumpipa’ thukham a mang lo poma, sina ahi a, 
hawlkhietna ahi a, a neisate uh lahpiehna ahi a, thongkhiehna ahi zongin, 
khautahin thu kikhen ding hi. 

27Jerusalem-a om TOPA’ biehinn a thupi suo thei nadinga kumpipa’ lungtang 
sungah tam banga nate a guonpieh pa, 

28kumpipa le a thu kuppite, le kumpipa’ mi thahat uliente mai-a itna kip tawh ei 
it, i pu i pate’ Pasien, TOPA in thupha nga taheh. Keima tungah TOPA ka Pasien’ 
khut ang op ziehin tha ka nga a, kei tawh a peito dingin Israel panin makaite ka 
khawm hi. 

Ezra 8 

Ezra tawh A Kilekia Innkuon Lutangte 

1Kumpi Artaxerxes a maan hun sungin Babylon pana ka peitopi innkuon 
lutangte le a khangsimna uh tam bang ahi hi: 

2Phinehas suonte pan Gershom ahi hi. Ithamar suonte pan Daniel ahi hi. David 
suonte pan Hattush, 

3Shecaniah suonte pan Parosh-te Zechariah le ama tawh pasal zakhat le 
sawmnga a min kikhum hi. 

4Pahath-moab suonte pan Zerahiah’ tapa Elihoenai le ama tawh pasal zani ahi 
hi. 

5Zattu suonte pan Jahaziel’ tapa Shecaniah, le ama tawh pasal zathum ahi hi. 

6Adin suonte pan Jonathan’ tapa Ebed, le ama tawh pasal sawmnga ahi hi. 

7Elam-te suon pan Athaliah’ tapa Jeshaiah, ama tawh pasal sawm sagi ahi hi. 

8Shephatiah suonte pan Michael’ tapa Zebadaih, le ama tawh pasal sawmgiet ahi 
hi. 

9Joab suonte pan Jehiel’ tapa Obadiah, le ama tawh pasal zani le sawm le giet ahi 
hi. 

10Bani suonte pan Josiphiah’ tapa Shelomit, le ama tawh pasal za le sawmguh ahi 
hi. 

11Bebai suonte pan Bebai’ tapa Zechariah, le ama tawh pasal sawmni le giet ahi 
hi. 

12Azgad suonte pan Hakkatan’ tapa Johanan, le ama tawh pasal za le sawmkhat 
ahi hi. 

13Adonikam suonte pan ang nuapeite, a min uh Eliphelet, Jeuel, le Shemaiah le 
ama tawh pasal sawmguh ahi hi. 

14Bigvai suonte Uthai le Zaccur amate tawh pasal sawm sagi ahi hi. 

Biehinn ading Nasemte 

15Keima in Ahava gam lama a luong lui gei khatah amate ka khawmtuo a, khum 
sungah ni thum sung phuol ka sat uhi. Mite le siempute ka etphat ciengin tua 
munah Levi’ suonte khat zong ka mu sih hi. 

16Tua ciengin keima in Eliezer, Ariel, Shemaiah, Elnathan, Jarib, Elnathan, 
Nathan, Zechariah, le Meshullam-te, le mipil Joiarib le Elnathan-te ka hlansah a, 

17Casiphia a kici muna a makaipa Iddo kungah amate va pei-in Iddo kung le 
Casiphia-a a septonpi uh biehinn nasemte kungah i Pasien uh’ biehinn sungah 
nasem ding mi ang puoh nadingun a gen dingin amate ka sawl hi. 

18Hepina a nei i Pasien in ei ompi ahi ziehin Levi-te Mahli suonte panin thu 
ngaisut a siem Sherebiah, a tate le a hieng a sante tawh pasal sawm le giet; 

19le Merari suonte pan Jesaiah, a hieng a sante le a tate mi sawm le ni le 
Hashabiah tawh zong; 

20tua banah David le ama’ uliente in Levi-te’ na sem dinga a tuomkoi uh biehinn 
nasem zani le sawmni ang puoh uhi. Amate a unpi-un a min ciet utawh kihlan hi. 

Kidal Nadingin Antanna le Thungetna 

21Tua ciengin eite’ Pasien mai-ah ko le ko kingielin, ko le ka naupangte ule ka 
neisa zosie uh dam le bitin ama tungah khuolzinna khat ka nei thei nading vua 
ka nget thei nadingun keima in Ahava lui-ah antan nading thu ka tangko hi. 

22Bangzieh ahei cile kumpipa kungah ka Pasien un ama a suite zosie hepi a, a hi 
vangin ama a nuasie zosiete tungah a zauhuoi a lungthahna tungsah hi, ka na 

cisa uh ahi ziehin lampi-ah kote ei hun dingin galkapte le sakol galkapte ama 
kunga ka nget ding ka mai a zum hi. 

23Tuaci’n ka Pasien uh tungah tami adingin antangin ka ngen vua, ama in ka 
thum ka tauna uh ei ngaipieh hi. 

Biehinn ading Letsongte 

24Tua ciengin a makai siempute sawm le ni ka tuomkoi hi: Sherebiah, Hashabiah, 
le amate tawh a hieng a san uh mi sawm ahi uhi. 

25Tuale keima in i Pasien uh’ inn dinga kumpipa le a thu kuppite, a tote ule tua 
muna om Israel mi zosie in a pieh ngun le kham le vanzahte, amate adingin ka 
tepieh hi; 

26keima in a khut sung vuah ngun talent zaguh le sawmnga, le ngun tawh kibawl 
vanzahte zakhat man ... talent-te, le kham talent zakhat, 

27darics tulkhat man kham kuongkum sawmni, le kham banga a manpha a 
kitaival sumsan hoi tawh kibawl beel ni ka tepieh hi. 

28Tuale keima in amate kungah, “Note TOPA adingin na siengtho vua, vanzahte 
zong a siengtho hi; tuale ngun le khamte khu na pu na pate uh’ Pasien 
ahi TOPA tunga kipie nopthu-a biehna ahi hi. 

29Jerusalem-a om TOPA’ biehinn dan sunga siempu liente, Levi-te, le Israel 
innkuon lutangte mai-ah na tepieh masangsie uh tuate vilin kemcing un,” ka ci 
hi. 

30Tuaci’n siempute le Levi-te in Jerusalem-a om i Pasien’ biehinn sunga puoh 
dinga a kitesa ngun le kham le vanzahte a sang uhi. 

Jerusalem-ah Kilekiana 

31Tua ciengin Jerusalem zuon dingin hla masa a ni sawm le ni ni-in Ahava gun 
panin ka dingkhie uhi; ka Pasien un ei na panpi a, lam kalah galte le ei na buhdap 
a tuomtuomte’ khut sung panin ei na hunkhie hi. 

32Jerusalem-ah ka tung vua, tua munah ni thum sung ka taam uhi. 

33A ni li ni-in ka Pasien uh’ inn sunga Uriah’ tapa siempu Meremoth khut sungah 
ngun le kham, le vanzahte kite a, tuale ama tawh Phinehas’ tapa Eleazar a om 
vua, ama gel tawh Levi-te Jeshua’ tapa Jozabad le Binnui’ tapa Noadiah zong a 
om uhi. 

34A unpi-in kisimin kite a, tua na zosie’ a gihna kiciemte hi. 

35Khum hun laitahin saltanna pana ang kilekiate in Israel zosie ading Israel’ 
Pasien tungah meihal biehna dingin bawngtang sawm le ni, tuutang sawmkuo le 
guh, tuuno sawmsagi le sagi, le mawna zieha biehna dingin keeltang sawm le ni 
a pie uhi; tam teng zosie pen TOPA kunga kipie meihal biehna ahi hi. 

36Amate in Gungal gam a uhte le kumpipa’ khut nei-a thunei vaihawmte tungah 
kumpipa sawlnate a gen uhi; tuale amate in mite le Pasien’ biehinn lam nasep a 
hu uhi. 

Ezra 9 

Namdangte tawh Kinunna Kimawsah 

1Tam thu teng a kisep zaw ciengin uliente in keima kungah ei nai vua, “Israel 
mite, siempute, le Levi-te in khum gama mipi kidah ahi Canaan-te, Hit-te, Perez-
te, Jebus-te, Ammon-te, Moab-te, Egypt-te, le Amor-te kung panin amau le amau 
a kituomkoih sih uhi. 

2Azieh pen amahaw’ tanute pawlkhat amate ding le a tapate vua dingin zi-in a la 
vua, tua bangin a siengtho cihlahte pen tua gam sung mite tawh a kisisawhal ta 
vua, tami citah lona-ah uliente le lamkaite makai ahi hi,” ei ci uhi. 

3Tami thu ka zah bepin ka puonte balkehin ka sam le ka khamul ka bot a, ci ding 
mel thei loin ka mawh to hi. 

4Tua ciengin saltang kilekiate’ citah lona ziehin Israel Pasien’ thugen a zau-in a 
citun zosie keima kungah ang kikhawm vua, nitah biehpiehna hun dongin ci 
nading mel thei loin ka mawh to hi. 

Ezra’ Thungetna 

5Nitah biehpieh hunin ka antanna pana ka sil ka puontuol kibalkeh kawm pi-in 
tho-in ka khupdin a, TOPA Pasien lamah ka khut ka zah a, 

6tuale, “Ka Pasien aw, ka khielnate uh ka lu uh sangin sang zaw a, ka mawnate 
un vantung dong banto ta ahi ziehin ka zum sengin kang mai ngat ngam sih hi. 

7Ka pu ka pate uh’ khanga patin tuni dong ka khielna uh lien mama hi. Ka 
khielnate ziehun gamdang kumpite’ khut sungah kote, ka kumpite ule ka 
siempute uh kipie-in, namsau tawh sina, saltanna, neisa kisutna, le maizumna ci 
bangin ka na thuoh vua, tu dongin ka tuaci lai uhi. 

8Ahi vangin tu bano khat sungin TOPA ka Pasien un kote ei angvan a, a suohta 
pawlkhat ei omsahin ama in ka mit uh ei vahsah a, ka saltanna vuah husanna 
themno khat ei pieh thei nadingin a mun siengtho sungah pansia det khat ei pie 
zo hi. 

9Azieh pen kote sila ka hi vua, hinanle ka saltanna vuah ka Pasien un ei nuasie 
loin ka Pasien uh’ biehinn a dinkia nading, a kisie teng a kipuophat nading, Judah 
le Jerusalem ah kulpite ei pieh thei nading, le hinkhuo tha ei pieh thei nadingin 
ama in Persia kumpite’ mai-ah a itna kip ei pie zo hi. 

10“Tuale tu-in kote’ Pasien aw, tam zaw ciengin bang gen nawn ding uh ka hei? 
Bangzieh ahei cile na thupiehnate ka taisan ta vua, 

11na nasem kamsangte tungtawnin kote kungah, ‘Na luo ding vua na va lut 
nading uh gam pen a gam mite in a kidahhuoi amau’ gamtatna tawh a buasah uh 
a sieng lo gam ahi hi. A gam sung uh mong khat pan mong khat dongin amau’ 
sientho lona tawh a kidimsah uhi. 

12Tua ahi ziehin a tanute ule na tapate uh kinungsah sih unlen, na tapate’ uh zi 
dingin a tanute la sih un. A nopsahna ding uh hile, a maavan nading uh hile hasui 
pieh sih un. Tua bang hi leh thahatin tua gam sunga a piengte na ne ding vua, 
kum tawna na tate uh’ luo dingin tua gam na nuasie pieh thei ding uhi,’ ci-a nei 
thupiehnate ka zui sih uhi. 

13Ka sil hoilo bawlte ule a lien mama ka khielnate uh ziehin tam bang gimna 
zosie ka tung vua ang tun zaw ciengin, ka Pasien un ka thuoh ding vua a kilawm 
kohaw’ mawna paat sanga a tawmzaw gimna nei thuohsah a, a suohta le a omlai 
teng tam bangin themkhatin nei koi hi; 

14na thupiehnate kote in palsatkia-in, tami a kidahhuoi nate a bawl mite tawh 
kiteng kipikia ding ka hi uh amah? A omlai le a suohta koima a op nawn lo dongin 
ka tung vuah nang hing lungthahin ei susie lo ding na mah? 

15Israel Pasien, TOPA aw, nang khu na thutang a, ahi vangin tu-a bangin a suohta 
a omlai dingin kote nei bawl hi. Tami ziehin koima in nang ang maingat ngam lo 
vangin na mai-ah ka khielna pi ma utawh kang ding uhi,” ci-in thu ka ngen hi. 

Ezra 10 

Mite’ Dawnkiana 

1Ezra in Pasien’ biehinn mai-ah thu ngen a, a mawna pulahin kap le mau-in 
tuolah a kilawmlia laitahin, ama kungah Israel panin numei, pasal, naupang 
tampitah a kikhawm vua, nahpitahin mite a kap uhi. 

2Elam suonte panin Jehiel’ tapa Shecaniah kungah, “Eite in i Pasien uh i um nawn 
sih vua, gam sunga a teng gamdang numeite tawh i kinung zo uhi. Hinanle tu 
nangawnin Israel adingin kinepna a om lai hi. 

3Tuaci’n tu-in, ka pu uh nangma’ ngaisutna le i Pasien’ thupiehna a zatah mite’ 
ngaisutna bangin tami zite le a tate uh i peisah nadingin i Pasien utawh 
thuciemna khat bawl va vui; tuale thukham tawh kituohin sem va vui. 

4Kipan pai in, bangzieh ahei cile tam pen nang nasep ahi hi, nang kang ompi ding 
uhi; hang inlen sem in,” a ci uhi. 

5Tua ciengin Ezra dingin a kigensa banga a gamtat nadingun siempu makaite, 
Levi-te, le Israel zosie a sawl hi. Tuaci’n amate a kiciem uhi. 

Gamdang Zite Le a Tate Kinuol 

6Tua ciengin Pasien’ biehinn mai panin Ezra kihemkhie a, tuale Eliashib’ tapa 
Jehohanan inndan sungah pei-in a gieh hi. Saltangte’ tahtai lona ziehin an ne lo 
tui dawn loin da le mau-in a om hi. 

7Amate in a kinuale saltangte zosie Jerusalem ah a kikhop thei nadingun Judah 
le Jerusalem mun zosie-ah tangtawhna khat a bawl vua, 

8ni thum sunga a tung lo khatpo a op leh uliente le upate’ thupieh dung zui-in a 
neisa zosie uh kiman ding a, amate mama in saltang mihonte lah panin hawlkhie 
ding uhi. 

9Tua ciengin Judah le Benjamin mi zosie ni thum sungin Jerusalem ah a kituo 
uhi; tua khu a hla kuona a ni sawmni ni ahi hi. Guo a hazuh seng zieh le tami thu 
ziehin mi zosie citunin Pasien’ biehinn mai leituolah a to uhi. 

10Tua ciengin siempu Ezra dingto-in amate kungah, “Note na tawnkhiel vua, 
gamdang numeite zi-in la-in Israel’ khielna na khangsah uhi. 

11Na pu na pate uh’ Pasien ahi TOPA tungah tu-in na mawnate uh pulah unlen, 
ama’ dei bangin bawl un; tam gama a teng gamdang mite le gamdang mi ahi na 
zite utawh kikhenin tuom om ta un,” a ci hi. 

12Tua ciengin a kikhawm mi zosie kiko-in a dawng vua, “A hima hi; na gen bangin 
ka bawl ding uhi. 

13Ahi vangin mi tampi i hi vua, guo tam hun zong ahi hi; kote a pulamah ka ding 
zo nawn sih uhi. Tami thu-ah eite tampi na tawnkhiel zo i hi ziehin tami nasep 
pen ni khat, ahi sihle ni ni sunga kizo thei ding thu ahi sih hi. 

14A kikhawm mihon bup ai-in ka uliente uh semsah in. Tami thu ziehin eite tung 
panin Pasien’ lungthahna a kihei dawh masangsie, i khuopi zosie-a om gamdang 
numeite tawh a kinung mi zosie in a khuo sung upate le thukhente ciet tawh a 
kise hunin i makaite kungah va pei ta uheh,” a ci uhi. 

15Asahiel’ tapa Jonathan le Tikvah’ tapa Jahzeiah beh in tami thu nielin 
Meshullam le Levi-te Shabbethai in panpi uhi. 

16Tua ciengin saltang a kilekiate in a kigensa bangin a bawl uhi. Siempu Ezra in 
a innkuon utawh kizui-in a innkuon lutangte uh sung panin pasalte a teng vua, 
amau’ min ciet tawh kiciemte hi. A hla sawmna a ni khat ni-in tua thu a kantel 
dingin amate a to uhi. 

17A hla masa a ni khat ni-in gamdang zi nei pasal zosie’ thu a kan uh a zo sieng 
uhi. 

18Siempute suon panin Jozadak’ tapa Jeshua suonte le a sanggamte’ suonte sung 
panin gamdang numeite tawh a kinung tam teng kimu hi: Maaseiah, Eliezer, 
Jarib, le Gedaliah-te ahi hi. 

19A zite uh khul dingin amau le amau a kikamciem vua, a khielna zieh vua biehna 
dingin tuuhon lahah tuutang khat a peipi uhi. 

20Immer suonte sung panin Hanani le Zebadiah ahi uhi. 

21Harim suonte sung panin Maaseiah, Elijah, Shemaiah, Jehiel, le Uzziah-te ahi 
uhi. 

22Pashhur suonte sung panin Elioenai, Maaseiah, Ishmael, Nethanel, Jozabad le 
Elasah-te ahi uhi. 

23Levi-te sung panin Jozabad, Shimei, Kelaiah (Kelita a kici), Pethahiah, Judah, le 
Eliezer-te ahi uhi. 

24Lasate sung panin Eliashib ahi uhi. Kotcingte sung panin Shallum, Telem, le 
Uri-te ahi uhi. 

25Israel-te sung Parosh suonte panin Ramiah, Izziah, Malchijah, Mijamin, 
Eleazar, Hashabiah, le Benaiah-te ahi uhi. 

26Elam suonte panin Mattaniah, Zechariah, Jehiel, Abdi, Jeremoth, le Elijah-te ahi 
uhi. 

27Zattu suonte sung panin Elioenai, Eliashib, Mattaniah, Jeremoth, Zabad, le 
Aziza-te ahi uhi. 

28Bebai suonte sung panin Jehohanan, Hananiah, Zabbai, le Athlai-te ahi uhi. 

29Bani suonte panin Meshullam, Malluch, Adaiah, Jashub, Sheal, le Jeremoth-te 
ahi uhi. 

30Pahath-moab suonte sung panin Adna, Chelal, Benaiah, Maaseiah, Mattaniah, 
Bezalel, Binnui, le Manasseh-te ahi uhi. 

31Harim suonte panin Eliezer, Isshijah, Malchijah, Shemaiah, Shimeon, 

32Benjamnin, Malluch, le Shemariah-te ahi uhi. 

33Hashum suonte panin Mattenai, Mattattah, Zabad, Eliphelet, Jeremai, 
Manasseh, le Shimei-te ahi uhi. 

34Bani suonte sung panin Maadai, Amtam, Uel, 

35Benaiah, Bedeiah, Cheluhi, 

36Vaniah, Meremoth, Eliashib, 

37Mattaniah, Mattenai, le Jaasu-te ahi uhi. 

38Binnui suonte sung panin Shimei, 

39Shelemiah, Nathan, Adaiah, 

40Machnadebai, Shashai, Sharai, 

41Azarel, Shelemiah, Shemariah, 

42Shallum, Amariah, le Joseph-te ahi uhi. 

43Nebo suonte sung panin Jeiel, Mattithiah, Zabad, Zebina, Jaddai, Joel, le 
Benaiah-te ahi uhi. 

44Tam teng zosie gamdang zi nei ahi vua, tuaci’n amate in a zite uh a tate utawh 
a khultha uhi. 

Nehemiah 

Nehemiah 1 

A Mite Adingin Nehemiah in Thungen 

1Hacaliah’ tapa Nehemiah’ thugen tam bang ahi hi. A kum sawmnina Chislev hla 
sungin kumpi khuopi Susa-a ka op lai tahin, 

2Judah pana pasal pawlkhat tawh ka sanggamte khat ahi Hananiah ang tung a, 
tuale keima in amate kungah sala kiman lo a hinglai Judah mite thu le Jerusalem 
thu ka dong hi. 

3Amate in, “Sala kiman lo tua gam sunga a omsuohte in gentheina lienpi le 
maizumna a thuoh uhi; Jerusalem kulpi kicim gawp a, a tunkotte zong mei in 
katum zo hi, “ci-in ang gen uhi. 

4Tua thu ka zah ciengin tosuhin ka kap a, ni tampi sung kap le mau-in vantung 
Pasien kungah antangin thu ka ngen hi. 

5Keima in, “Aw TOPA, Vantung Pasien, nang ang it a, na thupiehnate a zui mite 
tungah thuciemna limtaha a zui, a lien le a giinhuoi Pasien aw; 

6sun le zanin na nasem Israel mite adinga kang thungetna a ngai dingin na bil ei 
ngat inlen, na mit hing hahsah in. Keima le ka innkuonpite-a kipan ko Israel mite 
in na tunga kang bawlsa uh mawnate kang pulah hi. 

7Nangma tungah nahpitahin kang khiel kha ta vua, na nasempa Moses tunga na 
thupiehnate, thukhamte, le ngaina kipte ka zui ta sih uhi 

8Na nasempa Moses tungah, ‘Nohaw na muonhuoi sih uleh mite lahah kang 
thezah ding hi; 

9hizongle ka kunga nang kilekia vua, ka thupiehnate na zui uleh, a gamla pen 
leimong dongah nawdawhin om nan locin, keima in khum panin kang 
kaikhawmkia ding a, ka min om nadinga ka teelsa munah note kang zawpi ding 
hi,’ ci-a na thugen hing phawhkia bo in. 

10Amate pen nangma’ vanglietna le a thahat nangma’ khut tawh na tatkhietsa 
nangma’ nasemte le nangma’ mite ahi uhi. 

11TOPA aw, na nasempa’ ang thumna le na min a zatah nuom na nasemte’ thumna 
na bil hing daw in. Tuni-in na nasempa tungah guolzawna ei pie inlen, tam mipa 
muna-ah hepina ei pie bo in!” ci-in thu ka ngen hi. Khum hunin kei pen kumpipa’ 
hai tawipa ka hi hi. 

Nehemiah 2 

Judah ah Nehemiah Kisawl 

1Kumpi Artaxerxes in a uh zaw a kum sawmnina Nisan hla-in, lenggazu pieh ding 
hun ciengin lenggazu tawi-in kumpipa ka pie hi. Ni dangin ama mai-ah damai-in 
ka om ngai sih hi. 

2Tuaci’n kumpipa in keima kungah, “A cina lah hi lo bang dinga damai na hei? Na 
dana khat om hi ngel ding hi,” ei ci hi. Tua ciengin zau citahin ka zau hi. 

3Keima in kumpipa kungah, “Kumpipa hing denden in! Ka pu ka pate kivuina han 
opna mun ahi khuopi kisie-in a tunkotte zong mei in katum sieng ta ahi ziehin 
damai lo-in bangci op thei ding ka hei?” ka ci hi. 

4Tua ciengin kumpipa in keima kungah, “Bang ngen nuom na hei?” ei ci hi. 
Tuaci’n keima in vantung Pasien kungah thu ka ngen hi. 

5Tua ciengin keima in kumpipa kungah, “Kumpipa na lung a kim a, na nasempa 
in na maipha ka mu khah leh, ka pu ka pate’ han opna khuopi ka va lamkia thei 
nadingin Judah gamah ei hawsah in,” ci-in ka ngen hi. 

6Kumpipa in (kumpinu zong a gei-ah a to hi) keima kungah, “Pei lacin bang 
tanvei va tham ding a, bang huna hing kilekia ding na hei?” ei ci hi. Tuaci’n 
kumpipa in ka pei ding ei lungkimpi a, kei zong hun khat ka se hi. 

7Tua ciengin keima in kumpipa kungah, “Kumpipa na thukim leh, Judah gam ka 
tun masangsie amate in ei peisah thei nadingun Gungal gamkhen a uhte ka pieh 
ding laihlahte ei puosah in; 

8tuale kumpipa’ gammang tulah kempa Asaph in biehinn kulpi tunkot zawlte, 
khuopi kul le keima’ inn lam nading sing ei pieh nadingin thupiehna lai zong ei 
puosah in,” ka ci hi. Keima tungah hepi siem ka Pasien’ khut om ahi ziehin 
kumpipa in ka nget teng ei pie hi. 

9Tua ciengin Gungal gamkhen a uhte kungah ka tung a, keima in kumpipa’ 
laihlahte amate ka pie hi. Kumpipa in galkapmangte le sakol galkapte kei ei 
hlasah hi. 

10Horon-te le Sanballat le Ammon milien Tobiah-te in Israel mite’ phattuomna 
sem dingin mi khat ang pei hi, ci thu a zah ciengun nahpitahin lungkim lo uhi. 

Nehemiah in Kulte Vaan 

11Tuaci’n Jerusalam ah ka tung a, ni thum sung ka tam hi. 

12Tua ciengin zanin keima le ka zawpi mi tawmno khatte tawh ka tho hi; 
Jerusalem adinga ka bawlpieh ding ka Pasien in ka lungsim sunga ei guot thute 
koima kungah ka gen vawt sih hi. Keima tuonna ganhing sim lo ganhing dang ka 
zawpi sih hi. 

13Zanin Kuom Tunkot panin pusuohin Gulpi Tuikhuh le Buathah Tunkot lamah 
ka pei a, a kicimsa Jerusalem kulpi teng le mei in a kahtumsa a tunkotte ka va en 
ta hi. 

14Tua ciengin Tuinah Tunkot le Kumpipa’ Buol dong ka peisuoh hi; ahi vangin 
ka tuonna ganhing pei thei nading mun a om sih hi. 

15Tuaci’n kuom lampi tawnin zan lai-in khuopi kul ka vel hi. Tua ciengin ka 
kinuahei a, Kuom Tunkot ah lutin ka kilekia hi. 

16Kei hei-ah pei-in bang teng bawl ka hei, ci uliente in ei thei sih uhi; keima in na 
sem dingte ahi Jews-te, siempute, mi thupite, uliente le adangte kungah ka vai 
ka gen nai sih hi. 

Kulpi Cienkia nading Thukhensatna 

17Tua ciengin amate kungah, “Tam mun a i lungkhamna thu na thei uhi. 
Jerusalem a kisusie ta a, a tunkotte zong mei in a katum ta hi. Hing pei un, zakona 
i thuoh nawn lo nadingin Jerusalem kulpi ciengpha kia vai,” ka ci hi. 

18Keima in ka tunga ka Pasien in ang bawl hepina le kumpipa in ka tunga ang 
gen thute amate kungah ka gen hi. Tua ciengin amate in, “Nasep kipan pai vai!” 
ei ci uhi. Tuaci’n amate zong tangpi phattuomna dingin a kipumpieh uhi. 

19Hizongle Horon-te Sanballat, Ammon milien Tobiah, le Arab-te Geshem in tua 
thu a zah ciengun amate in, “Tami na sil bawl uh bang ahei? Kumpipa ledo sawm 
na hi uh amah?” ci-in simmawna tawh ei ehneh ho uhi. 

20Tua ciengin keima in amate kungah, “Lawcinna ei guon ding pen vantung 
Pasien ahi a, tuale ko ama’ nasemte in nasep ka kipan ta ding uhi; hinanle note 
in Jerusalem ah tanh ahi a, nget ding ahi a, tangthu lam panin ahi zongin nga ding 
hamphatna bangma na nei sih uhi,” ci-in ka dawngkia hi. 

Nehemiah 3 

Nasepna Ding Geelna 

1Tua ciengin siempu lien pa Eliashib in a siempu seppite tawh Tuu Tunkot a 
bawlpha uhi. Amate in siensuo-in a kotkhahte a bul vua, Zakhat Tausang cieng 
dong le Hananel Tausang cieng dong a siensuo uhi. 

2Tuale ama’ zomah Jericho mite in lam uhi. Amate zaw ciengin Imri’ tapa Zaccur 
in lam hi. 

3Hassenaah’ tapate in Nga Tunkot a lam uhi; amate in a zawlte a hlung vua, tuale 
a kotkhahte, a kotgolhte a siatunte a bul uhi. 

4Amau’ zomah Hakkoz’ tapa Uriah, a tapa Meremoth in puo hi. Amate zaw 
ciengin Meshezabel, a tapa Meshullam in puo hi. Amate zaw ciengin Banna’ tapa 
Zadok in puo hi. 

5Amate zomah Tekoa-te in a puo uhi; ahi vangin a TOPA uh’ nasepna-ah a 
miliente uh a hapan nuom sih uhi. 

6Tunkot Lui pen Paseah’ tapa Joiada, le Besodeiah’ tapa Meshullam in a puo uhi; 
amate in a zawlte a hlung vua, a kotkhahte, a kotgolhte, le a siatunte a bul uhi. 

7Amate zomah Gibeon-te Melatiah le Meronoth-te Jadon in Gungal gamkhen a 
uhpa’ thuneina sunga a om Gibeon-te le Mizpah-te tawh a puo uhi. 

8Amate zomah khamkhengte khat ahi Harhaiah’ tapa Uzziel in puo hi. Ama 
zomah sathau namtui bawlte khat ahi Hananiah in puo hi; tuale amate in Kulpi 
Lien dongin Jerusalem a ngai a bangsah kia uhi. 

9Amahaw zomah Jerusalem gam phalkhat a uh Hur’ tapa Rephaiah in puo hi. 

10Amate zomah Harumaph’ tapa Jedaiah in ama’ inn tawh kimaingat son teng 
puo hi; tuale ama zomah Hashabneiah’ tapa Hattush in puo hi. 

11Harim’ tapa Malchijah le Pahath-moab’ tapa Hasshub in Meikhuh Tausang le 
khawh dang khat puo uhi. 

12Ama zomah Jerusalem phalkhat a uh Hallohesh’ tapa Shallum le a tanute in 
puo uhi. 

13Hanun le Zanoah-a tengte in Kuom Tunkot a puo uhi; amahawn a zawlte a 
hlung vua, a kotkhahte, a kotgolhte, le a siatunte a bul uhi, tuale kulpi tong 
tulkhat sung Buathah Tunkot dong a puo uhi. 

14Beth-haccherem gam phalkhat a uh Rechab’ tapa Malchijah in Buathah Tunkot 
puo hi; ama in a kotkhahte, a kotgolhte, le a siatunte a bawlphakia hi. 

15Tuale Mizpah gam a uh Col-hozeh’ tapa Shallum in Tuinah Tunkot puo hi; ama 
in tua tunkot bawlpha a, a tung khu-in a kotkhahte, a kotgolhte, le a siatunte bul 
hi; tuale ama in kumpipa’ um sunga om Shelah buol kulpi zong David’ khuopi 
pana kidawsuh kalei dongin bawl hi. 

16Ama zomah Beth-zur gam phal langkhat a uh Azbuk’ tapa Nehemiah in David’ 
han tawh a kimaingat mun panin a kisiemthu tuikhuh le galhangte’ inn dong a 
puo hi. 

17Ama zomah a puo Levi mite: Bani’ tapa Rehum; ama zomah Keilah gam phal 
langkhat a uh Hashabiah in ama’ gam tangin a puo hi. 

18Ama zomah a puo a unaute: Keilah gam phal langkhat a uh Henadad’ tapa 
Binnui; 

19ama zomah Mizpah uhpa Jeshua’ tapa Ezer in Kulning-a galvan kikoina katona 
tawh a kimaingat khawh dang khat puo uhi. 

20Ama zomah Zabbai’ tapa Baruch in Kulning panin siempu lien pa Eliashib’ inn 
kotkhah dong puo hi. 

21Ama zomah Hakkoz’ tapa Uriah, a tapa Meremoth in Eliashib’ inn kotkhah 
panin innmong dong puo hi. 

22Ama zomah a kim a pam-a om siempute in puo uhi. 

23Amate zaw ciengin Benjamin le Hasshub in ama gel’ inn tawh a kimaingat teng 
puo uhi. Ama gel zaw ciengin Ananiah’ tapa Masseiah, a tapa Azariah in a inn 
tawh a kimaingat teng a puo hi. 

24Ama zaw ciengin Henadad’ tapa Binnui in mun tuomdang khat, Azariah’ inn 
panin Kulning dong puo hi. 

25Uzai’ tapa Palal in Kulning tawh a kigalsaina mun teng le kumpipa’ inn pana a 
dawhkhie, zumcingte’ opna tausang tungnung teng puo hi. Ama zomah Parosh’ 
tapa Pedaiah in puo hi. 

26Ophel tunga a teng biehinn nasemte in ni suona lam, Tui Tunkot tawh a 
kimaingat teng le tausang dawh puo uhi. 

27Ama banah Tekoa-te in tausang dawhpi tawh a kimaingat teng le Ophel kulpi 
dong puo uhi. 

28Sakol Tunkot tung son teng ahile siempute in a inn ciet utawh a kimaingat teng 
a puo uhi. 

29Amahaw zomah Immer’ tapa Zadok in ama’ inn tawh a kimaingat son teng puo 
hi. Ama zomah Shecaniah’ tapa, Nisuona Kotcingpa Shemaiah in a puo hi. 

30Ama zomah Shelemiah’ tapa Hannaniah, Zalaph’ tapa guhna Hanun in khawh 
dang khat a puo uhi. Ama zomah Berechiah’ tapa Meshullam in ama’ lupna khan 
tawh a kimaingat son teng puo hi. 

31Ama zaw ciengin khamkhengte khat ahi Machijah in biehinn nasemte’ inn le 
sumbawlte’ inn cieng, le Kikhopna Tunkot tawh a kimaingat son teng, le Kulning 
inndan tungnung cieng dong puo hi. 

32Kulning inndan tungnung le Tuu Tunkot kikal pen khamkhengte le sumbawlte 
in puo uhi. 

Nehemiah 4 

Galte’ Sawmdapna Kikhahtan 

1 Tu-in ka kulpi cien lam uh Sanballat in a zah ciengin lungthah mama a, ama in 
Jews-te a zako gawp hi. 

2Ama in ama’ kithuopite le Samaria galkapte mai-ah, “Tua Jew miginalote bang 
bawl uh ahei? Amate in nate a puophat sawm uh amah? Biehpiehna bawl ding 
ahi uh amah? Ni khat thu-in a man zo ding uh amah? Buathah lom lah panin a 
kavamsa suongte la-in puokia ding ahi uh amah?” a ci hi. 

3Ama’ gei-a om Ammon-te Tobiah in, “A cien uh suongte tungah ngie khatpo kato 
leh cimsuh pai lel ven!” a ci hi. 

4Kote’ Pasien aw, ei ngai in; azieh pen kote ei kisimmaw hi; amau’ ei kosietna 
teng amau’ lutung ma-ah tusah inlen, saltanna gam khatah mite’ tomgam dingin 
amate piedawh ta’n. 

5Amau’ khielna khupieh sinlen, na muna panin amau’ mawna phietmang sin; 
bangzieh ahei cile amate in kulciengte mai-ah kote ei zako uhi. 

6Tuaci’n kote in kulpi ka ciengpha kia vua, tuale kulpi buppi’ a sanna alang cieng 
kizo hi; azieh pen mite in kinna lungsim a nei uhi. 

7  Ahi vangin Sanballat, Tobiah, le Arab-te, Ammon-te, le Ashdod-te in Jerusalem 
kulpite cienphatna nasep kizom suohin, kulvang teng huhbih ding kipan zo hi, ci 
a zah ciengun a lungthah mama uhi. 

8Amate a unpi-un a kuon vua, tuale Jerusalem simin a sungah a buoisah sawm 
uhi. 

9Tuaci’n kohawn zong ka Pasien uh kungah thu ka ngen vua, amate a dal dingin 
sun le zanin galvil ka koi uhi. 

10Ahi vangin Judah in, “Van puo mite a tha uh a zaw gawp ta hi, buathah lah a 
tam ta mama a, tuaci’n kote in kulpi ka cieng zo nawn sih uhi,” ei ci hi. 

11Tuale ka galte un, “A thei lo kalun ei mu masangun amate kungah va pei-in i va 
that ta ding a, a nasep uh i dinkhawlsah ding hi,” ei ci uhi. 

12Amau’ gei-a teng Jew mite ang pei ciengun amate in ko kungah, “Kote ei sim 
dingin a tenna uh mun zosie panin ang kuonto ding uhi,” ci-in sawmvei vilvel ei 
gen uhi. 

13Tuaci’n keima in kulpi nualam mun ngiem penna mun-awng tengah a namsau 
uh, a teipi ule a thal utawh a innkuon kuonun ka pangsah hi. 

14Tam teng ka van zaw ciengin mi thupite, uliente le a omlai mite kungah, 
“Amahaw giing sih un. Na sanggamte, na tapate, na tanute, na zite ule na innte 
uh adinga ang do pieh, a lien le a giinhuoi TOPA phawh un,” ka ci hi. 



883 

 

 
Zo Bible 

© 2018 Bible Society of Myanmar. 
 

 
 

 

15Ka galte’ ei sawmna teng kote in ka thei lam ule Pasien in amau’ gelna teng a 
susiet zo lam amate in a zah ciengun, ka unpi-un ka nasepna uh kulpi cietah ka 
kuonkia uhi. 

16Khum ni-a kipanin ka nasemte alang in na semin, alang in teipite, lumte, 
thalpite, le awmdalte a tawi uhi; tuale Judah innkuon buppi’ nua-ah makaite a 
pang uhi. 

17Kulpi-a cien ding van a nawn mite in a khut langkhat utawh a van puoh uh tu-
in a khut langkhat utawh galhiem a tawi vua, tua bangin na a sem uhi. 

18Tuale innlamte in a nasep pumun a kawng vuah namsau a kuo uhi. Ka gei-ah 
pengkul mut pa a om hi. 

19Tuale keima in mi thupite, uliente, le adang mite kungah, “Nasepna lienin zaipi 
tah a huom a, kulpi tungah eite khatlekhat kikhenin gamlapi i kihal uhi. 

20Tuaci’n pengkul aw na zah ciengun ka kungah hing kikhawm un. I Pasien in 
eihaw adingin gal ei dopieh ding hi,” ka ci hi. 

21Tuaci’n na ka sem vua, amate alang in phalvah panin aasi suo dongin teipi a 
tawi uhi. 

22Khum hunin keima in zong mite kungah, “Zanin galvilin sunin na a sep thei 
nadingun mi zosie a nasemte ciet utawh Jerusalem ah hing gieh ta un,” ka ci hi. 

23Tuaci’n keima hileng, ka sanggamte hile, ka nasemte hile, ka nua ei zuite keima 
ei cingte in hile, ka puon uh ka suo man ngai sih uhi; mi khat cietin a khut ziet 
lamah a galhiem a tawi hi. 

Nehemiah 5 

Nehemiah in Kibawlsietna Vaan 

1Tu-in mite le a zite un a unau uh Judah mite tungah lungkim lona lienpi khat a 
gingsah uhi. 

2Azieh pen mi pawlkhat in, “Ka tanute ule ka tapate utawh ka kunta mama uhi; 
kote in an ne-in ka hin thei nadingun an ka sui uh kul hi,” a ci uhi. 

3Pawlkhat in zong, “Kote in kiel hun sungin an lei nadingin ka lote uh, ka lengga 
umte ule ka innte uh vankhapin ka pieh uh kul ding hi,” ci uhi. 

4Tuale mi pawlkhatte in, “Kumpipa’ sieh pieh dingin ka lote ule ka lengga umte 
uh khamin sum ka palah uhi,” a ci uhi. 

5Ko pen ka unaute utawh si khat sa khat ka hi uhi; ka tate uzong amau’ tate ma 
bang ahi uhi; hinanle ka tapate ule ka tanute uh nuom lopipi-in sal dingin ka 
pausawl mawh vua, tuale ka tanute uh pawlkhat ei na kisuhthangpieh zo ta hi; 

ka lote ule ka lengga umte uh midangte’ neisa suoh ta ahi ziehin tuate tat nading 
bangma ka bawl zo sih uhi,” ei ci uhi. 

6Keima in a kikona ule tam bang phunnate ka zah ciengin ka lung thah mama hi. 

7Keima in tam thu tungtang ka lungngai zaw ciengin, mi thupite le uliente ka 
mawsah hi; tuale keima in amate kungah, “Nohaw zosie in na unaute uh tungah 
sum met na la uhi,” ka ci hi. Tua thu teng kaituo nadingin keima in kikhopna 
thupi khat ka hlan a, 

8tuale amate kungah, “Minam dangte’ khut sungah sala kizuasa Judah i unaute i 
hi zawhna za utawh i tankia vua, hizongle tu-in note in na zua uh na mipite i 
tatkia lo uh a phamaw ahi hi!” ka ci hi. Gen ding thei loin amate a sip dide uhi. 

9Tuaci’n keima in, “Na sil bawl uh pen a hoi vawt sih hi. Eite in i galte ahi minam 
dangte’ zakona i thuoh lo nadingin i Pasien zatahna tawh na gamtat ding uh 
kilawm hi lo amah? 

10Tua tham loin, keima le ka sanggamte, le ka nasemte in amate sum le an ka 
palahsah uhi. Tami a met lahna mawngmawng khawlsah va vui. 

11Tuni mama-in amate kung pana na lahpiehsa teng uh: a lo, a lengga um, olive 
um, a innte ule a met tawh na lah uh sum, an, lenggazu, le sathaute amate tungah 
piekia un,” ka ci hi. 

12Tua ciengin amate in, “Tua teng zosie ka piekia ding vua, amate kung panin 
bangma dang ka ngen nawn sih ding uhi. Na gen bangin ka gamta ding uhi,” ei ci 
uhi. Keima in siempute hlanin a ciemsa bangun a gamtat nadingun ka kiciemsah 
hi. 

13Keima in zong ka puonte thingin, “Tam kamciem a pel poma a inn le a neisa 
panin Pasien in thingkhie taheh. Tua bangin amate kithingkhie dawh hinlen 
hawmsuoh taheh!” ka ci hi. A kikhawm zosie in, “Hi taheh,” ci-in TOPA a phat uhi. 
Tuale a kamciemsa uh bangin mite a gamta uhi. 

Nehemiah’ Kiphalna 

14Tua tham loin Judah gam uhpa dinga ei kise hun a kipan, Kumpi Artaxerxes a 
maan a kum sawmnina panin sawmthum le nina dong, kum sawm le kum ni 
sung, keima le ka sanggamte in gam uhte’ nga ding ante ka ne sih uhi. 

15Kei mai-a gam uhte’ na semte in mite tungah vangih a na suon vua, tuale ngun 
shekel sawmli banah amate tung panin an le lenggazu a na la uhi. Amau’ nasemte 
nangawn in mi tungah thu nei nuom lai vaset uhi. Hizongle keima in Pasien giing 
ka hi ziehin tua bangin ka gamta sih hi. 

16Tami kulcienna-ah kei mama in ka sem a, leitang bangma ka la vawt sih hi; 
tuale na sem dingin ka nasemte zosie tua munah a kisutuo uhi. 

17Tua tham loin kim le pam minamte kung pana ang peite sim lo, ka sabuoi-ah 
an a ne, Jew-te le uliente lahah mi za le sawmnga pha den hi. 

18Ni khat neh dingin bawngtang luong khat, a kituomteel tuu luong guh kigo hi; 
keima adingin aa-te zong kigo a, ni sawm a cin sielin savun um tampi dimin 
lenggazu kibawl hi; tua za-in tawp tama nanle keima in gam uhte’ nga ding 
anneh ka kal sih hi; azieh pen mipite genthei luo uhi. 

19Ka Pasien aw, keima in tam mite dinga ka bawlsa zosie keima dingin a hoi 
lamin ei phawh in. 

Nehemiah 6 

Galte’ Dapsawmna Kisusie 

1Tu-in keima in kulpi ka cien zona thu le a vang khat zong a op nawn lona thu, 
Sanballat, Tobiah le Arab-te Geshem le ka galdangte zosie kungah a kigen 
ciengin, (khum hun laitahin tunkot tengah kotkhahte ka bul nai lo vangin) 

2Sanballat le Geshem in, “Hing pei inlen Ono zanglei-a khuoneu khatah kimutuo 
vai,” ci-in ei thuta uhi. Ahi vangin amate pen keima tunga sietna bawl sawm ahi 
bo uhi. 

3Tuaci’n amate kungah kamtaite ka sawl a, “Nasep golpi ka sep laitah ahi ziehin 
kang peisuh thei sih hi. Note kunga kang peisuh kalin bang dingin nasep nuasie-
in kikhawl ding ahei?” ka ci hi. 

4Tua bangin li vei tah ei thuta vua, a masa bang ma-in ka dawngkia hi. 

5Tua bangin a ngaveina-ah Sanballat in keima kungah a nasempa hing sawlin 
ama’ khutah a kihongsa laihlah khat ang tawisah hi. 

6A laihlah sungah, “Minamte lahah a kigen- Geshem in zong ei gen thu in- 
nangma le Jew-te in nei ledo sawm uhi; tua ahi ziehin note in kulpi na cieng uhi; 
tuale tami thu a kigenna danah nangma zong amau’ kumpi sem nuom dan na hi 
mel hi. 

7Nangma in, ‘Judah gamah kumpi khat om zo ta!’ ci-in nangma tawh kisai thu 
tangko dingin kamsangte zong na koi zo ta mel hi. Tuale tami kammalte dung 
zui-in kumpipa kunga thu kipuoh ding ahi ta hi. Tua ahi ziehin hing pei inlen 
kikumton vai,” ci-in kigiel hi. 

8Tua ciengin keima in ama kungah, “Na gen bangin tua thute kibawl lo hi; tuate 
pen na lungsim sunga na mawh phuotawm ahi bo hi,” ci-in ka gensahkia hi. 

9Azieh pen amate zosie in ei galgih nuom vua, “A nasep ban uh hing tuolkhieh 
va-un, sep loin hing om na va,” ci-in ngaituo uhi. Ahi vangin tu-in Pasien aw, ka 
khutte hing thahatsah in. 

10Ni khat, ama’ inn sunga a kulcip Mehetabel’ tapa Delaiah, a tapa Shemaiah 
kungah ka va haw ta leh ama in, “Pasien’ biehinnpi-a biehbuh sungah kikhawm 
tonin biehbuh kotte khah vai, azieh pen nangma that dingin amate ang pei ding 
uhi; nang ang that dingin tuzanin amate ang pei valon ding uhi,” ei ci hi. 

11Ahi vangin keima in, “Mi kei bangte tai va nei ci tamawng amah? A hinna 
humbit dingin mi kei bangte biehinn sungah lut talawm va nei ci amah? Lut 
buong lo e!” ka ci hi. 

12Tua ciengin tuapa pen Pasien sawl na hi vawt loin, Sanballat le Tobiah-te in a 
thap zieh vua, keima lang khatah tua bang teng ang gen ahi lam ka mukhie hi. 

13Amate in ei zausahin tam bangin gamta-in mawna ka bawl thei nading ngimna 
le, tuaci’n amate in keima ei galgih thei nadingun minsiet puomsiet ei tansah nop 
zieh vua ama na kiciel ahi bo hi. 

14Ka Pasien aw, amate in tam thu teng a bawl uh dung zui-in Tobiah le Sanballat, 
kamsang numei Noadiah le keima ei zausah nuom adang kamsangte na thei gige 
in,” ka ci hi. 

Kulcien Kiman 

15Tuaci’n Elul hla ni sawmni le ni nga ni-in kulpi bawl kizo a, ni sawmnga le ni ni 
sawt hi. 

16Ka galte zosie in tua thu a zah ciengun ka kimvel vua a om minamte zosie a 
zau vua, zong mai nei a kisa nawn sih uhi; bangzieh ahei cile tami nasep pen ka 
Pasien uh’ panpina tawh a kimuolsuo ahi lam amate in a thei ta uhi. 

17Tua banah khum hun lai-in Judah mithupite in Tobiah kungah lai tampi a na 
hlah vua, Tobiah’ laihlahte zong a na nga uhi. 

18Bangzieh ahei cile ama pen Arah’ tapa Shecaniah’ mahpa hi a, Berechiah’ tapa 
Meshullam’ tanu tawh a tapa Jehohanan a kinun ziehin ama tawh Judah gama mi 
tampite kiciemin a kipawl uhi. 

19Amate in a silbawl hoite zong ka mai-ah ang gen vua, keima gen teng zong ama 
kungah a na tut uhi. Tuale Tobiah in ka zau theithei nadingin keima tungah lai 
tampi ei hlah hi. 

Nehemiah 7 

1Tu-in kulcien kiman siengin kotkhahte ka bul zo ta a, tunkotcingte, lasate, le 
Levi-te nasep a kiguot zaw ciengin 

2keima in Jerusalem a kem dingin ka sanggampa Hanani tawh kulpi a uhpa 
Hananiah ka seton hi, azieh pen ama midang tampite sanga a muonhuoizaw le 
Pasien a giingzaw khat ahi hi. 

3Tuale keima in ama gel kungah, “Ni a sat laisie Jerusalem tunkotte kihong lo 
ding hi; tunkot cingte in a cin laitahin tuate khahsah inlen, kotte golhsah un. 
Jerusalem-a tengte lah panin galvil ding se unlen, pawlkhat a galvilna mun vuah, 
pawlkhatte amau’ inn mai cietah pangsah un,” ci-in ka gen hi. 

4Khuopi golin zai a, ahi vangin a sunga teng mi tawmin innte kilam nai lo hi. 

A Kilekia Saltangte Sazien 

(Ezr 2:1-70) 

5Tua ciengin khanggui ciemtena bangin mithupite, uliente le mite kaikhawmin a 
min uh khum ding Pasien in ka lungsim sungah ang suohsah hi. Tuale keima in 
ang kilekia masate’ khanggui ciemtena laibu ka mu a, khum sunga na kigiel ka 
mute tam bang teng ahi hi: 

6Babylon Kumpipa Nebuchadnezzar in suoh le sal-a a peipina mun panin gam 
sunga hing peito mite tam teng ahi uhi; amate in Jerusalem le Judah gam sung a 
khuo ciet zuonin a kilekia uhi. 

7Amate Zerubbabel, Jeshua, Nehemiah, Azariah, Raamiah, Nahamani, Mordekai, 
Bilshan, Mispereth, Bigvai, Nehum, Baanah-te tawh peiton uhi. Israel-te a mi 
phaza pen: 

8Parosh suonte, mi tulni zakhat le sawm sagi le ni ahi hi. 

9Shephatiah suonte, mi zathum sawmsagi le ni ahi hi. 

10Arah suonte, mi zaguh sawmnga le ni ahi hi. 

11Pahath-moab suonte sung panin, Jeshua le Joab suonte, mi tulni zagiet le sawm 
le giet ahi hi. 

12Elam suonte, mi tulkhat zani sawmnga le li ahi hi. 

13Zattu suonte, mi zagiet sawmli le nga ahi hi. 

14Zaccai suonte, mi zasagi sawmguh ahi hi. 

15Binnui suonte, mi zaguh sawmli le giet ahi hi. 

16Bebai suonte, mi zaguh sawmni le giet ahi hi. 

17Azgad suonte, mi tulni zathum sawmni le ni ahi hi. 

18Adonikam suonte, mi zaguh sawmguh le sagi ahi hi. 

19Bigvai suonte, mi tulni sawmguh le sagi ahi hi. 

20Adin suonte, mi zaguh sawmnga le nga ahi hi. 

21Ater a kici Hezekiah’ suonte, mi sawmkuo le giet ahi hi. 

22Hashum suonte, mi zathum sawmni le giet ahi hi. 

23Bezai suonte, mi zathum sawmni le li ahi hi. 

24Hariph suonte, mi zakhat sawm le ni ahi hi. 

25Gibeon suonte, mi sawmkuo le nga ahi hi. 

26Bethlehem le Netophah-te, mi zakhat sawmgiet le giet ahi hi. 

27Anathoth-te, mi zakhat sawmni le giet ahi hi. 

28Beth-azmaveth-te, mi sawmli le ni ahi hi. 

29Kiriath-jearim, Chephirah, le Beeroth-te, mi zasagi sawmli le thum ahi hi. 

30Ramah le Gaba-te, mi zaguh sawmni le khat ahi hi. 

31Michmash-te, mi zakhat sawmni le ni ahi hi. 

32Bethel le Ai-te, mi zakhat sawmni le thum ahi hi. 

33Nebo adang khat-te, mi sawmnga le ni ahi hi. 

34Elam adang khat-te, mi tulkhat zani sawmnga le li ahi hi. 

35Harim-te, mi zathum le sawmni ahi hi. 

36Jericho-te, mi zathum sawmli le nga ahi hi. 

37Lod, Hadid, le Ono-te, mi zasagi sawmni le khat ahi hi. 

38Shenaah-te, mi tulthum zakuo sawmthum ahi hi. 

39Siempute sung panin: Jeshua-te innkuon pan Jedaih suonte, mi zakuo sawm 
sagi le thum ahi hi. 

40Immer suonte, mi tulkhat sawmnga le ni ahi hi. 

41Pashur suonte, mi tulkhat zani sawmli le sagi ahi hi. 

42Harim suonte, mi tulkhat sawm le sagi ahi hi. 

43Levi-te sung panin: Jeshua suonte, Hodevah suon Kadmiel a kicite, mi 
sawmsagi le li ahi hi. 

44Lasate sung panin Asaph suonte, mi zakhat sawmli le giet ahi hi. 

45Kotcingte nam sung panin Shallum suonte, Ater suonte, Talmon suonte, Akkub 
suonte, Hatita suonte, le Shobai suonte, mi zakhat sawmthum le giet ahi hi. 

46Biehinn tuonvaite sung panin: Ziha suonte, Hasupha suonte, Tabbaoth suonte 

47Keros suonte, Sia suonte, Padon suonte, 

48Lebana suonte, Hagaba suonte, Shalmai suonte, 

49Hanan suonte, Giddel suonte, Gahar suonte, 

50Reaiah suonte, Rezin suonte, Nekoda suonte, 

51Gazzam suonte, Uzza suonte, Paseah suonte, 

52Besai suonte, Meunim suonte, Nephushesim suonte, 

53Bakbuk suonte, Hakupha suonte, Harhur suonte, 

54Bazlith suonte, Mehida suonte, Harsha suonte, 

55Barkos suonte, Sisera suonte, Tamah suonte, 

56Neziah suonte, Hatipha suonte, 

57Solomon nasemte’ suonte, Sotai suonte, Sophereth suonte, Perida suonte, 

58Jaala suonte, Darkon suonte, Giddel suonte, 

59Shephatiah suonte, Hattil suonte, Pochereth-hazzebaim suonte, le Amon 
suonte ahi uhi. 

60Biehinn tuonvaite le Solomon nasemte’ suonte a unpi-in zathum sawmkuo le 
ni pha uhi. 

61Tam teng pen Tel-melah, Tel-haresha, Cherub, Addon, le Immer-te pana ang 
peito mite ahi uhi, ahi vangin amate in a pupate uh’ innkuon ahi sihle amau’ 
pienna khanggui a sut thei sih vua, Israel mi ahile ahi lo lam zong a kitel sih uhi: 

62Delaiah suonte, Tobiah suonte, Nekoda suonte, mi zaguh sawmli le ni pha uhi. 

63Siempute sungah zong: Habaiah suonte, Koz suonte, Barzillai suonte (Gilead-
te Barzillai’ tanute khat tawh ama kinungin tua min tawh kilo pah ahi hi) ahi uhi. 

64Tam mite in khanggui ciemtena laibu sunga a kiciemte mite lahah a min uh a 
sui vangun a mu zo sih vua, tuaci’n amate pen a bua-in kikoi-in a siempu hina 
panun kikhawlsah hi; 

65Urim le Thummim aisanna tawh a siensuo dingin siempu khat a tun masangsie 
an siengtho pente a neh lo nading uh gam uhpa in amate kungah a gen hi. 

66Mi buppi tul sawmli le tulni le za thum sawmguh pha a, 

67amau’ nasem numei le pasal tulsagi zathum sawmthum le sagite kisim lo hi; 
tuale amate in lasa numei le pasal zani sawmli nga nei uhi. 

68Amate in sakolte zasagi sawmthum le guh, laa-sakol zani sawmli le nga, 

69kalaoh zali sawmthum nga, le laavai tulguh le zasagi sawmni nei uhi. 

70Tu-in nasep nadingin pupa innkuon lutang pawlkhatte a kipie uhi. Gam uhpa 
in sumkholna-ah kham darics tulkhat, kuongkum sawmnga, le siempu puon 
zanga sawmthum a pie hi. 

71Tuale pupa innkuon lutang pawlkhat in sumkholna-ah kham darics tul sawmni 
le ngun mina tulni zani a pie uhi. 

72Midangte’ pieh pen kham darics tul sawmni, ngun mina tulni, le siempu puon 
sil sawmguh le sagi ahi hi. 

73Tuaci’n siempute, Levi-te, tunkot cingte, lasate, mi pawlkhatte, biehinn 
tuonvaite, le Israel zosie a khuopi ciet vuah a teng uhi. 

Ezra in Thukham Zui Dingin Mite Hlansah 

A hla sagina ciengin amau’ khuopi cietah -Israel mite a teng uhi- 

Nehemiah 8 

1mi zosie Tui Tunkot mai tuolpi-ah a kisutuo uhi. TOPA in Israel tunga a pieh 
Moses thukham laibu ang tawi nadingin amate in laithei pa Ezra kungah a gen 
uhi. 

2Tua ma bangin a hla sagina, a ni masa ni-in siempu Ezra in theitelna tawh a za 
thei ding numei pasal a kikhawmte mai-ah thukham laibu a tawi hi. 

3Tui Tunkot mai tuol-awnga numei pasal le a thei dingte opna mun lam kinga a, 
ama in zingmawng tung panin sunkim dong, tua laibu sung pana thute a sim hi; 
tuale mi zosie in thukham sunga om thute lunglutin a bildaw ngiam uhi. 

4Thugenna dinga singpeh tawh a kibawl dawsang tungah laithei pa Ezra ding a, 
Mattithiah, Shema, Anaiah, Uriah, Hilkiah le Maaseiah-te a ziet lamah, Pedaih, 
Mishael, Malchijah, Hashum, Hash-baddanah, Zechariah le Meshullum-te a vei 
lamah a ding uhi. 

5Tuale mi zosie sangin a sangzaw munah Ezra a din ziehin mi zosie muna-ah 
laibu a phen hi; tuale ama in tua laibu a phen ciengin mi zosie a ding uhi. 

6Tua ciengin Ezra in a lien Pasien, TOPA thupha pie a, mipite in a khut uh lamto-
in, “Hi taheh,” ci-in a dawng uhi. Tua ciengin amate lukunin TOPA a bie uhi. 

7Amau’ opna cietah mite a op sungun mite in thukham a tel thei nadingun Jeshua, 
Bani, Sherebiah, Jamin, Akkub, Shabbethai, Hodiah, Maaseiah, Kelita, Azariah, 
Jozabad, Hanan, Pelaiah, le Levi-te in zong a panpi uhi. 

8Tuaci’n amate in Pasien’ thukham laibu sung panin a khietna gen kawmin a sim 
vua, tua a kisim thute a tel nadingun a hil uhi. 

9Tuale gam uhpa Nehemiah, laithei pa le siempu Ezra, le mite thu a hil Levi-te in 
mi zosie kungah, “Tuni pen TOPA na Pasien uh dinga ni siengtho ahi hi; a kap a 
mau om sih un,” a ci hi. Bangzieh ahei cile amate in thukham kammalte a zah 
ciengun mi zosie a kap uhi. 



891 

 

 
Zo Bible 

© 2018 Bible Society of Myanmar. 
 

 
 

 

10Tua ciengin ama in amate kungah, “Na lapi sung vuah pei-in a thaute ne-in zu 
a hlum nono dawn unlen, bangma a kibawlpieh lote zong va thah ta un, bangzieh 
ahei cile i TOPA adingin tuni pen ni siengtho ahi hi; da sih un, azieh 
pen TOPA’ kipahna khu note’ hatna ahi hi,” a ci hi. 

11Tuaci’n Levi-te in, “Sip dide un; azieh pen tuni khu ni siengtho ni ahi hi; da sih 
un,” ci-in mi zosie a sipsah uhi. 

12Tuale mi zosie in amate kunga kigen thute a tel thei ziehun anne tui dawnin a 
om vua, midangte an thah ding le a guolnuom dingin a pei uhi. 

Buh Pawi Kibawl 

13A ni ni ni-in pupa innkuon lutangte zosie, siempute le Levi-te tawh thukham 
sin dingin laithei pa Ezra kungah a kikhawm uhi. 

14Tuale a hla sagina pawi hun sungin buhte sungah Israel mite a ten nading thu, 

15le a khuopi zosie ule Jerusalem khuopi-ah amate tangko-in, “A kigielsa bangin 
buhte lam nadingin muol tungah pei unlen, olive bate, gam olive bate, mui 
singbate, lutu bate, le a napha singte va la ta un,” ci-in Moses tungtawnin a gen 
ding uh, TOPA thupiehna pen thukham laibu sunga a kigiel lam a mu uhi. 

16Tuaci’n mite pei-in singnate a la vua, amau’ innkhum tung ciet, a leituolte ciet 
uh, le Pasien’ biehinn leituol, Tui Tunkot tuol, le Ephraim Tunkot tuol tengah 
buhte a lam uhi. 

17Tuale saltanna pana a kilekia mi zosie in buhte a lam uhi. Azieh pen Nun’ tapa 
Joshua’ huna kipan khum ni dongin Israel mite in tua bangin a bawl ngai sih uhi. 
Tuale lungdamna nahpi tahin a om hi. 

18Tuale ama in ni masa ni-a kipanin a ni tawp dong, nisielin Pasien’ thukham 
laibu a simkhie hi. Amate in ni sagi sung pawi a bawl uhi; tuale ngaina om bangin 
a ni giet ni-in kikhopna thupi khat a om hi. 

Nehemiah 9 

Minam Mawna Pulahna 

1Tua hla ni sawmni le ni li ni-in Israel mite in antangin la-ip puon silin a kikhawm 
vua, a lu tung vuah leivui a kibuoh uhi. 

2Tua ciengin gamdang mi zosie sung panin Israel cihlah teng a tuomin a om vua, 
dinsa-in amau’ mawnate le a pu a pate uh’ khielnate pulahin a thum uhi. 

3Amau’ opna mun cietah dingin, TOPA a Pasien uh’ thukham laibu ni khat’ seli-
suo-sekhat sung a sim vua, adang seli-suo-sekhat pen mawna pulahna-in nei-
in, TOPA a Pasien a bie uhi. 

4Tua ciengin Levi-te’ kalei tungah Jeshua, Bani, Kadmiel, Shebaniah, Bunni, 
Sherebiah, Bani le Chenani dingin TOPA a Pasien kung vuah nahpi tahin a kiko 
uhi. 

5Tua ciengin Levi-te Jeshua, Kadmiel, Bani, Hashabneiah, Sherebiah, Hodiah, 
Shebaniah, le Pethahiah-te in, “Dingto unlen, tawntung panin tawntung 
dongin TOPA na Pasien uh patawi un. Thupha namcin le patawina teng tungah a 
kitawisang vanglien na min in thupha nga taheh,” a ci uhi. 

6Tuale Ezra in,“Nang beh TOPA na hi hi; nang in a sang pen vantung le vantungte-
a om zosie, leitung le a tunga a om zosie, tuipi le a sunga a om zosie na siem hi. 
Nang in tua teng zosie tungah hinna na pie a, van mihonpite in nang ang bie uhi. 

7Nang in Abram teelin Chaldea-te’ Ur pan peipi-in Abraham min a phuo 
pa TOPA Pasien na hi hi; 

8tuale na mai-ah ama’ lungsim a muonhuoi lam na mu a, Canaan-te gam, Hit-te 
gam, Amor-te gam, Perez-te gam, Jebus-te gam, le Girgash-te gam teng, ama le a 
suonlehlahte tungah pieh dingin ama tawh thuciem khat na bawl hi; nang in na 
kamciem na tungsah hi, azieh pen nang na thuman hi. 

9“Tuale nang in Egypt gam sunga ka pu ka pate uh’ gentheina na mu a, San Tuipi-
a amau’ kikona na za hi. 

10Amate in kihisahna tawh ka pu ka pate uh a bawl gawpna uh thei na hi ziehin, 
Pharaoh le ama’ nasemte zosie, le a gam sunga mi zosie’ langkhatah lim le na 
lamdangte na bawl hi. Nangma ading min khat na bawl a, tua khu tuni dongin a 
omlai hi. 

11Tuale amate in leigaw tunga tuipi a kantan thei nadingun nangma in a masang 
vuah gunpi phalni na suo a, ahi vangin nangma in amahaw a nuadelte tuihuol 
sunga suongse bangin tuithuh sung sena-in na nei hi. 

12Tua tham loin, nangma in amate a pei thei nadingun a lampi uh a salvah dingin 
sunin meii khuom, zanin mei khuom tawh na zawpi hi. 

13Nangma zong Sinai muol tungah kumsuhin vantung panin amate na hopi a, 
tuale amate thukhenna a man, thukham tahtah, ngaina hoite le thupiehnate na 
pie a, 

14nangma in na nasempa Moses tungtawnin amate na sabbath siengtho na 
theisah a, thupiehnate, ngainate, le thukhamte na pie hi. 

15A gilkiel ciengun amate vantung panin moh na pie hi, a dangta ciengun zong 
amate adingin suongpi panin tui na pulsah a, amate pieh dinga na ciemsa gamah 
pei-in a luo nadingun amate kungah na gen hi. 

16“Ahi vangin amate le ka pu ka pate kihisahin a ngawngkhauh vua, na 
thupiehnate a mang sih uhi; 

17amate in thu mang nuom loin, amate lahah na bawlsa na lamdangte ngaisutin 
zong a nei sih uhi; amate in a ngawng uh a khausah vua, a saltanna uh Egypt 
gamah kilekia ding a khentat uhi. Ahi vangin nangma na hi leh maw maisah 
dinga a kiging, mi lungsiet le mi hepi siem, lungduoina le itna kip tawh a kidim 
Pasien na hi a, nangma in amate na nuasie sih hi.  

18Amate in a kisung bawngno lim khat amahaw dingin a bawl vua, “Tami pen 
Egypt pana note ang peipi na pasien uh ahi hi,” ci-in nahpi-in note ang gensiet 
lai nangawnun, 

19nangma in a lien mama hepina na nei ziehin gamlahah amate na nuasie tuom 
sih a, sunin lam hil meii khuom in amate nuasie loin, zanin zong a pei nading uh 
lampi a vahsah ding mei khuom in amate nuasie lo hi. 

20Nangma in amate thu a hil dingin a hoi na hlagau na pie a, amau’ kam sung 
panin na manna an zong lakia loin, a dangta uh a phat nadingin tui na pie hi. 

21Bangma zamtawng khat zong tasam loin nangma in amate kum sawmli sung 
na va a, a puonsilte uh sie loin a kengte uzong a pawm vawt sih hi. 

22Nangma in amate tungah kumpi gamte le mite na pie a, amate tungah leimong 
ningkiu zosie na pie a, tuaci’n amate in Heshbon Kumpipa Sihon’ gam le Bashan 
Kumpipa Og’ gam a luo uhi. 

23Nangma in a suon a hlahte uh vana aasi za-in na pungsah a, a pu a pate lutin a 
luo ding vua na gensa gam sungah amate na peipi hi. 

24Tuaci’n a suonlehlahte lutin khum gam a luo vua, amate mai-ah khum gama 
teng Canaan-te zogawpin, a nop bangbang vua a bawl dingun a khut sung vuah 
kumpite le a gam mite na pie hi. 

25Tuale amate in kulpi tawh a ki-im khuopite, le leitang hoite la-in nei le lam 
namcin tawh a kidim innte a bulu vua, a kitosa tuikhuhte, lengga umte, olive 
umte, le neh thei singga tampitahte a luo uhi. Tuaci’n amate in tuate ne-in gilva-
in a thau milmel vua, na hoina lienpi ziehin TOPA’ hepina sungah a nuomsa mama 
uhi. 

26“Hinanle amate in thu a mang sih vua, nang hing ledo-in na thukham a nuangat 
vua, nangma lam ang kinualekia nadingun amate thu a hil na kamsangte a that 
vua, tuaci’n mi gensietna lienpi a bawl uhi. 

27Tua ahi ziehin nangma in a galte uh’ khut sungah amate na pie a, a galte in 
amate a gimsah uhi. Tua ciengin a genthei hun ciengun nangma kungah ang kiko-
in, nangma in vantung panin na za a, na khuotuona lienpi zalin a galte khut sung 
panin amate a hundam ding mite na pie hi. 

28Ahi vangin a toidam zaw ciengun na mai-ah mawna a bawlkia vua, amate 
tungah thunei vaihawm dingin a galte khut sungah amate na nuasie hi. Ahi 
vangin nangma kungah amate hing kihei-in ang tau ciengun nangma in vantung 
panin na za a, na hepina ziehin amate tamveipi na hunkhie hi. 

29Tuale na thukham lamah amate ang kinuale thei nadingun thu na hil hi. 
Hinanle kiphasah tahin amate a gamta vua, na thupiehnate mang loin a zui mi 
khat a nungtasah thei ahi nangma’ ngaina kipte tungah a khiel zawsop uhi. 
Amate lungkhauhin a liengko a lehei vua, a ngawng uh vaipuohin thu a mang sih 
uhi. 

30Kum tampi sung amate na thuoh kenkon a, na kamsangte tungtawnin nangma’ 
hlagau tawh amahaw thu na hil hi; hizongle amate in a ngai nuom sih uhi. Tua 
ahi ziehin nangma in amate khum gam mite’ khut sungah na piedawh ta hi. 

31Hizongnanle na hepina lien tawh amate na pum suhsiet sih a, zong na nuasie 
sih hi, bangzieh ahei cile nang pen hepina le khuotuona a nei Pasien na hi hi. 

32“Tua ahi ziehin tu-in a vanglien, a thahat le a giinhuoi, thuciemna le itna kip a 
tudet kohaw’ Pasien aw, nangma in Assyria kumpite huna kipan tuni dongin ka 
kumpite uh, ka uliente uh, ka siempute uh, ka kamsangte uh, ka pu ka pate ule 
na mi zosiete tunga ang tung gimna zosie ei zangkhai ngaisutpieh malmal sin. 

33Kote tunga ang tungsa thu zosie-ah nang na thutang hi, bangzieh ahei cile 
nangma in muonhuoi tahin sil na bawl zo a, kote gilo tahin ka gamta uhi; 

34kote’ kumpipa, ka uliente uh, ka siempute uh, ka pu ka pate un na thukham zui 
loin na thupiehnate le na galgihnate a don sih uhi. 

35Nang na hoi mama zieha amate tunga na piehsa gam tanzau le gamhoi-ah 
amate omin, a kumpi gam sung vua a op laitah na ngawnun amate in nangma’ na 
sem loin a gitlo gamtatna panun a kinuale sih uhi. 

36Tu-in kote sal ka hi ta uhi, ka pu ka pate un a sunga pieng a gate le na hoite a 
neh thei dingun na piehsa gam sungah sal ka suoh ta uhi. 

37Ka mawna uh ziehin kote tungah ei uh dinga na koi kumpite tungah tua gam’ 
hauna teng a tung ta hi; amate in koma tung le ka ganhonte uh tungah a dei bang 
banga bawl theina thu a nei vua, nahpi tahin ka lung uh a kham hi,” a ci uhi. 

Thuciemna Suoikaite 

38  Tuami thu teng zosie ziehin thukimna det khat bawlin lai ka giel vua, ka 
uliente uh, ka Levi-te ule ka siempute un tua lai tungah suoi a kai uhi. 

Nehemiah 10 

1  Tua lai tunga suoikaite’ min pen tam teng ahi uhi; Hilkiah’ tapa gam uhpa 
Nehemiah le Zedekiah, 

2Seraiah, Azariah, Jeremiah, 

3Pashhur, Amariah, Malchijah, 

4Hattush, Shebaniah, Malluch, 

5Harim, Meremoth, Obadiah, 

6Daniel, Ginnethon, Baruch, 

7Meshallum, Abijah, Mijamin, 

8Maaziah, Bilgal, le Shemaiah-te; tam teng pen siempute ahi uhi. 

9Tuale Levi-te: Azaniah’ tapa Jeshua, Henadad’ tate Binui le Kadmiel; 

10a kithuopite Shebaniah, Hodiah, Kelita, Pelaiah, Hanan, 

11Mica, Rehob, Hashabiah, 

12Zaccur, Sherebiah, Shebaniah, 

13Hodiah, Bani, le Baninu ahi uhi. 

14Mipi makaite: Parosh, Pahath-moab, Elam, Zatthu, Bani, 

15Bunni, Azgad, Bebai, 

16Adonijah, Bigvai, Adin, 

17Ater, Hezekiah, Azzur, 

18Hodiah, Hashum, Bezai, 

19Hariph, Anathoth, Nebai, 

20Magpiash, Meshullam, Hezir, 

21Meshezabel, Zadok, Jaddua, 

22Pelatiah, Hanan, Anaiah, 

23Hoshea, Hananiah, Hasshub, 

24Halohesh, Pilha, Shobek, 

25Rehum, Hashabnah, Maaseiah 

26Ahiah, Hanan, Anan, 

27Malluch, Harim, Baanah-te ahi uhi. 

Thuciemna Tomkim 

28A om lai mite, siempute, Levi-te, tunkot cingte, lasate, biehinn tuonvaite, 
Pasien thukham zui dinga tua gam mite tawh a kikhenkhie mi zosie’ a zite, a tate, 
a tanute, pilna le theitelna a nei zosie in, 

29a sanggamte zopin a uliente a zui vua, Pasien’ nasem Moses in a pieh Pasien’ 
thukham zui-in, eite’ TOPA ahi TOPA thupiehnate zosie, le a ngainate le a 
thukhamte a zui nadingun kiciemna a bawl uhi. 

30Gamdang mite kungah ka tanute ka mo hlah sih ding vua, ka tapate’ zi dingin 
zong amau’ tanute ka la sih ding uhi. 

31Tua gam mite in Sabbath ni-in van hile, an hile zua dinga ang tawi uleh, 
Sabbath ni le ni siengtho ni khat popo-in amate tung panin ka lei sih ding uhi; 
tuale kote in a kum sagina-ah lo bawl loin, leibate zong ka pau nget sih ding uhi. 

32I Pasien uh’ biehinn sunga nasep nadingin shekel khat’ sethum-suo-sekhat 
pieh ding ka mawpuoh uh ahi hi, ci-in ka kiciem uhi: 

33Tua khu a kiguol anlumte, manmana kipie an tawh biehnate, manman a kipie 
meihal biehnate, sabbath-te, hladet nite, a kisesa pawite, a siengtho silpiehte, le 
Israel-te thoidam nading, mawna zieha biehnate le i Pasien uh’ inn sunga nasep 
nading ahi hi. 

34Thukham laibu sungah a kigiel ma bangin a kise hunin a kumkumin TOPA i 
Pasien uh’ maitam tunga taw dingin a pupa uh’ innkuon zui-in Pasien’ biehinn 
sungah sing silpieh zong ka tut nadingun, siempute, Levi-te, le mipite in ai ka san 
uhi. 

35Ka leitang pan vua a pieng anpalte, singkung zosie uh panin ga masate, a 
kumkumin TOPA’ biehinn sunga tawi dingin ka kiciem uhi; 

36thukham laibu sungah a kigiel ma bangin a suoh masa tapate le a suoh masa 
gantate zong Pasien’ biehinn sunga a nasem siempute kunga peipi ding, 

37le Pasien’ biehinn dan sunga a om siempute kungah annel kilommeh masa 
pente, silpiehte, singga zosie, sathau le lenggazu-te peipi ding, le khuoneute 
zosie-ah sesawm-suo- sekhat a khonte pen Levi-te ahi ziehin lo-a a pieng se 
sawm-suo-sekhatte zong Levi-te tunga puoh dingin ka vaihawm uhi. 

38Tuale Levi-te in se sawm-suo-sekhat a san ciengun, Levi-te tawh Aaron’ suon 
siempute a omton ding uhi; tuale Levi-te in se sawm-suo-sekhat sung panin se 
sawm-suo-sekhat ma khensawnin Pasien’ biehinnpi sung vankholna tapkuong 
sungah a peipi ding uhi. 

39Bangzieh ahei cile Israel mite le Levi’ suonte in mun siengtho vanzahte koina, 
siempute tuonvai sepna, le tunkot cingte le lasate opna mun vankholna-ah 
lenggazu, le sathau kipiete a peipi ding uhi. TOPA i Pasien uh’ biehinn don loin i 
om sih ding uhi. 

Nehemiah 11 

Khuopi Mimal Phaza Khang 

1Tu-in Jerusalem ah mipi makai teng a teng uhi; tuale a omlai mite sawm-ah-
khat in khuopi siengtho Jerusalem-a teng dingin ai a san vua, sawm-ah-kuote 
khuopi dangte-ah a teng uhi. 

2Tuale mite in Jerusalem-a a teng dingin kiphal taha kipumpiehte a pahta uhi. 

3Tam teng pen Jerusalem-a teng gamkhen uhpite ahi uhi; ahi vangin Judah 
khuopite-ah Israel-te, siempute, Levi-te, biehinnpi sunga tuonvaite, le Solomon 
nasemte’ suon le hlahte a teng vua, a khuopite ciet vuah amau’ neisa ciet tawh a 
teng uhi: 

4Judah-te le Benjamin-te sung panin Jerusalem ah mi pawlkhat a teng uhi. Judah-
te sung panin: Perez’ suon Mahalalel’ tapa, Shephatiah’ tapa, Amariah’ tapa, 
Zechariah’ tapa, Uzziah’ tapa, Athaiah; 

5le Shilon’ suon Zechariah’ tapa, Joiarib’ tapa, Adaiah’ tapa, Hazaiah’ tapa, 
Kolhozeh’ tapa, Baruch’ tapa, Maaseiah ahi hi. 

6Jerusalem-a Perez’ suonte zosie mihat galhang zali sawmguh le giet pha uhi. 

7Tam teng pen Benjamin suonte ahi uhi: Jesaih’ tapa, Ithiel’ tapa, Maaseiah’ tapa, 
Kolaiah’ tapa, Pedaih’ tapa, Joed’ tapa, Mashullum’ tapa Sallu ahi uhi. 

8A sanggamte Gabbai, Sallai ahi vua, mi zakuo sawmni le giet pha uhi. 

9Zichri’ tapa Joel pen amau’ makai pa ahi hi. Hassenuah’ tapa Judah pen khuopi 
uh a nina ahi hi. 

10Siempute sung panin: Jedaiah, Joiarib’ tapa, Jachin, 

11Pasien’ biehinn vaisai pa Ahitub’ tapa, Meraioth’ tapa, Zadok’ tapa , Meshullam’ 
tapa, Hilkiah tapa, Seraiah’ tapa, 

12le biehinn nasem amau’ kithuopite tawh mi zagiet sawmni le ni pha uhi; tuale 
Malchijah’ tapa, Pashur’ tapa, Zechariah’ tapa, Amzi’ tapa, Pelaliah’ tapa, 
Jeroham’ tapa, Adaiah’ tapa, 

13le a kithuopite, pupa innkuon lutangte tawh mi zani sawmli ni pha uhi; tuale 
Immer’ tapa, Meshillemoth’ tapa, Ahzai’ tapa, Azarel’ tapa, Amashai’ tapa, 

14le amau’ kithuopi a thahat galhangte tawh mi zakhat sawmni le giet pha uhi; 
amau’ makai pen Haggedolim’ tapa Zabdiel ahi hi. 

15Tuale Levi-te sung panin: Bunni’ tapa, Hashabiah’ tapa, Azrikim’ tapa, 
Hasshub’ tapa, Shemaiah’ tapa; 

16le Pasien’ biehinn pulam nasem vaisai Levi-te’ makaite ahi Shabbethai le 
Jozabad; 

17le lungdamko thungetna a pan dinga a makai Asaph’ tapa, Zabdi’ tapa, Mica’ 
tapa, Mattaniah’ tapa, le ama’ kithuopite lahah a nina pa Bakbukiah, le Jeduthun’ 
tapa; le Galal’ tapa, Shammua’ tapa, Abda ahi hi. 

18Khuopi siengtho-a om Levi-te a unpi-in zani sawmgiet le li pha uhi. 

19Tunkot cingte sung panin: Akkub, Talmon, le amau’ kithuopite tawh mi zakhat 
sawmsagi ni pha uhi. 

20A omlai Israel-te, siempute, le Levi-te pen Judah gam khuopi zosie-a amau’ luo 
leitang cietah a teng uhi. 

21Ahi vangin biehinnpi tuonvaite ahile Ophel muolbo-ah a teng uhi; tuale Ziha le 
Gishpa in biehinn tuonvaite a uh uhi. 

22Jerusalem-a Levi-te a uhpa Mica’ tapa, Mattaniah’ tapa, Hashbiah’ tapa, Bani’ 
tapa, Uzzi pen Asaph’ suon lasate ahi a, ama pen Pasien’ biehinn nasepna-ah 
vaisai khat ahi hi. 

23Bangzieh ahei cile amate tawh kisai-in kumpipa thupieh khat om ahi ziehin, 
lasate adingin nisielin neh le dawn a kisam banga pieh ding ahi hi. 

24Judah’ tapa Zerah’ suonte khat, Meshezabel’ tapa Pethahiah pen mipite tawh 
kisai-a kumpipa’ khut nei-ah thu zosie a saipa ahi hi. 

Jerusalem Pulama Khuoneute 

25Tuale khuoneute le a lote tawh kisai-in, Judah mite pawlkhat Kiriath-arba le a 
khuoneute, Dibon le a khuoneute, Jekabzeel le a khuoneute, 

26Jeshua, Moladah, Beth-pelet, 

27Hazar-shual, Beer-sheba le a khuoneute 

28Ziklag, Meconah le a khuoneute, 

29En-rimmon, Zorah le Jarmut, 

30Zanoah, Adullam le a khuoneute, Lachish le a lote, Azekah le a khuoneute-ah a 
teng uhi. Tuaci’n Beer-sheba panin Hinnom Kuom dongah phuol a sat uhi. 

31Benjamin mite in zong Geba lam panin, Michmash, Aija, Bethel le a khuoneute, 

32Anathoth, Nob, Ananiah, 

33Hazor, Ramah, Gittaim, 

34Hadid, Zeboiim, Neballat, 

35Lod, le Ono, le khutsiemte kuomah a teng uhi. 

36Levi pawlkhen kimkhatte Benjamin gamah kigawm uhi. 

Nehemiah 12 

Siempute le Levi-te Min Sazien 

1Shealtiel’ tapa Zerubbabel le Jeshua tawh a peito siempute le Levi-te tam teng 
ahi hi: Seraiah, Jeremiah, Ezra, 

2Amariah, Malluch, Hattush, 

3Shecaniah, Rehum, Meremoth, 

4Iddo, Ginnethoi, Abijah, 

5Mijamin, Maadiah, Bilgah, 

6Shemaiah, Joiarib, Jedaiah, 

7Sallu, Amok, Hilkiah, Jedaiah-te ahi uhi. Tam teng pen Jeshua khan sunga 
siempute le a kithuopite lahah a lamkaite ahi uhi. 

8Levi-te: Jeshua, Binnui, Kadmiel, Sherebiah, Judah, le Mattaniah ahi a, a 
kithuopite tawh lungdamkona la makaite ahi uhi. 

9Biehpiehna sungah amate tawh Bakbukiah, Unno le a kithuopite kigalsai-in a 
ding uhi. 

10Jeshua pen Joiakim’ pa, Joiakim pen Eliashib’ pa, Eliashib pen Joiada’ pa, 

11Joiada pen Jonathan’ pa, Jonathan pen Jaddua’ pa ahi hi. 

12Joiakim hun sunga pupa innkuon lutang ahi siempute: Seraiah suon panin 
Meraiah, Jeremiah suon panin Hananiah; 

13Ezra suon panin Meshullam; Amariah suon panin Jehohanan; 

14Malluchi suon panin Jonathan, Shebaniah suon panin Joseph; 

15Harim suon panin Adna; Meraioth suon panin Helkai, 

16Iddo suon panin Zechariah, Ginnethon suon panin Meshullam; 

17Abijah suon panin Zichri, Miniamin suonte, Moadiah suon panin Piltai; 

18Bilgah suon panin Shammua; Shemaiah suon panin Jehonathan, 

19Joiarib suon panin Mattenai; Jedaiah suon panin Uzzi; 

20Sallai suon panin Kallai; 

21Amok suon panin Eber; Hilkiah suon panin Hashabiah; Jedaiah suon panin 
Nethanel ahi uhi. 

22Eliashib, Joiada, Johanan, le Jaddua-te’ khan sungin Levi-te pen pupa innkuon 
lutangin na kiciemte hi; Persia-te Darius’ uh hun cieng dongin zong siempute a 
na hi uhi. 

23Pupa innkuonte’ lutang Levi-te pen Eliashib’ tapa Johanan hun dongin Khang 

Tangthu Laibu sungah kiciemte hi. 

24Levi makaite: Hashabiah, Sherebiah, le Kadmiel’ tapa Jeshua-te le a kithuopite 
tawh ahi vua, Pasien mi David’ thupiehna tawh kizui-in a kidawnga phatna la sa 
ding le lungdamko dingin a pawl pawlin a kikhel uhi. 

25Mattaniah, Bakbukiah, Obadiah, Meshullam, Talmon, Akkub-te pen vankoina 
tunkotte a cing tunkot cingte ahi uhi. 

26Tam teng pen Jozadak’ tapa Jeshua, a tapa Joiakim hun sung le gam uhpa 
Nehemiah, siempu pa le laithei pa Ezra hun sunga nasemte ahi uhi. 

Khuopi Kulpi Apna 

27Jerusalem kulpi apna-ah daltuote, harp, le lyre-te tawh lungdamko-in la a sa 
vua, lungdam kipahna tawh apna a bawl dingin Jerusalem ah Levi-te a peipi thei 
nadingun a opna uh muncin tengah amate a sui uhi. 

28Jerusalem kim le Netophah-te’ khuoneute panin lasa honpite a kikhawm uhi; 

29Beth-gilgal pan le Geba gam le Azmaveth gam panin zong a kikhawm uhi; azieh 
pen lasate in Jerusalem kimvelah amate dingin khuoneute a lam uhi. 

30Tuale siempute le Levi-te kisiensuo-in amate in mite, tunkotte le kulpite a 
siensuo uhi. 

31Tua ciengin keima in kulpi tungah Judah makaite ka zawpi a, lampei kawmin 
phatna la sa dingin mi honpi khen ni-in ka se hi. Honkhat pen ziet lam manaw-
in Buathah Tunkot kulzangah a pei uhi; 

32tuale amate nua-ah Hoshaiah le Judah uliente alang, 

33Azariah, Ezra, Meshullam, 

34Judah, Benjamin, Shemaiah, Jeremiah, 

35le pengkulte a tawi a khangdawng siempu pawlkhat: Asaph, a tapa Zaccur, a 
tapa Micaiah, a tapa Mattaniah, a tapa Shemaih, a tapa Jonathan, a tapa 
Zechariah; 

36ama’ tanau Shemaiah, Azarel, Milalai, Gilalai, Maai, Nethanel, Judah, le Hanani-
te, Pasien’ mizah ahi David’ tumthei lasahnate tawh zui-in, amau’ mai-ah laithei 
pa Ezra a pei hi. 

37Amate masang Tuinah Tunkot panin kulpi katona David’ khuopi kalei-ah a 
peito vua, David’ innpi tunglam nisuona lam Tui Tunkot lam zuonin a pei uhi. 

38Vei lamah lungdamko adang pawlte a pei vua, keima in mipi pawlkhat tawh 
kul tungah amate ka zui hi. Meikhuh Tausang panin Kulpi Tanzau-ah 

39khum panin Ephraim Tunkot, tua ciengin Tunkot Lui, tua ciengin Nga Tunkot, 
tua ciengin Hananel Tausang, tua ciengin Zakhat Tausang, tua ciengin Tuu 
Tunkot-ah a pei uhi; tuale Thong Tunkot-ah amate a khawl uhi. 

40Tuaci’n Pasien’ biehinn sungah lungdamko la pawl nite le uliente alang tawh 
ka ding a, 

41siempu Eliakim, Maaseiah, Miniamin, Mikaiah, Elioenai, Zechariah, le 
Hananiah-te in a pengkul uh a tawi uhi; 

42Tuale Maaseiah, Shemaiah, Eleazar, Uzzi, Jehohanan, Malchijah, Elam, Ezer-te 
zong a om uhi. Lasate in Jezrahiah makai-in la a sa uhi. 

43Nahpi taha a lungdam dingin Pasien in amate a bawl ziehin amate in zong 
khum ni-in biehpiehna lienpi bawlin a lungdam vua, numei le naupangte zong a 
lungdam uhi. A gamlapi panin Jerusalem’ guolnopna kiza hi. 

Biehinnpi Mawpuohnate 

44Khum ni-in thukham sunga a om bangin siempute le Levi-te tanh dinga 
khuopite neisa lote pan kaikhop dinga a kipie nate, anpalte, le sawm-a-khatte 
kikholna ahi inndeite tunga vaihawm ding mi kise hi; azieh pen na sem siempute 
le Levi-te tungah Judah a lungdam hi. 

45David le a tapa Solomon’ thupiehna tawh kizui-in lasate le tunkot cingte ma 
bangin amate in a Pasien uh’ nasepna le siensuo nasepnate a sem uhi. 

46Bangzieh ahei cile hun sawtveipi lai David le Asaph-te hun sungin lasate ading, 
Pasien tunga lungdamkona le phatna lasate adingin makai khat a om hi. 

47Zerubbabel le Nehemiah hun lai-in Israel mi zosie in lasate le tunkot cingte 
adingin a nisim tanh uh a pie uhi. Amate in Levi-te ading a tuomkoi uhi. Levi-te 
in Aaron’ suonte adingin a tuomkoi sawn uhi. 

Nehemiah 13 

Israel-te Kung Panin Gamdang Mite Kituomkoi 

1Khum ni-in amate in mipite’ zahin Moses’ thukham laibu a sim uhi; tuale Pasien’ 
mite kikhopna sungah Ammon-te le Moab-te a lut thei ngai lo nading uh a kigiel 
lai kimu hi, 

2azieh pen amate in an le tui tawh Israel-te na lamdot loin amate a gausam 
dingin Balaam na ciel zawsop uhi. Ahi vangin kohaw’ Pasien in tua awsie teng 
thupha-in ei heipieh hi. 

3Mipite in tua thukham a zah ciengun Israel sung panin gamdang suon zosie a 
tuomkhen uhi. 

Nehemiah’ Puophatnate 

4Khum hun masangin eite’ Pasien’ innpi sunga vankholna inndeite uh dinga kise 
Tobiah tawh a kithei siempu Eliashib in, 

5tu masang lai-in Levi-te, lasate le tunkot cingte tunga a thupieh tawh kizui-a 
kipie ding ahi an tawh biehna, gimnamtui, vanzahte, sawm-ah-khat a kipie an, 
lenggazu, sathau, le siempute dinga a kipie nate koina dinga kizang innkhan 
golpi khat, Tobiah adingin na bawlpieh hi. 

6Babylon Kumpi Artaxerxes in a uh zaw a kum sawmthum le nina kumin ama 
kunga ka hawziehin tam thu a pien hunin Jerusalem ah kei ka om kha sih hi. 
Keima in bakhat zaw ciengin kumpipa tung panin phalna ka ngen a, 

7tuale Jerusalem ah ka peikia hi. Tua ciengin keima in Tobiah adingin Pasien 
biehinn huong sungah Elishiab in inndei khat a na bawlpiehna thu, a sil hoi lo 
bawlte ka va mukhie ta hi. 

8Tuale ka lung a thah mama a, inndei sung panin Tobiah’ van zosie ka paimang 
sieng hi. 

9Tua ciengin keima in thu pie-in, amate in inndeite a siensuo vua, tua sungah 
Pasien’ biehinn vanzahte, an tawh biehna le gimnamtuite ka koikia hi. 

10Levi-te’ tanh dinga kisete amate tungah kipie lo ahi ziehin a lo ciet vuah Levi-
te le lasate a kuonkia ta uhi, ci thu zong keima in ka va thei kha ta hi. 

11Tuaci’n uliente tungah ka lung a kim sih a, “Bang dinga Pasien’ innpi kinuasie 
dawh ta ahei?” ka ci hi. Tuale keima in amate ka kaikhawm a, a mun ciet vuah ka 
koikia hi. 

12Tua ciengin Judah zosie in antang, lenggazu le sathau sung panin sawm-ah-
khat hing peipi-in vankoina innte-ah ang tut uhi. 

13Tuale keima in vankoina innte a kem dingin siempu Shelemiah, laithei Zadok, 
le Levi-te Pedaih, le amate a hu dingin Mattaniah’ tapa Zaccur, a tapa Hanan-te 
ka se hi, bangzieh ahei cile amate pen mi muonhuoite-in kingaisun hi; tuale 
amau’ sep ding tavuon pen a kithuopite tungah neh le dawn hawmpieh ding ahi 
hi. 

14Aw, ka Pasien, tami thu tawh kisai-in keima ei phawh inlen, ka Pasien’ innpi le 
ama’ nasepna dinga ka bawl na hoite ei suhmangpieh sin. 

Sabbath Puophatna 

15Khum hun lai-in keima in Judah mite sungah sabbath ni-in lenggazu suhin, 
buphaite khawmin, laa tunga a van guon ule sabbath ni-in laa tungah lenggazu, 

lengga, theiba gate, le van namcin zong guongin Jerusalem-a ang puoh uh zong 
ka mu hi; tuale khum ni-in a anzua uh a hoi lona thu amate tungah ka gen hi. 

16Khuopi sunga teng Tyre-te in zong ngasa le van namkim ang puo vua, sabbath 
ni-in tuate Judah mite tung le Jerusalem-ah a zua uhi. 

17Tua ciengin Judah mi thupite tungah ka lung a kim sih a, amate kungah, 
“Sabbath ni buasah a, tami sil hoi lo na bawlte uh bang ahiei? 

18Na pu na pate uh tam banga a na gamtat ziehun i Pasien in eite tung le tam 
khuopi tungah tam bang gimna zosie ang tunsah hi lo amah? Tua hi napi-in note 
in sabbath buasahna tawh Israel tungah lungthahna na tut be uhi,” ka ci hi. 

19Sabbath masang, Jerusalem tunkotte-ah khuo mut patin kotpite a kikhah 
nadingin ka sawl a, sabbath tawp zaw masangsie a kihon lo nadingin thu ka pie 
hi. Keima in sabbath ni-a ang kipuo van poma a lut thei lo nadinga a khaam 
dingin tunkot tengah ka nasemte pawlkhat ka pangsah hi. 

20Tua ciengin sumbawlte le van namkim zuate khatvei ni vei Jerusalem pulamah 
a gieh uhi. 

21Ahi vangin keima in amate ka phawhsie a, a kung vuah, “Bang dinga kulpi mai-
a gieh na hi uh ahei? Nang giekia poma uleh kang dopbawl vawt sih ding hi,” ka 
ci hi. Tua huna kipan sabbath ni-in amate ang pei nawn sih uhi. 

22Siengtho tahin tua sabbath a kitan thei nadingin a kisiensuosa-in amate pei-in 
tunkot teng a cin nadingun Levi-te thu ka pie hi. Ka Pasien aw, tam thu-ah zong 
nangma in nei angvanna tawh keima ei phawh inlen, a lien mama na itna kip 
dung zui-in kei ei pengsah in. 

Namdangte tawh Kinunna Kimawsah 

(Ezr 9:1-4) 

23Khum hun lai-in keima in zong Ashdod, Ammon, le Moab numeite tawh a 
kinung Jew mite ka mu hi; 

24tuale a tate uh alang in Ashdod ham a zang vua, tuale amate in Judah ham zang 
thei loin minam tuomtuomte’ ham a zangzaw uhi. 

25Amate phawhsie-in ka samsie a, pawlkhat vuo-in, pawlkhat a sambung vuah 
ka luoi gawp hi; tuale keima in Pasien’ min tawh amate ka kiciemsah a, “Na 
tanute uh a tapate uh’ zi dingin na pie sih ding vua, a tanute uzong noma le na 
tapate’ zi dingin na la poma sih ding uhi. 

26Tua bang numeite ziehin Israel Kumpipa Solomon khiel hi lo amah? Minam 
tampite lahah ama tawh a kibang kumpi khat zong om loin, a Pasien in ama it a, 
Israel zosie tungah kumpi dingin Pasien in ama koi hi; ahi vangin gamdang 
numeite in ama nangawn a khielsah uhi. 

27Tua ahile gamdang numeite tenpina ziehin tami sietna lienpite zosie bawlin ka 
Pasien tung vua a zuoutat dingin kote in na thu ngai ding ka hi uh amah?” ka 
cisah hi. 

28Tuale siempu lien pa Eliashib’ tapa Jehoiada’ tapate khat pen Horon-te 
Sanballat’ mahpa na hi hi; keima in ka kung panin ama ka delmang hi. 

29Ka Pasien aw, amate in siempu nasepna le siempute le Levi-te’ thuciemna a 
buasah ziehun amate na thei ta’n. 

30Tua bangin gamdang tawh a kizom nate zosie panin amate ka siensuo a, 
siempute le Levi-te a nasep ngai ma vuah ka semsahkia hi; 

31tuale a kise hun cienga vah ding sing tawh biehna le anpal tawh biehna ding 
zong ka vaihawmpieh hi. Ka Pasien aw, a hoi lamin ei phawh bo in. 

Esther 

Esther 1 

Kumpi Ahasuerus in Kumpinu Hina Panin Vashti Khawlsah 

1Tami lai-a kigiel thupieng teng pen India gam pan Ethiopia gam dong, gamkhen 
zakhat sawmni le sagi a uh Ahasuerus’ hun lai-a pieng thu ahi hi. 

2Khum hun lai-in kumpi khuo ahi Susa khuopi sunga kumpi topha tungah 
Kumpipa Ahasuerus a to laitah, 

3ama a maan a kum thumna kumin a milien zosie le a nasemte adingin ankuong 
luina khat a siem hi. Persia le Media galkapmangte, mithupite le gamkhen uhte 
a om laitahin, 

4a kumpi gam hauna, a thupinate, le a lietnate ni tampi sung, ni za le sawmgiet 
sung tah a lah hi. 

5Tami nite a tawp ciengin kumpipa in kumpi khuo Susa khuopi sunga om milien 
mineu zosie adingin kumpi huong sungah ni sagi sung ankuong luina khat a siem 
hi. 

6Tua huong sungah suongkang khuomte kiphut a, khau malneu le khau dupsan 
tawh ngun kuolte ah kikhi-in a kikhai dalna puonkangte kihlungin, suong 
manpha a san, a dum, a kang, le a vom, a nam tuomtuomte kizang a, a kizem 
suongpha tungah kham le ngun tawh kibawl lupnate kikoi hi. 

7Kham hai nam tuomtuom tawh dawn dingte kihawm a, kumpipa’ hauna dung 
zui-in zucia dei zaza-in kizang hi. 

8Zu pen hai golpi tawh kidawn ahi a, kiha tulh ci bang om lo hi; azieh pen mi 
zosie in amau’ du za beh a dawnsah nading uh kumpipa in kumpi inn sunga 
vaihawm miliente thu a piehsa ahi hi. 

9Tua banah Kumpinu Vashti in zong numeite adingin Kumpipa Ahasuerus’ 
innsung ma-ah ankuong luina khat a siem hi. 

10A ni sagi ni-in zu dawnin a lungnop ciengin kumpipa in ama’ na a sem numete 
a uh cilgesa pasal sagite ahi Mehuman, Biztha, Harbona, Bigtha, Abagtha, Zethar, 
le Carkas-te thupie a, 

11mite le miliente mai-ah a melhoina a lah thei nadingin a kumpi lukhu khusa-in 
ama kungah Kumpinu Vashti a peipi nadingin amate a sawl hi; azieh pen tua nu 
a mel hoi a, vel nuomnuom huoi vawt khat ahi hi. 

12Ahi vangin Kumpinu Vashti in numeite a uh cilgesa pasalte’ thupuoh ahi 
kumpipa hlatna nielin a pei nuom sih hi. Tam thu-ah kumpipa thangpai-in a sin 
a so hi. 

13Tua ciengin kumpipa in upadi siem mipilte thu dong hi. (azieh pen upadi le 
ngaina lam thutheite thudawh pen kumpipa’ zah ngai dan ahi hi, 

14tuale ama’ zoma a to mite ahile Persia le Media gam milien sagite ahi Carshena, 
Shethar, Admatha, Tarshish, Meres, Marsena, le Memucan-te ahi vua, amate pen 
kumpipa kunga a haw thei, kumpi gam sunga a to ulien masa pente ahi uhi): 

15“Numei uh cilgesa pasalte tungtawnin Kumpipa Ahasuerus’ thupieh bangin 
Kumpinu Vashti gamta lo ahi ziehin upadi tawh kituohin bang kilaw ding ahei?” 
a ci hi. 

16Tua ciengin Memucan in kumpipa le miliente mai-ah, “Kumpinu Vashti pen 
Kumpipa tung beha khiel ahi khop sih a, Kumpipa Ahasuerus’ gamkhen zosie 
sunga a teng mi zosie tunga zong a khiel ahi hi. 

17Bang ding ahei cile tami Kumpinu gamtatna pen numei zosie in ang thei ding 
vua, a pasalte uh simmawna-in hing nei-in amate in, ‘Kumpi Ahasuerus in ama 
kunga haw dingin Kumpinu Vashti thuta a, ama a pei sih hi,’ ang ci ding uhi. 

18Kumpinu gamtatna a za Persia le Media gam numei thupite in tuni mama-in 
zong kumpipa nei-a uliente ang ledo ding vua, lungthahna le kisimmawna a veng 
nawn sih ding hi! 

19Kumpipa in hoi na sah leh, kumpi thupiehna khat peisah inlen, Kumpipa 
Ahasuerus mai-ah Vashti ang peikia ngai nawn lo nading, Persia-te le Media-te’ 
upadi sungah a kikhel thei nawn lo dingin gielsah in; tuale kumpipa in ama sanga 
a kilawm zaw numei dang khat in tua nu’ kumpinu hina za luosah in. 

20Tuaci’n kumpipa’ bawl thukhenna kumpi gam muncin tengah a kizah ciengin 
numei zosie in a neu a lien a kibangin a pasal ciet uh ang zatah ta ding uhi,” a ci 
hi. 

21Kumpipa le milien teng in tam ngaisutna pen hoi a sa pai vua, Memucan’ gen 
bangin kumpipa in a bawl hi; 

22ama in pasal zosie ama’ innsung uhpa ahi thei nading le ama’ minam ham a 
kizui kim thei nadingin, kumpipa’ uhna gamkhen zosie-ah amau’ lai ciet le, mi 
zosie tungah amau’ ham cietin laihlahte kigiel hi. 

Esther 2 

Esther Kumpinu Suoh 

1Tam thu teng a pien zaw, Kumpipa Ahasuerus’ lungthahna a ven ciengin ama in 
Vashti phawhin, tua nu gamtatna le ama tunga a thukhennate a phawhkia hi. 

2Tua ciengin ama a cing kumpipa’ nasemte in, “Kumpipa adingin ngahnu melhoi 
khangdawngte suisah in. 

3Kumpi khuo ahi Susa khuopi-a numeite’ inn ah a melhoi ngahnu khangdawng 
zosie a khawm dingin kumpi gamkhen zosie-ah uliente koi in. Numeite a uh 
kumpipa’ cilgesa pasal Hegai in numeite cingsah in; a melhoi theithei nadingun 
amate kizemsah in. 

4Tuale kumpipa a lungkimsah numei khu Vashti tangin kumpinu suoh heh,” a ci 
uhi. Kumpipa in tam thu pen pha a sa a, ama in tua bangin a bawl hi. 

5Tua laitahin kumpi khuo Susa ah Benjamin-te Kish, a tapa Shimei, a tapa Jair, a 
tapa Mordecai a kici Jew-te khat a om hi. 

6Kish pen Babylon Kumpipa Nebuchadnezzar in Jerusalem panin Judah 
Kumpipa Jeconiah tawh sala a matte lahah a kihal khat ahi hi. 

7Mordecai in a pano’ tanu Hadassah, Esther a kici mi khat kem hi, azieh pen ama 
in nu le a pa nei lo hi; tua numei nu a melhoi le a duongcing khat ahi a, a nu le a 
pa a si ciengin Mordecai in ama’ tanu dinga a kep ahi hi. 

8Tuaci’n kumpipa’ thupiehna le a thusuo a kizah ciengin kumpi khuo Susa-a 
Hegai kici pa’ kep dingin ngahnu tampite a kipeipi ciengin, Esther zong kumpi 
inn sunga numeite a cingpa Hegai kungah kizawpi hi. 

9Tua numei in ama’ lunglam sukha a, a maipha a nga ziehin a kisiemna dingte le 
a an satanh a nawpieh pai a, kumpipa’ inn sung panin a kituomteel nasem numei 
sagi zong guonin, ama le a nasem numeite tungah numeite’ inn a hoipen mun a 
pie pai hi. 

10Esther in a mite tungah hile, a sanggamte tungah hile a theisah sih hi, azieh pen 
Mordecai in a gen vawt lo dingin ama thupie hi. 

11Esther bangci op a, ama in bang thu teng a tuoh diei ci thei nuomin numeite’ 
inn leituol ah nisielin Mordecai a vah kawikawi hi. 

12Numeite’ kisiem dan ding ngainate a om bangin hla sawm le ni a cin zaw 
ciengin Kumpi Ahasuerus kungah a banbanin numei zosie a kilah ding hun a 
tung hi. Amau’ kisiem dan tam bang ahi hi: Sathau le Myrrh panamtui tawh hla 
guh sung kipuo-in, panamtui tuomtuomte le kipuona dangte tawh hla guh sung 
ma kipuokia uhi. 

13Kumpipa kungah numeite a pei ciengun numeite’ inn pan kumpipa’ inn ah 
amau’ dei popo kikengsah hi. 

14Nitah lamin tua nu pei a, zingmawng ciengin a nina numeite’ inn ah a kilekia 
phot vua, kumpipa’ numeite a uh cilgesa ameite a cing pasal Shaashgaz in amate 
kem hi. Kumpipa’ lunglam a suhkhah sih a, a min tawh a kihlatkia sih leh tua nu 
pen kumpipa kungah peikia nawn lo hi. 

15Mordecai in a tanu dinga a kep a pano Abihail’ tanu Esther hun tung a, kumpipa 
kungah a pei ciengin ama in numeite a cingpa, kumpipa’ numeite a uh cilgesa 

pasal Hegai’ gen teng simlo bangma a ngetbe sih hi. Tu-in ama a mu zosie in 
Esther a pahta ciet uhi. 

16Ama in a uh zaw a kum sagina a hla sawmna ahi Tebeth hla sungin kumpi’ inn 
sunga Kumpi Ahasuerus kungah Esther a kipeipi ciengin, 

17numei dangte zosie sangin kumpipa in Esther a itzaw hi; ama in ngahnu zosie 
sangin a maipha le lunglutna nga kha a, ama in tua nu lutungah kumpi lukhu 
khusah a, Vashti tangin kumpinu a suohsah hi. 

18Tua ciengin kumpipa in a uliente le a vaihawmpite adingin “Esther Pawi” a kici 
pawi thupi khat a bawlpieh hi. Ama in a gamkhen teng tungah zong zumkhah 
ni khat pie a, kumpipa’ min tawh a kilawm a kituoh letsongte zong a hawm hi. 

Kisawmdapna Thu Mordecai in Mukhie 

19Ngahnu siengthote a kisuhtuo ciengun kumpipa’ tunkotah Mordecai a to hi. 

20Tu-in Mordecai in a hilsa bangin Esther in a sanggamte tungah hile, a minamte 
tungah hile pulah lo hi; azieh pen ama in a kep lai-in ama’ thu a man ma bangin 
tu-in zong Mordecai’ thu a mang hi. 

21Kumpipa’ tunkotah Mordecai a to laitahin, kumpipa’ lupna tunkotcing Bigthan 
le Teresh a kici kumpipa’ numeite a uh cilgesa pasal nite lungthahin Kumpi 
Ahasuerus tha a sawm uhi. 

22Ahi vangin Mordecai in tua thu thei-in Kumpinu Esther kungah gen a, tuale 
Esther in Mordecai’ min tawh kumpipa kungah a gen hi. 

23A thu kikanin a kigen bangma ahi hi, ci-in a kithei ciengin ama gel sing tungah 
a kikhailia hi. Tami thupieng teng kumpipa muna-ah Kumpi Gam Tangthu Laibu 
sungah kiciemte hi. 

Esther 3 

Haman in Jew-te Suhsiet Sawm 

1Tam thu teng zaw ciengin Kumpi Ahasuerus in Agag-te Hammedatha’ tapa 
Haman a za khangsah a, a naseppi miliente zosie sangin a lienzaw-in a koi hi. 

2Tuale kumpipa’ tunkota a suoh kha kumpipa’ nasemte zosie in Haman zatah 
bawlin a mai-ah a kun vangiam uhi; azieh pen ama tam banga kibawl ding ahi hi, 
ci-in kumpipa in thu a piehsa ahi hi. Hizongle ama’ mai-ah Mordecai kun loin 
zatahna zong pie lo hi. 

3Tua ciengin kumpipa’ tunkota om kumpipa’ nasemte in Mordecai kungah, 
“Bang dinga kumpipa’ thupieh mang lo na hei?” a ci uhi. 

4Amate in ni khat zaw ni khat ama kungah a gen vua, ama in amau’ thugen a man 
nop lo ciengin, Mordecai’ thugente a kimang ding ma ahi amah ci a thei nadingun 

Haman kungah a khie uhi; bangzieh ahei cile ama pen Jew-te a hina thu amate 
kungah a gen hi. 

5Ama mai-ah Mordecai kun loin zatahna a pieh lo lam a mu ciengin Haman 
thangpai mama hi. 

6Hinanle ama in Mordecai khat guoh tunga a khut hlan ding pen bawltah a sa sih 
a, tuaci’n ama kungah Mordecai’ mite a kigenna bangin, Haman in Ahasuerus’ 
kumpi gam sung muncin tenga a om Mordecai’ mite ahi Jew zosie suhsiet a sawm 
hi. 

7Kumpi Ahasuerus’ uh a kum sawm le nina, a hla masa pen ahi Nisan hla panin 
a ni ni, a hla hla-in Pur a kici aisanna tawh Haman mai-ah ai kisan a, a hla sawm 
le nina Adar hla a ni sawm le thum ni-in a aisan a pha hi. 

8Tua ciengin Haman in Kumpipa Ahasuerus kungah, “Nangma’ kumpi gam sung 
gamkhen tenga mite lahah kithezahin a tuom om mi pawlkhat a om hi; amahaw’ 
ngainate pen adang mi zosie-a’ tawh kibang lo a, kumpipa’ thukhamte a zui sih 
uhi, tuaci’n kumpipa in bangma law loin amate na hici tanghla ding kilawm lo hi. 

9Kumpipa in hoi na sah leh, amate a kisuhsiet nadingin thukhenna bawl inlen, 
kumpipa’ sumkholna sunga koi dingin kumpipa’ nasepna vaisaite khut sungah 
ngun talent tul sawm ka pie ding hi,” a ci hi. 

10Tuaci’n kumpipa in ama’ khuta om a suoikaina khutsip a sutdawh a, Jew-te’ gal 
ahi Agag-te Hammedatha’ tapa Haman a pie hi. 

11Kumpipa in Haman kungah, “Na sum gente le na mi gente zong nangma tungah 
ang kipie zo a, na dei bangin amate tungah kibawl ta’n,” a ci hi. 

12Tua ciengin a hla masa a ni sawm le thum ni-in kumpipa’ thuvanpite zosie 
kihlan a, tuale Haman’ thupieh zosie tawh kizui-in kumpipa vaisaite, gamkhen 
zosie a uhte, minam zosie lahah miliente tungah lai kigiel hi, gamkhen zosie-ah 
amau’ lai ciet, mi zosie tungah amau’ ham cietin kigiel hi; kumpi Ahasuerus’ min 
tawh tami lai kigiel a, kumpipa’ khutsip tawh kitum hi. 

13Kumpi gamkhente zosie-ah laitaite lai kipiesah a, a hla sawm le nina, a ni sawm 
le thum ni, ni khat sungin Jew-te zosie a teh a khang, numei naupang susie-in 
thatin a suhmang nading ule amau’ neisa teng a tomgam nadingun thu kipie hi. 

14Khum ni-in mi zosie a baisa-in a op nadingun a kiteisawn thukhenna laidal 
khat ciet gamkhen mun zosie-ah kipuohin a kizasah kim ding ahi hi. 

15Kumpipa’ thupiehna tawh a mallangin laitaite pei-in kumpi khuopi Susa panin 
thukhenna lai kihawm hi. Kumpipa le Haman zu dawnin a toton uhi; ahi vangin 
Susa khuopi sung a buoi mama hi. 

Esther 4 

Jew-te Panpi dingin Esther Thukim 

1Mordecai in tam thu kibawl teng zosie a thei ciengin a puon botkehin la-ip puon 
silin vut kibuoh a, nahpitahin a kaa kawmin khuo sungah a vah kawikawi hi; 

2kumpipa’ tunkotah ama peito hi, azieh pen kumpipa tunkot ah la-ip puon silte 
koima khat beh kilutsah lo hi. 

3Kumpipa’ thupiehna le a thukhenna a tunna gamkhen zosie-a Jew-te lahah dana 
le kaana nasietahin omin, antangin kap le mau-in a om vua, a tamzawte in la-ip 
puon silin vut lahah a lum uhi. 

4Esther’ nasem numeite le numeite a uh cilgesa pasalte pei-in ama kungah a gen 
ciengun, kumpinu a da mama hi; ala-ip puon a sut nadingin ama in Mordecai 
adingin puonsilte a hlah hi; hinanle ama in tuate sang lo hi. 

5Tua ciengin Esther in kumpipa’ numeite a uh cilgesa pasalte lahah ama cing 
dinga kise ahi Hathach hlan a, bang zieha tam thu teng pieng ahei, ci Mordecai 
kunga kan dingin a sawl hi. 

6Kumpipa’ tunkot mai khuopi tuolzanga om Mordecai kungah Hathach pei a, 

7tuale Mordecai in ama tunga a pieng thu zosie le Jew-te a kitha nadingin Haman 
in kumpipa’ sumkholna-ah pieh dinga a sum ciemza thu zosie ama kungah a gen 
hi. 

8Mordecai in zong amate suhsiet nading Susa khuopi-a kihawm thukhenna lai a 
kiteisawn khat ama pie a, ama in tua lai Esther lahin a thu a na gencien nading 
le, ama nu zong kumpipa kungah na pei pai a, a mite adingin ama kunga a va 
thumpieh dingin a sawl hi. 

9Hathach pei-in Esther kungah Mordecai’ thugen teng a gen hi. 

10Tua ciengin Esther in Hathach hopi-in Mordecai tungah thu zasah a, 

11“Kumpipa’ nasemte le kumpipa gamkhen sunga mite zosie in numei hile, pasal 
hile, hlat lopi-in kumpipa’ opna inn sungah a va mawh lut leh upadi khat beh om 
a, tua khu mi zosie a kibanga tha ding ahi hi. Kumpipa in a kham ciengkhut ama 
langah a na le leh beh tua mipa suohta ding a hina thu a theisa uh ahi hi. Keimama 
zong kumpipa kunga haw dinga ei kihlat lo zaw ni sawmthum bang pha ta hi,” a 
ci hi. 

12Mordecai kungah Esther’ thugen teng a gen ciengun, 

13Mordecai in amate kungah Esther a thuhkiana gen a, “Kumpipa’ inn sunga na 
op mawh vangin adang Jew-te zosie a kitha leh nang a suohta tuon dingin 
kingaisun sin. 

14Bangzieh ahei cile tam bang hunin bangma gen loin na sip dide leh mundang 
khat panin Jew-te’ noptuom nading le hutkhiet na ding thu ang pieng veve ding 

a, ahi vangin nang le na pa’ innkuonte na si ding uhi. Tam bang hun ding ma-a 
kumpinu suoh na hi mel zong koi in thei ahei?” a ci hi. 

15Tua ciengin Esther in amate kungah Mordecai a dawnna gen a, 

16“Pei inlen, Susa khuopi-a Jew-te na mu zosie khawmin, kei tangin an na tang 
unlen, ni thum sung an ne lo tui dawn loin sun le zanin na om un. Keima le ka 
nasemte in note’ tan bangin ka na tang ding uhi. Tua zaw ciengin upadi tawh 
kituoh sih nanleh kumpipa kungah ka va haw ta ding hi; ka si le zong a si ka hi 
mai ding hi,” a ci hi. 

17Tua ciengin Mordecai pei-in Esther’ sawl bangin na zosie a bawl hi. 

Esther 5 

Esther’ Ankuong Luina 

1A ni thum ni-in a kumpi puon tawh Esther kisiemin, kumpipa’ kikhopna 
innkhan tawh a kigalsai kumpi’ inn leituol sung lamah a ding hi. Kumpi inn lutna 
tawh a kigalsai kumpi’ inn sunga kumpi topha tungah kumpipa a to hi. 

2Kumpipa in inntuola a ding Kumpinu Esther a mu behin tua nu in ama’ maipha 
nga a, Esther lamah a khuta a tawi a kham ciengkhut a zah phei hi. Tua bepin 
Esther in ama nai a, kumpipa ciengkhut dawn a tham hi. 

3Kumpipa in tua nu kungah, “Kumpinu Esther aw, bang thu ahei? Na nget nop 
bang pen ahei? Nang tungah kumpi gam a phalkhat cieng nangawn ang kipie 
ding hi,” a ci hi. 

4Tua ciengin Esther in, “Kumpipa na lung lam ahile, kumpipa dinga ka bawl ka 
ankuonglui ne dingin tuni-in Haman tawh hing pei ta un,” a ci hi. 

5Tua ciengin kumpipa in, “Eite in Esther’ dei banga i sep thei nadingin mallangin 
Haman vah lan ta un,” a ci hi. Tuaci’n Esther’ siemsa ankuong im dingin kumpipa 
le Haman a pei uhi. 

6Amate in zu a neh laitahun kumpipa in Esther kungah, “Na nget nop bang ahei? 
Ang kipie ding hi. Bang ahei na thum ding? Ka gam phalkhat cieng dong nangawn 
ang kipie ding hi,” a ci hi. 

7Tua bepin Esther in, “Nang tunga kang nget nop le kang thum nop pen tami ahi 
hi: 

8Keima in kumpipa’ maipha ka nga a, kumpipa in ka ngetna le ka thumnate nei 
pieh nuom dinga ahile, keima in noma gel dinga ka bawl ka ankuonglui ne dingin 
zing ciengin kumpipa le Haman hing pei un. Tua ciengin keima in kumpipa’ gen 
bangin kang dawng ding hi,” a ci hi. 

Haman in Mordecai Thasawm 

9Khum ni-in Haman lungdam kipahin a pei hi. Ahi vangin kumpi tunkot gei-a om 
Modecai in a mai-ah na ding beh lo a, zatahna lim a na lah lo a mu ciengin, 
Mordecai tungah ama lungthah mama hi; 

10hizongle ama le ama ki-ip kenkonin inn-ah Haman a pei hi. Tua ciengin a guolte 
le a zi Zeresh hlan a, 

11a hauna thupi dante, a tapa nei teng, kumpipa in pahta-in a za a khansahna 
teng, kumpipa’ uliente le vaihawmte sangin a lienzaw-in ama a koina thu zosie 
amate kungah a gen hi. 

12Haman in genbe lai a, “Kumpinu Esther nangawn in a bawlsa ankuong luina-
ah kumpipa tawh ankuong im dingin kei ci simlo midang koima peisah lo hi. Zing 
ciengin zong kumpipa tawh ankuong imton dingin ama in ei hlan lai hi. 

13Ahi vangin kumpipa’ tunkot ah a to Jew-te Mordecai ka mu laisie tam teng 
zosie a mawhna suoh zel hi,” a ci hi. 

14Tua ciengin a zi Zeresh le a guolte zosie in ama kungah, “Tong sawmnga a sang 
khuom phutsah inlen, tua tungah Modecai a kikhailia nadingin zing ciengin 
kumpipa kungah gen in; tua ciengin ankuong im dingin kumpipa tawh lung 
nuomtahin pei in,” a ci uhi. Haman in tam thu hoi sa a, tuaci’n a gui-awh nading 
khuom ama a phutsah hi. 

Esther 6 

Kumpipa in Mordecai Patawi 

1Tuami zanin kumpipa kimu thei lo a, thupieng teng ciemtena laibu lasahin a 
mai-ah tuate kisim hi. 

2Tua banga a kisim ciengin, kotcing, kumpipa’ numeite a uh cilgesa pasal Bigthan 
le Teresh in kumpipa Ahasuerus tha a sawmdapna uh Mordecai in a genkhiet, 
thu ciemtena sunga kigiel kimu hi. 

3Tua ciengin kumpipa in, “Tami thu ziehin Mordecai tungah patawina ahi sihle 
minphatna bang a kipie zo ta ahei?” a ci hi. Ama a cing kumpipa’ nasemte in, 
“Ama ading bangma khat beh kibawlpieh lo hi,” a ci uhi. 

4Kumpipa in, “Inn tuolah koi a om ei?” a ci hi. Tua laitahin Haman in Mordecai 
khailia nadinga a bawl khuom tungah ama a kikhailia nading thu a gen dingin 
kumpipa’ inntuol pulamah a lut hi. 

5Tuaci’n kumpipa’ nasemte in ama kungah, “Khum sungah Haman om hi; inn 
tuolah ding hi,” a ci uhi. Kumpipa in, “Ama hing lutsah un,” a ci hi. 

6Tuaci’n Haman lut a, kumpipa in ama kungah, “Kumpipa in a patawi nuom mipa 
tungah bang kibawlpieh leh hoi na sa ei?” a ci hi. Haman in a lungsim sungah 

ngaisun a, “Kumpipa in keima kana a patawi nop zawh ding koi om tuon ding 
ahei?” a ci hi. 

7Tuaci’n Haman in kumpipa kungah, “Kumpipa in na patawi nop mipa adingin, 

8kumpipa’ silsa ahi kumpi puonte, kumpipa tuonna sakol a kumpi lukhu tawh 
lasah in. 

9Kumpipa’ milien pen khat kungah tua kumpi puonte le sakol piesah in; ama in 
kumpipa patawi nop mipa kumpi puon silsah hinlen, ama in sakol tungah tua 
mipa tuongsahin khuopi gawlzing lampi tengah kaisah kawikawi inlen, ama mai-
ah, ‘Kumpipa’ patawi nop mipa tungah tam bangin kibawl ding hi,’ ci-in 
tangtawhsah in,” a ci hi. 

10Tua ciengin kumpipa in Haman kungah, “Na gensa bangin mallangin kumpi’ 
puonte le sakol va la ta’nlen, kumpipa’ tunkota a to Mordecai tungah va bawl 
ta’n. Na gensa khat beh hen nei sin,” a ci hi. 

11Tuaci’n Haman in kumpi puonte le sakol la-in Mordecai silsah a, khuopi 
gawlzing lampi tengah tuongsahin, “Kumpipa in a patawi nop mipa tungah tam 
bangin kibawl ding hi,” ci-in tang a tawh hi. 

12Tua ciengin kumpipa’ tunkotah Mordecai peikia a, ahi vangin Haman ahile 
puon kilukhu-in a kaa pumin a inn ah a nawpei ta hi. 

13Haman in ama tunga thupieng teng zosie a zi Zeresh le a guolte kungah a gen 
ciengin, a zi Zeresh le a thumop mite in ama kungah, “Na lel ngai pa Mordecai 
khu Jew-te ahi poma leh ama na zo sih ding a, ama’ masangah a pua valon ding 
na hi hi,” a ci uhi. 

Haman’ Lelna le Mordecai Kitawisangna 

14Amate a kiho laitahun kumpipa’ numeite a uh cilgesa pasalte a tung vua, Esther 
ankuong luina-a pei dingin Haman a naw zawpi uhi. 

Esther 7 

1Tuaci’n Kumpinu Esther tawh ankuong im dingin kumpipa le Haman a pei uhi.  

2A ni ni ni, amate in zu a dawn laitahun kumpipa in Esther kungah, “Kumpinu 
Esther aw, na thum nop pen bang ahei? Ang kipie ding hi. Na nget nop pen bang 
ahei? Ka gam phalkhat cieng nangawn ang kipie ding hi,” a cikia hi.  

3Tua ciengin Esther in dawng a, “Kumpipa aw, keima in na maipha nga-in, tuami 
in kumpipa ang lungkimsah leh, keima ei hingkhawi in - tua khu kang thum nop 
pen ahi a - ka mite zong hing hingkhawi in- tua khu kang nget nop pen ahi hi.  

4Bangzieh ahei cile keima le ka mite suhsiet ding, thagam ding, le suhmaimang 
dinga ei kizua ahi ta hi. Ko numei le pasal teng pen sal maimai dinga ei kizua ding 

hi leh bangma ka gen sih ding hi; ahi vangin koima galte in kumpipa tunga a tung 
tami sietna a lokia zo sih ding hi,” a ci hi.  

5Tua ciengin Kumpipa Ahasuerus in Kumpinu Esther kungah, “Tami a bawl 
ngam ding koi hi a, ama hei sunga om ahei?” a ci hi.  

6Esther in, “Keima ei langpang le ka galpa ahi tami migilo Haman a khu!” a ci hi. 
Tua ciengin kumpipa le kumpinu mai-ah Haman zau-in a citun hi.  

7A lungthah sengin ankuong panin kumpipa dingdawh a, kumpi um sungah a 
vah kawikawi hi, hizongle kumpinu tungah a suohta nading ngenin Haman a om 
den hi, azieh pen ama in kumpipa in ama suhsiet a sawm lam a thei hi.  

8Kumpite’ um panin a ankuong imna innpi-ah a kilekia ciengin, kumpipa in 
Esther kingapna topha tunga a pua Haman a mu hi. Tuale kumpipa in, “Ka inn 
sung ka muna nangawnah tam mipa in kumpinu buon sawm ahi amah?” a ci hi. 
Kumpipa in tua bang a gen behin amate in zong puon tawh Haman’ mai a khu 
pai uhi.  

9Tua ciengin kumpipa’ nasem numeite a uh cilgesa pasalte lahah Harbona kici 
pa in, “En in, ama’ kammal tawh kumpipa a na suohta sah ngai ahi Mordecai a 
khailia nadingin Haman in tong sawmnga a sang khuom a bawl pen Haman inn 
ah kiphut lai hi,” a ci hi. Kumpipa in, “Tua tungah Haman khailia un,” a ci hi.  

10Tuaci’n ama in Mordecai khailia nadinga a na bawl khuom tungah Haman a 
khailia uhi. Tua ciengin kumpipa’ lungthahna a veng hi. 

Esther 8 

Esther in Jew-te Hunkhie 

1Khum ni-in Kumpipa Ahasuerus in Kumpinu Esther tungah Jew-te’ galpa 
Haman’ neisa zosie a pie hi; tuale Esther in Mordecai koi ahei ci kumpipa kungah 
a gensa ahi ziehin kumpipa mai-ah Mordecai a pei hi. 

2Tua ciengin kumpipa in Haman kung pana a lah ahi suoikaina khutsip sutin 
Moredecai a pie hi. Tuaci’n Esther in Haman’ inn sunga a vaihawm dingin 
Mordecai a koi hi. 

3Tua ciengin Esther in kumpipa a hopikia hi; a keng bulah a kaa kawmin tua nu 
khupbawh a, Agag-te Haman’ gitlo vaihawmna le Jew-te kitha nadinga a 
sawmdapna thute a kidawkia nadingin a thum hi. 

4Kumpipa in Esther lamah a kham ciengkhut a zamsah phei a, 

5tuale Esther tho-in kumpipa mai-ah a ding hi. Ama nu in, “Kumpipa’ lung lam 
su kha-in, a maipha ka nga a, kumpipa mai-ah thuman ahi a, ama’ lungkimna ka 
nga leh, kumpi gamkhen zosie-a om Jew-te kitha nading a sawm Agag-te 

Hammedatha’ tapa Haman’ thupiehna lai kihawmte a kidawkia thei nadingin 
thupiehna lai khat gielsahkia in. 

6Azieh pen keima in ka mite tunga a tung tuosietna ka mu ding bangci thuoh ding 
ka hei?” a ci hi. 

7Tua ciengin Kumpipa Ahasuerus in Kumpinu Esther le Jew-te Mordecai kungah, 
“En vawi, Haman’ neisa zosie Esther ka pie zo a, amate in sing tungah ama khailia 
zo uhi, azieh pen ama in Jew-te tha a sawm hi. 

8Kumpipa’ min tawh a kigiel thukip lai, kumpipa’ suoikaina khutsip tawh a 
kitumsa lai pen kidawh thei ta lo ahi ziehin, Jew-te tawh kisai-in hoi na sah 
bangin kumpipa’ min tawh lai giel inlen, kumpipa’ suoikaina khutsip tawh tum 
in,” a ci hi. 

9Sivan hla a kici a hla thumna a ni sawmni le thum ni-in kumpipa’ thuvanpite 
kihlan a, Mordecai’ thupieh zosie tawh kituohin Jew-te le India panin 
Ethiopia dong gam zakhat le sawmni le sagi a uh kumpipa’ vaisaite, gamkhen 
uhte, le miliente tungah lai kihawmkia a, a gamkhen cietah amau’ lai le amau’ 
minam cietah amau’ ham ciet tawh kigiel a, Jew-te tungah zong amau’ lai le 
amau’ ham ma tawh kigiel hi. 

10Ama in Kumpipa Ahasuerus’ min tawh laite gielin kumpipa’ suoikaina khutsip 
tawh tuate tum a, kumpipa adinga a kikhawi kumpi sakol buh sunga sakol hatte 
tungah amate tuongsahin lai kitaisah hi. 

11-12Hla sawm le nina ahi Adar hla a ni sawm le thumna ni khat sungin Kumpi 
Ahasuerus’ uhna gamkhen sung khuo zosie-a om Jew-te kikhawmin a hinna uh 
a kihundawh nading, minam khat’ galkapte ahi sihle gamkhen a sim dingte pen 
a numei a naupangin susie a, thatgamin a suhmang nading ule a neisate a 
tomgam nadingun tami laihawmna tawh kumpipa in Jew-te tungah bawl theina 
thu a pie hi. 

13Gamkhen zosie-ah a kiteisawn thukhenna lai khat ciet kihawmin mi zosie 
kitheisah a, Jew-te ahile tua ni-in a galte tungah phu la dinga kigingkhol ding uh 
ahi hi. 

14Tuaci’n kumpipa’ sakol hatte tungah laitaite tuongin kumpipa’ thupieh bangin 
a nawtai uhi. Kumpi khuo ahi Susa khuopi sungah tua thukhenna lai kihawm hi. 

15Tua ciengin Mordecai in kumpi puon a dum le a kang silin kham tawh a kibawl 
kumpi lukhu golpi khat khu a, saihadiel puonnel le puon sandup silsa-in 
kumpipa opna panin pusuoh a, tua laitahin Susa khuopi sunga om mi zosie 
lungdam kipahin a awng uhi. 

16Bangzieh ahei cile Jew-te adingin lungdamna, kipahna le patawina a om hi. 



916 

 

 
Zo Bible 

© 2018 Bible Society of Myanmar. 
 

 
 

 

17Kumpipa’ thukhenna le a thupieh a tunna gamkhen zosie le khuopi zosie sunga 
a om Jew-te lahah lungdamna le kipahna, pawite le zumkha ni a om hi. Tua banah 
khum gama mi tampite in Jew-te a giin ziehun Jew mi ka hi hi, a kici uhi. 

Esther 9 

Jew-te’ Galte Kisuhsietna 

1Kumpipa’ thupieh le a thukhenna a kisep ding kuon laitah, amate tungah Jew-
te’ galte guol zo dinga a kinep ni uh, hizongle thu kikhelin Jew-te in a galte tunga 
a guolzaw ni ding uh, a hla sawm le nina Adar hla a ni sawm le thum ni-in, 

2a siet nading uh a suite a susie dingin Kumpipa Ahasuerus’ uhna gamkhen 
zosie-a om amau’ khuopite-ah Jew-te a kikhawm uhi. Mi zosie in Jew-te a giin 
ziehun koima in amate nang zo lo hi. 

3Amate in Mordecai a giin ziehun gamkhen zosie sunga miliente, kumpipa’ 
vaisaite, le gamkhen uhte in Jew-te a panpi uhi. 

4Bangzieh ahei cile Mordecai in kumpi’ inn sungah thu nei mama a, a thuneina 
khang semsem ahi ziehin gamkhen zosie-ah a minthanna kizel hi. 

5Tuaci’n Jew-te in namsau tawh a galte zosie uh that a, amate a mudate tungah 
dei bangin a bawl uhi. 

6Kumpi khuo Susa khuopi sungah Jew-te in mi zanga thatin susie uhi. 

7Amate in Parshandatha, Dalphon, Aspatha, 

8Poratha, Adalia, Aridatha, 

9Parmashta, Arisai, Aridai, Vaizatha, 

10Jew-te’ gal ahi Hammedatha’ tapa Haman’ tapa sawmte that uhi; ahi vangin 
amate in ama’ vante a thamkha sih uhi. 

11Khum ni mama-in kumpipa tungah kumpi khuo Susa khuopi sunga a kithat mi 
phaza kizasah hi. 

12Kumpipa in Kumpinu Esther kungah, “Kumpi khuo Susa khuopi sungah Jew-te 
in mi zanga a that zo ta vua, Haman’ tapa sawmte zong that zo uhi. Kumpipa’ 
uhna adang gamkhen tengah bang teng khat a bawl ta ding vuoi? Tu-in bang na 
ngen nuom lai ei? Na nget popo ang kipie ding hi. Bang nget be nuom lai na hei? 
Na nget popo ang kipie ding hi,” a ci hi. 

13Esther in, “Kumpipa in hoi na sah leh, tuni-a thukhenna tawh kizui-in zing 
ciengin zong Susa khupi sunga om Jew-te tungah bawl thei nading phalna pie 
inlen, Haman’ tapa sawmte sing khuom tungah khailiasah in,” a ci hi. 

14Tuaci’n kumpipa in tua banga a kibawl nadingin thu pie a, Susa khuopi sungah 
thukhenna kibawlin Haman’ tapa sawmte a kikhailia sieng hi. 

15Adar hla a ni sawm le li ni-in Susa khuopi sunga om Jew-te a kikhawmkia vua, 
Susa khuopi sungah mi zathum that uhi. Hizongle amate in van a thamkha sih 
uhi. 

16Tu-in a hinna uh hu dingin kumpipa’ uhna gamkhen teng sunga om Jew-te zong 
kikhawmin a galte’ khut sung panin suotahna a nga vua, amate a muda mihing 
tul sawmsagi le tulnga that uhi. Ahi vangin amate in vante tungah a khut a ngam 
sih uhi. 

17Tam banga a bawlna uh pen Adar hla a ni sawm le thum ni hi a, a ni sawm le li 
ni-in a tawlnga vua, khum ni pen pawi bawlni le lungdam ni a hisah uhi. 

Purim Pawi Kibawl 

18Ahi vangin ni sawm le thum ni le ni sawm le li ni-in Susa khuopi sunga om Jew-
te kikhawmin, ni sawm le ngana ni-in a tawlnga vua, khum ni pen pawi bawl ni 
le lungdam ni ahisah uhi. 

19Tua ahi ziehin khuoneute le kulpi a nei lo khuopite sunga a teng Jew-te in Adar 
hla a ni sawm le li ni pen pawi bawlna le khatlekhat an kithahna ni-in a zang uhi. 

20Mordecai in tam thu teng lai-in ciemte a, Kumpipa Ahasueras’ uhna a nai a 
gamla-a om gamkhen zosie sunga Jew-te zosie tungah lai a hlah hi. 

21A kumkumin Adar hla ni sawm le li ni le sawm le nga ni pen amate in a tan 
nadingun thu pie a, 

22tua nite-in amau’ galte panin Jew-te a suotah ni uh ahi a, tua hla pen amate 
dingin dana panin lungdamna, tauna le thumna panin tawlngah ni khatin a 
kikhelna hla ahi sah hi. Tuaci’n amate in khum ni tegel pawibawl ni le lungdam 
ni a suohsah vua, amate in khatlekhat an kithahna ni le mizawngte tunga letsong 
pieh ni-in a nei ding uhi. 

23Tuaci’n Mordecai in amate kunga lai a na giel bangin amate in a na patsa uh 
tam banga a bawlnate uh Jew-te in ngaina khatin a zang uhi. 

24Jew-te zosie’ galpa ahi Hammeda-tha’ tapa, Agag-te Haman in Jew-te suhmang 
ding na sawm a, ama in amate gawtin a suhmang nadingin Pur kici ai a san hi. 

25Ahi vangin kumpipa’ mai-ah Esther a tun ciengin, Jew-te suhsiet nadinga a gitlo 
sawmna teng pen ama’ lu tungah a tuh nading, le sing khuom tungah ama le a 
tate a kikhailia nadingin kumpipa in lai gielin thu a pie hi. 

26Tua ahi ziehin tam nite Pur kammal panin Purim na kici ahi hi. Tua ahi ciengin 
amate in tami laihlah sunga kigiel thute zosie, le tam thute a mit utawh mu-in a 
pumpi utawh a tuona uh ziehin, 

27Jew-te in amate, a suon a hlahte ule amate a pawm mite in tam ni nite gel pen 
ngaina khatin sangin, lai sunga kigiel bangin kumsiela a kise hunin a pel loin a 
tan nadingun a kipsah uhi. 

28A khangkhangin innkuon sim, gamkhen sim, khuopi simah tam nite kiphawhin 
kitang ding hi; tuale Jew-te lahah tami Purim nite pen tan lo thei lo hi ding a, a 
suonlehlahte uh lahah tam nite phawna pawi a bawl zing ding uhi. 

29Abigail’ tanu Kumpinu Esther in Jew-te Mordecai tawh a bukim thuneina tawh 
a giel uh tami Purim tungtang thu a niveina laihlah pen a kipsah uhi. 

30Ahasuerus’ kumpi gama gamkhen za le sawmni le sagi sunga om Jew-te zosie 
tungah kilemna le lungmuonna a op nading deisahna laite kihlah a, 

31Jew-te Mordecai le Kumpinu Esther in Jew-te tunga a kipsah uh ma bangin a 
kisesa amau’ hunin tami Purim nite a kitan nadingin thu kipie hi. Tua ma bangin 
amate le a suon a hlahte adingin antan nading le thumna nei nading tawh kisai 
ngainate a giel uhi. 

32Kumpinu Esther’ thupiehna in tam Purim tawh kisai zui ding ngainate kipsah 
a, tam thute lai sungah kiciemte hi. 

Esther 10 

1Kumpipa Ahasuerus in a uhna gam sung le tuipi tunga om tuikul gamte tungah 
sieh kai hi.  

2Ama’ vanglietna le a sepnate zosie, le Mordecai tunga a pieh minphatnate, 
Media le Persia Kumpite’ Khang Tangthu Laibu sungah kigiel hi lo amah?  

3Azieh pen Kumpipa Ahasuerus’ zomah Mordecai a zalien pen ahi a, tuale ama 
in a mite’ hoi nading sui a, a suonlehlahte zosie’ nopsah nading a thumpieh 
ziehin Jew-te lahah ama in thu nei a, a unaute lahah zong a minthang hi. 

Job 

Job 1 

Job le A Innkuonte 

1Uz gamah Job kici mi khat a om hi. Tua mipa nuol baang lo, a thutang, Pasien a 
giing le sietna lam a pel mi khat ahi hi. 

2Ama in tapa sagi le tanu thum nei hi. 

3Ama in tuu tulsagi, kalaoh tulthum, bawngtang kap zanga, laa pi zanga le nasem 
tampi nei hi; tuaci’n tam mipa pen nisuona gama mi zosie sungah a haupen ahi 
hi. 

4Ama’ tapate an kikumin inn khat pan inn khatah a ban banin pei kawikawi uhi; 
tuale amate in a nehpi a dawnpi dingun amau’ sanggam numei thum a ciel let 
uhi. 

5A pawi bawl uh viel khat a kihlit zaw ciengin Job in amate hlanin siensuo a, 
zingmawngin ama thobai-in a tapate zosie adingin a phaza tawh kizui-in meihal 
biehnate a pie hi; azieh pen Job in, “Ka tapate tawnkhielin a lungsim vuah Pasien 
na samsie kha thei ding uhi,” a ci hi. 

Job’ Hoina Kido 

6Ni khat TOPA mai-a kilah dingin van mite a pei vua, amate lahah Satan zong 
kihal hi. 

7TOPA in Satan kungah, “Nang hei pana hing pei na hei?” a ci hi. Satan 
in TOPA kungah, “Leitungah ka vah kawikawi a, tunglam le neilam ka kawmna 
pana ang pei ka hi hi,” ci-in a dawng hi. 

8TOPA in Satan kungah, “Ka nasem Job na phawh kha ngai ei mah? Nuol a baang 
lo, a thutang, Pasien giingin sietna a pel ama tawh a kibang leitungah om lo hi,” 
a ci hi. 

9Tua bepin Satan in TOPA dawng a, “Job in Pasien ang mawh giin ahi amah? 

10Ama le a inn le a neisa zosie kimvelah dai kai hi lo na mah? Nang in a sepna 
zosie thupha na buoh a, gam sungah ama’ neisa a pung hi. 

11Hizongle tu-in na khut zahin a neisa zosie lahpieh lacin na maitang mama-ah 
hing gausam pai ta va,” a ci hi. 

12TOPA in Satan kungah, “Hoi pai e, a neisa zosie nangma’ thu hi taheh; a tung 
behah na khut hlang sih po lacin!” a ci hi. Tuaci’n TOPA kung panin Satan a 
pusuoh hi. 

Job in Neilelam le Tate Taan 

13Ni khat a sanggam pasal a tapen pa uh’ inn ah a tapate le a tanute an ne-in zu 
dawnin a op laitahun, 

14kamtai khat tungin Job kungah, “Bawngtangte in lo kai-in tuate gei-ah laate a 
gamtat laitahin 

15Sebea-te in ei simin tuate a kaimang ta vua, namsau tawh nasemte a that sieng 
ta uhi; nang kunga gen dinga kei beh ang suohta ka hi bo hi,” a ci hi. 

16A thugen a hlit masangin adang khat tung leuleu a, “Vantung panin Pasien’ 
meikuong khat ang kiesuh a, tuute le a nasemte a katum sieng ta hi; nang kunga 
gen dinga kei beh ang suohta ka hi bo hi,” a ci hi. 

17A thu gen a hlit masang ma-in adang khat tung leuleu a, “Chaldea-te pawl thum 
kisuo-in kalaohte ang bulu vua, a kaimang sieng ta uhi. Nasemte zong namsau 
tawh a that sieng ta uhi; nang kunga gen dinga kei beh ang suohta ka hi bo hi,” a 
ci hi. 

18A thu gen a hlit masangin adang khat tungkia a, “Na tapate le na tanute in a 
sanggam pasal tapen pa’ inn ah an ne zu dawnin a op laitahun, 

19thakhatthu-in senel gam panin huipi hat mama khat ang lang a, inn ningli teng 
semmangin, nungah tangvalte tungah kiesuh a, amate a si sieng uhi; nang kunga 
gen dinga kei beh ang suohta ka hi bo hi,” a ci hi. 

20Tua ciengin Job dingin a puon balkeh a, a sam heukieu-in lei-ah bohsuhin 
Pasien a bie hi. 

21Ama in, “Ka nu sung pan guohtangin ka suoh a, guohtang ma-in ka kilekia ding 
hi; TOPA in ei pie a, TOPA ma in a kilahkia ta hi; TOPA’ min phatin om taheh” a ci 
hi. 

22Tam thu zosie-ah Job maw loin Pasien zong mawsah lo hi. 

Job 2 

Ama’ Cidamna Tungah Job Kisim 

1Ni khat TOPA kungah van mite a kilah dingin a tung vua, TOPA mai-a kilah dingin 
Satan zong amate lahah a pei hi. 

2TOPA in Satan kungah, “Nang hei pana hing pei na hiei?” a ci hi. Satan 
in TOPA kungah, “Leitungah ka vah kawikawi a, tunglam le neilam ka kawmna 
pana ang pei ka hi hi,” ci-in a dawng hi. 

3TOPA in Satan kungah, “Ka nasem Job na phawh kha ngai ei mah? A nuol baang 
lo, a thutang, Pasien giingin sietna a pel ama tawh a kibang leitungah koima om 
lo hi,” a ci hi. A hang om lo pi-in ama suhsiet dinga kei nei hantawh vangin ama 
in a citahna a hlasuo nai deh sih hi,” a ci hi. 



921 

 

 
Zo Bible 

© 2018 Bible Society of Myanmar. 
 

 
 

 

4Tua ciengin Satan in TOPA dawng a, “Vun tangin vun! Mite in amau’ hinna a 
hutdam nadingin a neisa zosie uh a pie ding uhi. 

5Ahi vangin tu-in na khut zah inlen, a gu le a telte va khoipieh lacin na maitang 
mama-ah hing gausam pai ta va” a ci hi. 

6TOPA in Satan kungah, “Hoi pai lien e, ama nangma thu thu ahi ta hi; a hinna khat 
beh khawipieh in,” a ci hi. 

7Tuaci’n TOPA kung panin Satan pusuoh a, Job a ketaw pan a luvum dongin a 
kidahhuoi hima a veisah hi. 

8Job in a kikhuot nading beelkeh khat la a, vut lahah a to hi. 

9Tua ciengin a zi in ama kungah, “Na citahna tudet tentun lai ding na mah? Pasien 
gausam inlen kisi ta ven,” a ci hi. 

10Ahi vangin ama in a zi kungah, “Numei mawte kamham bangin na ham hi. 
Pasien kung panin a hoi sang hi vei, a sie zong i sang sih ding amah?” a ci hi. 

Job’ Khanguol Thumte 

11Tu-in Job’ khanguol thum, Teman-te Eliphaz, Shuh mi Bildad, le Naamah mi 
Zophar-te in ama tunga a tung tam gimnate zosie a zah ciengun, a inn ciet panun 
ama hlai ding le henem dingin a kuon uhi. 

12Amate in a gamla panin ama a galmu ciengun a thei pah ta sih vua, tuale amate 
in a aw uh sangsahin a gingin a kap uhi; amate in a puon uh a botkeh vua, a lu 
tung vua tukia dingin van lamah leivui a septo uhi. 

13Amate in sun sagi le zan sagi sung tuol puongah ama a topi vua, tuale koima in 
ama kam khat beh a hopi ngam sih uhi, azieh pen ama’ thuohna a natsiet lamtah 
amate in a mu uhi. 

Job 3 

Job in A Suoni Gausam 

1Tam zaw ciengin Job in a kam kah a, a pien ni a gausam hi. 

2Job in gen hi: 

3“Ka suo ni le ‘Nausen pasal khat gai hi,’ a kici zan mangthai taheh. 

4Tua ni khu khimzin ni suoh taheh! Tung Pasien in tua khu sui da se hinlen, ahi 
sihle tua tungah khuovah zong tang da kon heh. 

5Khuoniim le mielkiing in lie taheh. Meiipi in a tungah tuom hinlen; sun mielking 
in zausah taheh. 

6Khummi zan khu khuomiel sapi in mancip taheh! Kum khat sunga nidangte 
tawh kisimtha da hinlen; hla min kisimte lahah zong kihal da mai taheh. 

7Ou e, khum zanin nau pieng sih taheh; tua sungah nopna kikona aw kizah da 
kon heh. 

8Leviathan a phin theite, mi samsie theite in tua Tuipi khu samsie taheh. 

9Phalvah huna zingsol aasite miel taheh; tua in khuovah lamen hinlen, hinanle 
khat zong mukha sih heh; zingkal phalvah zong mu kha da taheh. 

10Azieh pen tua in ka nu sunga naubu kotte a na khah lo ziehin, ka muna panin 
lungkhamna a na phuolmang sih hi. 

11“Bang dingin a sisa-in na suoh kon lo a, bang dingin ka nu sunga ka suo behin 
na si pai lo ka hei? 

12Bang dingin ei tawi ding khup om a, ka tawp ding nawi na om kha kawi adiei? 

13Tu-in ahile hanah lumin ka sip dide ta ding hi; ka kimu hit hiet ta ding a; tua 
ciengin ka tawlnga ta ding hi. 

14Amate dinga khuopi sie a lamkia leitunga kumpite le a thu kuppite tawh, 

15ahi sihle a inn uh kham le ngun tawh a kidim uliente tawh nuomtahin ka khawl 
ta ding hi. 

16Tua ahi sihle bang dinga a hla cing lo-a suohte le, khuovah mu ngai nai lo-a a 
si nausen khat bangin, ei na kivui kha lo adiei? 

17Khumnah migilote in buoisah nawn loin, khumnah a basamte a tawlnga uhi. 

18Khumnah thongkiete in nuom saton ding uhi. Amate in nasem uhpa’ husa a za 
kha nawn sih uhi. 

19Khumnah a lien a neu omton valiei a, silate nasan a pupa kung pan suohta uhi. 

20“Bang dingin mi genthei pa khuovah kimusah a, hin genthei-a hing pa zong 
hinna kipie ahei? 

21Si ding a ngahla vangut mite tungah sina a tung thei vawt sih a, a kiphuol gougil 
taw sangin kithuhtawzaw hi. 

22Amate in hankhuh a mu ciengun, kipahin a lungdam ngel sih uh amah? 

23A lampi a mu vawt lo mipa, Pasien in dai a kaipieh mipa tungah bang dingin 
khuovah kipie ahei? 

24Azieh pen ka khuisahna ka an tawh kibang a, ka mauna khu tui kibua tawh a 
kibang hi. 

25Ka giingiin thu ka tungah ang tung tahtah a, ka zauzau thu ka tungah ang tung 
ta hi. 

26Lungnuomin ka om sih a, sip dide-in zong ka om sih hi; tawlngah hun ka nei 
sih a; hinanle gimna ang tung hi,” a ci hi. 

Job 4 

Eliphaz in Gen: Job Maw Zo 

1Tua ciengin Teman-te Eliphaz in tam bangin a dawng hi: 

2“Mi khat in kam khat hing genpi leh na lungthah diei mah? Ahi vangin, koi ahei 
ham lo phun lo-a om ding? 

3En vawi, nang in mi tampi na hil zo ta a, khutkham bankhamte zong na hatsah 
zo hi. 

4Na kammal in a kipalpuate phongto zo a, a khupzaw mite na ding detsah hi. 

5Hinanle tu-in na tungah tua khu ang tung ta a, nang in thuohha na sa hi; tuami 
in nang ang sukha a, nang na lung a tawp hi. 

6Na Pasien giinna khu na muonna ahi a, na thumanna lampi na hlasuo lona khu 
na kinepna hi lo amah? 

7“Tu-in ngaisun vawi le, mawna nei lopi-in koi a kisusie ngai ta ahei? Ahi sihle a 
thutang mite hei-ah a mangthai ta ahei? 

8Lo bangin gitlona kai a, buoina a tu mipa in a gamtat bangin a ga a at lam keima 
in ka mu zo ta hi. 

9Pasien’ husan tawh amate a kisie vua, a lungthahna hui in amate a katum hi. 

10Humpinelkai’ hawhna, a giinhuoi humpi awging a dai ta a, tuale humpi note’ 
hate zong tawng sieng zo ta hi. 

11Sa mat ding a nei lo humpi khu a mangthai a, humpi note a kithezah uhi. 

12“Tu-in kei kungah thu khat ang kidap gen a, ka bil in tua ang kidapgen thu a za 
hi. 

13Zan mang sungah lunggel zosie a kilah laitah, mite a ihsip laitahin, 

14ka tungah zauna ang tung a, ka citunin ka gu ka tang zosie a kithingsah gawp 
hi. 

15Hlagau khat in ka mai ang zapsuh a; ka cimul ang tho hi. 

16Khumi khu a ding den a, hizongle a mel puoh ka khen thei sih hi. Ka mithla-ah 
a guong khat ang kisung hi; a sip khian a, tua zaw-in awging khat ka za hi: 

17Pasien mai-amihingte a thuman zo ding uh amah? A siem pa mai-ah mihingte 
a siengtho zo ding uh amah? 

18A nasemte lah bawnah tahsanna nei loin a vantung mite mawsah lai ahile; 

19tungman inn sunga tengte, a inn khuombul lei lah ahi, nget banga kituoncilte 
khu bang a ci tahsan sih kan lai diei? 

20Zingkal nitah kalin amate kisusie hi; koima’ khawhsah loin amate a si den ta 
uhi. 

21Amate sungah a puonbuh khau uh a kibot dawh a, tuale amate pilna tasamin a 
silaw ding uhi,’ ei ci hi. 

Job 5 

Pasien in Job Thuhil 

1“Tu-in hlan vawi ta, ang dawng ding koi a om ei? A siengtho koi pen kunga 
kinuahei sawm na hei? 

2A tahtahin mimawpa in a lungthahna silaw a, thangsietna in mimawlte sisah hi. 

3Keima in mimawte zunghlah dan ka mu a, ahi vangin a tenna uh awsie ka law 
zuai ta hi. 

4A tate uh ahile bihna tawh a kigam la vua, khuopi tunkotah amate kituonciin, 
amate a hum ding koima om lo hi. 

5A gilkiel mite in a anlahte uh a ne vua, amate in lingte lah pan nangawnin a la 
uhi; Tuale a dangtate in zong amau’ nei le lamte a lunggul uhi. 

6Azieh pen lunggimna khu lei lah panin ang pei sih a, buoina zong khu tuolgum 
pana ang pei ahi kan sih hi; 

7ahi vangin meisite a tung lamah a lento bang lienin, mihingte zong khu a gim 
dinga suoh uh ahi hi. 

8“Kei ka hi leh Pasien ka sui ding a, Pasien tungah ka vaite ka ap ding hi. 

9Ama in na lienpite le sui zawh lo nate, sim zawh lo na lamdangte a bawl hi. 

10Ama in lei tungah guo zusah a, lolai-ah tui a luongsah hi; 

11ama in a nei lut mite domsang a, a kap a maute bihna ah a lamto hi. 

12A khelpilte a lawcin lo nadingin, ama in a gelnate uh a suhsietpieh hi. 

13Ama in mipilte pen amau’ khelpilna ma tawh man a, ama in mi lungkawite’ 
ngimna zong a naw khawlsah hi. 

14Amate in sun lai-in khuomiel a tuoh kha vua, zanlai bangin a kimaimaw uhi. 

15Hinanle ama in a kam sung vua namsau pan le mi thahatte panin tasamte 
hunkhie hi. 

16Tuaci’n mizawngte in kinepna a nei vua, thuman lo mite in a kam a hum uhi. 

17“Pasien’ phawsiet mite khu mi nuomsa ahi uhi; tua ziehin Vanglienpa’ khalna 
khu thudon loin om sin. 

18Azieh pen ama in liemsah a, ahi vangin ama in a tunpieh vanuh hi. Ama in a 
vuo a, a khut in a damsah zel hi. 

19Ama in buoina nam guh panin nangma ang hunkhie ding a, a sagi veina-ah 
sietna in ang sukha ta sih ding hi. 

20Ama in kielpi sunga sina pan le galpi sunga namsau panin nangma ang tankhie 
ding hi. 

21Gensietna panin ang kiphuol ding a, kisietna ang tun ciengin na zau sih ding hi. 

22Nang in suhsiet ding le kiel tun dingte na nuisan lel ding a, nangma in leitung 
gamsate na giing sih ding hi. 

23Azieh pen lo-a suongte tawh na kipawl ding a, gamsate tawh na kilem ding hi. 

24Nangma in na buh a muonhuoi lam na thei ding a, na tuubuh na van ciengin 
bangma pelem lo ding hi. 

25Na suonlehlahte tampi pha-in, nangma sunga piengte zong leitung lopa za pha 
ding hi, ci thu nangma in na thei ding hi. 

26A hun ciengin ancilna phuolah bulom a tun ma bangin vuoisi-in han na zuon 
ding hi. 

27En vawi, kote in tam teng ka na kantel vua, tua khu a thuman ma a na hi hi. 
Ngai inlen, na hoi nadingin kithei siem ta’n,” a ci hi. 

Job 6 

Job in Dawngkia: Ka Phunna Man hi, Ci 

1Tua ciengin Job in a dawng hi: 

2“Ka lungbuoina khu te thei hi hinlen, ka tuosietna teng kitawite thei le izaw! 

3Bangzieh ahei cile tua khu tuipi senel sangin a gihzaw ding hi; tua ahi ziehin ka 
kamhamte a khauh kha ta hi. 

4Vanglienpa’ thaltang ka sungah om a; keima sungah a gu kidie hi; Pasien’ 
zauhuoinate in kei ei do dingin a kiguol uhi. 

5Gam laate in lopa a neh ciengun hamin, ahi sihle bawngtang in butu a neh 
ciengin a awng amah? 

6Ci saw loin antui lote kine thei a, aatui lamte sungah a tuina a om amah? 

7Tuate dugaw-in ka ciem nuom sih a; tuate pen a luohsuohuoi an tawh kibang 
lel hi. 

8“Ka ngetna khu kinga hinlen, Pasien in ka lunggul ei pie ding hi le maw. 

9Pasien in keima ei mehcip nuom hinlen, ama in a khut hing hlasuhin ei that mai 
le izaw! 

10Tami khu ka kihenepna ahi ding a; ka thuohna nangawnah nuomin ka 
kipah ding hi; bangzieh ahei cile keima in Siengtho Pa’ thu ka niel sih hi. 

11Keima in ka nga thaw nadingin ka thahatna khu bang ahei? Ka lungduoi zawh 
nadingin a tawpna-a ka nga ding khu bang ahiei? 

12Ka thahatna khu suong’ thahatna ahi a, ka tahsa khu sumngo thahatna ahi 
amah? 

13A mantahin keima sungah huna ka nei sih a, panpi nget nading mi koima om 
lo hi. 

14“A khanguol pa a khuotuo lote in Vanglienpa giin dan a thei sih hi. 

15Luitui khang bangin ka guolte a zuoutat vua, a kangkia hawhtui luong bang le, 

16tuikhal in a khahcip luitui le buon in a khucip vuakhal tui suoh bangin, amate 
a zuoutat uhi. 

17Khuo lum hun ciengin tuate a zungmang sieng uhi; nisa in a kah ciengin a opna 
vuah a gawkang sieng zieu uhi. 

18Amau’ lampi panin khuolzinte a piel vua; gamdai-ah amate peito-in a kisie uhi. 

19Tema khuolzinte in tui a sui vua, Sheba khuolzinte a na kinem uhi. 

20A kimuon ziehun a lungkie vua; amate kungah tungin a cimaw uhi. 

21Tu-in kei adingin nohaw tua bang lel na hi vua, ka tuosietna mu-in na zau uhi. 

22Keima in, ‘Letsong khat nei pie ding vuoi?’ ahi sihle ‘Na neisa panun guhgol nei 
pie ding vuoi?’ 

23ahi sihle, ‘Ka langpa’ khut sung panin nei hundam ding vuoi?’ ahi sihle, ‘Mi 
bawlsiete’ khut sung panin nei tan ding vuoi?’ kang ci ngai amah? 

24“Ei hil inlen ka sip dide ding hi; bangci tatkhiel ka hei ci ei theisah in. 

25A thuman kammalte bangza tahin vanglien ahei! Ahi vangin nei phawsietna in 
bang a phatuomsah ngel ei? 



927 

 

 
Zo Bible 

© 2018 Bible Society of Myanmar. 
 

 
 

 

26Mi mawsietna kammalte tawh thu hil thei-a kingaisun na mah, a cimawte thu 
gen pen huipi lang bang hi lel lo amah? 

27Pa nei lote tung nangawnah ai na san vua, na khanguol pa zong na dehkang 
uhi. 

28“Hinanle tu-in kang thum hi, keima ei en un; bangzieh ahei cile na maitang 
vuah kei ka zuou vawt sih ding hi. 

29Kilekia un, kang thum hi, khielna kibawl da taheh. Tu-in hing kihei vawi un, ka 
dihna a zauhuoi dinmun a tung hi. 

30Ka hamkhiel bang om ahei? Ke’n ciemin tuosietna khen thei lo ding ka mah? 

Job 7 

Job: Ka Thuohna Veng Thei Sih 

1“Leitungah mihingte in na hamsa a sem vua, tuale amahaw’ nite zong khu a 
kiciel nasem pa-a’ bang hi lel lo amah? 

2Ni hlim lunggul sila khat tawh kibang a, lawman san ding kal a ngahla nasemte 
tawh kibang hi. 

3Tuaci’n a mawhna-in hla tampi ka om a, zan tampi lunggimna khu keima’ tanh 
ahi hi. 

4Ka lup ciengin keima in, ‘Bang hunin ka tho diei?’ ka ci hi. Ahi vangin zan khuo 
a sawt a, zing khuovah dongin ka kilumlele hi. 

5Thanlom le buonnawi in ka citung a tuom hi; ka vun naikulin hima naite zong a 
pawtkhie hi. 

6Ka nite khu siemgante’ siemphei sangin gangzaw a, lametna om loin a mong 
tung paipai hi. 

7“Ka hinkhuo pen husankhat beh ahi lam ei phawh in; Ka mit in sil hoi kici a 
mukia ngai nawn sih ding hi. 

8Ei na mukha ngai mit in ei mukia nawn lo ding hi; na mit tawh nei et laitahin kei 
ka mangthai ta ding hi. 

9Meiilum kaite thengin a manthai bangin, Misikhuo-a peisuhte a katokia sih uhi; 

10a inn vuah amate a kilekia ta sih vua, a munte un amate a thei kha nawn sih hi. 

11“Tua ziehin ka kam ka ki-ip sih ding hi; ka lungkham ziehin ka ham ding a, ka 
genthei ziehin ka phun ding hi. 

12Nang in ei cing ding na koi nadingin kei, tuipi ganhing ahi sihle gulhiempi ka 
hi amah? 

13“Lum leng nuom dawm vanin, kimu leng phatuom va,’ ka ci leh, 

14mangsie nei mansah a, mangmunate mu-in nei zausisah hi, 

15tuaci’n ka pumpi in a hici thuoh sangin ei kilawlmehin si leng ka nuomzaw hi. 

16Ka hinkhuo ka cimtah ta a; kumtawna hing ding lah ka hi sih hi. Ka hinkhuo 
husan khat ahi bo ziehin ei hici opsah ta mai un. 

17Tam za taha na thupi se ding le na lungsim sungah a gieh valia ding, 

18zingmawng sielin vilin, a hun sima na ze-et dingin, mihingte bang hi lel ahei? 

19Bakhat sung beh mit tuhna-in ei nei loin, ka cilval zaw dong beh ei hici opsah 
phot lo ding na mah? 

20Nang, mihingte encih pa aw, a khiel ka hi lezong nangma tungah bang pen 
gamta khiel ka hei? Bang dingin na muiciem dingin ei bawlin, bang dingin na 
vangih suoh laizang ka hei? 

21Bang dingin ka tawnkhielna ei ngaidam loin, ka khielna ei lahpieh lo na hei? 
Tu-in lei lahah ka lum ding a, nei sui vangun ka om sih ding hi,” a ci hi. 

Job 8 

Bildad in Gen: Job A Kisia Kul 

1Tua ciengin Shuh mi Bildad in dawng a: 

2“Bang tanvei tam thute gengen ding na hi a, bang tanvei na kama na thu gente 
huipi lang bang ding ahei? 

3Pasien in thutang a lehei amah? Ahi sihle Vanglienpa in thudih a lepei amah? 

4Ama’ langkhatah na tate in mawna a bawl uleh, ama in a khielna vanglietna 
sung vuah amate a pie ding hi. 

5Pasien sui-in Vanglienpa tunga na thum a, 

6siengtho-in na thudih po leh, ama in ang en valon ding a, ama in nangma’ mun 
ngai ma-ah ang koikia ding hi. 

7Na kipatna khu thupi sih nanle, mailam-ah na thupi mama ding hi. 

8“A tawpsa hunlui thute kantel inlen, a pu a pate uh’ na mukhiet thute ngaisun 
in; 

9eite pen zani mi i hi bo ziehun bangma i thei sih uhi, bangzieh ahei cile i leitung 
hinkhuo khu ni hlim bang bep ahi bo hi. 

10Amate in nang hing hilin, a thu hing genin, amau’ theitelna sung pana ang gen 
ding uh ahi sih amah? 

11“Cianawng a op lona-ah pumpeng kung po thei ding amah? Tui op lona-ah 
pumpeng pung thei ding amah? 

12Tuate a paa laitahin a kivat sih zongin adang kungte sangin vul baizaw hi. 

13Pasien mangngilte’ lampi tua bang ahi hi; Pasien a thei lo mite’ kinepna tawpin 
mangthai uhi. 

14Amau’ kimuonna khu vauzam ahi bo a, amau’ kingapna zong khu momthang 
ahi bo hi. 

15A inn tungah mi khat kingam leh, tua inn in puo zo lo ding hi; a khut tawh mi 
khat in tu paupau leh tua pen kip zo lo ding hi. 

16“Mi gilote nisa lahah a luhing thei vua, umlai-ah a bamengte a zam hi. 

17Suong kiciengte kimvelah a huite kiviel a, suongkawmte lahah tuate a teng uhi. 

18A mun panun amate kisusie leh, amate in a niel ding vua, ‘Ke’n nang kang mu 
ngai sih hi,’ ci ding uhi. 

19En vawi, tamte khu amau’ nopsahna lampi ahi a, tuale adangte zong lei lah 
panin ang podawh lai ding hi. 

20“En in, Pasien in bangma cihin genbaang lo mipa nuol ngai lo ding a, gitlona a 
bawlte panpi lo ding hi. 

21Ama in na kam dimdimin ang nuisah ding a, na kam tawh kipahin na awng 
vapo ding hi. 

22Nangma ang mudate maizumna puon kisilsah ding a, migilote’ puonbuh om 
nawn lo ding hi,” a ci hi. 

Job 9 

Job in Dawngkia: Palai Om Lo 

1Tua ciengin Job in dawng a: 

2“Tua bang hi, ci ka thei tahtah ta hi; hinanle Pasien mai-ah mihing bangci dih 
thei ding ahei? 

3Mi khat ama tawh a kisel nop leh, tua pa in tulkhat ah khatvei zong ama dawng 
thei lo ding hi. 

4Ama pen a lungtang pil a, a tha zong a hat hi. Koi pen in ama do-in a guolzo ngel 
ahei? 

5Muolte a khin pa ama pen amate in a thei vateh sih uhi, ama a lungthah ciengin 
amate a khup a thalin a tusah hi. 

6Ama in ama’ opna panin leitung lawh a, a khuomte a kithingsah hi; 

7ama in ni thupie a, tuale ni suoh lo hi; ama in aasite zong a humcip hi; 

8ama beh in vanpi zah a, Tuipi tuihuolte a tuoncil hi; 

9ama pen Ngambawm, Zawlzawng Bawmluoi, le leitaw lam aasite a bawlpa ahi 
hi; 

10ama in koima’ theitel zawh lo na lienpite bawl a, koima’ sim sieng zawh lo na 
lamdangte a bawl hi. 

11En in, ka kungah ang suoh a, ken ama ka mu sih hi; ama pei kawikawi a, hinanle 
ama ka thei thei sih hi. 

12Ama in tawmang ta hi; koi in khahtan thei ding ahei? Ama kungah, ‘Bang bawl 
na hiei?’ koi in ci ding ahei? 

13“Pasien in a lungthahna dawhkia lo ding hi; ama’ nei-ah Rahab panpite a kun 
uhi. 

14Tua ahile ama bangci dawn thei-in, ama tawh ka kiho nadingin ka kammal 
bangci teel ding ka hei? 

15Maw peng hinan leng ama ka dawng thei sih hi; keima ei mawsah pa kungah 
hepi ding ka nget kul hi. 

16Ama hlanin ei dawng nanle ka aw ei ngaipieh dingin ka um sih hi. 

17Bangzieh ahei cile ama in huipi in ei mutpaisah a, ama in a thu omlo pi-in ka 
liemna khangsah hi; 

18ama in ei naasah man sih ding a, lungkhamna tawh kei ei kidimsah hi. 

19Thatanghat kidemna ding hi leh, ama a thahat ahi bo hi! Thutang kitu ding hi 
lei zong zumah koi in ama va hlan zo ta ding ahei? 

20Kei a mawpeng hinan leng, ka kam in ei mawsah put ding hi; maw baang lo 
hinan leng zong, a letat ei hisah veve ding hi. 

21Kei genbaang lo ka hi hi; kei le kei ka kithei sih a; ka hinkhuo ka kidah hi. 

22A unpi-in khat ahi hi; tua ahi ziehin ama in, genbaang lote le a gilote a nipi-in a 
susie hi, ka ci hi. 

23Tuosietna in thakhatin sina ang piensah ciengin, ama in a genbaang lote’ 
tuosietna nuisan zieu lel hi. 

24Migilote’ khut sungah leitung kipie hi; ama in ama’ thukhente’ mit a humpieh 
hi. Tua khu ama ahi sihle a koi dang hi ding ahei? 

25“A tai mipa sangin ka nite gangzaw hi; tuate in na hoi mu loin a lengmang uhi. 



931 

 

 
Zo Bible 

© 2018 Bible Society of Myanmar. 
 

 
 

 

26Pumpeng gunkuong bangin a nawpei vua, muvanlai sa bawh tawh a kibang 
uhi. 

27‘Ka phunna ka mangngil ding hi; ka damai khelin kimaitaisah vang,’ ci zong 
nanleng, 

28ka gentheina teng giin citahin ka giing hi. Azieh pen nang in lah midihin nei 
bawl lo ding lam ka thei hi. 

29A maw tang ding veve ka hi hi; tuale bang dinga gimna ka ci thuoh laizang 
adiei? 

30Savan tawh kisilin tang-al tui tawh ka khut sawp sieng hi leng, 

31nangma in ehdum sungah nei phum suh veve ding a, ka puonsil mama in zong 
keima ei kidah ta ding hi. 

32Azieh pen ama ka dawnkia thei nadingin ama kei bangin mihing ahi sih a, 
zumkong mang konga kihehpi thei ahi sih hi. 

33Koma gel tungah khut hlang ding mi a om sih a, koma gel kikalah phit-mut ding 
mi koima a om sih hi. 

34Ama in kei kung panin ama’ ciengpum hing ladawh a, ama in ei lunghimaw sah 
nawn loin, ei zausah nawn sih leh, 

35tuaci’n kei zau loin ama ka hopi thei ding hi, bangzieh ahei cile ka kingaisut 
bang ka hi lo lam ka kithei ding hi. 

Job 10 

Job: Ka Hinkhuo Ka Cimtah hi 

1“Ka hinkhuo ka cimtah hi; ka nopnopin ka phun ding hi; keima in aicim-tangkha 
tawh a kibang ka hinna ka sutsut ding hi. 

2Keima in Pasien kungah, ‘Kei ei mawsah da in; bang dinga ei do bawl na hei, ei 
theisah in,” ka ci ding hi. 

3Keima ei kigawt bawl a, na khut tawh na sepsate kisimmaw-in, migilote’ 
nasepna angvan ding khu nangma’ hoi sah ma amah? 

4Cilesa’ mit na nei amah? Mihingte mu bangin na mu amah? 

5Na nite, mihingte’ ni tawh kibang amah, ahi sihle na kumte zong mihing’ kum 
ma tawh kibang ahi amah? 

6Nang in ka khielna nei sulzui a, ka mawna na kantel hi. 

7Nang in kei ka khiel lo lam na thei mawh vangin na khut sung pana ei hunkhie 
ding koima a om sih amah? 

8Na khut tawh keima ei lomin nei bawl hi; tu-in kihei-in keima nei susie hi. 

9Kei tungman tawh nei bawlna hing phawhkia in; nangma in kei leivui ei 
suohsah sawmkia na hi amah? 

10Bawngnawi suh bangin keima ei suhin, bawngnawi khal bangin ei khalsah hi 
lo na mah? 

11Vun le satel tawh nei tuom a, gute le thahuite na kimatsah hi. 

12Nangma in hinkhuo le itna kip nei pie a, nangma’ ei kepna in ka hinkhuo a 
humbih hi. 

13Hinanle na lungsim sungah tam silte na im lai hi; tam pen na lungtup ahi lam 
keima in ka thei hi. 

14Keima ka maw leh nei kaihlit a, ka khielna nei maisah sih hi. 

15Ka gitlo leh gimna ka thuoh hi! Ka thuman leh ka lu ka pongsah thei sih hi, azieh 
pen ka gentheina ka et ciengin, mindaina tawh ka kidim hi. 

16Humpi bangin kei nei vai hi; nang in kei langkhatah a zauhuoi nate na bawl hi. 

17Keima ei mawmat dingin tecite a tha na khel a, kei lamah nangma’ lungthahna 
a khang semsem hi; nangma in kei ei do dingin galkap a tha tha nang puoh hi. 

18“Bang dingin ka nu sung panin ei na piengsah poma na hei? Koima’ ei na mu 
masangin na kisi dawh ta ve leng, 

19tuale ka nu sung panin hankhuh ei na kitut pai hinlen, a na kipieng kha lo hi 
tamai le izaw. 

20Ka nite tomkal khat sung hi lo amah? Keima in themno khat lungnopna ka mu 
thei nadingin, 

21kang kinuale nawn lo nading gam le lungzinna le khuomiel gam ka zot masang, 

22khuovah khuomiel tawh a kibahna, lungzinna le buoina gamah ka pei 
masangin, keima ngentangin ei omsah un,” a ci hi. 

Job 11 

Zophar in Gen: Job A Khielna Danthuoh dingin Kilawm 

1Tua ciengin Naamath mi Zophar in dawng a: 

2“Kamham tamza pi dawn loin hing kikoi-in, mi kamtam pa dih kitang sah ding 
amah? 

3Na thumot gengente in midangte sipsahin, tuale mi na simmaw ciengin koima 
in ei maizumsah sih va na ci amah? 

4Azieh pen, ‘Ka gamtat dan a siengtho a, Pasien muna-ah ka siengtho hi,’ na ci hi. 

5Hinanle na kungah tua Pasien in a kamkahin hing hopi hinlen, 

6pilna thusimte hing hil leh nuom man vang e izaw! Bangzieh ahei cile pilna pen 
nam tampi ahi hi. Tua ciengin Pasien in na khielna za sangin a tawmzaw ang 
thuh ahi lam thei in. 

7“Pasien’ thuthuhte mu sieng thei ding na mah? Vanglienpa’ sep theina tan mu 
zo ding na mah? 

8Tua khu vantung sanga sangzaw ahi a, nang in bang law thei na hei? Misikhuo 
sangin thuhzaw hi, nang in bang thei zo ding na hei? 

9A tena pen leitung sangin sauzaw a, tuipi sangin zong zaizaw hi. 

10Ama in hing nawh kha-in thong sungah hing khum hinlen, tuale thu khen 
dingin hing kaikhawm leh, koi in ama khahtan zo ding ahei? 

11Bang zieh ahei cile ama in kimanna nei lo mite thei hi; ama in mawna a mu 
ciengin ngaisun loin om ding amah? 

12Hinanle gam laate mihing a suo ciengin mimawte in theitelna nga pan ding uhi. 

13“Na lungsim mansah lacin ama lamah na khutte na zah ding hi. 

14Na khutah khielna a op khah leh paidawh inlen, na puonbuhte sungah gitlona 
tengsah sin. 

15Tua ciengin nuolna om loin na khuodah ngam tahtah ding a; lung muongin 
omin na zau ta sih ding hi. 

16Nang in gimna na mangngil ding a; tua khu a luongsa tui bangin na phawh ding 
hi. 

17Na hinna khu sun sangin vahzaw ding a; a khuomielte, zingmawng bang ding 
hi. 

18Lametna a op ziehin kimuonna na nei ding hi; nang ang kipanpi ding a, 
bihtahin na tawlnga ding hi. 

19Nang na lum ding a, koima in ang zausah sih ding hi; mi tampi in nangma’ 
maipha ang sui ding uhi. 

20Hinanle migilote’ mit thazaw ding a; amate adingin suotahna lampi zosie tawp 
ding hi. Tuale amau’ kinepna khu si ding beh ahi hi,” a ci hi. 

Job 12 

Job in Dawngkia: Mi Nuisat Ka Hi Hi. 

1Tua ciengin Job in dawng a: 

2“Noma beh mi kisa na hi vua, noma tawh pilna a si ding lam upla nading om lo 
hi. 

3Hizongle no bangin theitelna ka nei hi; note nei-ah ka om sih hi. Tam bang thute 
koi in thei lo ding ahei? 

4Ka guolte nuisatin ka om ta hi; Pasien ka hlan a, ama in ei dawng hi, a dih le 
paubaang lo mipa, mite’ nuisatin ka om ta hi. 

5A nop a thei-a om mite in hamsiet tuohte a ciemmui bawl uhi, hinanle a keng 
vua dingkip thei lote a pua ding uh a baisa ahi hi. 

6Gutate’ puonbuhte a om hit hiet a, Pasien a lungthahsah mite bihtahin a om uhi, 
amate in a khut sung vuah a pasien uh’ lim a tawi uhi. 

7“Ahi vangin gamsate dong un, amate in note ang hil ding uhi; vana leng vate 
dong un, amate in no kungah ang gen ding uhi; 

8leitung singkungte dong un, amate in ang hil ding uhi; tuipi sunga ngate dong 
un, amate in ang gen ding uhi. 

9 TOPA’ khut in tami a bawl lam tamte zosie lahah a thei lo koi ahei? 

10A khut sungah ganhing zosie’ hinna le mihing zosie’ hinna a om hi. 

11Lei in an a ciep bangin bil in thu kantel hi lo amah? 

12Khanghamte in pilna a nei vua, a sawt hinte in theitelna nei hi lo amah? 

13“Pasien in pilna le hatna nei hi; ama in thukuppina le theitelna nei hi. 

14Ama in a phelkhe nah leh koima in lamkia zo lo hi; ama in thongah mi a khum 
nah leh koima in lakhie zo lo hi. 

15Ama in tuinahte khacip leh leitang gaw-in tuite kang sieng hi; ama in tuite a 
hla ciengin tua tui in gamsung hlummang hi. 

16Ama in hatna le pilna nei hi; misolte le sol thuohte ama-a’ ahi hi. 

17Ama in thudawhpite a guohtangin puimang a, thukhente mimaw suohsah hi. 

18Ama in kumpite’ kawnggah khau sutpieh a, dielkai tawh a kawng uh a khipieh 
hi. 

19Ama in siempute a guohtangin puimang a, mi hatte zong a khule thop hi. 

20Ama in mite’ muonte a ham thei loin koi a, khanghamte’ thu khinkhai theina a 
lamang hi. 

21Ama in miliente simmaw bawl a, mi hatte’ kawnggah sutpieh hi. 

22Ama in khuomiel panin thuthuhte pholah a, ama in khuomiel thuhpi khuovah 
a suohsah hi. 

23Ama in minamte liensah a, tua ciengin tuate a susie hi; ama in minamte liensah 
a, tua ciengin a puimangkia hi. 

24Ama in leitung makaite panin theitelna lamang a, lampi oplona gamkhing ah 
amate a vahvaisah hi. 

25Khuovah omlo khuomiel lahah amate a kimaimaw vua, zukhamte bangin 
amate a hawilensah hi. 

Job 13 

1“En vawi, ka mit in tamte zosie mu zo a, ka bil in za-in thei zo hi. 

2No thei teng ken zong ka thei hi; no sangin ka niemzaw tuom sih hi. 

3Ahi vangin keima in Vanglienpa kungah ka gen ding a, Pasien tawh ka vai ka 
kiniel nuom hi. 

4Note in ahile zuouthu tawh na melh uhi; na unpi-un kimanna a nei lo zatote na 
hi uhi. 

5Ham lo phun loin om locin, tua khu na pilna uh hizaw ding hi! 

6Tu-in ka thu ngaisutnate za unlen, ka kam tawh ka thusunte ngai un. 

7Pasien ading a dih loin genin, ama adingin zuou le nalin gen ding na hi uh amah? 

8Note in ama angvanin Pasien tangin thu phu ding na hi uh amah? 

9Ama in note hing encien leh hoi na vang na kici ding uh amah? Ahi sihle mi khat 
in adang khat a sol bangin ama sol zo vang na ci uh amah? 

10Angvanna na zah dap uleh ama in note ang phawhsie valon ding hi. 

11Ama’ thupina in note ang zausi sah ding a, na tung vuah ama giinna hing tung 
ding hi lo amah? 

12Na khanglui thupomte uh vutvai bang bep ahi a, na mi nielnate uzong tungman 
kidalna bang bep ahi hi. 

13“Sip dide unlen, kei thu ei gensah un, keima tunga a pieng popo a pieng hi 
taheh. 

14Ka ha tawh ka tahsa petin ka tawdawh ding a, ka khut sungah ka hinna ka koi 
ding hi. 

15En vawi, ama in kei ei that ding hi; keima in kinepna ka nei sih hi; ahi vangin 
ama’ maitangah ka kihunna thu ka gen veve ding hi. 

16Tam pen ka hutdamna hi ding a, ama mai-ah migilote ang pei sih ding hi. 

17Ka thugente limtahin ngai unlen, na bil vuah ka thu pulahte lutsah un. 

18Ka thu a gen dingin a baisa-in ka om zo hi; ka thu ka zaw ding lamtah ka thei 
hi. 

19Khumnah kei tawh a kihau ding koi ahei? A op leh sip tahin omin ka kisi ta ding 
hi. 

Job’ Lungkham Thungetna 

20Ka tungah thu ni beh ei pie inlen, tua ciengin na mai panin ka kiphuol sih ding 
hi: 

21Keima kung panin a gamla-ah na khut dawhkia inlen, zauna ei thuohsah sin. 

22Tua ciengin ei hlan in, kang dawng ding hi; ahi sihle kei ei gensah inlen, keima 
ei na dawng in. 

23Ka mawna le ka khielna bangza pha ahei? Ka khielnate le ka mawna ei theisah 
in. 

24Bang dinga na mai na phuol a, na gal banga nei ngaisut ahei? 

25Nang in hui in a mutmang singna zausahin, butu gaw nuadel ding na mah? 

26Azieh pen keima’ langkhatah ka thu a siehuoi-in na giel a, ka khangno lai-a ka 
khielnate a ga nei atsah hi. 

27Ka keng siakol ei bulpiehin ka lampi zosie nei kaihlit a, ka kephang dong nei 
melci hi. 

28Tua ziehin a muot na khat le nget in a neh puon bangin ka ngamguoi ta hi. 

Job 14 

1“Numei sung pana suoh mihing pen ni tawmno sung ma hing a, lungkhamna 
tawh a kidim hi, 

2ama pen paape bangin pah a, a vulgawp kia pai hi, nihlim’ pei tawh a kibang a, 
sawtveipi a hing sih hi. 

3Tua bang bep mi khatpo mittuhna-in na nei amah? Thukhenna a thuoh dingin 
na kungah nei peipi amah? 

4A siengtho lo nate lah panin a siengtho a tun thei ding koi ahei? Koima ta a om 
sih hi. 

5A hinkhuo nite uh laitansa ahi a, tuale hla bangza hing ding ci na thei hi, amate 
in a kansan thei lo dingun a nite uh na ciengtanpieh zo hi, 



937 

 

 
Zo Bible 

© 2018 Bible Society of Myanmar. 
 

 
 

 

6amate in a kiciel nasemte bangin a hinkhuo nite uh nuom a sah nadingun, amate 
kimumaw bawl inlen pelh in. 

7“Azieh pen singkung khat adingin kinepna om buong sam a, tua khu kiphua 
nanle mengkia-in tua a bamengte a si sih ding hi. 

8Lei sungah a zung muotin a bulsum si den zong nanle, 

9guo a zuh ciengin nokia ding a, singtuoi bangin a bate mengkia ding hi. 

10Ahi vangin mihingte si-in a maimang ta uhi; mihingte a hinna uh tawp a, tuale 
amate hei-ah a om uh ahei? 

11Dim sunga vei tui a kan gaw bangin guntui luonglai zong kiemin a kang hi, 

12tuaci’n mihingte si-in a thokia ta sih uhi; vanpi a bei masangsie a khanglo ta 
sih ding vua, ahi sihle a kimutna uh panin amate a khanglo sih ding uhi. 

13Misikhuo-ah keima ei phuol mai ven, na thangpaina a ven masangsie ei 
phuoldap inlen, kei adingin hun khat se-in ei phawhkia bo in! 

14Mihingte si leh a hingkia ding vuoi mah? Kei ei kihla hun a tun masangsie ka 
nasepna ni cinteng khu ka ngah kenkon ding hi. 

15Kei nei hlan ding a, kang dawng ding hi; na khut tawh na nasepna na lunggul 
ding hi. 

16Azieh pen tua ciengin nang in ka kalsuonte na sim sih ding a, nang in ka mawna 
zong nei encih nawn sih ding hi; 

17ka thupalsatna teng ip khat sungah kiguong ding a, nang in ka khielna teng nei 
khupieh ta ding hi. 

18“Ahi vangin muolte cimin guoicim a, a opna panin suong kikhin hi; 

19tui in suongte nemang a; tuisan in leithau tawmang sieng hi; tuaci’n mihingte’ 
kinepna na suhsiet pieh hi. 

20A tawntungin amate na zo a, tuale amate a si uhi; a maisuo uh na khelpieh a, 
amate na sawlmang sieng hi. 

21A patawi dingin a tate a pei vua, tuale ama in a thei sih hi; amate kingiem koih 
a, ama in a na phawh ta sih hi. 

22Amate in a pum tung vua om natna beh a phawh vua, tuale amate ading behin 
a kap uhi,” a ci hi. 

Job 15 

Eliphaz in Gen: Job in Biehna Susie 

1Tua ciengin Teman mi Eliphaz in dawng a: 

2“Mipil khat in hui tawh a kibang a kimang lo kamhamte dawngin, nisuona lam 
hui hawpin a kigil vasah ding amah? 

3Phattuomna a om lo thute tawh kiselin, ahi sihle a sil hoi bawl thei lote uh a 
mawh gengen ding uh amah? 

4Ahi vangin nang in Pasien zatahna na sumaimang a, Pasien’ mai-a thu 
lungngaina na khahtan hi. 

5Azieh pen na khielna in na kam thu hil a, mi pilkhelte’ kam na teelzaw hi. 

6Nangma’ kam in nang ang mawsah a, kei ka hi sih hi; na kam in nangma 
langkhatah teci a pang hi. 

7“Mihingte lahah a pieng masa pen na hi amah? Muolte a op masanga pieng na 
hi amah? 

8Pasien’ thu kikupna na ngai kha amah? Nangma ding beha pilna na ciengtan 
amah? 

9Kote thei lo bang thu na thei tuom ahei? Kote telcien lo bang thu na theisiem 
tuom ahei? 

10Kote lamah puteh samkangte a om vua, amate na pa sanga a tazaw vive ahi hi. 

11Pasien in ang henepnate ahi sihle awnem no tawh ang hopina te nang adingin 
thuneu na sa amah? 

12Bang dingin na lungsim in ang puimang a, bang dingin na mit sat liplap na hei? 

13Tuaci’n na lungsim in Pasien a langpan a, na kam panin tua bang kammalte 
pusuohsah na hei? 

14Mihingte bang hi tuon a, amate siengtho thei ding uh ahei? Ahi sihle numei 
pana pieng mite khu a thuman thei ding uh amah? 

15Ama’ misiengthote nangawn Pasien in muong loin, ama muna-ah vantungte 
zong siengtho sa lo ahile, 

16a kidahhuoi, a siehuoi, khielna tui banga a dawn mipa khu bang a ci muonla 
kan lai diei! 

17“Keima’ thu ngai in; kang lah ding hi; ka musate kang pholah ding hi. 

18Mipilte in gen pena a nei ule a pu a pate un zong a na im lo uh khu, 

19amate tung behah gam na kipie a, amate lahah khuol mite a vahkha sih hi. 

20Migilote in a khan tungtawnun natna thuohin a kipumpeh vua, mi gawgamte 
adingin tuate a khan tungtawnun a kikoipieh hi. 

21A bil sung vuah patauna aw ging a; a cithei hunun zong amate tungah mi susie 
pa pei-in amate a bulu ding hi. 

22Miel pana a kilekia ding uh lametna a om sih a, amate, namsau tawh si dinga 
laitansa ahi uhi. 

23Neh ding sui-in mun zosie-ah vah kawikawi-in, amate in, ‘An neh ding hei-ah a 
om diei?’ a ci uhi. Amate in khuomiel hun ang nai lam a thei uhi; 

24lungdonna le lungzinna in amate zausisah a, gal bawl dinga kithawi kumpi khat 
bangin amate a zogawp uhi. 

25Amate in Pasien langkhatah a khut uh zahin Vanglienpa a pumtawh ziehun, 

26ama langkhatah lum sapi khat tawh lungkhauhtahin a tai hi; 

27azieh pen amau’ thaute in a mai uh tuom a, a phua vuah a thaute uh kikhol hi, 

28a daidam khuopite ah a teng ding vua, koima’ ten lona innte, le buathah lom 
suoh dinga kisesa innte sungah amate a teng ding uhi; 

29amate a hau sih ding vua, a neisate uh zong kip loin, lei nei-ah zong amate a 
zunghla sih ding uhi; 

30miel panin amate a suohta sih ding vua, a bamengte mei in hulvamin, hui in 
amau’ paate tawmang ding hi. 

31Amau le amau kisolin a hawmpi muong sih uheh; azieh pen amau’ lemlaw khu 
a hawmpi ahi bo hi. 

32A hun a tun masang gawp sieng ding a, a bate a na a nokia nawn sih ding hi. 

33Amate in lenggui bangin a ga puomte a thingdawh ding vua, tuale olive kung 
bangin a paate a pulsah ding uhi. 

34Azieh pen Pasien a thei lo honte in suonlehlah a nei sih vua, guhgol tawh kilam 
puonbuhte mei in a katum sieng hi. 

35Amate in sil hoilo paai-in sietna a piengsah uhi. Mi sol ding behbehin amau’ 
lungtang a kithawi uhi,” a ci hi. 

Job 16 

Job in A Mawlona Kipsahkia 

1Tua ciengin Job in dawng a: 

2“Tua bang thute ka zaza zo hi; na unpi-un mi gimsah bep mi henemte na hi uhi. 

3Hui tawh a kibang kammalte in ciengtan nei lo amah? Ahi sihle bang in ang 
tawhthaw a, tuaci mawh hamham na hei? 

4Kei munah note om locin, note’ gen bangin ke’n zong ka gen thei ding hi; note’ 
langkhatah thu tampi ka gen thei a, ka lu zong kang peisan thei hi. 

5Ka kamgum tawh kang henem thei a, ka lei in na natna uh ang nuomtuomsah 
ding hi. 

6“Thu gen leng lah ka natna a nuomtuom tuon sih a, keima ki-ip kenkon leng 
bang za-in a nuomtuom diei? 

7Tu-in Pasien in ei gimsah tahtah a, ama in ka innkuonpi zosie susie siengzo hi. 

8Tuale ama in ka maivun a tunsah zo a, tua in ka tungah teci-in a pang hi; keima 
langkhatah ka gawnna ding to a, ka maitangah teci-in a pang hi. 

9A lungthah ziehin ei bottel a, keima ei muda hi; ama in a ha ei gawisan a, ka 
langpa in keima ei en vapom hi. 

10Kei ei zako dingin amate a kamkah vua, simmawna tawh ka phe ei beng uhi. 

11Pasien in migilote’ khut sungah ei na pie a, Pasien thei lote’ khut sungah ei na 
ap hi. 

12Ka nuom op laitahin ama in tun ni ei suo a; ama in ka ngawngah ei manin ei 
guoicimsah hi; ama in kei muiciemna-in ei nei a; 

13a thalkapte in kei ei kimkot uhi. Ama in kei ei hepi vawt loin ka kalte ei kapvang 
a; ama in ka sinkha tui lei lahah a sung hi. 

14Ama in ei liemsah thuothuo a; galhangpa bangin ei del vapual hi. 

15Ka vun tungah la-ip puon ka khui a, leivui lahah ka thahatna ka sielsuh hi. 

16Ka kaa kaana-in ka mai san gawp a, ka mitkhu tungah tumde a kikap den vawt 
hi, 

17ka khut sungah tatsietna om nanle keima’ thungetna a siengtho hi. 

18“Leisiet aw, ka sisan khucip sin; keima’ kikona in khawlmun musah sin. 

19Tu nangawnin van ah ka teci pa om a, a sangna munah ei panpi ding ama a om 
hi. 

20Ka guolte in kei ei zako vua, Pasien kungah ka hlitui a luong hi. 

21Mi khat in a guolpa ading a thumpieh bangin Pasien kungah ei thumpieh ding 
mi khat ka dei hi. 

22Bangzieh ahei cile kum tawmno zaw ciengin kang kilekia nawn lo nading 
lampi-ah ka pei ta ding hi. 

Job 17 

A Noptuom nading Job in Thungen 

1Ka lungsim kitamzan a, ka nite tawp zo hi, kei adingin hankhuh a baisa-in a om 
hi. 

2Mi zakote keima’ kimvelah om tahtah a, ei phinnate uh mit hla loin ka en ding 
hi. 

3“Kei adingin nangma vankhapin hing kipie in; tuanah kei dinga ang kikham ding 
koi ahi ahei? 

4Nang in a theitelna lungsim uh na khapieh hi, tua ahi ziehin nang in amate na 
guolzosah sih ding hi. 

5Thaman a dei ziehin a guol a leheh mite- a tate uh’ mit in khuo mu lo ding hi. 

6“Ama in kei pen mite’ thusie gentena ei suohsah a, mite in a mai vua a cilphit pa 
ukhu keima ka hi ta mawh hi. 

7Ka dana lamin ka mit mang a, ka khut ka kengte niliep a bang ta hi. 

8Thutang mite in tam thu ziehin lamdang a sa vua, Pasien thei lote tungah 
mawpengte a lungso uhi. 

9Hizongle thumante in amau’ lampi a tukip vua, tuale khut siengtho nei amate a 
thahat tehteh uhi. 

10Ahi vangin note na unpi-un tu-in hing peikia un, keima in note lahah mipil khat 
zong ka mu sih ding hi. 

11Ka nite lah a tawp zo ta a, ka gelnate zong maimangin, ka lungsim sunga ka 
lunggulte thelthang sieng zo hi. 

12Amate in zan pen sun a suohsah vua; amate in, ‘Khuovah in miel neh ta,’ a ci 
uhi. 

13Ka inn bangin Misikhuo ka lamet a, miel lahah ka lupna pha leng, 

14keima in Hankhuh kungah, ‘Nang ka pa na hi hi,’ ci-in, thante kungah, ‘Nang ka 
nu na hi hi,’ ahi sihle, ‘Ka sanggamnu na hi hi,’ va ci ta leng, 

15ka kinepna hei-ah a om ta diei? Koi in ka kinepna a mu ta diei? 

16Tami khu Misikhuo’ kotgolte-ah a kumsuh ding amah? Leivui lahah i peisuh 
ton diei mah?” a ci hi. 

Job 18 

Bildad in Gen: Pasien in Migilote’ Dan Pie Ding 

1Tua ciengin Shuh mi Bildad in dawng a: 

2“Na gen ding thute bang tanvei sui ding na hei? Khuongai inlen, kang gen ding 
hi. 

3Bang dinga ganhing banga nei ngaisut ahei? Bang dinga na mai-a mimaw suoh 
uh ka hei? 

4Na lungthah zieha nang le nang ki-ehtel pa, nang ziehin leitung kitaisanin ahi 
sihle suongtum a mun panin kikhin va na ci amah? 

5“Migilote’ khuovah kisumit tahtahin, a mei kuonglai uh a vah nawn sih ding hi. 

6A puonbuh sung vua khuovah miel a, amate tunga meivah mit hi. 

7A kal sausuonte uh a tomsuon ta vua, a thugelte uh amate in a pualaw ta uhi. 

8Azieh pen amate in lenthang sungah a keng a heng kha vua, kuokhuh tungah a 
vah kawikawi uhi. 

9Thang in amate a ketul-ah man a; thangkhau in amate a khibawm hi. 

10Tuolah amate kisiena thangkhau kiphuol a, amate adingin lampi ah thang kisie 
hi. 

11A kim a pam vuah patauna in amate zausisah a, a kalsuonna cinteng vuah a 
sulzui hi. 

12A gilkiel ziehun a tha uh tawp a, a pua nadingun tuosietna a baisa-in a om hi. 

13Natna in a vun uh netum a, Sina’ tacil in a khut le a keng uh a netum hi. 

14A muon uh ahi puonbuh panin amate ki-ehmal a, patauna kumpipa kungah 
amate kitut hi. 

15A puonbuh sung vuah bangma om lo a, a tenna uh munte tungah kat suong 
kithezah hi. 

16A nei lamah a huite uh gawta a, a bate uh zong a gawptum hi. 

17Leitung panin a kiphawna uh kisie a, amate in lampi-ah min a nei sih uhi. 

18Khuovah panin khuomiel sungah amate kisawnpua a, leitung panin amate 
kinotmang hi. 

19Amate in a mite lah vuah cihlah ahi a, suonlehlah ahi zongin a nei sih vua, a 
tenna ngai mun vuah koima khat beh a hing nawn sih uhi. 

20Nitumna lama teng amate in amau’ thuohna a cizatlia vua, nisuona lam mite 
zong a linglawng uhi. 

21A tah tahin Pasien zatah lote’ tenna tua teng bang ahi a, Pasien thei lote’ mun 
zong tua bang ma ahi hi,” a ci hi. 

Job 19 

Job in Dawngkia: Ei Tanpa a Hin Lam Ka Thei Hi 

1Tua ciengin Job in dawng a: 

2“Note in bang tanvei ei bawlsie-in na kamteng utawh ei genpaat ding na hi uh 
ahei? 

3Note in sawmvei tah nei hosie zo uhi; kei tunga na khielna uh na zum sih uh 
amah? 

4A khiel tahpi ka hi leh zong ka khielna ka kipuoh ding ahi hi. 

5Kei ei langpangin no le no na kitawisang vua, ka zalatna khu ka mawna zieh hi 
na ci uleh, 

6Pasien in a khiel dinga ei sesa ahi lam le ka kimvelah a len tawh ei khu ahi lam 
thei un. 

7‘Tatsietna,’ ci-in ka kiko cieng nangawnin ei kidawng sih a, ka hlat vapo vangin 
thuman-a thukhen mi om lo hi. 

8Ama in nawtsuoh thei lo nadingin ka lampi a khah bing a, ka lampi khuo a 
mielsah hi. 

9Ama in ka vang ei hawkhieh pieh a, ka lu panin kumpi lukhu ei lahpieh hi. 

10Ama in a munmun panin ei satguoi a, kei ka mangthai ta hi, ama in sing 
phungkal bangin ka kinepna a phungkal sieng hi. 

11Ama in kei tungah a lungthahna kuontaw a, a galpa tawh a kibangin kei ei 
simtha hi. 

12Kei ei sim dingin a galkapte ang kuon uhi; kei ei nan nadingin kulh a cieng vua, 
ka buh kimvelah galphuol a sat uhi. 

13“Ama in ka innpite tawh ei kigamlasah a, ama in ka meltheite zin a tangsah hi. 

14Ka hieng ka sante le ka guolte in ei taisan sieng ta uhi; 

15ka inna ang tung ngai ka zinte in ei mangngil bawl ta uhi. Ka tengta numeite in 
zong zin bangin ei ngaisun vua; amahaw’ muna-ah khuolmi khat ka suoh ta hi. 

16Ka nasempa ka hlan a, ahi vangin ama in ei dawng lo hi; ama ka zol kul ding hi. 

17Ka zinu in ka husan namsie sa a; ka innpite adingin ka kidahhuoi hi. 

18Naupangnote nangawn in kei ei simmaw ta uhi; ka din popo ciengin amate in 
ei gensie vangiam uhi. 

19Ka guol ngaite in ei huo vua, ei na it ngaite in zong ei langbawl ta uhi. 

20Ka satel le ka gute ka vunah a beh ta a, a hing lemlem ka hi tabo hi. 

21No ka guolte aw, kei ei khuotuo un, kei ei khuotuo un, azieh pen Pasien’ khut 
in kei ei tham zieh ahi bo hi! 

22Pasien’ ei bawlsiet banga bang dinga nei genthei bawl vua, ka tahsa thuohna 
khu na lungkim nai vaset sih uh amah? 

23“Ka thugente lai-in kigiel hinlen, laibu khat sungah kigiel leh nuom sam vang 
e! 

24Hanawh peh tungah tua teng sekhu tawh kikhen hinlen, a om den dingin suong 
tungah kigiel leh ci sam ing e! 

25Bangzieh ahei cile keima in kei ei Tanpa a hing ahi lam ka thei a, ama in ni tawp 
ni ciengin leitung ah keima ei dinpi ding hi, ci zong ka thei hi. 

26Tua bangin ka vun a kisiet zaw ciengin, ka tahsa-in Pasien ka mu ta ding hi. 

27Ka gei-a Pasien khu ka mu ding a, ka mit in midang en loin ama ka en ding hi. 
Tuami khu ka ngahla sengin lung tawp dihdehin ka om hi! 

28Note in, ‘Ama bangci bawlsiet ding,’ na ci vua, ‘A thuzungpi ama kungah kimu 
hi,’ na ci uleh, 

29thangpaina in namsau tawh danpiehna hing tun ding ahi ziehin, tua namsau 
giing bo un. Tuaci’n thukhenna a op lamtah note in na thei ding uhi,” a ci hi. 

Job 20 

Zophar in Gen: Gitlona in Thuhkiana Dih Nga ding 

1Tua ciengin Naamath mi Zophar in dawng hi: 

2“Na ngai vawi! Keima sungah ka lungtang a kitom ziehin ka ngaisutnate in ka 
dawnkia nadingin ei hantawh hi. 

3Kizumsuona le mawmatna vive ka za a, ka dawnkia nadingin ka theina in a ban 
zo sih hi. 

4Leitungah mihing a kipiensah a patin migilote’ nopsahna khu 

5tomno kal sung beh ahi lam tanga tuona kipanin na thei sih uh amah? 

6Amau’ duong sanna in vanpi holin a lutang uh meiilum tawh kidong nan ule, 

7leivui kimutmang bangin kumtawnin a mangthai ding vua, amate a mungaisate 
in, ‘Hei sunga om uh ahei?’ a ci ding uhi. 

8Zan mang bangin amate lengmang ding a, mukhahin a om nawn sih ding uhi. 
Zanlai mumang bangin delmangin a om ta ding uhi. 

9Amate a mukhasate in zong a nuamu kia nawn sih ding vua, a tenna mun un 
zong amate a mu nawn sih ding hi. 

10A tate un mizawngte a mai-et ding vua, a khut utawh amau’ neisate a piekia 
ding uhi. 

11A pumpi uh moisuo nanleh, amate tawh leivui a suohton ding uhi. 

12“A kam sung vuah gitlona hlum a, tua khu a lei vuah a phuoldap vua, 

13a set dawh ding uh pamaisa-in, a kam sung vuah muommuom nan uleh, 

14a gilpi sung vuah a annehte uh ang kikhule kia ding a, a sung vuah gulgu pha 
bangin ang pieng ding hi. 

15Amate in haunate a pumval vua, tua teng a lawkhekia uhi; Pasien in a gil sung 
panun tua teng a lahpieh kia hi. 

16Amate in gulgu a tawp ding vua, muoltan tuhin a si ding uhi. 

17Amate in khuoizu le bawngnawi a luonna luidung le gunte mukha lo ding uhi. 

18A nasep thaman zosie uzong a piekia sieng ding vua, amate in a haunate uh a 
zang man sih ding uh. 

19Azieh pen amate in mizawngte gawtin a pampai vua, a lam lo uh innte pi a 
mawh lahpieh uhi. 

20“A huoihamna un pha ta a ci ngai sih a, a huoiham ziehun bangma khat beh a 
hen sih uhi. 

21Amate in a neh zaw ciengun bangma a valsah sih uhi; tua ahi ziehin amau’ 
lawcinna a kuitung vawt sih ding hi. 

22A cithei pen hun laitahin lungkhamna a tuoh ding vua, hamsiet huoisiet cinteng 
amate tungah tung ding hi. 

23A du a dei kineh mai uheh. Pasien in a lungsona hladawhin amate tung le amau’ 
an tungah guo bangin zusah ding hi. 

24Sia galhiem mai-ah amate a tai ding vua, sumngo thaltang in amate a kap pailet 
ding hi. 

25Thaltang a kidaw ciengin a pumpi uh pailetin a pei hi; a te lihleh thaltang mua 
in a sinkha uh a pailet a, amate tungah zauna a tung hi. 

26Amate adingin khuomu tawkhal kholsa-in om a, koima in a sem lo mei kuong 
in amate katum ding hi; A kinuasie a puonbuhte uh a ka sieng ding hi. 

27Vantungte in amau’ mawna pholah ding a, amate a do dingin leitung dingto 
ding hi. 

28Pasien’ lungthahna tuikhang in a inn ule a neisate uh a tawmang ding hi. 

29Tami khu Pasien tung pana migilote satanh ahi a, amau’ gouluo dinga Pasien’ 
thukhenna ahi hi,” a ci hi. 

Job 21 

Job in Dawngkia: Danpieh Loin Migilote Kikoi theizel 

1Tua ciengin Job in dawng a: 

2“Ka thugente limtahin ngai unlen, tami khu kei nei henepna hisah un. 

3Kei ei thuohpi unlen, tuale kang gen ding hi; kang gen zaw ciengin ei nuisan mai 
un. 

4Mihingte tunga phun nei sa uh amah? Bang dinga lungtom lo ding ka hei? 

5Ei en unlen, tuale lamdangsa un, na khut utawh na kam uh hum un. 

6Tam thu ka ngaisut khah ciengin lungdongin zau-in ka ci a tun hi. 

7Bang dingin migilote hinghing thei-in, a khankum uh sau zawsop a, hau zawsop 
uh ahei? 

8A hin sungun a tate a suong thei vua, a mitmu-un a hlah a suonte a cithei uhi. 

9Zauna panin a innte uh suohta a, a tung vuah Pasien’ moltum a tu kha sih hi. 

10A bawngtangte uh lan mama a, cihlah a nei den uhi; a bawngpite uh zong no a 
nei vua, a tatol ci bang a om sih hi. 

11Tuuhon bangin a naupangte a vahsah vua, tuale a tate kipah tahin a lam uhi. 

12Amate in tawmneu le lyre tumin la a sa vua, theile aw tawh nuom a sa uhi. 

13A hinkhuote uh citheina-in a zang vua, lungmuong tahin Misikhuo a zuonsuh 
uhi. 

14Amate in Pasien kungah, ‘Koma guoh ei omsah un! Na tawndan lampi uzong 
thei ka sawm sih uhi. 

15Ama’ na ka sep nadingun Vanglienpa khu bang ahi ahei? Ama kungah va thum 
uleng bang phattuompi ding ka hi uh ahei?’ a ci uhi. 

16Amau’ citheina khu a guolzawna uh hi lo amah? Migilote’ lunggelnate ka dei 
vawt sih hi. 

17“Migilote’ meivah bang zavei a kisumit ta ahei? Amate tungah tuosietna bang 
zavei a tung ta ahei? Pasien in a lungthah sulin a tung vuah bang zavei natna a 
tungsah ta ahei? 

18Hui in butute a mut bangin bang zavei a om ta uh ahei? Ansi bangin huipi in 
bang zavei a taw ta uh ahei? 

19Nang in, ‘Pasien in a tate adingin a gitlonate uh a kholpieh hi,’ na ci hi. Amate 
in a thei nadingun a tung vuah kithuh taheh. 

20Amau’ mit in a kisietna uh mu hinlen, amate in Vanglienpa’ lungthahna tui 
bangin dawn uheh. 

21Bangzieh ahei cile amau’ ni le hlate a tawp ciengin, a nuasie uh amau’ 
innkuonpite bang a awlmaw ding uh ahei? 

22Ama in mun sanga omte thu a khen lam a theisa pi-in mi khatpo in Pasien thu 
a hil ding amah? 

23Mi pawlkhatte a cithei laitahin a si vua, lungmuong le bihtahin a om uhi, 

24a anneh a tuidawn kiningcingin a cintuigute kang nai lo hi. 

25Mi pawlkhatte ahile genthei liengvai-in a si vua, amate in a hoi kici khat beh a 
ciemkha vawt sih uhi. 

26Amate a kibangin leivui lahah lumin, a pumpi tahsa tung teng vuah thanlompi 
a kihia valuh hi. 

27“Aw, na ngaisutnate ka thei a, nei bawlsiet nadinga na gelnate ka thei hi. 

28Bangzieh ahei cile nang in ‘Sietna a bawl ulien pa’ inn hei sung ahei? Migilote’ 
tenna puonbuh ‘Hei sung ahei?’ na ci hi. 

29Khuolzinte thu dong ngai loin amau’ thugen na pom sih uh amah? 

30Hamsiet hunin migilote kihingkhawi a, Pasien’ lungthah ni-in zong amate a 
suohta uhi. 

31Amau’ maitangah koi in a gamtatna uh genkhie ngam ding a, a silbawlte uh 
dung zui-in koi in thuh ngam ding ahei? 

32Hankhuh ah amate a kizawn ciengin mite in a han uh kicingsah hi. 

33Amahaw adingin kuom sunga leisaite tui a, hlum a, mi zosie in a zui ding vua, 
tuale ama’ mai-a a peite kisim zo lo hi. 

34Tuale note in bangma lote tawh bang ei ci henep ding na hi uh ahei? Nei 
dawnnate uh bangma lo ahi a, zuou bulom pi ahi bo hi,” a ci hi. 

Job 22 

Eliphaz in Gen: Job’ Gitlona Lien Luo 

1Tua ciengin Teman mi Eliphaz in dawng a: 



948 

 

 
Zo Bible 

© 2018 Bible Society of Myanmar. 
 

 
 

 

2“Mi khat Pasien adingin a kizang thei amah? A pil pente nangawn in ama’ na a 
sem thei uh amah? 

3Nang mi thuman na hi leh Vanglienpa adingin lungkimna om a, ahi sihle na 
lampite paubaang lo-a na koi leh, ama adingin phattuomna a om diei mah? 

4Pasien na zatah ziehin ama in hing thuhilin, na tungtang thu ang khen ding ma 
amah? 

5Na gitlona lien luo hi lo amah? Na khielnate in tawp hun a nei sih hi. 

6Azieh pen thuman lo pi-in na innkuon kung panin khapnate na la a, a nih a 
puonte uh hawhkhie-in, puon sil loin a guohtangin na omsah hi. 

7A basamte dawn ding tui pie loin, gilkielte neh ding an na pie sih hi. 

8Thuneite in leitang a nga vua, tua tungah amau’ angvante a teng uhi. 

9Nang in meigongte a khuthawm in na notmang a, pa neilote’ ban na 
hliehtawng hi. 

10Tua ahi ziehin na kimvelah thang kikam a, zaunate in thakhatin ang nuoicip hi. 

11Ahi sihle na khuo mu lo nadingin khuomiel ang om a, tuikhang in nangma ang 
taimang ta hi. 

12“Vansang pen dawnah Pasien om hi lo amah? En vawi, aasi sang pente khu 
sang va-ia kia sam e! 

13Tua ahi ziehin nang in, ‘Pasien in bang ahei a thei, meiilum mielpi lah panin 
thu a khen thei diei?’ na ci hi. 

14Ama in a mu thei lo nadingin meiilum sapi in ama khucip a, van mongah a vah 
kawikawi hi. 

15Migilote’ lamhlahna lampi lui zui sawm lai na hi amah? 

16A si hun uh a tun masangin lahmangin a om ta vua, amate tenna innmun 
zungpite zong tuikhang in taimang ta hi. 

17Amate in Pasien kungah, ‘Ko ngentang ei omsah in; Vanglienpa in kote tungah 
bang ei bawlpieh thei ding ahei,’ a ci uhi. 

18Hizongle ama in a innsung teng uh sil hoi tawh a kidimsah hi. Ahi vangin 
migilote’ lunggel khu ka nahsah vawt sih hi. 

19Mi thumante in a na mu vua, lungdamin a kipah uhi. Mawnei lote in amate a 
hosie vua, a nuisan uhi. 

20‘Na langte suhmai-in a om tahtah ta vua, a nuasie teng uzong mei in katum 
sieng hi,’ a ci uhi. 

21“Pasien tawh kithutuoh inlen, ama tawh kilem in. Tua hile sil hoite in nangma 
ang zuon ding hi. 

22Ama’ kamsuo thuhilnate pom inlen, na lungsim sungah khol in. 

23Vanglienpa kungah kilekia-in, na puonbuh sung panin thuman lona teng na 
hepmang leh, na pongtokia ta ding hi. 

24Na kham neite leivui bangin ngaisunin, na Ophir khamte gun tawdop-a om 
suongpemte bangin bawlin, 

25Vanglienpa khu nangma’ ngun le kham ang hi po leh, 

26tuaci’n Vanglienpa kungah nuom na sa ding a, Pasien’ mai-ah na mai na 
phongsang ngam ta ding hi. 

27Ama kungah thu na ngen ding a, ama in na ngetna ang za ding hi. Nangma in 
na kamciemte na tangtungsah ding hi. 

28Thu khensat khatpo na bawl ding a, tua khu hing kisuhkip piehin, na lampi 
tengah khuovah ang tang ding hi. 

29Midangte a kisimmaw ciengin a kilietsah zieh uh, na ci ding hi; bangzieh ahei 
cile ama in a neilut mite a hundam hi. 

30Ama in khielna a nei mite nangawn tankhie ding a, na khut siengthote ziehin 
amate hutdamin a om ding uhi,” a ci hi. 

Job 23 

Job in Dawngkia: Ka Phunna Nasie mama hi. 

1Tua ciengin Job in dawng a: 

2“Tuni-a ka phunnate nasie mama a; ka tautau vangin ama’ khut a gih veve hi. 

3Ama ka sui dan ding thei-in ama opna tung thei leng nuom sam vang e! 

4Ama mai-ah ka thu ka sung ding a, ka kam dimdimin ka niel ding hi. 

5Ama’ ei dawn dan dingte ka mukhie ding a, ka kunga ei gen ding teng zong ka 
thei siem ding hi. 

6Ama in a vanglien pi tawh kei ei do ding amah? Hi lo hi; ama in ka thu ngai zaw 
lai ding hi. 

7Mi thuman khat ama tawh holim thei ding a, ka thukhen pa in ka thu ei zosah 
ding hi. 

8Mailam ka nawh leh khumnah ama a om sih a; ka nuatawn le lah ama ka mu 
tuom sih hi; 

9veilamah ama kiphuol a, ka mu thei sih hi; zietlamah ka kiheikia a, hinanle ama 
ka mu thei tuom sih hi. 

10Ahi vangin ama in ka zawi teng ei thei hi; ama in kei ei zelah ciengin kham 
bangin ka pawtkhie ding hi. 

11Ka keng in ama’ ketot nua a zui lenlon a; a lampi zui-in ka piel vawt sih hi. 

12A kam tawh ei thupiehna panin ka piel sih a, ka awp sungah a kam tawh a 
thugente ka vom hi. 

13Ahi vangin ama a tuomin ding a, koi in ama zawl zo ding ahei? Ama in a dei 
teng a kibawl hi. 

14Azieh pen kei dinga a sesate ama in ang bukimsah ding a, ama’ lungsim sungah 
tua bang tampi a om hi. 

15Tua ahi ziehin ama mai-ah ka zau mama a; ka ngaisut khah ciengin ama ka 
giintha a suoh hi. 

16Pasien in keima’ lungsim zawmsah a, Vanglienpa in ei patausah hi. 

17Khuomiel lahah mangthai thei-in miel sapi in ka mai hing khu dawh leh nuom 
sam vang e! 

Job 24 

Leitunga Tatsietna Ziehin Job Phun 

1“Vanglienpa in bang dingin hunte zui loin, ama a thei mite in bang dingin 
migilote tunga a thukhen ni mu kha lo uh ahei? 

2Migilote in gamgi ciemtenate a khin uhi; amate in tuuhonte manin an a vah uhi. 

3Amate in tagate’ laa a delmang uhi; amate in meigongnu’ bawngtang zong 
vankhapin a la uhi. 

4Amate in lam gei-ah tasamte a sawnpua uhi; leitunga mizawngte zosie a kiphuol 
dap sieng uhi. 

5Senel gam laate bangin neh sui-in a vah kawikawi uhi; a note neh ding an sui-in 
gam lahah a kizawt uhi. 

6Amau-a’ ahi lo lo lai-ah an a la vua, migilote’ lengga lo-ah a sangh a khon uhi. 

7Zan tungtawnin amate guohtangin a lum vua, tuale khuodam cienga kihui 
nading puon a nei sih uhi. 

8Muoltung guotuite in amate a pah tehlopsah a, a kibuh nadingun suongpi pang 
a bel uhi. 

9“A nu’ kang sung panin taga nausen a gu mite om a, mizawngte’ nausente zong 
vankhapin a la uhi. 

10Amate puon nei loin guohtangin a kawiva vua, gilkielin lainem nan ule amate 
in buphaite a puo uhi. 

11A leicielte uh kikalah amate in sathau a suh uhi; amate in lengga tui a suh 
vangun, a dangta uh a pha tuom sih hi. 

12Khuopi panin a laitat mite a tau vua, panpi ngai-in a liem a baite a kiko uhi; 
hinanle Pasien in a thumna uh donin a nei tuom sih hi. 

13“Khuovah a langpang, tua khuovah lampite a thei lo, tua lampite zong a zui lo, 
mi pawlkhat a om hi. 

14Mizawng mi tasamte that dingin phalvahin tuolthat pa tho a, zan khuomiel hun 
sungin guta bulu-in a pang hi. 

15Angkawmpa’ mit in khuomut ding kal a ngahla a, ‘Koima’n ei mu sih va,’ a ci hi; 
tuale ama in a maitang a sel hi. 

16Amate in khuomiel lahah inn a lu uhi; sun lai-in amate kot a kikhalu uhi; amate 
in khuovah a thei sih uhi. 

17Azieh pen amate adingin miel thuhpi pen zingmawng tawh kibang a, khuomiel 
zauhuoina tawh amate a kilawmta uhi. 

18“Tui maitang tungah amate malgang mama uhi; gam sunga amau’ satanh in 
samsietna ahi hi; a lengga lo vuah koima kuon nawn lo hi. 

19Guotui kan hun le nisat hun in vua tuite hupkang hi; Tua bangin Misikhuo in 
maw neite a bawl hi. 

20Naubu in amate a mangngil a; thanlomte in amate tuituoh a sa uhi; amate a 
kiphawh kha nawn sih hi; tuaci’n singkung bangin migilote a tawngsan uhi. 

21“Amate in ta nei lo numei a bawlsie vua, meigongte tungah na hoi a sem sih 
uhi. 

22Hinanle Pasien in ama’ vanglietna tawh mi thahatte’ hinkhuo sausah a; a 
hinkhuo a lunghimaw ciengun ang tho theikia na lai uhi. 

23Ama in amate bihna pie a, amate huoi-in panpi hi; ama’ mit in a lampi uh a 
kaihlit den hi. 

24Amate bakhat kisangtawi a, tua ciengin a mangthai uhi; amate paape bangin a 
vulmang vua; buvui ki-at bangin amate ki-attan hi. 

25Tua bang hi sihle mizuou ci-in koi in ei gen ngam ding a, ka thugen zosie 
bangma hi sih, ci-in koi in ei lah ngam ding ahei?” a ci hi. 

Job 25 

Bidad in Gen: Pasien Mai-ah Mihing Bangci Thuman Zo Ding Ahei? 

1Tua ciengin Shuh mi Bildad in dawng a: 

2“Pasien kungah uhna le zatahna om a, a sangna mun ama’ vantungah ama in 
kilemna a bawl hi. 

3A galkapte a phaza koi in sim zo ding ahei? Koi tungah a khuovah tang lo ahei? 

4Tua ciengin Pasien mai-ah mihing bangci dih thei ding ahei? Numei sunga pieng 
mihing bangci sientho thei ding ahei? 

5Ama muna-ah hlapi nangawn tang sa zo lo a, aasite nangawn siengtho sa zo lo 
ahile, 

6than bang lel mihing, le talteng bang lel mihing, bangza-in a thupi sih zawkan 
lai diei!” a ci hi. 

Job 26 

Job in Dawngkia: Pasien’ Thupina Suizawh ding Hi Lo 

1Tua ciengin Job in dawng a: 

2“Hatna nei lo mipa bang na ci panpi ahei! Ban thahat lo mipa bang na ci hu ahei! 

3Pilna nei lo mipa thu bang na ci mop a, thu hoi bang na ci genpi thei ahei! 

4Na thugente koi’ huna tawh na gen ahi a, koi’ lungsim pana hing pei ahei? 

5Lei nei-a misi hlate le tui le a sunga omte zau-in citun uhi. 

6Pasien mai-ah Misikhuo a guohtangin om a, Sietna in zong asin a nei sih hi. 

7Awnghawmpi tungah ama in Zaphon pha a, ama in bangma lo tungah leitung 
kikhaisah hi. 

8Ama in a meiisapi sungah tuite tun a, tuate ziehin meiilum pawhkeh lo hi. 

9Hlalia’ maitang khupieh a, tua tungah a meiilum kaisah hi. 

10Ama in khuovah le khuomiel kikalah a kigi bawlpieh a, ama in tuipi tungah 
kuolviel khat omsah hi. 

11Ama in a hosiet ciengin vanpi kidona ahi khuompite zau-in a kithing hi. 

12A vanglietna tawh Tuipi daisah a, a siemna tawh Rahab satlia hi. 

13A hui tawh vantungte mut sieng a, a khut tawh gulpi tailai sun pailet hi. 



953 

 

 
Zo Bible 

© 2018 Bible Society of Myanmar. 
 

 
 

 

14Tam teng khu ama’ nasep a mongno khat ahi na bo a, ama’ thu i zahte khu a 
hemlam beh ahi na bo hi! Hinanle vanto ging tawh a kibang a vanglietna koi in 
thei zo ding ahei?” a ci hi. 

Job 27 

Job in a Citahna Tukip 

1Job in a thugen zomto a: 

2“Ka dihna ei lahpieh, genthei liengvai ei sinsah Vanglienpa a hing ahi ma bangin, 

3ka sungah ka naahu a om a, ka nahkuo-ah Pasien’ hu a op laisie, 

4ka kam in zuouthu kici gen loin, ka lei in mi solna kam a gen sih ding hi. 

5Na thuman uhi, kang ci vawt sih ding a; ka si dongin ka citahna ka hlasuo sih 
ding hi. 

6Ka thumanna ka tukip lenlon a, ka hlasuo sih ding hi; ka hin sungin ka lungsim 
in ei mawsah lo hi. 

7“Ka galpa, migilote bang hinlen, ka langpa, mi thuman lote bang taheh. 

8Pasien in a hinna uh lahpiehin, amate a suh maimang ciengin Pasien thei lote’ 
kinepna khu bang pen ahi bep diei? 

9Amate tungah buoina a tun ciengin, Pasien in a kikona uh a za diei mah? 

10Vanglienpa sungah amate in nuom a sa uh amah? Amate in hun bangkimah 
Pasien a ko ding vuoi mah? 

11Keima in Pasien’ sil bawltheina tawh kisai thu kang hil ding hi; Vanglienpa 
tawh a omte ka im sih ding hi. 

12Na unpi-un na mu zo ta uhi; tua ahile bang dinga a mawhna suoh na hi uh ahei? 

13“Tam pen migilote in Pasien kung pana a nga uh satanh le, mi bawlsiete in 
Vanglienpa kung pana a nga uh gouluo ahi hi: 

14A tate a pun vua ahi lezong namsau-a lo ding a hibo vua, tuale a suon a hlahte 
un khamkhop ding an a nei sih uhi. 

15A hinglaite pulnatna in vui ding a, a meigong numeite in amate a kaa sih ding 
uhi. 

16Amate in leivui bangin ngunte sungvumin, buon bangin puonsil cieng nan ule, 

17amate in sungvum kha thei ding a, hinanle thuman mite in tuate a sil ding vua, 
maw nei lote in tua ngunte hawm lel ding uhi. 

18Amate in vabu bangin inn a lam vua, lo ngaite in a lam uh buhte tawh a kibang 
bep bo hi. 

19Hauna tawh lupna a zuon vua, ahi vangin a zop zo nawn sih ding uhi; amate 
khanglo-in a hah uleh tuate na om nawn lo hi. 

20Zauna in tuikhang bangin amate pha a; zanin huipi in amate a semmang hi. 

21Nisuona huipi in amate domto-in a mangthai uhi. Tua hui in a opna uh panin 
amate a tawmang hi. 

22Amate khuotuo loin a lehmang a, hui hat lah panin ahi thei za-in a tai uhi. 

23Tua in amate khut behsanin, a opna panin a nuisan hi. 

Job 28 

Kallah Thu: Hei-ah Pilna Mu ding? 

1“Ngun kitawna khuh om a, kham kisiensahna mun om hi. 

2Lei sung panin sia kito a, suong panin sumsan kihuontui hi. 

3Suongtote in khuomiel tawpsahin, a gamla pen mun dong, mielking le miel 
thuhpi sungah suongte a sui uhi. 

4Amate in mi’ tenna panin a gamla kuom sungah lei sung tovang uhi; amate pen 
khuolzinte in a mangngil bawl vua, mite tawh kigamlatna munah khauhuol tawh 
amate kikhai linglengin a kivei uhi. 

5Leisiet panin neh ding ang pieng hi; hizongnanle lei nei lam pen mei-a kihal 
bangin sa mama hi. 

6A suongte panin Sapphire pieng a, a leivui lahah kham a om hi. 

7“Sasielne vate in tua lampi a thei sih vua, langta’ mit in tua mun mu lo hi. 

8Gamsa kisatheite in tuon ngai lo a, humpi zong pei ngai lo hi. 

9“Meituh suong tungah a khut a ngam vua, muol bulte lumletin a cimsah uhi. 

10Amate in suong a vutvang vua, a mit un sil manpha namcin a mu hi. 

11Amate in gunnah zosie a sui vua, lei sunga kiphuol nate a pholah uhi. 

12“Hinanle hei sungah pilna kimu thei ding ahei? Thu theitelna mun hei sunga 
om ahei? 

13Mihingte in tua lampi a thei zo sih vua, tua khu a hingte gamah a kimu sih hi. 

14Tui thuhpi in, ‘Ka sungah om sih,’ ci a, tuipi in zong, ‘Kohaw tawh omton sih,’ 
ci hi. 

15Pilna pen kham tawh kilei thei lo a, a man za ngun tawh kite thei lo hi. 

16Ophir kham tawh a man kite thei lo a, a manpha onyx ahi sihle sapphire tawh 
zong kite thei lo hi. 

17Kham le limlang in dem zo lo a, kham hoi-a kibawl nate tawh hlen thei hi lo hi. 

18Coral le suongvalte gentham vet lo a, tuikep sangin pilna manphazaw hi. 

19Ethiopia gama a pieng chrysolite suongmanpha tawh tekah thei ahi sih a, 
kham citah tawh zong a man kitekah thei lo hi. 

20“Tua ahile pilna hei pana hing pei ahei? Theitelna mun hei sunga om ahei? 

21Tua khu hinna nei mi zosie’ mit-ah a kiphuol a, tuale hui lahah a leng vate muna 
panin zong kiselcip hi. 

22Sietna le Sina in, ‘Kam baleng tawh thu kigen khu ka bil utawh ka za zo uhi,’ a 
ci uhi. 

23“Pasien in pilna lampi thei a, ama in a opna mun thei hi. 

24Azieh pen ama in lei mong dong en a, vansin nei-a sil om zosie mu sieng hi. 

25Ama in hui’ gihna bawlin, tuite a phaza ding te hi; 

26guozuh nading thukip bawlin, keh kieh nading lampi a bawl lai-in, 

27ama in pilna mu-in phuongzah a, tua khu kipsahin a sui hi. 

28Ama in mihingte kungah, TOPA zatahna khu pilna ahi a, sietna pana 
kihepkhietna khu thu theitelna ahi hi,’ ci hi,” a ci hi. 

Job 29 

Job Thusun Man 

1Job in a thugen zomkia a: 

2“Nidang hun Pasien ei cin lai bangin ka hinkhuo zilkia thei leng nuom sam vang 
e; 

3ka lu tunga meivah a tan lai, khuomiel sunga ama’ khuovah tawh ka va lai; 

4ka tangval thahat lai le ka buh sunga Pasien tawh ka kikhawl lai; 

5Vanglienpa kei tawh ang omton lai, ka kimvelah ka tate a op lai; 

6bawngnawi-a ka keng ka sil lai-in, suongpi in kei adingin sathau tui bangin a 
pulsah hi! 

7Khuopi tunkotah pei-in mihon opna munah ka to ciengin, 

8ei mu khangnote in tona ei awn vua, khanghamte zong a na ding uhi; 

9mi thupite a holim uh a khawl vua, a khut utawh a kam a hum uhi; 

10miliente a sip dide vua, a dangtawng vuah a lei a behsah uhi. 

11Mite in a zah ciengun ei phat vua, ei mu ciengun ei thukimpi uhi. 

12Bangzieh ahei cile mizawngte le panpi nei lo tagate a kiko ciengin ka hunkhie 
hi. 

13Keima tungah mi lungkhamte’ thupha ang tung a, keima in meigongte 
lungnuomin la ka sasah hi. 

14Puon bangin dihna ka sil a; ka thutanna pen puontuol le dielkhim tawh kibang 
hi. 

15Mittawte adingin a mit uh ka hi a, khelbaite adingin a keng uh ka hi hi. 

16Tasamte adingin a pa uh ka hi a, melmahte’ vai zong ka dinpi hi. 

17Thuman lote’ ha ka suhtawngpieh a, a ha uh panin a sa neh uh ka khiehpieh hi. 

18Tua ciengin, ‘Ka bu sunga a si dingin ka kingaisun a, ka nite zong senel banga 
a tam dingin ka ngaisun hi; 

19tui sungah ka huite zam a, zan tawn tungin ka bate tungah daitui a taa hi; 

20ka sungah ka vanglietna thasuo zing a, ka khuta thal zong a tha zing hi,’ ka ci 
hi. 

21“Amate in ka thugen ngai-in ei ngah vua, sip dide-in ka thuhilna a ngai uhi. 

22Ka ham zaw ciengin a hamkia sih vua, ka thugente daitui bangin amate tungah 
taasuh hi. 

23Amate in guotui nga bangin ei ngah vua; guo masa ngah bangin a kam a golkah 
uhi. 

24Lungmuonna a nei lo ciengun amate ka nuimai a; amate in ka maitaina a 
sumang sam sih uhi. 

25Uhpipa bangin ka to a, a lampi uh ka teelpieh hi, tuale a galkapte lahah kumpi 
bangin ka teng a, kei pen a date a henem khat tawh ka kibang hi. 

Job 30 

1“Ahi vangin tu-in kei sanga nauzaw, a pate uh ka tuucing uite za-a ka neumute 
in kei ei ciemmui bawl uhi. 

2A khut thahatna uh panin bang nga thei ding ka hei? A thahatna zosie uh a tawp 
ahi ta hi. 

3Tasap zieh le gilkiel seng ziehin amate in gamgaw lahah singhuite a ngiet uhi, 

4amate in muolheu paa loin singnate a hlieh vua, munphie zungte tawh a 
kisanglum uhi. 

5Mipite tenna panin amate kidelmang a, guta khat a kidel bangin mite in amate 
a awhsan uhi. 

6Lui gawta-a hawhlam kuoh lah le leihawm suonghawm lahah a ten uh kul hi. 

7Sawlkawm lahah a peng vagua vua; a lomtangin lahkhai kawm lahah a 
kisengnawp valuoi uhi. 

8Amate pen kimanna a nei lo migina lo hon ahi vua, gam sung panin amate 
kinotmang hi. 

9“Tu-in simmawna la ei phuo vua; amau’ thusie gentena ka hi ta hi. 

10Amate in ei kidah vua, ka kung panin a kikangkoi uhi; amate in ka maitang 
cilphi ding pen a kiheh vawt sih uhi. 

11Pasien in ka thalgui ei sattanpieh zieh le a neilut dinga ei koi ziehin, ka mitmu-
in a nop bangun ei bawl uhi. 

12Ka zietlamah khangno tatsiete a ding vua; amate in ei gamdelin ka siet nading 
lam a siel uhi. 

13Amahawn ka lampi susie-in ka tuosietna a khangsah uhi; amate a kham ding 
koima om lo hi. 

14Lei hawmvang gol zui-in amate a lut vua, a sie nate lahah amate ang kilawmlia 
uhi. 

15Keima tungah zauna ang tung hi; hui in ka thupina a tawmang bangin ka 
citheina teng zosie zong meii bangin a theng hi. 

16“Tu-in ka sungah ka hlagau tui bangin kisung hi; gentheina nite in ei pha ta hi. 

17Zanin ka gu ka tangte in ei ngiet a, tua ei ngiet natnate in khawl hun a nei sih 
hi. 

18Pauhat thu-in ka puon-ah ei man a; ka puon ngawngah ei gahcip hi. 

19Ama in buonnawi lah ei denna a, vut le vai ka suoh hi. 

20Na kungah kang kiko a, nang in nei dawng sih hi; keima ka dingto a, nang in 
nei hem-et bep hi. 

21Ka tungah nang gilo mama a; na banhat tawh nei bawlsie hi. 

22Hui lahah nei domto a, tua tungah nei tuongsah hi, nang in huipi ging lahah nei 
suhle nei tole hi. 

23Nang in sina zuon a nei zawpi ding ahi lam le mihing zosie dinga kisesa inn 
zuon a nei zawpi ding ahi lam ka thei hi. 

24“Tuosiet hunin panpina ngenin a kiko ciengun koima in tua tasamte a khia sih 
hi. 

25Hin gentheite adingin kaa kituhte hi lo ka mah? Mizawng gentheite zong lung 
gimpi hi lo ka mah? 

26Ahi vangin sil hoi ka kinep ciengin silsie ang tung zawsop a, khuovah ka 
lunggul ciengin khuomiel ang letun hi. 

27Ka sungkuo teng a kikhule gawp a, ka om ngim thei sih hi; nisim sielin 
gentheina nite ka tungah ang tung hi. 

28Ni mu loin miel lahah ka vah a; mihonpi lahah dingin huna ngenin ka kiko hi. 

29Si-alte’ sanggam ka hi ta a, va-kalaohte’ lawmpa ka hi ta hi. 

30Ka vun dupin a hawtol a, ka gute zong mei-kamsa a bang ta hi. 

31Ka lyre awging khu dana suoh a, ka theile zong si-uopte’ awging a suoh ta hi. 

Job 31 

1“Ka mit tawh thuciemna ka bawl zo ta hi; ngahnuno khat bangci et thei ding ka 
hei? 

2Tung Pasien kung panin ka tanh ding bang hi a, a sanga a om Vanglienpa kung 
panin ka gouluo ding bang ahei? 

3A thuman lote tungah tuosietna tungin, khielna a bawlte tungah gimna tung hi 
lo amah? 

4Ama in ka lampite thei-in, ka kalsuona zosie sim hi lo amah? 

5“A khiel lamin ka kalsuon a, zuou phuo dingin ka naw kalsuon leh- 

6tawikhaina man tawh ei kite hinlen, Pasien in ka citahna ei thei taheh! 

7Lampi man panin ka piel a, ka lungsim in ka mitmu teng zui-in, ka khutah a nieh 
khatpo a ban leh; 

8midangte in ka vawsa ne hinlen, keima dinga kicingte kiphungkal taheh. 

9“Numei khat in ka lungsim a zawl zo a, ka vengpa’ kot gei-a ka buhdap leh; 

10ka zi in midangte’ an suhpieh hinlen, midangte in ama luppi taheh. 

11Tua khu a siehuoi gitlona ahi ziehin, thukhenna a thuoh ding khielna ahi hi; 



959 

 

 
Zo Bible 

© 2018 Bible Society of Myanmar. 
 

 
 

 

12azieh pen tua khu Sietna dong a katum thei mei hi ding a, tua meikuong in ka 
anlah ding teng halvam ding hi. 

13“Ka sila numei in ahi a, ka sila pasal in ahi zongin kei ei hehin thu ang bawl 
ciengin, amau’ thu ka niel leh; 

14tuaci’n Pasien ang dinto ciengin bang bawl ding ka hei? Ama in thu ang kan 
ciengin bang tawh dawng ding ka hei? 

15Naubu sunga kei ei siempa in amate zong siem hi lo amah? Tuale naubu sungah 
eite pen khat’ ei siem hi lo amah? 

16“Mizawngte’ deigaw na khatpo ka hlaw a, meigongte a mitmang dinga ka bawl 
leh, 

17ahi sihle keima guohin an ka neh a, pa nei lote in an ka ngawlsah leh, 

18a neu lai panin a pa bangin taga pa va-in, a nu sung pana kipanin meigongnu ka 
pui sihleh, 

19Puonsil nei lo zieha mi a si khat, kihui nading a nei lo mizawng khat ka mu leh, 

20a lungsimin thupha ei pieh sih a, ka tuumul tawh ka huilum sih leh; 

21tunkotah ei panpi ding ka nei zieha tagate tungah ka khut ka lap leh; 

22ka liengko a bulah kihlong hinlen, ka ban a bulah tawngsan taheh. 

23Keima in Pasien tung panin gimna ka giin ziehin, ama’ thupina tawh ka kisi 
ngam sih hi. 

24Ka muon pen kham ka hisah a, ka ngam pen kham hoite hi, ka ci leh, 

25ka hau seng zieh le ka khut in tampi a lam zieha kipah ka hi leh; 

26ni a tan ciengin ka et a, thupi taha a tawn hlapi ka et leh, 

27ka lungsim ei dap zol ahi ta a, ka kam in ka khut ei daptawp ta hi. 

28Tam zong thukhente in dan a pieh ding khielna ahi a, tua ahi ziehin tung Pasien 
a niel ka suoh ta ding hi. 

29“Kei ei mudate kisietna ziehin ka kipah a, sil hoi lo in amate a phah cienga ka 
thangphat leh- 

30A si nadingun awsie suona tawh ka kam ka buasah ngai sih hi- 

31Ka puonbuh sunga omte in, ‘Luohsuoh vawtin a sa kineh lei izaw!’ a ci uhi. 

32Lam dungah mikhuolte gieh ngai lo a, khuolzinte adingin ka kotte ka hong hi. 

33Midangte in a bawl bangin ka khielnate imcipin, ka lungsim sungah ka mawna 
ka seldap a, 

34mipi ka giin seng ziehin, innkuonpite phawsiet ding ka zau ziehin, sip dide-in, 
kot kal loin ka om hi- 

35Ka thugen a za ding mi khat om le maw! 

(Tanah ka min thuna om hi! Vanglienpa in ei dawng heh!). Ka langpa in ei hehna 
lai gielsa’n nei leh izaw! 

36A tahtahin tua lai ka liengko-ah ka puo ding a, mang lukhu bangin ka lu tungah 
ka khu ding hi. 

37Ama kungah ka kalsuonna zosie ka sut ding a, milien bangin ama kung ka nai 
ding hi. 

38“Keima langah ka leitang kiko a, a tuma kuohte khu ang kaaton uleh, 

39sum pie loin a gate ka neh a, tua lo neite ka pulsisah leh, 

40mangbu tangin ling po hinlen, mangbuham tangin lopa po taheh,” a ci hi. Job’ 
thugente tawp ta hi. 

Job 32 

Elihu in Job’ Guolte Phawhsie 

1Tuaci’n ama kimuna-ah thuman kisa ahi ziehin tam mihing thumte in Job a 
dawng nawn sih uhi. 

2Tua ciengin Ram innsung mi Buz-te Barachel’ tapa Elihu lungthah hi. Ama Job 
tungah lungthah hi, azieh pen Pasien sangin ama a kidihsahzaw hi; 

3Job’ guolte thum tungah zong a lung thah hi; azieh pen amate in Job khiel hi, ci-
in a pholah vangun a dawn nading a thei tuom sih uhi. 

4Ama sangin amate a tazaw ahi ziehun tu-in Elihu in Job tawh kiho ding a 
ngahngah hi. 

5Ahi vangin tam mi thumte in a dawn thei lo lam Elihu in a mu bepin ama 
lungthah hi. 

6Buz mi Barachel’ tapa Elihu in dawng a: “Kei ka khangno lai-in, note khangham 
na hi ta uhi; tua ahi ziehin na kung vuah ka ngaisutnate kang pulah ding ka zum 
a, zong ka zau hi. 

7Keima in, ‘Tehsie lamte in thu gen hinlen, kum tam lamte in pilna hil uheh,’ ka 
ci hi. 

8Hinanle a mantahin mi sunga om hla khu Vanglienpa’ hu ahi a, tua in theitelna 
a piengsah hi. 

9A khanghamte a pil ahi sih a, thuman theite zong khanghamte ahi tuon sih hi. 

10Tua ahi ziehin, ‘Ngai un; kei zong ka ngaisutna ei gensah un,’ ka ci hi. 

11“En un, na thugen uh ngai dingin ka na ngah a, gen ding na sui kawi lai-un, na 
pilkam gente uh ka ngai hi. 

12Limtahin ka na ngai a, hinanle koima’n Job a niel zo sih a, note lahah a thugente 
a dawng thei koima a om sih hi. 

13Ahi vangin, ‘Pilna mu zo ta ung; ama a dawng ding pen Pasien ahi a, mihing ahi 
sih hi,’ ci sih un. 

14Kei ei kap nadingin thu a gen ngai sih a, note’ thugente tawh ama ka dawng sih 
ding hi. 

15“Amate a ciza vua, bangma a dawng sih uhi; amate in gen ding kam khat zong 
a nei sih uhi. 

16A ham lo ziehun ke’n amate ngahin, khuna a din ziehun dawng nawn lo ding 
ka mah? 

17Kei zong kang dawng ding a, ka ngaitsutna zong ka pholah ding hi. 

18Azieh pen gen ding a dimin ka nei hi; ka lungsim a ki-ip zo sih hi. 

19Ka lungsim pen pawtna ding nei lo a kibilcip lenggazu tawh kibang hi; lenggazu 
thawlthate bangin a pawhkhe dihtah ka bang hi. 

20Ka thuoh zawh nadingin thu ka gen kul hi; ka kam kahin ka dawn kul hi. 

21Koima guptuom le paituom ka nei sih ding a, koima ka maitangphat sih ding 
hi. 

22Azieh pen mi pawh dan ka thei sih a, pawh leng zong ei Siempa in ei sumang 
pai ding hi! 

Job 33 

Elihu in Job Phawhsie 

1“Ahi zongin Job aw, tu-in ka thugen za inlen, ka gen zosie ngai in. 

2En in, keima in ka kam ka kah a, ka kam sunga ka lei in thu a gen hi. 

3Ka thugente in ka lungsim dihna a pulah a, amate in lungsim tahpi tawh a gen 
lam ka kam in a thei hi. 

4Pasien’ hlagau in keima ei siem a, Vanglienpa’ hu in hinna ei pie hi. 

5Nei dawn thei leh ei dawng in; na thugen dingte ka mai-ah guol in; ka mai-ah 
ding in. 

6En in, Pasien mai-ah kei zong nangma bang ka hi hi; kei zong tungman lom tawh 
ei na kisiem ka hi hi. 

7Kei nei giin nading a om sih hi; na tungah ka khut kang gihsah sih ding hi. 

8“A tahtahin keima’ zahna ah na gen zo ta a, tuale keima in na thugen gingte ka 
za zo hi. 

9Nang in, ‘Kei ka sieng a, ka khiel sih hi; kei ka siengtho a, ka sungah mawna a 
om sih hi. 

10En in, ama in kei ei suh nading paulap sui-in mu a, kei pen a galpa-in ei ngaisun 
hi; 

11ama in ka kengah kol ei bul a, ka lampi zosie ei vil hi,’ na ci hi. 

12“Hizongle tam thu-ah nang na thuman sih hi. Keima in kang dawng ding hi: 
Mihing sangin Pasien lienzaw hi. 

13Bang dingin ama tawh kisel na hei? ‘Ka thugente khat beh ei dawng sih va,’ a 
ci na hi amah? 

14Azieh pen Pasien in lam khat, lam ni-in thu gen nanle mite in a thei sih uhi. 

15Zanlai a lupna tung vua a haituh laitah uh, mite a ihsip laitahin mang le 
mangmuna sungah, 

16a bil uh a honpieh a, hilkholna tawh amate zausahin, 

17a gamtatnate panun kiheisah a, kilietsahna pan kidawmsahin, 

18Hankhuh panin amau’ hlagau le Gunpi kantanna panin amau’ hinna a hunkhie 
hi. 

19Amate zong lupna tungah natna tawh thuhil a, khawl loin a gu a tangte uh a na 
sah hi, 

20tuaci’n a hinkhuo un an a kidah a, antuipen zong a lunggul ta sih uhi. 

21A ci a sa uh kiemin a kimu thei ta sih uhi; tuale a kimu ngai lo a gu a tang teng 
uh kidawh sieng hi. 

22A hlagau uh Hankhuh neh ahi ta a, a hinkhuo uzong sina lam zuon ding ahi ta 
hi. 

23Tua ciengin mi khat thuman hi, ci-in a tangko ding, vantungmi palai ding khat, 
tul ah khat bang om hinlen, 

24ama in tua mipa hepi-in ama kungah, ‘Hankhuh lam pei ding ama hunkhie in; 
ama tat nading sum keima’n ka nei hi; 

25khangno-a’ bangin a ci a sa nosuokia a, a khangno thahat lai nite bangkia 
taheh,’ a ci hi. 

26Tua ciengin ama in Pasien kungah thu a ngen a, ama in a thungetna a sang a, 
lungdamin a mai-ah a pei hi, tuale ama a thuman ziehin Pasien in ama thuhkia 
hi. 

27Tua pa in mi mai-ah la sa a, ‘Kei ka maw zo a, thuman ka lehei ta hi, keima 
tungah ei kithuhkia sih hi. 

28Ama in Hankhuh sunga pei ding ka hlagau ei tan zo a, ka hinna in khuovah a 
mu ding hi,’ a ci hi. 

29“Pasien in mihingte tungah tam nate zosie nivei, thumvei bang a bawl ahi a, 

30hinna khuovah a mu nadingun, Hankhuh panin amau’ hlagau a lahpieh ahi hi. 

31Job aw, ka thugen limtahin ngai in; sip dide inlen thu kang gen ding hi. 

32Gen ding na nei leh ei dawng in; gen in, azieh pen nang dih kang tangsah nuom 
hi. 

33Na nei sih leh ka thugen ngai in; ham nawn sin, keima in ka pilna thu kang hil 
ding hi,” a ci hi. 

Job 34 

Elihu in Pasien’ Thutanna Tangko 

1Tua ciengin Elihu in a genban zom a: 

2“No mipilte aw, ka thugente za unlen, no thutheite aw, na bil uh na daw un; 

3azieh pen dangso in an a ciep ma bangin bil in zong kammalte a sittel hi. 

4Thuman bang ahei ci teel vai; eite lahah a hoi bang ahei ciemte vai. 

5Azieh pen Job in, ‘Mawpeng ka hi a, Pasien in ka dihna a lamang hi; 

6kei a thuman ka hi vangin mizuou-in ei kisim hi; suhkhiel nei lo hinan leng zong 
ka hima kidamsah zo nawn lo hi,’ a ci hi. 

7Zakona tui dawn banga a dawn Job bang mi koi om ahei? 

8Sil hoilo bawlte tawh kipawlin migilote tawh zawhton koi ahei? 

9Azieh pen ama in, ‘Mi in Pasien sunga a nopsah ziehin a met bangma nga lo hi,’ 
a ci hi. 

10“Tua ahi ziehin no thu ngaisun theite in ka thugen za un. Pasien in gitlona bawl 
lo ding a, Vanglienpa in a man loin sem lo ding hi. 

11Azieh pen a sepna utawh kituohin ama in thuhkia ding a, a gamtatna utawh 
kituohin amate kungah a tungsah ding hi. 

12A tahtahin Pasien in sil hoi lo sem lo ding a, Vanglienpa in thutang lehei lo ding 
hi. 

13Leitung a uh dingin ama koi in ngansie a, koi in leitung buppi vai ama tungah 
nga ahei? 

14Ama in a hlagau lakia hinlen, a hinna hu ama kungah hing khawm leh, 

15mihing zosie si sieng ding a, mi zosie leivui-ah a peikia ding uhi. 

16“Theitelna na nei leh tam thu za inlen, ka thugen ngai in. 

17Thutang muda mipa in uh ding amah? Thuman le a thahat pa mawpaih ding na 
mah? 

18Kumpipa kungah koi in, ‘Nang miginalo pa! ci ding a, uliente kungah koi in, 
‘Migilote,’ ci ding ahei? 

19Koi in mithupite tungah maipha pie tuon loin, mizawngte sangin mihaute thupi 
ngaisutzaw tuon lo ahei? Bangzieh ahei cile amate a unpi-un ama’ khut tawh a 
siemsa hi lo uh amah? 

20Amate bakhat sungin a si uhi; zankim laitahin mite lingin a si uhi. tuale mihing 
khut tawh loin a thahat mite kikaimang hi. 

21“Azieh pen a mit in mihingte’ lampi kaihlit zing a, a kalsuonna zosie uh mu 
sieng hi. 

22Silsie bawlte kiphuol thei nading khuozing ahi sihle miel thuhpi om lo hi. 

23Azieh pen ama in thukhenna thuoh a, Pasien’ mai-a pei ding hun koima adingin 
se tuon lo hi. 

24Ama in a thu kan loin mi thahatte gawtguoi a, amate munah midangte koi hi. 

25Tua bangin amau’ nasepte thei ahi ziehin, zanlai-in amate lumletin tuoncil hi. 

26Adangte in a et laitahin ama in a gitlona ziehun amate tehpuong hi, 

27azieh pen ama a zuina panun a kihei vua, amate in a lampite a thupise sih uhi; 

28tuaci’n amate in ama kungah mizawngte’ kikona tungsah a, mi gentheite’ 
kikona a za hi. 

29Ama a ham lo ciengin koi in mawsah thei ding ahei? Ama in a mai a phuol 
ciengin, minam khat in hile, mi khatguoh in hile koi in ama mu thei ding ahei? 

30Tuaci’n Pasien a thei lo mite, ahi sihle mi thangsiete in vai a hawm sih ding uhi. 

31“Azieh pen mi khatpo in Pasien kungah, ‘Dan ka thuoh zo ta hi; ka khiel nawn 
sih ding hi; 

32ka mu lote ei hil inlen, mawna ka bawl leh ka bawl nawn sih ding hi,’ koi in ci 
ahei? 

33Ama na niel ziehin ei lethuh kia va ci-a na ngaisut amah? Azieh pen nangma 
teel ding ahi a, kei teel ding hi lo hi. Tua ahi ziehin nangma in na thei thu hing 
pulah in. 

34Thu ngaisun theite in keima kungah ang gen ding vua, ka thugen a za mipilte 
in, 

35‘Job in a thei lopi-in thu gen a, a thugente khietna a nei sih hi,’ ei ci ding uhi. 

36Migilote bangin a dawnkia ziehin Job tungah a tawpna dongin thu kikhen leh 
ka nuom hi. 

37Azieh pen a mawna banah ledo lai a, ama in eite lahah a khut bengin, Pasien 
langpanna kammal tampitah a genbe lai hi,” a ci hi. 

Job 35 

Elihu in Kidihsahna Mawsah 

1Tua ciengin Elihu in a thugen zom a: 

2“Tam thu thutang hi, ci-in na ngaisun amah? Nang in, ‘Pasien’ mai-ah ka dih hi,’ 
na ci hi. 

3Nang in, ‘Ke’n bang phattuomna nga ka hei? Maw leng bangci hoi zawh ding ka 
hei, ci-a na dawh leh, 

4nangma le na guolte kungah kang dawng ding hi. 

5Vante en unlen mu un; no sanga a sangzaw meiilumte en un. 

6A maw zo na hi leh ama bang sukha na hei? Na khielna a tam mama leh, tuate 
in ama bang a ci suhkhah ahei? 

7A thuman na hi leh ama tungah bang na pie a; ahi sihle ama in na khut tung 
panin bang teng sang ahei? 

8Na gitlona in nang tawh a kibang midangte sukha a, na thumanna in nang tawh 
a kibang adang mihingte ma a sukha hi. 

9“Bawlsietna tampite ziehin mihonpi a kiko uhi; mihatpa banhat ziehin amate in 
huna ngen uhi. 

10Ahi vangin koima in, ‘Zan khang lai-a ei thakhausah, keima ei siempa ka Pasien 
hei-a om ahei?’ a ci sih vua, 

11leitung ganhingte sangin thu ei tam hilzaw a, hui lahah a leng vate sanga a pil 
zaw-a ei bawl ahi hi,’ zong a ci sih uhi. 

12Khumnah amate a kiko vua, hinanle silsie bawlte a kilietsah ziehin ama in 
dawng lo hi. 

13A tahtahin Pasien in kikona hawmpite a za sih a, Vanglienpa in amau’ kikona a 
thudon sih hi. 

14Ama ka mu sih a, ka thu ama mai-ah a tung hi, ama ngah ka hi hi, na ci ciengin 
ama in na thu bang ang ci tawm zahpieh zaw lai diei! 

15Tu-in ama’ lungthahna in dan a pieh lo ziehin ama in khielna bawl ding pen a 
thupi ngaisut seng sih hi. 

16Job kam kahin thu mawh gen a, a thei lopi-in thu tampi gen hi,” a ci hi. 

Job 36 

Elihu in Pasien’ Hoina Tawisang 

1Elihu in a thugen zom a: 

2“Tawmvei sung ei thuoh lai un, keima in note kang lah ding hi, azieh pen Pasien’ 
tangin gen ding kimkhat ka nei lai hi. 

3Gamlapi panin ka theina kang keng ding a, thumanna pen kei ei Siempa-a’ ka 
hisah ding hi. 

4Azieh pen ka thugente a khiel sih hi; nang tawh theina bukim nei pa a omton hi. 

5“A tahtahin Pasien thahat a, koima simmaw lo hi; ama pen theitelna’ 
thakhauhna sungah thahat hi. 

6Ama in migilote a hinkhawi sih a, hinanle gimthuohte tungah dihtahin na sem 
hi. 

7Ama in mi thumante limtahin en a, hinanle kumpite, kumpi topha tungah kum 
tawn adingin tosah a, amahaw kitawisang hi. 

8Amate kolah kibulin gentheina khau-a a awkhah uleh, 

9amau’ kiphatsah gamtatnate ziehin ama in amate tungah a sepna ule a khielnate 
uh a pulah hi. 

10Ama in thuhilna ngai dingin a bil uh honpieh a, mawna pan a kilekia nadingun 
thu a pie hi. 

11Thu ngai-in ama’ na a sep uleh, a nite uh hauna-in a mang ding vua, a kumte 
uh nopsahna-in a zang ding uhi. 

12Hinanle amate in a ngai sih uleh, namsau tawh a si ding vua, a theilona ziehun 
a sigam ding uhi. 

13“Lungsim sunga Pasien nei lote in lungthahna a vom uhi; ama in amate a hen 
ciengin huna ngenin a kiko sih uhi. 

14Amate khansi-in a hinna uh zumhuoi tahin a tawpsah uhi. 

15Ama in a gentheina panun mi gentheite hunkhie a, hahsatna panin a bil uh a 
honpieh hi. 

16Ama in zong lungkhamna panin uhcipna om lo mun tanzau-ah nang ang zawl 
a, na sabuoi tunga an kiluite zong khu a tui a al vive ahi hi. 

17“Hinanle migilote vai-ah nuom na sa a, thukhenna le thutang in nang ang 
mancip hi. 

18Thangpaina in simmawna-ah ang zawl lo nadingin kidawm inlen, guhgol sum 
tampi ziehin lam kipielsah sin. 

19Na kikona le na thahatna zosie in na gentheina panin ang hu zo ding amah? 

20Amau’ munah mite a kisuhmang hun ding, zan hun ang tun ding kal ngahla sin. 

21Kidawm in! Sietna lamah kihei sin; tuami zieha gentheina tawh ang kize-et ahi 
hi. 

22En in, a vanglietna sungah Pasien kitawisang hi; ama tawh kibang sie koi om 
ahei? 

23A pei nading lampi koi in lah a, ahi sihle, ‘Nang na khiel hi,’ koi in ci thei ding 
ahei? 

Elihu in Pasien’ Thupina Tangko 

24“Mite in la-a a phat uh ama’ nasepte nahpitaha na patawi ding lam phawh in. 

25Mi zosie in a nasepna mu zo uhi; a gamla panin mi zosie in a gal et uhi. 

26A tahtahin Pasien lien a, ama i thei zo sih uhi; ama’ kumte kan zawh ding hi lo 
hi. 

27Azieh pen ama in tuimalte lato a, tuikhute khaihin guo-in a zusah hi, 

28vante in guotuite sungsuh a, mite tungah niengtahin zusah hi. 

29Koi in meiite a kithezah dan le a inn-a awging thei zo ding ahei? 

30En in, ama in a kimkotah tun phesah a, tuipi thuh sung teng a khucip hi. 

31Bangzieh ahei cile ama in tam teng tawh mite uh a, nehletah cingtahin a pie hi. 

32Ama in a khut tawh kehtang tawi a, a dawina tah a kha dingin sep hi. 

33A awging in ama thu a gen a, khielna tungah lungthahna tawh ama a haza hi. 

Job 37 

1“Tami thu-ah ka lungtang kisai a, ka lung vana khai a bang hi. 

2Ngai un, vanto tawh kibang ama’ awging le a kam pana pusuoh awging ngai 
vawi un. 

3Ama in vansin nei zosie-ah tunphe hla a, lei mong dong a tangsah hi. 

4Tua zaw ciengin ama’ aw ging a, a thupina awging tawh van thawnsahin, a 
awging a kizah ciengin tunphete khawlsah tuon lo hi. 

5Pasien in a aw tawh lamdang tahin van tosah a, ama in i thei zawh lo na lienpite 
a bawl hi. 

6Bangzieh ahei cile ama in vua kungah, ‘Leitungah kiesuh in,’ ci hi; tuale a gih 
mama a guomal pen 

7a piensah zosie in ama a thei nadingin mi zosie’ khutah lim khatin kizang hi. 

8Tua ciengin ganhingte a kuo sungah lut a, a kuo sung ciet vuah a om uhi. 

9Leitaw panin pumpei kihia a, leilu panin huivot a lang hi. 

10Pasien’ husan in tuikhal piengsah a, tui maitang tengah a khalkhalin om hi. 

11Ama in meii sapi lahah tuikhu guong a, meiilumte in a tunphe a kithezahsah hi. 

12Mi tenna lei maitang tungah ama in a bawl ding vua a sawl zosie a kiman sieng 
nadingin ama’ puina bangin amate kihei kawikawi uhi. 

13Ama in danpiehna ding ahi a, ahi sihle gam ading ahi a, ahi sihle itna lahna-in 
ahi zongin tuate a piengsah hi. 

14“Job aw, tam khu za in; khawl inlen Pasien’ na lamdang bawlte ngaisun in. 

15Pasien in amate tungah thu bangci pieh a, meii panin tunphe a taansah theina 
na thei amah? 

16A kileh kimin meiilumte a zam theina, a bukim theina a nei Pasien’ bawl a na 
lamdangte na thei ei mah? 

17Leitaw lam huipi ziehin leitung a vot ciengin, na puonsilte bang dinga lum thei 
ahei, ci na thei ei mah? 

18Limlang banga a sah vantungte ama’ zeh bangin na zeh thei amah? 

19Ama kungah ka gen ding uh ei hil in; khuomiel ziehin ka thu uh ka gel thei sih 
uhi. 

20Ka gen nuom thute ama kunga kigen phot ding amah? Mi khatpo in ama’ siet 
nadingin thu gen nuom ngai ding amah? 

21Tu-in vantungah khuovah a tan laitah, hui langin tuate a mut sieng ciengin, 
koima in khuovah a en thei sih hi. 

22Leilu lam panin kham melpuo khuovah tang a, Pasien kimkotah a giinhuoi 
thupina a om hi. 

23Eite in Vanglienpa, i mu thei sih hi; ama vanglien mama-in zong thutang a, a 
lien mama a thumanna ziehin ama in mi gawt lo ding hi. 

24Tua ahi ziehin mite in ama a zatah vua, ama in a kipilsahte a thusim sih hi,” a 
ci hi. 

Job 38 

TOPA in Job Dawngkia 

1Tua ciengin pumpei lah panin TOPA in Job dawng a: 

2“Theina om lopi-in thu gen a, ka thuhilna a mielsah koi ahei? 

3Kipasalsah inlen na kawng gah in, thu kang dong ding a, nei dawng ding hi. 

4“Leitung bulpi ka phu lai-in nang hei-a om na hei? Theitelna na nei leh ei gen in. 

5Bang cie phasah ding ci koi pen’ se ahei?-thei mama vateh! Ahi sihle a tunga 
tena khau hlungpa khu koi ahei? 

6Bang pen tungah a khuomte kiphut a, a ninga suong khu koi’ phum ahei? 

7Zingsol aasite in la a sahton cieng ule vantung mite zosie kipahin a awng uh 
amah? 

8“Ahi sihle a kam panin tuipi a let ciengin, tuipi kotte koi in khah ahei? 

9Meiilum puonin bawlin, khuomiel sapi naupuon-a ka bawl lai, 

10a gamgi ciemte-in kotpite le kotgolhte ka bawl lai-in, 

11‘Tam cieng pei-inlen a ban kal sin, na kiphatsahpi tuihuolte tana khawl ding hi 
ta, kang ci ngel sih amah?’ ka ci hi. 

12Na pien ni-a kipanin zingmawng thu pie-in, phalvah zong ama’ mun ding 
theisahin, 

13tuaci’n leimong dong a salvah nading le tua panin migilote a thinmang 
nadingin nang in thu na pie ngai ta amah? 

14Seal kitum tungman bangin leitung kikhel a, zatui tawh a kibum puon tawh 
kibang hi. 

15Migilote’ meivah kimitsah a, amau’ ban thahat kisattan pieh hi. 

16Tuipi sunga tuinah-ah lut kha ngai-in tuipi thuhpen nei-ah na pei ngai ta amah? 

17Na kungah sina tunkotte ang kilah ngai-in, miel thuhpi’ tunkotte na mu ngai ta 
amah? 

18Leitung bangcie pha ci na thei ei mah? Ta teng zosie na thei leh hing pulah in. 

19“Khuovah a opna lampi hei sung hi a, khuomiel a opna mun hei sung ahei? 

20Tuaci’n a gamgi dong na puoh thei ding a, a inn zotna lampite na thei ding hi. 

21Khum hunin nang suoh zo na hi ziehin na kum tam lam zong thei mama vateh! 

22“Vua kikholna inn ah lut kha ngai-in, ahi sihle gieltang kholna inn na mu ngai 
ta amah? 

23Tuate, lunggim hun le gal kido hun cieng dinga ka hen ahi hi. 

24Khuovah kizelna lampi bang hi a, leitungah suolam hui a kizelsuohna mun hei 
tah ahei? 

25“Guotui luon nading hawhlam to a, keh kieh nading lampi sielpiehin, 

26koima’ ten lona gam, mihing op lona senel tungah guo zusahin, 

27a tulsa gamkhingte a lungkim nadingin koi in lopa posah ahei? 

28“Guotui in pa a nei amah?, daicimte koi’ piensah ahei? 

29Koi’ naubu panin tuikhal pieng a, koi in vantunga vuakhalte piengsah ahei? 

30Tuite suong bangin sah a, tuipi thuh maitangte khalgawp hi. 

31“Vana Bawmluoite khiton thei-in, Zawlzawng kihenna khau na phel thei amah? 

32Amau’ hun zui-a a pei aasite pui thei-in, Ngambawm le a tate lampi na lah thei 
amah? 

33Vantung nate’ thukipte na thei amah? Leitungah amahaw’ ngaina dante na 
bawl thei amah? 

34“Tuilet in ang hlup thei nadingin meiilom tungah na kiko to thei diei mah? 

35Tunphete na sawl thei nadingin na kungah hing pei-in, ‘Tanah om ung,’ ang ci 
ding amah? 

36Koi in pumpi sung lamah pilna koi a, koi in lungsim sungah theitelna pie ahei? 

37-38Koi in meiite sim thei ahei? Ahi sihle leivuite a khalin kilomin leithemte a 
kimat ciengin, koi in vantunga tuibeemte buosuh thei ahei? 

39-40“Humpite sa matpieh thei-in, a kuo sung ahi sihle gamlahah sa a buh 
ciengun, nang in humpi a note na taisah zo amah? 

41Pasien tungah va-ah’ note kiko-in neh ding nei loin a len kawikawi ciengun, koi 
in amate an sih ahei? 

Job 39 

1“Muol tunga sakelte suo hun na thei amah? Sakhi a no nei hun na vil amah? 

2Hla bangza sung gai uh ahei ci sim thei-in, a suo hun ding uh na thei amah? 

3A no suoh dingin lei-ah amate bawh a, a no nei lam uh na thei amah? 

4A note a thakhauh vua, gamlahah khanglien uhi; amate a pusuoh vua, a pite 
kungah a kilekia nawn sih uhi. 

5“Gam-laate koi in hla ahei? A kikhina khau koi in sut a, 

6a inn ding uh gamgaw lah hisahin, a tenna uh citui gam hisah hi lo ka mah? 

7Khuopi gamlumna a nuisan zieu lel vua, sakol leeng hawipa’ kikona awging a za 
sih uhi. 

8Muoltangte tungah an a mai vua, hampa lohing zosie a sui kawikawi uhi. 

9“Gam-bawngtang in nangma’ na a sem nuom amah? Zanlai-in na gankuong gei-
ah a gieh ding amah? 

10Tumakuoh ah khau tawh na khi thei amah? Ahi sihle na nua-a kuomte hlo ding 
amah? 

11A thahat ziehin ama tungah kingamin, ama tungah na nasep ap ding na hi 
amah? 

12Na ancilna ah na ante hing puo-in ang kilekia dingin na um amah? 

13“A hlakui-ah a mul om sih nanle va-kalaohte in a hla hazapin a zap uhi. 

14Azieh pen a tuite lei lahah nuasie a, leitungah tuate a lumsah hi. 

15Keng khatpo in tuonkeh kha va ci a phawh sih a, gamsa khat in tuon kha va ci 
zong a phawh sih hi. 

16Ama-a’ ahi lo bang danin a note a huot bawl a, a tui a thah ziehin gimnate a 
mawhna suoh nanle a thuse sih hi. 

17Bangzieh ahei cile Pasien in pilna nei loin ama bawl a, tuale theitelna zong ama 
a kipie sih hi. 

18Ama in a lengto dingin a hla a zah ciengin sakol le a tunga tuongpa a nuisan 
zieu lel hi. 

19“Nang in sakol na hatsah amah? Nang in sakol’ ngawngmul na posah amah? 

20Kauphe bangin na kitomsah amah? Ama’ nahsem ging pen zauhuoi mama hi. 

21A cin tawh nahpi-in lei khuotin, nasietahin lungdam kipah a, galte tawh kimu 
dingin a kuon hi. 

22Zauna kici nuisanin a lungkie sih a, namsau panin a kinuale sih hi. 

23Ama tunga om thalbawm khu kilawhin a ging a, teipi le teikhawte a te lihleh 
hi. 

24Ama in lungthahna le zauhuoina tawh lei valtum a, pengkul a kitum ciengin 
ama a omngim thei sih hi. 

25Pengkul a gin ciengin, Haha! ci-in a ham hi. A gamla panin gal gimnam za a, 
galkap bute’ husa le awgingte kiza hi. 

26“Na pilna ziehin mupi sanglenin, leitaw lamah a hla a zap amah? 

27Nang thupiehna tawh muvanlai sanglenin, a sangpi-ah bu a tom amah? 

28Suongpi tungah ama teng a, suong kuohawm lahah bu a bawl hi. 

29Khum panin a sa mat dingte buh a, a gamlapi panin a mit in a galmu hi. 

30A note in sisan a hup vua, gansi opna po-ah ama a om hi,” a ci hi. 

Job 40 

1Tuale TOPA in Job kungah gen a: 

2“Mawna mu thei pa in Vanglienpa kiselpi ding amah? Pasien tawh kiniel poma 
in ei thuhkia taheh,” a ci hi. 

Pasien Kungah Job’ Dawnna 

3Tua ciengin Job in TOPA a dawng hi: 

4“En in, kei bangma ka hi sih hi; bangci dawn ding ka hei? Ka khutin ka kam ka 
hum hi. 

5Khatvei ka ham zo a, ka dawng sih ding hi; nivei ka gen zo a, ahi vangin ka genbe 
nawn sih ding hi,” a ci hi. 

Pasien in Job a Tawhna 

6Tua ciengin pumpei lah panin TOPA in Job dawng a: 

7“Kipasalsah inlen, na kawng gah in; thu kang dong ding a, nei gen ding hi. 

8Nang in kei nangawn ei khielsah ding na mah? Na dih thei nadingin kei ei 
mawsah ding na mah? 

9Pasien bangin ban nei-in, a awging tawh van na tosah thei amah? 

10“Thupina le vangneina tawh kivon in; minthanna le pikuonna puon bangin sil 
in. 

11A letkhe na lungthahna teng bungsuh inlen, mi kiphasah zosie en inlen nuoicip 
in. 

12Mi kiphasah zosie en inlen khiesuh in. Migilote amau’ dinna munah tuoncil in. 

13Amahaw zosie lei ah phuolton in; a maitangte uh leinei-ah khicip in. 

14Tua ciengin kei in zong na zietlam khut tawh ama guolzawna na pieh ka 
tahsang ding hi. 

15“Nang bang lien-a ka bawl Behemoth en in; ama in bawngtang bangin lopa a 
ne hi. 

16A kawngah a hatna om a, a gil sagolh lahah a thahatna om hi. 

17A mei, taamtah singzang bangin ka bawl a, a phei sagolhte a huolhuolin ka 
omsah hi. 

18Ama’ gute sumngo lawng bang a, ama’ khut le kengte siazawl bang hi. 

19“Pasien’ nasep liente lahah a masa pen ahi a, ama a Bawlpa beh in namsau tawh 
ama neh thei hi. 

20Bangzieh ahei cile muolsangte in a neh ding lopa posah a, gamsa zosie a ki-
apmai uhi. 

21Tui-unoh singkungte nei-ah ama lum a, nawng sunga pumpeng lahah kiphuol 
hi. 

22A hlim dingin tui-unoh singkungte in ama lie a, luidunga gielheh kungte in ama 
kimkot hi. 

23Gunte nangawn let nanle a zau sih a, Jordan gun a kam tan dong gei-in khang 
nanle lungmuongin a om hi. 

24Koi in siakawi tawh man zo ding a, koi in thangsie-in a nah pheh zo ding ahei? 

Job 41 

1  “Ngakuoi tawh Leviathan kai zo-in, khau tawh a lei na sawntum zo ngel ei mah? 

2A nah sungah khau thun thei-in, siakawi tawh a khadang na vut pailet zo diei 
mah? 

3Na kungah tamveipi ang thum ding amah? Kamdam tawh ang hopi ding amah? 

4A khantawna na sila-a lah dingin nang tawh thuciemna bawl ding amah? 

5Vate bangin ama tawh ki-apmai-in, na sila numeite adingin khau na khi diei 
mah? 

6Sumbawlte in a man deh ding uh amah? Sumbawlte lahah a hawm ding uh 
amah? 

7A vunte siazum tawh na sun thei diei mah? Nga khawna teipi tawh a lu na 
khawlet zo diei mah? 

8A tungah na khut va ngam ta’n; kidopi dingin ngaisun in; kipankia vawt sih 
vateh! 

9  Ama mat ding lametna khu lungkiehna ahi bep hi; a muna-ah pasien-te 
nangawn kizothaw hi lo amah? 

10Ama phin ngam ding za-in a hangsan koima a om sih hi. Ama mai-a a ding ngam 
ding koi ahei? 

11Ama tawh kisi a, a suohta koi ahei? - Vansin nei zosie-ah a koi pen ahei? 

12“Keima in ama’ gute tawh kisai, a thahatnate le a duong kilawmnate gen loin 
ka om sih ding hi. 

13Koi in ama’ puonsil tungnung hawhpieh zo ahei? Koi in ama’ sia puonpi sun 
pailet zo ahei? 

14A maitanga kotte koi in hong zo ahei? Ama’ ha kimkotah sil zauhuoi a om hi. 

15Ama’ elzang pen a kiguol ditdet lumte tawh kibawl a, seal kitum bangin a 
kicimat cihteh hi. 

16Khatlekhat a kimat ditdet ziehin a kikal vuah hui a pit sih hi. 

17Tuate khatlekhat a kizom ditdet hi; tuate kimat dimdemin phel zawh ding hi 
lo hi. 

18Ama in hatthi a law ciengin khuovah kikhaw a, zingmawng nisuo bangin a 
mitte a taang hi. 

19A kam panin meikuongte ang pawtdawh a, meisite a leng vapual hi. 

20Mei kitaw pumpeng le tuibeel so bangin ama’ nah sung panin meikhu pusuoh 
hi. 

21Ama’ husan in mei tawkuong a, ama’ kam panin meikuong pusuoh hi. 

22A ngawngah a hatna om a, ama’ mai-ah zauna a laam hi. 

23A tahsa kihlipte kimat suoh a, phen thei loin dettahin a om hi. 

24A lungtang suong bangin sah a, an gawina suong neipha bangin sah bihbeh hi. 

25A thawto ciengin pasien-te a zau uhi; a ging a zah ciengun zau-in a nuakin uhi. 

26Namsau tawh a kisut vangin a bun zo sih a, teipi, thaltang, teikhaw tawh kisun 
nanle bun zo tuon lo hi. 

27Siate butu bangin ngaisun a, sumngo zong sing muot bangin ngaisun zieu lel 
hi. 

28Thal in ama taisah zo lo a, ama dingin suongsaili zong buvai tawh kibang lel hi. 

29Moltumte buvai bangin ngaisun a, teipi ging a nuisat vazuau hi. 

30A neilang pen belpho keh tawh kibang a, buon tunga busatna om bangin kipha 
hi. 

31Tuithuhte beel sunga tuiso bangsah a, tuipi zong sathau bung bangin a bawl hi. 

32A peina nua lampite tangsah a; mite in tuithuh pen khu a samkangin a ngaisun 
uhi. 

33Leitungah a kikimpi koima a om sih a, giin kici a nei lo ganhing khat ahi hi. 

34A kisangsah zosie kan kawikawi a, ama pen a kiliensah zosie tunga kumpi ahi 
hi,” a ci hi. 

Job 42 

Job Neilutin Kilungkimsah 

1Tua ciengin Job in TOPA dawng a: 

2“Bangkim na bawl thei lam le na siltupte koima in a khaam thei lo lam ka thei 
hi. 

3‘Theina loin koi in tam thuhilna phuoldap ahei? Tua ziehin ka theitel lo thute, 
ka thei lo le kei dinga a lamdang mama thute ka gen zo hi. 

4‘Za in, kang gen ding hi; nang kang dong ding a, kei kungah nei gen ding hi,’ nei 
ci hi. 

5Na thugente ka bilin ka na za ngai a, hinanle tu-in ka mit in ang mu ta hi; 

6tua ahi ziehin kei le kei ka kisimmaw a, leivui le vut kinu-in ka kisia ta hi,” a ci 
hi. 

Job’ Guolte Kizumsah 

7 TOPA in tam thu zosie Job kungah a gen zaw ciengin, TOPA in Teman mi Eliphaz 
kungah: “Nang le na guol gel tungah ka lungthahna a kuong hi; azieh pen kei thu 
a manin na gen sih hi. 

8Tua ahi tah ziehin tu-in bawngtang sagi le tuutang sagi kai-in ka nasempa Job 
kungah peipi unlen, noma dingin meihal biehna bawl un; tuale ka nasempa Job 
in note adingin ang thumpieh ding hi; azieh pen keima in note’ motna tawh kizui-

in kang bawl sih ding hi; ama’ thungetna ka sang ding hi; bangzieh ahei cile note 
in Job’ gen bangin keima’ thu a manin na gen sih uhi,” a ci hi. 

9Tuaci’n Teman mi Eliphaz le Shuh mi Bildad le Naamath mi Zophar pei-
in TOPA in amate kunga a gen bangin a gamta vua, tuale TOPA in zong Job’ 
thungetna a sanpieh hi. 

Job’ Hauna a Zani-in Kipiekia 

10Job in a guol thum teng adingin thu a ngetpieh zaw ciengin TOPA in Job 
citheisah kia hi; tuale Job tungah TOPA in nidanga a neisa a zani-in a piekia hi. 

11Tua ciengin ama kungah a sanggam numei pasal zosie le nidang lai-a a melthei 
teng zosie a haw vua, inn sungah ama tawh an a neton uhi; TOPA in ama tunga a 
tunsah sil hoi lo zosie ziehin ama hlasietpi-in a henem uhi; tuale amate in 
sum pawlkhat le kham khutsip khat ciet a pie uhi. 

12TOPA in a masa lam sangin a hun nukhia lamah Job thupha piezaw a, ama in 
tuu tulsawm le tulli, kalaoh tulguh, bawngtang kap tulkhat, le laa api tulkhat nei 
hi. 

13Ama in tapa sagi le tanu thum nei hi. 

14Ama in a tanu masa pen’ min Jemimah phuoh a, a nina pen Keziah hisahin a 
thumna nu’ min pen Keren-happuch phuoh hi. 

15A gam sung zosie vuah Job’ tanute banga melhoi a om sih a, a sanggam pasalte 
tawh kibangin a pa un amate gamh a luosah hi. 

16Tua zaw ciengin Job kum za le kum sawmli sung hing lai a, khangli cieng dong 
a ta, a tute le a tusawnte mu hi. 

17Tuale Job a khan hlinin a vuoisi hi. 

Lapite 

Lapite 1 

BU KHATNA 

(Late 1–41) 
Lampi Nite 

1Mi nuomsa i ci in migilote’ zolna a zui lo mi, mawneite’ lampi-ah a ding lo mi, 
mi thusim lote tawh a toton lo mi; 

2amau’ lungnopna in TOPA’ thu sung beh ma hi-in, sun le zanin ama’ thu a 
lungngaingai mite ahi uhi. 

3Amate pen luitui luong gei-a kisuon, ama’ hunin ga a, a te a vul ngai lo 
singkungte tawh a kibang uhi. A sepna uh bangkimah amate a dau uh a pei hi. 

4Migilote ahile tua bang ahi sih a, hui in a semmang ansi tawh a kibang uhi. 

5Tua ahi ziehin migilote in thukhenna a thuoh zo sih vua, maw neite zong khu 
mi thumante lahah a ta zo sih ding uhi; 

6bangzieh ahei cile TOPA in thuman mite’ lampi cing a, ahi vangin migilote’ lampi 
kisiemang ding hi. 

Lapite 2 

A Sathaunu pa Tunga Pasien’ Kamciem 

1Bang dingin minamte kipawl dapin, mite in a mawhnapi sawmdap uh ahei? 

2 TOPA le a sathau nu pa langkhatah leitung kumpite a pangton vua, 

3“Amau’ ei khina khaute bottanin, eite kung panin a khaute uh i paimang ding hi, 
a ci uhi. 

4Vantunga a to pa nui a; TOPA in amate zako hi. 

5Tua ciengin ama in a lungthahna tawh amate hopi ding a, ama in lungsona tawh 
amate zausahin, 

6“Ka muol siengtho Zion tungah ka kumpipa ka tosah zo hi,” a ci hi. 

7Keima in TOPA’ thukip ka tangko ding hi: Ama in keima kungah, “Nang ka tapa 
na hi hi; tuni-in nang kang piengsah zo hi. 

8Keima kungah hing ngen in, na luo dingin minamte ka bawl ding a, leimong 
dongin na neisa ka suohsah ding hi. 

9Sia cieng khat tawh amate na satkeh ding a, beelkheng pa in leibeel a denguoi 
bangin, nangma in amate na dengguoi ding hi,” ei ci hi. 

10Tua ziehin kumpite aw, tu-in pil ta un; leitung a uh mite aw, thuhilna thei un. 

11Zauna tawh TOPA’ na semin, linna tawh 

12ama’ keng nam unlen, tua ahi sihle ama ang lungthah ding a, lamkalah na sigam 
ding uhi; bangzieh ahei cile ama’ lungthahna khu mallang tahin a kikuontaw hi. 
Ama a bel mi zosie mi nuomsa ahi uhi. 

Lapite 3 

Hamsatna Sungah Pasien Muonna 

A tapa Absalom kung pana tai lai-a David’ laphuo. 

1 TOPA aw, ka galte tam sam e! Kei ei langpang ding mi tam mama hi; 

2mi tampite in keima kungah, “Nang adingin Pasien sungah huna om lo hi,” ei ci 
uhi.Selah 

3Ahi vangin TOPA aw, nangma khu ka kimvela ka kidalna lum na hi a, ka vang le 
ka lu ei phongto pa na hi hi. 

4 TOPA tungah nahpi-in ka kiko a, ama in a muol siengtho panin keima ei dawng 
hi.Selah 

5Keima lumin ka kimu hi; TOPA in ei kep ziehin ka khanglo kia hi. 

6Ka kimkotah keima ei langpang mi tul sawm tampite ka giing sih hi. 

7 TOPA aw tho in! Kei ei hunkhie in, ka Pasien aw! Bangzieh ahei cile nang in ka 
galte na pangbeh gawp a, migilote’ ha na sutawng hi. 

8Hutkhietna khu TOPA-a’ ahi hi; na mite tungah na thupha tung taheh!Selah 

Lapite 4 

Galte kungpan Suotah nading Muonna tawh Thungetna 

La Makaipa kunga tumging khausai tawh sah ding David’ laphuo. 

1Dih ei tangsah Pasien aw, kang hlat ciengin ei dawng in! Nangma in ka 
lungkham ciengin nopsahna nei pie hi. Keima ei hepi inlen, ka thungetna ei za in. 

2No, mite aw, ka minphatna in bang tanvei zumna thuoh ding ahei? Bang tanvei 
thumawhnate dei-in zuouthu sui lai ding na hi uh ahei?Selah 

3Ahi vangin TOPA in ama adingin mi muonhuoite a tuomkoi lam thei un. 

4Na lungbuoi ciengun maw sih un; na lupna tung vuah ngaisun unlen, dai tahin 
om un.Selah 

5A man biehpiehnate pie unlen, TOPA muong un. 

6Mi tampite in, “Sil hoi kimkhat mu thei uleng maw! Kote tungah na maipha 
khuovah hing tangsah in, TOPA aw!” a ci uhi. 

7An le lenggazu a hau cieng vua amate a lungnop uh sangin nangma in a lienzaw 
lungnopna ka lung sungah nei guon hi. 

8Nuomtahin lumin ka kimu ta ding hi; azieh pen TOPA aw, nangma beh in 
bihtahin keima nei lumsah hi. 

Lapite 5 

Galte pana Suotah nading Muonna tawh Thungetna 

La makaipa kunga theile tawh sah ding David’ laphuo. 

1 TOPA aw, ka thugente na bil daw in; ka khuisahnate ei don in. 

2Ka Kumpi le ka Pasien aw, na kunga thu ngen ka hi ziehin ka kikona ei ngai in. 

3 TOPA aw, zingmawngin ka aw na za hi; zingmawngin na kungah ka thu hing 
tutin kang ngah hi. 

4Azieh pen gitlona nuom a sa Pasien na hi sih hi; nangma tawh sietna omton thei 
lo ding hi. 

5Mi kisatheite na mai-ah ding lo ding hi; nangma in sietna bawlte na muda hi. 

6Nangma in zuouthu gente na susie a, TOPA in sisan suote le mi sol theite a huo 
hi. 

7Hizongle a kicing na itna kip ziehin na inn sungah kang lut ding a, na biehinn 
siengtho lamah zatahna tawh kang kunsuh ding hi. 

8 TOPA aw, ka galte ziehin na thumanna-ah kei ei pui in; ka mai-ah na lampi 
tangsah in. 

9Bangzieh ahei cile a kam sung vuah thuman om lo hi; a lungtangte uh zong 
sietna ding vive ahi hi; a lawl uh pen hankhuh kihongsa ahi a; a kampi utawh mi 
a mot pawh uhi. 

10Pasien aw, a khielna uh amate ma puosah inlen; amau’ ngaisutna ma tawh 
amate puasah in; a khielna uh tampite ziehin amate notmang in, bangzieh ahei 
cile amate in nang ang ledo uhi. 

11Hinanle nang ang beel mi zosie kipahsah in; amate in lungdamin la sasah den 
ta’n. Nangma sungah na min a it mite a kipah thei nadingin amate tungah na 
dalna puon zah in. 

12Bangzieh ahei cile TOPA aw, nangma in thumante thupha na pie hi; nangma in 
angvanna tawh amate lum bangin na sung hi. 

Lapite 6 

A Siehuoi Natna pana Damkia nading Thungetna 

La makaipa kunga khausai tumging tawh Sheminith banga sah ding David’ laphuo. 

1 TOPA aw, na lungthah ciengin ei phawhsie sinlen, na thangpai ciengin zong thu 
ei hil sin. 

2 TOPA aw, gimin ka tha nem ziehin ei hepi in; TOPA aw, zau-in ka gu ka tangte a 
kilin ziehin kei ei damsah in. 

3Ka hlagau zong zau-in genthei mama hi. TOPA aw, bang tanvei sawt ding na hei? 

4 TOPA aw hing kihei inlen, ka hinna ei hun in. Na itna kip ziehin keima ei hunkhie 
in. 

5Bangzieh ahei cile sina sungah nang ang kiphaw nading om lo hi. Misikhuo-ah 
koi in nang ang phat thei ding ahei? 

6Ka tautauna-in ka gim a, zan sielin ka hlitui in ka lupna a hlummang hi. Ka 
kaakaa na lamin ka lupna a tehlop dildel hi. 

7Ka dana ziehin ka mit miel a, ka gal zosiete ei bawlin ka mit a thazawm hi. 

8Sietna a bawl mi zosie ka kung panin kihemkhie un, azieh pen TOPA in ka kaana 
aw za zo hi. 

9 TOPA in ka thumna ei za zo hi; TOPA in ka thungetna ei sang zo hi. 

10Ka galte zosie zau-in a maizum ding uhi; amate a kilekia ding vua, thakhatin 
maizumna a thuoh ding uhi. 

Lapite 7 

Mi bawlsiete Langpan ding Huna Ngetna 

Benjamin-te Cush tungtanga David in TOPA kunga a sah Shiggaion. 

1 TOPA ka Pasien aw, nangma kang bel hi; kei ei del zosiete kung panin ei hundam 
inlen ei hunkhie in, 

2tua hi sihle amate in humpi bangin ei ehmal ding uhi; amate in ei kaiphitin ei 
hun ding koima om lo ding hi. 

3 TOPA ka Pasien aw, keima in tam bang ka sep khah a, ka khut in sep khiel a nei 
leh, 

4sietna tawh ka guolte ka thuhkia a, a hang om lopi-in ka galte ka bulu leh, 

5galte in kei ei delin ei pha hinlen, lei lahah ka hinna tuoncilin, leivui lahah ka 
hlagau siel ta uheh.Selah 

6 TOPA aw, a lungthahsa-in hing tho in; ka galte lungsona langah hing dingto in. 
Ka Pasien aw, hing tho in; nang in thukhenna ding na se zo hi. 

7Na opna kimah mite kikhawmsah inlen, amate tung a sangna mun topha tungah 
to in. 

8 TOPA in mite tungah thu a khen hi; TOPA aw, ka thumanna le ka sunga om 
citahna tawh kizui-in thu ei khen in. 

9Lungsim le lungtang a sittel a thuman Pasien aw, migilote’ gitlona tawpsah 
inlen, mi thumante sukip in. 

10Pasien khu ka kidalna lum ahi a, lungsim dih mite a hundam pa ahi hi. 

11Pasien khu a thuman thukhen mangpa ahi a, nisiela a lungthah Pasien ahi hi. 

12Mi khat a kisiakia sih leh, Pasien in a namsau tat hiem ding hi; ama in a thalpi 
kuoi-in a dawi zo ta hi; 

13ama in si theina galhiemte a baisa-in koi zo a, ama in a thaltang meisi leng 
bangsah hi. 

14En in, amate in gitlona gai-in nau bangin ngaisut hoi lona a pai vua, nau a suo 
bangin zuouthu a suohsah uhi. 

15Amate in dum bawlin a to vua, a bawlsa dum sung ma-ah a kie uhi. 

16A ngaisut hoi lote uh pen a luzang vuah tukia a, a tatsietna uzong a luzang ma 
vuah a tukia hi. 

17Ama’ thumanna ziehin TOPA tungah lungdam ka ko ding a, Sangpen 
Pa TOPA’ min phatna la ka sa ding hi. 

Lapite 8 

Pasien’ Thupina le Mihing’ Vang 

La makaipa kunga Gittith banga sah ding David’ laphuo. 

1Thunei pen kohaw’ TOPA aw, leitung zosie-ah na min bangza-in thupi ahei! 
Vante tungah na minthanna na koi zo hi. 

2Na galte ziehin galte le phula pa na daisah nadingin, nausente le naupangte’ 
kam sung panin munkip na phupieh zo hi. 

3Na khutmete tawh na bawl vantungte ka en a, na phukipsa hlapi le aasite ka et 
ciengin, 

4na ngaisut tham dingin mihingte bang hi a, na thudon tham dingin 
mihingte bang hi lel ahei? 

5Ahi vangin Pasien sangin amate a neuzaw hiau-in na bawl a, minthanna le 
patawina lukhu na khusah hi. 

6Na khuta na bawlsate tungah uhna za amate na pie hi; nangma in a keng nei 
vuah sil bangkim, 

7tuu le bawngtang zosie le gam lahah gamsa zosie zong, 

8hui lahah a leng vate le tuipi sunga om ngate, tuipi sunga lamhla kici poma, na 
koi hi. 

9Thunei pen kohaw’ TOPA aw, leitung zosie-ah na min bangza-in thupi ahei! 

Lapite 9 

Pasien’ Vanglietna le Thutanna 

La makaipa kunga Muth-labben dung zui-a sah ding David’ laphuo. 

1Ka lungsim zosie tawh TOPA tungah lungdamna kang ko ding hi; a lamdang na 
nasepna zosie a unpi-in ka gen ding hi. 

2Nangma sungah lungdamin ka kipah ding hi; Sangpen Pa aw, keima in na min 
phatna la ka sa ding hi. 

3Ka galte a nuakia ciengin, na mai-ah amate pua-in kisie uhi. 

4Bangzieh ahei cile nangma in ka thu a tangin na lenkip hi; topha tungah nang 
na to a, a manin thu na khen hi. 

5Minamte na phawhsie a, migilote na susie hi; kumtawnin a maimang dingin a 
min uh na phietmang hi. 

6Tawntung sietna sungah galte a mangthai uhi; a khuopite uh na phungkal hi; a 
kiphawna mama uh kisie hi. 

7Ahi vangin TOPA khu kumpi-in a to zing a, ama in thukhenna dingin a topha 
phutdet zo hi. 

8Ama in thuman tawh leitung mite thu khen a, a kilawm a kituohin mite thu a 
khen hi. 

9A kibawlsie mite adingin TOPA khu mun muonhuoi ahi a, hamsat hun ciengin 
kibuhna munkip ahi hi. 

10 TOPA aw, nang ang suite na nuasie lo ziehin, nangma’ min a theite in nang ang 
muong uhi. 

11Zion-a teng TOPA phatna la sa un. Mite lahah ama’ nasepnate pulah un. 

12Azieh pen sisan phula pa in amate a phawh kha hi; ama in gimna a thuoh mite’ 
kikona a mangngil sih hi. 

13 TOPA aw, keima ei hepi inlen, kei ei muda mite tung pana ka thuoh gimna ei 
mu in; nangma khu sina tunkot pana keima ei domto pa na hi a, 

14tuaci’n keima in Zion tanu’ kotpite-ah ang kiphatna la kisa zosie phawhkia-in, 
nangma’ hotkhietna sungah ka lung a dam ding hi. 

15Amau’ bawl dum sungah minamte a kiesuh vua, a lenthang siena vuah amau’ 
keng ma a awh hi. 

16 TOPA amama ang kipulah a, ama in thu a khen hi; amau’ khut tawh a sepna 
sung vuah migilote a awh uhi. [Higgaion. Selah] 

17Misikhuo-ah Pasien a mangngil minam zosie le migilote a pei ding uhi. 

18Bangzieh ahei cile tasamte kimangngil zing lo ding a, mizawngte’ kinepna zong 
a kisie zing sih ding hi. 

19Hing thoto in, TOPA aw! Mihingte kizosah sin; nangma mai-ah minamte thu 
kikhen taheh. 

20 TOPA aw, amate zausah inlen, mihing maimai a hina uh minamte theisah 
in.Selah 

Lapite 10 

Galte Pana Suotah nading Thungetna 

1 TOPA aw, bang dinga gamla din na hei? Hahsat hunin bang dinga kiphuol ta 
vanuh na hei? 

2Migilote in kiphatsahna tawh mizawngte a bawlsie uhi, amau’ gelsa ngaisutna 
ma-ah amate awhsah in. 

3Bangzieh ahei cile migilote in a lungsim sung vua om a lunggulna uh a 
kisahtheipi vua, mi huoihamte in nga nopna tawh TOPA gausamin a taisan uhi. 

4Migilote in kiphatsah maisuo tawh, “TOPA in hing kan sih va” a ci uhi; amate in 
a ngaisutna zosie vuah, “Pasien om sih,” a ci uhi. 

5A tatna zosie vuah a maa uh vang zing a, na thukhennate sang luo ahi ziehin 
amate in a mu ban sih uhi; amate in na galte zosie a simmaw bawl uhi. 

6Amate in a lungsim sung vuah, “Ei kilawh zo sih va; khan tawntungin gimna 
tuoh sih vai,” ci-in a ngaisun uhi. 

7A kamte uh awsie, zuouna, le bawlsietna tawh kidim hi; amau’ kam sungah a 
hoi lo ngaisutna le tawnkhielna vive a om hi. 

8Mi buhdap dingin khuo sungah amate a to uhi; amate in a kiphuolna uh munte-
ah mawnei lote a that uhi. A mit un a cimawte dap et a, 

9humpi in gamlahah a buhdap bangin buhin, mizawngte mat sawmin a pangdap 
vua, amate in amahaw’ len-ah mizawngte kai-in a man uhi. 

10Amate kunin a nenthop vua, amate in a hatna utawh mi cimawte a puasah uhi. 

11Amate in a lungsim sung vuah, Pasien in tuate mangngil ta, ama in a mai sel zo 
ta, mu nawn sih va,” ci-in ngaisun uhi. 

12 TOPA aw, thoto in; Pasien aw, na khut lamto in; a kibawlsie mite mangngil sin. 

13Migilote in bang dingin Pasien taisanin, amau’ lungsim sungah, “Nang in thu ei 
sit sih vateh,” ci uh ahei? 

14Hinanle nang in na mu hi! Na khuta na lah thei na dingin nangma in buoina le 
gimna thuohte na melci hi. Na kungah mi cimawte ang ki-ap uhi; nang tagate 
panpi pa na hi hi. 

15Migilote le sietna a bawl mite’ khut kuoitan pieh in; amau’ gitlona khat zong na 
mu lo za dongin sui in. 

16 TOPA khu kumtawn kumpi hi a, ama’ gam panin minamte kisie ding hi. 

17 TOPA aw, nang in mi nunnemte’ deina na za ding hi; a lungsim uh na hatsah 
ding a, na bil na ngat ding hi. 

18Tuaci’n amate in leitung panin zauna a tuo nawn lo nadingin, tagate le a 
kibawlsie mite adingin thutangin kikhen ta ding hi. 

Lapite 11 

Pasien Muonna La 

La makaipa ading: David phuo. 

1Keima in TOPA ka beel hi; bangci bangin keima kungah, “Va bangin muol tungah 
tai in; 

2bangzieh ahei cile en in, miel lahah migilote in lungsim thumante kap dingin a 
thalkhau sung vuah thaltang a guong vua, a thal uh a kuoi uhi. 

3A bulpite kisie po leh, mi thumante in bang ei law zo ding ahei?” na ci hi. 

4A biehinn siengtho sungah TOPA om a, TOPA’ topha vantungah a om hi. Ama in 
mihingte encien a, a mit in amate sittel hi. 

5 TOPA in thuman mite le migilote zelah a, a kheltat nuom mite ama’ hlagau in 
muda hi. 

6Ama in migilote tungah mei-am le kaat zusah ding a, amau’ nga ding hai pen 
ahile khuopi huisa pialpual hi ding hi. 

7Bangzieh ahei cile TOPA a thuman hi; ama in a dih gamtatnate dei hi; thuman 
mite in ama’ mai a en ding uhi. 

Lapite 12 

Hun Siet Sung Hut ding Ngetna 

La makaipa kunga Sheminith banga sah ding David’ laphuo. 

1 TOPA aw ei panpi in, azieh pen Pasien zatah koima om nawn lo hi; mihingte lah 
panin mi muonhuoite a maimang sieng ta hi. 

2Amate khatlekhat a kisol uhi; amate in phatsolna kamzol le lungsim nam ni 
tawh thu a gen uhi. 

3 TOPA in maitang phatna nephu zosie le kiphatsahna a piengsah leiite atsan 
hinlen, 

4tuate in, “I leii tawh i guolzo ding hi; i nephute eimahaw’ neisa hi lel, i pu uh koi 
ahiei?” a ci viel uhi. 

5Mizawngte’ na kilah pieh a, mi cimawte a tau ziehin, tu-in ka dingto ding hi, 
TOPA in ci hi; “A lunggul uh ahi bihna munah amate ka koi ding hi,” TOPA in ci hi. 

6 TOPA’ kamciemte pen a siengtho kamciemte ahi a, meikhuh sungah sagivei a 
kisiengsah ngun tawh kibang hi. 

7 TOPA aw, nang in kote nei dal ding hi; tami khang mite lah panin kote nei kem 
zing ding hi. 

8Mite lahah a gina lote a kipatawi ziehin, migilote muncin ah a vah kawikawi uhi. 

Lapite 13 

Galte pana Suotah nading Thungetna 

La makaipa kunga David’ laphuo. 

1 TOPA aw, bang tanvei sawt lai ding ahei? Kei ei mangngil suoh ding na ta amah? 
Ka kung panin bang tanvei na maitang sel lai ding na hei? 

2Ka lungsim sungah bang tanvei gimna thuohin sunthapai-in ka lungsim da lai 
ding ahei? Bang tanvei kei tungah ka galpa kitawisang lai ding ahei? 

3Ngaisun inlen ei dawng in, TOPA ka Pasien aw! Ka mitte hing vahsah in, tua hi 
sihle sina kimutna sungah ka kimu ta ding a, 

4tuale ka galpa in, “Ama ka zo ta hi,” ei ci kha ding hi; keima ka citun ahi ziehin 
ka galte lungdam ding uhi. 

5Hizongle keima in na itna kip ka muong hi; nangma’ ei hutdamna sungah ka 
hlagau a kipah ding hi. 

6Nang in kei nei limbawl ziehin TOPA tungah la ka sa ding hi. 

Lapite 14 

Pasien Zatah lona Mawsahna 

La makaipa kunga David’ laphuo. 

1Mimawte in a lungsim sung vuah, Pasien om lo hi,” ci uhi. Amate a kisie vua, a 
kidahhuoite a sem uhi; sil hoi sem koima om lo hi. 

2Pasien a sui, mipil khat beh a om ei mah, ci a thei nadingin, TOPA in vantung 
panin mihingte ei ensuh hi. 

3Amate a unpi-un a lampiel sieng vua, a kibangin a letat sieng uhi; sil hoi a sem 
mi koima om lo a, khat zong a om sih hi. 

4An neh bangin ka mite netumin, TOPA tunga thu a ngen lo, sietna a bawl mi zosie 
in theina nei talawm lo uh amah? 

5Khumnah amate zau tahin a om ding uhi, azieh pen TOPA in thuman mihonte 
ompi hi. 

6Note in mizawngte’ gelna na subuoi ding vua, ahi vangin TOPA pen a kibuhna uh 
ahi hi. 

7Zion panin Israel-te’ kihotkhietna hing tung dawh ta leh izaw! TOPA in ama’ mite 
vangphatna a piehkia ciengin, Jacob a lungdam ding hi; Israel zong kipah mama 
ding hi. 

Lapite 15 

Pasien’ Mun Siengtho Sungah Koite Teng ding 

David’ laphuo. 

1 TOPA aw, na puonbuh sungah koi om thei ding ahei? Na muol siengtho tungah 
koi teng thei ding ahei? 

2Gen baang loin kalsuon a, thuman tawh gamta-in, a lungsim sung vuah thuman 
a gen mite; 

3a leii utawh mi a daisah lo mite, a lawm a guol tungah sietna a bawl lo mite, a 
vengte a mawsah lo mite; 

4a mit in migilote simmaw-in, hinanle TOPA a zatah mite; amau’ nat nading 
nangawnah a ciem pel lo mite; 

5summet nga nadinga mi sum a palahsah lote, mawnei lote langkhatah guhgol a 
ne lote a teng ding uhi. Tam banga gamtate ahile a kilawh ngai sih ding uhi. 

Lapite 16 

Pasien Sunga Bihna le Muonna La 

David’ Miktam La. 

1Pasien aw, na kunga kang kibuh ziehin keima ei dal in. 

2 TOPA tungah, “Nang, ka TOPA na hi hi; nang tawh loin hoina ka nei sih hi,” na ci 
hi. 

3Gam sunga mi siengthote ahi ule, mi thupite ahi vua, ka lungkimna kici zosie 
amau’ sungah a om hi. 

4Adang Pasien a teel mite in amau’ dan a khangsah hi. Keima in amau’ sithe 
biehnate ka bawlpieh sih ding a, keima in ka nephu tawh amau’ min ka lo sih 
ding hi. 

5 TOPA khu keima’ teelsa ka tanh le ka hai ahi hi; nang in keima’ nga ding na tawi 
hi. 

6Kei adingin mun nuom tengah gamgi ang tu hi; keima in gamluo hoi ka nei hi. 

7Thu ei kuppi TOPA ka phat hi; ama in zanin zong ka lungsim in thu ei hil hi. 

8Keima mai-ah TOPA ka omsah hi; ka zietlamah ama a op ziehin kei ka kilawh sih 
ding hi. 

9Tua ziehin ka lung a dam a, ka hlagau zong a kipah hi; ka pumpi zong 
lungmuongin a tawlnga ta hi. 

10Azieh pen Misikhuo ah keima nei paimang sih a, na mi muonhuoi pa zong 
Leihawm na musah sih hi. 

11Nang in hinna lampi nei lah hi. Nangma opna-ah lungdamna bukim a om hi; 
nangma’ zietlamah kumtawn nopsahnate a om hi. 

Lapite 17 

A Bawlsiete pan Suotahna ding Thungetna 

David’ laphuo. 

1 TOPA aw thutang kang ngetna ei za inlen, ka kikona ngai in; a zuou lo ka nephu 
tawh kang thungetna na bil na daw in. 

2Na kung panin ka dihtanna hing peisah in; na mit in thuman musah in. 

3Ka lungtang sittel inlen, zanin ka kungah hing haw-in, ei ze-et lacin ka sungah 
gitlona na mu sih ding hi; ka kam in zong bangma a genkhiel sih hi. 

4Midangte’ gamtatna tawh kisai-in ahile, na nephu pana kammal ziehin mi 
tatsiete’ lampite ka pelh zo hi. 

5Na lampite-ah kip tahin ka kalsuon hi; ka keng a kitawnkhaw sih hi. 

6Pasien aw, nangma kang hlan hi, azieh pen nang in nei dawng ding hi; na bil ei 
ngat inlen, ka thugente ei za in. 

7A galte uh kung panin na zietlam khutah kibuhna a suite hundam pa aw, 
lamdang tahin na itna kip hing lah in. 

8Na mitnauta bangin kei ei kem in; na hla hlim nei-ah ei phuol inlen, 

9ei bawlsie migilote le ei imtawm a giinhuoi ka galte kung panin keima ei phuol 
in. 

10Amau’ lungtang in hepina a nei sih uhi; a kam utawh amate a kiphatsah ham 
uhi. 

11Amate in ei sulzui uhi; tu-in amate in ei kui-im uhi; amate in tuol den nadingin 
mittuhna-in ei nei uhi. 

12Amate ahile a elmal nuom humpi tawh a kibang vua, humpi khanglai sabuh 
tawh a kibang uhi. 

13 TOPA aw, hing tho in, amate tawh kimaituo inlen thalpai in! Hinanle na namsau 
tawh migilote kung panin ka hinna ei hunkhie in, 

14 TOPA aw, mihingte lah panin- na khut tawh- tam leitunga a hinkhuo vuah tanh 
a nei mite kung panin ei hunkhie in. Amate dinga na kholpieh nate tawh a gilpi 
uh kidim taheh. A tate un khamval nei ta uheh; amate in a nausente vua dingin 
kimkhat nuasie uheh. 

15Kei ka hi leh dihna tawh na maitang ka en ding hi; ka khahlaw ciengin nang 
tawh ka kisutna mu-in ka lung a kim ding hi. 

Lapite 18 

Guolzawna Zieha Kumpipa Lungdamkona 

La makaipa kunga TOPA’ nasem David’ laphuo. Tami la sunga thu kigente 
khu TOPA in a galte zosie’ khut sung pan le Saul’ khut sung pan ama a hutkhiet ni-a 

David in TOPA kunga a na phuo late ahi hi. Ama in: 

1Ka thahatna TOPA aw, nangma kang it hi. 

2 TOPA pen ka suongpi, ka kulpi le keima ei hunkhie pa ahi a, ka Pasien, ka 
kibuhna ka suongpi, ka lum, ka kihutdama ki, le ka munkip ahi hi. 

3A phattah TOPA ka hlan a, tuaci’n ka galte khut sung panin ei kihundam ding hi. 

4Sina khauhuolte in kei ei vielcip hi; sietna tuihuolte in keima ei nawh hi; 

5Misikhuo khauhuolte in keima ei kanbawm hi; sina thangte in zong kei ei 
dawntuo uhi. 

6Ka lungdon hunin TOPA ka hlan a; huna ngenin ka Pasien kungah ka kiko hi. 
Ama in biehinnpi panin ka aw ei za a, ama kunga ka kikona in ama’ bil a va banto 
ta hi. 

7Ama a lungthah ziehin leitung kipumpei-in kivei hi; muol zung teng zong 
kinuhin a kiling gawp hi. 

8Ama’ nahvang panin meikhu pusuoh to a, a kam panin a hulvam thei mei a 
pusuoh hi; ama tung panin mei-am kuongte pusuoh hi. 

9Vante niemsahin ama ang kumsuh hi; a keng nei-ah miel sapi a om hi. 

10Cherub khat tungah ama tuongin a leng hi; hui hlate tungah ama mallang tahin 
a leng hi. 

11A kituom nadingin ama in a kimkotah khuomiel bawl a, a tungkhu dingin tui le 
meiivom sapite a bawl hi. 

12A mai-a khuovah sung panin gielpite le mei-amte a kileh vapual a, meiilum a 
phukeh hi. 

13 TOPA in zong vante-ah vantosah a, tuale Sangpen Pa a awng vapo hi. 

14Ama in thaltangte kapin amate a thezah hi; ama in tun phesah a, amate a 
khenkhe hi. 

15Tua ciengin TOPA aw, na hosietna le na nahkuo vang panin na husan in a 
semmang ziehin tuipi tawdopte kimu siengin, leitung bulpite kidawh sieng hi. 

16Ama in a sangna panin ei zamsuhin ei la hi; ama in tui thuhpi sung panin keima 
ei kaidawh hi. 

17Ama in a thahat ka galpa kung pan le ei mudate kung panin keima ei hunkhie 
hi; azieh pen kei adingin amate a hat seng uhi. 

18Amate in ka tuosiet hunin kei ei dawntuo uhi; hizongle TOPA pen kei ei panpi 
pa ahi hi. 

19Ama in mun tanzauna ah keima ei peipi hi; kei tungah ama lungkim ahi ziehin 
ama in kei ei hunkhie hi. 

20Keima’ dihna dung zui-in TOPA in thaman ei pie hi; ka khut siengthona dung 
zui-in ama in kei ei dinkia hi. 

21Bangzieh ahei cile keima in TOPA’ lampite ka zui zo ta a, ka Pasien kung panin 
gitlona tawh ka piel sih hi. 

22Azieh pen ama’ thukip zosie keima mai-ah om a, ama’ thupiehte keima kung 
panin ka paimang sih hi. 

23Ama mai-ah kawh ka baang sih a, khielna panin ka kikem hi. 

24Tua ahi ziehin TOPA in ka dihna le ama’ muna-ah ka khutte a sienthona tawh 
kizui-in keima ei dinkia zo hi. 

25Thuman mite tungah thuman na lah a, kaw baanglote tungah na kaw baanlona 
na lah hi. 

26A siengthote tungah na siengthona na lah hi; a lungkawite tungah na letatna 
na lah hi. 

27Bangzieh ahei cile nang in a neilut mite na hunkhie a, hinanle nangma in mi 
kiphasahte na niemkhieh hi. 

28Keima’ meivah ei tanpieh khu nangma na hi hi; TOPA ka Pasien in ka khuomiel 
a vahsah hi. 

29Nangma hang tawh keima in galkap honpi ka nuoimat a, ka Pasien hang tawh 
keima in khuopi kul ka kan zo hi. 

30Tami Pasien- ama’ lampi bukim a, TOPA’ kamciem a manna kilang hi. Ama a 
beel zosie adingin ama kidalna lum ahi hi. 

31Bangzieh ahei cile TOPA cilo, Pasien koi ahei? I Pasien simlo suongpi koi ahei? 

32Thahatna tawh ka kawng ei gapieh a, ka lampi ei humbih pieh pa khu Pasien 
ahi hi. 

33Ama in ka kengte, sazuhpi’ keng bangsah a, ama in a sangna munah keima 
bihtahin eikoi hi. 

34Galdo dan dingin ka khutte ei sinpieh a, tuaci’n ka bante in sumngo thal kuoi 
zo hi. 

35Na hutdamna lum kei nei pie zo a, na zietlam khut in kei nei panpi zo hi; nei 
panpina in kei ei thupisah hi. 

36Nangma in ka nei-ah ka kalsuon nading mun tanzau nei pie a, tuale ka keng a 
kitawnkhaw sih hi. 



991 

 

 
Zo Bible 

© 2018 Bible Society of Myanmar. 
 

 
 

 

37Keima in ka galte delin amate ka nuaphah hi; amate sigam masangin ka nuakia 
sih hi. 

38A thawkia zawh lo nadingun keima in amate ka satlia a, ka keng nei-ah a pua 
uhi. 

39Azieh pen nangma in gal sim nadingin thahatna tawh ka kawng nei gapieh a, 
ka nei-ah kei ei dote na siel hi. 

40Nangma in ka galte na letaisah a, keima ei mudate ka susie hi. 

41Panpina ngenin a kiko vangun, amate a hundam ding koima a om sih hi; 
TOPA tungah a kiko vangun, ama in amate a dawng sih hi. 

42Huipi mai-a leivui bangin amate ka satvui a, gawldunga buon bangin amate ka 
paimang hi. 

43Nang in mite tawh ka kihauna pan keima nei hunkhie hi; nangma in minamte’ 
lutangin keima nei bawl hi; ka thei ngai lo mite in keima’ na a sem uhi. 

44Amate in ka thu a zah behun ka thu a mang pai uhi; gamdang mite hing pei-in 
keima ei maivil uhi. 

45Gamdang mite a lungkie vua, tuale mun muonhuoite panin a citunsa-in ang pei 
uhi. 

46 TOPA hing hi! Ka suongpi in thupha nga hinlen, ka hutdamna Pasien 
tawisangin om taheh, 

47ama pen phu ei lahpieh pa le ka nei-ah minamte ei koipieh Pasien ahi hi. 

48Ka galte kung panin kei ei hunkhie pa ahi hi; nangma in ka langte tungah kei 
nei tawisang tahpi hi; nang in mi tatsiete kung panin keima nei hunkhie hi. 

49 TOPA aw, tam thu ziehin minamte lahah kang phat ding a, na min phatna la ka 
sa ding hi. 

50Ama in a kumpipa tungah guolzawna lienpite pie-in, a sathau nu pa David le 
ama’ suonlehlahte tungah kumtawnin a itna kip a lah hi. 

Lapite 19 

Nate Kisiemna le Thukham Sungah Pasien’ Minthanna 

La makaipa kunga David’ laphuo. 

1Vantungte in Pasien’ minthanna gengen a; vanpi in zong a khuta a nasepnate a 
tangkoko hi. 

2A nini-in thu a gen vua, a zanzanin theina a pulah uhi. 

3Thugenna om loin, kammal zong om lo hi; a aw uzong kiza lo hi; 

4hinanle a aw uh leitung muncin tengah kizel a, a kammal uh leimong dongah a 
tung hi. Ama in ni adingin vante-ah puonbuh khat lam a, 

5mopina innsung panin ang pusuoh mopa le, a taina lampi-ah lawptaha a tai mi 
thahat pa tawh kibang hi. 

6Vanmongte panin ang suoh a, a mong khat dong kimvel hi; ama’ satna panin a 
kiphuol thei bangma a om sih hi. 

7 TOPA’ thukham bukim a, hlagau a thasuosah hi; TOPA’ thukhennate a man hi a, 
mimawte pilsah hi; 

8 TOPA’ ngainakipte sieng a, lungsim nuomsah hi; TOPA’ thupiehte siengtho a, 
mitte vahsah hi; 

9 TOPA zatahna pen sieng a, kumtawnin kip suoh hi; TOPA’ ngaina kipte man a, a 
ni-in dih tuoh hi. 

10Kham le kham hoi tampite nangawn sangin tuate deihuoizaw hi; khuoizu le 
khuoibal zu a hlita dildel sangin hlumzaw lai hi. 

11Tham loin tuate ziehin na nasempa in thuhilna ka thuoh hi; tua thute zuina-ah 
thaman thupi a om hi. 

12Hinanle a khielna uh koi in mukhie thei ahei? Phuolsel khielnate panin keima 
ei siengsah in. 

13Mawnop teiteina panin na nasempa ei kem inlen, ka tungah tuate in ei uhsah 
sin. Tua ciengin kaw baang nawn loin, khielna lienpi panin ka sieng ta ding hi. 

14 TOPA ka suongpi le ka tanpa aw, ka kama ka thugente le nang adingin ka 
lungsim ngaisutnate a sanhuoi suohsah ta in. 

Lapite 20 

Guolzaw nading Thungetna 

La makaipa kunga David’ laphuo. 

1Gimna ni ciengin TOPA in nang hing dawng hinlen! Jacob Pasien’ min in nangma 
hing dal taheh! 

2Ama in mun siengtho panin huna hing puoh hinlen, Zion panin nangma panpina 
hing pie taheh. 

3Ama in na biehna zosiete hing phawh hinlen, maipha tawh na meihal 
biehpiehnate hing sanpieh taheh.Selah 

4Na lunggulnate hing pie hinlen, na gelna zosie hing tangtungsah taheh. 



993 

 

 
Zo Bible 

© 2018 Bible Society of Myanmar. 
 

 
 

 

5Na guolzawna-ah kote kipah tahin awngin, ka Pasien uh’ min tawh kote zawna 
diel ei khaisah in. TOPA in na ngetna zosie hing tangtun taheh. 

6 TOPA in a sathau nu pa a panpi ding tu-in ka thei ta hi; ama in a zietlam khutah 
guolzawna lienpite tawh a vantung siengtho panin ama a dawng ding hi. 

7Mi pawlkhat in lengte kisahtheipi-in, pawlkhat in sakolte a kisahtheipi vua, 
hinanle eite’ kisahtheipi pen ahile TOPA i Pasien uh’ min ahi bo hi. 

8A nawmsawmin amate a puamat ding vua, hizongle eite i hi leh thoto-in i 
dingtang ding uhi. 

9 TOPA aw, kumpipa tungah guolzawna pie in; kote in kang hlat ciengun nangma 
in ei dawng in. 

Lapite 21 

Guolzawna Zieha Lungdamkona 

La makaipa kunga David’ laphuo. 

1 TOPA aw, na hatna sungah kumpipa lungdam a, na panpina sungah nahpi-in a 
nuom hi! 

2Ama’ lunggulte na pie zo a, a kama ang ngetnate na khia sih hi.Selah 

3Azieh pen thupha tampi tawh ama na dawntuo hi; nangma in ama’ lu tungah 
kham kumpi lukhu na khusah hi. 

4Ama in na kungah hinna ang ngen hi; nangma in ama tungah kumtawn hinna 
na pie hi 

5Nangma’ panpina ziehin ama’ minthanna lien hi; nangma in ama tungah 
etlawmna le thupina na pie hi. 

6Nangma in ama tungah thuphate na pie zing hi; na ompina lungnopna tawh ama 
na lungdamsah hi. 

7Azieh pen kumpipa in TOPA muong a, Sangpen Pa itna kip ziehin ama a kilawh 
sih ding hi. 

8Nangma’ khut in ka galte zosie mu ding a, nangma’ zietlam khut in ang mudate 
a mu ding hi. 

9Nangma nang kilah ciengin meiphuol kuong bangin amate na bawl ding hi. A 
thangpaina tawh TOPA in amate nawmval ding a, mei in amate katum ding hi. 

10Nangma in leitung panin amau’ suon le hlahte, mihingte lah panin amau’ tate 
na susie ding hi. 

11Amate in nangma tungah gitlo sawmin, a hoi lote ang bawl sawm uleh a 
lawcing sih ding uhi. 

12Azieh pen nangma in amate na zausisah ding hi; nangma in na thaltang tawh 
amau’ maitang na dawi ding hi. 

13 TOPA aw, na hatna sungah nang hing kitawisang heh! Kote in na vanglietna la 
sa-in kang phat ding uhi. 

Lapite 22 

Gentheina le Kilangneina pan Suotah nading Thumna 

La makaipa kunga Sazuh Zing-awh banga sah ding David’ laphuo. 

1Ka Pasien, ka Pasien, bang dinga kei nei nuasie ahei? Nei hu nadinga kang tauna 
panin bang dinga gamla om dawh na hei? 

2Ka Pasien aw, sunin kang kiko vangin nei dawng sih a, zanin kang kiko vangin 
tawldamna ka mu tuon sih hi. 

3Tua hi napi nang na siengtho a, Israel-te’ patawina tungah na to hi. 

4Ka pu ka pate in nang ang muong uhi; amate in nang ang muong vua, nang in 
amate na honkhie hi. 

5Na kungah amate ang kiko vua, amate hutdam ahi ta uhi; . Amate in nang ang 
muong vua, amate a maizum sih uhi. 

6Hinanle kei lungpuh ka hi lel a, mihing ka hi sih hi; kei pen midangte’ hosiet le 
mite’ simmaw ka hi hi. 

7Ei mu zosie in kei ei zako uhi; amate in keima ei nephenin ei lulawsan uhi. 

8“Na vaite TOPA ap in; ama kihunkhiesah in, Ama in a lungkimna pa hunkhie 
taheh!” a ci uhi. 

9Hizongle nu gil sung pana ei ladawh nang na hi hi; ka nu ang sung nawitui tawh 
bihtahin nei na kem hi. 

10Ka suo-a kipan nang tungah kang kingam a, ka nu in ei pai lai-a kipanin ka 
Pasien na hi ta bo hi. 

11Hahsatna ang nai-in ei hu ding koima a op lo ziehin, keima tawh a kigamla-in 
om sin. 

12Bawngtang tampi in kei ei imtawm vua, Bashan bawngtang hatte in kei ei 
kimkot uhi; 

13a samat a ne nuom humpi hawh bangin, amate in a golpi-in a kam ei kahsan 
uhi. 

14Tui bangin ei kibuosuh a, ka gute kilawimang hi; ka lungtang pen khuoinun 
tawh kibang hi; ka awp sungah a zulmang hi; 

15beelphokeh bangin ka kam a gawta a, ka khagu-ah ka leiite a beh den vawt ta 
hi; nangma in sina leivui lahah keima nei siel hi. 

16Azieh pen uite in ei kimkot a, sietna bawl mi honkhat in kei ei kui-im uhi. Ka 
khut le ka kengte kizieltum sieng zo hi; 

17ka gu zosie ka sim thei hi. Amate in ei dugaw et uhi; 

18amate in ka puonte a hawm vua, ka puonsilte hawm nadingin amate in ai a san 
uhi. 

19Ahi vangin TOPA aw, hing gamla op sin! Kei ei hupa aw, ei hu dingin hing 
mallang ta’n! 

20Namsau panin ka hlagau ei hunkhie inlen, uite’ thahatna panin ka hinna ei 
hunkhie in! 

21Humpi kam panin keima ei hon in! 

22Ka sanggam numei le pasalte tungah na min ka gen ding hi; mi honpite 
kikhopna laikimah nangma kang phat ding hi. 

23 TOPA a zatah mite aw, ama phat un! Jacob’ suon mi zosie aw, ama minthangsah 
un. Israel’ tate zosie aw, ama zatah un! 

24Azieh pen ama in a migenthei pa’ gentheina simmaw bawl loin, zong a huo 
vawt sih hi. ama in keima kung panin a mai a phuol sih a, ama kunga ka kiko 
ciengin ama in keima ei za hi. 

25Mihonpi lahah kang phatna khu nang kung pana ang pei ahi hi; ama a zatah 
mite mai-ah ka thuciemna ka bawl ding hi. 

26Mizawngte in an ne-in a lungkim ding uhi; ama a suite in TOPA phat ding uhi. 
Na lungtangte uh hing den taheh! 

27Leimong zosie in phawhin TOPA kungah a kile ding uhi; minam innkuonte zosie 
in ama mai-ah a bie ding uhi! 

28Azieh pen uhna khu TOPA-a’ hi a, ama in minamte tungah vai a hawm hi. 

29Hi hi, leitunga a kimu mi zosie in ama mai-ah a kun ding uhi. Kei ka hi leh ama 
adingin ka hing ding a, leivui lahah a peite zosie ama mai-ah a kun ding uhi. 

30Suonlehlahte in ama’ na a sem ding uhi; khangsawnte tungah TOPA’ thu kigen 
ding a, 

31a suoh nai lote tungah ama’ sepsa hotkhietna thu tangko ding uhi. 

Lapite 23 

Pasien Tuucingpa 

David’ laphuo. 

1 TOPA khu ka tuucingpa ahi a, bangma ka kisam sih ding hi. 

2Lo dawnna munah ei lumsah a; tuidam gei-ah ei pui hi; 

3ka hla tha ei dimkia a, ama’ min adingin thuman lampi ah ei pui hi. 

4Khuomiel kuomthuh pen tawnin ka pei zongin sietna ka giing sih hi. Azieh pen 
nang in kei nei ompi a, na phawhbul le na ciengkhut in kei ei hlamuong sah hi. 

5Ka galte opna mun ka mai-ah an nei lui hi; ka lu sathau nei nupieh a; ka hai a 
dimlet hi. 

6Hoina le khuotuona in ka khantawnin ei zui valon ding a, TOPA’ inn sungah 
kumtawnin ka teng ding hi. 

Lapite 24 

Biehinnpi Sunga Lutna 

David’ laphuo. 

1Leitung le a sunga om zosie hile, leitung le a tunga tengte hile, TOPA-a’ ahi hi; 

2azieh pen ama in tuipite tungah leitung phut a, gunte tungah kipsah hi. 

3 TOPA’ muol tungah koi kato ding ahei? A mun siengtho-ah koi ding ding ahei? 

4Khut siengtho le lungsim siengtho nei a, a manlo thu-ah a hinna uh piekhie loin, 
solna tawh a kiciem lo mite ahi hi. 

5 TOPA tung panin amate in thupha a nga ding vua, a hutdamna a Pasien uh tung 
panin dihtanna a nga ding uhi 

6Tua bang mite pen ama a sui, Jacob Pasien’ maitang a sui mihonte ahi hi.Selah 

7Tunkotte aw, na lu pongsah un! Tanglai kotte aw, minthang Kumpipa ang lut 
thei nadingin, kidomkang un! 

8Minthang Kumpi koi ahei? A thahat le a vanglien TOPA hi a, galsimna-ah a thahat 
TOPA ahi hi. 

9Tunkotte aw, na lu pongsah un! Tanglai kotte aw, minthang Kumpipa ang lut 
nadingin, kidomkang un! 

10A minthang tami Kumpipa koi ahei? Vanglien TOPA, minthang Kumpipa ahi 
hi.Selah 

Lapite 25 

Lamlah ding le Hotkhiet ding Thungetna 

David’ laphuo. 

1 TOPA aw, na tungah ka hlagau kang lamto hi. 

2Ka Pasien aw, nang kang muong hi; zumna ei thuohsah sin; ka tungah ka galte 
guolzo-in lungdamsah sin. 

3Nangma ang lamente maizumsah sin; a thu om lopi-a zuouthu gente 
maizumsah in. 

4 TOPA aw, na lampi a thei dingin ei bawl in; na lampite ei hil in. 

5Na thuman ah ei pui inlen ei hil in, azieh pen nang khu ka hutdamna Pasien na 
hi hi; sun thapai-in nangma kang lamen hi. 

6 TOPA aw, na itna kip le na khuotuona hing phawhkia bo in, azieh pen tanglai-a 
kipanin tuate a omsa ahi hi. 

7 TOPA aw, ka khangno lai-a ka mawnate le ka khielnate ciemte sin; nangma’ itna 
kip tawh kizui-in na hoina vang tawh ei phawhkia in! 

8 TOPA hoi-in thutang hi; tua ahi ziehin ama in maw nei mite lam hil hi. 

9Ama in a nei lut mite thuman lamah pui a, a nei lut mite ama’ lampi hil hi. 

10Ama’ thuciemna le a thupiehte a zuite adingin, TOPA’ lampi zosie pen itna kip 
le citahna ahi hi. 

11 TOPA aw, ka khielna a gol seng ziehin, na min na khuolna tawh ka khielna ei 
maisah in. 

12 TOPA a zatah amate koi ahi uh ahei? Ama in a teel ding uh lampi amate a hil 
ding hi. 

13Amate nuomsa-in a teng ding vua, a tate un leitang a nei ding uhi. 

14 TOPA tawh kilawmtatna pen ama a zatah mite ading ahi a, ama in amate 
tungah a thuciemna a theisah hi. 

15 TOPA lam ka mitsuon zing hi, azieh pen ama in lenthang panin ka kengte ei 
sutpieh ding hi. 

16Kei lamah hing kihei inlen keima ei hepi in, azieh pen ka lung a zuong a, gimna 
ka thuoh hi. 

17Ka lunggimna hing damsah inlen, ka gentheinate panin ei ladawh ta’n. 

18Ka gentheina le ka buoinate ei ngaisutpieh inlen, ka mawna zosie ei maisah in. 

19Ka galte bangza pha a, amate in ei mudana uh a natsiet lam ngaisun in. 

20Aw, ka hinna ei cing inlen, ei hunkhie in; nangma kang bel ziehin ei maizumsah 
sin. 

21Nangma kang lamet ziehin citahna le thumanna in kei ei kem taheh. 

22Pasien aw, a hamsatna zosie panin Israel tankhie ta in. 

Lapite 26 

Thutanna ding Thumna le Thumanna ding Tangkona 

David’ laphuo. 

1 TOPA aw, ka dihna ei talang in, azieh pen citah tahin ka kalsuon a, lungkaa 
loin TOPA ka muong hi. 

2 TOPA aw, ei ze-et inlen ei sin in. Ka lungtang le ka lungsim ei sittel in. 

3Azieh pen ka masangah na itna kip om a, nangma tungah muonhuoi tahin ka 
gamta hi. 

4Kimanna a nei lote tawh toton loin, thusim neite tawh ka kithuo sih hi; 

5sietna bawl mihonte ka muda a, migilote tawh ka toton sih hi. 

6 TOPA aw, maw nei lona ka lahna-in ka khut ka sil a, na maitam kimvelah pei-in, 

7lungdamkona la a gingin ka sa a, a silbawl lamdangte ka gen hi. 

8 TOPA aw, na tenna innpi le nangma’ minthanna a opna mun ka ngai hi. 

9Ka hinna khu maw neite, sisan suohsahte le 

10a zietlam khuta guhgol kidimte tawh ei phiettha vawt sin. 

11Ahi vangin kei ka hi leh, citahna tawh ka kalsuon hi; ei tankhie inlen, hepi in. 

12Leizangtam tungah ka ding hi; keima in mihon tampite lahah TOPA ka phat ding 
hi. 

Lapite 27 

Guolzaw Lungmuonna La 

David’ laphuo. 

1 TOPA khu ka khuovah le ka hutdamna ahi hi; koi pen giing ding ka hei? TOPA khu 
ka hinkhuo adingin ka mun muonhuoi ahi hi; koi pen giing ding ka hei? 

2Ka langte le ka galte ahi, sietna a bawl mite in ka sa netum nuomin ei galbawl 
ciengun, amate kisukha-in a pua sieng ding uhi. 

3Galkap honkhat in phuol satin ei do nan ule ka lungsim a zau sih hi; kei ei 
langpangin gal a pien vangin ka lungmuong veve ding hi. 

4 TOPA kungah na khat ka ngen zo hi, tua ngenin ka sui ding khu: ka hin sung 
tungtawnin TOPA’ inn sungah tengin, TOPA’ hoina velvel a, ama’ biehinnpi sunga 
thu ka dawh ding ahi hi. 

5Azieh pen ama in hahsat hunin a buh sungah ei phuol ding hi; ama in a puonbuh 
khuna nei-ah kei ei humbih ding hi; ama in suongpi khat tungah keima ei sangkoi 
ding hi. 

6Tu-in ka kimvela om ka galte tungah ka lutang kidomsang ding a, ama in 
lungdamin kikona tawh ama’ puonbuh sungah biehpiehnate ka pie ding hi; 
keima in TOPA tungah la ngaite ka sa ding hi. 

7 TOPA aw, ka kinah ko ciengin ei za in, ei hepi inlen ei dawng in! 

8Ka lungtang in, “Hing pei in, “A mai sui vai!” ei ci hi. TOPA aw, na mai ka sui hi. 

9Ka kung panin na mai phuol sin. Na lungthah ziehin na nasempa ei nuangat sin, 
nang ei panpi pa na hi hi. Kei ei paimang loin ei nuasie sin, ka hutdamna Pasien 
aw! 

10Ka nu ka pa in ei nuasie leh, TOPA in kei ei pom ding hi. 

11 TOPA aw, na lampi ei hil inlen, ka galte ziehin lam phei-ah ei peipi in. 

12Ka langte’ deina-ah ei ap sin, bangzieh ahei cile ka langkhatah teci zuoute a 
pang ding vua, tatsietna hu a sang uhi. 

13A hingte gam sungah TOPA’ hoina a mu dingin kei ka ki-um hi. 

14 TOPA lamen in; thahat inlen, na lungsim hangsah in, TOPA lamen in! 

Lapite 28 

Panpi ding Thungetna le Lungdamkona 

David’ laphuo. 

1 TOPA aw, nang kang hlan hi; ka suongpi aw, ei za loin om sin, azieh pen kei 
tungah hing sip dide mawh lacin, Leihawm-a peisuhte tawh ka kibang ta ding hi. 

2Na mun Siengtho pen lamah ka khutte lamto-in, panpina ngenin na kungah 
kang kiko ciengin ka thumna ei za in. 

3Migilote le sietna a bawl mite tawh, ei kaikhie ton sin, amate in a vengte tawh 
kilemna thu a gen vangun, a lungtang sung vuah mi huotna vive a om hi. 

4Amau’ sepna le amau’ gamtat sietna dung zui-in amate thuhkia in; a khuta a 
sepna utawh kituohin amate thuhkia in; a nga ding vua kilawm thaman amate 
ngasah in. 

5 TOPA’ nasepna le ama’ khut tawh a sil bawlte a thupi ngaisut lo ziehun, ama in 
amate susie ding a, a lamkia nawn sih ding hi. 

6Ama in ka thumna ei zah zo ziehin TOPA in thupha nga taheh. 

7 TOPA khu ka hatna le ka lum ahi a, ka lungsim in ama a muong hi; tuaci’n keima 
ei kihu-in ka lung nuom mama a, ka lasahna tawh ama tungah lungdamna ka ko 
hi. 

8 TOPA khu a mite’ thahatna ahi hi; ama pen a sathau nu pa dingin a bih kibuhna 
ahi hi. 

9Aw, na mite hundam inlen, na gouluote thupha pie in; amate a cingpa hi inlen, 
kumtawnin amate pui zing in. 

Lapite 29 

Huipi Sungah Pasien’ Awging 

David’ laphuo. 

1Van mite aw, TOPA-a’ ci un, minthanna le thahatna khu TOPA-a’ ci un. 

2Ama ’ min thupina khu TOPA-a’ ci unlen, a siengtho kizepna tawh TOPA bie un. 

3Tuipite tungah Topa’ awging a om hi; minthang Pasien khu vanto bang a, tui 
hatte tungah TOPA a om hi. 

4 TOPA’ awging khu a vanglien ahi hi; TOPA’ awging khu thupina tawh a kidim ahi 
hi. 

5 TOPA’ awging in taamtah singte a kuoitan hi; TOPA’ in Lebanon taamtah singte 
zong a kuoitan hi. 

6Ama in Lebanon le Sirion-te, bawngno le gamsielno bangin kitomsah hi. 

7 TOPA’ awging meikuong bangin a taang hi. 

8 TOPA’ awging in gamlah a lawhthing hi; TOPA’ awging in Kadesh gamlah zong a 
lawhthing hi. 

9 TOPA’ awging in gangpi singte a vingvei a, gammang tulah hawhkhie-in pawn 
gawta suohsah hi; a biehinn sunga om zosie in, “Minthanna!” a ci uhi. 

10Tuikhang tungah TOPA a to hi; tawntung kumpi-in TOPA a to hi. 

11 TOPA in a mite tungah thahatna pie taheh! TOPA in a mite nopna thupha pie 
taheh! 

Lapite 30 

Natna Huoisie pan Damna Zieha Lungdamkona 

Biehinnpi Siensuona-a kisa ding David’ laphuo. 

1 TOPA aw, nangma kang patawi ding hi, bangzieh ahei cile nang in keima nei 
phongto a, keima tungah ka galte na lungdamsah sih hi. 

2 TOPA ka Pasien aw, na kungah panpi ngenin kang kiko a, tuale nangma in kei 
nei damsah zo hi. 

3 TOPA aw, Misikhuo panin ka hlagau na peipito a, Leihawm-a peisuhsate lah 
panin nei hingsah kia hi. 

4No a misiengthote aw, TOPA tungah phatna la sa unlen, ama’ min siengtho 
tungah lungdamna ko un. 

5Azieh pen ama’ lungthahna khu bano khat sung beh ahi bo hi; ama’ angvanna 
ahile khantawn muon ding ahi hi. Zanlai-in dana ang gieh pah kha thei ding a, 
ahi vangin zingmawng tawh nopna ang tung hi. 

6Keima ka hi leh, ka cithei lai-in, “Ka kiling ngai sih ding hi,” ka ci hi. 

7 TOPA aw, nei angvanna tawh a kip muol bangin keima nei phutdet hi; nang in 
na mai na phuol a, kei ka lung a mang hi. 

8 TOPA aw, na tungah kang kiko a, TOPA tungah thumna kang nei hi: 

9“Leihawm sungah peisuh leng, keima’ sina ah bang metna om ahei? Leivui in 
nang ang phat diei mah? Na muonhuoina a gen ding amah” 

10 TOPA aw, ei za inlen, keima ei hepi in! TOPA aw, keima ei hupa hing hi ta’n! 

11Nangma in ka da ka kaanate lamna-in nei heipieh zo hi; nangma in ka la-ip 
puonpi nei sutpieh zo ta a, lungdamna puon nei silsah hi, 

12tuaci’n ka hlagau dai op loin, nangma ang patawi ding hi. Keima’ 
Pasien TOPA aw, lungdamna kang ko zing ding hi. 

Lapite 31 

Galte kung pan Hutkhiet nading Ngetna le Phatna 

La makaipa kunga David’ laphuo. 

1 TOPA aw, nang kang bel hi; kei ei maizumsah ngai sin; nangma’ dihna sungah 
kei ei hunkhie in. 

2Na bil kei lam ei ngat in; mallangin ei hunkhie in. Kei adingin ka kibuhna 
suongpi le ei hun ding kulpi det khat hing hi ta’n. 

3Nangma ka suongpi le ka kulpi tahtah na hi hi; na min na khuolna tawh ei pui 
inlen lam ei lah in, 

4nangma ka kibuhna na hi ziehin ei kisiena lenthang pan ei sut in. 

5Nangma’ khut sungah ka hlagau kang ap hi; a muonhuoi TOPA Pasien aw, 
nangma in kei nei tankhie zo hi. 

6Nangma in bangma a manlo milim a thupi ngaisut mite na muda a, ahi vangin 
keima in TOPA ka muong hi. 

7Na itna kip sungah lungdamin ka kipah ding hi, azieh pen nangma in ka 
gentheina nei mu zo hi; ka hahsatnate-ah zong nei don a, 

8ka galte’ khut sungah keima nei pie sih hi; nangma in mun tanzauna-ah ka 
kengte nei koipieh zo hi. 

9 TOPA aw, kei ei hepi in, azieh pen ka genthei seng ta hi. Dana ziehin ka mit a 
miel a, ka lungsim le ka pumpi a gim mama ta hi. 

10Azieh pen keima in dana tawh hinkhuo ka mang a, khuisahna tawh ka kumte 
ka zang hi; ka gentheina ziehin ka tha a kiem a, ka gu ka tang teng a ngam gawp 
ta hi. 

11Ka galte’ simmaw le ka innvengte cizatin ka om a, ka meltheite’ gimnei mi ka 
hi ta hi; lampi a ei mute ka kung panin a taimang uhi. 

12A si mi khat bangin ei kiphawh ta sih hi; kei pen beelkeh khat tawh ka kibang 
ta hi. 

13Azieh pen keima in mi tampite’ kidaphona ka za a, ka kimvel zosie-ah zauna 
vive a om hi! Ka langkhatah amate in thu vaihawmin ka hinna a lah sawm uhi. 

14Hizongnanle TOPA aw, keima in nang kang muong hi; keima in, “Nang ka Pasien 
na hi hi,” kang ci hi. 

15Na khut sungah ka nite a om hi; ka galte le kei ei bawlsiete’ khut panin ei hun 
in. 

16Na nasempa tungah na mai hing tangsah in; na itna kip sungah keima ei 
hundam in. 

17 TOPA aw, ei maizumsah sin, azieh pen keima in nang kang hlan hi; migilote 
maizumsah in; gen ding thei loin Misikhuo ah amate peisah in. 

18Kiphatsahna le mi simmawna tawh ki-uongsahin midihte a gensie, zuou phuo 
kam le muate sipsah in. 

19Nangma ang zatah mite dinga na kholpieh na hoite, nangma ang beel mite 
dinga mi zosie muna-ah na seppiehsa nate kicing valua sam ei! 

20Mite’ sawmsimna panin nangma in na hlim nei-ah amate na phuol hi; nangma 
in kiselna leiite panin na opna innhlim ah amate bih tahin na kem hi. 

21Galte in khuopi a im bangin keima ei ki-im hun lai-in, ama in lamdang tahin kei 
tungah a itna kip ei lah zo ahi ziehin, TOPA in thupha nga taheh. 

22Keima in patauna tawh, “Nangma’ muna panin a gamlapi-ah kei ei kinotmang 
hi,” ka ci zo ta hi. Ahi vangin nangma kungah panpi ngenin kang kiko ciengin, 
nangma in ka thumnate nei zahpieh hi. 

23No misiengthote aw, TOPA it un. TOPA in mi muonhuoite kem a, hinanle 
kiliensah taha gamtate nahpitahin thuhkia hi. 

24 TOPA a lamen mite aw, kithahatsah unlen, na lungsim uh hangsah un. 

Lapite 32 

Maw Maisah Lungnopna 

David’ laphuo. Maskil khat. 

1A khielna kimaisah a, a mawna kiselpieh mite mi hampha ahi hi. 

2 TOPA in mawna a khuhsah lo mite, a lungsim sungah solna a om lo mite khu mi 
hampha ahi uhi. 

3Ka mawna pulah loin ka dai op sungin, sunthapai ka tautauna lamin ka pumpi 
a thanem gawp hi. 

4Sun le zanin kei tungah na khut a gih ziehin, khal nisa in ei kah bangin ka tha ka 
zung teng gawta sieng vawt hi.Selah 

5Tuaci’n nangma kungah ka mawna kang pulah a, ka khielna ka im sih hi; 
“TOPA kungah ka khielnate ka pulah ding hi,” ka ci a, tuale nangma in ka maw ka 
khielna teng nei maisah hi.Selah 

6Tua ziehin thuman mi zosiete in lungkham hun sungin na kungah thu ngen 
uheh; tua hile tuikhang liente in amate a ban sih ding hi. 

7Nang pen kei adingin ka kibuhna mun na hi hi; nang in buoina panin kei nei 
kem hi; hutkhiet lungdamna kikonate tawh kei nei kimkot hi.Selah 

8Keima in thu kang hil ding a, na pei nading lampi kang hil ding hi; ka mit tawh 
hing enin kang kikuppi ding hi. 

9Theitelna nei lo sakol le laa bangin om sin, tuate a zuol nadingin kamkaih vaw 
kul a, tua hi sihle na gei-ah ang om lo ding hi. 

10Migilote in gimna tampi a thuoh vua, ahi vangin TOPA a muong mite ahile itna 
kip in amate a kuikip hi. 

11Midihte aw, TOPA sungah kipahin lungdam unlen, lungsim man mi zosie aw, 
lungdamin awng un. 

Lapite 33 

Pasien’ Lietna le a Hoina 

1No mi dihte aw, TOPA sungah lungdam un. Phatna pen a thutang mite bawl 
dinga kilawm ahi hi. 

2Lyre khausai lasahna tawh TOPA phat un; harp zam sawm tumna tawh ama 
tungah la ngai sa un. 

3Ama tungah la tha sa un; siem tahin khausaite tum unlen, nahpitahin awng un. 

4Bangzieh ahei cile TOPA’ kammal man a, ama’ silbawl zosie muonhuoi taha 
kibawl ahi hi. 

5Ama in thuman le thutang dei hi; TOPA’ itna kip tawh leitung kidim hi. 

6 TOPA’ kammal tawh vantungte kibawl a, a kam pana a naahu tawh vantung nate 
kibawl hi. 

7Ama in tuipi tuite thawl sunga thun bangin mun khatah gawm a, tui thuhpite a 
kholna munah koi hi. 

8Leitung zosie in TOPA zatah uheh; leitunga teng zosie in ama zatahin ding uheh. 

9Bangzieh ahei cile ama ham a, a pieng pai hi; ama in thupie a, tua khu kipsuoh 
pai hi. 

10Minamte’ thukuppinate, TOPA in bangma lo a suohsah hi; ama in mite’ 
lungtupte zong kisungpelsah hi. 

11 TOPA’ thukuppina khu kumtawnin a kip a, a lungsim ngaisutnate zong khang 
tawntungin kip hi. 

12 TOPA pen Pasien-a a nei minam, ama in ama’ gouluo dinga a teel mite thupha 
nga ahi uhi. 

13 TOPA in vantung panin ei ensuh hi; ama in mihing zosie ei mu hi. 

14Ama in a kumpi tona panin leitunga teng mite zosie vil hi, 

15amau’ lungtang zosie a bawlpa in a gamtatnate uh en gige hi. 

16Kumpi khat a galkap tampite in suohtasah zo lo hi; ama’ thahatna tawh galhang 
pa kihunkhie zo tuom lo hi. 

17Galzaw nadinga sakol galkapte muonna pen a mawhna hi a, amau’ hatna tawh 
a hon zo sih uhi. 

18 TOPA’ mit in ama a zatahte le a itna kip a lamen mite mitsuon gige a, 

19ama in sina panin amau’ hlagau hunkhie-in, kielpi hun sungin amate a hinsuo 
hi. 

20I hlagau in TOPA a lamen hi; ama pen ei hupa le i lum ahi hi. 

21A min siengtho i muon ziehin ama sungah i kipah hi. 

22 TOPA aw, na tungah ka kinep ma bangun, nangma in kote tungah na itna kip 
hing omsah in. 

Lapite 34 

Gentheina pan Hutkhietna Zieha Phatna 

Ama a hawlkhie Abimelech’ mai-ah a maw kipang in a pei hun lai-a David’ laphuo. 

1Keima in hun zosie-ah TOPA ka phat ding hi; keima in ka kam tawh ama phatna 
ka gengen ding hi. 

2 TOPA sungah ka hlagau a kisa thei hi; a kiniemkhieh mite in za-in lungdam uheh. 

3Keima tawh TOPA liensah un, eite in ama’ min tawisang ton va vui. 

4Keima in TOPA ka sui hi, ama in ei dawng a, ka zau na zosie panin kei ei hunkhie 
hi. 

5Ama en unlen, na mai tangsah un; tuaci’n na mai uh a zum ngai sih ding hi. 

6Tam mi hepihuoi pa kiko a, tuale TOPA in a za hi, a gentheina zosie panin ama a 
hundam hi. 

7Ama a zatah mite’ kimvelah TOPA’ vantungmi in giephuol satin amate a hunkhie 
hi. 

8 TOPA’ hoina ciem unlen, thei ta un; ama a beel mite thupha nga ahi hi. 

9No mi siengthote aw, TOPA zatah un, azieh pen ama a zatahte in tasapna a nei 
sih uhi. 

10Humpi khanglaite in tasap le gilkiel thuoh nan uleh, TOPA a sui mite ahile sil 
hoi bangma a kitasam sih hi. 

11Tate aw, hing pei unlen, hing ngai un; keima in note TOPA zatahna kang hil ding 
hi. 

12Sil hoite mu thei nadingin, koi pen in hinna dei-in, koi pen in damsawtna 
lunggul ahei? 

13Sietna panin na leii kemcing unlen, zuouthu genna panin na nephu kemcing 
un. 

14Sietna panin kihem unlen, sil hoi sem un; kilemna sui unlen, na phah dongun 
del un. 

15 TOPA’ mit in midihte en a, a kikona lam vuah a bil ngat hi. 

16Leitung pan a kiphawna uh a phietmai dingin, TOPA’ maitang in sietna a bawl 
mite langpang hi. 

17Panpina ngen dingin midihte a kiko ciengin TOPA in za a, a gentheina zosie uh 
panin amate hunkhie hi. 

18Lungsim kitamzante kungah TOPA nai om a, ama in lungsim kitamzante a 
hundam hi. 

19Midihte’ thuohna a tam vangin, tua teng zosie panin TOPA in amate hunkhie hi. 

20Ama in amau’ gu zosie kem hi; tuate khat beh zong a tawng sih hi. 

21Sietna in migilote sina tun a, mi dihte a mudate kimawsah ding hi. 

22 TOPA in a nasemte’ hinna tanh ding a, ama a beel mite koima kimawsah lo ding 
hi. 

Lapite 35 

Galte Kung pan Hunkhiet ding Ngetna 

1 TOPA aw, kei ei demte, nang zong dem in; ka langa kei ei dote nang in zong do 
in! 

2Lum le phaw tawi-in ei hu dingin hing thoto in! 

3Teipi le teikhaw dawh inlen, kei ei delte lam ngat in; nang in ka hlagau kungah, 
“Kei na hutdamna ka hi hi,” hing ci in. 

4Tha dinga kei ei suite maizumsah inlen mindaisah in. Keima siet nading a 
sawmte nuakiasah inlen, lungdong sah in. 

5Hui in a tawmang ansite tawh kibang uh hinlen, TOPA’ vangtungmi in amate 
delmang taheh. 

6A lampi uh mielin nalsah inlen, TOPA’ vantungmi in amate delsah in. 

7Azieh pen amate in thu om lopi-in a lenthang utawh kei ei sie uhi; a thu om lopi-
in amate in ka si nading dum a to uhi. 

8A thei lo kalun a tung vuah sietna tungsah in. Amau’ siedap lenthang ma-ah 
amate awhsah in; a kisiet nadingun tua sungah amate puasah in. 

9Tua ciengin TOPA sungah ka hlagau a kipah ding a, ama’ hutkhietna sungah 
nuom a sa ding hi. 

10Ka gu ka tang teng zosie in, “TOPA aw, nang tawh a kibang koi a om ahei? Nang 
in amate dinga a thahat mite kung panin mi thanemte na hunkhie a, nang in 
amate a bawlsie mite panin a thanem le a tasamte na hunkhie hi,” a ci ding uhi. 

11Zuouthu gen tecite ang khang hi; amate in ka thei lo thute ei dong uhi. 

12Amate in ka hoinate sietna tawh ei thuhkia hi; ka hlagau genthei mama hi. 

13Ahi vangin kei ka hi leh, a cinat ciengun la-ip puon ka sil hi; an tanna tawh kei 
le kei ka kigenthei bawl hi. Ka kangtung-ah lu kunin thu ka ngen a, 

14ka lawm ka guol le ka sanggam khat a da bangin ka da hi; a nu zieha a kap mipa 
bangin kap kawmin ka vah kawi a, da le mau-in ka kunsuh hi. 

15Ahi vangin kei ka pua ziehin amate nuomin a kikhawm uhi; kei ei langpang 
dingin amate a kikhawm uhi; ka thei ngai lo mi tatsiete in khawl hun nei loin ei 
gensiesie uhi; 

16amate in Pasien zatah loin ei koko vua, a ha uh ei gawisan uhi. 

17 TOPA aw, bang tanvei ei gum et ding na hi ahei? Ei suhgawpna panun ei 
hunkhie inlen, humpite kung panin ka hinna ei hun in! 

18Tua ciengin mihon tampite lahah lungdamna kang ko ding hi; keima in 
mihonpite lahah nangma kang phat ding hi. 

19Ka tungah a thuman lo ka galte lungdamsah sin len, thu om lopi-a ei mudate, a 
mit-heh utawh kihosah sin. 

20Azieh pen amate in kilemna a gen tahzawh sangun, gam sunga a om muongte 
tungah zuouthu gen ding beh a sawm uhi. 

21Amate in kei ei langpangin a kam a golkeh uhi; amate in, “Ha, ha, i mit tawh mu 
zo tai ei,” a cisan uhi. 

22 TOPA aw, nang, mu zo ta teh; dai op mawh sin! TOPA aw, ka kung panin gamla 
op sin! 

23Ka TOPA ka Pasien aw, ka thu le ka kidalna dingin hing khanglo inlen, hing 
kisatsuo tawm in! 

24 TOPA ka Pasien aw, na thumanna tawh kituohin kei dih ei tangsah inlen, kei 
tungah amate lungdamsah sin. 

25Amau le amau kiho-in, “Aha, i lungtup tung ei,” kicisah sin. Amate in, “Tam pa 
nawmval zo tai,” cisah sin. 

26Keima’ tuosietna-ah a lungdam mite zosie, maizumsah inlen, amkhamsah 
gawp in; nangma in kei tunga a kiliensahte zumna le mindaina silsah in. 

27Ka dihtanna a talang nuomte lungdam kipahin awng uh hinlen, “A nasempa’ 
citheina-ah a lungkim TOPA lien hi, cicisah in. 

28Tua ciengin sunthapai-in ka kam in na dihna le nangma phatna a gengen ding 
hi. 

Lapite 36 

Mihing” Gitlona le Pasien’ Hoina 

La makaipa kunga TOPA’ nasempa David’ laphuo. 

1Khielna in a lungsim tawng vuah thu a gen hi; a maitang vuah Pasien zatahna 
mawngmawng a om vet sih hi. 

2Azieh pen a khielna uh kimu loin, ei kimuda sih va, ci-in a ngaisun vua, tuaci’n 
amau le amau a kimawhphat tawm uhi. 

3A kam vua a thugente uh pen sietna le mi solna vive ahi hi; pil gamtat ding le sil 
hoi sep ding amate a khawl uhi. 

4Lupna tunga a lup kawmun sietna bawl ding a sawm uhi; hoi lona lamah amate 
kibultawm uhi; amate in sietna a niel sih uhi. 

5 TOPA aw, na itna kip in vantung dong ban a, na muonhuoina in meiipite dong 
ban hi. 

6Na dihna muolpite tawh kibang a, na thukhennate tuithuhpi tawh kibang hi; 
nang in mihingte le ganhingte na hundam hi, TOPA aw. 

7Pasien aw, na itna kip bangza-in manpha ahei! Nangma’ hla hlim nei-ah mi zosie 
a kibu ding uhi. 

8Nangma’ inn sungah amate in kiningcing tahin pawi a bawl vua, na nopsahna 
gun panin amate dawn ding na pie hi. 

9Azieh pen nangma tawh hinna tuinah a omton hi; kote in na khuovah sungah 
khuovah ka mu uhi. 

10Nang ang thei mite tungah na itna kip zomsuoh inlen, lungsim man mite 
tungah na hutdamna hing zom in! 

11Mi kiphasahte’ keng in ei tuonsah sinlen, migilote’ khut in ei notmangsah sin. 

12Khumnah sietna a bawlte cimaw-in a kun uhi; amate tuolsena-in kinei-in a tho 
zo nawn sih uhi. 

Lapite 37 

Thuohzawhna le Muonna nei ding Hanthotna 

David’ laphuo. 

1Migilote ziehin kilunggimsah sin; a man lo-a a gamtate eng vawt sin, 

2azieh pen amate lopa bangin vul pai ding a, lohingte bangin vulnang ding uhi. 

3 TOPA muong inlen, sil hoi sem in; tua hile gam sungah tengin, bihtahin na om 
ding hi. 

4 TOPA sungah lungkim in, tua hile ama in na lunggul teng ang pie ding hi. 

5 TOPA tungah na vai teng ap in; ama muong in, tua hile ama in ang sem ding hi. 

6Ama in khuovah bangin na dihna tangsah ding a, nangma’ thutanna sun nitang 
bangsah ding hi. 

7 TOPA mai-ah dai dide inlen, lungduoitahin ngah in; a sepna a daupeite tung le 
sietna bawlte tungah kilunggimsah sin. 

8Lungthahna ki-ip inlen, thangpaina nuasie in. Kilunggimsah sin- tua in sietna 
behah ang pui ding hi. 

9Azieh pen migilote kisumaimang ding a, hizongle TOPA a lamen mite in gam a 
luo ding uhi. 

10Hinanle bano khat sungin migilote om nawn lo ding hi; a opna mun uh na 
suisui vangin tuanah a om nawn sih ding uhi. 

11Hionanle a lungnemte in gam a luo ding vua, a kicing hauna sungah amate a 
nuomsa ding uhi. 

12Migilote in midihte tungah sietna bawl sawmin a ha gawi uhi; 

13ahi vangin TOPA in amau’ ni a tun ding a mu ziehin amate nuisan lel hi. 

14Mizawngte le mi tasamte a nuoinet ding le a mantaha gamtate a that dingin 
migilote in namsau dawhin a thal uh a kuoi uhi; 

15a namsau in amau’ lungtang ma sun ding a, amau’ thalte zong kihliehtawng 
ding hi. 

16Migilote hau-in tampi a nei sangun midihte in halno khat beh a nei uh hoizaw 
hi. 

17Azieh pen migilote’ baan kihliehtawng ding a, hinanle TOPA in midihte a panpi 
hi. 

18 TOPA in kaw baang lote’ nite thei a, kumtawnin a gamh uh kip den hi; 

19hun siet ciengin amate kimaizumsah lo ding a, kiel hun ciengin zong amate in 
kicingtahin a nei ding uhi. 

20Hinanle migilote kisie a, TOPA’ galte ahile lohing etlawm tawh kibangin, 
meikhu bangin a mangthai uhi. 

21Migilote in leitawi a la vua, a sangkia sih uhi, hizongle midihte ahile a kiphal 
vua, a pie den uhi; 

22azieh pen TOPA’ thupha piehte in gam a luo ding vua, ahi vangin ama’ samsiet 
mite ahile kisumaimang ding hi. 

23I gamtatna ah TOPA a lungkim ciengin i kalsuonnate ama in kipsah hi; 

24eite i pua kha zongin i bungbutuh sih ding uhi, azieh pen TOPA in eite i khutin 
ei tu hi. 

25Naupang ka hi ngai a, tu-in a vuoi ka hi ta hi, hinanle midihte kinuasie-in, a tate 
khutdaw ngen ci bang ka mu ngai nai sih hi. 

26Amate in kiphal tahin a pie ngitnget vua, mite zong a leitawisah uhi, tuale a 
tate thupha nga a suoh uhi. 

27Sietna panin kihem unlen, sil pha bawl un; tuaci’n kumtawnin note na teng 
suoh ding uhi. 

28Bangzieh ahei cile TOPA in thutang dei hi; ama in a muon mite a nuasie sih ding 
hi. Midihte kikemcing zing ding a, hinanle migilote kihemkhie ding hi. 

29Midihte in gam luo ding a, kumtawnin tua sungah a teng ding uhi. 

30Midihte’ kam in pilna thu gen a, a leii un thutang a gen hi. 

31A lungsim sung vuah Pasien’ thukham a om hi; amau’ kengte ahile a 
kitawnkhaw sih hi. 

32Migilote in midihte encihin, amate tha dingin a sui uhi. 

33 TOPA in a vanglietna sung vuah amate nuasie lo ding a, thu sit dingin a kipeipi 
ciengin amate mawna thuohsah lo ding hi. 

34 TOPA lamen inlen, ama’ lampi zui in, tua hile ama in gam luo dingin nangma 
ang tawisang ding hi; nangma in migilote’ sietna na en ding hi. 

35Lebanon taamtah sing banga a sang mama, mi bawlsie migilote keima in ka mu 
hi. 

36Amate kungah ka va suohkia leh amate na om nawn lo hi; amate ka suisui 
vangin a kimu zo nawn sih hi. 

37Kaw baang lote ciemte in, mi thumante en in, azieh pen kilemna a deite adingin 
suonlehlah a om ding hi. 

38Hinanle thupalsat mite, kisusie ton ding hi; migilote’ suonlehlahte kihemkhie 
ding hi. 

39Midihte’ hutdamna khu TOPA tung pan ahi hi; ama pen hahsat hun cienga 
amau’ kibuhna ahi hi. 

40 TOPA in amate panpi-in a suohtasah a, amate in TOPA a bel ziehun ama in 
migilote kung panin amate hunkhie-in a suohtasah hi. 

Lapite 38 

Gimna Thuoh a Kisiakiapa Thumna 

Phawna Biehna dinga David’ laphuo. 

1 TOPA aw, a lungthahsa-in kei thu ei hil sinlen, na thangpai cieng zong thu ei hil 
sin. 

2Azieh pen ka sungah na thaltangte ang tum a, ka tungah na khutte ang tu zo ta 
hi. 

3Na lungthah ziehin ka ci ka sa a dam thei sih hi; ka mawna ziehin ka gu ka tangte 
a khau thei sih hi. 

4Azieh pen keima’ khielnate in ka luzang ei vuanelh ta hi; keima adingin tuate 
pen a gih mama van tawh kibang hi. 

5Ka motlawm ziehin ka liemnate naikulin uithan hi; 

6nahpitahin ei kikun sahin, ei kikhupbawh sah hi; da le kapin sunthapai-in ka 
vah kawikawi hi. 

7Azieh pen ka kawng zang teng meikah tawh kidim sieng a, ka ci ka sa sungah 
damna kici a om sih hi. 

8Nahpitahin ei kizo gawpin ka tha a tawpmang ta hi; ka lung a gim ziehin thumin 
ka tautau hi. 

9 TOPA aw, nang in ka dei zosie na thei hi; ka khuisahnate ahile na kung pan 
phuolsel ahi sih hi. 

10Ka lungtang a kisai a, ka thahatna tawp zo hi; ka mit in zong khuo a mu thei ta 
sih hi. 

11Ka genthei thuohna ziehin ka lawm ka guolte a kidangkoi vua, ka innvengte 
zong gamlapi-ah a om uhi. 

12Kei ei tha sawmte in thang ei sie uhi; ka nat nading a suite in siet nading thu 
beh genin, sunthapai-in mi sol ding beh lungngai-in a nei uhi. 

13Hinanle kei ka hi leh bilbing ka bang a, khuo ka za sih hi; a ham thei lote bangin 
ham loin ka om hi. 

14A tahtahin ci lei kei pen bil khuo za lo le, a kam pana a thuhkia ngai lo mipa 
tawh ka kibang hi. 

15Ahi vangin TOPA aw, keima in nang kang ngah hi; TOPA ka Pasien aw, kei ei 
dawng pa nang na hi hi. 

16Azieh pen, “Ka kitawnkhaw ciengin, kei tunga thangpha mite, kei ziehin 
lungdamsah sin,” ci thu beh kang ngen hi. 

17Bangzieh ahei cile kei a pua ding ka hi ta a, ka natna a kam thei sih hi. 

18Keima in ka khielna ka pulah hi; ka mawna ziehin ka da mama hi. 

19A thu om lopi-in ka galte a thahat mama vua, a man lopi-a ei mudate a tam 
mama uhi. 

20A hoi gamta ka hi ziehin hoina pen sietna tawh ei thuhte ka galte ahi hi. 

21 TOPA aw, kei ei nuasie sin; ka Pasien aw, ka kung panin gamla op vawt sin; 

22ka hutdamna TOPA aw, ei hu dingin hing kinaw ta’n. 

Lapite 39 

Pil nading le Mawmai nading Ngetna 

La makaipa kunga Jeduthun adinga David’ laphuo. 

1“Ka leii tawh ka maw lo nadingin ka gamtatnate ka kikem ding hi; keima’ opna 
munah migilote a om laise kamtuomna tawh ka kam ka hum ding hi,” ka ci hi. 

2Ham loin ka om khinkhian hi; ka dai opna khu a mawhna a suoh hi; ka 
lungkhamna khang semsem a, 

3a sungah ka lungtang sa vapom hi. Ka ngaisutsut ciengin ka lung a so hi; tuaci’n 
keima in ka kam tawh ka gen hi. 

4 TOPA aw, ka hinkhuo tawp hun ding, a kise za ka hun ka nite ei theisah in; ka 
hinkhuo a tawp pah ding ahi lam zong ei theisah in. 

5Nang in ka hinkhuo khutphang cie behin na bawl a, nangma’ muna-ah ka 
khankum bangma tan ahi vawt sih hi. A tahtahin mihing vannuoi naahu bang 
beh ahi uhi. 

6A tahtahin mi zosie hlim banga a vah kawikawi ahi hi. A tahtahin amate bangma 
lo adingin a buoi uhi; koi pen’ nga ding ci thei lopi-in nei le lam a kholvum uhi. 

7“Tuale tu-in, TOPA aw, kei bang pen ngah ka hei? Nangma sungah ka lametna a 
om hi. 

8Keima’ khielna zosie panin ei hunkhie in. Mi mawte’ simmaw dingin kei ei bawl 
sin. 

9Tam banga ei bawl nang na hi ziehin, kam keh loin ka dai op hi, 

10Keima tung panin nei vuohna ladawh in; na khuttum tawh nei tup ziehin ka 
tha a tawp hi. 

11“Mihingte a mawna ziehun dan pie-in thu na hil a, nang in amau’ thupisah nate 
nget’ neh bangin na netum hi; a tahtahin mihing zosie pen naahu khat beh hi lel 
uhi.Selah 

12“TOPA aw, ka thungetna ei za inlen, ka kikona na bil ei daw in; ka hlitui luonna 
ei thudon in. Azieh pen ka pu ka pate bangin, kei zong bakhat sung zin le pemta 
bang ka hi hi. 

13Keima si-in ka op nawn lo masang, ka nuikia thei nadingin keima kung panin 
na mai heimang in,” ka ci hi. 

Lapite 40 

Hutkhietna le Panpina Ngetna Zieha Lungdamkona 

La makaipa kunga David’ laphuo. 

1Lungduoitahin TOPA ka ngah hi; kei lam hing kinga-in ka kikona ei za hi. 

2Ama in sietna dum sung le buonnawi lah panin ei kaidawhin, suongpi tungah 
ka keng ei koipieh a, ka kalsuonnate kipsah hi. 

3Ama in ka kam sungah i Pasien phatna la tha khat ei koipieh hi. Mi tampi in mu-
in a zatah ding vua, amate in TOPA a muong ding uhi. 

4A muonna uh TOPA hisah a, mi kiphasahte lamah kihei loin, pasien man lote 
lamah a piel lote thupha nga ahi uhi. 

5 TOPA ka Pasien aw, na sepna lamdangte le kote dinga na ngaisutnate tampitah 
na phasah zo hi; nang pen koima dang tawh tekah thei ding na hi sih hi. Tam 
thute tangko-in gen ding hileng sim zawh loin a tam hi. 

6Nang in biehpiehna le silpieh na lunggul sih a, ahi vangin nang in ka bil nei 
honpieh zo hi. Nang in meihal biehna le mawna zieha biehna na kal sih hi. 

7Tua ciengin keima in, “Tanah ka om hi; laiziel bupi sungah ka thu kigiel hi. 

8Keima in na deina banga sep ding nuom ka sa hi, ka Pasien aw; ka lungtang 
sungah na thukham a om hi,” ka ci hi. 

9Keima in mihon tampite lahah hutkhiet lungdamna thu ka gen zo ta hi; en 
in,TOPA aw, na thei bangin keima in ka nephute ka kham zo sih hi. 

10Na hutdamna dinga nei panpina keima in ka lungtang sungah ka phuolsel sih 
a, keima in na muonhuoina le na hutdamna thu ka genkhie zo hi; Mihonpi panin 
na itna kip le na muonhuoina ka imcip sih hi. 

11 TOPA aw, ka kung panin na khuotuona humcip sin; na itna kip le na 
muonhuoina in keima ei kembih den taheh. 

12Azieh pen sim zawh lo sietnate in keima ei kimkot hi; khuo ka mu thei lo ding 
za dongin ka khielnate in kei ei nuaphah zo hi; ka samzam sangin a tamzaw vua, 
ka lungsim a tawp hi. 

13 TOPA aw, nei hut ding hing lungkim in; TOPA aw, kei ei hu meng in. 

14Tha dinga kei ei sui kawikawi zosie maizumsah inlen, buoisah in; ka siet 
nading a dei mite nuakia sah inlen minsiesah in. 

15Keima tungah, “Aha, Aha!,” ei cite maizumin cizalia sah in. 

16Ahi vangin nang ang sui zosie, nang sungah lungdam kipah hinlen; na 
hutdamna a dei mite in, TOPA lien hi!” ciden ta uheh! 

17Kei ka hi leh zawngin ka cimaw a, hinanle TOPA in kei ei phawh den hi. Nang ei 
panpi pa le ei hunkhie pa na hi hi; hing kiheh sin, ka Pasien aw. 

Lapite 41 

Pasien’ Panpina tunga Hlamuonna le Cidam nading Thumna 

La makaipa kunga David’ laphuo. 

1Mizawng a khuolte thupha nga mi ahi hi; lungkham hun ciengin TOPA in amate 
hunkhie hi. 

2 TOPA in amate dalin a hingsah ding hi; amate pen gam sungah thupha nga mi 
kici ding hi. Nang in a galte deina bangin amate na pie sih hi. 

3A cinatna a lup muntung vuah TOPA in amate khoi ding hi; nangma in amau’ 
cinat hun sungin a damlona zosie uh na damsah zo hi. 

4Kei dingin hi leh, “TOPA aw, ei hepi inlen, ei damsah in; bangzieh ahei cile nang 
tungah kang mawzo hi,” ka ci hi. 

5Kei bang hun ciengin si-in, ka min a mangthai diei, ci thu thangsietna tawh ka 
galte in a ngaisun uhi. 

6Kei ei en dinga ang pei ciengun, thu mawhna vive a gen vua, a lungsim sung 
vuah sietna kaikhawmin, a peikhiet ciengun tuate a genthaang uhi. 

7Kei ei muda zosiete in keima’ thu a kihodap uhi; amate in kei adingin a sie 
penpen ngaisun uhi. 

8Ka lupna pana thokia zo lo dingin si theina natna in ei mancip hi, ci-in a ngaisun 
uhi. 

9Ka muon ka lawm it pa, keima’ an a ne pa nangawnin a aaketul tawh keima ei 
peh kawi viel hi. 

10Ahi vangin TOPA aw, amate ka thuh thei nadingin, keima ei hepi inlen, ei 
phongto in. 

11Ka galpa in kei ei zaw lo ziehin, kei tungah nang lungkim lam tami thu tawh ka 
thei hi. 

12Ahi vangin ka citah ziehin nang in kei nei panpi a, nangma’ opna munah 
kumtawna om dingin nei koi zo hi. 

13Israel Pasien TOPA in kumtawn pan kumtawn dongin thupha nga taheh. Amen, 
Amen. 

Lapite 42 

BU NINA 

(Late 42–72) 
Lungkham Hunin Pasien le ama’ Panpi ding Lunggulna 

La makaipa kunga Korah-te’ Maskil khat. 

1Sakhi in luitui luong silsel a lunggul bangin ka hlagau in nang ang lunggul hi, 
Pasien aw. 

2Ka hlagau in tuidu dangta bangin a hingzing Pasien ang hlangai hi. Bangcih 
cieng hing pei-in Pasien’ maitang mu ding ka hei? 

3Mite in ka kungah, “Na Pasien hei-a om ahei,” ei ci den ciengun, sun le zanin ka 
hlitui an-in ka nei hi. 

4Keima in ka lungsim ka sungkhie a, mi honpi tawh zawh tonin, kipahin awngin 
nopna late a sa pawibawl mihonpite tawh Pasien’ inn ah amate ka pui zie teng 
ka phawhkia hi. 

5Ka hlagau aw, bang zieha lungkham a, bang zieha ka sunga buoi na hei? Pasien 
sungah lametna nei in; azieh pen keima in ei panpi 

6le ka Pasien ahi, ama ka phatkia ding hi. 

7Tuithuhpi in na tuizeu hawh sungah tui thuhpi hlan hi; na tuihuolte le 
tuihuolpite in kei ei vuamang zo hi. 

8Sunin TOPA in a itna kip sawl a, zanin a la tawh ei ompi hi, ka hinna Pasien 
tungah thu ka ngen hi. 

9Ka suongpi ka Pasien kungah, “Bang dingin kei ei mangngil na hei? Ka galte in 
ei gawt ziehin bang dingin da le kapin vah kawikawi ding ka hei?” ka ci hi. 

10Ka pumpi tungah sina ding liemna nei bangin, ka galte in ei tawhin ka kungah, 
“Na Pasien hei-a om ahei?” ei ci den hi. 

11Ka hlagau aw, bang dinga lungkham a, bang dinga ka sunga buoi na hei? Pasien 
tungah lametna nei in; bangzieh ahei cile keima in ei panpi ka Pasien ka phatkia 
ding hi. 

Lapite 43 

Lungkham Huna Pasien Kunga Thungetna 

1Pasien aw, ka dihna hing kilangsah inlen, Pasien zatah lote tawh ka thu-ah 
keima ei panpi in; mi solte le mi thuman lote kung panin kei ei hunkhie in! 

2Bangzieh ahei cile nang ka kibuhna Pasien na hi hi; nang in bang dinga kei nei 
taisan dawh ahei? Galte bawlsietna ziehin bang dingin kap kawmin vah ding ka 
hei? 

3Aw, na khuovah le na thuman hing sawl in; tuate in ei puisah in; tuate in na 
muol siengtho le na tenna munah ei peipisah in. 

4Tua ciengin Pasien’ maitam ahi a, nop ka sah mamana Pasien kungah ahi zongin 
ka pei ding hi; keima in harp lasahna tawh nangma kang phat ding hi, aw, Pasien, 
ka Pasien aw. 

5Ka hlagau aw, bang dingin kilungkhamsahin, ka sungah bang dingin buoi den 
mielmuol na hei? Pasien sungah lametna nei in; bangzieh ahei cile keima in ei 
panpi ka Pasien ka phatkia ding hi. 

Lapite 44 

Minam Kaana le Panpi nading Thungetna 

La makaipa kunga Korah-te phuo Maskil khat. 

1Pasien aw, tanglai amahaw’ hin lai-a na silbawlsate, ka pu ka pate in ei gen vua, 
ka bil utawh ka za zo uhi: 

2Nangma in na khut tawh minamte na notmang a, hizongle nangma in amate na 
tengsah hi; Nang in mite na bawlsie a, hinanle amate na suohtasah hi; 

3azieh pen a namsau beh utawh amate in gam a lah uh ahi sih a, a baan thahat 
beh un zong amate guolzawna pie lo hi; na zietlam khut, le na baan le na maitang 
khuovah hang hizaw hi, bang ding ahei cile amate sungah nang na lungkim hi. 

4Nang ka Kumpipa le ka Pasien na hi hi; nang in a guolzaw nadingin Jacob thu na 
pie hi. 

5Nangma ziehin ka galte ka sawnpua uhi; nangma’ min ziehin ei do mite ka 
tuoncil uhi. 

6Azieh pen ka thalpi ka muong sih a, ka namsau in zong ei hun zo lo hi. 

7Ahi vangin ka galte panin nang in nei hun a, ko ei muda mite na amtawngsah 
gawp hi. 

8Pasien sung ah ka ki-angtangsah zing uhi, kumtawnin kote in na min ka phat 
den ding uhi.Selah 

9Hinanle nang in ko ei nuolin nei thusim ta sih a, ka galkap honte tawh zong na 
kuonton sih hi. 

10Ka galte kung panin nei nuakiasah a, ka galte un ka neisate a la ta uhi. 

11Nang in a kigo ding tuu bangin kei nei bawl a, minam dangte lahah nei 
thethaang zo hi. 

12Nang in tawmno khat tawh na mite na zua zo a, nang in amau’ man ding na 
sang nget sih hi. 

13Nang in ka vengte’ zako, ka kim ka pamte’ simmaw le nuisat dingin nei bawl 
zo hi. 

14Minamte lahah a sie lam thugentena, mite lahah nuizat nopna-in kote nei bawl 
zo ta hi. 

15-16Sunthapai-in ka mai-ah mindaina om a, kei ei tawhte le ei hosie mite’ thugen 
ziehin, ka galte le phula mite’ mai-ah zumna in ka maitang a tuom mang ta hi. 

17Ka tung vuah tam thu zosie hing tung nanle kote in nang kang mangngil sih 
vua, na thuciemna ka palsat sih uhi. 

18Ka lungsim uh kinua hei loin, ka kalsuonna uzong nangma’ lampi panin a piel 
tuon sih hi. 

19Hinanle nangma in ngie-te opna munah nei balnen a, khuomiel thuhpi tawh 
kei nei tuommang hi. 

20Ka Pasien uh’ min mangngilin pasien dang tungah ka khutte uh a zah zo hi 
mawh uleng, 

21Pasien in tam thu mu loin a om mawh ding amah? Bangzieh ahei cile ama in 
lungsima phuolselte a thei hi. 

22Nangma ziehin sunthapai-in kote ei kithat a, a kigo ding tuu bangin ei 
kingaisun hi. 

23 TOPA aw, bang dinga kimu na hei? Hing tho in, khanglo inlen, keima ei nuasie 
zing sin! 

24Bang dinga na mai na phuol ahei? Bang dinga ka gentheina ule ei 
kibawlsietnate na mangngil ahei? 

25Bang ding ahei cile leivui lahah ka pua uhi; ka pumpi uh tuol ah a lum hi. 

26Hing thoto inlen kote ei hu in. Nangma’ itna kip na khuolna tawh kote ei 
tankhie in. 

Lapite 45 

Kumpi Mopina Pawi La 

La makaipa kunga Unoh paate’ awkai-a kisa ding Korah-te’ phuo zawl la khat. 
Maskil khat. 

1Thuhoi khat tawh ka lungtang ang dimlet hi; kumpipa kungah ka latengte ka va 
sut ta hi; ka leii lai-at siempa laikung tawh kibang hi. 

2Mite lahah nang na hoi pen hi; na nephu tungah hepina kibuosuh hi; tua ahi 
ziehin Pasien in kumtawnin nang thupha ang pie zo hi. 

3A thahat mipa aw, na phei ah a vangnei le a thupi na namsau kuo in. 

4Thutah ading le thuman humbih nadingin na thupina tawh guolzo tahin tuong 
in; na zietlam khut in a dipkuot huoi nasepte kihilsah in. 

5Na thaltangte hiem mama a, tua khu kumpipa galte’ lungtangah tu-in, na nei-ah 
mite a pua hi. 

6Pasien aw, kumtawnin na kumpi topha kip den hi. Na kumpi ciengkhut zong 
thumanna ciengkhut ahi hi; 

7nang in thudih na dei a, gitlona na muda hi. Tua ziehin Pasien ahi, na Pasien in 
lungdamna sathau hing nu-in, na khanguolte tungah ang sangkhan zo ta hi; 

8na puontuolpite myrrh, aloe le thalsing namtuite’ gim a nam hi. Saiha tawh 
kibawl kumpi innpi panin khausai lasahnate in nangma ang kipahsah hi; 

9na numei thupite lahah kumpite’ tanute a om uhi; nangma’ zietlamah Ophir 
kham tawh a kizem kumpi nu a ding hi. 

10Tanu aw, za in, ngai sunin na bil ei ngat in; na mite le na pa’ inn mangngil inlen, 

11nang melhoi na hi ziehin kumpipa in ang deigaw ding hi. ama na topa ahi ziehin 
ama mai-ah kun in. 

12Mihau pente ahi Tyre mite in 

13nei le lam namcin tawh letsongte tawi-in na maipha ang sui ding uhi. Ama’ 
innkhan sungah kham tawh kigan puontuolte tawh kumpipa’ tanu kizem hi; 

14mel tuomtuom a nei puontuolpi silin kumpi kungah tua nu kipeipi hi; ama’ 
nua-ah ngahnu siengthote le a lawm a guolte in a zui uhi. 

15Kipahna le lungdamna tawh amate kizawpi a, kumpipa’ inn sungah a lut uhi. 

16Kumpipa aw, na pu na pate’ tangin tapate na nei ding hi; nang in leitung mun 
zosie-ah amate, gam-uhte na suohsah ding hi. 

17Keima in a khang khangin na min ka kiphawhsah zing ding hi; tua ahi ziehin 
mite in a tawntungin nangma ang phat den ding uhi. 

Lapite 46 

Pasien in a Khuopi le a Mite a Dalna 

La makai kunga Korah-te’ phuo. Alamoth banga sah ding la khat. 

1Pasien pen i kibuhna le i thahatna hi a, lungkham hun a ei hu paipai pa ahi hi. 

2Tua ziehin leitung kikhelin tuipi laikimah muolte kilawh hi; 

3a tuite hawh vapo-in phuon valuh a, a tuihuol ziehin muolte kiling nanleh, i zau 
sih ding uhi.Selah 

4Gunpi khat om a, a luituite in Pasien’ khuopi ahi Sangpen Pa’ tenna khuopi 
siengtho a lungdamsah hi. 

5Tua khuopi laikimah Pasien a om hi; tua khu a kilawh sih ding hi. Pasien in 
zingmawng phalvahin ama a panpi ding hi. 

6Minamte so gawpin kumpi gamte kiling hi; ama in a aw gingsah a, leitung tui a 
suoh hi. 

7Vanglien TOPA eite tawh ang omton hi; Jacob Pasien khu eite’ kibuhna ahi 
hi.Selah 

8Hing pei unlen, TOPA’ sepnate hing en un; ama in leitung zosie gamkhing a 
suosahna hing en un. 

9Ama in leimong dongah gal a vengsah hi; ama in thalpi kuoitanin teipi a susie 
hi; ama in kidalna lumte mei tawh a haltum hi. 

10“Om hihiet unlen, Pasien ka hi lam thei un! Minamte lahah keima ei kitawisang 
a, leitungah zong keima ei kitawisang hi,” a ci hi. 

11Vanglien TOPA eite tawh ang omton hi; Jacob Pasien khu i kibuhna uh ahi 
hi.Selah 

Lapite 47 

Minamte Tunga Pasien’ Uhna 

La makaipa kunga Korah-te’ laphuo. 

1No mi zosiete aw, na khut uh beng unlen, Pasien tungah a gingtahin kipahna 
late sa-in awng un. 

2Azieh pen Sangpen Pa TOPA giinhuoi mama a, leitung buppi a uh kumpi lien khat 
ahi hi. 

3Ama in i nei-ah mite ei koipieh a, i keng nei-ah minamte ei zosah hi. 

4Ama in eite ading gouluo ei teelpieh a, ama in a it Jacob’ angtanpi zong ama’ 
guot ahi hi.Selah 

5Awhna tawh Pasien peito a, pengkul aw tawh TOPA peito hi. 

6Pasien tungah phatna late sa un, phatna late sa un; i Kumpipa tungah phatna 
late sa un, phatna late sa un. 

7Azieh pen Pasien khu leitung buppi’ kumpi ahi hi; late tawh phatna la sa un. 

8Azieh pen minamte tungah Pasien khu kumpi ahi hi; ama’ kumpi topha siengtho 
tungah Pasien a to hi. 

9Abraham Pasien’ mite bangin mite’ uliente zong a kisutuo uhi. Azieh pen leitung 
lumte khu Pasien-a’ ahi hi; a sangpi-in ama kipatawi hi. 

Lapite 48 

Zion’ Minthanna le a Thahatna 

Korah-te’ phatna la khat. 

1 TOPA lien a, i Pasien’ khuopi sungah nahpitaha phat ding ahi hi. Ama’ muol 
siengtho pen 

2sangin etlawm a, tua khu Kumpi lien’ khuopi, leilu lama om Zion Muol ahi a, 
leitung buppi’ lungdam kipahna ahi hi. 

3Ama’ kulpi sungah Pasien om a, a muonhuoi hunpa ahi lam ama le ama a kilah 
zo hi. 

4Tua ciengin kumpite a kikhawm vua, amate a kuonto uhi. 

5Amate in tuami a mu behun lamdang a sa mama uhi; amate patau dipkuo-in a 
taimang sieng uhi; 

6nau suoh dinga kisa takei natna in a tut numei bangin, khum sungah amate 
citunin a om vua, 

7Tarshish tembawte a susie nisuona lam huipi bang uhi. 

8I zahsa bangin eite in, Vanglien TOPA’ khuopi, Pasien in kumtawna a phukipsa 
Pasien khuopi sungah i mu ta uhi.Selah 

9Pasien aw, kote in na biehinnpi laikim ah na itna kip ka lungngai uhi. 

10Pasien aw, na min in leimong a zel bangin, nang ang kiphatna in zong a zel hi. 
Na zietlam khut guolzawna tawh a kidim hi. 

11Na thukhennate ziehin Zion Muol lungdam hinlen, Judah khuopite zong kipah 
uheh. 

12Zion kimkotah pei unlen, a tausang phaza va sim ta un, 

13a kulpite hoitahin ngaisun un; a khuopi kulte va nawh ta un, tua hile 
khangsawnte kungah 

14tami Pasien ahi a, kumtawn eite’ Pasien ahi hi, ci-in na gen thei ta ding uhi. Ama 
pen a tawntungin eite’ lam lahpa hi ding hi. 

Lapite 49 

Hauna Muon ding a Mothuoina 

La makaipa kunga Korah-te’ laphuo. 

1Mi zosie in tam thu za un; leitunga milien 

2mineu, mihau le mizawng zosie aw, ngai un. 

3Ka kam in pilna thu a gen ding hi; Ka lungsim sunga ka thungaisut thu in ei 
theitelsah ding hi. 

4Paunah khat ka bil ka ngat ding hi; Harp lasahna tawh ka thu hahsate ka gencien 
ding hi. 

5Hahsat hun, ei bawlsiete’ khielna in ei kimkot hun ciengin bang dinga zau ding 
ka hei? 

6A neisa uh muongin a hauvumna uh kisahtheipi uh amah? 

7A tahtahin koima in a hinna sum tawh tan zo lo a, Pasien kungah a hinna man 
ding a pie zo koima om lo hi. 

8-9Bangzieh ahei cile hinna tatna ding man tam mama a, tua in hankhuh mu ngai 
loin hin denden nadingin kicing zo lo hi. 

10Mipilte i et ciengin, amate zong a si uhi; mimawte le mingolte zong a si ton vua, 
amate in a neisa zosie uh midangte a nuasie pieh uhi. 

11Amate in leitangte amau’ min a puohsah vangun, a hankhuh uh pen a tenna uh 
mun hi den ding hi. 

12Nopsahna-ah mihingte kip suoh thei lo hi; amate pen a mangthai ganhingte 
tawh a kibang ahi lel bo uhi. 

13Tua bang pen a mottat mite’ tuokhah ding thu ahi a, amau’ ngasa tawh a 
lungkimte’ tawpna khu tam bang ahi hi.Selah 

14Misikhuo adingin tuu bangin amate kise zo hi; Sina pen amate a cingpa hi ding 
hi; amate hankhuh-ah a kumsuh suoh uhi; amate a meel uh siemang ding a, 
Misikhuo a inn uh hi ding hi. 

15Hinanle Misikhuo vanglietna panin Pasien in ka hlagau ei tanh ding hi, 
bangzieh ahei cile ama in keima ei sang ding hi. 

16Mi kimkhat hau-in a inn sung vuah a nei le lamte uh a pun ciengin zau sin. 

17Azieh pen amate a si ciengun bangma a keng sih ding uhi; a hauna un amate a 
nuazui sih ding hi. 

18Amate a hin sungin a nuomsa-in kingaisunin, nangma adingin na na hoi sep 
ciengin ang kiphat vangin, 

19khuovah a mu ngai nawn lo dingin a pu a pate kung ma-ah amate a pei ding 
uhi. 

20Amau’ nopsahna ah mihingte kip suoh thei lo hi; amate pen a mangthai 
ganhingte tawh a kibang lel uhi. 

Lapite 50 

A Santah Biehpiehna 

Asaph’ laphuo. 

1Vanglien TOPA Pasien in nisuo-a kipanin nitum dongin leitung zosie khawmin 
thu a gen hi. 

2Hoina kicinna Zion panin Pasien ang taang hi. 

3I Pasien uh ang pei a, a sip dide sih hi, ama mai-ah mi halvam thei meikuong om 
a, ama kimvelah hui husiepi a om hi. 

4Ama in a mite thu a khen thei nadingin tunglam vante le leitung hlan hi: 

5“Biehpiehna tawh kei tunga thuciemna a bawl, ka kungah ka mi citahte hing 
khawm un,” a ci hi. 

6Pasien mama thukhenpa ahi ziehin, vantung in ama’ dihna a pholah hi.Selah 

7Ka mite aw, za un, keima in thu kang gen ding hi, Israel aw, na langkhatah keima 
teci ka pang ding hi. Kei pen Pasien ka hi a, noma’ Pasien ka hi hi. 

8Kang phawsietna uh pen na biehpiehna zieh ahi sih hi; na meihal biehna zong 
ka mai-ah a om den hi. 

9Keima in na inn panin bawngtang ahi a, na ganbuh panin keelte ahi zongin ka 
sang sih ding hi. 

10Bangzieh ahei cile gamlah a ganhingte zosie keima-a’ ahi a, muol tul tampite 
tunga a om ganhingte zong keima-a’ ahi hi. 

11Hui lahah vate zosie ka thei a, gamlaha a gamta zosie keima-a’ ahi hi. 

12“Ka gil a kiel leh nang kang gen sih ding hi, azieh pen leitung le a sunga om 
zosie keima-a’ ahi hi. 

13Keima in bawngtang sa ne-in, keelte’ sisan ka dawn amah? 

14 TOPA tungah lungdamko biehpiehna pie un, tuale Sangpen Pa tungah na 
kiciemna tangtun un. 

15Hahsat hun ciengin keima ei hlan un; keima in kang hunkhie ding a, nangma in 
kei nei minthangsah ding hi,” a ci hi. 

16Ahi vangin Pasien in migilote tungah thu gen a: “Ka thukhamte na gen nading 
ule na nephu utawh ka thuciemna na gen nadingun, note in thuneina bang nei 
na hi uh ahei? 

17Bangzieh ahei cile note in khalna na mu da vua, na nua lam vuah khalna na 
paimang uhi. 

18Guta khat na mu ciengun lawm le guolin na bawl pai vua, a pahtat mite tawh 
na kigop uhi. 

19Sietna lamah na kam na pie vua, na leii un zuouthu a bawl hi. 

20To-in na sanggampa langpangin thu na gen uhi; note in na nu sungkuon na 
laizomte mama’ minsiet nading na gen uhi. 

21Tam tengpi na bawl zo ta vua, bangma ka ham sih hi; kei pen noma tawh a 
kibangin nei ngaisun uhi. Hinanle tu-in kang phawhsie vua, tuale keima in na 
mai vuah na mawna uh kang lui hi. 

22“Tua ciengin Pasien a mangngil note aw, tami thu na ciemte ta un. Tua hi sihle 
keima in note kang bottel ding a, ang hunkhie ding koima a om sih ding hi. 

23Biehpieh nadinga lungdamkona ang peipi mi in kei ei patawi ahi hi; keima in 
dihna lampi a zuite tungah Pasien’ hutdamna ka lah ding hi. 

Lapite 51 

Kisiensuona le Mawmai nading Thungetna 

La makaipa kunga Bathsheba a mawpi zaw a kunga kamsang Nathan a haw lai-a 
David’ laphuo. 

1Pasien aw, na itna kip dung zui-in keima ei lainat in; a kicing na lainatna dung 
zui-in ka khielnate ei phietpieh in; 

2ka khielna panin ei silsieng kilkel inlen, ka mawna panin ei siengsah in. 

3Azieh pen ka khielnate ka thei a, ka mai-ah ka mawna a om zing hi. 

4Nang, nang tung behah kang maw zo ta a, nangma’ muna-ah a sie ka gamta zo 
ta hi, tuaci’n na thukhenna ah nang na dih a, thu na khen ciengin gen na baang 
sih hi. 

5A tahtahin kei a khielsa-in ka suoh a, ka nu in ei pai cil a kipanin mawnei ka hi 
tabo hi. 

6Na sunglam mi ah thuman na dei hi; tua ziehin ka lungsim tawngah pilna ei hil 
in. 

7Hyssop tawh ei nawt sieng lacin kei ka sieng ta ding hi; ei sil sieng lacin vua 
sangin ka ngozaw ding hi. 

8Lungdamna le kipahna thu ei zasah in; na hlietawngsa gu le tangte hing 
lungdamsah in. 

9Ka mawnate panin na mai hing phuol inlen, ka khielnate zosie ei phietmangpieh 
in. 

10Pasien aw, ka sungah lungsim siengtho hing siem inlen, keima sungah lungsim 
tha le lungsim dih ei guon in. 

11Nangma’ opna panin kei ei paimang sinlen, keima kung panin na hlagau 
siengtho ladawh sin. 

12Na hutdamna ziehin lungnopna ei piekia inlen, lungsim thanopna tawh keima 
ei panpi in. 

13Tua ciengin keima in mikhielte na lampi ka hil ding a, nang lamah mawneite 
ang kiheikia ding uhi. 

14Pasien, keima’ hundampa Pasien aw, sisan suo nading panin keima ei hunkhie 
in, tua hile ka leii in ngaitahin nei hutdamna la a sa ding hi. 

15 TOPA aw, ka nephu ei kah pieh in, tua hile ka kam in nangma phatna a pholah 
ding hi. 

16Bangzieh ahei cile biehpiehna-ah na lungkim sih a, meihal biehna hing pie leng 
zong na lungdam tuom sih ding hi. 

17Pasien’ san thei biehpiehna pen a kitamzan lungsim ahi hi; Pasien aw, nangma 
in a kitamzan le a kisiakia lungsim na simmaw sih ding hi. 

18Hoi na sah bangin Zion tungah a pha bawl in; Jerusalem kulpite lamkia in, 

19tuaci’n a man biehpiehnate ahi, meihal biehnate le meihal biehna bup ah na 
lung a kim ding hi; tua ciengin na maitam tungah bawngtangte ang kipie ding hi. 

Lapite 52 

Mizuoute Tunga Thukhenna 

Edom-te Doeg Saul kungah pei-in, “Ahimelech’ inn ah Saul haw zo hi,” a ci lai-a 
David in kihil nadinga la makaipa kunga a la phuo Maskil khat. 

1Mi thahatpa aw, Pasien’ mite suhsietna ah bang dingin kisiel na hei? Sunthapai-
in 

2nang in siet nading na ngaisunsun hi. Zuou nasempa aw, na leii zong mulmetna 
namhiem bang hi. 

3Hoina sangin sietna na deizaw a, thuman gen ding sangin zuouthu gen nuom na 
sazaw hi.Selah 

4A zuou thei leii aw, nang in mi valtum thei ding kammal zosie na dei hi. 

5Ahi vangin Pasien in kumtawnin nangma ang satguoi ding hi; ama in na buh 
panin hing zamin ang ehmal ding hi; ama in a hingte’ gam panin ang phungbaw 
ding hi.Selah 

6Midihte in nang hing mu-in a zau ding vua, sietna a bawl mite nuisanin, 

7“Pasien a bel lo, a kicing a haunate a muong, nei le lamte a bel mipa en vawi un,” 
a ci uhi. 

8Ahi vangin kei ka hi leh Pasien’ inn sungah olive singkung hing silsel tawh ka 
kibang hi. 

9Na bawlsa nate ziehin lungdam kang ko zing ding hi. Tam pen thuhoi ahi ziehin 
thuman mite opna-ah nangma’ min ka pholah ding hi. 

Lapite 53 

Pasien Zatahlona Kimawsah 

La makaipa kunga Malahah dung zui-a David’ phuo maskil la khat. 

1Mimawte in a lungsim sung vuah Pasien om sih,” a ci uhi. Amate a kisie gawp 
vua, sil kidahhuoite a sem uhi; a hoi-a a gamta mawng koima a om sih hi. 

2A pil le Pasien sui mi khat beh a om ei ci a mu dingin, Pasien in vantung panin 
mihingte ei ensuh hi. 

3Amate a unpi-in a puamang vua, a kibangin a letat kim uhi; sil hoi a bawl koima 
a om sih a, khat beh om lo hi. 

4Pasien tunga thu a ngen lo, an neh banga ka mite a netum, sietna a bawl mite in 
theitelna a nei sih uh amah? 

5Bangma cih huna tua bang zauna a om ngai lo, zauna lienpi sungah amate a om 
ding uhi. Azieh pen Pasien mi lote’ gu le tangte Pasien in a thethang ding hi; 
Pasien in amate nuol zo ahi ziehin amate maizumin kikoi ding hi. 

6Zion panin Israel-te ading hutkhietna hing tung taleh izaw! Pasien in ama’ mite 
nopsahna a piehkia ciengin Jacob a lungdam ding hi; Israel zong a kipah ding hi. 

Lapite 54 

Dihtan nading Thungetna 

Saul kungah Ziph-te pei-in, “Eite lahah David kiphuol hi lo amah,” a ci lai vua khausai 
tumthei tawh thuo-a kihilna sah ding la khat, la makaipa kunga David’ maskil khat. 

1Pasien aw, na min tawh ei hundam inlen, na thahatna tawh ka dihna talang in. 

2Pasien aw, ka thungetna ei za in; ka kama ka thugente ei ngaipieh in. 

3Azieh pen kei ei do dingin mi kiphasahte ang kipan vua, mi hepi thei lote in tha 
dingin ei sui uhi; amate in a masang vuah Pasien a koi sih uhi.Selah 

4Ahi vangin Pasien pen ei panpi pa tahtah ahi a, TOPA ka hinna a tudet pa ahi hi. 

5Ama in a gitlona uh ziehin ka galte a thuhkia ding hi. Na thumanna sungah 
amate sumaimang in. 

6Nopthu-a biehna tawh na tungah biehpiehna kang lui ding hi; TOPA aw, na min 
ka phat ding hi, azieh pen tua khu a hoi ahi hi. 

7Azieh pen ama in hahsatna zosie panin ei hunkhie a, ka mit in guolzawna tawh 
ka galte a en hi. 

Lapite 55 

A Guolpa’ Solna Tunga Mawsahna 

La makaipa kunga khausai tumthei-a kisa David’ phuo maskil khat. 

1Pasien aw, ka thungetna ei ngai in; kang thumna panin kiphuol sin. 

2Ei ngaipieh inlen,ei dawng in; ka mi mawsahna ziehin ka buoi mama hi. 

3Galte’ awging le migilote’ ei gentheisahna ziehin ka buoi hi. Azieh pen amate in 
kei tungah buoina ang tun vua, lungthahna tawh ei gal bawl ding amate in nuom 
a sa uhi. 

4Ka sungah ka lungtang a na a, ka tungah si ding zaunate ang tung zo ta hi. 

5Ka tungah zauna le linna ang tung a, zausina in ei vuanelh hi. 

6“Vakhu bangin hla nei leng maw! Ka kilen dawh ding a, ka kikhawl hit hiet ding 
hi; 

7gamlapi-ah ka vahthap tahtah ding hi; gampalah-ah ka kigie ding hi;Selah 

8Keima in hui husiepi pan le pingpeite panin ka kibuh nading ka naw sui ding 
hi,” ka ci hi. 

9 TOPA aw, a kamham uh buoisah inlen, tawhnawi in; azieh pen khuopi sungah 
kheltatna le kiselna ka mu hi. 

10A sun a zanin kulpite tungah amate a kuolva kawikawi vua, tua sungah 
tatkhielna le buoina a om hi; 

11tua khuopi laikimah zong sietna a om hi; a vanzuana mun panin bawlsietna le 
solnate kihemkhie lo hi. 

12Kei ei tawhte khu ka galte ahi sih a, hi leh ka thuoh zo ding hi; kiphatsahna 
tawh ei bawlsie pen ka galte ahi sih hi- Hi leh amate kung panin ka kiphuol thei 
ding hi. 

13Hinanle ka kikimpi, ka kigoppi, ka melthei mama ka guolpa, nangma na hi a, 

14nangma tawh nuomtahin i kipawl ngai a, Pasien’ inn sungah mihonpi tawh i 
peiton ngai hi. 

15Amate tungah sina tungsah in; amate, Misikhuo-ah a hingin peisah suh in; 
azieh pen a inn sung ule a lungtang vuah sietna a om hi. 

16Hinanle keima in TOPA ka hlan a, TOPA in ei hundam ding hi. 

17Nitah, zingmawng, le sunlai-in ka buoina thu genin ka tau vangut a, tuale ama 
in ka aw ei za ding hi. 

18Ama in ka galdona panin liemna nei loin ei tankhie ding hi, bangzieh ahei cile 
kei ei do dinga a kiguol mi a tam mama hi. 

19Tangtawng pana kumpi-a kikoi Pasien in,Selah za ding a, tuale amate a sunem 
ding hi, azieh pen amate kikhel loin, Pasien a giing sih uhi. 



1028 

 

 
Zo Bible 

© 2018 Bible Society of Myanmar. 
 

 
 

 

20Ka kithuopi pa in a guolpa tungah ama’ khut ngam a, ama in keima tawh a bawl 
thuciemna a palsat hi. 

21Thawbat sangin kamham nalzaw a, ahi vangin a lungtang ah gal bawlna a om 
hi; a kamham pen sathau sangin zolzaw a, hinanle tuate pen namsau dawhsa 
bang ahi bo hi. 

22 TOPA tungah na vangih suon in, ama in ang puohpi ding hi; ama in midihte 
kilingsah ngai lo ding hi. 

23Hinanle Pasien aw, nang in dumthuh pen sungah amate na sepsuh ding hi; 
sisan luongsahte le mi solte ahile amau’ hin ding za alang zong a hing sih ding 
uhi. Ahi vangin keima in nang kang muong ding hi. 

Lapite 56 

Bawlsietna Sungah Pasien Muong in 

Gath ah Philistia-te in ama a mat lai-a Gangpi Sing tunga Vakhu ham kigalzah aw 
tawh kibanga sah ding David in la makaipa kunga a laphuo Miktam khat. 

1Ka Pasien aw, mite in ei totcil ziehin kei ei hepi in; sunthapai-in amate in kei ei 
genthei bawl uhi; 

2mi tampi in ei do ziehin sunthapai-in ka galte in ei tuoncil uhi. Sangpen Pa aw, 

3kei ka zau ciengin, nangma kang muong hi, 

4keima in a thu ka phat Pasien muongin ka zau sih hi; mihingte in kei bang ei law 
thei ding ahei? 

5Sunthapai-in amate in ka nat nading a sui uhi; a ngaisutna zosie uh ka siet 
nading vive ahi hi. 

6Amate in kisel nading thu bawlin ei buhdap uhi; amate in ka kalsuonnate ei 
encih uhi. Ka hinna a lah ding a kinep bangun, 

7tuaci’n a khielna ziehun amate thuh in; thangpaina tawh tua mite paimang 
dawh ta’n Pasien aw! 

8Nang in ka da ka kaanate na ciemte zo ta a, nangma in na thawl sungah ka 
hlituite na thun hi. Na ciemtena laibu sungah tuate om hi lo amah? 

9Tua ciengin, keima kang kiko ni ciengin ka galte a nuakia ding uhi. Pasien 
keima-a’ ahi lam keima in ka thei hi. 

10A thu ka phat Pasien sungah, a thu ka phat TOPA sungah, 

11Pasien ka muong hi; kei ka zau sih hi. Mi maimai in kei bang ei law thei ding 
ahei? 

12Pasien aw, nangma tunga ka kiciemnate ka zui kul hi; keima in na tungah 
lungdamko biehnate kang pie ding hi. 

13Azieh pen nang in sina panin ka hlagau na hunkhie zo a, Pasien’ mai hinna 
khuovah sungah keima ka pei thei nadingin ka kitawnkhaw nading panin kei nei 
hunkhie zo hi. 

Lapite 57 

Bawlsietna Huna Phatna le Hlamuonna 

Saul kung suonghawm pan a tai lai-a, la makaipa kunga “Susie Sin,” ci aw tawh sah 
ding David’ laphuo miktam khat. 

1Kei ei khuotuo in Pasien aw, ka hlagau in nang ang belh ziehin kei ei khuotuo 
in; sietna huipi a ven dongin, na hla lim nei kang bel ding hi. 

2Sangpen Pasien tungah, kei adinga a tupna a tangtungsah Pasien tungah ka kiko 
hi. 

3Ama in van panin hing sawlin keima ei hundam ding a, keima ei tuoncil mite 
maizumsah ding hi.Selah Pasien in a itna kip le a muonhuoina ang sawl ding hi. 

4Huoihamna tawh mi sa a ne humpite lahah ka lum hit hiet a, a ha uh tei le 
thaltang tawh kibang a, a leii uh zong namsau hiemte tawh kibang hi. 

5Pasien aw, vante tungah kitawisang in. Leitung zosie tungah na minthangsah 
in. 

6Amate in ka ketot ah thang a sie uhi; ka hlagau a kunsuh hi. Amate in ka lampi-
ah dum a to vua, hinanle tuami sungah amate ma a kie uhi.Selah 

7Ka lung a kip hi, Pasien aw, ka lung a kip hi. La ka sa ding a, ka gingsah ding hi. 

8Ka hla aw, khanglo in! Harp le lyre aw khanglo un! Keima in phalvah ka phong 
ding hi. 

9 TOPA aw mite lahah nang lungdam kang ko ding hi; minamte lahah nangma 
phatna la ka sa ding hi. 

10Azieh pen na itna kip vantung za-in a sang hi; nangma’ muonhuoina in 
meiilumte a banto hi. 

11Pasien aw, vante tungah kitawisang in. Leitung mun zosie-ah na minthangsah 
in. 

Lapite 58 

Thuhkia ding Thungetna 

La makaipa kunga “Susie Sin,” ci-a sah ding David’ laphuo miktam khat. 

1No pasien-te aw, a manin vai na hawm uh amah? Note in mite tungah a dihin 
thu na khen uh amah? 

2Na khen sih uhi, na lungtang vuah gitlona bawl ding na sawm uhi; na khutte un 
leitunga tatsietna teng a bawl hi. 

3Migilote pen a nu gil sung panin a lampiel zo tham uhi; amate in a suo cil vua 
kipan khielna a bawl vua, zuouthu a gen uhi. 

4Gul bangin gu a nei vua, amate in gulsum bilbing bangin a bil a hum uhi, 

5tuaci’n amate in a hlimte’ aw ahi a, a zolsiemte’ aw ahi zongin a za sih uhi. 

6Pasien aw, a kam sung vua om a hate uh sutawng in; humpi khanglai’ hapa 
bawpieh in, TOPA aw! 

7Tuiluong bangin amate maimangsah in; lopa bangin amate 
kituoncilin gawtasah in. 

8Amate a nai lahah a zulmang tawhtol le, a hun cing lo-a a suoh, ni mu nai ngai 
lo nausen bangsah in. 

9Na beelsuonte in tua lingkung kuong sa a sah masang, ama in a kuonglai ahi a, 
a hing lai ahi zongin, a mallangzaw-in phietmang taheh! 

10Phulahna a mu ciengun midihte lungdam ding uhi; amate in migilote’ sisan 
sungah a keng a sil ding uhi. 

11Mite in, “Midihte adingin thaman om tahtah hi; leitungah thu a khen Pasien om 
tahtah hi,” ci ding uhi. 

Lapite 59 

Galte pan Hunkhiet ding Ngetna 

Saul in David a tha thei nadingin a inn vil dinga mi a sawl hun-a la makaipa kunga 
“Susie Sin,” ci aw tawh sah ding David’ laphuo Miktam khat. 

1Ka Pasien aw, ka galte kung panin ei hunkhie in; ka langa dingte kung panin 
keima ei dal in. 

2Sietna a bawl mite panin keima ei hunkhie in; sisan luongsah nuom mite panin 
keima ei hundam in. 

3Tu nangawnin amate in tha dingin ei buhdap uhi; keima langkhatah mi thahatte 
in kisel nading a kuontaw uhi. Azieh pen TOPA aw, ka tawnkhielna le ka mawna 
zieh hi lo, 

4ka khielna zieh zong hi lopi-in, amate tai-in a va kithawi ta uhi. Kei ei hu dingin 
hing tho in! 

5Nang, Vanglien TOPA Pasien, Israel’ Pasien na hi hi. Minam zosiete dan pie 
dingin hing tho in; solna tawh sietna bawl sawm mite koima hingkhawi sin.Selah 

6Nitah sielin amate a kilekia vua, ui bangin hamin, khuo sung tengah vahdap 
vakhuan uhi. 

7A kam utawh tuanah nahpi tahin a hawh vua, amate in a nephu utawh kamkhel 
nono a gen uhi. Azieh pen, “Koi in ei za ahei?” ci-in amate in a ngaisun uhi. 

8Ahi vangin TOPA aw, nang in amate na nuisan lel hi; nang in minamte zosie na 
zapi hi. 

9Ka thahatna aw, nang kang ngah ding hi; azieh pen Pasien aw, nangma ka kulpi 
na hi hi. 

10Ka Pasien in ama’ itna kip tawh keima ei na dawn ding hi; ka Pasien in 
guolzawna tawh ka galte ei ensah ding hi. 

11Amate that sin, na tha leh ka mite in mangngil kha ding uhi; nangma in na 
thahatna tawh amate vahvaisah inlen, amate niemsah in, ka lum uh ahi, TOPA aw. 

12Bangzieh ahei cile a kam utawh a mawna uh, a nephu utawh a hamna ziehun, 
a kisahtheina sung vuah amate awhsah in. Azieh pen amau’ gen samsietna le 
zuouthu ziehin, 

13thangpaina tawh amate netum inlen, a tawp sieng dongun amate netum in. 
Tuaci’n Pasien in Jacob tunga a uhna thu leimong dongah kithei ding hi.Selah 

14Nitah sielin amate kilekia-in ui bangin a ham vua, khuo sung tengah vahdap 
vakhuan uhi. 

15An sui-in a vah kawikawi vua, kham a nga zo sih uleh mi teng a ngih uhi. 

16Hinanle keima in na thahatna la-in ka sa ding a, zingmawngin na itna kip 
phatna la ngai tahin ka sa ding hi. Azieh pen kei adingin nang kulpi na hi a, ka 
genthei cienga ka kibuhna na hi hi. 

17Ka thahatna aw, nangma phatna late ka sa ding hi, azieh pen Pasien aw, ka 
kulpi na hi a, itna kip ei lah Pasien na hi hi. 

Lapite 60 

Guollel Zaw-a Minam ading Thungetna 

La makaipa kungah: Unoh thuciemna aw tawh kituoha sah ding. Aram-naharaim le 
Aram-zobah tawh a kido lai le Joab a kilekia lamin Ci Kuom ah Edom-te tul sawm le 

ni a tha lai-a thu kihil nadinga David’ phuo Miktam khat. 

1Pasien aw, kote nei nuol zo a, ka kidalnate uh na satguoi zo hi; nang na lungthah 
zo ta hi; tu-in ka ngaingai uh ei bangsahkia in! 

2Nangma in gam sung na kilingsah hi; nangma in leitang na pawhkehsah hi; 
kiling gawp ta ahi ziehin a keena munte hing matkia in. 

3Nangma in na mite hahsatna na thuohsah zo a, nang in ei hawilensah lenggazu 
kote nei pie zo hi. 

4Thalkapna panin kihem a, amate a kikaikhop nadingun nang ang zatah mite 
adingin nang in diellap khat na khai zo hi.Selah 

5Na it mite a suotah thei nadingin, na khut zietlam tawh guolzawna pie inlen, 
kohaw’ ang ngetna ei dawng in. 

6Ama’ mun siengtho sungah Pasien in a kamciem zo hi: “Lungdam kipahna tawh 
Shechem ka phalsuo ding a, Succoth kuom ka sekhen ding hi. 

7Gilead gam keima-a’ hi a, tuale Manasseh zong keima-a’ ma ahi hi. Ephraim gam 
pen ka sia lukhu hi a, Judah gam pen ka kumpi ciengkhut ahi hi. 

8Moab gam pen ka kisilna kuong ahi hi; keima in Edom tungah ka kedap ka vih 
phei hi; Philistia gam tungah guolzo-in ka awng hi,” a ci hi. 

9Koi in kulpi tawh a ki-im khuopi-ah ei peipi ding ahei? Koi in Edom gamah kote 
ei pui ding ahei? 

10Pasien aw, nangma in kote ei nuol ta hi lo na mah? Pasien aw, ka galkapte tawh 
nang kuonkhie sih hi. 

11Aw, gal ka do nadingun huna ei pie in. Azieh pen mihing huna khu a mawhna 
ahi bo hi. 

12Eite in Pasien tawh hangsan tahin i sem ding uhi; i galte ei totcilpieh ding pa 
khu ama ahi hi. 

Lapite 61 

Pasien’ Ei Hutna Zieha Hlamuonna 

La makaipa kunga tumging khausai tawh sah ding David’ laphuo. 

1Pasien aw, ka kikona ei za in; ka thungetna ei ngaipieh in. 

2Ka lung a gim ciengin leimong panin nang kang hlan hi. Kei sanga a sangzaw 
suongpi kungah kei ei pui in; 

3bangzieh ahei cile nang, ka kibuhna na hi a, galte langkhatah a muonhuoi 
tausang na hi hi. 

4Na puonbuh sungah kumtawnin ei tengsah inlen, na hlate’ hutna hlim nei-ah 
kibuhna ei musah in.Selah 

5Azieh pen Pasien aw, nang in ka thuciemte na za zo hi; nangma’ min ang zatah 
mite’ luo ding gougil kei nei pie zo hi. 

6Kumpipa hing khansausah in; ama’ khankum zong khang zosie adingin kip zing 
taheh! 

7Ama Pasien’ mai-ah kumtawn kumpi hi taheh; itna kip le muonhuoina in ama 
kembih taheh! 

8Tuaci’n nisimin ka thuciemna kang pieh ma bangin, a tawntungin na min 
phatna late ka sasa ding hi. 

Lapite 62 

Pasien Sung Beh a Muonna La 

La makaipa kungah: Jeduthun awkai-a sah ding David’ laphuo. 

1Azieh pen ka hlagau in dai dide-in Pasien beh ngah hi; ama kung panin ka 
hutdamna ang pei hi. 

2Ama beh ka suongpi, ei kihutdamna le ka kulpi ahi hi; kei ka kilawh ngai sih 
ding hi. 

3Note zosie in mi khat bang tanvei do-in, palpua le thaw-awn tawh a kibang no 
ang lel mi khat bang tanvei susie ding na hi uh ahei? 

4Amau’ gelna ahile, mi thupi khat khiehsuh ding beh ahi hi. amate in zuouthu 
gen nuom a sa uhi. Amate in a kampi utawh mi a phat vangun, a sungtawng vuah 
mi a samsie uhi.Selah 

5Bangzieh ahei cile ka hlagau in dai dide-in Pasien beh a ngah hi, azieh pen ka 
lametna ama kung pan ahi hi. 

6Ama beh ka suongpi le ka hutdamna, ka kulpi ahi hi; kei ka kilawh sih ding hi. 

7Pasien tungah ka hutkhietna le ka minphatna a kinga hi; ama pen ka suongpi 
muonhuoi, ka kibuhna Pasien ahi hi. 

8Mite aw, ama muong zing un; na lungtang uh ama mai-ah sung un. Pasien pen 
eite adinga i kibuhna ahi hi.Selah 

9Dinmun niem mite ahile husan khat beh ahi vua, dinmun sangte zong khu 
kisolna ahi bo hi; tawi a kikhai ciengin a lep zo sih uhi; a kigawmun naahu khat 
sangin amate a zangzaw uhi. 

10Pauhat thu tawh ngana pen muonin nei sih unlen, guhtatna-ah zong kimot 
muon sih un; Na hauna uh a khan leh tuate tungah na lungtang koi sih un. 

11Khatvei Pasien in gen zo hi: tami pen nivei ka zahna ahi hi: vanglietna pen 
Pasien-a’ ahi hi, 

12 TOPA aw, itna kip nangma-a’ ahi hi. Azieh pen nangma in a sepna utawh 
kituohin amate na thuhkia hi. 

Lapite 63 

Pasien’ Opna ah Hlamuonna le Henepna 

Judah senel gama a op lai-a David’ laphuo. 

1Pasien aw, nang ka Pasien na hi hi, ke’n nangma kang sui a, ka hlagau in ang 
hlangai hi; tui op lona gamgawta le gimna gam sunga om bangin, ka tahsa in 
nangma ang ngai vangut hi. 

2Tuaci’n na vanglietna le na minthanna a mu dingin keima in mun siengtho 
sungah nangma kang en zo hi. 

3Hinna sangin na itna kip a hoi zawh ziehin, ka nephute in nangma ang phat ding 
hi. 

4Tuaci’n ka hin sung tungtawnin nang kang phat ding a, keima in ka khutte 
lamto-in nangma kang hlan ding hi. 

5-6Ka lupna tungah nang kang ngaisun a, zanthapai-in ka lung ngaingai ciengin 
pawi antui pente bangin ka hlagau a lungtai a, ka kam in kipahna nephute tawh 
nangma ang phat hi. 

7Azieh pen kei ei panpi nangma na hi ziehin, keima in na hla hlim nei-ah kipah 
tahin la ka sa hi. 

8Ka hlagau in nang ang bel a, na zietlam khut in ei tudet hi. 

9Hinanle ka hinna susie dinga ei suite, lei thuhpi sungah peisuh ding uhi. 

10Namsau’ hatna sungah amate kipie ding a, ngiete’ an a suoh ding uhi. 

11Hinanle Pasien sungah kumpipa lungdam ding a, ama tawh a kiciem zosie 
lungdam kipah ding uhi. Bangzieh ahei cile zuou gen kamte kihubing ding hi. 

Lapite 64 

Galte Kungpan Hut ding Ngetna 

La makaipa kunga David’ laphuo. 

1Pasien aw, ka phunna aw ei za in; galte zauna panin ka hinna ei kem in. 

2Migilote’ sawmdapnate, sietna bawlte’ vaihawmna, 

3namsau tat banga a leii uh a tat mite, thaltang banga thu hoilo tawh mi a dawite, 

4a buhdapna panun genbaang lo mi kapte panin keima ei lie in; amate in zau 
vawt loin thakhatin a kap uhi. 

5A thusie ngaisutnate uh amate in a tudet uhi; a thang dapsie ding thu a gen vua, 
“Koi in eite ei mu ding ahei? 

6Eite’ mawna koi in kantel zo ding ahei? Kupil tahin i dapgel zo uhi,” ci-in a 
ngaisun uhi. Bangzieh ahei cile mihing lungtang le lungsim thuh mama hi. 

7Hinanle Pasien in amate a thaltang tawh a kap ding hi; amate thakhatin liem 
gawp ding uhi. 

8A leii ziehun ama in amahaw sietna thuohsah ding hi; amahaw a mu kha zosie 
in zau-in ling ding uhi. 

9Tua ciengin mi zosie a zau ding uhi; amate in Pasien’ piensah thute a gen ding 
vua, ama’ sepsa thute a ngaisunsun ding uhi. 

10Midihte in TOPA sungah lungdamin ama bel ta uheh. Lungsim mante zosie in 
ama phat taheh. 

Lapite 65 

Leitung Hoina Zieha Lungdamkona 

La makaipa kunga David’ laphuo khat. 

1Pasien aw, Zion ah nangma phat ding a kilawm hi; na kungah kiciemnate ang 
kibawl ding hi, 

2nang, thungetna a dawng pa aw! Na kungah mi zosie ang pei ding hi. 

3Gamtatkhielnate in ei thuzaw ciengin, nang in ka khielnate uh nei maisah hi. 

4Na huong sungah tengin, na kung ang nai dinga na teelsa mite thupha nga ahi 
uhi. Na biehinn siengtho, na inn sunga hoina tawh kote ka lungkim ding uhi. 

5Kote kihutdamna Pasien aw, na sil lamdang sepnate le nangma’ hutkhietna 
tawh kote nei dawng hi; nang pen tuipi a gamla pente le leimong dongah mi 
zosie’ kinepna na hi hi. 

6Nangma’ thahatna tawh muolpite na phutdet hi; nangma in vanglietna tawh na 
kawng na gah hi. 

7Nang in tuipi gingte, tuihuol gingte le mipi gamlumnate na daisah hi. 

8Leimong pen-a teng mite in na sepna limte a giing uhi; nangma in nisuona le 
nitumna kikala om mite lungdam kipahin na awngsah hi. 

9Nang in leitung vilin tui na buoh a, leitung nahpitahin a hoina na belap hi; 
Pasien’ gunpi zong tui tawh a kidim hi; nangma in mite an na sih a, nang in tua 
bang dinga na bawlkhol ahi hi. 

10A tangkuongte ah tui niengtahin na buoh a, leivumte na zalhmai a, guotui tawh 
tuate nipsahin, ankungte thupha na pie hi. 

11Nangma’ hauna tawh cithei kum na hisah hi; na leeng peina tengah sathau a 
taah hi. 

12Senel gam gan cinna munte lonona tawh kidimin, muoltang teng zong 
lungdamna tawh na tuom a, 

13lonona munte zong tuuhon tawh kizemin, kuomte zong an tawh kidim hi, 
amate lungdamin awngin la a sa ton uhi. 

Lapite 66 

Israel Tunga Pasien’ Hoina Zieha Phatna 

La makaipa kunga la kiphuo khat 

1Leitung mi zosie aw, Pasien tungah kipahna aw gingsah un; 

2ama’ minthanna la-in sa un; ama tungah patawina thupitah pie un. 

3Pasien kungah, “Na silbawlte zauhuoi-in lamdang sam e! Na vang lien mama ahi 
ziehin, na mai-ah na galte a meikhup uhi. 

4Leitung mi zosie in nangma ang bie uhi; amate in nangma phatna la a sa vua, na 
min phatna la a sa uhi,” ci un.Selah 

5Hing pei unlen, Pasien’ sepsate hing en un: Mite lahah a nasepnate lamdang 
mama hi. 

6Ama in tuipi pen leigaw a suohsah hi; amate a keng utawh tua tuipi na galkai 
uhi. Khumtah ama sungah eihaw i kipah vua, 

7ama in a thahatna tawh kumtawnin uh a, ama in mit tawh minamte a vil zing hi, 
a ledo mite ahi uleh kitawisang da ta uheh.Selah 

8Mite aw, i Pasien phat un, ama phatna ging kizasah un, 

9ama in a hingte lahah eite ei kem a tuale i kengte uh a kitawnkhaw sih hi. 

10Azieh pen Pasien aw, nang in kote nei sittel hi; mei tawh ngun a kisit bangin 
kote nei encien zo ta hi. 

11Lenthang sungah kote nei peipi hi; nangma in ka elzang vuah vangih nei suon 
hi; 

12ka lutung vuah mite na tuongsah hi; kote in mei le tui ka nawh uhi; hizongle 
nang in mun tanzau ah kote nei peipi zo hi. 

13Meihal biehna tawh na inn sungah kang pei ding hi; nangma tungah ka 
kiciemnate kang pie ding hi, 

14tuate pen ka lungkham cienga, ka nephu tawh ka thugente le ka kam tawh ka 
kamciem thute ahi hi. 

15Keima in nangma tungah ganhing thau tawh meihal biehnate, tuutang 
biehpiehna khute tawh biehna ka lui ding hi; Keima in bawngtangte le keelte 
tawh biehpiehna ka bawl ding hi.Selah 

16Pasien a zatah zosie aw, hing pei unlen ei za un, ama in keima dinga a silbawlte 
kang gen ding hi. 

17Ama kungah nahpi tahin ka kiko a, tuale keima in ka leii tawh ama ka patawi 
hi. 

18Ka lungtang sungah gitlona a kem hi leng, TOPA in ka thugen ei ngaipieh sih 
ding hi. 

19Hizongle Pasien in ka thugen ei ngaipieh tahpi hi; ka thungetna kammalte ama 
in ei zahpieh zo ta hi. 

20Ka thungetna ei nuol loin, keima kung panin a itna kip hemkhie lo ahi ziehin, 
Pasien in thupha nga taheh. 

Lapite 67 

Pasien Phat dingin Minamte Kihlan 

La makaipa kunga khausai tumthei-a sah ding la kiphuo khat. 

1Pasien in eite ei hepi-in thupha ei pie hinlen, tuale ama in eite tungah a mai hing 
tangsah taheh.Selah 

2Tua hile, leitungah na lampi kithei ding a, minam zosie lahah a vanglien na 
hutdamna kithei ding hi. 

3Pasien aw, mite in nangma hing phat hinlen, mi zosiete in nangma hing patawi 
ta uheh. 

4Minamte in lungdam kipahin la sa uheh, azieh pen nang in dihtahin mite thu na 
khenpieh a, tuale nangma in leitungah minamte lam na lah hi.Selah 

5Pasien aw, mite in nangma hing phat taheh; mi zosie in nangma hing patawi 
taheh. 

6Leitang in ga tampi pie zo hi; Pasien, eite’ Pasien in thupha ei pie zo hi. 

7Pasien in eite thupha ei pie suoh taheh; leimong donga mi zosie in ama zatah 
uheh. 

Lapite 68 

Phatna le Lungdamkona 

La makaipa kunga David’ laphuo khat. 

1Pasien hing tho hinlen, a galte kithethangsah taheh; a masangah ama muda mite 
taimang ta uheh. 

2Meikhu a kimutmang bangin tua bangin amate mutmang ta’n; mei mai-ah 
khuoinun a zun bangin migilote zong Pasien mai-ah mangthai ta uheh. 

3Ahi vangin midihte lungdam ta uheh; Pasien mai-ah amate lungdamin kitom 
vazawh uheh; amate in lungdam kipahna tawh pawi bawl uheh. 

4Pasien tungah la sa un, ama’ min phatna la sa un; meiite tunga tuong pa la khat 
tap un, ama’ min TOPA ahi hi, ama mai-ah lungdamin kitom un. 

5Pa nei lote’ pa le meigongte a huoi pa ama’ tenna siengtho-a om Pasien ahi hi. 

6Pasien in a cimaw mite ten nading inn le lo guon hi; ama in thongkie mite 
nopsahna munah a pui hi, ahi vangin mi ledote ahile pawn gawta-ah a teng uhi. 

7Pasien aw, na mite’ mai-a na kuonkhiet cieng, senel gam nawhin na pei 
ciengin,Selah 

8Sinai Pasien ahi Pasien’ opna, Israel Pasien ahi Pasien’ opna munah, leitung 
kiling gawp a, vantungte in guo a zusah hi. 

9Pasien aw, nangma in a kicingin guo na zusah a, nangma in gamcin teng na 
tapnom hi; na gouluo mite basamin a vulgawp uh ciengin nangma in amate na 
nosuosah kia hi; 

10na tuunote in tua munah a ten nading a mu uhi; Pasien aw, na hoina tawh mi 
cimawte’ kisapna na sih hi. 

11 TOPA in thu pie hi; lungdamna thu puoh mihonte a tam mama hi: 

12“Galkapte’ kumpite, amate tai uhi, amate tai uhi!” a ci uhi. Inn a om numeite in 
galvan kilate a hawm vua, 

13amate tuukui lah po-ah teng nan ule tua vante pen- ngun tawh kizut vakhu 
hlakuite ahi a, a hlamulte kham citah tawh kizut ahi hi. 

14Vanglienpa in kumpite, khumtah ah a thezah ciengin, Zalmon muol tungah vua 
a kie hi. 

15Muol lienpi, Bashan muol aw; dawnzum tampi a nei muol, Bashan muol aw! 

16Dawnzum tampitah a nei muol aw, Pasien in a tenna dinga a deigaw muolpi, 
TOPA ten den nading mun, bang dingin note in thangsietna tawh na et uh ahei? 

17Sakol leeng muonhuoi tul sawmni, galkap a tultulte tawh Sinai muol pan 
siengtho munah TOPA ang pei hi. 

18Muolsang tungah na kato a, na galmatte na zawpi diudeu a, nang in mite tung 
le tua munah TOPA a ten thei nading a ledo mite tung nangawn panin letsongte 
na sang hi. 

19Nisiel a i vangih uh ei puohpi TOPA in minthanna nga taheh; Pasien pen i 
kihutdamna ahi hi.Selah 

20Eihaw’ Pasien pen hutdamna Pasien ahi a, sina pan suohtahna pen 
TOPA Pasien-a’ ahi hi. 

21Ahi vangin Pasien in a galte’ lutangte, a khielna uh lam a zui samsau mite’ 
lukhute a suguoi ding hi. 

22 TOPA in amate, “Bashan panin ka peipi kia ding a, amate tuipi thuhte panin ka 
peipikia ding hi, 

23tuaci’n note in sisan sungah na keng na sil ding uhi, tua khu galte’ tung panin 
na uite un lie ding a nei thei nading uh ahi hi,” a ci hi. 

24Pasien aw, kingtaha nang hon pei uh kimu a, a siengtho mun-ah ka Kumpipa, 
ka Pasien kingtaha nang pei uh kimu hi, 

25lasate a mai-ah, tumging tumte a nua lamah, a laikimah numei tawmtumte in: 

26“Mihon kikhopna sungah Pasien phat unlen, no Israel suonte aw, TOPA patawi 
un!” a ci uhi. 

27Amate lahah mi citawm pen ahi Benjamin-te makai-in, amate zomah Judah 
uliente, Jebulun uliente, Naphtali uliente le a mipite ahi uhi. 

28Pasien aw, na vanglietna hlan in; kote dinga na bawlsa bangin, na thahatna 
hing lah in, Pasien aw. 

29Jerusalem-a om na biehinnpi ziehin kumpite in na kungah letsongte ang puoh 
uhi. 

30Pumpeng lahah a teng gamsate, bawngtang honte le mipite’ bawngnote 
phawhsie gawp in. Sieh le kaih a lunggulte tuoncil in; galsim nuom a sa mite 
kithezah sah in. 

31Egypt panin sumngo kipuohsah in; Pasien tungah Ethiopia in a khutte zahsah 
meng in. 

32Leitung kumpi gamte aw, Pasien tungah la sa un; TOPA tungah phatna la sa 
un.Selah 

33Vantungte, tanglai vantungte a tuongpa aw, ngai in, ama in vanglien tahin ama’ 
aw, a ngai mama ama’ aw gingsah hi. 

34Pasien tungah vanglietna pie un, Israel tungah ama’ thupina om hi; ama’ 
vanglietna pen vantungah a om hi. 

35A siengtho muna om Pasien, Israel’ Pasien zatahhuoi mama hi; ama in a mite 
tungah thahatna le vanglietna a pie hi. Pasien in thupha nga taheh! 

Lapite 69 

Bawlsietna Pan Hutkhiet nading Ngetna 

La makaipa kungah Unoh paate’ aw tawh sah ding David’ laphuo. 

1Pasien aw, ei hundam in, bangzieh ahei cile tuite in ka ngawng cieng ang ban ta 
hi. 

2Keng hlah nading om lona mun buonnawi lahah ka tumsuh hi; buonnawi thuh 
sungah ka tumsuh a, pansie ding a om vawt sih hi; tuithuh sungah ka tumsuh a, 
tuikhang in kei ei vuanel hi. 

3Ka kikona-in ka gim gawp hi; ka dang zong a gawta hi. Keima in Pasien ka 
ngangana-in ka mitte a miel ta hi. 

4A hang om lopi-a ei mudate, ka lu tunga samzamte sangin a tamzaw uhi; kei ei 
susie ding mi tam mama a, ka galte in zuouthu tawh kei ei mawsah uhi. Keima in 
ka guh lopi tu-in piekia ding ka mah? 

5Pasien aw, nangma in ka motna na thei a, nangma kung panin ka tatkhielnate 
kisel lo hi. 

6Vanglien TOPA Pasien aw, keima ziehin nangma ang lamen mite, maizumna 
thuohsah sin; Israel Pasien aw, keima ziehin nangma ang sui mite mindaisah 
vawt sin. 

7Nangma ziehin keima in zakona ka thuoh a, maizumna in ka mai a tuom hi. 

8Ka sanggamte lahah gelta ka suoh ta vanuh a, ka nu sunga ka suopite lahah zong 
khuolmi ka suoh ta hi. 

9Na inn ka deiluotna in keima ei netum hi; nang ang hosiete’ hosietna teng keima 
tungah ang tu ta hi. 

10Keima in an tangin lungsim ka kiniemkhieh ciengin, tua banga ka bawl ziehin 
amate in keima ei zako uhi. 

11Puon bangin la-ip ka sil ciengin a thusie gentena uh ka suoh hi. 

12Kei pen tunkot gei-a a to mite’ gensiet lel bepin ka om a, zukhamte in keima’ 
thu la-in a sa uhi. 

13Ahi vangin TOPA aw, na kungah thu kang ngen hi. A kiningcing na itna kip tawh 
a kisan thei hunin ei dawng in, Pasien aw. A muonhuoi na panpina tawh 

14buonnawi lahah ka tumsuh nading panin keima ei suohtasah in. Tuithuhte le 
ka galte kung panin keima ei hunkhie in. 

15Tuikhang in keima ei vuanelsah sinlen, buonnawi thuhpi in zong ei valtumsah 
sin, ahi sihle keima tungah Leihawm in a kam ei khanelsah sin. 

16 TOPA aw, na itna kip a hoi ziehin keima ei dawng in; a kiningcing nangma’ 
khuotuona dung zui-in kei lam hing kinga in. 

17Na nasempa kung panin na mai phuol sinlen, cimaw zo ta ka hi ziehin, keima 
ei dawng meng in. 

18Kei lam ei neh inlen, ei tankhie in, ka galte kung panin ei suohtasah in. 

19Ka thuoh gensietna, maizumna, le mindaina na thei hi; nangma in ka galte zosie 
na thei zo hi. 

20Kigensietnate in ka lungsim tamzan sah a, tuaci’n ka lung kie dihdeh hi. Ei 
khuotuo ding mi ka sui a, ahi vangin koima a om sih hi; ei henem ding mi ka sui 
a, ahi vangin koima ka mu sih hi. 

21Amate in an tangin gu ei pie vua, ka dangta ciengin dawn ding tuithua ei pie 
uhi. 

22Amahaw adingin a sabuoi uh thang suohsah inlen, a kipawlpite adingin piel 
suohsah in. 

23Amate in a mu thei lo dingin a mit uh mielsah inlen, a tawntungin a kawng uh 
kithingsah in. 

24Amate tungah na lungthahna sungsuh inlen, tuale nangma’ sinsona in amate 
bansah in. 

25Amau’ giephuol gamkhing suohsah in; a puonbuh sung vuah koima tengsah 
sin. 

26Azieh pen amate in na satgawp mite a bawlsie vua, tuale na liemsah mite zong 
a sim sawnsawn uhi. 

27Amau’ khielna tungah khielna belap in; amate in nang kung panin suotahna 
nga sih ta uheh. 

28A hingte’ laibu sung panin amate kiphietmang taheh; midihte lahah a min uh 
kikhum sih heh. 

29Ahi vangin keima ei kiniem bawl a, na ka sa hi; Pasien aw, na hutdamna in 
keima ei dalsah in. 

30Keima in la tawh Pasien’ min ka phat ding hi; keima in lungdamkona tawh ama 
ka liensah ding hi. 

31Tami in bawngtang khat, ahi sihle ki le kecin tawh bawngtang khat 
sangin TOPA lungdamsah zaw ding hi. 

32Bawlsietna a thuoh mite in tam thu mu-in kipah ta uheh; no Pasien a sui mite 
aw, na lungsim nosuosah kia un. 

33Bangzieh ahei cile TOPA in mi cimawte’ aw za a, hentat kolbul a thuoh a mite 
don loin a om sih hi. 

34Vantung le leitung, tuipi le tuate sunga a gamta thei zosiete in ama phat ta 
uheh. 

35Azieh pen Pasien in Zion a hundam a, tuale Judah khuopite a lamkia ding hi; 
tua sungah a nasemte tengin a luo ding uhi. 

36A nasemte’ tate in tua khu a luo ding vua, tua sungah ama’ min a it mite a teng 
ding uhi. 

Lapite 70 

Galte Pana Hutkhiet nading Ngetna 

La makaipa kunga phawna biehna dinga David’ laphuo 

1Pasien aw, nei hutkhiet ding hing lungkim mai in. TOPA aw, keima ei panpi meng 
in! 

2Tha dinga ka hinna a suite maizumin buoimang sah in. Ka siet nading a dei mite 
nuakinin mindaisah in. 

3“Ha, Ha!” a ci mite a maizumna ziehun kilesah in. 

4Nang ang suite zosie nangma sungah lungdamin kipah uheh. Na hutdamna a it 
mite in, “Pasien lien hi!” ci den ta uheh. 

5Hinanle kei zawngin ka cimaw hi; Pasien aw, hing kinaw ta’n! Nang keima ei 
hupa le ei hunkhie pa na hi hi; TOPA aw, hing kiheh vawt sin! 

Lapite 71 

Khantan Hutkhietna le Panpi ding Ngetna 

1 TOPA aw, nang kang bel hi; kei ei maizumsah ngai sin. 

2Na dihna sungah ei hun inlen ei suohtasah in; na bil kei lam ei ngat inlen, ei 
hundam in. 

3Kei adingin ka buhna suongpi, ka kulpi muonhuoi hing hi inlen, ei hundam in, 
azieh pen ka suongpi le ka kulpi na hi hi. 

4Ka Pasien aw, migilote’ khut sung pan le mi thuman lote le mi gawgamte’ matna 
panin ei hunkhie in. 

5Azieh pen TOPA aw, ka kinepna nang na hi a, ka khangno lai-a kipanin ka 
kimuonna nang na hi hi. 

6Ka suo cil a kipanin na tungah kang kingam hi; ka nu gil sung panin keima ei 
ladawh pa na hi hi. Nangma kang phat ngitnget hi. 

7Kei pen mi tampite adingin a siehil bang ka hi a, hinanle nang a muonhuoi ka 
kibuhna na hi hi. 

8Nangma phatna tawh ka kam kidim a, sunthapai-in nangma’ minthanna tawh a 
kidim hi. 

9Ka vuoi ciengin kei ei paidawh sin; ka tha a kieh ciengin kei ei nuasie sin. 

10Azieh pen ka galte in keima’ thu a gen vua, ei thatnuomin ei vil mite a 
kikumkum uhi. 

11Amate in, “Pasien in a nuasiesa tua mipa del unlen, man un, azieh pen ama 
hunkhie ding koima a om sih hi,” a ci uhi. 

12Pasien aw, keima kung panin gamla op sin; ka Pasien aw, kei ei hu dingin hing 
mallang in! 

13Kei ei mawsahte maizumsah inlen, kisiesah in; keima’ siet nading a suite, 
simmawna le mindaina in tuomcip taheh. 

14Hinanle keima in nang kang lamen den ding a, nangma kang phat semsem lai 
ding hi. 

15Na dih gamtatnate le na hutdamna nasepnate, ka thei zawh lo za dongin tam 
tama nan leh, sunthapai-in ka kam in a gengen ding hi. 

16 TOPA Pasien’ a thupi nasepte a phat dingin kang pei ding a, keima in na dihna 
thu beh genin ka nei ding hi. 

17Pasien aw, nang in ka khangno lai-a kipanin thu nei hil zo a, keima in na 
nasepna lamdangte ka gengen lai hi. 



1044 

 

 
Zo Bible 

© 2018 Bible Society of Myanmar. 
 

 
 

 

18Tuaci’n Pasien aw, keima in ang khang lai ding khangtha zosie kungah na hatna 
ka pholah masangin, kei vuoi-in ka sam a kan cieng nangawnin ei nuasie vawt 
sin. Pasien aw, na vanglietna 

19le na dihna in van sangpite tung dong banto hi. Na lienpite a sem zo Pasien aw, 
nang tawh kibang koi om ahei? 

20Gimna le tuosietna tampi ei musah nang in kei nei hingsahkia ding hi; nangma 
in lei thuhpite sung panin keima nei lakhie to ding hi. 

21Keima ei kizatahna na khangsah ding a, tuale nangma in khatvei keima nei 
henemkia ding hi. 

22Ka Pasien aw, na thumanna ziehin harp lasahna tawh nangma kang phat ding 
hi; Israel-te’ Siengpen Pa aw, keima in lyre lasahna tawh na min kang phat ding 
hi. 

23Nangma phatna ka sah ciengin lungdamin ka nephute awng ding hi; na 
hutkhietsa ka hlagau zong lungdamin a awng ding hi. 

24Ka siet nadinga a hanciemte kimaizumsahin a kiminsietsah zo ziehin, ka leii in 
sunthapai-in nangma in dihna tawh nei huna a gengen ding hi. 

Lapite 72 

Lamlahna le Kumpipa Panpi nading Ngetna 

Solomon’ laphuo 

1Pasien aw, nangma’ thutang, kumpipa pie inlen, nangma’ thumanna kumpipa’ 
tapa tungah pie in. 

2Ama in dihna tawh na mite thukhen hinlen, na mizawngte, thutang tawh 
thukhen heh. 

3Muol le tangte in thudih tawh mite adingin citheina piengsah taheh. 

4Ama in mite lahah mizawngte vai panpi hinlen, mi cimawte hutkhietna pie-in, 
mi bawlsie pa tuoncil taheh. 

5Ni le hla a op laisie khang tawntungin ama hing taheh. 

6Ama lopa vatsa tunga a kie, lei a tapnom guotui bang taheh. 

7Ama’ hun sungin dihna pung hinlen, hlapi a om nawn lo dongin nopna om 
taheh. 

8Ama in tuipi khat pan tuipi khat, Gunpi panin leimong dongin uhna nei taheh. 

9Ama mai-ah a galte lukun uh hinlen, a galte in leivui lieh ta uheh. 

10Tarshish kumpite le tuikul neu-a kumpite in ama tungah sieh le kaihte pie uh 
hinlen, Sheba le Seba kumpite in letsongte puoh ta uheh. 

11A mai-ah kumpite zosie khupboh uh hinlen, minam zosie in ama’ na sem ta 
uheh. 

12Azieh pen mi tasamte in a hlat ciengin ama in hunkhie a, a hu ding nei lo 
mizawngte hunkhie hi. 

13Ama in thanem le a tasamte hepi a, mi tasamte’ hinna hundam hi. 

14Ama muna-ah amau’ sisan manphasa ahi ziehin, bawlsietna le tatsietna panin 
ama in a hinna uh tankhie hi. 

15Ama khansau taheh! Ama tungah Sheba khamte kipie taheh. Ama adingin thu 
kingetpieh zing hinlen, ama dingin sunthapai-in thupha kingetpieh zing taheh. 

16Tua gam sungah an tampi pieng taheh; muol sangte dawnah ante kivihin, a 
gate zong Lebanon gam sunga bangin hoi thei taheh; tuale gamlah lopate bangin 
khuopi sung mite khanpha uheh. 

17Ama’ min kip zing ta hinlen, ni a om laisie-in ama’ minthanna om suoh den 
taheh. Ama’ sungah minam zosie in thupha nga ta uheh; amate in ama thupha 
nga pa, ci ta uheh. 

18Na lamdang bawl pa ama beh, Israel Pasien TOPA in thupha nga taheh. 

19A minthang ama’ min in kumtawnin thupha nga taheh; ama’ minthanna tawh 
leitung buppi kidim taheh. 

20Jessi’ tapa David’ thungetnate a tawp ahi ta hi. 

Lapite 73 

BU THUMNA 

(Late 73–89) 
Mi Bawlsiete Kungpan Noptuom nading Thumna 

Asaph’ laphuo. 

1Lungsim siengtho-in a thumante tungah TOPA hoi tahpi hi. 

2Hizongle kei ka hi leh ka keng a kisuipua dihtah hi; ka keng zong a kitawnkhaw 
dihtah hi. 

3Azieh pen keima in migilote daupeina ka mu a; keima in mi kiliensahte ka eng 
hi; 

4Azieh pen amate in natna kici nei loin, a pumpite uh cidamin a zol sipsep uhi. 

5Midangte bangin amate in hahsatna a thuoh sih uhi; amate in mite bangin 
gimna a thuoh sih uhi. 

6Tua ahi ziehin amau’ khi pen kiphatsahna ahi hi; tatsietna in puon bangin amate 
a tuom hi. 

7Amate ahile a thau sengin a mitkhu uh puoh a, a lungtangte uzong motna tawh 
a dimlet hi. 

8Amate in mi thusim loin, kimudana kam a ham uhi; amate in kihisahna tawh 
bawlsiet dingin mi a galgih uhi. 

9A kamte un vantung gensie a, a leiite un leitung bup tuomcip hi. 

10Tua ahi ziehin mite kihei-in amate a phat vua, amate sungah mawna kici a mu 
sih uhi. 

11Amate in, “Pasien in bang a ci thei ding ahei? Sangpen Pa in theina a nei beh 
diei mah?” a ci uhi 

12Migilote tam bang ahi uhi; a nop a thei-in a om vua, hauna lamah amate a khang 
semsem uhi. 

13Ka lungtang ka siensahna, le genbang lona-a khut ka silna teng a unpi-in 
amawhna ahi hi. 

14Azieh pen keima in sunthapai-in gimna ka thuoh a, tuale zingmawng sielin dan 
ei kituohsah hi. 

15“Tam bangin gen vang,” ci leng, na tate tungah a thutah lo ka suoh ta ding hi. 

16Ahi vangin tam thu bangci theitel ding ka hei ci-in ka ngaisut ciengin, keima’ 
gim nading bep khat hi tuoh ka sa lel a, 

17Pasien’ mun siengtho sung dongah ka va lut cieng behin, amau’ manthaina ding 
thu ka tel pan na bo hi. 

18Nangma in a nalna munah amahaw na koi tahpi hi; nang in kisie-a a pua dingin 
amahaw na bawl hi. 

19Amate bangci kisuhsiet a, zauna in amahaw a bangci tawmang dawh a ta diei! 

20Amahaw pen zan mangmat tawh a kibang lel uhi; ang thawkia ciengun nang in 
a mangmat uh na thupisim ta sih hi. 

21Ka lungkhamin ka lungtang ei kisun bangin a nat ciengin, 

22ka maw dawh ta a, bangma ka thei sih hi; na tungah kei pen gamsa gilo tawh 
ka kibang hi. 

23Hizongle kei pen nang tawh ka omton ngitnget hi; nang in ka zietlam khut nei 
tu hi. 

24Nang in thuhilna tawh nei pui a, a nua ciengin patawina tawh nei sangkia ding 
hi. 

25Nang simlo vantungah koi ka nei ahei? Nang sanga ka lunggul zawh ding 
leitungah bangma om lo hi. 

26Ka tahsa le ka lungtang zawngkhal mai thei a, hizongle Pasien pen ka lungsim 
hatna le keima’ satanh ahi zing hi. 

27Nang tawh kigamla mite kisie tahtah ding uhi; nang in na tunga ang khielte na 
mangthaisah sieng hi. 

28Hinanle kei adingin ahile Pasien tawh ka kinai a hoi hi; nangma’ nasepna zosie 
ka gen thei nadingin TOPA Pasien pen ka kibuhna-in ka bawl zo hi. 

Lapite 74 

Minam Maizum Hun Cienga Panpi Ngetna 

Asaph’ Maskil khat. 

1Pasien aw, bang dinga kote ei paimang zing ta na hei? Lonona muna na tuute 
tungah bang dingin meikhu bangin na lungthahna omsah na hei? 

2Tanglai-a na neisa na mihonte, nangma’ gouluo minam dinga na tatkhietsate 
phawh in. Nangma’ ten nading Zion muol khu hing phawh bo in. 

3Kumtawn sietna-ah hing kalsuon in; galte in mun siengtho sunga na zosie susie 
zo ta hi. 

4Na mun siengtho sungah na galte hawh vapuoh hi; amate in khum sungah a 
melcina uh limte a khai uhi. 

5Amate in tunglam lutna-a kidaw singlangte heipi tawh a phua uhi. 

6Tua ciengin a kizem na zosie heipi le sehta tawh a satguoi uhi. 

7Amate in na mun siengtho mei tawh a hal uhi; amate in lei dongin na min 
kisuonna mun zosie a buasah sieng ta uhi. 

8Amate in, “Tuate i zo mang ding uhi,” a kici uhi; amate in gam sunga kikhopna 
mun zosie a halmang uhi. 

9Kote in melcinate ka mu sih uhi; kamsang khat zong om nawn loin, bang tanvei 
sawt ding, ci-a a thei kote lahah koima a om sih hi. 

10Pasien aw, galte in bang tanvei ciemmuina-in ei nei ding uh ahei? Na galte in 
kumtawnin na min a gensiet ding uh a ta amah? 

11Bang dingin na khut dawhkia-in; bang dingin na kang sungah na khut koi na 
hei? 

12Hizongle tanglai-a kipanin Pasien pen leitungah hutdamna na a sem ka 
Kumpipa ahi ta bo hi. 

13Nang in vanglietna tawh tuipi na phalsuo hi; nang in tuite tunga gulpi’ lutangte 
na satguoi hi. 

14Nang in Leviathan’ lutangte na satguoipieh hi; senel gam ganhingte’ an dingin 
ama na pie hi. 

15Nangma in tuisam le tuinahte na phulsah hi; nangma in luitui luonglaite na 
kangsah hi. 

16Sun khu nang-a’ ahi a, zan zong khu nang-a’ ma ahi hi; a tang thei nate le ni 
zong nangma’ phusa ahi hi. 

17Nangma in leitung gamgi zosie na hlung zo hi; nangma in phalbi hun le khal 
hun na bawl zo hi. 

18 TOPA aw, galte ang nuisat dan le Pasien zatah lo mite in na min ang gensietna 
uh hing phawh ta’n. 

19Na vakhu’ hinna khu gamsate lahah pie sin; na mizawngte’ hinkhuo hing 
mangngil zing sin. 

20Na thuciemna hing thupisim in, bangzieh ahei cile leitunga a mielna munte, mi 
tatsiete’ zuolna mun suoh ta hi. 

21A kituoncil mite maizumsah sin; mizawng le mi cimawte in na min phatsah in. 

22Pasien aw, hing thoto inlen, na thu a dihin hing khen in; Pasien zatah lote in 
sunthapai-in ang gensietna uh phawh in. 

23Na galte kikona aw mangngil sinlen, ang langpante’ husa ging ang kato zing hi. 

Lapite 75 

Pasien’ Silbawl Lamdangte zieha Lungdamkona 

La makaipa kunga “Susie Sin” awkai-a sah ding Asaph’ laphuo khat. 

1Pasien aw, na tungah nuomthu kang tut uhi; na min ang nai ahi ziehin nuomthu 
kang tut uhi. Mite in nangma’ silbawl lamdangte a gen uhi. 

2Ka sesa hun ang tun ciengin keima in a manin thu ka khen ding hi. 

3Leitung le a tunga tengte zosie a kithin ciengin, a khuompite a tudet pa khu 
keima ka hi hi.Selah 

4Mi kiphasahte tungah, “Kiphasah sih un,” ka ci a, tuale migilote kungah, 
“Kidomsang sih un; 

5na ki uh domsang sih unlen, ahi sihle ngawng vaipuohsa-in ham sih un,” ka ci 
hi. 

6Bangzieh ahei cile lapsangna pen nisuona lam pan ahi a, nitumna lam pan ahi a, 
gamlah pan ahi zongin ang pei ahi sih hi. 

7Ahi vangin thukhen pa pen Pasien ahi bo a, ama in mi khat niemkhiehin, adang 
khat a lamsang hi. 

8Azieh pen TOPA’ khut sungah hoitah a kisawpawisa a phuon dildel lenggazu hai 
khat a om hi; ama in tua sung panin ang bungsuh ding a, tuale leitung migilo 
zosie in a dopkheng dongin a dawn ding uhi. 

9Hizongle kei ka kipah zing ding hi; keima in Jacob Pasien kungah phatna late ka 
sa ding hi. 

10Keima in migilote’ hatna zosie ka tansanpieh ding a, hinanle midihte’ hatna 
kidomsang ding hi. 

Lapite 76 

Israel’ Pasien-Leitung Zosie’ Thukhenpa 

La makaipa kunga khausai tumginga sah ding Asaph’ laphuo khat. 

1Judah gam sungah Pasien kithei a, Israel gam sungah ama’ min lien hi. 

2Salem khuo-ah ama’ om nading kilam a, Zion khuopi sungah ama’ tenna mun a 
om hi. 

3Ama in tua tahah a te lihleh thaltang lengte, lum, namsau, le galhiemte a 
hliehtawng hi. 

4Na min thang mama a, kumtawna om muolte sangin nang na thupizaw hi. 

5Mihangsante’ vante kilahpieh hi; amate a kimutsuoh gawp uhi; galkapte koima 
khat beh in a khut uh a lam zo ta sih uhi. 

6Jacob Pasien aw, nangma’ hosietna ziehin sakol le a tunga tuong tegel in khuo a 
phawh tuoh ta sih uhi. 

7Ahi vangin nang na hi leh na zatahhuoi tahtah hi! Nang na lungthah nah leh na 
mai-ah koi ding ngam ding ahei? 

8-9Vantung panin thukhenna na genkhie hi; leitunga bawlsietna a thuoh mi 
zosiete hundam dinga thukhen dingin na din ciengin leitung zau-in sip dide 
hi.Selah 

10Mihing’ thangpaina pen nangma phatna-in kizang ding a, na lungthahna 
dangte pen na kawnga na kiga ding ahi hi. 

11 TOPA na Pasien tungah kiciemnate bawl unlen, tuate tangtun un; ama’ kimvela 
a om mi zosie in a zatahhuoi mipa tungah letsongte puoh ta uheh! 

12ama in gam-uhte’ lungsim suniem a, leitung kumpite sungah zauna a guon hi. 

Lapite 77 

Pasien’ Nasep Liente Phawna 

La makaipa kungah: Jeduthun lakai-a sah ding Asaph’ phuo la khat. 

1Pasien kungah keima a gingin ka kiko a, ama in ei zah nadingin a gingin ka kiko 
hi. 

2Ka lungkham hunin TOPA ka sui hi; keima in zanlai-in gim vawt loin ka khut ka 
zah hi; ka hlagau a kihenem zo sih hi. 

3Pasien ka ngaisun a, tuale ka maumau hi; thu ka lungngaingai ciengin ka lung a 
gim mama hi.Selah 

4Nangma in a mit sing dingin keima nei koi sih hi; ka lung a kham sengin ka ham 
thei va-ia sih hi. 

5Hun luite ka ngaisun a, nidang lai hunte ka phawh hi. 

6Zanthapai-in ka lungsimah ka kihoho a, lung gelgelin ka lungsim ka kankan hi: 

7“TOPA in ei nuol peisuohin, maipha ei piekia ngai nawn lo ding amah? 

8Ama’ itna kip a tawp suoh ta amah? Ama’ thuciemte zong a maimang suoh ta 
amah? 

9Mi lungsiet ding Pasien in a mangngil ta amah? Ama lungthahin a lainatna a 
khahtan ta amah?” ka ci hi.Selah 

10Keima in, “Sangpen Pa’ zietlam khut a kikhelna khu keima’ gimna ahi hi,” ka ci 
hi. 

11Ka lungsim sungah TOPA’ silbawlte ka phawh ding hi; hun lui lai-a na bawl sil 
lamdangte ka phawh ding hi. 

12Na nasepna zosie ka lungngaingai ding a, tuale a lien na silbawlte ka 
ngaisunsun ding hi. 

13Pasien aw, na lampi a siengtho hi. Eite Pasien za-a a lien bang pasien om ahei? 

14Nang na lamdangte a bawl Pasien na hi hi; nang in mite lahah na vanglietna na 
lah zo hi. 

15Nang in na banhat tawh Jacob le Joseph’ suon na mite na tankhie zo hi.Selah 

16Pasien aw, tuite in nangma ang mu ciengun, tuite in ang mu ciengun a zau uhi; 
tui thuhpi zong a ling hi. 

17Meiite in tui buosuh hi; vante zong to hi; nangma’ thaltangte zong muncin 
tengah a leng hi. 

18Pumpei sungah na vanto gingpi a om hi; na tunphete in leitung tanvah hi; 
leitung kilawhin a ling hi. 

19Tuipi tung tawnin lam na hla a, nangma’ lampi pen tuihuolpite tung ahi hi; 
hinanle na ketotte kimu lo hi. 

20Nangma in tuuhonte bangin Moses le Aaron’ khut tawh na mite na pui hi. 

Lapite 78 

Pasien’ Hoina le Israel’ Lungdam Thei lona 

Asaph’ phuo Maskil la khat. 

1Ka mite aw, kang thuhilna ngai un; ka kam tawh ka gen thute na bil ei ngat un. 

2Keima in thugentena zangin ka kam ka kah ding hi; 

3i pu i pate in ei gensa, eite in zong i zah i theisa uh, tanglai-a a kigen thuthuhte 
kang genkhie ding hi. 

4Eite in a tate kungah tua thute i im sih ding hi; eite in ang pieng lai ding khang 
thate tungah TOPA’ minthan nasepnate, ama’ vanglietna le a sepsa sil lamdangte 
i gen ding uhi. 

5Ama in Jacob’ suonte tungah thupiehna khat bawl a, Israel mite tungah 
thukham khat koi hi; 

6tua khu amau’ zaw-a ang khangte le ang suoh nai lo naupangte in thei a, amate 
in a tate tunga a gensawn thei nading uh ahi hi, 

7tuaci’n amate in a muonna uh Pasien sungah a nga ding uhi; tuale Pasien’ 
nasepnate mangngil loin, ama’ thupiehte a zui ding uhi; 

8amate, a lungkhau a ledo khang mite, Pasien tunga lungsim kip nei lo, lungsim 
muonhuoi lo khang mite ahi, a pu a pate utawh a kibang sih ding uhi. 

9Ephraim-te in thalpi a tawi vua, gal kido ni-in amate a nuakia sieng uhi. 

10Amate in Pasien’ thuciemna a zui sih vua, ama’ thukham tawh kituohin amate 
a gamta nuom sih uhi. 

11Amate in a bawlsa le amate tunga a lahsa na lamdangte a mangngil uhi. 

12Ama in a pu a pate’ mu-in Egypt gam sung Zoan munte-ah sil lamdangte a bawl 
hi. 

13Ama in tuipi kikhen sahin, amate a kantansah a, tuite a lompi-in a dingsah hi. 

14Ama in sun hunin meiipi khat tawh ahi a, zanthapai-in meikuong khat tawh ahi 
zongin amate a pui hi. 

15Ama in senel gama suongpite pawhkeh sah a, ama in tuili thuh pana tui luong 
bangin, amau’ dawn dingin tui tampitah a pie hi. 

16Ama in suongpi panin luituite luongsah a, tuale guntui luong bangin tuite a 
luongsah hi. 

17Hinanle ama tungah amate a maw lai veve vua, senel gam sungah Sangpen Pa 
a ledo uhi. 

18A du mama uh an a ngen vua, a lungsim sung vuah Pasien a zelah uhi. 

19Amate in Pasien a gensie vua, “Pasien in senel gam sungah sabuoi a pha thei 
amah? 

20Tui a phul thei nadingin ama in suongpite satin luituite a luonsah mawh 
vangin, a mite adingin an zong pie-in sa zong a sih zo ngap ding amah,” a ci uhi. 

21Tua ahi ziehin TOPA in tua thu a zah ciengin, a nah lungthah mama hi; Jacob 
tungah mei kitaw a, Israel tungah ama lungthah semsem hi, 

22bangzieh ahei cile amate in Pasien a um sih vua, ama’ hutdamna vanglietna a 
muong sih uhi. 

23Ahi vangin ama in tung lama om vante thu pie-in ama in van kotte a hong hi; 

24amau’ neh dingin guo bangin manna zusah a, vantung an a pie hi. 

25Mihingte in vantung mite’ an a ne uhi; ama in amate an tampitah a puoh hi. 

26Ama in vantungah nisuona hui langsah a, ama’ vanglietna tawh leitaw lam hui 
a peikhietpi hi; 

27Ama in amate tungah leivui za-a a tam sa guo bangin zusah a, tuipi senel za-a 
a tam a leng thei vate guo bangin zusah hi; 

28ama in amau’ giephuol sung, amau’ tenna kim zosie-ah tuate a kiesah hi; 

29ama in a dugaw pen uh pie zo ahi ziehin, amate in ne-in a gilva uhi. 

30Hizongle amau’ du pen a kham masang uh, a kam sung vuah tua an a op 
laitahin, 

31amate tungah Pasien’ lungthahna tung a, tuale ama in amate sung panin a 
thahat pen teng that a, paapal tawh a kibang Israel muon le suon teng a vatmai 
hi. 

32Tam bangin pieng hi tama le amate a maw lailai uhi; amate in ama’ silbawl 
lamdangte a um tuon sih uhi. 

33Tuaci’n ama in a nite uh husan khat bangin a mangthai dingin bawl a, a 
khankumte uzong zauna tawh a mangthai dingin a bawl hi. 

34Ama in amate a tha ciengin, amate in ama a sui pan na bo uhi; amate a kisiekia 
vua, lunglut tahin Pasien a sui uhi. 

35Amate in Pasien pen amau’ suongpi, a tankhie Sangpen Pasien ahi lam a phawh 
uhi. 

36Hinanle amate in a kampi utawh ama a phat uhi; amate in a leii utawh ama 
tungah zuouthu a gen uhi. 

37Ama tungah a lungsim uh a kip sih hi; ama’ thuciemna-ah amate a tahtai sih 
uhi. 

38Ahi vangin ama in lainatna lungsim a nei ziehin, amau’ khielnate a maisah a, 
amate a susie sih hi; ama in khat veivei a lungthahna ip zelzel a, a thangpaina 
zosie a phong sih hi. 

39Amate mihing hi lel a, ang peikia nawn lo huilang bang ahina uh ama in a 
phawh hi. 

40Amate in gamlahah bang zavei khat ama ledo-in, senel gam sungah lunggimsah 
uh ahei! 

41Amate in Pasien a zelah thithe vua, Israel’ Siengtho Pa a phinphin uhi. 

42Amate in ama’ vanglietna hile, ahi sihle ama in a galte panin amate a tatkhietna 
ni hile, a phawh kha vawt sih uhi; 

43ama in Egypt gam sunga a lah a sil lamdangte hile, Zoan gam sunga a bawl a na 
lamdangte hile a phawh kha vawt sih uhi. 

44Amate in a luituite uh a dawn thei lo nadingun, ama in a guntuite uh sisan a 
suohsah hi. 

45Ama in amate lahah a pet thei tho honpite, a susie thei uphawhte, amate lahah 
a sawl hi. 

46Khuombai neh dingin ama in amau’ ante a pie a, amau’ sepsa gate zong kauphe 
neh dingin a pie hi. 

47Ama in a lengguite uh gielpi tawh susie-in, a theithehte uh vuakhal tawh a 
suhsietpieh hi. 

48Ama in a bawngte uh gielpi in khiehlia sah a, a tuuhonte uzong keh in a khiehlia 
sah hi. 

49Amate tungah a zauhuoi a lungthahna, a thangpaina, a lungkimlona, a 
lunggimna, le a susie thei vantung mite honkhat ama in hla hi. 

50Ama in a lungthah nading lampi khat a bawl hi; ama in sina panin amate 
hinkhawi loin, pul natna-ah amate a pie sieng hi. 

51Ama in Egypt tacil zosie le Ham’ puonbuhte sunga amau’ hatna tawh a pieng 
ta masa teng a vatmai hi. 

52Tua ciengin ama in a mite tuu bangin peipi a, tuuhon bangin senel gamah 
amate lam a pui hi. 

53Ama in muonhuoina munah amate a pui ziehin a zau sih uhi; ahi vangin tuipi 
in a galte a hlummang hi. 

54Tuale a zietlam khut tawh a zawsa muol ahi, ama’ muol siengtho tungah amate 
a peipi hi. 

55Ama in amau mai-ah minamte a notmang hi; ama in amate luo dingin neisate 
a hawmpieh a, a puonbuh sung vuah Israel minamte a tengsah hi. 

56Hinanle amate in Sangpen Pasien zelahin ledo uhi. Amate in ama’ thupieh a zui 
sih vua, 

57a pu a pate uh ma bangun kihei-in a thuman sih uhi; a lelama a leng thaltang 
bangin amate a lampiel uhi. 

58Bangzieh ahei cile a munsangte utawh amate in ama a lungthahsah uhi; amate 
in a milimte utawh ama’ hazat nadingin a phongkang uhi. 

59Pasien in a zah ciengin, ama thangpai mama a, tuale ama in Israel mite a 
pumnuol kiukeu hi. 

60Ama in mihingte lahah ama’ opna puonbuh ahi, Shiloh-a ama’ tenna nuasie-in 

61tuale ama in ama’ vanglietna pen sal suoh dingin a pie a, ama’ minthanna zong 
galte’ khut sungah a pie ta hi. 

62Ama in a mite namsau pie a, tuale gamhluo pa tungah a lungthahna a gen hi. 

63Mei in a tangvalte katum a, tuale a numeite un mopawi-a sah ding la a nei sih 
uhi. 

64A siempute uh, namsau in puasah a, a meigong numeite un zong kaateng a lo 
sih uhi. 

65Tua ciengin kimutna panin TOPA khanglo a, galhang zukham pa bangin a awng 
vapo hi. 

66Ama in a galte a zo gawp hi; ama in a maizum zing dingin amate koi hi. 

67Ama in Joseph’ puonbuh nuol a, Ephraim minamte a teel sih hi. 

68Hizongle ama in a it Zion Muol, Judah minamte a teel hi. 

69Ama in a kip den dingin a phusa leitung bang le, a sang vantungte bangin a 
mun siengtho a lam hi. 

70Ama in a nasem David teel a, tuuhuongte panin ama a la hi. 

71Ama’ mi Jacob, ama’ gouluo Israel-te tungah tuu banga a cing dingin ama in 
tuupi tasen neite a cinna panin ama a la hi. 

72Ama in thuman lungsim tawh amate a cing a, a khutsiemna tawh amate lam a 
pui hi. 

Lapite 79 

Jerusalem Hepi nading Thumna 

Asaph’ laphuo khat. 

1Pasien aw, na gouluo gam sungah minamte ang lut hi; amate in na biehinn 
siengtho a buasah gawp uhi; amate in Jerusalem khuopi a kisiesah gawp uhi. 

2Amate in hui lahah a leng vate neh dingin, na nasemte’ luonghawmte a pie vua, 
na mi muonhuoite’ sate zong leitung gamsate a pie uhi. 

3Amate in Jerusalem kimkotah sisan tui bangin a buo vua, tuale amate a vui ding 
koima a om sih hi. 

4Kote zong khu ka vengte uh’ zako, ka kim vua om mite’ simmaw le nuisat ka hi 
ta uhi. 

5 TOPA aw, bang tanvei sawt lai ding na hei? A lungthah den ding na hi amah? Na 
hazat thangpaina mei banga kuong ding ahi amah? 

6Nangma ang thei lo minamte tung le na min ang hlan lo kumpi gamte tungah 
nangma’ lungthahna sungsuh in. 

7Bangzieh ahei cile amate in Jacob a valtum vua, ama’ tenna mun a susie gawp 
uhi. 

8Ka pu ka pate uh’ mawnate, kote tungah ei phul sin; kote kang kiniemkhieh 
ziehun na lainatna hing tungsah meng in. 

9Ka hutdamna uh Pasien aw, nangma’ minthanna dingin kote ei hu in; na min na 
khuolna-in ei hunkhie inlen, ka mawnate uh zong ei ngaidam in. 

10Minamte in bang dingin, “A Pasien uh hei-ah a om ta ahei?” ci thei poma ding 
uh ahei? Na nasemte’ sisan phu na lahna, minam dangte lah, koma’ muna-ah 
kitheisah in. 

11Nangma mai-ah thongkiete’ tauna hing tung hinlen, na vanglietna tawh kizui-
in, a si dinga kikoi mite suohtasah in. 

12Amate in nang ang zakona ma utawh ka vengte’ kang sungah a za sagi-in thuh 
in, TOPA aw! 

13Tua ciengin ko nangma’ mite, na lonona sunga tuute in na tungah lungdam 
kang ko zing ding uhi; kote in a khang khangin nangma phatnate ka simkiakia 
ding uhi. 

Lapite 80 

Israel a Ngaingai a Bahkia ding Thungetna 

La makaipa kunga “Thuciemna Unoh Kungte” awkai tawh sah ding Asaph’ laphuo 
khat. 

1Tuuhonte banga Joseph a pui, Israel a cingpa aw, ngai in! Cherub-te tunga a to 
nang pa aw, 

2Ephraim, Benjamin le Manasseh mai-ah hing tangkhie in. Na tha san inlen ei 
hun dingin hing pei in! 

3Ka ngaingai uh ei bangsah kia in, Pasien aw; hutdam ka hi thei nadingun na mai 
hing tangsah in. 

4Vanglien TOPA Pasien aw, na mite thungetna-ah nang bang tanvei lungthah ding 
na hei? 

5Nangma in amate hlitui an tawh na vah zo a, amate dawn dingin hlitui a dimin 
na pie hi. 

6Nangma in ka vengte’ simmaw dingin kote nei bawl hi; ka galte un amahaw 
lahah kohaw nuizat nopna-in ei nei uhi. 

7Ka ngaingai uh ei bangsah kia in, Vanglien Pasien aw; hutdam ka hi thei 
nadingun na mai hing tangsah in. 

8Nangma in Egypt panin lenggui khat nang puo hi; nang in minamte na notdawh 
a, tua khu na suon hi. 

9Nangma in tuami adingin leitang na paw sieng hi; tuami in zung thuh hing hla-
in gam sung teng a dim hi. 

10A hlim in muolte a khu a, a bazaute in zong taamtah singkung golte a khu hi; 

11tuipi lamah a bate zam a, a dawnngehte in Gunpi lam zuon hi. 

12Tua ciengin lampi-a pei mi zosie in ama’ ga a law thei nadingin, bang dingin a 
daithawte na suhsietpieh ahei? 

13Gamlahah a om ngal in tua khu a susie gawp a, gam sunga om ganhing zosie in 
kivana-in a nei uhi. 

14Hing kilekia in, Vanglien Pasien aw; vantung panin ei ensuh inlen ei mu in; tami 
lenggui don in, 

15tua khu nangma’ zietlam khut tawh na suonsa ahi hi. 

16Amate in mei tawh halin, a phuamat sieng uhi; nangma’ thangpai etna ziehin 
amate kisiesah in. 

17Hinanle nang dinga na hatsah, na zietlam a om mipa tungah na khut ngam in. 

18Tua hile na kung panin ka kiheikia nawn sih ding uhi; kote hinna ei pie in, tua 
hile nangma’ min kang hlan ding uhi. 

19Vanglien TOPA Pasien aw, ka ngaingai uh ei bangsahkia in; hutdam ka hi thei 
nadingun na mai hing tangsah in. 

Lapite 81 

A Lungkhau Israel Tunga Pasien’ Kutna 

La makaipa kunga Gittith awkai-a sah ding Asaph’ laphuo khat. 

1I thahatna ahi Pasien tungah nahpitahin la sa un; Jacob’ Pasien tungah 
lungdamin awng un. 

2La sa-in tawm tum unlen, a ngaih lyre lasahna le harp tum un. 

3Hla tha ni, hlalia ni, i pawi ni-in pengkul tum un. 

4Azieh pen tami khu Israel adingin thukham ahi a, Jacob Pasien’ biehna ngaina a 
kip khat ahi hi. 

5Egypt gam sunga a pei lai-in ama in Joseph tungah thupiehna khat a bawl hi. 
Keima in ka thei ngai lo aw khat ka za hi: 

6“Keima in a liengko vua vangih ka zangsah hi; na khutte un zong law a dom 
nawn sih hi. 

7Na lungkham uh ciengin keima nei hlan vua, keima in note kang hunkhie hi; a 
kilang lo vanto sung panin note kang dawng hi; keima in Meribah tuite ah note 
kang zelah hi.Selah 

8Ka mite aw, kang thuhil laitahin za un; Israel-te aw, keima’ thu ngai locin ci tei 
ing e! 

9Note lahah pasien dang a om sih ding hi; gamdang pasien mai-ah na kun sih 
ding uhi. 

10Kei pen Egypt gam panin note ang peipi to, na TOPA Pasien uh ka hi hi. Na kam 
uh golkah un, keima in kang dim ding hi. 

11“Hinanle ka mite in ka thugen a ngai sih uhi; keima tungah Israel-te ang kipha 
sih uhi. 

12Tuaci’n a nop banga gamta dingin a lungkhauna sung vuah amate ka ap ta hi. 

13Ka mite in ka thu ei ngai hinlen, Israel-te in ka lampi zui uleh izaw! 

14Tuaci’n keima in a galte uh mallangin ka zawpi ding a, a galte uh’ langkhatah 
ka khuttum ka ziel ding hi. 

15 TOPA a mudate in ama mai-ah a thum ding vua, amau’ gimthuohna zong a kip 
peisuoh ding hi. 

16Mangbu tuituoh pen tawh note kang vah ding a, suongpi pana khuoizu tawh 
kang lungtaisah ding hi,” a ci hi. 

Lapite 82 

Thutan nading Kutna 

Asaph’ laphuo. 

1Vantung thu kikupna sungah Pasien in a panmun a la hi; pasien-te laikimah ama 
in thu a khen hi: 

2“Note in bang tanvei a man lopi-in thukhenin, migilote tungah angvanna lah 
ding na hi uh ahei?Selah 

3Mi thanemte le pa nei lote tungah a dihin thu khen un; mizawngte le tasamte’ 
nga ding hamphatna kepcingpieh un. 

4Mi thanemte le tasamte suohtasah un; migilote khut sung panin amate hunkhie 
un,” a ci hi. 

5Amate in theina hile, theitelna hile a nei sih vua, tuate khuomiel sungah a 
gamtat ziehun leitung bulpite zosie a kilinglawng hi. 

6Ke’n, “Note pasien-te na hi vua, na unpi-un Sangpen Pa’ tate na hi uhi; 

7hizongle mite bangin na si ding vua, ulien khatpo bangin na pua ding uhi,” kang 
ci hi. 

8Pasien aw, hing thoto inlen, leitung thukhen in; azieh pen minam zosie nangma-
a’ ahi hi! 

Lapite 83 

Israel’ Galte Tunga Thukhen ding Ngetna 

Asaph’ laphuo khat. 

1Pasien aw, dai dide-in om sin; lungnuomin sip dide sin, Pasien aw! 

2Tu nangawnin na galte in buoina a bawl uhi; nang ang mudate in a lu a pongsah 
uhi. 

3Amate in ngienkawi tawh na mite a lebawl uhi; amate in na kepcing mite 
langpangin a kikum uhi. 

4Amate in, “Hing pei un, amate, minam khat hina panin phietmang vai; Israel’ 
min kici mawngmawng kiphawhsah nawn sih vai,” a ci uhi. 

5Amate kithu khatin a kihosim uhi; nang hing langpangin thuciemna khat a bawl 
uhi, 

6Edom’ puonbuhte le Ishmael-te, Moab-te le Hagri-te, 

7Gebal le Ammon, le Amalek-te, Philistia-te le Tyre-a mite tawh ahi uhi. 

8Assyria-te in zong amate a pawlpi uhi; Lot’ suonlehlahte adingin pawl 
muonhuoite ahi uhi.Selah 

9Midian-te tung, le Kishon Lui-a Sisera le Jabin-te tunga na bawl bangin amate 
tungah zong bawl in, 

10amate En-dor-ah kisusie a, amate leilahah eh a suoh uhi. 

11A miliente uh Oreb le Zeeb bangsah inlen, a lamkaite zosie uh Zebah le 
Zalmunna bangsah in. 

12“Pasien’ lonona gam teng i tan dingun kilah vai,” a ci uhi. 

13Ka Pasien aw, amate pumpei sunga a leng buathah le hui in a tawmang ansi 
leng bangsah in. 

14Mei in gampalah a kahtum bang le, meikuong in muolpite a kuonsah vapual 
bangin, 

15na pumpei tawh amate nuadel inlen, na khuopi hui tawh amate zausisah in. 

16 TOPA aw, amate in na min ang sui thei nadingun, a maitangte uh zumna tawh 
kidimsah in. 

17Amate maizumin lungkiesah den in; amate mindaisah inlen, mangthaisah 
sieng in. 

18 TOPA a kici min nei nangma beh na hi hi, leitung mun zosie-ah Sangpen Pa na 
hi lam amate theisah in. 

Lapite 84 

Biehinnpi Sunga Biehpieh a Nopcitdan 

La makaipa kunga Gittith awkai-a sah ding Korah-te’ laphuo khat. 

1Vanglien TOPA aw, na tenna mun bangza-in etlawm ahei! 

2Ka hlagau in TOPA’ huongte a hlangaih seng ziehin a tha a zawm vawt va-ia hi; 
ka lungsim le ka pumpi in hingzing Pasien tungah lungdam kipahin la a sa hi. 

3Vanglien TOPA, ka Kumpipa le ka Pasien aw, na biehna maitam tungah vato 
nangawn in a inn ding a mu a, sielpaleng in zong ama op nading, a note a koi 
nading bu a mu hi. 

4Nangma’ inn sungah tengin, nangma phatna la a sa zing mite thupha nga ahi 
uhi.Selah 

5Nangma sungah a thahatna uh omin, a lungtang vuah Zion zotna lampi a zui 
nuom mite thupha nga ahi uhi. 

6Baca kuom kantanin amate a pei laitahun, amate in tuami kuom pen ciatui 
phulna mun a suohsah uhi; tua mun pen guotui masate in zong buoltuite tawh a 
kidimsah hi. 

7Amate a pei kawmun a tha uh hat semsem hi; Zion-ah pasien-te’ Pasien kimu 
ding hi. 

8Vanglien TOPA Pasien aw, ka thungetna ei za in; Jacob Pasien aw, ka thungetna 
ei ngai in!Selah 

9Pasien aw, ka kidalna uh lum ei etpieh in; na sathau nu pa’ maitang zong hing 
en vawi in. 

10Bangzieh ahei cile mun danga ni tulkhat ka op sangin na huong sunga ni khat 
lenlon ka op a hoizaw hi. Gitlona inn sunga ka ten sangin ka Pasien’ inn sunga 
kotcing pa ka hi nuomzaw hi. 

11Bang ding ahei cile TOPA Pasien pen tungsun ni le kidalna lum ahi hi; ama in 
maipha le patawina ei pie hi. Thumanin a gamta mite tung panin TOPA in na hoi 
bangma hen a nei sih hi. 

12Vanglien TOPA aw, nangma ang muong mi zosie thupha nga ahi uhi. 

Lapite 85 

Pasien’ Maipha Ngakia nading Thungetna 

La makaipa kunga Korah-te’ laphuo khat. 

1 TOPA aw, nangma in na gam maipha na pie hi; nangma in Jacob’ hamphatnate a 
ngaingai na bangsahkia hi. 

2Na mite’ khielna na maisah a, a mawna zosie uh na ngaidam hi.Selah 

3Na thangpaina zosie na lamang hi; na sinsona panin na kihei hi. 

4Kote’ ki hutdamna Pasien aw, ka ngaingai uh ei bangsah kia inlen, ka tung vua 
na lungkim lona ei paimang pieh in. 

5Ka tung vuah nang a lungthah den ding na mah? A khangkhangte zosie tungah 
lungthah peisuoh ding na mah? 

6Na mite in nangma sungah nuom a sah thei nadingin, ei hingsahkia lo ding na 
mah? 

7 TOPA aw, ka tung vuah na itna kip ei lah inlen, na hutdamna ei pie in. 

8 TOPA Pasien’ thugen ding ei zasah un; azieh pen ama in a mite, a mi 
muonhuoite, le ama lama lungsim a kihei mite tungah kilemna thu a gen ding hi. 

9Ama’ minthanna i gam sungah a ten thei nadingin, ama a zatahte adingin ama’ 
hutdamna a nai om tahpi hi. 

10Itna kip le citahna kimutuo ding hi; dihna le kilemna zong khatlekhat a kitawp 
ding uhi. 

11Leilah panin citahna ang po ding a, dihna in van panin a ensuh ding hi. 

12 TOPA in eite tungah sil hoite ei pie ding a, i leitang in zong an tampi a piengsah 
ding hi. 

13A mai-ah dihna pei ding a, ama’ kalsuon nading lampi bawlpieh ding hi. 

Lapite 86 

Galte Nanzawh nading Hungetna 

David’ Thungetna. 

1 TOPA aw, na bil ei ngat inlen, keima ei dawng in, bangzieh ahei cile kei zawngin 
ka cimaw hi. 

2Keima’ hinna ei kem in, azieh pen na tungah kang ki-ap hi; nangma ang muong 
na nasempa ei hun in. Nangma ka Pasien na hi hi; 

3 TOPA aw, kei ei hepi in; azieh pen sunthapai-in na kungah keima kang kiko hi. 

4Na nasempa’ hlagau hing lungdamsah in, azieh pen nangma tungah ka hlagau 
kang lamto hi, TOPA aw, 

5Azieh pen TOPA aw, nang hoi-in mawna na maisah a, nang ang hlan mi zosie 
tungah a kicing itna kip na nei hi. 

6 TOPA aw, ka thungetna na bil ei ngat in; nangma tungah thumin kang kikona ei 
ngai in. 

7Keima ei dawng ding na hi ziehin, ka hahsat ni-in keima in nang kang hlan hi. 

8 TOPA aw, pasien-te lahah nang tawh a kibang koima om lo a, nangma’ sepsa 
tawh a kibang nasep khat zong om lo hi. 

9 TOPA aw, na bawlsa minam zosie ang pei-in na mai-ah ang kun ding vua, amate 
in nangma’ min ang phat ding uhi. 

10Azieh pen nang na lien a, na lamdangte na bawl hi; nang beh Pasien na hi hi. 

11 TOPA aw, na thutah-ah ka kalsuon thei nadingin nangma’ lampi ei hil inlen, na 
min ka zatah thei nadingin, a kaakawm lo lungtang keima ei guon in. 

12 TOPA ka Pasien aw, ka lungsim zosie tawh na tungah lungdam kang ko a, tuale 
keima in na min ka thangsah zing ding hi. 

13Bangzieh ahei cile keima nei itna kip lien mama a, Misikhuo thuhpite sung 
panin ka hlagau nei hunkhie hi. 

14Pasien aw, mi kihisahte, kei ei langpangin ang kipan hi; thu-helhawt pawlkhat 
in kei tha ei sawm vua, amate in nangma ang thudon sih uhi. 

15Ahi vangin TOPA aw, nang a khuotuo thei le a hepi siem Pasien na hi a, lungthah 
bai vawt loin, nang itna kip le muonhuoina tawh na kidim hi. 

16Kei lamah hing kihei inlen, keima ei hepi in. Na nasempa thahatsah inlen, na 
nasem numei nu’ tapa hing hundam in. 

17 TOPA aw, nangma in kei ei hu-in ei henem zo na hi ziehin, kei ei mudate in tua 
thu mu-in a maizum nadingun, nei angvanna lim khat keima ei lah in. 

Lapite 87 

Zion-a Ten a Nopna 

Korah-te’ laphuo khat. 

1Muol siengtho tungah ama’ phusa khuopi a om hi; 

2 TOPA in Jacob’ tenna zosie sangin Zion’ tunkotte a itzaw hi. 

3Pasien’ khuopi aw, na minthanna teng kigengen hi.Selah 

4Keima ei thei mite lahah Rahab le Babylon ka lo hi; Philistia-te, Tyre-te le 
Ethiopia-te zong ka lo hi, amate in, “Tampa khu Zion-a suoh ahi hi,” ci-in a gen 
uhi. 

5Zion tawh kisai-in, “Tampa le khumpa tua khuopi sunga suoh ahi hi,” kici ding 
hi; azieh pen Sangpen Pa mama in tua khuopi a phutdet ding hi. 

6 TOPA in mi sazien a lah ciengin “Tampa tua muna suoh ahi hi,” ci-in ciemte 
hi.Selah 

7La siemte le lam siem pawlte in, “Ka lungdamna zosie nangma sungah a om hi” 
a ci tuoh uhi. 

Lapite 88 

Lamet Tawp Huna Hungetna 

Korah-te’ laphuo khat. La makaipa kunga Mahalath Leannoth awkai zui-a sah ding 
Ezrah-te Heman’ phuo Maskil khat. 

1Keima’ kihutdamna TOPA ka Pasien aw, zanin na opna munah kang kiko ciengin, 

2ka thungetna na mai-ah hing tung hinlen, ka kikona na bil ei ngat in. 

3Azieh pen ka hlagau gentheina tawh a kidim a, keima’ hikhuo in zong Misikhuo 
a nai ta hi. 

4Leihawm sunga a peisuhte lahah ei kisimton hi; kei ka hi leh panpi ding nei lo 
mite tawh ka kibang hi. 

5Misite lahah a kinuasie, a kithatlia, han sunga kisiel, na phawkhah nawn lo mite 
tawh ka kibang hi, azieh pen na khut sung panin amate a kisattan ta hi. 

6Miel thuhpi munte sung, Leihawm thuh sungah kei nei koi zo ta hi. 

7Keima tungah na thangpaina gih mama a, na tuihuolte zosie tawh nei vuamang 
ta hi.Selah 

8Ka kithuopite’ pelh dingin kei nei na bawl hi; amate dinga a muthada huoi khat 
bangin kei nei bawl zo hi. A pit thei lo dingin kei ei kikhum hi; 

9ka da seng ziehin ka mit a miel ta hi. TOPA aw, nisimin nangma kang hlan a, 
nangma lamah ka khut kang zah hi. 

10Misite adingin na lamdangte a bawl na hi amah? Nangma ang phat dingin misi 
hlate a thoto uh amah?Selah 

11Han sungah ahi a, Sietna sungah ahi zongin na itna kip le na muonhuoina a 
kigen mawng amah? 



1064 

 

 
Zo Bible 

© 2018 Bible Society of Myanmar. 
 

 
 

 

12Khuomiel sung le mangngilna gam sungah, na silbawl lamdangte le na hutdam 
panpina a kithei amah? 

13Ahi vangin TOPA aw, nangma tungah kang kiko a, zingmawng tenga ka 
thungetna, nangma mai-ah ang tung hi. 

14 TOPA aw, bang dinga nei paimang dawh ta ahei? Bang dingin ka kung panin na 
maitang na phuol dawh ahei? 

15Ka neu lai-a kipanin hamsietna ka thuoh a, ka si dihtah hi; nei zausahnate ka 
na thuoh a, ka cimaw mama hi. 

16Na thangpaina in kei ei nawh gawp zo hi; a zauhuoi mama nei busimna in kei 
ei susie gawp hi. 

17Amate in tuikhang bangin sunthapai-in kei ei kui-im uhi; amate in ka kim ka 
vel panin kei ei khumcip uhi. 

18Ka guolte le ka vengte in kei nei pelhsah zo ta hi; khuomiel sungah ka 
kithuopite a om uhi. 

Lapite 89 

David tawh Pasien’ Thuciemna 

Ezrah-te’ Ethan phuo Maskil khat 

1 TOPA aw, na itna kip a tawntungin la-in ka sa ding hi; khangsawnsawnte tungah 
ka kam tawh na citahna ka phuongzah zing ding hi. 

2Keima in na itna kip kumtawn adingin kiphutdet hi, ci-in ka pholah hi; na 
citahna zong khu vantungte bangin kip hi. 

3Nangma in, “Ka teelpa tawh thuciemna ka bawl zo a, ka nasempa David tungah 
ka kiciem zo hi. 

4‘Keima in na suon na hlahte ka kipsah zing ding a, khangsawnsawn zosiete 
adingin na kumpi topha ka lam ding hi,’” na ci hi.Selah 

5 TOPA aw, vante in na na lamdangte patawi hinlen, mi siengthote kikhopna 
sungah na citahna kipatawi taheh. 

6Azieh pen vante lahah TOPA tawh tekah thei ding koi om ahei? Van mite lahah 
TOPA tawh kibang koi om a, 

7mi siengthote kikhopna sungah a kizatah Pasien, a kimkota omte zosie tungah 
lienin a giinhuoi koi om ahei? 

8Vanglien TOPA Pasien aw, nang banga vanglien koi om ahei? Nangma’ citahna 
in nangma ang kimkot hi. 

9Nangma in a husie tuipi na uh hi; a tuihuolte a kato ciengin na daisah hi. 

10Nang in luonghawm khat bangin Rahab na suguoi hi; nang in na banhat tawh 
na galte na thezah gawp hi. 

11Vante nang-a’ ahi a, leitung zong nang-a’ ma ahi hi; leitung le a sunga om na 
zosie, nangma’ phusa ahi hi. 

12Leilu lam le leitaw lam, nangma’ piensah ahi hi; Tabor le Hermon muolte in 
kipahtahin na min a phat uhi. 

13Nangma in a hat mama ban khat na nei hi; na khut zong a thahat a, na zietlam 
khut a sang hi. 

14Thuman le thutang khu na kumpi topha’ zungpi ahi hi; nangma masangah itna 
kip le muonhuoina a pei hi. 

15 TOPA aw, na maipha khuovah sungah kalsuon a, pawibawlna awging a thei 
mite thupha nga ahi uhi; 

16amate in sunthapai-in na min a patawi vua, na dihna a phat uhi. 

17Azieh pen amau’ hatna le minthanna khu nangma na hi hi; nangma’ angvanna 
tawh ka kite uh kitawisang hi. 

18Bangzieh ahei cile TOPA khu kote’ kidalna lum hi a, kote’ kumpipa khu Israel’ 
Siengtho Pa ahi hi. 

19Tuaci’n nangma in na mi muonhuoite tungah mukholna tawh thu na gen a: 
“Keima in a vanglien mi khat tungah kumpi lukhu ka koi zo a, keima in mite lah 
panin a kiteel mi khat ka lamsang zo hi. 

20Keima in ka nasempa David ka mu zo hi; keima in ka sathau siengtho tawh ama 
ka nu zo hi. 

21Keima’ khut in ama ompi zing ding hi; ka ban in zong ama a thahatsah ding hi. 

22Galte in ama sol zo lo ding a, migilote in nuoisie zo lo ding hi. 

23Ama mai-ah a galte ka suguoi ding a, keima in ama a mudate ka satlia ding hi. 

24Ka muonhuoina le ka itna kip in ama a ompi ding hi; keima’ min sungah ama’ 
ki kitawisang ding hi. 

25Keima in tuipi tungah a khut ka koi ding a, gunte tungah ama’ zietlam khut ka 
koi ding hi. 

26Ama in kei kungah, ‘Nangma ka pa, ka Pasien le ka kihutdamna Suongpi na hi 
hi!’ ei ci ding hi. 

27Keima in ama tapa ta pen ka hisah ding a, leitunga a sangpen kumpipa ka hisah 
ding hi. 

28Ama adingin ka itna kip ka kemcing zing ding a, tuale ama tawh ka bawl ka 
thuciemna a kipden ding hi. 

29Ama’ suon le hlahte ka kipsah den ding a, vante a kip laisie ama’ topha zong ka 
kipsah ding hi. 

30A tate un keima’ thukham nuasie-in, ka biehna ngainakip bangin amate a 
gamtat sih vua, 

31ka thukhamte palsatin, ka thupiehte a zui sih uleh, 

32a thupalsatna tung vuah, ciengpum tawh dan ka pie ding a, amate tawnkhielna 
zong satna tawh ka gimsah ding hi. 

33Hinanle ama kung panin ka itna kip ka la sih ding a, keima’ muonhuoina ka 
kidangsah tuom sih ding hi. 

34Ka thuciemna palsat loin, ka kam pana pusuoh sa thute ka khel sih ding hi. 

35Ka siengthona tawh a kimang zing dingin khatvei ka kiciem zo hi; David tungah 
ka zuou sih ding hi. 

36Ama’ suon le hlahte kizom peisuoh ding a, ka mai-ah vantunga ni bangin a 
kumpi topha kip den ding hi. 

37Vante tungah a kipden teci ahi hlapi bangin kip den ding hi,” na ci hi.Selah 

38Ahi vangin nangma in tu-in ama nawlkhinin na nuol zo hi; na sathau nu pa 
tungah na thangpai mama hi. 

39Nang in na nasempa tawh na bawl thuciemna na phel a, nang in leivui lahah a 
kumpi lukhu na niehsah hi. 

40Nang in ama’ kulpi zosie na sukhepieh hi; nang in ama’ mun kipte a siesa-in na 
koipieh hi. 

41A nawh kha zosie in a nate a sutgawp uhi; ama pen a vengte’ simmaw nuoisie 
a suoh ta hi. 

42Nang in a galte’ zietlam khut na domsang zo a, a galte zosie na lungdamsah zo 
hi. 

43Tua tham loin nang in a namsau dawn na leheipieh hi; Galdona phuol-ah ama 
na panpi sih hi. 

44Nang in ama’ khut panin kumpi ciengkhut na lahpieh a, a kumpi topha zong 
tuol denna-in na nei hi. 

45A khangno hun na tomsah a, maizumna tawh ama na tuom hi.Selah 

46 TOPA aw, bang tanvei sawt ding na hei? Nang a kiphuol zing ding na hi ta 
amah? Meikuong bangin bang tanvei na lungthahna kuong ding ahei? 

47Ka hinkhuo a tom lam keima ei phawh in, azieh pen nang in a si thei mihingte 
a mawhna dinga na bawl ahi amah! 

48Sina mu loin a hingzing koi om ahei? Misikhuo’ vanglietna panin koi suohta zo 
ahei?Selah 

49 TOPA aw, na thumanna tawh David tunga na thuciemna, hun lui lai-a nangma’ 
itna kip hei sungah a om ta ahei? 

50 TOPA aw, na nasempa ei kisimmaw zie, mite’ simmawna ka thuohna ziete ei 
phawh inlen, 

51tua ma tawh na galte in keima ei simmaw vua, amate in na sathau nu pa’ 
kalsuonna a simmaw uhi. 

52 TOPA in thupha nga zing taheh. Amen, Amen. 

Lapite 90 

BU LINA 

(Late 90–106) 
Kumtawn Pasien le a Khantom Mihing 

Pasien’ mipa, Moses’ Thungetna. 

1 TOPA aw, khan tawntungin kote’ tenna mun na hi hi. 

2Muolte a kipiensah masang, lei le leitung na bawl masang, tawntung pan 
tawntung dongin nangma Pasien na hi hi. 

3Kohaw leivui nei suohsahkia a, “No mihingte aw, kilekia un,” nei ci hi. 

4Azieh pen nangma’ muna-ah kum tulkhat a tawp ciengin zani tawh kibang a, ahi 
sihle zanvil hun khat tawh a kibang bep lel hi. 

5Nangma in amate na sumaimang sieng hi; amate zanlai mang tawh a kibang 
vua, zingmawnga a dawngkia lopa tawh a kibang uhi; 

6zingmawngin palin thasuoh a, nitah ciengin vulin a gawptum hi. 

7Bangzieh ahei cile nangma’ lungthahna in kote ei netum hi; nangma’ thangpaina 
in kote ei vuanel hi. 

8Nang in ka khielnate uh nangma mai-ah na koi a, ka seldap uh mawnate zong 
na mai khuovah-ah na koi hi. 

9Bangzieh ahei cile ka ni zosie uh nangma’ thangpaina nei-ah a tawp sieng hi; ka 
kumte uzong husan khat bangin a tawp lel hi. 

10Ka hinkhuo nite uh ahile kum sawmsagi ahi bo a, ahi sihle thahat lai uleng, kum 
sawmgiet bang hi thei hi; tua kikal nangawn zong gimna le hahsatna vive ahi hi; 
tua teng mallangin a tawp a, tuaci’n ka mangthai pai uhi. 

11Na lungthahna vanglietna zie koi in thei ding ahei? Na thangpaina zong khu na 
zatahhuoina za-in lien hi. 

12Tuaci’n kote in pilna lungsim ka nga thei nadingun ka hinkhuo nite uh ka sim 
dan ding uh ei hil in. 

13 TOPA aw, hing kilekia in! Bang tanvei sawt lai ding na hei? Nangma in nasemte 
tungah lainatna ei nei in! 

14Ka hin sung tung tawn uh lungdamin ka kipah thei nadingun, zingmawngin na 
itna kip tawh kote ei lungkimsah in. 

15Kote nei gimsah ni zaza, sietna ka tuo uh kum zaza ma kote ei kipahsah in. 

16Na nasemte tungah na nasepna, a tate uh tungah a minthang na vanglietna 
hing kilangsah in. 

17 TOPA i Pasien uh’ ang vanna eite tungah hing tung hinlen, i khut vua i septe uh 
eite dingin lawcing taheh. Aw, ka khut utawh ka septe uh hing lawcingsah in! 

Lapite 91 

Pasien’ Dalna Zieha Hlamuonna 

1Sangpen Pa’ liena sungah tengin, Vanglienpa’ hlim a bel nangma in, 

2 TOPA kungah, “Ka kibuhna le ka kulpi; ka muon ka Pasien na hi hi,” na ci ding 
hi. 

3Azieh pen ama in thangsie pa’ thang pan le a zauhuoi pul natna panin nang ang 
hunkhie ding hi; 

4ama in a hlakuite tawh nangma ang hui ding a, ama’ hla nei-ah kibuhna na mu 
ding hi; ama’ muonhuoina khu lum le kawngga ahi hi. 

5Zan lai-a zauhuoina hile, sun lai-a a leng thaltang hile, 

6miel lahah a vahdap pul natna hile, suntang lai-a sietnate hile, na giing sih ding 
hi. 

7Na gei-ah mi tulkhat pua-in, na ziet lamah mi tulsawm pua zong nan uleh tuate 
in nang ang neh kha sih ding hi. 

8Na mit tawh na en lel beh ding a, migilote kithuhkiana na mu ding hi. 

9Nangma in TOPA na kibuhna dingin bawlin, Sangpen Pa na tenna mun dingin 
bawl zo na hi ziehin, 

10nang tungah sietna ang tung sih ding a, na puonbuh gei-ah zong gimna ang 
tung sih ding hi. 

11Azieh pen ama in na lampi cin tengah nang ang cing dingin a vantung mite thu 
a pie ding hi. 

12Na kengte in suong a suikhah lo nadingin, amate in a khut utawh nang ang dom 
ding uhi. 

13Humpi le gulsum na tuon ding a, humpi khanglai le gulpi zong na tuoncil ding 
hi. 

14Ei it mite ka hunkhie ding a; ka min a thei mite ka dal ding hi. 

15Kei ei hlat ciengun amate ka dawng ding hi; keima in hahsat hun ciengin amate 
ka ompi ding a, amate hunkhie-in ka patawi ding hi. 

16Keima in khansauna tawh amate ka lungkimsah ding a, tuale ka hutdamna 
amate ka lah ding hi. 

Lapite 92 

Dihtansahna Zieha Lungdamkona 

Sabbath ni ading la khat. 

1 TOPA tungah lungdamko ding le na min phatna lasah ding hoi hi, Sangpen Pa 
aw; 

2zingmawngin na itna kip, zanlai-in na muonhuoina, 

3theile le harp tumgingte le lyre gin ngaite tawh tangko dinga a kilawm ahi hi, 

4bangzieh ahei cile TOPA aw, nangma’ nasepna tawh nei lungdamsah hi; keima 
in na khut a na sepnate ziehin lungdamin la ka sa hi. 

5 TOPA aw, na nasepnate bangza-in lien ahei! Na ngaisutnate zong bangza-in thuh 
ahei! 

6Mi lungmawlte in a thei zawh lo uh, mimawte in a tel zawh lo uh thu tami ahi 
hi: 

7Lopa bangin migilote mengin, sietna bawlte a pun vangun, amate kumtawn 
sietna thuoh dinga kisesa ahi a, 

8ahi vangin TOPA aw, nang pen mun sanga om zing na hi hi. 

9Bangzieh ahei cile TOPA aw, na galte a mangthai ding hi; sietna bawl mi vannuoi 
zong a kithethang ding uhi. 

10Ahi vangin zangsiel’ ki bangin keima’ ki nei lamsang a, nang in keima’ tungah 
sathau siengtho nei buohsuh hi. 

11Ka mit in ka galte’ puana a mu zo ta uhi; ka bil in zong keima ei do migilote’ 
manthaina za zo hi. 

12Midihte lutu kung bangin khanpha ding a, Lebanon gam sunga taamtah kung 
bangin khang ding uhi. 

13 TOPA’ inn sungah amate kisuon hi; i Pasien’ huong sungah amate a khanpha 
uhi. 

14A vuoi ciengun zong ga a ga lai uhi; amate dum kihkiahin a nosuoh silsel den 
vua, 

15tua in TOPA pen thuman hi, ci lah hi; ama ka suongpi zong ahi a, ama sungah 
thuman lona a om sih hi. 

Lapite 93 

Pasien’ Uhna a Thupina 

1 TOPA pen kumpi hi a, thupina puon ama kisilsah hi; TOPA kumpi puon kisilsah 
a, thahatna tawh a kawng kigah hi. Ama in leitung phutdet hi; tua khu a kilawh 
ngai nawn sih ding hi. 

2Tanglai-a kipanin na kumpi topha kiphut hi; nang kumtawn-a om na hi hi. 

3 TOPA aw, gunte hing khangin, tua gunte in a aw uh a sangsah uhi; gunte a hawh 
vapuoh uhi. 

4Tuipi liente hawh sanga a hatzaw, tuipihuolte sanga a hatzaw, a sangna muna 
om a thupi TOPA khu nang na hi hi! 

5Na thupiehte man mama hi; TOPA aw, siengthona pen a tawntungin na inn tawh 
a kilawm ahi hi. 

Lapite 94 

Mi Thumante ading Phula Pasien 

1Phu la Pasien, phu la TOPA Pasien aw, hing tho in! 

2Leitung thukhen pa aw, hing thoto in; mi kiphasahte tungah amahaw’ nga dinga 
kilawmte pie in! 

3 TOPA aw, bang tanvei migilote lungdamin, bang tanvei migilote nuomin kipah 
ding uh ahei? 

4Amate in kihisahna kammalte a suo vapual uhi; sietna a bawl mite zosie a 
kiphasah uhi. 

5 TOPA aw, amate in na mite a suguoi vua, na gouluote a gimsah uhi. 

6Amate in meigongte le khuol mite thatin, pa nei lote zong a that uhi; 

7tuale amate in, “TOPA in mu sih; Jacob’ Pasien in thei kha sih,” a ci uhi. 

8Mite sung panin a lungmawl pente aw, tel ta un; mimawte aw, bang huna pil 
tabep ding na hi uh ahei? 

9Bil bawlpa in khuo a za sih amah? Mit bawlpa in khuo a mu sih amah? 

10Minamte khalna pie-in, mihingte tungah thu theitelna a hil pa in thu sam lo 
ding amah? 

11I ngaisutnate uh i dih hui hawmpi tawh kibang ahina TOPA in thei hi. 

12-13 TOPA aw, migilote adingin dum khat a kitaw masang, buoina nite panin 
amate a kipel thei nadingin, na thukham na hil mi, thu na sap mite thupha nga 
ahi uhi. 

14Azieh pen TOPA in ama’ mite a nuasie sih hi; ama in a gouluote a taisan sih ding 
hi; 

15azieh pen midihte kungah thutang ang kilekia ding a, lungsim sunga thutang a 
kuo zosie in a zui ding uhi. 

16Kei adinga migilote do dingin, koi pang ngam ahei? Kei dinga sietna bawlte do 
dingin koi pang ngam ahei? 

17 TOPA khu ei hupa hi sihle, gamkhing sungah ka hlagau a tung zo ta ding hi. 

18“Kitawnkhaw tang e,” ci-a ka ngaisut ciengin, TOPA aw, na itna kip in keima ei 
kaito hi. 

19Ka lunghimawna a tam ciengin, na henepna in keima nei lungnuomsah hi. 

20Mi sol nading thukham a bawl, a gilo gam-uhte, nang tawh a kipawl thei ding 
uh amah? 

21Midihte’ hinna a do dingin amate a kikhawm vua, tuale amate in maw nei lote 
tha dingin thu a khen uhi. 

22Ahi vangin TOPA khu keima’ mun muonhuoi hi a, tuale ka Pasien zong ka bel 
suongpi suoh zo hi. 

23Ama in a khielna uh ziehin amate a thuhkia ding a, a gitlona uh ziehin ama in 
amate a maimangsah ding hi. 

Lapite 95 

Biehna ding le Thuman nading Kutna 

1Hing pei un, TOPA phat vai; ei kihutdamna suongpi tungah lungdamin kiko vai! 

2Ama’ opna munah lungdamkona tawh pei-in, ama tungah phatna late tawh 
lungdamin kiko vai! 

3Bangzieh ahei cile TOPA a lien Pasien hi a, pasien zosiete tungah Kumpi lienpa 
ahi hi. 

4Ama’ khut sungah leitung thuhpite a om hi; muol sangte zong khu ama-a’ ahi hi. 

5Tuipi ama’ bawlsa ahi ziehin ama-a’ ahi a, tuale a khuta a bawlsa leigawte zong 
ama-a’ ahi hi. 

6Hing pei un, ama bie-in kun vai, ei Siem TOPA mai-ah khupdin va vui! 

7Bangzieh ahei cile ama pen eite’ Pasien ahi a, eite a gankhawh sunga om mite le 
ama’ khut sunga a om a tuute i hi uhi. 

8-9Meribah munah na lungkhau bang ule Senel gam Massah munah na pu na pate 
in kei ei zelah lai-in, amate in ka nasepna mu zo napi gamtatna tawh lah ding 
hun ei kal hun lai uh bangin, na lungsim khausah sih un. 

10Azieh pen tua khang mite kum sawmli sung ka na kidah a, “Amate pen lungsim 
lepeisate le ka lampi a thuse lote ahi uhi,” ka ci hi. 

11Tua ahi ziehin ka thangpai kawmin ka kiciem a, “Ka tawlngahna sungah amate 
a lut sih ding uhi,” ka ci hi.  

Lapite 96 

Thukhen dinga ang Pei ding Pasien Phatna 

1Leitung mi zosie aw, TOPA tungah la tha khat sa un; TOPA tungah phatna la sa 
un. 

2 TOPA tungah lasa unlen, ama’ min phat un; ni khat zaw ni khat ama’ ei 
hutdamna thu gen un. 

3Minamte lahah ama’ minthanna tangko unlen, mi zosiete lahah a sil lamdang 
bawlte tangko un. 

4Azieh pen TOPA lienin, nahpitah a phat ding ahi hi; ama pen pasien zosiete 
sanga zatah zawh ding ahi hi. 

5Bangzieh ahei cile mihingte’ pasien zosie milimte hi lel a, ahi vangin TOPA in 
vantungte a bawl hi. 

6Ama mai-ah patawina le thupina a om hi; ama’ mun siengtho sungah thahatna 
le hoina a om hi. 

7Minamte’ innkuonte aw, TOPA ahi ding bangin hisah unlen, TOPA tungah a 
minthanna le a hatna bangin hisah un. 

8 TOPA tungah ama’ min zieha a nga dinga kilawm minthanna pie un; 
biehpiehnate tawi-in ama’ huong sungah hing lut un. 

9Puon siengtho tawh kizemin TOPA bie un; leitung mi zosie aw, ama mai-ah citun 
un. 

10Minamte lahah, “TOPA kumpi ahi hi! Leitung kiptahin kiphut zo hi; tua khu a 
kilawh ngai nawn sih ding hi. Ama in deidan nei loin mite thu khen ding hi,” ci-
in gen un. 

11Vantungte kipah uh hinlen, leitung lungdam heh; tuipi le a sunga om zosie 
awng vapo uheh; 

12lo le a sunga om zosie nuomin kitom uheh. Tua ciengin gamlahah a po 
singkung zosie in 

13 TOPA mai-ah lungdamin la sa ding uhi; azieh pen leitung thukhen dingin ama 
ang pei ta hi. Ama in dihna tawh leitung thu khen ding a, ama in a thuman tawh 
mite thu a khen ding hi. 

Lapite 97 

Pasien’ Maanna le a Vanglietna 

1 TOPA kumpi ahi hi! Leitung lungdam heh; tuikul neu tampite zong kipah uheh! 

2Meiipite le miel sapite in ama a kimvel uhi; ama’ kumpi topha bulpi pen dihna 
le thutang ahi hi. 

3Ama mai-ah meikuong pei a, a kimvela om galte a katum hi. 

4Ama’ tunphete in leitung tanvah hi; leitung in mu-in a kithing hi. 

5 TOPA mai, leitung mi zosie’ TOPA mai-ah khuoinun bangin muolte zungmang hi. 

6Vantungte in ama’ thumanna a gen hi; mi zosie in ama’ minthanna a mu uhi. 

7Kimanna a nei lo milimte a kisahtheipi, milimte a bie mi zosiete kimaizumsah 
ding hi; pasien zosiete zong ama mai-ah a kun uhi. 

8Pasien aw, Zion in za-in nuom a, na thukhennate ziehin Judah khuopite a 
lungdam uhi. 

9Azieh pen TOPA aw, leitung zosie tungah nangma a sangpen na hi hi; pasien 
zosiete tung pehah nang ang kitawisang hi. 

10 TOPA in sietna a muda mite a it hi; ama in mi muonhuoite’ hinna a kepcing pieh 
hi; ama in migilote khut sung panin amate hunkhie hi. 

11Midihte adingin khuo ang vah a, lungsim mante adingin kipahna ang tung hi. 

12No midihte aw, TOPA sungah lungdam unlen, ama’ min siengtho phat un! 

Lapite 98 

Leitung Thukhenpa Phat un 

Phatna Late khat. 

1 TOPA tungah la tha khat sa un, azieh pen ama in sil lamdangte a bawl zo hi. A 
zietlam khut le a ban siengtho in ama a guolzosah hi. 

2 TOPA in ama’ guolzawna a kitheisah zo ta hi; ama in minamte muna-ah a 
thumanna lah zo hi. 

3Ama in Israel innkuonte tungah a itna kip le a muonhuoina a phawhkia zo hi. 
Leimongte zosie in i Pasien’ guolzawna mu sieng zo uhi. 

4Leitung mi zosie aw, TOPA tungah lungdamna aw gingsah un; lungdamin 
awngin phatna la sa un. 

5Lyre lasahna tawh phatna la sa unlen, lyre tumin aw ngaih tawh phat un. 

6Pengkulte le saki aw tawh TOPA, Kumpipa’ mai-ah lungdamna aw gingsah un. 

7Tuipi le a sunga om zosie le leitung le a tunga teng zosie awng uheh. 

8-9Tuikhangte in khut beng uheh; TOPA’ opna munah muoltangte in lungdamin 
la sa ton uheh. Azieh pen leitung thukhen dingin ama ang pei ta hi. Ama in dihna 
tawh leitung thu khen ding a, guptuom paituom nei loin mite thu a khen ding hi. 

Lapite 99 

Siengtho Pasien Phatna 

1 TOPA kumpi ahi hi; mite citun uheh! Cherub-te tungah ama a to hi; leitung kiling 
taheh! 

2Zion ah TOPA lien a, mite zosie tungah kitawisang hi. 

3Amate in a lien le a zatahhuoi na min phat ta uheh. Ama a Siengtho ahi h! 

4Thutang a it Vanglien Kumpipa aw, nang in deidan op lona na kipsah a, nangma 
in Jacob sungah thutang le thudih tawh na na sem zo hi. 

5I TOPA Pasien phat un; a keng zungah bie un. Ama a Siengtho ahi hi! 

6Ama’ siempute lahah Moses le Samuel kihal a, a min-a a kilote lahah Samuel 
zong kihal hi. TOPA kungah amate a kiko vua, ama in a dawng hi. 

7Meii khuompi sung panin ama in amate hopi hi; amate in ama’ thupiehte le ama 
in amate a pieh thukhamte a zui uhi. 

8Kote’ TOPA Pasien aw, nangma in amate na dawng hi; amate tungah maw a 
maisah Pasien na hi a, hinanle nang na hi leh a gamtat khielna uh tungah phu la 
pa na hi hi. 

9I TOPA Pasien phat unlen, a muol siengtho-ah bie un; azieh pen eite’ TOPA Pasien 
siengtho hi. 

Lapite 100 

Pasien Phat dingin Gam Zosie Kihlan 

Lungdamkona late khat. 

1Leitung mi zosie aw, TOPA tungah lungdamna aw gingsah un. 

2Lungdamna tawh TOPA bie un; ama’ opna munah la sa kawmin hing pei un. 

3 TOPA Pasien ahi lam thei un. Ei bawlpa ama ahi a, eite ama-a’ i hi hi; eite ama’ 
mite i hi vua, a gancinna sunga om a tuute i hi uhi. 

4Lungdamkona tawh ama’ kotpite-ah lut unlen, phatna tawh ama’ huong sungah 
tum un. Ama tungah lungdam ko unlen, ama’ min phat un. 

5Azieh pen TOPA hoi hi; tuale ama’ itna kip tawntung hi. Tuale ama’ muonhuoina 
zong a khang khangin kip hi. 

Lapite 101 

Citah nading le Thutan nading Thunei pen Pa Khat’ Kiciemna 

David’ phatna la khat. 

1Keima in thumanna le thutanna la ka sa ding hi. TOPA aw, na tungah la kang sa 
ding hi. 

2Keima in nuol baang lo lampi ka sin ding hi. Tua khu bang hunin nga ding ka 
hei? Lungsim citahna tawh ka inn sungah ka kalsuon ding hi; 

3keima in kimanna nei lo na khat popo ka mitsuon sih ding hi. Lamkhielte’ 
nasepna ka muda hi; tua khu ka tungah a beh sih ding hi. 

4A lungsim kawi mi kei tawh a kigamla ding hi; keima in sietna kici bangma ka 
thei sih ding hi. 

5Keima in a vengpa a dap gensiet mipa ka susie ding hi. Kiphatsahna, kihisahna 
lungsim a nei mi ka thuoh zo sih ding hi. 

6Gam sunga thuman mite kei tawh a ten thei nadingin, maipha ka pie ding hi; 
nuol baang loin a gamta poma in keima’ na a sem ding hi. 

7Solna a zang mi poma ka inn sungah a om thei sih ding hi; zuouthu a gen poma 
ka opna-ah a om thei sih ding hi. 

8Keima in zingmawng sielin gam sunga migilote zosie ka susie ding a, 
TOPA’ khuopi panin sietna a bawl mite zosie, ka sumaimang ding hi. 

Lapite 102 

Tawntung Kumpipa’ Panpi ding Thungetna 

Gimna thuoh khat a thazawm ciengin TOPA mai-a a thumna le a ngetna. 

1 TOPA aw, ka thungetna ei za in; nangma tungah ka kikona hing tung taheh. 

2Ka lunggim hun ciengin ka kung panin na mai phuol sin. Nangma in na bil ei 
ngat in; kang hlat ciengin mallangin ei dawng in. 

3Bangzieh ahei cile ka nite meikhu bangin tawp a, ka gu ka tangte zong meikhuh 
bangin kavam hi. 

4Ka lung a kham a, lopa bangin a vul hi; ka tha a zawmgawp a, an zong ka ne zo 
ta sih hi. 

5A gingin ka tautauna ziehin ka gu guohin ka om ta hi. 

6Senel gam sunga om simbu le ngalgawta lahah a om keising tawh ka kibang ta 
hi. 

7Ka lup lai-in ka hah hi; innkhum dawna a tuomtuon va tawh ka kibang hi. 

8Sunthapai-in ka galte in keima ei tawh uhi; kei ei simmawte in ka min 
samsietna-in zang uhi. 

9-10Azieh pen keima in an-in vut ka ne a, na lungthahna le na thangpaina ziehin, 
ka tuidawnte hlitui tawh kihal hi; azieh pen nangma in nei domto a, nei paimang 
hi. 

11Ka hinkhuo nite ahile nitah lama a om nihlim tawh kibang a, lopa bangin ka vul 
hi. 

12Ahi vangin TOPA aw, nang pen tawntung kumpi na hi hi; a khang khangin na 
min a kip peisuoh hi. 

13Nangma tho-in Zion na hepi ding hi; bangzieh ahei cile nang in ama maipha na 
pieh ding hun ang tung ta ding hi; a kisesa hun ang tung ta hi. 

14Azieh pen na nasemte in tua suongtumte a it uhi; tuale a leivuite tungah zong 
khuotuona a nei uhi. 

15Minamte in TOPA’ min a zatah ding vua, leitung kumpi zosie in na minthanna a 
zatah ding uhi. 

16Azieh pen TOPA in Zion khuopi a lam ding hi; tuale a minthanna tawh ama ang 
kilang ding hi. 

17Ama in mi cimawte’ thungetna thupisim ding a, a thungetna uh a simmaw sih 
ding hi. 

18A suoh nai lo mite in TOPA a phat thei nadingun, ang pieng lai ding khang mite 
adingin tam thu kiciemte taheh. 

19-22 TOPA a bie dingin mite le kumpi gamte a kaikhop ciengin, Zion ah TOPA’ min, 
Jerusalem ah ama phatna a pulah thei nadingun, thongkiete’ tauna a za ding le a 
si dinga kisate a hla dingin, TOPA in a siengtho ama’ mun sang panin ei ensuh a, 
vantung panin ama in leitung a ensuh hi. 

23Ama in ka khan a kimsuhin ka thahatna ei suhtanpieh hi; ama in ka hinkhuo 
nite zong ei tomsahpieh ta hi. 

24Keima in, “Khang tawntunga a kip ka Pasien aw, ka nuntah kimtanin kei ei la 
sin” ka ci hi. 

25Tanglai hunin nang in leitung bulpi na phut a, tuale vantungte na khut tawh na 
bawlsa ahi hi. 

26Amate mangthai ding a, hinanle nang na kip den hi; amate ahi ule puon bangin 
a siepaat ding uhi. Nangma in amate puon bangin na kheel a, amate a mangthai 
uhi; 

27ahi vangin nang na kibang den a, na kumte in mong a nei sih hi. 

28Na nasemte’ tate lungmuongin a teng ding uhi; nangma’ opna munah a suon a 
hlahte uh kisukip ding hi. 

Lapite 103 

Pasien’ Hoina Zieha Lungdamkona 

David’ laphuo. 

1Ka hlagau aw, TOPA phat in, ka sunga om zosiete aw, ama’ min siengtho phat un. 

2Ka hlagau aw, TOPA phat inlen, ama’ zieha phattuomnate mangngil sin. 

3Ama in na khielna zosie maisahin, na natna zosie damsah a, 

4ama in Leihawm panin na hinna tankhie a, itna le khuotuona ang khusah hi. 

5Muvanlai bangin na khangno lai hun ang thasuo theikia nadingin, na khan sung 
tungtawnin hoina tawh nangma ang lungkimsah hi. 

6A kibawlsie mite adingin TOPA in thumanin na a sem hi. 

7Ama in a lampite Moses tung le a sepnate Israel mite tungah theisah hi. 

8 TOPA pen mi khuotuo siem le mi hepi siem pa ahi a, lungthah bai loin, a 
kiningcing itna kip a nei pa ahi hi. 

9Ama in mi a mawsah den sih ding a, zong a lungthah den sih ding hi. 

10Eite’ mawna tawh kituohin ama in eite tungah ei bawl sih a, eite’ khielnate 
tawh kituohin ama in eite ei thuhkia lo hi. 

11Azieh pen leitung panin vantungte a san ma bangin, ama a zatah mite tungah 
ama’ itna kip lien mama hi; 

12nitumna panin nisuona a gamlat ma bangin, ama in i khielnate uh i kung panun 
gamlapi-ah a hem dawh hi. 

13Pa in tate a khuotuo bangin, TOPA in ama a zatah mite a khuotuo hi. 

14A zieh pen ama in eite ei kipiensah dan a thei a, ama in eite leivui i hi lam uzong 
a phawh hi. 

15Mihingte adingin ahile a hinkhuo uh lopa bang ahi hi; amate pen gamlah pape 
tawh kibang ahi lel bo hi; 

16bang zieh ahei cile hui in ama semin mangthai a, khumi mun in ama a thei kha 
nawn sih hi. 

17Hizongle ama a zatahte tungah a tawntung pan a tawntung dongin TOPA’ itna 
kip om ngitnget a, ama’ thumanna zong 

18a thuciemna a zuite le ama’ thupiehte zui ding a phawh mite tungah a tu a ta 
khang dongin a kip peisuoh hi. 

19 TOPA in vantung ah ama’ topha phut zo a, ama’ kumpi gam in mun vannuoi a 
uh hi. 

20No, ama’ vantung mite aw, TOPA phat un, ama’ sawlna bang a sem no a thahat 
mite aw, ama’ gensa thu mang un. 

21Ama’ dei lam a bawl, a nasemte, ama’ mihon zosie aw, TOPA phat un. 

22Ama’ uhna mun zosie-a om ama’ bawlsa zosie aw, TOPA phat un. Ka hlagau aw, 
TOPA phat in. 

Lapite 104 

A Siempa le a Sihpa Pasien 

1Ka hlagau aw, TOPA phat in. TOPA ka Pasien aw, nang na lien mama hi. Nangma 
in patawina le thupina na sil a, 

2puon tawh tuom bangin khuovah sungah na kituom hi. Nangma in puonbuh 
bangin vantungte na zah a, 

3nangma in tuite tungah na innkhan zawlte hlungin, na sakol leeng adingin 
meiipite na bawl a, huipi’ hlate tungah nangma na tuong hi. 

4Nangma’ kamtai dingin huite na bawl a, nangma in mei le meikuongte na 
nasemte na hisah hi. 

5Leitung a kilawh ngai nawn lo dingin a bulpite tungah na phut hi. 

6Nang in puon tawh tuom bangin tui thuhpi tawh leitung na tuom hi; tuite in 
muolte a hlumto hi. 

7Na hosiet ziehin tua tuite a tai uhi; vanto ging ziehin a taimang uhi. 

8Muol tung dongah letto-in, muolkuom tengah luong a, amate adinga a kisesa 
mun-ah a luong uhi. 

9Tua tuite in leitung tuomkia loin, a kantan lo nadingin gamgi na phupieh hi. 

10Nangma in muolkuomte sungah tuisamte na pulsah hi; muol le muol kikalah 
tua tuite luong a, 

11gamsate’ dawn ding tui na pie hi; gamlah sakolte in zong tua khu dangta 
phatna-in a nei uhi. 

12Tua luitui gei-ah huilah vate a busa uhi; amate in singbate lahah zeila a awi uhi. 

13A sangna mun na opna panin nangma in muolte tui na buoh hi; nangma’ 
nasepna ga tawh leitung a nuomsa hi. 

14Ganhingte’ neh ding le mihingte’ zah dingin lopa le ankungte na posah a, 
leitung panin an na piengsah hi. 

15Mihing’ lungsim a nuomsah dingin zu, mai a zolsah ding sathau le mihing’ 
lungsim a hatsah dingin an na piengsah hi. 

16 TOPA’ singkungte, ama in Lebanon-a a suon taamtah singkungte in tui a kham 
mama uhi. 

17Tuami singkungte tungah vate in bu a bawl uhi; gun vapi in taasingte lahah 
ama ading bu a nei hi. 

18Muolsangte ahile gam sakelte ading ahi a, suongtumte zong khu bilpite adingin 
kibuhna ahi hi. 

19Khuohun ciemte nadingin hlapi na bawl hi; ni in a tum hun ding thei hi. 

20Nang in khuomiel na bawl a, tua khu zan hun kici a, tua hun ciengin gamsa 
zosie pusuohin a gamta uhi. 

21Sa man dingin humpi khanglaite a hawh uhi; amate in Pasien kung panin a an 
ding a sui uhi. 

22Ni a suo ciengin amate a gelmang vua, a kuo sung vuah a lum uhi. 

23Na sem dingin mite a kuon vua, tuale nitah dongin na a sem uhi. 

24 TOPA aw, na silbawlte tam sam e izaw! Na pilna tawh tua zosie na bawl hi; na 
siemsa ganhingte leitung a dim hi. 

25A gal lama tuipi pen lienin zai a, tua sungah a bawhva hinna a nei ganhingte a 
lien a neu sim zawh loin a tam hi. 

26Tua tuipi tungah tembawte pei a, tua sunga guolnuom dingin na bawlsa Awle a 
om hi. 

27A hun ciengin an na pieh ding ngahin tam teng zosie in nangma ang en uhi. 

28An na pieh ciengin amate in ang khawm uhi; na khut na zah ciengin, na hoinate 
tawh a kidim uhi. 

29Na maitang na phuol ciengin, amate a lungkie uhi; nang in a naahu uh na lah 
ciengin amate si-in leivui ah a peikia uhi. 

30Na hlagau nang sawl ciengin, amate kipiengsah hi; nang in leitung maitang na 
siemthakia hi. 

31 TOPA’ minthanna kumtawnin kip den hinlen; ama’ nasepnate ah TOPA 
lungdam taheh. 

32Ama in leitung a et ciengin tua leitung kiling a, muolte a tham ciengin meikhu 
a pusuoh hi. 

33Keima ka hin laisie TOPA tungah la ka sa ding hi; ka hin sungin ka Pasien tungah 
phatna la ka sa ding hi. 

34 TOPA sungah ka lungdam ziehin ka thu ngaituonate in ama lungkimsah taheh. 

35Leitung panin mawnei mite mangthai sieng hinlen, migilote om nawn sih heh. 
Ka hlagau aw, TOPA phat in. TOPA phat in! 

Lapite 105 

Israel’ tunga Pasien’ Muonhuoina 

1 TOPA tungah lungdamko-in, ama’ min hlan unlen, ama’ silbawlte mite lahah 
theisah un. 

2Ama tungah la sa un, ama tungah phatna la sa un; ama’ silbawl lamdang zosie 
genkhie un. 

3Ama’ min siengtho sungah kisathei unlen, TOPA a sui mite lungdam ta uheh. 

4 TOPA le a thahatna sui un; a tawntungin ama’ ompina sui un. 

5A bawl a lamdang nate, ama’ na lamdangte, ama in a genkhiet thukhennate, 

6a nasem Abraham’ suonlehlahte, a teeltuom Jacob’ tate in phawh un. 

7Ama pen eite’ TOPA Pasien ahi hi; leitung mun zosie-ah ama’ thukhenna a om hi. 

8-11Ama in, “Na luo dingin Canaan gam kang pie ding hi,” ci-a Abraham tawh a 
bawl thuciemna, Isaac tungah kiciem-a a pieh kamciem, Israel tungah kumtawn 
a thuciemna, Jacob tunga a kipsahsa thukhamte ahi, a thuciemnate khang 
tulkhat dongin phawh den hi. 

12Amate mi tawmno khat ahi lai ule bangma gentham nai loin, tua munah 
khuolmi ahi lai-un, 

13minam khat pan minam khat, kumpi gam khat pan gam khatah amate a va kawi 
lai-un, 

14ama in koima’ nuoisie ding a phal sih a, ama in amau’ ziehin kumpite hosie-in, 

15“Ka sathau nusa mite sukha sih un; ka kamsangte zong bawlsie sih un,” ci hi. 

16Ama in tua gam a susie dingin kielpi hlanin, ama in an namcin a sietsah ciengin, 

17sila banga a kizua Joseph kici mi khat, a masang vuah a sawl hi. 

18A kengah kengkol kibulin, siakol sungah a ngawng kikoi hi. 

19A gensa thu a tangtun masangin, TOPA’ kammal in ama ze-et den hi. 

20Kumpipa in mi sawlin ama a hlakhie hi; mipi uhpa in ama a suohtasah hi. 

21-22Joseph in a lungkim bangin ama’ uliente lamlah ding, a upate pilna a hil 
dingin innkuon vaihawm pa le ama’ neisa zosie uhpa-in ama a koi hi. 

23Tua ciengin Egypt ah Israel a va pei ta hi; Ham-te’ gamah pemta-in Jacob a va 
teng ta hi. 

24 TOPA in a mite pungsahin, a galte sangin hatzawsah a, 

25ama’ mite a muda ding le ama’ nasemte ngian tawh a vat dingin amau’ lungsim 
a heipieh hi. 

26Ama in a nasempa Moses le a teel pa Aaron a sawl hi. 



1082 

 

 
Zo Bible 

© 2018 Bible Society of Myanmar. 
 

 
 

 

27Amate in amahaw lahah ama’ limte a lah vua, Ham’ gam sungah na lamdangte 
a bawl uhi. 

28Ama in khuomiel sawlin, gam sung khim a zingsah hi; amate in ama’ thugente 
a langpang uhi. 

29Ama in a tuite uh sisan a suohsah a, a ngate uh a sisah hi. 

30A gam sung uh uphawh tawh kidim a, a kumpite’ inn sung nangawnah a dim 
hi. 

31Ama ham a, gam sung zosie-ah thohonpi le thokangte a dim hi. 

32Ama in guo tangin amate gielpi pie a, amate, a gam sung zosie uh a tanvah 
tunphe a pie hi. 

33Ama in a lengguite ule a theikungte uh vattan a, a gam sung vua singkungte a 
hliehtawng hi. 

34Ama ham a, tuale kauphete le kauphe note, sim zawh loin a tung hi. 

35Tuate in a gam sung vua singte le lohing zosie netum a, a leitang pan vua a 
pieng ga zosie khawng sieng hi. 

36Ama in a gam sung vua tacil zosie le a thagui vua a pieng masa zosie a satlia hi. 

37Tua ciengin ama in ngun le kham tawh Israel-te peipi a, a minamte lah vuah a 
kipalpua koima a om sih hi. 

38A giinhuoina uh amate tungah a tun ziehin, amate a pei dawh bepin Egypt-te a 
nuom mama uhi. 

39Amate a lie dingin meiipi kaisah a, zan ciengin khuovah a pie dingin mei a 
tangsah hi. 

40Amate in a ngen vua, ama in vamimte puohin, vantung panin a kicingin amate 
an a pie hi. 

41Ama in suongpi hong a, tuale tui a phulkhie hi; tua khu senel gam sungah gun 
bangin a luong hi. 

42Azieh pen ama in a siengtho a thuciemna le a nasem pa Abraham a phawh hi. 

43Tuaci’n ama in ama’ mite lungdamna tawh peipi a, la sa kawmin a teeltuom 
mite a peikhietpi hi. 

44-45Minamte’ gamte amate pie a, amate in ama’ thukipte zui-in, a thukhamte a 
tan thei nadingun, tua mite’ hauna teng a tang uhi. TOPA phat un! 

Lapite 106 

Israel’ Mawna Pulahna 

1 TOPA phat un! TOPA tungah lungdam ko un; azieh pen ama hoi a, ama’ itna kip 
tawntung hi. 

2 TOPA’ nasepna lienpite koi in gen thei ding a, ama’ phatna zosie koi in pulah thei 
ding ahei? 

3Thutangin na semin, huncin tengah dihna tawh a gamta zingte khu thupha nga 
ahi uhi. 

4-5 TOPA aw, na teelsa mite’ hauna ka mu thei nading, na minamte’ kipahna 
sungah keima ka lungkim thei nading, nangma gouluo sungah ka kisahthei 
nadingin, na mite maipha na pieh ni ciengin keima ei phawh inlen, amate na 
hutkhiet ciengin kei zong ei hu in. 

6Ka pu ka pate ule kote ka ni-un ka maw zo ta uhi; khielna ka bawl zo ta vua, ka 
gitlo gamtat ta uhi. 

7Egypt ah ka pu ka pate a op lai-un, amate in na nasepna lamdangte a ngaisun 
kha sih uhi; amate in a kicing na itna kip a na phawh kha sih vua, tuale mahin 
San Tuipi ah Sangpen Pa a na langpan uhi. 

8Hinanle a lien mama ama’ vanglietna a kitheisah nadingin, ama’ min a khuolna 
tawh amate na hunkhie hi. 

9Ama in San Tuipi hosie a, tuale a kanggaw pai hi; senel gam kantan bangin ama 
in tuithuh kantanin amate a peipi hi. 

10Tuaci’n ama in a langte’ khut sung panin amate hundam a, a galte’ khut sung 
panin zong amate hunkhie hi. 

11A langte uh tui in hlummang a, a suohta khat zong om lo hi. 

12Tuaci’n amate in ama’ thugen a um uhi; amate in ama phatna la sa uhi. 

13Ahi vangin amate in ama’ nasepte a mangngil pai uhi; amate in thukuppi dingin 
ama a ngah tuom sih uhi. 

14Hinanle amate in gamlahah a dugawna uh ki-ip zo loin, senel gam sungah 
Pasien a ze-et uhi; 

15ama in amau’ nget pen pie a, ahi vangin amate lahah gawngtam natna a 
tungsah hi. 

16Amate in giephuol-a om Moses le TOPA’ mi siengtho Aaron a haza uhi. 

17Lei kihongin Dathan valtum a, tuale Abiram pawlte zong lei in a vuamang hi. 

18Amau’ pawl sungah mei zong kuong a, tua meikuong in migilote a katum hi. 

19Amate in Horeb ah bawngno lim khat bawlin, a kisung tua milim a bie uhi. 

20Amate in Pasien’ minthanna pen lopa a ne bawngtang lim tawh a khel uhi. 

21-22Amate in Egypt gam sungah na lienpi a bawl, Ham gam sungah na lienpi a 
sem, San Tuipi ah a giinhuoi nate a bawl, a hundampa uh Pasien a mangngil ta 
uhi. 

23Tua ahi ziehin ama in amate susie ding a, a susie ding ahi ama’ lungthahna 
panin a heikhie dingin a mai-ah ama’ teelpa Moses ding lo hi leh, amate ka susie 
ding hi, a ci hi. 

24Tuaci’n amate in tua gamnuom a simmaw vua, ama’ kamciemna a um sih uhi. 

25A puonbuh sung vuah amahaw a phuncieh vua, TOPA’ thugen a mang sih uhi. 

26Tua ziehin ama in a khut lamto-in, gamlahah amate a pua nadingun amate 
tungah kiciem a, 

27tuale minamte lahah a suonlehlahte uh kithezahin, leitung gam zosie-ah amate 
a thethang hi. 

28Tuaci’n amate in Peor-a Baal pasien a bel vua, misite dinga kithoina-a kipie 
sate a ne uhi. 

29Amahaw’ gamtatna tawh TOPA a lungthah sah vua, tuale amate lahah pul natna 
a tung hi. 

30Tuaci’n Phinehas dingin a thum pieh a, tuale pul natna a veng hi. 

31Tua thu pen a khang khangin ama’ dihna-in kiciemte zing hi. 

32Meribah tui gei-ah amate in TOPA a lungthahsah vua, amate ziehin Moses in 
hahsatna a na thuohlaw hi; 

33amate in a hlagau a lungthahsah ziehun, ama in kamkhauh a na suo dawh ta 
hi. 

34 TOPA’ thupieh bangin, amate in mite a that sih vua, 

35hinanle minamte tawh amate kisawhalin, amau’ gamtat banga gamtat ding a 
kisin uhi. 

36Amate adinga thang ahi, a milimte uh’ na a sem uhi. 

37Amate in dawite biehna-in a tapate ule a tanute uh a nei uhi. 

38Amate in Canaan gam milimte biehna-in mawna a nei lo a tanute ule a tapate 
uh’ sisan a luongsah vua, sisan tawh gam sung a buasah uhi. 

39Tua bang a sepnate un amate buasah a, a gamtatnate sung vuah amau le amau 
a kizua a suoh uhi. 

40Tua ciengin a mite tungah TOPA’ lungthahna kikuontaw a, tuale ama in a 
gouluo a kidah hi. 

41Amate a muda mite in amate a uh thei nadingin, ama in minamte’ khut sungah 
amate a pie hi. 

42A galte un amate a bawlsie vua, tuale a khut nei vuah amate koi uhi. 

43Ama in tam veipi amate hunkhie a, ahi vangin amate in ledona lungsim a vom 
uhi, tuale amau’ khielna ziehin amate a kiniemkoi hi. 

44Tua bang hinanle zong amau’ kikona a zah ciengin, ama in a cimawna uh a don 
hi. 

45Amau’ vang tawh ama in a thuciemna a phawhkia a, a kicing ama’ itna kip dung 
zui-in khuotuona a lah hi. 

46Amate sala a man mi zosie in a hlasietpi za dong dingin ama in a piengsah hi. 

47 TOPA aw, kote ei hun inlen, kote in na min siengtho tungah lungdam ka ko thei 
nading ule kote in na minthanna ka phat thei nadingun, minamte kung panin 
kote ei kaikhawm in. 

48 TOPA Israel Pasien in a tawntung pan a tawntung dongin thupha nga taheh. Mi 
zosie in, “Amen” ci ta uheh. TOPA phat un! 

Lapite 107 

BU NGANA 

(Late 107–150) 
Hamsatna pan Suotahna Zieha Lungdamkona 

1 TOPA tungah lungdam ko un; azieh pen ama hoi a, ama’ itna kip tawntung hi. 

2-3Nisuona le nitumna lam, leilu lam le leitaw lam, gam teng pana a kaikhop, 
hahsatna pana a tatkhiet TOPA’ tatsa mite in tu-a teng ci kiakia uheh. 

4Pawlkhatte ahile senel gamdai-ah a vahvai vua, a tenna ding uh khuopi tunna 
lampi a mu zo sih uhi. 

5Gilkiel dangta-in a om vua, a sung vuah a hlagau uh a balia hi. 

6Tua ciengin lungkhamin TOPA kungah a kiko vua, ama in a lungkhamna uh 
panin amate a hunkhie hi. 

7A tenna ding khuopi a tun dongun ama in lampi manah amate a pui hi. 

8Ama’ itna kip le mihingte tunga a lamdang ama’ nasepte ziehin, TOPA tungah 
amate in lungdam ko ta uheh, 

9azieh pen ama in a dangtate taisah a, tuale ama in a gilkielte, na hoite tawh a 
dim hi. 

10Pawlkhatte khuomu lah, mielking sungah a to vua, thongkiete in gentheina le 
siakol bulna a thuoh uhi, 

11azieh pen amate in Pasien’ thugente a ledo vua, Sangpen Pa’ lamlahnate a niel 
uhi. 

12Na ham sepna tawh amate a lungkie uhi; amate a puasuh vua, a panpi ding 
koima om lo hi. 

13Tua ciengin a lung uh khamin TOPA kungah a kiko vua, ama in a lungkhamna 
panun amate a hunkhie hi; 

14ama in khuomielna le lungzinna panin amate a peipi a, a kikhina uh botsan hi. 

15Ama’ itna kip le mihingte tunga a lamdang a nasepnate ziehin TOPA tungah 
lungdamko ta uheh. 

16Bangzieh ahei cile ama in sumngo kotpite sukeh a, sia zawlte tun ni a suo hi. 

17Pawlkhatte a gitlo gamtat ziehun a ci uh na a, amau’ khielna ziehin gentheina 
a thuoh uhi; 

18amate in an kici mawngmawng du loin a luoh uh suoh a, sina dawngkot tawh 
amate a nai ta uhi. 

19Tua ciengin amate lungkhamin TOPA kungah a kiko vua, tuale a lungkhamna 
uh panin amate a hunkhie hi. 

20Ama in thu vaihlahin amate damsah a, suhsietna panin amate suohtasah hi. 

21Ama’ itna kip le mihingte tunga a lamdang a nasepnate ziehin TOPA tungah 
amate in lungdamko ta uheh. 

22Amate in lungdamko biehpiehnate pie uh hinlen, lungdam lasahna tawh ama’ 
nasepnate gen uheh. 

23Pawlkhatte tembaw tawh tuipi tungah a pei vua, tuipi liente tungah sumbawl 
nasep a sem uhi; 

24 TOPA’ nasepnate, tuili thuhpi sunga ama’ nasep lamdangte amate in a a mu uhi. 

25Azieh pen ama in thu pie a, huipite langin, tuipi huolte sangtahin a kato hi. 

26Amate vanlam sena-in a kinei vua, a thuhna lamah a kiesuh uhi. Amau’ 
tuosietna sungah a hanna uh a tuisuoh mang hi. 

27Amate zukham bangin a hawilen kawikawi vua, ci nading mel a thei sih uhi. 

28Tua ciengin amate lungkhamin TOPA kungah a kiko vua, ama in a lungkhamna 
uh panin amate a hunkhie hi; 

29ama in huipi daisah a, tuipi huolte a sip dide hi. 

30Tua ciengin tuate a khawl zo tah ziehin amate a lungdam vua, tuale ama in a 
lunggulna mun vuah amate a peipi hi. 

31Ama’ itna kip le mihingte tungah a lamdang a nasepte ziehin, TOPA tungah 
lungdamko ta uheh. 

32Mihon kikhopna sungah amate in ama patawi-in, upate kikhopna munah ama 
phat ta uheh. 

33Ama in guntuite senel gam suohsahin, ciatuite leigaw suohsah a, tua gam sunga 
a teng mihingte’ gitlona ziehin, 

34an tampi pienna gam pen cilei gawta a suohsah ta hi. 

35Ama in senel gam buoltui suohsah a, ngal gawta ciatui a suohsah hi. 

36Khum munah ama in a gilkielte tengsah a, amate in a tenna ding uh khuopi a 
sat uhi; 

37amate in lo-ah khaici tu-in, lenggui a suon vua, an tampitah a la uhi. 

38Ama’ thupha tawh ante nahpi-in pung a, ama in a bawngte uzong a kiemsah 
sih hi. 

39Bawlsietna, buoina, le dana ziehin amate kiemsuhin, a kiniemkoi suh ciengin, 

40ama in a bawlsiete tungah a lungkim lona sungsuhin, lam op lona gamlahah 
kivielesah kawikawi a, 

41hinanle a gentheina uh panin ama in tasamte lamto a, tuuhon bangin a 
innkuonpite a pungsah hi. 

42Thuman mite in tua khu mu-in a kipah vua, tuale gitlona zosie in a kam uh a 
sipsah hi. 

43A pilte in tamte thupi sanin, TOPA’ itna kip lungngai ta uheh. 

Lapite 108 

Phatna le Guolzaw nading Thungetna 

David’ laphuo khat. 

1Pasien aw, ka lungsim kip hi, ka lungsim kip hi; keima in ngaitahin la ka sa ding 
hi. Ka hlagau aw, khanglo in! 

2Harp le lyre lasahna aw, khanglo un! Zingmawng phalvah ka phong ding hi. 

3 TOPA aw, mite lahah nangma tungah lungdam kang ko ding a, minamte lahah 
nangma tungah phatna la ka sa ding hi. 

4Azieh pen vantungte sangin na itna kip sangzaw a, nangma’ thumanna in 
meiipite dong banto hi. 

5Pasien aw, vantungte tungah kidomsang to inlen, leitung mun vannuoi-ah na 
minthanna om taheh. 

6Na it mite a suotah thei nadingun, na zietlam khut tawh guolzawna ei pie inlen, 
keima ei dawng in. 

7Pasien in a mun siengtho sungah thu a ciem zo hi: “Guolzaw lungdamna tawh 
Shechem ka phalsuo ding a, Succoth Kuom ka sekhen ding hi. 

8Gilead khu keima-a’ ahi hi; Manasseh zong khu keima-a’ ma ahi hi. Ephraim ka 
sia lukhu ahi hi; Judah pen keima’ ciengkhut ahi hi. 

9Moab ka kisilna kuong ahi hi; Edom tungah ka kedap ka sep ding hi; Philistia 
gam tungah guolzawna tawh ka awng hi,” a ci hi. 

10Koi in kulpi nei khuopi-ah keima ei peipi ding ahei? Koi in Edom gamah keima 
ei pui ding ahei? 

11Pasien aw, nang in ko ei nuol zo ta hi lo na mah? Pasien aw, ka galkapte utawh 
na kuonkhie ton sih hi. 

12Aw, ka galdona vuah kote ei panpi in, azieh pen mihing’ panpina a mawhna ahi 
hi. 

13Pasien tawh hangtahin i do ding uhi; i galte tuoncil ding ama ahi hi. 

Lapite 109 

Dihtansah nading le Thuhkia ding Ngetna 

La makaipa kunga David’ laphuo khat. 

1Kang phat Pasien aw, dai op mawh sin. 

2Bangzieh ahei cile ka langkhatah migilote le zuouthu gente a kamkah vua, 
amate in ka langkhatah zuou genna leii tawh thu a gen uhi. 

3Amate in mudana kammalte tawh kei ei imtawm vua, thu om lopi-in ei do uhi. 

4Ka itna ei thuhna-un amate adinga thungetna ka nei laitah nangawnin, keima ei 
mawsah uhi. 

5Tuaci’n amate in kei tungah hoina sietna tawh, itna mudana tawh ei thuhkia 
uhi. 

6Amate in, “Ama do dingin migilo khat koi un; ama’ ziet lamah a mawsah ding mi 
khat dingsah un. 

7Ama thu a kisit ciengin, thu lelin kimu heh; ama’ thungetna zong mawna-in 
kisimpieh heh. 

8A khan kumte tom hinlen; midang khat in ama’ za luo taheh. 

9Ama’ tate pa nei loin om hinlen, ama’ zi zong meigong hi taheh. 

10A tate khutdaw ngenin vah kawikawi heh; a kisie amau’ tenna panin 
kinotmang ta uheh. 

11A leibatna pa in a neisa zosie kilah dawh taheh; khuolmite in ama’ sepsa gate 
tomgam pieh ta uheh. 

12Ama tungah a migi koima khat zong om loin, pa nei lo ama’ tate khuotuo ding 
koima om sih heh. 

13Ama’ suonlehlahte mangthai taheh; khang nina ciengin ama’ min kiphietmang 
taheh. 

14 TOPA mai-ah a pa’ khielna kiphawhkia hinlen, a nu’ mawna kiphiet mang sih 
taheh. 

15 TOPA mai-ah tuate omsah suoh unlen, leitung panin ama’kiphawna om ta sih 
heh. 

16Azieh pen ama in migitna lah ding phawh kha loin, mizawng mi cimawte le 
lungsim kitamzan mite a si dongin a gamdel zawsop hi. 

17Ama in mi samsiet nuom a sa hi; ama tungah samsietna tung taheh. Ama in 
thupha a dei sih hi; ama le thupha kigamla taheh. 

18Ama in samsietna puon tungsil bangin sil a, ama’ pumpi sungah tui bangin, a 
gu a tangte sungah sathau bangin, tuate lutin kizel taheh. 

19Tua samsietna khu ama’ kituomna puontuol bang hinlen, nisima a kigahna khu 
kawnggah bang taheh,” a ci uhi. 

20Tua khu keima ei mawsahte tung, ka hinkhuo ei gensiete tungah, TOPA kung 
pana ang pei a thaman uh hi taheh. 

21Ahi vangin TOPA ka Pasien aw, na min na khuolna tawh keima tangin hing pang 
in; na itna kip hoi ahi ziehin keima ei hunkhie in. 

22Bangzieh ahei cile kei zawngin ka cimaw a, keima sungah ka lungtang kisun 
pailet hi. 

23Nitah nihlim bangin ka tum ta hi; kauphe bangin ei kithingkhe hi. 

24Antanna ziehin ka khupte a zaw hi; ka pumpi gawngtam zo ta hi. 

25Keima ei mawsah mite’ nuisatin ka om ta hi; amate in kei ei mu ciengin a lu ei 
peisan uhi. 

26 TOPA ka Pasien aw, keima ei hu in! Na itna kip dung zui-in keima ei hundam 
in. 

27Tami nangma’ khut tawh kibawl ahi lam amate theisah in; TOPA aw, nangma in 
tuate na bawl zo ta hi. 

28Amate in ei samsah in, hizongle nang in thupha nei pie ding hi. Ka langte 
maizumsah in; na nasempa ei lungdamsah in. 

29Keima ei mawsah mite mindaina silsah inlen, puontuolpi sil bangin a 
maizumna sung vuah kituomcip ta uheh. 

30Ka kam tawh nahpitahin TOPA tungah lungdam ka ko ding hi; keima in mihonte 
lahah ama ka phat ding hi. 

31Bangzieh ahei cile a sina ding dong uh a mawsah thukhenna a pie dingte kung 
panin, amate a hundam dingin mi cimawte’ ziet lamah ama a ding hi. 

Lapite 110 

Pasien’ Siempu-Kumpi ading Guolzaw Hlamuonna 

David’ laphuo khat. 

1 TOPA in ka pu pa kungah, “Na galte na keng ngahna ka hisah masangsie, ka ziet 
lamah to in,” a ci hi. 

2 TOPA in Zion panin a vanglien na kumpi ciengkhut ang sawl hi. Na galte lahah 
vaihawm in. 

3Nangma’ galkapte Muol siengthote tungah na pui ni ciengin, na mite lungsim 
lawptahin amau le amau ang kipie ding uhi. Na tangvalte uh zong zingmawng 
naubu sung pana ang suoh daitui bangin na kungah ang pei ding uhi. 

4 TOPA kiciem zo ta a, a lungsim a khel sih ding hi. “Melchizedek siempu gui zui-
in kumtawn siempu na hi hi,” a ci hi. 

5Na ziet lamah TOPA om hi; ama’ thangpai ni-in ama in kumpite a suzan ding hi. 

6Ama in mite lahah thukhen ding a, tua munte siluong tawh a kidimsah ding hi; 
ama in a zai mama leitungah lutangte a tansan ding hi. 

7Ama in lam gei-a tui a dawn ding hi; tua ahi ziehin ama in a lu a phongto ding 
hi. 

Lapite 111 

Pasien’ Na Lamdang Sepnate Zieha Phatna 

1 TOPA phat un! Mi thumante kipawlna, mihon kikhopna sungah ka lungsim zosie 
tawh TOPA tungah lungdam ka ko ding hi. 

2 TOPA’ nasepnate lien a, nuom a sa zosie in tuate a kan uhi. 

3A nasepna pen patawina le thupina tawh kidim a, a thumanna kip tawntung hi. 

4Ama in a na lamdang sepnate thei zing dingin a bawl hi; TOPA pen migi-in mi 
khuotuo siem pa ahi hi. 

5Ama in ama a zatahte an a pie hi; ama in a thuciemna a phawh zing hi. 

6Ama in a mite tungah minamte’ gouluo piehna tawh a vanglien ama’ nasepnate 
a lah zo hi. 

7A khut tawh a nasepnate muonhuoi-in thutang hi; a thuhilnate zosie zong 
muontah mama hi. 

8Tuate a tawntunga a kipden ahi a, muonhuoina le thutang tawh a kisem ahi hi. 

9Ama in a mite tungah tatkhietna a sawl hi; ama in kumtawn man dingin a 
thuciemna a bawl zo hi. Ama’ min siengtho giinhuoi mama hi. 

10 TOPA zatahna in pilna kipatna ahi hi; tua pilna a zuite zosie in theitelna hoi a 
nei uhi. Ama phatna kumtawnin kip hi. 

Lapite 112 

Midihte’ Nga ding Thuphate 

1 TOPA phat un! TOPA zatah a, ama’ thupiehte nuom a sa mite thupha nga ahi uhi. 

2Amau’ suon le hlahte leitungah mi thahat ahi ding uhi; thuman mite’ khanggui 
thupha kipie ding hi. 

3A inn sung vuah neilelam le haunate om ding a, tuale a thumanna uzong 
kumtawnin a kip hi. 

4Thuman mite adingin khuomiel sungah amate khuovah bangin a tang uhi; 
amate pen a migi, mi hepi siem, le midihte ahi uhi. 

5Kiphal tahin mi sum palahsah a, thutang tawh vaihawmin a gamta mite tungah 
thu a hoi hi. 

6Bangzieh ahei cile midihte kiling ngai lo ding hi; kumtawnin amate a kiphawh 
zing ding hi. 

7Amate in thusie kithangte a giing sih uhi; TOPA’ sungah a lungsim uh kipin a kho 
hi. 

8Amate a lungmuong hit hiet vua, amate a zau vawt sih ding uhi; a tawpna-ah 
amate in guolzawna tawh a galte a en ding uhi. 

9A hlawnna-in a hawm vua, mizawngte tungah a pie uhi; amau’ dihna kip 
tawntung hi; amau’ ki kitawisang hi. 

10migilote in mu-in a lungthah uhi; A ha uh gawi-in amate a mangthah ta uhi; 
migilote’ lungtup bangma lo a suoh hi. 

Lapite 113 

Pasien, Micimawte Hupa 

1 TOPA phat un! TOPA’ nasemte aw, phat un; TOPA’ min phat un. 

2 TOPA’ min in tu huna kipanin kumtawnin thupha nga taheh. 

3Nisuo-a kipan nitum dongin TOPA’ min phat ding ahi hi. 

4Minam zosie tungah TOPA kitawisang a, vantungte sangin ama’ minthanna a 
sangzaw hi. 

5A sangna muna a to pa, i TOPA Pasien tawh kibang koi om a, 

6a gamla pana vante le leitung a ensuh koi om ahei? 

7Ama in leivui panin mizawngte lamto a, ninphuol panin mi cimawte domto hi. 

8Ama in uliente tawh amate toton sah a, ama’ mite’ uliente tawh zong amate a 
totonsah hi. 

9Ama in a ciing nupi nu ten nading inn pie a, ama pen tate a tawi nu kipah a 
suohsah hi. TOPA phat un! 

Lapite 114 

Peikhietna-ah Pasien’ Na Lamdangte 

1Israel-te, Egypt panin a pusuoh vua, kam lamdang a zang mite kung pan Jacob 
innkuon a peidawh ciengun, 

2Judah, Pasien’ mun siengtho suoh a, Israel, a uhna gam a suoh hi. 

3Tuipi in enin taimang hi; Jordan gun a nuakia hi. 

4Muolte tuutangte bangin kitom a, muoltangte tuunote bangin a kitom uhi. 

5Tuipi aw, nang bang dinga taimang dawh na hei? Jordan aw, nang bang dinga 
nuakia dawh na hei? 

6Muolte aw, bang dingin tuutang bangin kitomin, muoltangte aw, bang dingin 
tuuno bangin kitom na hi uh ahei? 

7-8Leitung aw, suongpi buoltui suohsahin, thausuong ciatui a suohsah pa, Jacob 
Pasien’ opna ahi, TOPA’ opna-ah citunin om in. 

Lapite 115 

Bangma lo Milimte le Pasien’ Itna 

1Ko tungah hi loin, TOPA aw, ko tungah hi loin, na itna kip le na thumanna hangin 
na min in minthanna nga taheh. 

2Bang dingin minamte in, “A Pasien uh hei-a om ahei?” ci laizang ding uh ahei? 

3Vantungah i Pasien uh om hi; ama in a dei popo a sem hi. 

4Amau’ milimte pen kham le ngun hi lel a, tuate mihingte’ khut tawh kibawl ahi 
bo hi. 

5Tuate in kam a nei vangun a ham thei sih uhi; mit a nei vangun khuo a mu thei 
sih uhi. 

6Amate in bil a nei vangun khuo a za thei sih uhi; nahkuo a nei vangun a gimnam 
a thei sih uhi. 

7Amate in khut a nei vangun a tham thei sih uhi; amate in keng a nei vangun, lam 
a pei thei sih uhi; a lawlhawm un zong aw a gingsah thei sih hi. 

8Tuate a bawlte le tuate a muong zosiete, tuate ma tawh kibang ahi uhi. 

9Israel aw, TOPA muong in! Ama pen amau’ hupa le amau’ kidalna lum ahi hi. 

10Aaron innkuonte aw, TOPA muong un! Ama pen amau’ hupa le amau’ kidalna 
lum ahi hi. 

11No TOPA a zatah mite aw, TOPA muong un! Ama pen amau’ hupa le amau’ 
kidalna lum ahi hi. 

12 TOPA in eite ei phawh hi; ama in eite thupha ei pie ding hi; ama in Israel 
innkuon thupha a pie ding hi; ama in Aaron innkuonte thupha pie ding hi; 

13ama in TOPA a zatahte a lien a neu-in thupha pie ding hi. 

14 TOPA in noma le na tate na nipi-un hing pungsah taheh. 

15Vantung le leitung a bawl TOPA in note thupha hing pie taheh. 

16Vantungte ahile TOPA’ vantungte ahi a, ahi vangin ama in mihingte tungah 
leitung a pie hi. 

17Misite in ahi a, gamdaina sunga a peisuh poma in ahi zongin TOPA a phat sih 
uhi. 

18Ahi vangin tuhun a kipanin TOPA i phat zing ding uhi. TOPA phat un! 

Lapite 116 

Natna pana Damkiana Zieha Lungdamkona 

1 TOPA ka it hi, azieh pen ama in ka aw le ka thumnate ei za zo hi. 

2Kei lamah a bil ei ngat ziehin, ka hin laisie-in ama ka hlan ding hi. 

3Sina thangte in kei ei kimkot hi; Misikhuo natnate in kei ei tucip hi; keima in 
lungkham mangbahnate ka thuoh hi. 

4Tua ciengin keima in TOPA’ min ka hlan a: “TOPA aw, ka hinna ei hun in,” ci-in 
thu ka ngen hi. 

5 TOPA pen hepi siemin thuman hi; i Pasien in mi a khuotuo hi. 

6 TOPA in thu thei lote kem hi; ei kinetniem ciengin ama in keima ei hunkhie hi. 

7Ka hlagau aw, TOPA in nangma tungah a kicingin hing bawl zo ahi ziehin na 
toidamna munah hing kilekia in. 

8Bangzieh ahei cile nangma in sina panin ka hlagau na hunkhie a, hlituite panin 
ka mit hunkhie-in, kipaina panin ka keng na hunkhie zo hi. 

9A hingte’ gam sung TOPA mai-ah kei ka vah kawikawi hi. 

10“Keima in nahpi-in gimna ka thuoh hi,” ka ci hun nangawnin keima in ka upna 
ma ka tu lenlon hi. 

11Ka cimaw ziehin, “Mi zosie zuou gen vive hi,” ka ci hi. 

12Keima tunga ama’ hoina zosie ziehin TOPA tungah bang tawh thuhkia ding ka 
hei? 

13Keima in hutdamna hai ka domsang ding a, TOPA’ min ka hlan ding hi. 

14A mite zosie’ opna mai-ah TOPA tungah ka thuciemna, ka pie ding hi. 

15 TOPA muna-ah ama’ thuman mite sina pen manpha mama hi. 

16 TOPA aw, keima na nasempa ka hi hi; nangma’ nasem ka hi a, na nasem nu’ ta 
ka hi hi. Nangma in kei ei kikhinate nei sutpieh zo ta hi. 

17Keima in nangma tungah lungdamko biehpiehna lui-in, TOPA’ min ka hlan ding 
hi. 

18-19Jerusalem aw, ama’ mite zosie mai, TOPA’ inn huong sung, nangma’ laizangah 
TOPA tunga ka kiciemnate ka pie ding hi. TOPA phat un! 

Lapite 117 

Mi Vannuoi ading Biehna 

1Minam zosiete aw, TOPA phat un! Mi zosiete aw, ama phat un! 

2Bangzieh ahei cile eite tungah ama’ itna kip lien mama a, TOPA’ muonhuoina kip 
tawntung hi. TOPA phat un! 

Lapite 118 

Guolzawna La 

1 TOPA tungah lungdam ko un, azieh pen ama hoi hi; ama’ itna kip tawntung hi! 

2Israel-te in, “Ama’ itna kip tawntung hi,” ci ta uheh. 

3Aaron innkuonte in, “Ama’ itna kip tawntung hi,” ci ta uheh. 

4 TOPA a zatah mite in, “Ama’ itna kip tawntung hi,” ci ta uheh. 

5Ka lungkhamna panin TOPA ka hlan hi; TOPA in ei dawngin, mun tanzau-ah ei 
koi hi. 

6Ka gei-ah TOPA ang om a, kei ka zau sih hi. Mihingte in kei bang ei law zo ding 
ahei? 

7Keima ei panpi dingin kei lamah TOPA a om hi; keima in ei muda mite 
guolzawna tawh ka en ding hi. 

8Mi i muon sangin TOPA bel ding hoizaw hi. 

9Uliente i muon sangin TOPA bel ding hoizaw hi. 

10Minam zosie in ei imtawm uhi; TOPA’ min tawh amate ka vatmai hi! 

11Amate in ei kimkot vua, ka kimvelah ei imtawm uhi; keima in TOPA’ min tawh 
amate ka vatmai hi! 

12Amate in khuoi bangin kei ei imtawm uhi; amate ahi uleh lingkung kuong bang 
uhi; keima in TOPA’ min tawh amate ka vatmai hi. 

13Ka pua nadingin nahpitahin ei kisawn a, ahi vangin TOPA in keima ei panpi hi. 

14 TOPA pen ka hatna le ka vanglietna ahi hi; ama pen keima ei kihutdamna a 
suoh hi. 

15Midihte’ puonbuh sungah guolzawna la kisa hi; 

16“TOPA’ zietlam khut kilamto hi; TOPA’ zietlam khut in hangtahin na sem hi,” kici 
hi. 

17Kei si loin ka hingzaw ding a, TOPA’ nasepte ka gengen ding hi. 

18 TOPA in nasie tahin kei thu ei hil zo a, hinanle ama in sina cieng ei thuohsah 
sam lo hi. 

19 TOPA tungah lungdam ko-in ka lut thei nadingin, thumanna kotpite kei ei hon 
in. 

20Tami TOPA’ kotpi ahi hi; tua panin midihte a lut ding uhi. 

21Nangma in kei ei dawngin, ka hutdamna na hi ziehin nangma tungah ka 
lungdam hi. 

22Innlamte in a nuolsa suongpi pen innkiu suongpi a suoh zo hi. 

23Tami TOPA’ nasep ahi hi; tam pen eite’ mitah lamdang hi. 

24Tuni pen TOPA’ bawlsa ni ahi hi; tami ni-ah nuomin kipah va vui. 

25 TOPA aw, kote ei hun in, nangma tungah kang thum uhi! 

26 TOPA’ min tawh ang pei pa in thupha nga taheh. Kote in TOPA’ inn panin thupha 
kang pie uhi. 

27 TOPA pen Pasien ahi a, ama in eite khuovah ei pie zo hi. Singnate tawi-in 
maitam sakite dongah guol nuomin kizawt un. 

28Nang ka Pasien na hi a, na tungah lungdam kang ko ding hi; nang ka Pasien na 
hi a, nangma kang phat ding hi. 

29 TOPA tungah lungdam ko un, azieh pen ama hoi a, ama’ itna kip tawntung hi. 

Lapite 119 

Pasien’ Thukham a Thupina 

1 TOPA’ thukham zui-in kalsuon a, a gamtatna vua a genbang lote thupha nga ahi 
hi. 

2Ama’ thupiehte zui-in lungsim tahpi tawh ama a suite thupha nga ahi a, 

3khielna zong bawl loin ama’ lampi a zuite thupha nga ahi hi. 

4Nangma’ thuhilte limtaha a kizui nadingin thu na pie zo hi. 

5Na thukipte ka zuina ah ka lampite suhkipin om taheh! 

6Tua ciengin na thupiehte zosie mit tuhna’n ka nei ziehin, ei kimaizumsah lo ding 
hi. 

7A dih na ngaina kipte ka sin ciengin keima in lungsim man tawh kang phat ding 
hi. 

8Na thukhamte ka zui ding hi; kei ei nuasie malmal sin. 

9Tangvalte in amau’ gamtatna a sientho nadingin bangci kep ding uh ahei? Na 
kammal banga zuina tawh siengthosah thei ding hi. 

10Ka lungsim zosie tawh nang kang sui hi; na thupiehte panin kei ei pielsah sin. 

11Na tunga kang maw lo nadingin ka lungsim sungah na thu ka khol hi. 

12 TOPA aw, thupha nga ta in; na thukhamte kei ei hil in. 

13Na kam pana ang pusuoh na ngaina kipte zosie ka nephu tawh ka pulah hi. 

14Hauna zosie a nga tawh kibangin na thukipte zui nuom ka sa hi. 

15Na thuhilnate lungngai-in na lampite mit tuhna’n ka nei ding hi. 

16Na thukham sungah nuom ka sa ding hi; na thu ka mangngil sih ding hi. 

17Nungta-in nangma’ thu ka zui thei nadingin na nasempa keima ei lawcingsah 
in. 

18Na thukham sung pan a lamdang nate ka mu thei nadingin ka mit ei honpieh 
in. 

19Kei pen tam leitungah pemta bangin ka teng hi; keima kung panin na thupiehte 
phuol sin. 

20Na ngaina kipte a tawntungin ka lunggul ziehin ka hlagau a haisam hi. 

21Na thupiehte pana a vahmang, a kisamsie, a kiphasahte na phawhsie hi; 

22na thukipte zui ka hi ziehin ka kung panin amau’ ei nuisatna le ei simmawnate 
la dawh ta’n. 

23Miliente in kei ei langpan nading thu a dap vaihawm vangun, na nasempa in 
na thupiehte a lung ngaingai ding hi. 

24Na thukipte keima’ nopsahna ahi a, tuate ka thukuppite ahi uhi. 

25Ka hlagau leivui lahah a kipawi hi; na thu om bangin ei hingsahkia in. 

26Ka gamtatnate kang gen ciengin nangma in keima nei dawng hi; na thukhamte 
ei hil in. 

27Na thuhilna dante ei telsah inlen, na bawl nalamdangte ka lung ngaingai ding 
hi. 

28Dana ziehin ka hlagau a zungmang dawh ta hi; na thu om bangin keima ei 
thahatsah in. 

29A man lo lampite tawh ei kigamlasah in; hepina tawh na thukham ei hil in. 

30Thuman lampi ka tel zo hi; ka mai-ah na ngaina kipte ka koi hi. 

31 TOPA aw, na thukipte ka pom hi; kei ei maizumsah sin. 

32Ka theitelna na khansah ziehin na thupiehte bangin ka zui hi. 

33 TOPA aw, na thukham lampite ei hil in. tua hi leh a tawpna dongin ka zui ding 
hi. 

34Na thukhamte kemin ka lungsim zosie tawh ka zui thei nadingin thutelna ei 
pie in. 

35Na thupieh lampite ah keima ei pui in, bangzieh ahei cile tuate ah nuom ka sa 
hi. 

36Ka lungsim pen angsung khuolna lam hi loin, na thukip lamah ei heipieh in. 

37Bangma lote ka etna panin ka mit ei heipieh in; na lampite ah hinna ei pie in. 

38Ang zatah mite dinga na kamciem, na nasempa tungah hing kipsah in. 

39Na ngaina kipte hoi ahi ziehin ka kung panin ka giin mama mindaina ei 
heimangpieh in. 

40En in, keima in na thuhilnate ka lunggul hi; Na thumanna sungah hinna ei pie 
in. 

41 TOPA aw, na kamciem bangin itna kip, na hutdamna kei tungah hing tungsah 
in. 

42Tua ciengin na thu muong ka hi ziehin ei zako mite ka dawn nading ka nei ding 
hi. 

43Na ngaina kipte lamen ka hi ziehin, ka kam panin thutah kammalte la dawh 
malmal sin. 

44A tawntungin tatsat loin na thukhamte ka zui ding hi. 

45Na thuhilnate ka sui ziehin suohta tahin ka vah ding hi. 

46Kumpite mai-ah zong nangma’ thukipte ka gen ding a, maizumna ka thuoh sih 
ding hi. 

47Keima in tuate ka dei ziehin tua na thupiehte sungah keima’ nopsahna ka mu 
hi. 

48Keima’ dei ahi na thupiehte ka zatah a, nangma’ thukhamte ka lung ngaingai 
ding hi. 

49Keima nei lametsah ahi na nasempa tunga na kammal phawh in. 

50Tam khu ka lunggim hun cienga ka kihenepna ahi a, tua na kamciem in keima 
hinna ei pie hi. 

51Mi kiphasahte in kei ei zako vua, hinanle na thukham panin kei ka piel sih hi. 

52 TOPA aw, hun lui lai-a kipanin nangma’ ngaina kipte ka ngaisut khah ciengin, 
ka lung a nuom hi. 

53Na thukham a nuasie migilote ziehin ka sin a so hi. 

54Ka opna inn popo ah na thukhamte la-in ka sa hi. 

55 TOPA aw, zanin na min ka phawh a, na thukham ka zui hi. 

56Na thuhilnate ka zui ziehin keima tungah tam thuphate ang tung hi. 

57 TOPA keima’ satanh ahi hi; na thute zui ding ka kiciem hi. 

58Ka lungsim zosie tawh na maipha kang ngen hi; na thuciem a omsa bangin 
keima ei hepi in. 

59Na lampite ka ngaisut ciengin, na thukipte lamah kang kalsuon hi; 

60na thupiehte zui ding ka kinaw a, ka kiheh sih hi. 

61Migilote’ thangkhau tawh ei kisie nanleh keima in na thukham ka mangngil sih 
hi. 

62A dih na ngaina kipte ziehin nang ang phat dingin zankim laitahin ka tho hi. 

63Kei, nang ang zatah mite le nangma’ thuhilnate a zui mi zosiete’ kigoppi a 
guolpa uh ka hi hi. 

64 TOPA aw, na itna kip tawh leitung a kidim hi; na thukhamte kei ei hil in. 

65 TOPA aw, na thu om bangin na nasempa na limbawl hi. 

66Na thupiehte um ka hi ziehin thu khentel siemna le thu theina ei hil in. 

67Ei kigenthei bawl masangin kei lam ka piel a, ahi vangin tu-in nangma’ thu ka 
zui hi. 

68Nang na hoi a, sil hoi na bawl hi. Na thukhamte kei ei hil in. 

69Mi kiphasahte in kei zuouthu tawh ei mindaisah vua, hinanle ka lungsim zosie 
tawh na thuhilnate ka zui hi. 

70A lungsim uh sathau bangin khalh a, ahi vangin keima in nangma’ thu nuom ka 
sa hi. 

71Na thukhamte ka sin thei nadingin ei kibawlsiet pen kei adingin hoi hi. 

72Na kam pana ang pusuoh na thukham khu kei adingin kham le ngun tul tampite 
sangin hoizaw hi. 

73Nangma in khut tawh kei ei bawlin nei na zem hi; na thupiehte ka sin thei 
nadingin theitelna kei ei pie in. 

74Na thu sungah lametna ka nei ziehin nangma ang zatahte in kei ei mu-in a 
lungdam ding uhi. 

75 TOPA aw, na thukhennate man hi, ci-in ka thei a, tua na thumanna sungah nei 
gentheibawl hi. 

76Na nasempa tunga na kamciem a om bangin nangma’ itna kip pen ka 
kihenepna hi taheh. 

77Nangma’ thukham in ka nopsahna ahi ziehin, ka hin thei nadingin kei tungah 
na lungsietna hing tungsah in. 

78Mi kiphasahte in solna tawh ei lebawl ahi ziehin, amate maizumsah in. Kei ka 
hi leh na thuhilnate ka lungngaingai ding hi. 

79Na thukipte a thei nadingun nangma ang zahtahte kei lamah hing kiheisah in. 

80Maizumna ka thuoh lo nadingin nangma’ thukhamte ah ka lungsim paubang 
loin om taheh. 

81Na hutdamna lunggulin ka hlagau a vulnang hi; keima in na thu sungah 
kinepna ka nei hi. 

82Na kamciemte ka etetna-in ka mitte a kham ta hi; keima in, “Bang hun ciengin 
ei henem ding na hei? ci-in ka dong hi. 

83Bang ding ahei cile kei pen meikhu lahah a om savun-um ka bang a, hizongle 
na thukhamte ka mangngil tuon sih hi. 

84Na nasempa in bang tanvei thuoh lai ding ahei? Keima ei bawlsiete bang hun 
ciengin thukhen ding na hei? 

85Mi kiphasahte in ka kieh nading dum a to uhi; amate in na thukham a mang sih 
uhi. 

86Nangma’ thupiehte zosie a tawntungin kip hi; a thu om loin kei ei kibawlsie hi; 
keima ei hu in! 

87Amate in leitungah keima ei that zo dihtah uhi; ahi vangin keima in na 
thuhilnate ka taisan tuon vawt sih hi. 

88Nangma’ kam pana na thukipte ka zui thei nadingin na itna kip sungah keima 
nei hinkhawi lai hi. 

89 TOPA a om zing a, vantungah na thu kip tahin kikoi hi. 

90Na muonhuoina khang tawntungin kip hi; nangma in leitung na phut a, tua khu 
kiptahin a ding hi. 

91Nangma’ sena bangin tuni dongin tuate a kip uhi, bangzieh ahei cile na zosie 
nangma’ nasem ahi uhi. 

92Na thukham nuom a sa lo hi leng, ka hamsat hunin ka kisie zo ding hi. 

93Keima in na thuhilnate ka mangngil ngai sih ding hi. Bangzieh ahei cile tuate 
tawh kei hinna nei pie hi. 

94Kei nangma-a’ ka hi hi; na thuhilnate ka sui ziehin, keima ei hundam in. 

95Kei ei susie dingin migilote in ei buhdap uhi, ahi vangin keima in na thukipte 
ka ngaisun hi. 

96Kicinna vannuoi in ciengtan a nei lam ka mu zo a, ahi vangin na thupiehte ahile 
nahpi tahin a zai hi. 

97Aw, bangza tahin na thukham it ka hei! Sun tungtawn a ka lungngaingai khu 
tuami ahi hi. 

98Na thupieh in ka galte zosie sangin a pilzaw-in ei bawl hi, Bang ding ahei cile 
tua khu keima tawh a omton zing hi. 

99Keima in ka siete zosie sangin thutelna ka neizaw hi, azieh pen na thukipte khu 
ka lungngaingaite ahi hi. 

100Khanghamte sangin thu ka telzaw hi, azieh pen na thuhilnate ka zui hi. 

101Na thu ka zui thei nadingin sietna lampi zosie panin ka keng ka nuatuh hi. 

102Nangma in ei hil zo na hi ziehin na ngaina kipte panin ka piel sih hi. 

103Na thute a hlum ta mama a, ka kamah khuoizu sangin hlumzaw hi. 

104Na thuhilnate tung panin theitelna ka nga hi; tua ahi ziehin keima in a man lo 
lampi zosie ka muda hi. 

105Na thu in ka keng adingin meivah ahi a, ka lampi-ah khuovah ahi hi. 

106A thuman na ngaina kipte zui dingin ka kiciem a, ka kipsah zo hi. 

107Nahpi tahin gimna ka thuoh hi; TOPA aw, na thu a om bangin keima hinna ei 
pie in. 

108 TOPA aw, ka phatna biehnate ei sang inlen, na ngaina kipte ei hil in. 

109Ka khut sungah ka hinna humin ka kem zing a, hizongle nangma’ thukham ka 
mangngil tuon sih hi. 

110Migilote in thang ei sie nan ule, na thuhilnate panin ka piel tuon sih hi. 

111Nangma’ thukipte khu tawntung ka gouluo ding ahi a, tuate keima’ 
lungdamna ahi hi. 

112Na thukhamte a tawp donga a zui zing dingin ka lungsim ka khensat hi. 

113Keima in a lungkaa mite ka muda a, ahi vangin na thukham ka it hi. 

114Nang pen ka kibuhna mun le ka kidalna lum na hi hi; na thu sungah lametna 
ka nei hi. 

115No, sietna a bawl mite aw, Pasien’ thupiehte ka zui thei nadingin keima kung 
panin peidawh ta un. 

116Keima ka hin thei nadingin na kamciem a omsa bangin ei panpi inlen, keima’ 
lametna-ah ei maizumsah sin. 

117Keima ka bih nading le na thukhamte ka thusim den nadingin keima ei tudet 
in. 

118Nangma in thukhamte panin a lampiel mite na hosie hi; bangzieh ahei cile 
amau’ khelpilnate a mawhna ahi hi. 

119Nang in leitunga migilote zosie sia-eh bangin na ngaisun hi; tua ahi ziehin 
keima in na thukipte ka it hi. 

120Kang giin ziehin ka citun a, na thukhennate zong ka giing hi. 

121Thutang le thuman tawh ka gamta zo hi; kei ei bawlsiete kungah ei nuasie sin. 

122Na nasempa a nopsah nadingin nangma hing kikham inlen, Pasien thei lo mite 
in kei ei gawtsah sin. 

123Nangma’ hutdamna le a man na kamciem ang tangtun ding ka etna-in ka mitte 
a gim ta hi. 

124Nangma’ itna kip tawh kituohin na nasempa tungah ei bawl inlen, na 
thukhamte ei hil in. 

125Keima na nasempa ka hi hi; na thukipte ka thei nadingin theitelna ei guon in. 

126 TOPA aw, na thukham kipalsat zo ahi ziehin na sepkhiet hun ahi ta hi. 

127A mantahin kham le kham citahte sangin nangma’ thupiehte ka itzaw hi. 

128Na thuhilnate zosie tawh kituohin a mantahin ka kalsuon a, a man lo lampi 
popo ka muda hi. 

129Na thukipte a lamdang hi; tua ahi ziehin ka hlagau in tuate a zui hi. 

130Na thute telgenna in khuo a vahsah hi; thu thei lote tungah theitelna guon hi. 

131Na thupiehte ka lunggul ziehin ka kam kahin ka haisam hi. 

132Nangma’ min a itte tunga na bawl ngai bangin kei lamah hing kihei-in keima 
ei hepi in. 

133Nei kamciemsa bangin ei kalsuonsah inlen, keima tungah khielna in thu hing 
vaihawmsah sin. 

134Keima in nangma’ thuhilnate ka zui thei nadingin mihingte’ ei bawlsietna 
panin keima eitan dawh in. 

135Na nasempa tungah na maipha hing tangsah inlen, na thukhamte ei hil in. 

136Na thukham a kizui lo ziehin ka hlitui hawh luon bangin a luong hi. 

137 TOPA aw, nang na dih a, na thukhennate a man hi. 

138Na koisa na thukipte man a, a unpi-in muontah hi. 

139Ka galte in na thute a mangngil tah ziehun ka deiluotna in kei ei katum hi. 

140Na kamciem kicien mama a, na nasempa in a dei mama hi. 

141Kei ka neu a, ei kisimmaw hi, ahi vangin na thuhilnate ka mangngil sih hi. 

142Na thumanna khu tawntung thumanna ahi hi; na thukhamte zong thuman ahi 
hi. 

143Buoina le lungkhamna keima tungah ang tung a, ahi vangin na thupiehte ahile 
keima’ lungkimna ahi hi. 

144Na thukipte a tawntungin a man hi; keima ka hin thei nadingin theitelna ei pie 
in. 

145Ka lungsim zosie tawh kang kiko hi; ei dawng in TOPA aw! Na thukhamte ka 
zui ding hi. 

146Nangma kungah kang kiko hi; na thukipte ka zui thei nadingin keima ei hun 
in. 

147Phalvah masangin ka tho a, huna ngenin kang kiko hi; na thu ah ka lametna 
ka koi hi. 

148Na kamciemte ka lungngai thei nadingin, zan vilte hun masangin ka mit a 
hahhah hi. 

149Na itna kip sungah keima’ aw za inlen, nangma’ thutang sungah ka hinna ei 
kem in, TOPA aw. 

150Gitlona ngimna tawh kei ei bawlsiete in kei ei neh uhi; na thukham tawh 
amate a kigamla mama uhi. 

151Hinanle TOPA aw, nangma na nai om a, na thupiehte zosie zong ahi tahtah vive 
ahi hi. 

152Tuate a tawntunga a kip dingin na phukip ahi lam, nangma’ thukipte panin 
sawtveipi-in ka thei hi. 

153Na thukham ka mangngil lo ziehin keima ei hunkhie in. 

154Ka thu ei panpi inlen, keima ei tankhie in. Nangma’ kamciem tawh kizui-in 
hinna ei pie in. 

155Amate in na thukhamte a sui lo ziehun, migilote kung panin hutdamna a 
gamla om hi. 

156 TOPA aw, na khuotuona lien hi; na thutanna tawh kituohin ka hinna kei nei 
pie hi. 

157Keima ei bawlsie ka galte tampi om a, hinanle na thukipte panin kei ka piel 
tuon sih hi. 

158Amate in na thupieh a zui lo ziehun, kidahna tawh Pasien nei lote ka en hi. 

159Na thuhilnate bangza tahin dei ka hei ci ngaisun in. Nangma’ itna kip tawh 
kituohin nangma in ka hinna nei keppieh hi. 

160Na thugente a unpi-in thuman ahi a, a man na ngaina kipte zosie a tawntungin 
kip peisuoh hi. 

161Uliente in a thu om lopi-in ei bawlsie uhi. Ahi vangin ka lungsim in na thute a 
giing hi. 

162Van kinuasie tampi nga pa bangin nangma’ thu sungah ka kipah hi. 

163Zuouthu muda-in ka huo a, hinanle na thukhamte ka it hi. 

164A dih na ngaina kipte ziehin ni khatin sagivei nangma kang phat hi. 

165Nangma’ thukham a itte in lungnopna lienpi a nei uhi; amate bangma in a 
puasah zo sih ding hi. 

166 TOPA aw, na hutdamna ka lamen a, na thupiehte ka sem hi. 

167Ka hlagau in na thukipte a zui hi; keima in tuate ka nah it mama hi. 

168Keima in na thuhilnate le na thupiehte ka zui hi, azieh pen ka lampi zosie na 
masangah a om hi. 

169 TOPA aw, kang kikona na mai-ah hing tung hinlen, nangma’ thu omsa tawh 
kizui-in theitelna kei ei guon in. 

170Keima’ ang thumna na mai-ah hing tung hinlen, na kamciem omsa tawh kizui-
in kei ei hunkhie in. 

171Na thukhamte nei hil ziehin ka nephu pan phatna ka luongsah ding hi. 

172Na thupiehte zosie man ahi ziehin ka leii in na kamciemna la-in a sa ding hi. 

173Na thuhilnate ka teel zo tah ziehin keima ei hu dingin na khutte kithawisa-in 
omsah in. 

174 TOPA aw, na hutdamna ngahla-in ka om a, na thukhamte ka kipahna ahi hi. 

175Nangma kang phat thei nadingin keima ei hingsah inlen, na ngaina kipte in 
kei ei husah in. 

176Tuu mang bangin lam ka piel zo ta hi; na thupiehte ka mangngil lo ziehin na 
nasempa ei sui in. 

Lapite 120 

Mi Daisahte Kung Pan Suohta nading Ngetna 

Katona La. 

1Ama in ei dawn thei nadingin ka genthei ciengin TOPA tungah ka kiko hi: 

2“TOPA aw, zuouthu genna leii pan le mi solte kam panin kei ei hun in,” ka ci hi. 

3Nang zuouthu gen leii aw, na tungah bang hing kipie ding a, na tungah bang 
hing kiseppieh lai ding ahei? 

4Galhang pa’ thaltang hiemte le luonglau meikam sa du na hi amah! 

5Meshech gam sunga pemta ka hina le Kedar buhte lahah ka ten khah pen mi 
hamsie ka hi hi. 

6Kilemna a dei lo mite lahah sauveipi ka na teng kha ta hi. 

7Kei kilem nading dei ka hi hi; hizongle tua thu ka gen ciengin amate in galin ei 
bawl uhi. 

Lapite 121 

Pasien’ Ei Dalna Hlamuonna 

Katona La. 

1Muoltung lam enin ka dahto hi, keima ei kihuna hei pana ang pei ding ahei? 

2Vantung le leitung a bawl TOPA kung panin ei kihuna ang pei hi. 

3Ama in na keng a piasah sih ding hi; nang ang kem pa zong a lusu sih ding hi. 

4Israel a kem pa lusu lo ding a, zong kimu lo ding hi. 

5 TOPA pen nangma ang cingpa ahi hi; TOPA pen na ziet lama om na kibuhna sing 
hlim ahi hi. 

6Sunin ni in ang ka sih ding a, zanin hla in ang gimsah sih ding hi. 

7Sietna vannuoi panin TOPA in nangma ang hu ding hi; ama in na hinna ang 
keppieh ding hi. 

8 TOPA in tu huna kipan a tawntungin na sungtum na pusuona-ah nangma ang 
kem ding hi. 

Lapite 122 

Phatna La le Jerusalem ading Thungetna 

David’ phuo Katona La. 

1Amate in keima kungah, “TOPA’ inn-ah pei vai!” ei ci uh ciengin ka kipah hi. 

2Jerusalem aw, na tunkotte sungah ka keng utawh ka ding uhi. 

3Khuopi khat a kilam Jerusalem khu dettah a kilam ahi hi. 

4Israel ading thukip a omsa bangin TOPA’ min tawh lungdamna ko dingin tua 
sungah TOPA’ minamte a peito uhi. 

5Bangzieh ahei cile thukhenna tophate, David innkuon’ tophate khum munah 
kikoi hi. 

6Jerusalem kilem nading thungen un: “Nangma ang it amate a dau uh pei taheh. 

7Na kulpite sungah kilemna om hinlen, na tausangte sungah zong bihna om 
taheh,” ci-in ngen un. 

8Ka sanggamte le ka guolte vang tawh, keima in, “Nangma sungah kilemna om 
taheh,” ka ci ding hi. 

9 TOPA i Pasien uh’ inn ka khuolna-in nangma’ hoi nading ka sui ding hi. 

Lapite 123 

Khuotuo ding Thumna 

Katona La. 

1Vantungte-a mang topha tunga a to pa aw, nangma kang ento hi! 

2Nasem pasalte in a mangpate’ khut a mitsuon bang le nasem numeite in a pi 
nute’ khut a mitsuon bangin, ama in eite tungah lainatna ei nei masangin, eite 
in TOPA i Pasien i mitsuon lenlon uhi. 

3Kote ei khuotuo in, TOPA aw, kote ei khuotuo in. Bangzieh ahei cile kote in ka 
thuoh zawh lo uh simmawna ka thuoh uhi. 

4Keima’ hlagau in a nopnop-a gamta mite’ hosietna, a kiphasah mite’ simmawna, 
a thuoh ding za sangin a tamzaw a thuoh hi. 

Lapite 124 

Israel-te’ Suotahna Zieha Lungdamkona 

David’ phuo Katona La. 

1Eite lamah TOPA ang pang lo hi leh, Israel-te in ci ta uheh. 

2I galte in ei do ciengin eite lamah TOPA ang pang lo hi leh, 

3eite lamah a lungthahna uh a kikuontaw ciengin, amate in eite a hingin ei 
nawmval zo ta ding uhi; 

4tua ciengin tuikhang in eite ei taimang ta ding a, tuihuol in zong eite ei 
hlummang ta ding hi; 

5tua ciengin eite tungah tuipi husiepi a luong den ding hi. 

6Amau’ ha tawh eite ei petzansah lo TOPA in thupha nga taheh. 

7Thangsiete’ thang pana a suohta vasa bangin, thangmung kikuoitanin eite i 
suohta zo ta hi. 

8Van le lei a bawl TOPA’ min sungah eite huna a om hi. 

Lapite 125 

Pasien Mite’ Bihna 

Katona La. 

1 TOPA a muong mite pen a kilawh zo lo, a kip tawntung Zion muol tawh kibang 
hi. 

2Muolte in Jerusalem a kimkot bangin, tu-a kipanin TOPA in a mite a kimkot 
tawntung ding hi. 

3Midihte in khielna a bawl dingin a khutte a zah lo nadingin, midihte tunga kipie 
gamah migilote’ kumpi ciengkhut a om sih ding hi. 

4 TOPA aw, mi hoite tung le lungsim thuman mite tungah na hoi hing sem in. 

5Ahi vangin lampi kawi a a piel mite ahile TOPA in sietna bawl mite tawh a pui 
ton ding hi. Israel tungah kilemna om taheh! 

Lapite 126 

Anlah Pawi Lungdamna 

Katona La. 

1 TOPA in Zion’ vangphatna ang piehkia ciengin, i mang tawh a kibang va-ia hi. 

2Tua ciengin i kam uh nuina tawh a kidim a, i leii zong lungdam lasahna tawh a 
kidim hi. Tua ciengin minamte lahah, “TOPA in amahaw dingin na lienpite a bawl 
zo ta hi,” kici hi. 

3 TOPA in eite adingin na lienpite bawl zo a, tuaci’n eite i kipah uhi. 

4 TOPA aw, Negeb-a luite bangin ka vangphatna uh ei piekia in. 

5Hlitui tawh khaici a tute in lungdamin kikona tawh an kilah ta uheh. 

6Kap kawmin kuonin a tu ding khaici a puo mi in lungdamin kikona tawh 
bulomte puo-in ang kilekia ding uhi. 

Lapite 127 

Inn Sunga Pasien’ Thuphate 

Solomon’ phuo Katona La. 

1 TOPA in inn lam sih leh, a lamte’ gimna a mawhna ahi hi. TOPA in khuopi cing 
sih leh, a cingte’ cinna a mawhna ahi hi. 

2Zingmawng thobai-in zanlai-in na lup ha a, - nangma’ thalawsa an gim le tawl a 
na neh zong a mawhna ahi hi; azieh pen ama in a it mite tungah kimut hun a pie 
hi. 

3A tahtahin tate pen TOPA tung pan gougil ahi a, gil sung pana pieng a ga zong 
khu ama’ ei pieh thaman ahi hi. 

4Mi khat in a khangdawn lai-a a nei tate pen galhang pa’ khut sunga om 
thaltangte tawh kibang hi. 

5A thallawng dima thaltang a nei mipa khu thupha nga ahi hi. Kulkotpi-ah a galte 
tawh a kiholim ciengin ama a kimaizumsah sih ding hi. 

Lapite 128 

A Lungdam Mi Thuman Innkuon 

Katona La. 

1 TOPA zatahin ama’ lampite a zui mi zosie thupha nga ahi uhi. 

2Nangma in na khuta nasep gimna ga na ne ding hi; nang na lungdam ding a, 
tuaci’n nuomsa-in na daupei ding hi. 

3Na zinu pen na inn sungah a bawhpha lenggui bang ding hi; na tate pen na 
sabuoi kimvela olive singno dawng ngihngehte a bang ding uhi. 

4 TOPA a zatah mipa tua bangin thupha kipie ding hi. 

5 TOPA in Zion panin nang thupha hing pie taheh. Na nuntah sung tungtawnin 
Jerusalem’ nopsahna mu ta in. 

6Na tusawnte mu inlen, Israel tungah lemna om taheh! 

Lapite 129 

Israel’ Galte Pua nading Ngetna 

Katona La. 

1Amate in ka neu lai-a patin tamveipi ei sim uhi,” tu-in Israel in ci heh. 

2“Ka neu lai-a patin amate in tamveipi ei simmaw vangun, amate in ei zo sih uhi. 

3Lokaite in keima’ elzangah lo a kai uhi; amate in a tuma-kuohte uh a sausah 
uhi,” ci ta uheh. 

4 TOPA a thuman a, migilote’ khaute a sattan zo hi. 

5Zion a muda mite zosie maizumin kinuale sahkia in. 

6Amate a khan hlit masanga a vul, innkhum vuma lopa bangsah inlen, 

7tuate pen anlate in a sip dim zong a nga lo, buphai ia-te in lom khat zong a nga 
lo, 

8lama peite in zong, “Na tungah TOPA thupha om taheh! TOPA’ min tawh thupha 
kang pie uhi,” a ci lo mite tawh kibangsah in. 

Lapite 130 

Pasien’ Tatkhiet ding Ngah 

Katona La. 

1 TOPA aw, a thuhna panin nangma kungah kang kiko hi. 

2 TOPA aw, ka aw ei za in! Kang thumna awgingte na bil ei ngat inlen, limtahin 
ngai in! 

3 TOPA aw, nangma in khielnate ciemte lacin, TOPA aw, koi in thuoh zo ding ahei? 

4Hinanle ang kizatah thei nadingin mawmaisahna nang tawh a om hi. 

5 TOPA ka ngah hi, ka hlagau in zong a ngah hi, ama’ thu sungah lametna ka nei 
hi; 

6galvilte in zingmawng a ngahla sang, galvilte in zingmawng a ngahla sangin, ka 
hlagau in TOPA a ngahla zaw hi. 

7Israel aw, TOPA sungah kinem in! Azieh pen TOPA tawh itna kip a om a, ama 
tawh a lien mama tatkhiet nading a om hi. 

8A khielnate zosie panun Israel tankhie ding pa khu ama ahi hi. 

Lapite 131 

Sip Dide-a Muonna La 

David’ phuo Katona La. 

1 TOPA aw, ka lungsim kihisah loin, ka mitte a sangda sih hi; kei dinga a thupi 
sengte le a lamdang sengte ka buoipi sih hi. 

2Hizongle a nu’ nawi a tang nausen bangin siptah le daitahin ka hlagu ka omsah 
zo hi; ka hlagau pen keima tawh a omton nawi tang nausen tawh kibang hi. 

3Israel aw, tu-a patin a tawntungin TOPA sungah kinepna nei in. 

Lapite 132 

Zion-a Pasien’ Kumtawn a Tenna 

Katona La. 

1 TOPA aw, David’ maipha tawh ama’ thuoh hahsatna zosie phawh in; 

2 TOPA tungah ama kiciemin, Jacob’ Vanglien Pa tungah kamciem pie a, 

3“Ka inn sungah lut loin ka lupna-ah ka lum sih ding hi; 

4-5 TOPA ading mun khat, Jacob’ Vanglien Pa’ ten nading mun khat ka mu 
masangin, kimu-in ka mit ka sing sih ding a, ka mitkhu ka khupsah sih ding hi,” 
a ci hi. 

6Eite in Ephathah gam sungah tua thu i za vua, Jaar gamlah ah i mu uhi. 

7“Ama’ tenna munah va pei ta vai; ama’ kengngahna-ah va bie ta vai,” ka ci uhi. 

8 TOPA aw, tho inlen, nangma’ tawlngahna munah nangma le na hatna singkuong 
tawh pei in. 

9Na siempute in dihna puon bangin silin, na mi muonhuoite zong lungdamin 
awng ta uheh. 

10Azieh pen na nasempa David’ vang tawh na sathau nu pa’ maitang 
heimangpieh sin. 

11 TOPA in David tungah a thawn lo kiciemna khat bawl a, tua panin ama a 
kiheikia sih ding hi: “Keima in na kumpi topha tungah nangma sung panin a 
pieng na tapate khat ka koi ding hi. 

12Na tapate in ka thuciemna le amate ka hil ding ka thukipte a zui nah po uleh, 
na kumpi topha tungah a tapate uh zong kumtawnin a to ding uhi,” na ci hi. 

13Azieh pen TOPA in Zion a teel zo hi; ama in khum mun pen ama’ ten nadingin 
dei hi: 

14“Tami mun pen kumtawn a ka tawlngahna mun ahi hi; tami mun dei ka hi 
ziehin tam sungah ka teng ding hi. 

15Keima in a an nehte uh niengtahin thupha ka pie ding hi; a mizawngte uzong 
an tawh ka lungkimsah ding hi. 

16A siempute hutdamna puon ka silsah ding a, ama’ mi muonhuoite lungdamin 
a awng ding uhi. 

17Tua munah David adingin ki khat ka mengsah ding hi; keima in ka sathau nu 
pa adingin meivah khat ka bawlpieh zo hi. 

18Ama’ galte mindaina puon ka silsah ding a, hinanle ama tungah a kumpi lukhu 
a val lihleh ding hi,” na ci hi. 

Lapite 133 

Kipumkhatna’ Thuphate 

Katona La. 

1Unaute pumkhat suohin a ten ton valiei ciengun bangza tahin hoi-in etlawm 
ahei! 

2Tua khu Aaron’ luzang panin a khamul kai a zuisuh, a puontuol ngawng donga 
a taasuh sathau manpha tawh kibang hi. 

3Tua pen Zion muolte tunga a kie, Hermon daitui tawh kibang hi. Bang ding ahei 
cile TOPA in hin dendenna ama’ thupha tua munah a pie hi. 

Lapite 134 

Zan Huna Phatna 

Katona La. 

1 TOPA’ inn sungah zan lai-a a cing, no, TOPA’ nasemte aw, hing pei 
unlen TOPA phat un! 

2Mun siengtho lamah na khut uh lamto-in TOPA phat un. 

3Van le lei a bawl TOPA in Zion panin thupha hing pie taheh. 

Lapite 135 

Pasien’ Hoina le Hatna Zieha Phatna 

1-2 TOPA phat un! I Pasien’ inn huong sung, TOPA’ inn sunga a ding, TOPA’ nasemte 
aw, TOPA’ min phat un. 

3 TOPA phat un, azieh pen TOPA hoi hi; ama’ min phatna la sa un, azieh pen ama 
in mi hepi hi. 

4Bangzieh ahei cile TOPA in ama dingin Jacob teel zo a, ama’ neisa dingin Israel 
teel zo ta hi. 

5Azieh pen keima in TOPA lien hi, ci ka thei hi; i TOPA uh pen pasien-te zosie 
sangin lienzaw hi. 

6Vantung le leitung, tuipite le a thuhna zosiete sungah TOPA in a dei bangin na 
sem hi. 

7Leimong panin meiilumte a kaisah pa ama ahi hi; ama in guo a zuh nadingin 
tunphesah a, tuale a kholna panin hui pusuohsah hi. 

8Egypt gam sungah mihing le ganhing tacil zosie a vatmai pa ama ahi hi; 

9Egypt aw, Pharaoh le a nasem zosie a do nadingin ama in nangma sungah lim le 
na lamdangte a sawl hi. 

10Ama in minam tampi vatmai-in kumpi thahatte that hi. 

11Amor-te’ kumpipa Sihon, Bashan kumpipa Og, Canaan kumpite zosie that a, 

12amau’ leitang, ama’ mi Israel-te, gouluo dingin a pie hi. 

13 TOPA aw, na min kumtawnin kip a, TOPA aw, na minthanna khang tawntungin 
kip hi. 

14Azieh pen TOPA in ama’ mite tungah thukhen a, ama’ nasemte tungah lainatna 
nei ding hi. 

15Minamte’ milimte pen mihingte’ khut tawh kibawl, ngun le khamte ahi bo hi. 

16Tuate in kam a nei vangun a ham thei sih uhi; tuate in mit a nei vangun khuo a 
mu thei sih uhi; 

17tuate in bil a nei vangun khuo a za thei sih vua, tuate’ kam sungah naahu a om 
sih hi. 

18Tuate a bawl mite, tuate a muong mite zosie pen tuate ma tawh kibang ding 
uhi. 

19Israel innkuonte aw, TOPA phat un! Aaron innkuonte aw, TOPA phat un! 

20Levi innkuonte aw, TOPA phat un! TOPA a zatahte aw, TOPA phat un! 

21Zion panin Jerusalem-a a teng TOPA in thupha nga taheh. TOPA phat un! 

Lapite 136 

Piensahna le Tangthu Sunga Pasien’ Nasepna 

1Ama hoi ahi ziehin TOPA tungah lungdam ko un, bang ding ahei cile ama’ itna 
kip tawntung hi. 

2Aw, pasien-te’ Pasien tungah lungdam ko un, azieh pen ama’ itna kip tawntung 
hi. 

3Aw, topate’ TOPA tungah lungdam ko un, bangzieh ahei cile ama’ itna kip 
tawntung hi. 

4Nalamdang lienpite a bawl pa khu ama beh ahi hi, bangzieh ahei cile ama’ itna 
kip tawntung hi. 

5Theitelna tawh vante a bawl pa khu ama ahi hi, bangzieh ahei cile ama’ itna kip 
tawntung hi. 

6Tuite tunga leitung a pha pa khu ama ahi hi, bangzieh ahei cile ama’ itna kip 
tawntung hi. 

7Khuovah liente a bawl pa khu ama ahi hi, bangzieh ahei cile ama’ itna kip 
tawntung hi. 

8Sun hun a uh dinga ni a siem pa khu ama ahi hi, bangzieh ahei cile ama’ itna kip 
tawntung hi. 

9Zan hun a uh dinga hlapi a siem pa khu ama ahi hi, bangzieh ahei cile ama’ itna 
kip tawntung hi. 

10Egypt gam sung tenga tacilte a vatmai pa khu ama ahi hi, bangzieh ahei cile 
ama’ itna kip tawntung hi. 

11Amate lah panin Israel a peipi pa khu ama ahi hi, bangzieh ahei cile ama’ itna 
kip tawntung hi. 

12A baan zahin a khut thahat tawh a pui pa khu ama ahi hi, bangzieh ahei cile 
ama’ itna kip tawntung hi. 

13San Tuipi phalni a suo pa khu ama ahi hi, bangzieh ahei cile ama’ itna kip 
tawntung hi. 

14A laikima Israel-te a kantansah pa khu ama ahi hi, bangzieh ahei cile ama’ itna 
kip tawntung hi. 

15Hinanle Pharaoh le a galkapte San Tuipi sunga a thalpai pa khu ama ahi hi, 
bangzieh ahei cile ama’ itna kip tawntung hi. 

16A mite senel gam pana a peipi pa khu ama ahi hi, bangzieh ahei cile ama’ itna 
kip tawntung hi. 

17Kumpi liente a satlia pa khu ama ahi hi, bangzieh ahei cile ama’ itna kip 
tawntung hi. 

18Kumpi minthangte a that pa khu ama ahi hi, bangzieh ahei cile ama’ itna kip 
tawntung hi. 

19Amor-te’ kumpipa Sihon a that pa khu ama ahi hi, bangzieh ahei cile ama’ itna 
kip tawntung hi. 

20Bashan kumpipa Og a that pa khu ama ahi hi, bangzieh ahei cile ama’ itna kip 
tawntung hi. 

21Amau’ leitang gouluo dinga a pie pa khu ama ahi hi, bangzieh ahei cile ama’ 
itna kip tawntung hi. 

22Ama’ nasem Israel-te gouluo a pie pa khu ama ahi hi, bangzieh ahei cile ama’ 
itna kip tawntung hi. 

23I nam dinmun uh a niem laitaha ei phawh pa khu ama ahi hi, bangzieh ahei cile 
ama’ itna kip tawntung hi. 

24I galte kung pana ei hunkhie pa khu ama ahi hi, bangzieh ahei cile ama’ itna kip 
tawntung hi. 

25Mi zosie tungah an a pie pa khu ama ahi hi, bangzieh ahei cile ama’ itna kip 
tawntung hi. 

26Vantung Pasien tungah lungdam ko un, bangzieh ahei cile ama’ itna kip 
tawntung hi. 

Lapite 137 

Jerusalem Kisietna Zieha Kaala 

1Zion khuopi i ngaituo khah ciengin, Babylon gunte gei-ah tosuhin i kapkap hi. 

2Khum taha gielheh kungte tungah i lyre lasahnate i khai uhi. 

3Azieh pen tua munah sala ei mante le ei bawlsiete in guolnop thei nadingin la i 
sah ding ei dei vua, amate in, “Zion late ei sahpieh un,” ei ci uhi. 

4“Gamdangah TOPA’ la bangci sah thei ding uh ka hei? 

5Jerusalem khuopi aw, nang kang mangngil tah leh, ka zietlam khut buisum 
taheh! 

6Nangma kang phaw khah sih a, ka lungdamna a sang pena Jerusalem kang koi 
sih tah leh, ka dangtawngah ka leii beh den taheh. 

7 TOPA aw, Jerusalem a pua ni-in Edom mite in, “A zung dongin guoicimsah un! 
guoicimsah un!” a ci khu phawh in. 

8Mi a guoicimsah nang Babylon tanu aw, kote tunga nei bawl bangin nangma 
tunga ang thuhkia mite lungdam ding uhi! 

9Na taneute hing lahpieh a, suongtum denna-a ang neipieh mite a lungdam ding 
uhi! 

Lapite 138 

Lungdamkona le Phatna 

David’ laphuo. 

1 TOPA aw, ka lungsim zosie tawh nangma tungah lungdam kang ko hi; keima in 
pasien-te mai-ah nangma phatna la-in ka sa hi; 

2na biehinn siengtho lam nga-in ka kun a, tuale nangma’ itna kip le na 
muonhuoina ziehin, na min kang phat hi; azieh pen nang in sil bangkim na min 
le na thu na tawisang zo hi. 

3Kang hlat ni-in nei dawng a, ka hlagau thahatna na khangsah hi. 

4 TOPA aw, leitung kumpi zosie in nangma ang phat ding uhi, azieh pen amate in 
na kam tawh na thugente a za zo uhi. 

5 TOPA’ minthanna lien mama ahi ziehin amate in TOPA’ nasepna ziete la-in a sa 
ding uhi. 

6Azieh pen TOPA a sangpi hinanle, ama in tuolngiem mite don a, gamlapi panin a 
kiphasah mite a mu veve hi. 

7Hahsatna kawmkalah ka pei vangin ka galte’ lungthahna panin nei kem hi; 
Nangma in na khut na zah a, na zietlam khut in ei hunkhie hi. 

8 TOPA in kei dinga a tupna a tangtun ding hi; TOPA aw, na itna kip tawntung hi. 
Na khuta na sepsate nuasie sin. 

Lapite 139 

A Kipel Theilo Pasien 

La makaipa kunga David’ laphuo. 

1 TOPA aw, nang in kei nei kan a, nei thei zo ta hi. 

2Nang in ka suh ka to na thei hi; ka ngaisutnate nang in gamlapi panin na thei hi. 

3Ka lampi le ka lupna na long dawh a, ka gamtatna zosie na thei hi. 

4 TOPA aw, ka kam panin thu khat ka gen masang nangawnin, nangma in ka 
thugen ding teng a unpi-in na thei zo hi. 

5Nangma in ka nua ka ma-ah nei dal a, keima tungah na khut na ngam hi. 

6Tam banga nei theina pen kei adingin lamdang mama hi; tua khu a san seng 
ziehin ka thei ban zo sih hi. 

7Nangma’ hlagau kung panin kei hei-ah pei ding ka hei? Nangma’ opna mun 
panin kei hei-ah tai ding ka hei? 

8Vantungah kato leng lah tua sungah nang na om hi; Misikhuo lupna-in nei nan 
leng zong tua sungah nang na om veve hi. 

9Zingmawng’ hlate tungah tuongin tuipi mong dongah teng zong nan leng, 

10nangma’ khut in tua mun nangawnah ei peipi a, nangma’ zietlam khut in keima 
ei tudet ding hi. 

11Keima in, “Khuomiel in ei tuom valon hinlen, ka kima om khuovah zan 
khuomiel suoh heh,” ci ta leng zong, 

12nangma adingin tua khuomiel nangawn a miel tuon sih hi; tuami zan pen sun 
nitang tawh kibang hi, azieh pen nang adingin tua khuomiel khuovah bang hi. 

13Azieh pen ka pumpi sunglam nate a siem nangma na hi hi; nangma in ka nu’ gil 
sungah keima nei phan ditdet hi. 

14Nang in a giinhuoi le a lamdanga kei nei bawl ziehin nangma kang phat hi. 
Nangma’ nasepnate lamdang mama hi; tua khu ka thei siem mama hi. 

15A thuhna leisiet mun simtham ah ei kiguonggatin ei kisiem laitahin, nangma 
kung panin ka gu ka tangte a kisel sih hi. 

16Nangma in a kipiengsah nai lo ka pumpi nate na mit in a mu hi. Tuate khat beh 
a op masang, ka ni za ding zosie a kise lai-in, nangma’ laibu sungah tua thu teng 
zosie kigiel zo hi. 

17Pasien aw, na ngaisutnate kei dingin bangza-in manpha ahei! Tuate zosie a 
kigawmna bangza-in zai ahei! 

18Tua tengpi ka sim sawm ciengin, senel sangin a tamzaw hi; a sim ka man zo ta 
hi, nang tawh ka omton lai hi. 

19Pasien aw, migilote that lacin, keima kung panin sisan a luongsah mite a kihem 
pan bep ding uhi. 

20Gitlo lungsim tawh nangma’ thu a gen mite in nangma’ siet nadingin na 
langkhatah a pang uhi! 

21 TOPA aw, nang ang mudate ke’n zong muda hi lo ka mah? Nangma langpanga 
a ding mite ke’n kidah hi lo ka mah? 

22Ke’n amate ka tah muda hi; amate galte bangin ka tuot hi. 

23Pasien aw, keima ei kancien inlen, ka lungsim ei thei in; keima ei sittel inlen, 
ka ngaisutnate ei thei in. 

24Ka sungah gitlona lampi khatpo a om kha amah ei en inlen, tawntung lampi-ah 
ei pui in. 

Lapite 140 

Galte’ Khut pana Hutkhiet ding Ngetna 

La makaipa kunga David’ laphuo. 

1 TOPA aw, sietna bawlte kung pan kei ei hunkhie in; mi tatsiete kung panin 
keima ei dal in. 

2A lungsim sung vuah amate in thusie a gel vua, gal a phuong mielmuol uhi. 

3Amate in gulpi’ leii bangin a leii a hiemsah vua, a leii dangnei vuah muoltan’ gu 
a om hi. Selah 

4 TOPA aw, migilote khut panin keima ei cing in; ka pua nading a gel mi tatsiete 
kung panin keima ei dal in. 

5Mi kiphasahte in thang ei siedap vua, amate in lenthang zahin lamdung ah ei sie 
uhi.Selah 

6Keima in TOPA kungah, “Nang ka Pasien na hi hi; keima’ ang thumna aw ei ngai 
in, TOPA aw,” ka ci hi. 

7 TOPA, keima’ TOPA, a thahat ei hunkhie pa aw, gal kido hun ciengin nangma in 
keima’ lu nei tuompieh zo hi. 

8 TOPA aw, nang in migilote’ deina pie vawt sin; a gitlo sawmnate uh maban 
sotsah sin. Selah 

9Ei kimkot mite in a lu a domsang uhi; a zuouthu gente uh amau’ lu tungah tu 
taheh! 

10Amate tungah mei-am kiesuh taheh! A thawkia zo nawn lo nadingun dum 
sungah amate kiesuh ta uheh! 

11Gam sungah mi gensiete kikipsah sih heh; sietna in mi tatsiete mallang tahin 
sulzui taheh! 

12 TOPA in mi cimawte’ thu a vaihawmpieh a, ama in mizawngte adingin tangtaha 
a khen lam ka thei hi. 

13Thu man mite in nangma’ min ang phat valon ding uhi; nangma’ opna munah 
mi thumante a teng ding uhi. 

Lapite 141 

Sietna pana Kep ding Ngetna 

David’ laphuo. 

1 TOPA aw, nang kang hlan hi; keima kungah hing pei meng in; nang kang hlat 
ciengin ka aw ei ngai in. 

2Ka thungetna na mai-ah panamtui bangin ei simpieh inlen, ka khut kang laptona 
zong khu nitah biehpiehna bangin ei simpieh in. 

3 TOPA aw, ka kam a cing ding khat ei koipieh inlen, ka nephu kotkhahte a vil ding 
khat ei koipieh in. 

4Khielna a bawl mite tawh kipawlin gitlo nasepnate-ah kitahla loin, sietna 
khatpo bawl ding lamah ka lungsim hing kiheisah sin; amau’ an tuituohte zong 
ei nesah sin. 

5Thuman mite in ei vuosah in; mi muonhuoite in ei thu hilsah in. Ka lu tungah 
migilote’ sathau kinu ngai vawt sih heh, azieh pen ka thungetna in a gitlo 
gamtatnate uh a langpang den hi. 

6Amate a mawsah ding mite tungah a ki-ap ciengun, ka thugente man hi, ci thu 
amate in a thei pan ding uhi. 

7Mi khat in suongpi satkehin lei tungah a thethang bangin, Misikhuo’ kam 
sungah amahaw’ gute kithezah ding hi. 

8Ahi vangin TOPA ka Pasien aw, nangma lam kang mitsuon hi; keima in nangma 
kang beel hi; kep lo huoi loin kei ei nuasie sin. 

9Kei dinga a sie uh thang pan le migilote’ thang panin kei ei kem in. 

10Keima beh ka suotah laitahin migilote a thang vuah awh ta uheh. 

Lapite 142 

Mi Bawlsiete pan Suotah ding Ngetna 

Suonghawm sunga a omlai-a David’ Phuo Maskil khat. Thungetna khat. 

1 TOPA tungah ka aw tawh ka kiko hi; TOPA tungah ka aw tawh thumna ka nei hi. 

2Keima in ama mai-ah ka lungkim lona teng ka sung hi; keima in ama mai-ah ka 
buoina teng ka gen hi. 

3Ka hlagau basamin a op ciengin nangma in ka lampi na thei hi. Amate in ka peina 
lampi-ah keima thang ei siedap uhi. 

4Ka zietlam ka en a, ka mu hi, ei phawh kha koima om lo hi; ka kibuh nading mun 
a om ta sih hi; koima in kei ei don lo hi. 

5 TOPA aw, nang tungah kang kiko hi; keima in, “Nang ka kibuhna na hi a, a hinglai 
mite’ leitangah keima’ tanh na hi hi,” kang ci hi. 

6Kang kikona ei ngaipieh in, azieh pen a niem mama-in kei ei kikoi hi. Kei ei 
bawlsiete kung panin ei hundam in, azieh pen kei adingin amate a hat seng uhi. 

7Keima in nangma’ min tawh lungdam kang ko thei nadingin, thong sung panin 
ei la dawh in. Nangma in nei limbawl ding ziehin midihte in ei kimkot ding uhi. 

Lapite 143 

Galte kung pan Suotah ding Ngetna 

David’ laphuo 

1 TOPA aw, ka thungetna ei za inlen, na muonhuoina sungah kang thumnate na 
bil ei daw in; na dihna sungah keima ei dawng in. 

2Na nasempa kei tungah thu hing khen sin, azieh pen nangma mai-ah mihing a 
thuman koima om lo hi. 

3Azieh pen gal in kei ei delin, ka hinna tuoldenna-in nei a, hun sawtpi lai-a a site 
bangin khuomiel lahah ei tosah hi. 

4Tua ahi ziehin ka sunga ka hlagau a tha zawm gawp hi; ka sunga ka lungtang 
zong zau-in a citun hi. 

5Hun luite phawhkia-in, na silbawlte zosie ka ngaisun a, na khut tawh na sepsate 
ka lungngaingai hi. 

6Keima in na tungah ka khut kang zah hi; gam gawta in tui a du bangin ka hlagau 
in nang ang hlangai hi.Selah 

7 TOPA aw, kei ei dawng meng in; ka hlagau a cimaw ta hi. Keima kung panin na 
mai phuol sin, tua ahi sihle kei pen Leihawm sunga a pei mite ka bang ta ding hi. 

8Nang kang muon ziehin zingmawngin na itna kip ei zasah in. Nangma tungah 
ka hlagau kang lapto ziehin ka pei nading lampi ei hil in. 

9 TOPA aw, ka galte kung panin keima ei hun in. Nangma beel dingin na kungah 
kang tai hi. 

10Nang ka Pasien na hi ziehin na deilam ka sep thei nadingin keima ei hil in. A 
hoi nangma’ hlagau in lamphei-ah ei pui taheh. 

11 TOPA aw, na min na khuolna-in ka hinna ei keppieh in. Buoina kawmkal panin 
na dihna sungah ei peipi in. 

12Na nasempa ka hi ziehin ka galte le ka langte zosie nangma’ itna kip sungah 
sumang in. 

Lapite 144 

Minam Suotah nading le Bih nading Ngetna 

David’ laphuo. 

1Ka khutte galdo zie ding le ka khutmete galkap zie ding ei zilsah pa ka suongpi, 
TOPA in thupha nga taheh; 

2ama ka suongpi le ka kulpi, ka munkip muonhuoi le ei hunkhie pa, ka kidalna 
lum le ka bel pa ahi a, ka nei-a mite a zo pa ahi hi. 

3 TOPA aw, na phaw tham dingin mihingte bang hi a, na ngaisut tham dingin 
mihingte bang hi lel ahei? 

4Amate husan khat tawh kibang hi; a hinkhuo uzong ei liepsan nihlim bang ahi 
lel bo hi. 

5 TOPA aw, na vanpite kuoikun inlen, hing kumsuh in; amate meikhu a suo 
nadingin muolsangte tham in. 

6Tun phesah inlen, amate kithezah sah in; na thaltangte kap inlen, amate susie 
gawp in. 

7A sangna mun panin na khut hing zah in; a thahat tuithuhte le gamdang mite’ 
khut sung panin keima ei hunkhie inlen, ei suohtasah in. 

8A kamte un zuouthu vive gen a, a zietlam khut uh a zuoutat hi. 

9Pasien aw, nangma tungah la tha kang sa ding hi; harp zamsawm lasahna tumin 
nangma la kang tap ding hi, 

10nang pen kumpite guolzawna a pie pa, si theina namsau pana na nasem David 
a hunkhie pa na hi hi. 

11Si theina namsau panin keima ei hunkhie inlen, a kam utawh zuouthu genin, a 
zietlam khut utawh a zuoutat, gamdang mite’ khut sung panin kei ei hunkhie in. 

12Ka tapate uh a tangval lai-un hoitaha a khang singkungte bang hinlen, ka 
tanute uh a ngahnut lai-un kumpi inn lam nadinga a kisui inn ninga kiphut 
khuompite bang ta uheh. 

13Ka ansalte uh zong an namcin tawh kidim taheh; ka tuute uh gamlahah a tultul 
a thenthenin pungin, 

14ka bawng ka lawite uzong a note tawh kiphamat taheh. Kulpi a vang kici om 
sih hinlen, sala kikai zong om loin, ka khuolai vuah lunggim kikona awging om 
sih taheh. 

15Tam bang thupha a tunna mite thupha nga ahi uhi; TOPA pen amau’ Pasien ahi 
mite thupha nga ahi hi. 

Lapite 145 

Pasien’ Lietna le Hoina 

David’ phatna laphuo. 

1Ka Pasien le ka Kumpipa aw, nangma kang patawi ding a, a tawntungin na min 
ka phat ding hi. 

2Nisimin thupha kang pie ding a, a tawntungin na min ka phat ding hi. 

3 TOPA lien hi, nahpitaha phat ding ahi hi; ama’ lietna pen kan zawh ding hi lo hi. 

4Khang khat in adang khang khat tungah na nasepnate phat ding a, a vanglien 
nangma’ silbawlte phuongzah ding uhi. 

5A minthang na thupina le a lamdang na silbawlte tungah ka lungngaingai ding 
hi. 

6A lien a lamdang na silbawlte kitangko ding a, keima in nangma’ lietna ka pulah 
ding hi. 

7Amate in minthang a kicing na hoina a gengen ding vua, amate in nangma’ dihna 
nahpitahin a sa ding uhi. 

8 TOPA pen mi hepina le mi lungsiet siempa ahi a, lungthah bai vawt loin a kicing 
itna kip nei hi. 

9Mi zosie tungah TOPA hoi a, ama in a bawlsa zosie tungah lainatna nei hi. 

10 TOPA aw, na bawlsa na zosie in nangma tungah lungdam ang ko ding vua, na 
mi muonhuoi zosie in zong thupha ang pie ding uhi. 

11Amate in na kumpi gam’ a minthanna thu genin, na vanglietna a sut ding vua, 

12a vanglien nangma’ sepnate le nangma’ kumpi gam a hoina, a minthannate mi 
zosie tungah a theisah ding uhi. 

13Na manggam pen tawntung manggam ahi a, nangma’ uhna zong khu khang 
tawntungin a kip hi. A thugenna zosie-ah TOPA muonhuoi a, ama in a gamtatna 
zosie-ah mi hepina nei hi. 

14 TOPA in a pua mizosie tukip a, ama in a kiniemkhieh mite a domsang hi. 

15Mit zosie in kinepna tawh nangma ang en vua, nangma in a hun a tun ciengin 
a an ding uh na pie hi. 

16Nangma in na khut na zah a, hinna a nei zosie’ deina pie-in na lungkimsah hi. 

17Ama’ lampite vannuoi-ah TOPA thutang a, ama’ gamtatna vannuoi-ah mi a 
khuotuo hi. 

18Ama a hlan mi zosie, thutaha a hlan mi zosie kungah TOPA a nai op hi. 

19Ama a zatah mi zosie’ deina ama in tangtungsah hi; ama in amau’ kikona zong 
za-in, amate a hundam hi. 

20 TOPA in ama a it zosie cing a, ahi vangin ama in migilote zosie susie ding hi. 

21Ka kam in TOPA’ phatna a gen ding a, mi zosie in kumtawnin ama’ min siengtho 
a phat ding uhi. 

Lapite 146 

Pasien’ Huna Zieha Phatna 

1 TOPA phat un! Ka hlagau aw, TOPA phat in! 

2Keima in ka hin laisie TOPA ka phat ding hi; ka hin sung tungtawnin TOPA phatna 
late ka sa ding hi. 

3Ei panpi thei lo uliente le mihingte muong sin. 

4A husan uh a tawp ciengin amate lei lahah a kilekia uhi; khum ni ma-in amau’ 
gelnate a mangthai sieng hi. 

5A panpi dinga Jacob Pasien a nei, amau’ TOPA Pasien sunga kinepna a nei mite 
thupha nga ahi uhi. 

6Ama in van le lei, tuipi le a sunga om zosie a bawl hi; a tawntungin ama in upna 
kemcing den hi; 

7ama in a kibawlsie mite adingin thu a tangin khen hi; a gilkielte an a pie hi. 
TOPA in thongkiete a suohtasah hi; 

8 TOPA in mittawte khuo a musah hi. TOPA in a kiniemkhiehte a domsang hi; 
TOPA in midihte a it hi. 

9 TOPA in pemtate kem hi; ama in pa nei lote le meigongte panpi a, ahi vangin 
migilote’ gamtatna suhsietpieh hi. 

10Zion aw, khang tawntungin TOPA na Pasien a maang den ding hi. TOPA phat un! 

Lapite 147 

Pasien in Jerusalem a Kepna Zieha Phatna 

1 TOPA phat un! I Pasien tungah phatna late i sah ding hoi hi; azieh pen hepina 
tawh ama kidim a, phatna la i sah ding a kilawm ahi hi. 

2Jerusalem khuopi khu TOPA’ lam ahi hi; ama in a kipampaih Israel mite 
kaikhawm hi. 

3Ama in lungsim kitamzante damsah a, amau’ liemnate zong a tuompieh hi. 

4Ama in aasite a pha za ding se hi; tuate zosie a min uh phuo hi. 

5I TOPA uh lien a, a kicing vanglietna nei hi; ama’ theitelna pen tezawh ding ahi 
sih hi. 

6 TOPA in a kituoncilte lamto hi; ama in migilote tuoldenna-in nei hi. 

7Lungdamkona tawh TOPA tungah lasa un; lyre lasahna tawh i Pasien uh tungah 
la ngaih sa un. 

8Ama in meiilum tawh vante tuom a, leitung ading guotui bawlin, muoltangte 
tungah lopa posah hi. 

9Ama in ganhingte le va-ah note a ham uh ciengin an a pie hi. 

10Ama’ lungkimna khu sakol thahatna ahi sih a, ama’ nopsahna khu a tai mipa’ 
kalhatna zong ahi sih hi. 

11Hinanle ama a zatah mite le ama’ itna kip sunga kinepna a nei mite tungah 
TOPA a lungkim hi. 

12Jerusalem khuopi aw, TOPA phat in! Zion aw, na Pasien phat in! 

13Bangzieh ahei cile ama in na tunkot zawlte tosah a, na sunga a om na tate 
thupha a pie hi. 

14Ama in na gamgi zui-ah lemna ang pie hi; mangbu hoi pente tawh nangma ang 
gilvasah hi. 



1124 

 

 
Zo Bible 

© 2018 Bible Society of Myanmar. 
 

 
 

 

15Ama in a thupiehna leitungah a sawl hi; a thu mallangtahin a tungsah hi. 

16Ama in tuumul bangin vuakhal ei pie hi; ama in vut bangin daitui a thezah hi. 

17Annengkie bangin ama in gieltang a khiesuh hi. Koi in thuoh zo ding ahei? 

18Ama in thupie a, tuate tui a suoh hi; ama in a hui langsah a, tuite zong a luong 
pai hi. 

19Ama in Jacob tungah ama’ thu gen a, Israel tungah a thukhamte le a ngaina 
kipte a gen hi. 

20Tua bangin ama in minam dang khat popo tungah a bawl ngai sih hi; amate in 
a ngaina kipte a thei sih uhi. TOPA phat un! 

Lapite 148 

Leitungbup-ah a Vanglietna zieha Pasien Phatna 

1 TOPA phat un! Vantungte panin TOPA phat un; a sangnate-ah ama phat un! 

2A vantungmi zosie aw, ama phat un; A mihon zosie aw, ama phat un! 

3Ni le hlapi aw, ama phat un; no a tang aasite aw, ama phat un! 

4No, van sangpente le no, vantungte-a om tuite aw, ama phat un! 

5 TOPA’ min amate phatsah un, azieh pen ama in thupie a, tuate kipieng sah hi. 

6A tawntunga om dingin ama in tuate kipsah hi; kantan thei lo dingin ama in a 
gamgi uh a bawlpieh hi. 

7Leitung panin TOPA phat un, no, tuipi ganhing golte le a thuhna zosie, 

8mei le giel, vuakhal le daitui, a thupiehna a mang khuopi hui! 

9Muol le tang zosie, ga nei singkungte le taamtah sing zosie! 

10Gamsa le innsa vannuoi, a bawhva ganhing le a leng vate zosie! 

11Leitung kumpite le mite zosie, uliente le leitung a uhte zosie! 

12Ngahnute le tangvalte, a vuoi le khangnote in TOPA phat ton un! 

13Amate TOPA’ min phatsah un, azieh pen ama’ min beh kitawisang hi; ama’ 
minthanna pen leitung le vantung sangin sangzaw hi. 

14Ama in ama’ mite adingin ki khat tawisang zo a, tua khu ama tawh kinai-a a om 
a muonhuoi Israel mi zosie’ phatna ahi hi. 

Lapite 149 

Pasien’ Hoina Zieha Israel Tunga Phatna 

1 TOPA phat un! TOPA tungah la tha sa unlen, thuman mite kikhopna sungah ama 
phatna la sa un. 

2A Bawlpa tungah Israel lungdam heh; amau’ Kumpipa tungah Zion’ tate kipah 
uheh. 

3Amate in lamna tawh ama’ min phatsah unlen, tawm le lyre lasahna tawh ama 
tungah la ngaih sa un. 

4Azieh pen ama’ mite tungah TOPA lungdam hi; ama in a neilut mite guolzawna 
tawh zem hi. 

5A guolzawna vuah mi muonhuoite lungdamin kitom uheh; amate in a lupna 
tung vuah lungdamin la sa uheh. 

6-9Minamte tungah phu la-in, mite tunga dan a pie ding, a kumpite uh siakhau 
tawh khi-in, a uliente uh sia kengkol a bul ding, a kigielsa thukhenna bangin 
amate tunga a semkhie dingin, a khut vuah langni a hiem namsau tawi-in lawl 
pawhkeh khielin awngin, Pasien phat ta uheh! Tam khu a mi muonhuoi zosie’ 
guolzawna ahi hi. TOPA phat un! 

Lapite 150 

Tepi Om Lo Pasien’ Lietna Zieha Phatna 

1 TOPA phat un! Ama’ mun siengtho sungah Pasien phat un; ama’ vanglietna mun 
vantungah ama phat un! 

2A vanglien ama’ sepnate ziehin ama phat un; tepi om lo a lietna tawh kituohin 
ama phat un! 

3Pengkul aw tawh ama phat unlen, theile le harp lasahna tawh ama phat un. 

4Tawm le lamna tawh ama phat un; khausai lasahna le theile tawh ama phat un! 

5Daltuote tawh ama phat un; a gin ngaih daltuote tawh ama phat un! 

6A naa thei zosie in TOPA phat heh! TOPA phat un! 

Paunah 

Paunah 1 

1Israel kumpi, David’ tapa Solomon Paunahte: 

Thuhonna 

2Azieh pen mite in pilna le kithuhilna-te a sin thei nading, a khietna thuh a nei 
kammalte a theitel nading, 

3pilvang tahin gamta a, thuman le thutang tawh a kilawm a kituoha a gamtat thei 
nading; 

4mimawte tungah pilvanna thute hilin, khangnote tungah theina le thu khinkhai 
theina hil nading, 

5mipilte in zong tami thu za-in a theina uh belap hinlen, thu ngaisut siemna a nga 
thei nading, 

6Paunahte, le gentenate, mipilte’ thugente le a telha kamthuhte a theitel nading 
ahi hi. 

7 TOPA zatahna in theina kipatna ahi hi; mimawte in pilna le kithuhilna a thusim 
sih uhi. 

Kithuopi Gilote Tunga Thuhilkholna 

8Ka ta aw, na pa ang thuhilna za inlen, na nu ang thumopte niel sin; 

9azieh pen tuate khu na lutunga paakuol kilawm le na ngawnga na awh khiba 
tawh kibang ahi hi. 

10Ka ta aw, mawneite in ang zawl uleh, nuom malmal sin. 

11Amate in, “Ko ei zui inlen, sisan luon nading va sui ta vai; huoiham tahin maw 
nei lo om muong khat va buh ta vai; 

12Hankhuh-a peisuhte bang le Misikhuo bangin cidamin a hinglai pi ma-un 
amate va valtum ta vai. 

13Na manpha namkim i mu ding vua, i vanlahte utawh i inn i dim ding uhi. 

14Kote ei pawl inlen, i unpi-un i sum i paite kitan ciet vai,” ang ci uleh, 

15ka ta aw, a lampi vuah amate tawh zawhton sinlen, a lampi panun kihemkhie 
in; 

16azieh pen amate in sietna lamah a kal uh a nawsuon mama vua, sisan suo 
nading thu ah a kinaw mama uhi. 

17Va in ei et laitahin a siena lenthang i zah pan pen a mawkna ahi hi; 

18hinanle tua pen a si ding uh ngah a, bawh khinkhian uh hi lel hi! tuale a hinna 
uh a bei nadinga zong, amahaw kibuhdap ahi lel uhi! 

19Huoihamna tawh a nga sawm zosiete’ lam tawpna pen tam bang ahi hi; tua 
banga a nga mite in a hinna utawh a lo uhi. 

Pilna Kihlatna 

20Gawldung tengah pilna kiko-in, khuolai tuol-awng tengah aw ngai tahin kiko 
hi. 

21Mihon kikhopna-ah ama kiko hi; ama in khuopi lutna tunkotte ah thu a gen hi: 

22“No mimawte aw, bang tanvei mawlawm lai ding na hi uh ahei? Misimmawte 
in zong bang tanvei simmaw na lai-in, mimawte in theina bang tanvei huo lai 
ding na hi uh ahei? 

23Kang phawsietna thupise un; note tungah ka ngaisutnate kang sung ding hi; ka 
thute kang theisah ding hi. 

24Azieh pen ke’n kang hlat vangun note in nei niel vua, ka khut kang zapzap 
vangun koima’n nei thudon sih uhi. 

25Kang thumopte zosie thusim loin, kang phawna khat beh na zui lo ziehun, 

26ke’n zong na tuosietna uh kang nuisan zieu lel ding hi; zauhuoina in ang nawh 
uh ciengin kang simmawbawl lel ding hi. 

27Zauhuoina in huipi bangin hing nawh gawpin, na tung vuah pumpei bangin 
vangsietna hing tung a, na tung vuah lungkhamna le khuisahna ang tun ciengin 
zong, kang thudon sih ding hi. 

28Tua ciengin amate in keima ei hlan ding vua, ahi vangin keima in ka dawng sih 
ding hi; amate in kintahin ei sui ding vua, ahi vangin ei mu sih ding uhi. 

29Azieh pen amate in theina muda-in, TOPA zatah ding a teel sih vua, 

30ka thumopte khat zong zui loin, ka phawna zosie a thusim sih vua, 

31tua ziehin amate in a gamtatna ga a ne ding vua, amau’ gelnate ma in amate a 
gimsah ding hi. 

32Azieh pen mimawlte in amau’ mottatna a silaw vua, mimawte in amau’ thudon 
lona a sietlaw uhi; 

33hinanle ka thugen a ngai mite a lung uh muong ding a, a siehuoi tuosietna nei 
loin nuomtahin om hit hiet ding uhi. 

Paunah 2 

Pilna’ Manphatna 

1Ka ta aw, ka thugente pomin ka thupiehte na sunga na khol leh, 

2pilna lamah lunglut tahin bil daw-in, thutelna lamah na lungtang na ngat a, 

3thuthuh thei nuomin kiko tahpi-in thutelna nei nuomin na kiko a; 

4dangka sui bangin sui-in, a kisel gou bangin na sui leh, 

5tuaci’n nangma in TOPA zatahna na thei ding a, Pasien theina na mu ding hi. 

6Azieh pen TOPA in pilna ei pie a, ama’ kam panin theina le theitelna ang pei hi. 

7Ama in thuman mite adingin pilna laigil kholpieh hi; kawbaang lo-a kalsuon 
mite adingin ama pen kidalna lum ahi hi. 

8Ama in thutangte’ lampi cingin, ama tunga muonhuoi mite’ lampi kem hi. 

9Tua hileh thumanna le thutanna, a kilawm le lampi hoi poma na thei ding hi. 

10Azieh pen na lungsim sungah pilna ang lut ding a, theina in na hlagau a 
lungnuomsah ding hi; 

11thu khinkhai theina in nang ang cing ding a, theitelna in ang kem ding hi. 

12Tuami in gitlona lampi panin nangma ang hunkhie ding a, thulegen mite kung 
pan le 

13khuomiel lampi a zawt nadingun thuman lampi a nuasie mite, 

14a sie-a gamtat nuom a sa, gitlo letatna-a a lungkim mite, 

15a lampi uh kawi-in a gamtat sawi mite panin ang kem ding hi. 

16A thangtat numei pan le kamhlum no tawh angkawm numeite pan, 

17a sen lawm ngaih nuasie a, Pasien tawh a kiciemna a mangngil nu kung panin 
kang hunkhie ding hi; 

18azieh pen tua nu lampi in sina dongah ang pui a, ama’ peina lampi in sina hlim 
lam ang tun hi; 

19tua nu kunga a pei mite ang kilekia ngai nawn sih vua, amate in hinna lampite 
zong a ngakia nawn sih uhi. 

20Tuaci’n mi hoite’ lampi tawn inlen, a thutang mite’ lampi zui in. 

21Azieh pen gam sungah thuman mite a teng ding vua, tua sungah mawpeng mite 
a teng suoh ding uhi; 

22ahi vangin tua gam panin migilote kisumang ding a, tua gam panin misol hatte 
kiphungkal mang ding hi. 

Paunah 3 

Pasien Muon ding le Patawi ding Hanthotna 

1Ka ta aw, kang thuhilte mangngil sinlen, kang thupiehte na lungtang sungah 
kem in; 

2azieh pen tuate in na khankum le na hinkhuo nite ang sausah ding a, nopsahna 
kicing ang pie ding hi. 

3Citahna le muonhuoina in kinuasiesah vawt sin; na ngawng kimvelah tuate 
vielin, na lungtang suongpeh tungah giel in. 

4Tuaci’n Pasien le mite muna-ah maipha le minphatna na nga ding hi. 

5Na lungsim zosie tawh TOPA muong inlen, nang theina beh suong sin. 

6Na vai zosie-ah ama phawh in, tua hile ama in na lampite ang zangsah ding hi. 

7Nangma’ kimuna-ah a pilin kingaisuntawm sin; Pasien zatahin gitlona panin 
kihemkhie in. 

8Tua khu na ci na sa adingin damna zatui hi ding a, na pumpi adingin thasuona 
hi ding hi. 

9Na neisa le na nasep ga masate tawh TOPA zatah in; 

10tua hile na ansalte an tampi tawh ang kidim ding a na beelte zong lenggazu ang 
dimlet ding hi. 

11Ka ta aw, TOPA ang khalna simmaw sinlen, ama’ ang phawna cimtah sin, 

12azieh pen a pa in a patat a tapa a thuhil bangin, TOPA in a it mite thu a hil hi.  

Hauna Maan 

13Pilna mu a, theitelna a nga mite mi nuomsa ahi hi, 

14azieh pen dangka sangin pilna tawh sum bawlna hoizaw a, a met zong kham 
sangin hoizaw hi. 

15Suong manpha sangin pilna manphazaw a, na deina khat popo tawh tekah thei 
ding ahi sih hi. 

16A ziet lamah khansauna a om hi; a vei lamah hauna le patawina a om hi. 

17A lampite nopsahna lampi hi a, a lampi zosie kilemna ahi hi. 

18Ama a man khate adingin hinna singkung ahi hi; ama a pomdet mite mi 
nuomsa kici hi. 

Piensahna-ah Pasien’ Pilna 

19 TOPA in pilna tawh leitung na phut hi; ama in theitelna tawh vantungte na bawl 
hi; 

20a theina tawh a thuhna sunga om tuite na luongkhiesah a, meiite in daitui a na 
kiesah hi. 

Bihna Maan 

21Ka ta aw, nangma kung panin tam teng pitmangsah sin; pilna gil le thu khinkhai 
theina kemcing bo in. 

22Tuate pen na hlagau adingin hinna ang hi ding a, na ngawng adingin kizepna 
ang suoh ding hi. 

23Tua ciengin lungmuongin lam na zawt ding a, na keng na suikha sih ding hi. 

24Na to leh zong na zau sih ding hi; na lup ciengin zong na kimut a nuom ding hi. 

25Migilote tunga a tung huipi le pataunate ang ditun ciengin zong zau malmal 
sin; 

26azieh pen TOPA khu na lungmuonna ang hi ding a, ang kimat nading panin na 
keng ang kemcing ding hi. 

27Na bawl zawh ding ahi nah leh panpi dinga a kilawmte tungah sil hoi sep ding 
kidiem sin. 

28Na nei nahpi na vengpa kungah, “Va pei phot inlen, hing peikia in, zing cieng 
nang pie vang,” ci sin. 

29Nang ang muonga nangma’ pang ang bel na vengpa tungah a gim nga nading 
bangma vaihawm sin. 

30Na tungah sietna bangma ang kibawl sih leh a thu om lo pi-in koima tawh kihau 
sin. 

31Mi tatsiete eng sinlen, a gamtatnate uh teel sin; 

32azieh pen a letat mite TOPA in kidah a, ahi vangin ama in midihte a muong hi. 

33Migilote’ inn sungah TOPA’ samsietna tung a, hizongle ama in midihte’ tenna 
thupha a pie hi. 

34Mi simmawte ama in simmaw a, a neilut mite maipha a pie hi. 

35Mipilte in patawina a luo ding vua, hizongle a lungkhau mi mawte in mindaina 
a nga ding uhi. 

Paunah 4 

Nu le Pate’ Thuhilna 

1Tate aw, na pa uh’ ang thuhilna ngai unlen, thuthuh theina na nga nadingun 
limtahin ciemte un; 



1131 

 

 
Zo Bible 

© 2018 Bible Society of Myanmar. 
 

 
 

 

2azieh pen keima in zui ding thuhoite nang kang pie hi. Kang thuhilte mangngil 
sin. 

3Ka pa tawh ka khangmoi lai, ka nu’ angvan tapa khat ka hi lai-in, 

4ama in thu ei hil a, ka kungah, “Na lungsim in ka thugente tukipsah in; kang 
thupiehte zui-in hing in. 

5Pilna sin in; thuthuh zong sin in: Mangngil sinlen, ka kam pana a pusuoh thute 
panin pielmang sin. 

6Pilna taisan sin, tua hile ama in nang ang kem ding hi; pilna it in, tua hile ama in 
nang ang cing ding hi. 

7Pilna kipatna tam ahi hi: Pilna sui in, adang na nga thei poma sui in, thutel 
theina kisui in. 

8Pilna thupisah mama in, tua hile ama in ang lamsang ding hi; ama pom lacin 
ama in nang ang patawi ding hi. 

9Ama in na lutungah a etlawm paakuol ang khusah ding hi; ama in na tungah a 
kilawm kumpi lukhu ang khusa ding hi,” a ci hi. 

Lampi Maan Zui ding Hilna 

10Ka ta aw, na khan kumte a sau nadingin ka thugente ngai inlen sang in. 

11Pilna lampi kang hil zo hi; thumanna lampi-ah kang pui zo hi. 

12Lam na pei ciengin na kalsuonna ang nawngkaisah sih ding hi; Na tai leh zong 
na kipai sih ding hi. 

13Ang kithuhilnate tukip in; tuate hlasuo vawt sin; na hin nading ahi ziehin tua 
khu kepsiem in. 

14Migilote’ lampi ah pei sinlen, sietna bawlte lampi ah zong pei sin. 

15Tua khu pel in; tuanah pei sin. Tua pan kihei-in kansan in. 

16Azieh pen sietna a bawl sih uleh amate a kimuthei sih uhi; mi khat’ pua nading 
a bawl masangsie a kimu ngim thei sih uhi. 

17Azieh pen amate in gitlona an ne-in, kheltatna zu a dawn uhi. 

18Hinanle thuman mite’ lampi ahile sunkim donga a tang semsem, zingmawng 
khuovah pan tawh kibang hi. 

19Migilote’ lampi pen khuomiel thuhpi tawh kibang a, a palkhahna sontah uzong 
amate in a thei sih uhi. 

20Ka ta aw, ka thugente lunglut tahin ngai in; ka thugente na bil ei ngat in. 

21Nangma’ mun panin amate pitsah sin; na lungsim sungah kemcing in. 

22Azieh pen a mute dingin tuate in hinna ahi a, a pumpi zosie vua dingin damna 
zatui ahi hi. 

23Pilvangin na lungtang kem in, azieh pen tua panin hinna tuisam a pul hi. 

24Thukawi genna pai dawh inlen, thulegenna gamla pelh in. 

25Na masang lam en inlen, na mailam tangtahin mitsuon in. 

26Na zawt lampi tangsah in, tua hile na khuoheina ang kicien ding hi. 

27Ziet le vei-ah piel vawt sin; sietna panin na keng hei in. 

Paunah 5 

Thangtat lo nading le Zulzau lo nading Hilkholna 

1Ka ta aw, ka pilna thu ah lunglut in; ka theitelna na bil ei ngat in. 

2Thu khinkhai theina tukip in, tua hile na kam in theina a kem thei ding hi. 

3Azieh pen a thangtat numei’ nephu pen khuoizu-a kidiesa bang a, a kamham 
sathau sangin zolzaw hi. 

4Hinanle a tawpna-ah ama gamsai bangin kha a, a langni-a a kitathiem namsau 
tawh kibang hi. 

5A keng sina lamah peisuh a, Misikhuo lampi zui-in kalsuon hi. 

6Hinna lampi-ah a ma a tang pei sih hi; a lampi-ah vahvai-in, a vahvai lam zong 
a thei sih hi. 

7Ka ta aw, tu-in ka thugen ngai inlen, ka kam pana a pusuoh thute panin piel sin. 

8Ama gamlapi panin pel inlen, ama’ inn kotbieng va nai sin; 

9tua hi sihle na minphatna uh midangte tungah na pie kha ding vua, noma’ hin 
kumte hepina a nei lo mite tungah na pie kha ding uhi. 

10Amau’ tai nading bepin khuolmite in na neisa teng uh a zang ding vua, nasep 
gimna teng uh midangte’ inn ah a tung ding hi; 

11na hinna a tawp kuon lam, na tel na vo ang tawp ciengin, guitamin na tau ding 
a, 

12tuale nangma in, “Aw, bangci-in kithuhilna muda-in, ka lungsim in zong 
phawsietna a thusim lo mawh a ta diei! 

13Ei hil siete’ thugen ka mang nuom sih a, ei hilnate uh ka na thudon kha sih hi. 

14Tu-in mipi kikhopna lahah a siecip tahtah hi ta’ng e,” na ci hi. 

15Na tuibem pana tuite le na tuikhuh pana tuite dawn in. 

16Na tuinah letmangin lamdung tengah luitui-in luongsah mawh ding na mah? 

17Tuate nang ding beh hisah inlen, midang tawh kitang sin. 

18Nangma’ tuikhuh in thupha nga-in, na senzi tawh nuomsa inlen, 

19tua pen a it huoi sazuhpi le a deihuoi sazuhtang bang heh. A nawite tawh tai 
den inlen, a itna in na lai kuoi den taheh. 

20Ka ta aw, bang dinga numei dang khat na lunggul a, angkawm numei khat’ 
kanglum na va kawi tah ahei? 

21Azieh pen TOPA in mihingte’ gamtatna teng mu a, a lampite uh zosie a sittel hi. 

22Migilote’ a gamtatna sietna in amate thangsie a, a mawna thangkhaute vuah 
amate a awh uhi. 

23Khalna a op lo ziehin a si vua, a mot seng ziehun a mangthai uhi. 

Paunah 6 

Thuhilna Kicien 

1Ka ta aw, na vengpa’ leiba lopieh ding kamciemna pie-in, midang khat adingin 
kiciemna na nei khah leh, 

2na nephu pana na thugente tawh thang kisie na hi a, na kamham in nangma ang 
mat ahi ta hi. 

3Ka ta aw, tua bang na hi khah leh nang le nang kihunkhie in, azieh pen na 
vengpa’ thuneina sunga lut kha na hi tah ziehin, mallangtahin pei inlen na 
vengpa kungah va thum ta’n. 

4Na mit pelsah inlen, na kimut suohsah sin; 

5sabeng pa kung pana a suohta sakhi bang le thangsie pa khut sung pana a 
suohta va bangin nang le nang kihunkhie in. 

6Mi thadapa aw, mesi kungah pei in; amau’ gamtat zie ngaisun inlen, tua khu 
pilna-in nei in. 

7Amate in a uh ding le a makai ding vaihawm nei lo napi uh, 

8khuokhal hun sungin an a khol vua, anlah hun sungin an a kaikhawm uhi. 

9Mi thadapa aw, bang tanvei lumlum lai-in, bangcih ciengin na kimutna pan 
thokia ding na hei? 

10Bano khat sung na kimut kal, bano khat sung na haituh kal, bano khat sung 
khut zepin na khawl kalin, 

11mi suompa bangin na kungah zawnna ang tung ding a, galhangpa bangin na 
kungah kitasapna ang tung ding hi. 

12Thu ningkawi genin miginalo pa le mimaw pa a kawiva vua, 

13mit-hem tawh mi en kawi-in, a keng utawh a sui vua, a khutme utawh mi a 
kawh kawikawi uhi. 

14A lungsim uh zulzau-in sietna behbeh a gel vua, kimatmaw nading behbeh a 
bawl ngitnget uhi; 

15tua bang mite tungah tuosietna thakhatin tung ding hi; mitphet kalin bawlphat 
thei nawn lo kisietna a tung ding hi. 

16 TOPA in a huot mama na guh om a, ama in kidahhuoi a sah mama na sagi a om 
hi: 

17Kiphatsahna mit, zuouthu genna leii, mawnei lote’ sisan a luongsah khut, 

18thusie a bawl sawm lungtang, sietna bawl ding a kinaw keng, 

19a man lo-a zuouthu teci pangte le innkuon sunga kilem lona khaici vawte ahi 
uhi. 

20Ka ta aw, na pa ang thupiehte zui inlen, na nu ang thumopte taisan vawt sin. 

21Na lungtangah tuate khi zing in; na ngawngah tuate aw zing in. 

22Na kalsuonna-ah tuate in nangma lam ang pui ding hi; na lup ciengin zong 
tuate in nangma ang vil ding hi; na khahlaw ciengin tuate in nangma ang hopi 
ding hi. 

23Azieh pen thupiehna in meivah ahi a, thuhilna in khuovah ahi hi. Kiphawsietna 
le kikhalna in hinna lampi ahi a, 

24mi dangte’ zi pan le numei pahtatte’ kamzol panin nangma ang kem ding hi. 

25Na lungtangah tua nu’ mel hoina ipla kha sinlen, ama’ ang zawlmit hana 
hlengla kha vawt sin; 

26azieh pen numei pahtat khat’ guoiman anlum khat beh ahi a, ahi vangin numei 
zummaw in pasal khat’ hinna buppi siesah hi. 

27A puon ka loin mi khat in a kangah meikuong a puo thei amah? 

28Ahi sihle a keng ka loin mei-am lahah mi khat a pei thei amah? 

29A vengpa’ zi tawh a lumton mipa in tua bang a thuoh ding hi; tua nu a tham kha 
popo dan thuoh loin om lo ding hi. 

30Gutate in a gilkiel ciengun a gilkiel phat nading beha mi van a guh uh ciengin, 
amate kisimmaw lo hi. 

31Hizongle amate a kimat khah leh, a za sagi-in lo ding uhi; amate in a inn sung 
vua om neisa zosie tan ding uhi. 

32Hinanle angkawm pa pen ngaisutna nei lo mi ahi a, tua banga a gamta mipa 
ama le ama kisusie ahi hi. 

33Ama in liemna le minsietna thuoh ding a, ama’ mindaina kiphietmang lo ding 
hi. 

34Azieh pen thangsietna in pasal thangpaisah a, ama in phu a lah ciengin koima 
a diem vawt sih hi. 

35Ama in khiel man sang lo ding a, bangza-in guhgol a tam zongin sang lo ding 
hi. 

Paunah 7 

Angkawmna’ Hoilona 

1Ka ta aw, ka thugente zui inlen, kang thupiehte na sungah khol in; 

2ka thupiehte zui-in hinpi inlen, na mit nauta na kepcing bangin ka thuhilnate 
kemcing in; 

3na khutme-ah tuate viel inlen, na lungtang suongpeh tungah zong giel in. 

4Pilna kungah, “Ka nau nu na hi hi,” ci inlen, thuthuh theina kungah ka lawm it 
pen na hi hi, ci-in. 

5Tua hile tua thute in numei thangtatte le kamzol a zang numei pahtatte’ 
kamsiemna panin ang kem ding hi. 

6Azieh pen ka opna inn tawlet-a vathangah ka khuodah a, 

7mimawlte lah le tangvalnote lahah thukhen tel thei lo tangval khat ka mu hi. 

8Ama in tua nu innkiu lampi nawtsuoh a, ama’ opna inn lam manaw-in a pei hi. 

9Tua hun pen nitah nitum zaw zan hun le khuomiel kuon ahi hi. 

10Tuaci’n numei pahtat banga kizem a lungpheng numei khat ama lam zuonin a 
pei hi. 

11Ama kamtamin lungkhau hi; a innah a om ngim thei sih hi; 

12khatvei le lamdungah, khatvei le tuol-awng teng le, mi inn ningkawi tengah mi 
buhdapin a om hi. 

13Tua nu in ama manin tawp a, tuale maitai tahin tua pa kungah: 

14“Tuni-in biehpiehna ka bawl a, kiciemna zong ka bawl hi; 

15tuaci’n tu-in nang dawn dinga ang kuon ka hi hi, nangma sui citahin kang sui 
a, tu-in kang mu ta hi! 

16Egypt puongiel hoite tawh ka lupna, a tuomnate ka zem zo hi; 

17myrrh panamtui, aloes panamtui le cinnamon panamtuite tawh ka lupna ka 
namtuisah zo ta hi. 

18Hing pei in, zingmawng dongin lungcim tahin ki-itna bawl vai; itna tawh eima 
gel nuomsa vai. 

19Azieh pen inn ah ka pasal om lo hi; khuol gamlapi zinin a kuon zo ta hi. 

20Ama in sum-ip khat keng a, hlalia masangin inn ang tung sih ding hi,” a ci hi. 

21A kamsiem tawh tua nu in ama zawl vangut hi; a kamhlum tawh a gen ziehin a 
nua a zuipausah ta hi. 

22A kigaw nading mun lam a zuon bawngtang bang le, a awh nading thang zuona 
a kitom sazuh bangin, 

23thaltang in a gilsung a pailet dongin ama in thakhatin tua nu a zui pai hi. 

24Tu-in, ka ta aw, ka thugen ngai inlen, ka kam pana pusuoh ka thugente limtahin 
ngai in. 

25Tua nu’ lampite-ah na lungsim hei kha sin; tua nu’ lampi-ah piel poma sin. 

26Azieh pen ama nu in mi tampi puasah a, ama nu ziehin mi tampite in a silaw 
uhi. 

27Tua nu’ inn pen Misikhuo zotna lampi hi a, sina innkhan peisuhna ahi hi. 

Paunah 8 

Pilna Letsongte 

1Pilna in hing hlanin theitelna hing kiko hi lo amah? 

2Munsangte tung, lampi gei, lamkabawm teng ah a ding hi; 

3khuopi mai-a tunkot gei, inn lutna kot gei-ah a kiko hi: 

4“Mite aw, no ang hlan ka hi a, ka kikona, mihingte zosie a hlan ka hi hi. 

5No mimawlawmte aw, thu khinkhai theina sin un; tuami kisamte in lungsim 
pilna sin un. 

6Ngai un, azieh pen thu manphate kang gen ding a, ka kam sung panin thuman 
vive ang pusuoh ding hi; 



1137 

 

 
Zo Bible 

© 2018 Bible Society of Myanmar. 
 

 
 

 

7azieh pen ka kam in thuman thutah a gen ding hi; gitlona pen ka nephute 
adingin a kidahhuoi ahi hi. 

8Ka kam pana ka gen zosie thuman vive ahi hi; tuate sungah thu kuolgen le 
thukawilieng bangma om lo hi. 

9Thu theitel mite adingin ka thugente tang a, theina a neisate adingin thuman 
ahi hi. 

10Ngun tangin kang thuhilna kilahzaw unlen, kham tangin thu theina kiteelzaw 
un; 

11azieh pen suong manpha sangin pilna hoizaw a, na dei na zosiete tawh zong 
tekah thei ding ahi sih hi. 

12Pilna ahi keima pen thu khinkhai theina tawh ka tengton a, theina le a kilawm 
ngaisut theina ka nei hi. 

13 TOPA zatahna in gitlona mudana ahi hi. Kiphatsahna, kihisahna, gitlo gamtatna 
le thu legennate ka huo hi. 

14Ngaisut hoi le pilna gil ka nei hi; thuthuh theina, le hatna ka nei hi. 

15Keima ziehin kumpite maang a, gam-uhte in thutangin thu a khen uhi; 

16gam-uhte le milien zosiete in kei ziehin a manin a uh uhi. 

17Kei ei itte ka it a, kintaha ei suite in ei mu uhi. 

18Keima in haunate le patawina, hauna kip le nopsahna ka nei hi. 

19Keima’ ga pen kham sangin, kham citah nangawn sangin hoizaw hi. Keima’ 
gasuo zong pen ngun hoipen sangin hoizaw hi. 

20Keima in dihna lampi ka zui a, thutang lampi dung tawnin, 

21ei it mite hauna ka pie a, a gougil koina uh ka dim hi. 

Siemcilna-ah Pilna Kihalna 

22 TOPA in ama’ na a sep cilin keima ei na siem a, tangtawnga ama’ septe sung 
panin keima a masa pen ka hi hi. 

23Tanglai peh panin ei kisiem zo a, lei pien masanga ei kibawl masa pen ka hi hi. 

24Tui thuhpite le tui tampi luonna tuinahte a om nai lo lai-in ka pieng zo ta bo hi. 

25Muolsangte a kisiem masang, muoltangte mai-ah, ei piengsah zo hi. 

26Leitung le gamlah a bawl masang, leitung’ amasa pen lei themte a bawl 
masangin zong kei ka pieng zo ta hi. 

27Ama in vante a munah a koi lai, tuipi maitanga a kuol a bawl lai, 



1138 

 

 
Zo Bible 

© 2018 Bible Society of Myanmar. 
 

 
 

 

28tung lama vante bawlin a kipsah lai, tuipi tuinahte a bawl lai, 

29tuipi in ama’ thupiehte a palsat lo nadingin leitung kiphuna zungpite a ciemte 
lai-in kei ka pieng zo hi. 

30Tuaci’n nasem uhte bangin, ama’ gei-ah ka om hi; nisim sielin ama’ lungkimna 
keima ka hi a, ama’ mai-ah lungdamin nuomsa zingin, 

31ama’ tenna leisiet tungah kei ka kipah a, mihingte lahah nuom ka sa hi. 

32“Ka tate aw, tu-in ka thugen ei ngai un; ka gamtat dan a zuite mi nuomsa ahi 
hi. 

33Kithuhilna za-in pil unlen, thudon loin mawh op sih un. 

34Ka thugen ngai-in, ka tunkotah nisimin ei cing ei vilin, ka kotpite gei-a ei ngah 
lenlon mipa khu mi nuomsa ahi hi. 

35Azieh pen kei ei mu poma in hinna a mu vua, TOPA tung panin zong maipha a 
nga uhi; 

36hizongle keima ei mu lo mite, amau le amau a kiliemsuo ahi hi; keima ei muda 
mi zosie a si nuom ahi hi,” a ci hi. 

Paunah 9 

Pilna’ Pawikhamna 

1Pilna in a inn lam zo ta a, khuompi sagi sui zo hi. 

2A gante go zo-in a zu a pawi a, an neh nading sabuoi zong a pha hi. 

3Ama in khuo sung munsang pente panin mi hlan dingin a nasem numeite sawl 
a, 

4“No, thu thei lote aw, tanah hing pei un!” ci-in hlanin, thu khentel thei lote 
kungah, 

5“Hing pei unlen, ka an ne-in ka zupawisa hing dawn ta un. 

6Picinlona taisanin nungta unlen, thuthuh theina lampi tawn un,” cisah hi. 

Thuciin Tuomtuomte 

7Mi simmaw khat thu a hil poma in maizumna nga hi; migilote a phawh poma in 
liemna nga hi. 

8A kiphawhsie mi simmaw pa in ang muda bep lel ding hi; mipilte na phawsiet 
ciengin ang it ding uhi. 

9Mipilte thuhil in, tua hile amate ang pil semsem ding uhi; midihte thuhil in, tua 
hile a theina uh ang kibelap ding hi. 

10 TOPA zatahna in pilna kipatna ahi a, Siengtho Pa theina in thuthuh theina ahi 
hi. 

11Bangzieh ahei cile keima ziehin na hinkhuo nite ang khang ding a, na 
khankumte ang kibelap ding hi. 

12Nang na pil leh nangma dinga a pil na hi hi; pilna na thuse sih leh nang beh in 
na thuoh ding hi. 

Mimawte’ Hlatna le Kamciem 

13Numei mawte a nah ham hi; ama mawlawmin bangma a thei sih hi. 

14Ama’ inn kot zungah to a, khuopi bosang munte tunga a topha tungah to-in, 

15amau’ lampi cieta a pei, tua mun a nawh kha mite hlan a, 

16“No, thu thei lote aw, tanah hing pei un!” ci-in hlanin, thu khentel thei lote 
kungah, 

17“A kigudap tui hlum deu a, a kidapneh an tui deu hi,” a ci hi. 

18Hinanle amate in tua munah misite a op lam le a thuhna Misikhuo-ah tua nu’ 
lenglate a op lam a thei sih uhi. 

Paunah 10 

Solomon’ Gen Thupilte 

1Solomon’ paunahte. Tapa pil in a pa lungdamsah a, tapa maw in a nu dasah hi. 

2Gitlona tawh a kinga goute in phattuomna a nei sih a, sina panin dihna in ei 
hunkhie hi. 

3 TOPA in thuman mite a gilkielin a koi sih a, ama in migilote a du uh a ngawlsah 
hi. 

4A thasie khut in mi zawngsah a, a thanuom khut in mi hausah hi. 

5Khal lai-a an khol pa pen tapa pilvang ahi a, anlah huna a kimu tapa in 
maizumna piengsah hi. 

6Midihte’ lutungah thupha om a, migilote’ kam in kheltatna selcip hi. 

7Midihte kiphawna pen thupha ahi a, migilote’ min muotmang ding hi. 

8Mipilte’ lungtang in thupiehte thudon ding a, a mot ham mimaw pa in sietna a 
tut ding hi. 

9Citahna lampi a zui poma lungnuomin kalsuon ding a, gitlona lampi a zui poma 
kiphawhkhie veve ding hi. 

10A mit-hem tawh mi a en poma in buoina piengsah a, hangsantaha mi a 
phawsieh pa in kilemna piengsah hi. 

11Midihte’ kamham in hinna tuinah ahi a, migilote’ kamham in tatsietna a selcip 
hi. 

12Mudana in kihauna piengsah a, itna in khielna teng khucip hi. 

13Thutelna nei pa’ kam sungah pilna kimu a, pilna a nei lote’ elzang ah ciengpum 
a om hi. 

14Mipilte in theina a khol vua, mimawte’ mot hamna in sietna tungsah bai hi. 

15Mihaute’ hauna in amau’ kulpi ahi hi; mizawngte’ zawnna in amau’ kisietna ahi 
hi. 

16Thumante’ thaman in hinna lamah pui a, migilote’ nga phattuomna in mawna 
lamah a pui hi. 

17Kithuhilna a thudon poma hinna lampi tunga om ahi a, phawsietna a nuol 
poma a lam pielmang ahi hi. 

18Zuou kam in mudana selcip a, mi gensie poma mimaw ahi hi. 

19Thu a kitam gen ciengin khielna zong a om pai a, mi pilvangte ham a ki-ip uhi. 

20Midihte leii in nguntang hoipen ahi a, migilote’ lungsim bangma a man sih hi. 

21Midihte’ nephu in mi tampi vah a, mimawte in a motna a sipi uhi. 

22 TOPA’ thupha in hauna piengsah a, ama in tua tawh dana kici a belap sih hi. 

23Khielna bawl ding pen mimawte adingin apmaina bang lel a, theitelna a nei mi 
in pil gamtat nuom a sa hi. 

24Migilote tungah amau’ giinpen tung ding a, thuman mite ahi uleh a dei bang uh 
kipie ding hi. 

25Huipi in a nawh ciengin migilote a om nawn sih vua, midihte ahi uleh 
kumtawnin kip ding uhi. 

26Lengga tuithua in ha zasah a, meikhu in mit a sipsah bangin, mi thadate in 
nasep a ciel a pute gentheisah uhi. 

27 TOPA zatahna in khan sausah a, migilote’ khankum a tom ding hi. 

28Midihte’ kinepna khu lungdamna-ah a tawp a, migilote’ kinepna bangma lo a 
suoh hi. 

29Mi thumante adingin TOPA’ lampi in munkip muonhuoi ahi a, sietna a bawl 
mite adingin kisuhsietna ahi hi. 

30Midihte a opna panun kisuonkhie lo ding a, migilote ahi uleh gam sungah a 
omsuoh sih ding uhi. 

31Midihte’ kam panin pilna pusuoh a, thusie a gen leii ki-atsan ding hi. 

32Midihte’ nephu kam in mite’ san thei ding thu thei a, migilote kam ahile thusie 
vive ahi hi. 

Paunah 11 

1 TOPA in a man lo tawikhaina muda a, tawisuong man in ama’ lungkimna ahi hi. 

2Kiphatsahna a op ciengin minsietna tung pai hi; pilna pen a kiniemkhieh mite 
tawh a omton hi. 

3Midihte a citahna in makai a, mi zuou theite ahile a lungsim kawina un amate a 
susie hi. 

4Thangpai ni ciengin haunate in phattuomna ei pie sih a, dihtatna in sina panin 
ei hunkhie hi. 

5Genbang lo mite’ dihtatna in a lampi uh tangtahin zui a, migilote ahile amau’ 
gitlona tawh a pua uhi. 

6Mi thumante’ dihtatna in amate hundam a, mi zuou theite pen amau’ gelna 
sungah a awh uhi. 

7Migilote a si ciengin amau’ kinepna mangthai a, Pasien nei lote’ kinepna zong 
bangma lo a suoh hi. 

8Lungkhamna panin midihte kihunkhie a, khum munah migilote a lut zawsop 
uhi. 

9Pasien nei lote in a kam utawh a vengte susie a, midihte ahi uleh theina tawh a 
suohta uhi. 

10Midihte a dau uh a pei ciengin khuopite lungdam uhi; migilote a manthai 
ciengin lungdam kikona om hi. 

11Mithumante’ thupha ziehin khuopi khat kitawisang a, migilote’ thugen ziehin 
tua khuopi kithalpai hi. 

12Midang khat a neubawl poma pilna nei lo ahi a, mipil pa ham loin sip dide hi. 

13Mi gensie pa in a thusim teng genin vah kawikawi a, mi muonhuoi pa in thu im 
khinkhian hi. 

14Kimakaina a op lona munah minam pua a, thukuppi ding a kicinna munah 
lungmuonna a om hi. 

15Theilo mi khat’ leiba lopieh dinga na kikhamna in gimna ang tun ding a, tua 
banga bawl ding nielna-ah lungmuonna omzaw hi. 

16Mi hepi thei numei in patawina nga a, hoina a muda nu ahile maizumna tawh 
a kituom hi. Mi meipuote in bangma nei lo a, a hakat mi in hauna nga hi. 

17A migite ahile amau le amau thaman kipie ahi vua, a gilo mite pen amate a 
kiliemsuo ahi uhi. 

18Migilote in hamphatna tahtah nga lo a, dihna khaici a tute in thaman mantah a 
nga uhi. 

19Dihna sunga a kukal poma a nungta ding vua, sietna a sulzui mi poma a si ding 
hi. 

20Lungsim kawite pen TOPA adingin kidahhuoi a, genbanglo mite lampi in ama’ 
lungkimna ahi hi. 

21Migilote dan tuoh loin om lo ding hi, ci thu telcien in, ahi vangin midihte a 
suohta ding uhi. 

22Thu hoi a ngaisun thei lo a melhoi numei pen vohpi nephu dawna kham kuol 
kibasah tawh kibang ahi hi. 

23Midihte’ lunggul pen a hoi lam behbeh ah a tawp hi; migilote’ kinepna pen 
lungthahna behbeh a suoh hi. 

24Mi pawlkhat in pie ziehzieh napi a hau semsem uhi; adangte in a pieh ding uh 
hendap napi, cimaw gentheina beh a thuoh uhi. 

25A phal mipa hau semsem ding a, tui a pie pa in tui ma a ngakia ding hi. 

26Antang zua nuom lote mipite in a gausam vua, a zua mite tungah thupha kipie 
hi. 

27Hanciem taha thuhoi a suite in maipha a nga vua, sietna a sui mite tungah 
sietna ma a tung hi. 

28A hauna uh a muong mite a vulmang ding vua, midihte, singna dawng bangin 
a khanpha ding uhi. 

29A innkuon sung a buoisah mite a hawmsuoh ding vua, mimawte pen mipilte’ 
sila a suoh ding uhi. 

30Midihte’ ga in hinna singkung ahi a, mi kheltatte in mi tampi a that uhi. 

31Leitungah midihte a kithuhkia pai hi leh, migilote le mawneite bangza-in a 
kithuhkia zaw kan lai diei! 

Paunah 12 

1Kithuhilna a deite in theina a dei vua, kiphawsietna a zadate mimaw ahi uhi. 

2Mi hoite in TOPA tung pan maipha nga a, ama in sietna a bawl sawm mite a 
mawsiet hi. 

3Gitlona tawh koima in lungmuonna a mu sih a, midihte’ zungpi kilawh ngai lo 
ding hi. 

4Zi hoi pen a pasal’ mang lukhu hi a, mi a zumsuo numei pen a pasal’ gunatna 
tawh kibang hi. 

5Midihte’ ngaisutna pen thutang ahi hi; migilote’ gelna pen mi solna vive ahi hi. 

6Migilote’ thugen pen mi that dinga buhdapna hi a, thumante’ thugen in amate 
hunkhie hi. 

7Migilote kithalpai-in a om ta sih vua, midihte’ inn a kip zawsop hi. 

8Mi khat a ngaisut hoina hang tawh ama kigenpha a, lungsim letat mite 
kisimmaw hi. 

9Neh ding nei lopi-a mi thupi banga op sangin simmaw thuohin nasem khat nei 
ding hoizaw hi. 

10Midihte in a ganhingte’ kisapna thei a, migilote’ khuotuona in tatsietna ahi hi. 

11Amau’ lo a hlote in an hau ding a, kimanna nei lo nate a del kawikawite thu 
ngaisun thei lote ahi uhi. 

12Migilote in gitlona pana a nga uh nate deigaw a, midihte’ zungpi in ga a ga hi. 

13Migilote a hamna panun a khielnate utawh a awh vua, midihte ahi uleh buoina 
panin suohta uhi. 

14A kamsiemna panin mi khat na hoite tawh kidim a, thatang tawh nasepna in a 
thaman a nga hi. 

15Mimawte in a gamtatna uh a manin ngaisun a, mipilte in ahile mite’ thukuppina 
a ngai uhi. 

16Mimawte in a lungthahna uh thakhatin a kilangsah vua, mi pilvangte in zakona 
a awlmaw sih uhi. 

17Thuman thutah a gen poma in thuman teci pang ahi a, a man lo teci in zuouthu 
beh a gen hi. 

18Ngaisutna nei lo-a hamna in namsau bangin mi sun a, mipilte’ kamham in 
damna a piengsah hi. 

19Thuman a gen nephu kipden a, zuouthu gen leii ahile bakhat beh kimang hi. 

20Sietna a gelte’ lungsim sungah solna beh om a, kilemna ding vaihawmte a 
lungdam uhi. 

21Midihte tungah sietna tung lo a, migilote buoina tawh kidim hi. 

22 TOPA in zuouthu a gen nephu kidah a, muonhuoi taha a gamtate ama’ 
lungkimna ahi hi. 

23Mipil pa in a theina im khinkhian a, mimaw pa’ lungsim in a motna pholahlah 
hi. 

24Na sem dingin mi thadate a kipausawl laitahin, mi thanuomte’ khut in a uh ding 
hi. 

25Lunghimawna in mi lungkiesah a, a hoi kamham in mi lungdamsah hi. 

26Midihte in a guolte ngaisutna hoi pie a, migilote’ gamtatna in lam a pielsah hi. 

27Mi thadate in a samatte uh a hang sih vua, mi thanuomte in a manpha haunate 
a nga uhi. 

28Midihte’ lampi-ah hinna om a, tua lampi zuina-ah sina a om sih hi. 

Paunah 13 

1Tapa pil in thuhilna dei a, mi simmawte in phawsietna a ngai nuom sih uhi. 

2Mi hoite in a thugenna ga panun na hoite a ne ding vua, mi zuoute’ deina pen 
sietna bawl ding ahi hi. 

3A kam a kem zo mite pen a hinna uh kembih ahi pai uhi; a kam a golkahte ahile 
a kisie ding uhi. 

4Mi thanuomte’ deina a kiphungvua laitahin, mi thadate in deigaw napi bangma 
a nga sih uhi. 

5Midihte in zuouthu muda a, migilote zumhuoi tah le mindaihuoi tahin a gamta 
uhi. 

6Dihtatna in thutanga a gamta mipa cing a, mawna in migilote a thalpai hi. 

7Mi kimkhat bangma nei lopi kihausah a, adang kimkhatte hau napi kizawngsah 
uhi. 

8Hauna pen mi khat’ hinna takhietna ahi a, mizawng pa in galgihna kam a za sih 
hi. 

9Midihte’ khuovah lungdam a, migilote’ meivah a mit hi. 

10Hil ding a nuom lo kihisahna in kihauna piengsah a, mi thukuppite tawh pilna 
a omton hi. 

11A kinaw nga hauna kiemsuh pai ding a, a themthem-a khol mite’ sum 
khangkhang ding hi. 

12A tungpah lo lametna in lungtang nasah a, lungtup tunna in hinna singkung ahi 
hi. 

13Thuhilna simmawte in amate tunga sietna tut ahi vua, thupieh a zatah mite 
ahile thaman kipie ding hi. 

14Mipilte’ thuhilna in hinna tuinah ahi a, tua pen sina thang tawh mi khat a 
kipelna ahi hi. 

15Thu ngaisut siemna in maipha ngana ahi a, upna nei lote’ lampi in amau’ 
kisietna ahi hi. 

16Mi pilvangte in na zosie pilna tawh a sem vua, mimawte in a motna uh a 
pholahlah uhi. 

17Kamtai hoi lo in mi buoisah a, palai muonhuoi in mi damsah hi. 

18Zawnna le mindaina pen thuhilna a thusim lote ading ahi a, phawsietna a 
thudon pa a kipatawi hi. 

19Deina tangtunna in hlagau adingin hlum vangut a, sietna bawl nading pana 
kiheina in mimawte dingin muthada huoi hi. 

20Mipilte tawh kigop mite mipil a suoh pai vua, mimawte tawh kigopte in gimna 
a thuoh uhi. 

21Hamsietna in mawneite sulzui a, cithei nopsahna in midihte thaman a pie hi. 

22Mi hoite in a tu a tate’ luo ding gouluo nuasiepieh a, mawneite’ neisate pen 
midihte dinga kikhol hi lel hi. 

23Mizawngte’ lo-ah an tampi pieng thei a, thutang a op lo ziehin tuate maimang 
hi. 

24Ciengpum zang nuom lote a tate muda ahi a, amate a it mite in limtahin amate 
a thuhil hi. 

25Midihte in a khamkhop uh a nei vua, migilote’ gilpi ahile a hawmsuoh hi. 

Paunah 14 

1Numei pil in a inn lam a, numei maw in a khut tawh phel hi. 

2Thuman-a kalsuonte in TOPA a zatah vua, thuman lo-a gamta mi in ama a 
simmaw hi. 

3Mimawte’ ham in a elduong vua dingin ciengpum ahi a, mipilte’ nephu in amate 
kemcing hi. 

4Bawngtang op lona ah an a om sih hi; bawngtang’ hatna tawh an tampi kila hi. 

5Teci muonhuoi in zuouthu gen lo a, a man lo teci in zuouthu a gen hi. 

6Mi simmaw pa in a mawhna-in pilna sui a, thu theitel mite adingin pilna ol 
mama hi. 

7Mimawte’ opna pelh in, azieh pen nang in tuanah thu theina na mu sih hi. 

8Mi teite’ pilna in a pei nading uh lampi theitelna ahi a, mimawte’ motna in lam 
khielsah hi. 

9Mimawte in khielna ziehin biehna a simmaw vua, mi thumante in Pasien’ 
maipha nga-in nuom a sa uhi. 

10Lungtang in ama’ gentheina thei a, midangte in a lungnoppi thei sih hi. 

11Migilote’ inn kisusie a, thuman mite’ puonbuh gina semsem hi. 

12Mi khat dinga a man tawh a kibang lampi pen a tawpna ah sina lampi hi 
theizaw hi. 

13Nui pum nangawnin lungtang na a, nopna a ven ciengin lunggimna om hi. 

14A letat mite in a gamtatna utawh kituohin a nga vua, mi hoite in a sepna utawh 
kituohin a nga uhi. 

15Mimawte in thu zosie um pai a, mi teite in a kalsuon nading ngaisun hi. 

16Mipilte kidawmin sietna panin a kihem vua, mimawte ahile kihisahin a 
kidawm sih uhi. 

17A lungtom mite mottat a, thugel mite kimuda hi. 

18Mimawte motna tawh kizem a, mi teite theina lukhu kikhusah hi. 

19Mihoite mai-ah misiete kun a, thumante’ tunkotah migilote a kun uhi. 

20A vengte nangawn in mizawngte ngai lo a, mihaute in lawm le guol tampi a nei 
uhi. 

21A vengte’ simmaw mite mawnei hi a, mizawng a hepite mi nuomsa ahi hi. 

22Gitlo a sawmte a khiel hi lo uh amah? Thuhoi gelte in mite’ zatahna le muonna 
nga uhi. 

23Gimpipi-a nasepna zosie-ah phattuomna om a, kamkumna lel pen in zawnna-
ah ei tut hi. 

24Mipilte’ mang lukhu in a pilna uh ahi a, mimawte’ paakuol in a motna uh ahi hi. 

25Thutah a gen teci in mihingte’ hinna hundam a, zuouthu gen pa mi leheh ahi 
hi. 

26 TOPA zatahna sungah mi khat in muonna kip nei a, a tate in kibuhna a nei ding 
uhi. 

27 TOPA zatahna in hinna tuinah ahi a, tua khu mi khat in sina thang a pel thei 
nading ahi hi. 

28Gammi tamna in kumpipa’ minthanna hi a, gam mite op lona-ah gam-uhte kisie 
hi. 

29A lungduoi mi poma theitelna lienpi nei hi a, a lungthah bai mipa in motna a 
tawisang hi. 

30Lungnopna in tahsa adingin hinna hi a, thangpaina in guletang muotsah hi. 

31Mizawngte a bawlsiete pen a Bawlpa simmaw ahi a, tasamte a hepi mite in ama 
a zatah uhi. 

32Amau’ gamtat sietna in migilote thalpai a, midihte in a citahna sung vuah 
kibuhna a mu uhi. 

33Theitelna a nei mite’ lungsim sungah pilna teng a, mimawte’ lungtangah tua 
pilna kithei kha lo hi. 

34Dihtatna in minam tawisang a, mawna in mi khatpo adingin mindaina ahi hi. 

35Pilvang taha a gamta nasempa in kumpipa’ maipha nga a, zumhuoi taha gamta 
pa tungah ama’ thangpaina tung hi. 

Paunah 15 

1Kamnem a dawnna in thangpaina damsah a, kamkhauh in lungthahna a sosah 
hi. 

2Mipilte’ kam in theina gen a, mimawte’ kam in motna phulsah hi. 

3 TOPA’ mit in mun zosie mu a, misie le mipha encien zing hi. 

4Kamnem in hinna singkung ahi a, kam gilo in lungsim suzan hi. 

5Mimawte in nu le pate’ thuhilna simmaw bawl a, thuhilna a thupisim mipa pen 
mi pilvang ahi hi. 

6Mi thumante’ inn sungah gougil tampi om a, migilote’ hauna in buoina piengsah 
hi. 

7Mipilte’ kam in theina thezah hi; mimawte’ lungsim sungah tua bang om lo hi. 

8Migilote’ biehpiehna in TOPA adingin kidahhuoi a, midihte’ thungetna in ama’ 
lungkimna ahi hi. 

9 TOPA in migilote’ gamtatna kidahhuoi sa a, ama in dihna lam a del mipa a it hi. 

10Lamkhiel mite adingin thuhilna khauh om a, phawsietna a mudate a si ding 
uhi. 

11 TOPA mai-ah Misikhuo le Sietna kipholahin a om hi, tua ahile mihingte’ 
lungsim bangza-in a kipholah zaw kan lai diei! 

12Mi simmawte in a kiphawsiet ding a dei sih vua, mipilte kungah amate a pei 
sih ding uhi. 

13Lungsim nopna in maitaisah a, lungsim gimna in lungsim suzan hi. 

14Theitelna a nei mipa’ lungsim in pilna sui a, mimawte in motna tawh a kam uh 
a va uhi. 

15A hin sung tungtawnun mizawngte in hahsatna thuohin, a lungdam mite in a 
tawntungin pawi a bawl uhi. 

16Gougil tampi nei-a tua tawh lungkham sangin TOPA zatahna tawh themkhat 
beh nei-a i op hoizaw hi. 

17Kimudana tawh bawngthau’ sa nehna sangin ki-itna a opna munah ante me 
neh hoizaw hi. 

18A lungtom mite in kihauna piengsah a, a lungduoi mite in kihauna daisah hi. 

19Mi thadate’ lampi lingkungte tawh kidim a, midihte’ lampi pen a phei lam 
lienpi ahi hi. 

20Tapil in a pa lungdamsah a, tamawte in a nute simmaw hi. 

21Ngaisutna a nei lo mite in motna kipahpi a, thu theitel mipa pen tangtahin 
gamta hi. 

22Kikupna om lo gelnate kikhiel a, thukuppi tampite tawh a maa a tun uhi. 

23A kilawma dawn theina in koipo lungdamsah a, a kilawm huna thugen bangza 
tahin hoi ahei! 

24Azieh pen mipilte’ hinna lampi in a tunglam peipi to a, tua khu a nei lama om 
Misikhuo a pel thei nading uh ahi hi. 

25 TOPA in mi kiphasahte’ inn phelkhepieh a, ama in meigongte’ gamgi keppieh 
hi. 

26Gelna hoi lote TOPA adingin kidahhuoi ahi a, hizongle ama muna-ah 
kamsiemna zong a siengtho ahi hi. 

27A manlopi-a nga nopna ziehin huoihamna in amau’ inn sung buoina piengsah 
a, hinanle guhgol mudate a hing ding uhi. 

28Midihte’ lungsim in bangci dawn ding ci thu lungngai phot a, migilote’ kam in 
thusie a suokhie hi. 

29Migilote kung panin TOPA gamla op a, ama in midihte’ thungetna a za hi. 

30Maitaina in lungsim kipahsah a, thutha hoi in pumpi tha thosah hi. 

31Kithuhilna laigil a thudonte mipilte lahah a teng ding hi. 

32Thuhilna awlmaw lote amau le amau a kisimmaw ahi a, kithuhilna a 
thupisimte in thu theitelna nga uhi. 

33 TOPA zatahna pen pilna sungah kithuhilna hi pai a, patawina masangin 
kiniemkhiehna a pei hi. 

Paunah 16 

1Lungsima gelnate pen mihing-a’ hi a, kam tawh dawnna ahile TOPA kung pan 
ahi hi. 

2Mihing in gamtatna zosie ama’ muna-ah man sa a, hinanle TOPA in amau’ 
lungsim na tawite hi. 

3 TOPA tungah na vaite ap in, tua hile na gelnate tangtung ding hi. 

4 TOPA in na zosie tupna nei cietin bawl a, migilote nangawn zong buoina ni-in 
sietna thuoh dinga a bawl ahi hi. 

5A kiphasah mite zosie TOPA in kidahhuoi sa a, amate dan tuoh loin om lo ding 
hi, ci thu telcien in. 

6Citahna le muonhuoina tawh mawmaina kinga a, TOPA zatahna tawh mi khat in 
gitlona pel thei hi. 

7Mite’ gamtatna in TOPA a lungdamsah ciengin, ama in a galte uh nangawn amate 
tawh kilemsah hi. 

8Thutang lo tawh tampitah i nei sangin thumanna tawh tawmno khat i nei 
hoizaw hi. 

9Mihing lungsim in sep ding gel a, hinanle TOPA in kalsuonnate lamlah hi. 

10Kumpipa’ nephu in thuneina tawh a khensat hi; ama in thu a khen ciengin a 
khiel ngai sih hi. 

11Tawikhaina man le tawisuongte TOPA-a’ hi a, ip sunga om a gihte zosie ama’ 
bawlsa ahi hi. 

12Dihna in kumpi topha a kipsah ziehin, a sie-a gamtat ding pen kumpite adingin 
kidah a huoi hi. 

13A thudih nephute pen kumpipa’ lungkimna ahi a, ama in thuman gente a it hi. 

14Kumpipa’ thangpaina pen sina kamtaipa hi a, mipil khat poma in ama 
lungdamsah ding hi. 

15Kumpipa’ maitaina ah hinna om a, ama’ maipha pen guo zusah meiite tawh 
kibang hi. 

16Kham sangin pilna nga ding bangza-in hoizaw ahei! Ngun sangin thu theitelna 
teelhuoi zaw hi. 

17Midihte’ lampi in sietna pel hi; amau’ lampi a kemcingte in amau’ hinna zong a 
kem hi pai hi. 

18Sietna a tun masangin kihisahna om a, puana a tun masangin kiphatsahna 
lungsim a om hi. 

19Mi kisatheite tawh vanlah i hawm sangin lungsim kineimkhieh mizawngte 
lahah i op hoizaw hi. 

20Thuhilna a thupisim mite daupei ding a, TOPA a muong mite mi nuomsa ahi uhi. 

21Lungsim pilte pen thu theisiem kici a, kamsiem in mihuoi theina khangsah hi. 

22Pilnna pen a nei mite adingin hinna tuinah hi a, mottatna in mimawte 
kidantatna ahi hi. 

23Mipilte’ lungsim in a kamham uh pilvang tahin hamsah a, amau’ nephu-ah mi 
zawl theina kibelapsah hi. 

24Kamsiem pen khuoibal tawh kibang a, hlagau adingin hlumin pumpi adingin 
cidamna ahi hi. 

25Khatveivei man i sah lampi khat pen a tawpna-ah sina lampi na hizaw thei hi. 

26Nasemte in an a du ziehun na a sem vua, amau’ gilkielna in nasem dingin amate 
a sawlsawl hi. 

27Kimanna a nei lote in mi siet nading a ngaisun vua, a kamhamte uh ahile a 
katum thei meikuong bang hi. 

28A letat mite in kihauna a thezah vua, mi gensiete in lawmta ki-it lai a khenkham 
uhi. 

29Mi tatsiete in a vengte zawlin, a hoilo lampi-ah a pui uhi. 

30A mit-hem tawh mi hopite in sil hoi lo a gel vua, a nephu ei lesan pa in thusie 
tut hi. 

31Samkanna pen minthanna lukhu ahi hi; tua khu dihna hinkhuo tawh kinga ahi 
hi. 

32Thagum hatna sangin lungduoina hoizaw a, khuopi khat a zo pa sangin a 
lungsim a zo pa hoizaw hi. 

33Puontuol tungah ai kisan nanleh TOPA beh in khensatna pie hi. 

Paunah 17 

1Kihauna tawh innsung dima pawi an nehna sangin lungnopna tawh an gumgaw 
halno khat nehna hoizaw hi. 

2Pilvang tahin a gamta sila khat in zumhuoi tahin a gamta tapa uh a, innkuon 
sung mite khat bangin ama in gamh a tang ding hi. 

3Sia a kihuontuina-ah ngun kihalin, meikhuh sungah kham kisittel a, ahi 
vangin TOPA in mihing lungtang sittel hi. 

4Sietna a bawl mite in kamham gilo a ngai vua, zuouthu gen mipa in thu ginalo 
kigente a thupisim hi. 

5Mizawngte a thusim lote in amau a Bawlpa simmaw ahi uhi; midangte’ 
tuosietna-ah a thangphate pen dan thuoh loin a om sih ding uhi. 

6Tuute pen tehsiete’ mang lukhu ahi a, nu le pate pen tate’ angtanna ahi hi. 

7Thuhoi genna pen mimawte adingin kilawm lo hi; zuouthu genna pen gam-
uhte adingin kilawm lo kan lai hi. 

8Guhgol pen a piete’ muna-ah suong-ai tawh kibang a, a kihei napo vuah a daupei 
uhi. 

9Mi’ khielna a maisah pa in lawm le guol hau a, mi tawh a kisel den pa in lawm 
le guol a tan ding hi. 

10Mimaw khat zavei i sat sangin thu khinkhai thei khat khatvei i phawsietna pen 
thuh bunzaw hi. 

11Migilote in ledona ding behbeh a sui vua, hinanle amate do dingin kamtai gilo 
khat kisawl ding hi. 

12A mottat mimaw khat tawh i kisih sangin a tano kilah pieh vompi tawh kituo 
ding hoizaw hi. 

13Thuhoi sietna tawh a thuhkia mipa’ inn sung panin sietna veng ngai lo ding hi. 

14Kihauna kipatna pen tuikuong ke pana a luong tui tawh kibang hi, tua hi a, 
kihau masanga khawl pai khian ding ahi hi. 

15Migilote dih a tangsah pa le midihte maw a tangsah pa pen TOPA dingin a ni-in 
kidahhuoi tuoh hi. 

16Sin nopna lungsim a nei lo mimawte’ khut sungah, pilna sin nadingin bang 
hangin sum ki-ap ding ahei? 

17Lawm le guolte in ei it den a, sanggamte ahile hahsat huna ei thuohpi dinga 
ang pieng ahi hi. 

18A vengpa ’ leiba a lopieh dingin kikhamin, kamciem piehna pen thu theimaw 
vai ahi hi. 

19Gamtat khielna a dei pa kihauna dei ahi a, a sangkil a sang lamte pen gu tawn 
nading sui ahi hi. 

20Lungsim kawite nuomsa ngai lo a, zuouthu a gente in hamsietna tuoh uhi. 

21Tapa maw a neite in lunggimpi a, tapa maw a nei nu le pate lung nuom lo hi. 

22Lungtaina in zatui hoi khat ahi a, lungkiehna in gu le tangte gawtasah hi. 

23Thutang lampi heimang nadingin migilote in guhgol a daplah uhi. 

24Thu khinkhai thei pa in pilna en a, mimawte’ mit in leimong dong a en 
kawikawi hi. 

25Ta mawte a pate’ lunggimna ahi a, a hing nu adingin sinkhamna ahi hi. 

26Maw nei lo pa tungah lieu tuosah pen hoi lo a, a citahna uh ziehin mi thupite 
sat huoi lo hi. 

27Thugen ki-ip mipa in pilna nei ahi hi; a sip khinkhian mipa zong theitelna nei 
ahi hi. 

28A sip dide mimawte nangawn a pil dingin kingaisun hi; kamkeh loin a op 
ciengun, thu thei dingin kingaisun hi. 

Paunah 18 

1Ama guoha a tolten pa pen a nop banga om pa ahi a, mantaha kikhensa thu a 
thusim lona lah hi. 

2Mimaw khat in theitelna lamah nuom a sa sih a, ama’ mimal ngaisutna beh a 
gen hi. 

3Gitlona a tun ciengin simmawna zong tung a, mindaina a tun ciengin mindaina 
in zui pai hi. 

4Kam tawh thukigente tui thuhpi tawh kibang hi; pilna tuinah ahile luitui pulkhie 
bang hi. 

5Mawneite deisahin tuomhuom hoi lo a, midihte thukhenna tut ding hoi lo hi. 

6Mimaw khat’ kamham in kihauna piengsah a, mimaw khat’ kamham in tepuong 
ding ngen ahi hi. 

7Mimawte’ kamham in amau’ kisietna hi a, amate adingin a nephute uh pen 
thang ahi hi. 

8Migensiete’ kamham pen antui tawh kibang a, tua khu pumpi sung lamah a 
tumsuh pai hi. 

9Nasep thada mipa pen sil susiepa tawh sanggamta ahi hi. 

10 TOPA’ min pen a muonhuoi tausang ahi hi; tua sungah midihte tai-in hlamuong 
uhi. 

11Mihaute’ neilelam in a kip a khuopite uh ahi hi; a ngaisutna vuah tua pen a sang 
kulpi tawh kibang hi. 

12Kisietna a tun masangin mi lungsim kiliensah a, patawina masangah 
kiniemkhiehna a pei hi. 

13Mi khat in a zahcien masanga thu khat a dawn leh, tua pen a mothuoi le a 
zumhuoi ahi hi. 

14Mihing’ lungsim in natna thuohzo napi, a kitamzan lungsim koi in thuoh zo 
ding ahei? 

15Thu ngaisun thei khat in theina khol a, mipilte’ bil in theina sui hi. 

16Letsong in kotte hong a, tua in miliente tawh kimusah thei hi. 

17Midang khat pei-in a dawhcien masang sie-in thu gen masa pen pa-a’ a man 
tawh a kibang hi. 

18Aisanna in kiselna vengsah a, mi thahat thu kitute kikalah thu khenpieh hi. 

19Sanggam kisietna pen khuopi khat lut sangin hamsa zaw a, tua banga kihauna 
pen khuopi tunkot golhte tawh kibang hi. 

20A kamhamna panin mi gilva a, a nephu-a a genna in a taisah hi. 

21Leii’ thuneina sungah sina le hinna om a, a leii a it mite in a ga a ne ding uhi. 

22Zi mu zo pa pen sil hoi mu ahi a, TOPA tung pana maipha nga ahi hi. 

23Mizawngte a ham ciengin thumna kam a zang vua, mihaute in khautahin a 
dawng uhi. 

24Lawm hoi kipang kimkhat om a, hinanle lawm hoi tahtah pen sanggamte 
sangin hoizaw hi. 

Paunah 19 

1Zuouthu gen mimaw pa sangin citahna tawh kalsuon mizawng pa hoizaw hi. 

2Theina kici nei lopi-a lunggulna pen hoi lo a, a nawpei mi pa in lam a khiel hi. 

3Mi khat’ mottatna in sietna tun a, TOPA tungah a lungthah hi. 

4Hauna in lawm le guol tampi neisah a, mizawngte, lawm le guol nei loin kinuasie 
hi. 

5Zuou teci pang pa dan thuoh loin om lo ding a, zuou gen mipa suohta lo ding hi. 

6Mi tampi in uliente’ maipha a sui vua, letsong pie pa pen mi zosie’ lawm ahi hi. 

7Mizawngte pen a tanaute nangawn in muda ahile, a lawm a guolte in bangza-in 
pel zaw kan lai ding ahei! Amate hlanin a del ciengin tua sungah amate a om 
nawn sih hi. 

8Pilna suipa ahile ama le ama ki-it ahi a, thutelna nei ding pen daupei nading ahi 
hi. 

9Zuou teci a pang pa dan thuoh loin om lo ding a, zuouthu gente zong kisie ding 
uhi. 

10Mimawte a noptat ding uh kilawm lo a, sila khat in uliente a uh ding kilawm 
lozaw lai hi. 

11Thu ngaisun siemte a lung uh duoi a, khielna khat kimumaw bawl pen 
vangneina ahi hi. 

12Kumpipa’ lungthahna pen humpinelkai’ hawh tawh kibang a, ahi vangin ama’ 
maipha ahile lopa tunga a kie daitui tawh kibang hi. 

13Tapa maw pen a pa adingin kisietna hi a, mi tawh a kihauhat zi pen a theu thei 
lo guomal kie tawh kibang hi. 

14Inn le neisate pen nu le pa tung pana kiluo hi a, zi pil ahile TOPA tung pan ahi 
hi. 

15Thasietna in kimut dusah a, a thada mipa a gilkiel ding hi. 

16Thupieh a zuite a hing ding uhi; a lampi uh a thusim lote si ding uhi. 

17Mizawngte tunga a thusiem poma TOPA a leitawisah ahi a, a kiningcingin 
kisangsahkia ding hi. 

18Lamet a op hun sungin na tate thuhil in; amau’ kisiet nading lamah na lungsim 
koi sin. 

19A lungtom mi tatsie pa in mawna dan thuoh ding hi; va hunkhie ta lacin na 
hutkhiet kiakia kul ding hi. 

20Mailam hun ciengin pilna na nga nadingin thukuppina ngai inlen, thuhilna 
mang in. 

21Mihing lungsim in gelna tampi nei a, ahizongin TOPA’ ngaisutna beh kip ding 
hi. 

22Mi khat tungah a deihuoi thu in tahtaina hi a, zuougen mi khat hi ding sangin 
mizawng khat hi ding hoizaw hi. 

23 TOPA zatahna in hinna tahtah ahi hi; tua tawh a kidim mipa nuomtahin 
khawlin, gimna a thuoh sih ding hi. 

24Mi thasiepa in a khut tawh ankuong sawhsuh a, a kam sunga a an tutkia ding 
nangawn a nuom sih ding hi. 

25Mi simmawte sat in; tua hile thuthei lo mipa in theina a nga ding hi. Thuthei 
mipa phawhsie in, tua hile amate in theina a nga ding uhi. 

26A pate tungah tatsie-in a nu a delmangte pen maizumna a piengsah le 
mindaina a tut tate ahi uhi. 

27Ka ta aw, thuhilna na zah thei nadingin thu theinate panin na piel ding khawl 
in. 

28Kimanna a nei lo teci in thutang pen ciemmuina-in nei a, migilote’ kam in 
khielna valtum hi. 

29Mi thusim lote adingin mawsahna a baisa-in om a, satna pen mimawte’ elzang 
ading ahi hi. 

Paunah 20 

1Zu in mi zawnkhaw vagiap-in, zucia in mi kihausah a, zu in a puisiet mi poma 
mipil ahi sih hi. 

2A zauhuoi kumpipa’ lungthahna in a hawh vapom humpi tawh a kibang hi; ama 
a lungthahsah poma in a silaw vagiap uhi. 

3Kiselna lah pana a kihemdawh pa kipahta a, hizongle mimaw poma a kihau 
paipai uhi. 

4Mi thasiepa in a hunin lo a hlo sih a, anlah hun ciengin a lah ding bangma a om 
pai sih hi. 

5Mihingte’ lungtup pen tuili bangin thuh a, hinanle thutel siem mite in tuate a 
sawh sieng ding uhi. 

6Mi tampite amau le amau mi citahin a kigen vua, ahi vangin a muontah mi koi 
in mu zo ding ahei? 

7Midihte citahna tawh a kalsuon vua, amate nua a zui tate mi nuomsa ahi uhi! 

8Thukhenna topha tunga a to kumpipa in ama’ mit tawh sietna zosie pum zap 
bangin zap sieng hi. 

9“Ka lungsim ka siengsah hi; ka mawna panin ka sieng hi,” koi in ci thei ding ahei? 

10A gihna kibang lo le tena kibang lote a ni-in TOPA adingin a kidahhuoi ahi hi. 

11Naupangte nangawn in a silbawlte a siengtho le a man ahi lam amau’ 
sepkhietna tawh a kitheisah uhi. 

12Khuo zahna bil le khuo muna mit, tuate gel a nipi-in TOPA’ bawl ahi hi. 

13Kimut du vawt sin, tua hile na zawnlaw kha ding hi; na mit hahsah lenlon in, 
tua hile an le tui na nieng ding hi. 

14Van leipa in, “Hoi sih, hoi sih,” cici napi, a peizaw ciengin a kisahtheipi veve hi. 

15Kham le suong manpha tampi om a, hinanle theina a nei pa’ thugente pen 
suong manpha ahi hi. 

16Mi khat in gelta pa’ leiba lopieh nadinga a pieh a khapna puon la inlen, 
gamdang mite tungah pieh dinga a kamciemsa tua khapna van matpieh in. 

17Solna tawh kinga an tui vangut a, hinanle tua zaw ciengin kam sungah 
suongtang a dim ding hi. 

18Thukuppina ziehin gelnate kip hi; pilna tawh lamkaina zui-in gal kisim hi. 

19Mi gensietna in thusim teng pholah hi; tua ahi ziehin a mot-ham mite tawh 
kigop sin. 

20Na nu le na pa na samsiet leh mielking lahah na meivah kisumit ding hi. 

21A patna lama kinga dihauna pen a tawpna-ah thupha hi lo ding hi. 

22“Sietna ka thuhkia ding hi,” ci sin; TOPA ngah in, ama in ang hu ding hi. 

23A gihna kikim lote TOPA adingin kidahhuoi a, tawisuong man lote hoi lo hi. 

24I kalsuonna zosie uh TOPA’ sesa ahi hi; tua ahi mawh leh i gamtatnate i bangci 
thei ding uh ahei” 

25Mi khat mot-ham pahin, “Tami a siengtho hi na,” ci-a a gen paina le kamciem a 
piehzaw cienga a nua ngaisut pan pen ama thang kisie ahi hi. 

26A pil kumpi in migilote tengkhie a, a tung vuah lengkang tawh a huol hi. 

27Mihing lungsim pen TOPA’ meivah hi a, i sungtawng dongin a sui hi. 

28Kumpipa in citahna le muonhuoina kemcing a, dihtatna tawh a topha a tukip 
hi. 

29Khangnote’ thupina pen a thahatna uh ahi a, khanghamte’ melhoina pen a 
samkanna uh ahi hi. 

30Vuohna zieha liemna in gitlona sawp sieng a, kisatna in a sungtawng dongin 
siengsah hi. 

Paunah 21 

1Kumpipa’ lungtang pen luitui luong tawh kibang a, TOPA’ khut sungah a om hi; 
ama in ama’ deideina po-ah a hei kawikawi lel hi. 

2A sempa’ muna-ah sepna zosie man a, hizongle TOPA in mite’ lungtang a 
tawikhai hi. 

3 TOPA in biehpiehna sangin thuman le thutang sep ding deizaw hi. 

4A kihisah mittang le a kiphasah lungtang- migilote’ meivah- khu mawna ahi hi. 

5Nasep thanuomte’ gelna in kiningcinna ei tun valon a, hinanle a dihau nuom 
poma kitasam ding uhi. 

6Zuou genna tawh a kinga nei le lamte pen a lengmang tuikhu le sina thang ahi 
hi. 

7Migilote a manin a gamtat nuom lo ziehun, a tatsietna un amate kaiphit ding hi. 

8Mikhielte’ lampi kawilieng a, mi siengthote’ gamtatna a man hi. 

9Mi tawh a kihau hat zi tawh inn sung khat ah i tenton sangin innkhum zang kiu 
khatah ten ding hoizaw hi. 

10Migilote’ lungsim in sietna dei a, amau’ muna-ah a vengte in hepina mu kha lo 
hi. 

11Misimmaw khat dan a kipieh ciengin thu thei lote in pil law a, mipilte thu a 
kihil ciengin a thu theina uh khang semsem hi. 

12Midih Pa in migilote’ inn kantel a, ama in a kisie dingin migilote a sawnpua hi. 

13Mizawngte kikona na bil na hum leh nangma na kiko ding a, ang kidawng lo 
ding hi. 

14Letsong kidappieh in lungthahna daisah hi; kang sunga kipie phuolsel guhgol 
in sinsona damsah hi. 

15Thutanga na a kisep ciengin midihte adingin kipahna ahi a, ahi vangin sietna a 
bawlte adingin lungkiehna ahi hi. 

16Thutelna lampi pana vahmang mite pen misite kikhopna-ah a khawl ding uhi. 

17A noptat nuom poma tasam ding a, zu le sathau hai poma hau lo ding hi. 



1158 

 

 
Zo Bible 

© 2018 Bible Society of Myanmar. 
 

 
 

 

18Migilote pen midihte adingin kitatna hi a, upna a nei lote pen mi thumante 
adingin kitatna ma ahi hi. 

19A phunhat le a hangsan zi tawh tenton sangin senel gamgaw-ah teng hit hiet 
leih hoizaw hi. 

20Mipilte’ inn sungah gou manpha omsuoh a, mimawte in tuate a netum pai uhi. 

21Dihtatna le migitna a del poma in hinna le patawina a mu ding uhi. 

22Galhangte tenna khuopi sim dingin mipil khat kuonto a, amau’ muon mama 
khuo kulpi a satguoipieh hi. 

23Kam le leii kep siemna in buoina tawh ei kipelsah hi. 

24Mi kiphasah, mi kihisah pa pen “Misimmaw pa” kici a, ki-uongsahna tawh a 
gamta hi. 

25Mi thadate’ khut in na sem nuom lo ahi ziehin mi thada pa’ deigawna in sina a 
piengsah hi. 

26Migilote in sunthapai-in a deigaw mielmuol vua, midihte ahi uleh hen kici nei 
loin a pie uhi. 

27Migilote’ biehpiehna kidah a huoi hi; ngimna hoi lo tawh a tawi ciengun 
kidahhuoi zaw lai hi. 

28Zuouthu tecipang pa kisie ding a, thungai siem pa in guolzo tahin teci pang 
ding hi. 

29Migilote in hansan mel a puo a, mi thumante in a pei nading ngaisun uhi. 

30 TOPA langkhatah pilna, thutheina, kithumopnate kimanna nei lo hi. 

31Galsim ni-a zah dingin sakol a baisa-in kikoi a, hizongle galzawna 
pen TOPA hang ahi hi. 

Paunah 22 

1Haunate sangin minphatna teelhuoi zaw a, ngun le kham sangin mi ei 
thupimuna hoizaw hi. 

2A zawng le a hau in tami nei tuoh uhi: Amahaw zosie a bawlpa, TOPA ahi hi. 

3Mipilte in zauhuoina mu-in kiphuol pai hi; mimawte peisuohin gimna a thuoh 
uhi. 

4Neilutna le TOPA zatahna thaman in hauna, patawina le hinna ahi hi. 

5Migilote’ lampi-ah thang le so kisie hi; a kikem siemte in gamlapi panin tuate a 
pel uhi. 

6Lampi manah naupangte cil in, tua hile a vuoi dongun lampiel nawn lo ding uhi. 

7Mihaute in mizawngte uh a, sum leitawi pa pen leitawi a pie pa’ sila a suoh hi. 

8Thudih lo a vaw poma in hamsietna a at ding vua, ama lungthahna ciengpum a 
kisusie ding hi. 

9A phal mite in thupha nga ding hi, azieh pen amate in mizawngte an a hawm 
uhi. 

10Misimmaw pa notmang dawh in, tua hile kiselna dai pai ding hi; kihauna le 
kisimmawnate zong a veng pai ding hi. 

11Lungsim siengtho a dei mipa le kamsiema thugen mipa in kumpipa lawmin a 
nei ding hi. 

12 TOPA’ mit in theina neite vil a, upna nei lote’ thugente a thalpai hi. 

13Mi thadapa in, “A pulamah humpi khat om! lampi-ah ei kithat kha va!” ci hi. 

14A thangtat numei khat’ kam pen dum thuhpi khat ahi hi; tua dum 
sungah TOPA' lungthahna a tuhna mipa a kiesuh hi. 

15Naupangte pen a mot gamtat ngaina hi a, ahi vangin thuhilna ciengpum in 
gamlapi-ah a notmang hi. 

16A hau nuom ziehin mizawngte bawlsie-in, mihaute a piete in supna beh nga 
ding uhi. 

Mipilte’ Thugente 

17Mipilte’ thugente: Na bil ei ngatin ka thugente za inlen, na lungsim sungah kang 
thuhilte lutsah in; 

18azieh pen tua thute na lungsim sungah vomin, tuate zosie a gen sieng dingin 
kithawi lacin nuom na sa ding hi. 

19 TOPA na muon thei nadingin tuni-in na kungah tua thute kang theisah zo hi. 

20Nang adingin kithuhilna le pilna thu nam sawm thum hing gielpiehin, 

21a mantaha na dawnkia thei nadingin ang sawlpa tungah hing genpieh hi lo ka 
mah? 

22A zawn ziehin mizawngte neisa lahpieh sinlen, mi gentheite tunkotah 
nuoithop sin; 

23azieh pen amau’ vai-ah TOPA pang a, amate a bulute’ hinna a bulu ding uhi. 

24A thangpai bai mite tawh kilawmta sinlen, a lungtom mite tawh zong kigop sin. 

25Tua hile amau’ gamtatnate zui-in thangah noma zong na awh ding uhi. 

26Midangte’ leiba a lopieh dingin kikhamin kamciem a motpieh mite lahah kihal 
kha sin. 

27Leiba lo nading bangma na nei sih leh, bang zieha nangma’ nei-a lupna hing 
kilahpieh ding ahei? 

28Na pu na pate’ na phusa kigi suong khin sin. 

29A nasepna vuah a siem mi na mu ei mah? Amate in kumpite’ na a sem ding vua, 
mi nautangte’ na a sem sih ding uhi. 

Paunah 23 

1Gam-uhte tawh an ne dinga na toton ciengin na mai-ah bang om ci hoitahin en 
inlen, 

2anhai mi na hi leh na lawl-ah namta khat koi in. 

3Kisolna an ahi ziehin gam-uhpa’ antuite dugaw sin. 

4Hau nop manin gimpipi-in nasem sin; pilvangin khawl hun thei in. 

5Na mit mu sungin tuate tawpmang thei lel hi; azieh pen tua in thakhatin 
muvanlai bangin, a hla zapin vantung lamah a lengto ta hi. 

6Mi cilpawngte’ an nehpieh sin; a an tuite uzong dugawpieh sin; 

7azieh pen tuate khu na dangtawng ang sun samzamte tawh kibang ahi hi. Amate 
in na kungah, “An ne inlen tui dawn in!” ang ci vangun, a lungsim tahpi uh hi lo 
hi. 

8Halkhat na neh sunsun na luokia ding a, na kamsiem gen teng maimang ding hi. 

9Mimaw pa’ zahna-ah thugen sin, na pil thugen teng ang simmawpieh lel ding hi. 

10Tanglai kigi suongte khin sinlen, pa nei lote’ logam kehpieh sin. 

11Azieh pen amau’ tanpa thahat a, na langkhat vuah amate panpi ding hi. 

12Kithuhilna-ah na lungsim ngat inlen, theina thu lamah na bil daw in. 

13Na tate thuhil ding kidiem sin; ciengduoi tawh sat nan lacin si lo ding hi. 

14Amate ciengduoi tawh sat lacin, Misikhuo panin a hinna uh na hunkhie ding hi. 

15Ka ta aw, na lungsim a pil leh ka lungdam mama ding hi. 

16Na kam in thuman a gen ciengin ka hlagau a kipah ding hi. 

17Na lungtang in mawneite engsah sinlen, TOPA zatahna zom peisuoh in. 

18Mai lam hun khat pel lo-in om tahpi a, na kinepna a mawhna-in maimang lo 
ding hi. 

19Ka ta aw, ka thugen za-in pil inlen, tua lampi-ah na lungsim hei in. 

20Zuhaite lahah om sinlen, sahaite lahah zong om sin. 

21Azieh pen zukhamte le anhaite zawng ding a, a kimutdu ziehun puonsie beh sil 
ding uhi. 

22Na pienna na pa thu’ ngai inlen, na nu a vuoi ciengin simmaw sin. 

23Thuman thutah lei inlen zua sin; pilna, kithuhilna, le thu theitelna lei in. 

24Midihte’ pa a lungdam mama ding hi; tapa pil a nei pa zong a tapa tungah 
lungdam ding hi. 

25Na nu le na pa lungdamsah in; na pienna na nu kipahsah in. 

26Ka ta aw, na lungtang ei pie inlen, ka lampite mitsuon gige in. 

27Numei pahtat khat pen dum thuh tawh kibang hi; angkawm numei khat pen a 
kuocih tuikhuh tawh kibang hi. 

28Ama in misuom pa bangin buhdap a, upna a nei lo mi pungsah hi. 

29Koi in gimna thuoh ahei? Koi in dan thuoh ahei? Koi kisel ahei? Koi phunphun 
ahei? A thu om lopi-in koi liem ahei? Koi a mit san giagua ahei? 

30Zu ne-a a tokhote, zucia a ciem nuomte ahi hi. 

31Hai sunga a phuon lihleh, lawl sunga a tumsuh vahiau, a san pimpem lengga zu 
etin zong nei vet sin. 

32Tua in a tawpna-ah gul bangin mi tu a, gul gunei in mi a tuh bang ahi hi. 

33Na mit in na lamdangte na mu ding a, na lungsim in letatna thu vive a gen ding 
hi. 

34Tuipi laizanga a lum mi tawh na kibang ding a, tembaw khuom dawna a lum 
mi tawh na kibang ding hi. 

35“Ei vuoh vangun ka liem sih hi; ei sat vangun ka phawh kha sih hi. Bang hun 
ciengin ka khanglo diei? ka dawn ding zu suikia vang,” na ci ding hi. 

Paunah 24 

1Migilote eng sinlen, amate tawh kigop ding lunggul sin; 

2azieh pen a lungsim un tatsiet ding ngaisun a, a kam un mi buoisah ding beh 
genin nei uhi. 

3Pilna tawh inn kilam a, theitelna tawh tua inn kip hi; 

4lunggel siemna tawh innkhan sung teng na manpha le na hoi zosiete tawh kidim 
hi. 

5Mi thahatte sangin mipil galhangte hatzaw a, thagum hatte sangin thu theina a 
neite hatzaw hi; 

6azieh pen makai siemna tawh gal kizo a, thukuppi a tamna-ah guolzawna om 
hi. 

7Mimawte adingin pilna pen sang luo hi; amate in tunkot-ah kam a keh sih uhi. 

8Sietna bawl ding a sawm poma buoina bawlpa kici ding hi. 

9Thu mot ngaisutna pen mawna hi a, mi simmawte pen mi zosie dinga a 
kidahhuoi ahi hi. 

10Hamsat hun ciengin na lungkieh leh a thazawngkhal na hi hi; 

11sina lam zuona kipeipi mite le gaw dinga kikai mite hunkhie in; 

12note in, “En in, tami theikha sih vung,” na ci uleh, lungsim a tawikhai pa in thei 
lo ding amah? Na hlagau a kemcing pa in zong thei lo ding amah? Amau’ 
gamtatna tawh kituohin ama in mi zosie thuhkia lo ding amah? 

13Ka ta aw, khuoizu a tui ziehin ne inlen, khuoibal pana a luongte na kamah hlum 
mama hi. 

14Pilna zong na hlagau adingin tua bang ahi lam thei in; pilna na mu leh, na 
mailam na mu ding a, na kinepna a kikhahtan sih ding hi. 

15Migilote bangin thuman mite’ inn buhdap sinlen, thuman mite’ tenna munah 
va tatsie ta sin. 

16Bangzieh ahei cile amate sagivei a pua vangun a thokia ding uhi; ahi vangin 
migilote ahile tuosietna in a thalpai hi. 

17Na galte a pua ciengin lungdam sinlen, a kipalkhah ciengin zong thangpha sin. 

18Tua bang na bawl le TOPA in mu-in a lungkim sih ding a, amate kung panin a 
lungthahna heimang ding hi. 

19Sietna bawlte ziehin lunghimaw sin. Migilote eng vawt sin; 

20azieh pen migilote in mailam a nei sih uhi; migilote’ meivah a mit ding hi. 

21Ka ta aw, TOPA le kumpipa zatah inlen, tua tegel’ thu mang loin om sin; 

22azieh pen ama gel kung panin tuosietna thakhatin ang pei a, tua tegel’ tunsah 
thei ding sietna koi in thei ahei? 

Mipilte’ Genbelai Thute 

23Tamte zong mipilte’ thugente ahi hi: Thukhenna-ah deidan nei hoi lo hi. 

24Migilote kungah, “Mawna nei sih teh,” a ci poma mipite in samsie-in minamte 
in muda ding hi; 

25hinanle migilote a samsiete a lung uh kim ding a, amate tungah thupha hoi tung 
ding hi. 

26A mana a dawng mipa pen a nephu tawh mi tawp ahi hi. 

27A pulam nasep ding bawlkhol inlen, na lo-a nasep ding a baisa-in koi in; tua 
zaw ciengin na inn lam in. 

28Thu om lopi-in na innvengpa langkhatah teci pang sinlen, na kam panin 
zuouthu gen sin. 

29“Amate in kei tunga ang bawl bangin midangte tungah ka bawl ding hi; amau’ 
ei bawl bangin ken zong amate ka thuhkia ding hi,” ci sin. 

30Mi thasiepa’ lo lai ka nawhkha a, mimaw pa’ lengga lo ka zawtkha hi; 

31ka et ciengin mun zosie-ah lingkung po hi; lahkhai in a leitang khumang a, 
daithaw suong teng cimguoi sieng hi. 

32Tua bang teng ka mu ciengin ka lungsan hi; tua pen ka en a, thuhilna khat ka 
nga hi. 

33Bakhat sung kimutna, haituh pahna le a khawl dingin bakhat sung khupzepin 
na op kalin, 

34nang tungah misuom pa bangin zawnna le galhiem a tawi galhangpa bangin 
tasapna ang tung ding hi. 

Paunah 25 

Solomon’ Thupil Genbete 

1Tam teng pen Judah Kumpipa Hezekiah’ uliente in a teikhiet Solomon’ paunahte 
ahi hi. 

2Thu ipna pen Pasien’ minthanna hi a, thu kankhiet pen kumpite’ minthanna ahi 
hi. 

3Vantungte sangin leitung a thuh zaw ma bangin kumpite’ lungsim zong thuhin 
kikan zo lo hi. 

4Ngun panin a eh la dawh leih ngunkheng pa adingin vanzah khat suoh hi. 

5Kumpipa’ mai panin migilote la dawh leih dihna sungah a kumpi topha kip ding 
hi. 

6Kumpipa mai-ah kithupisah sinlen, miliente’ dinna munah ding kha sin; 

7azieh pen mithupi khat’ mai-a ei kiniemkoi sangin, “Tanah hing to ta’n,” ei kici 
ding hoizaw hi. Na mit in a mu popo 

8thukhen zum tut paipai sin; azieh pen na vengte in hing maizumsah leh a 
tawpna-ah nang in bang na law ta diei? 

9Na vengpa beh ma tawh thu kisel inlen, midangte’ thusim pholah sin; 

10tua hile ang zuidap khat in ang maizumsah ding a, na minsietna a tawp ngai 
sih ding hi. 

11A kilawm hunin kamteng khat genkhiet pen ngunpeh tunga kham apple 
kisuong tawh kibang hi. 

12A sang thei mipa adingin pilna tawh mi phawsietna pen kham bilba ahi sihle 
kham kizepna tawh kibang hi. 

13Kamtai muonhuoite pen a sawlte adingin anlah hun cienga vuakhal vot tawh 
kibang a, tuate in a pute’ lungsim thasuosah hi; 

14letsong a pieh ngai lopi a kisielpipa pen guo a zusah lo meiite le huipite tawh 
kibang hi. 

15Lungduoina tawh gam-uhpa kithuzaw thei a, kam nem in guletangte 
hliehtawng zo hi. 

16Khuoizu na mu leh na khamkhop za beh ne in, tua hi sihle na tam neh sengin 
na luo kha ding hi. 

17Na vengpa’ inn ah haw mun seng sin, na haw mun leh na vengpa in hing 
cimtahin hing muda ding hi. 

18A vengpa’ langkhatah a man lo teci a pang pa pen phawhbul, namsau, ahi sihle 
thal hiemte tawh kibang hi. 

19Hahsat hunin a zuoutat mi khat i muon khah pen hana khat, ahi sihle khelbai 
khat tawh kibang hi. 

20Mi lunggim khat kunga lasa pa pen liemma tunga lengga tuithua sunsuh tawh 
kibang hi. Puonsil lahah a om nget bang ahi sihle sing lahah a om lungpuh tawh 
kibang a, dana in mihingte’ lungtang hlaiguoi hi. 

21Na galte a gilkiel leh a neh ding an pie inlen, a dangta uleh a dawn ding tui pie 
in; 

22azieh pen tua bang bawl lacin amau’ lu tungah meikamsa a sungsuh na hi ta 
ding a, TOPA in thaman ang pie ding hi. 

23Leilu lam hui in guo zusah a, mi sutuo thei leii in lungthah mel puo hi. 

24Mi tawh kihau hat zi tawh inn khat sunga tenton sangin innkhum vum kiu 
khata ten hoizaw hi. 

25Khuol gamlapi pana thuhoi zahna pen a dangta mi khat in tuivot tui a sah tawh 
kibang hi. 

26Mi thumante in migilote a zuikhah pen tuinah buon le tuikhuh nieh tawh 
kibang hi. 

27Khuoizu tam neh seng ding hoi lo a, mi ei patawi ding hasui zong hoi lo hi. 

28Ama le ama a ki-uh zo lo mipa pen kulpi nei lo, a kulpi a cimzan khuopi tawh 
kibang hi. 

Paunah 26 

1Khal lai-a vuakie le anlah huna guozuh bangin mimawte adingin patawina 
kilawm lo hi. 

2A thu om lopi-a samsietna pen tupna a nei lo gitta hon leng bang le a leng 
kawikawi sielpaleng tawh kibang hi. 

3Sakol sat nadingin khaupum kisamin, laa adingin kamkaih kisam a, mimawte 
elduong sat nadingin ciengduoi kisam hi. 

4Mimawte a motna tawh kizui-in dawng sin, na dawn leh nang zong a maw na hi 
ta ding hi. 

5Mimawte a motna tawh kizui-in dawng in, tua hi sihle amau’ mit-ah a pil kisa 
thei ding uhi. 

6Mimaw khat kamtai-a sawlna pen ama’ keng a sattan, tatsietna tui dawn pa 
tawh kibang hi. 

7Khelbai pa’ keng a kimawh khai bangin mimawte’ kama paunah kigen pen 
kimanna nei lo hi. 

8Mimawte patawi pen saili kuong sunga sailungtang khicip tawh kibang hi. 

9Mimaw khat’ kam pana paunah thuhilna pen zukham pa’ khuta a gieh den ling 
tawh kibang hi. 

10Mimaw a tuokhah khatpo, ahi sihle zukham khatpo tha a ciel pa pen mi zosie 
a ban liemsah thalkap pa tawh kibang hi. 

11Ui in a luoh a nehkia bangin mimaw pa zong a mottat kia zel hi. 

12A muna vuah pil a kisa mi na mu ei mah? Amate sangin mimawte adingin 
lametna omzaw lai hi. 

13Mi thasiepa in, “Lampi-ah humpi om! Gawldung teng ah humpi om!” ci hi. 

14A kikhaina kawmpeh tungah kotpi a kihei bangin, mi thasiepa a lupna tungah 
kihei kawikawi hi. 

15Mi thasiepa in ama’ khut tawh ankuong sawhsuhin, a kam sunga a tutkia ding 
pen gim a kisa mama hi. 

16A kilawm a kituoha thu a dawng thei mi sagi sangin mimaw khat ama’ kimuna-
ah pil kisazaw hi. 

17Midangte’ kihauna-ah a kikumthaw pa pen ui vahmuong khat a bila a kai 
kawikawi mi pawlkhat tawh kibang hi. 

18Si theina singkhuo-am le thaltang mot kap mimawpa le 

19a vengpa solin, “Ka ciemmuina hi bo!” a ci pa a kibang giap hi. 

20Singkhuo a op sih leh mei mit a, mi gensietna a op lona munah kihauna veng 
hi. 

21Meihol in mei amsahin singkhuo in mei a kuonsah bangin mi tawh, kihauhat 
pa in kiselna kuontaw hi. 

22Gensietna kamteng pen antui mama tawh kibang a, mihing’ pumpi 
sungtawngah tuate a tumsuh pai hi. 

23Lungsim gilo napi a kamzol dihdehte pen cim kizut leibeel tawh kibang hi. 

24Galte in lungsim tah gen loin amau’ sungah mi sol nopna beh a om hi; 

25a lungsim sungah a huothuoi thu sagi tah kiphuol ahi ziehin, galpa khat in kam 
nem tawh ang hopi ciengin um malmal sin; 

26a ngianku tawh mudana phuol nanle mi hon lahah galpa’ gitlona kipholah veve 
ding hi. 

27Dum to poma tua sung ma-ah kiesuh ding a, suongtum lia poma ama tung ma-
ah tua suongtum a tukia ding hi. 

28Zuouthu genna leii in a solsa mite muda a, mipawhna kam in sietna piengsah 
hi. 

Paunah 27 

1Zing cieng hun adingin kimasiel sin, azieh pen ni khat in bang hing piengsah 
ding ci na thei sih hi. 

2Nangma’ kam tawh kiphattawm sinlen, midang in kiphatsah zaw in. Nangma’ 
kam tawh hi loin thei lo mi khat in hing genphazaw heh. 

3Suongtum gih a, senel zong gih hi, hizongle tua tegel sangin mimawte’ 
lungthahna gihzaw lai hi. 



1167 

 

 
Zo Bible 

© 2018 Bible Society of Myanmar. 
 

 
 

 

4Thangpaina pen siehuoi a, lungthahna in mi valtum thei hi. 

5Phuolsel itna sangin langtang phawsietna hoizaw hi. 

6I guolte’ ei liemsahna pen ei deisahna uh ahi a, galte khat’ ei biengtawp pen ei 
lebawlna ahi bo hi. 

7A gilva seng mipa in khuoizu du nawn lo a, a gilkiel mipa in a kha nangawn 
hlumsa hi. 

8Inn pana a vahmang mipa pen a bu sung pana a lengmang va tawh kibang hi. 

9Sathau namtui le panamtui in lungsim nuomsah a, lungkham buoinate in 
mihing' lungsim kehkhesah hi. 

10Nangma’ lawm le na pa’ lawm le guolte taisan sin; na tuosiet ni ciengin na 
sanggamte’ inn ah haw sin. A gamla-a om sanggamte sangin a nai-a om innveng 
khat hoizaw hi. 

11Ka ta aw, pil inlen ei simmaw poma ka dawn thei nadingin ei lung nuomsah in. 

12Mipilte in a zauhuoina mu-in a kiphuol pai uhi; mimawte ahile a peisuoh vua, 
gimna a thuoh uhi. 

13Mi khat in gelta pa’ leiba lopieh nadinga a pieh a khapna puon la inlen, 
gamdang mite tungah pieh dinga a kamciemsa tua khapna van matpieh in. 

14Koipo in zingmawng thobai-in awging tawh a innvengpa thupha a pieh pen 
samsietna-in kingaisun ding hi. 

15Mi tawh a kihau hat zi pen tualai-a a theu thei lo guociin tawh kibang hi; 

16tua nu kham ding pen hui i kham tawh kibang a, ahi sihle zietlam khuta sathau 
i ham tawh kibang ahi hi. 

17Sia in sia ma tat hiem thei a, mi khat in midang khat pilsah thei hi. 

18Theikung a cingte in a ga ne ding a, a pupa kem poma kipatawi ding hi. 

19Tui in maitang a lensawn bangin mihing khat’ lungsim in midang khat a 
lengsawnkia hi. 

20Misikhuo le Sietna lungkim ngai lo a, mihing’ mittang zong lungkim ngai lo hi. 

21Sia kihuontuina-ah ngun zong kihalin, meikhuh sungah kham kize-et a, phatna 
tawh mihing khat kisittel hi. 

22Mimaw khat pen antang tawh sum sungah suh tawh gawitha nan lacin, a 
motna theu tuon lo ding hi. 

23Na tuuhonte’ opdan thei siem inlen, na bawnghonte limtahin kem in; 

24azieh pen hauna a kip zing sih a, kumpi lukhu zong khang tawntungin kip lo hi. 

25Lopate a ki-at ciengin a tha ang suongkia a, muoltunga lohingte ki-atin a kikhol 
ciengin, 

26tuute in na puon ding hing sihin, na keelte in lo cing khat’ man ang pie ding hi; 

27nangma’ neh ding, na innkuonpite neh ding le na nasem numeite na vah 
nadingin, keel nawite a kicingin ang om ding hi. 

Paunah 28 

1Koima’ del lopi-in migilote taimang a, midihte ahile humpi bangin hangsan uhi. 

2Gam sung mite a tawnkhiel ciengin, gam-uh ding mi tampi a nei uhi; ahi vangin 
mipil gam-uh khat’ vang tawh vaihawmna kip den hi. 

3Mizawngte a bawlsie gam-uh pa khat pen ankungte hen nei loin a satpai guo 
tawh kibang hi. 

4Thukham a taisan mite in migilote a pahta vua, thukham zui mite ahile amate 
tawh kilem lo hi. 

5Mi tatsiete in thutang a thei sih vua, TOPA a suite in tua thu a cingin a thei uhi. 

6A lungsim kawi mihau khat i hi ding sangin a citah mizawng khat i hi ding 
hoizaw hi. 

7Thukham zui mite pen ta pil ahi vua, a gongsan mite tawh kigopte in nu le pa a 
maizumsah hi. 

8A neisa belap nadinga a met tampi a la pa pen mizawng a khuotuo midang khat 
dinga sum kholpieh hi lel hi. 

9Mi khat in thukham a zui nuom lo ciengin ama’ thungetnate nangawn a 
huothuoi ahi hi. 

10Mi thuman khat pen sietna lampi-a puikhielte amau’ tawsa dum sungah kie 
ding a, genbanglo mite in ahile gamh hoi a luo ding uhi. 

11Amau’ kimuna-ah mihaute pil kisa mama a, a zawng mipil pa in a opdan panun 
thei pai lel hi. 

12Midihte a vangliet ciengin lungdamna lienpi om a, migilote a guolzaw ciengin 
mite kiphuolmang hi. 

13A khielna imcipte koima daupei lo ding a, mawna pulahin tuate a nuasie mipa 
in hepina nga ding hi. 

14A zau ngai lo mipa pen mi nuomsa ahi a, a lungtang khaute in tuosietna thuoh 
ding hi. 

15Mizawngte a uh migilopa pen humpi hawh vapuoh le mi a del vapual vompi 
tawh kibang hi. 

16Thu teltheina a nei lo gam uhpa pen a gilo mi bawlsie pa ahi hi; a man lo-a 
ngana a muda pa a khankum sawt ding hi. 

17Mi khat in midang khat thatin sisan a suo leh, tua mithatpa pen a si dongin 
khuotai hi taheh; koima in ama huna pie sih heh. 

18Citahna tawh a kalsuonte kihun ding a, lampi kawi a zui poma Guom sungah 
kiesuh ding hi. 

19Lo a hlo tapo neh le tah nieng ding a, kimanna nei loin a taapva pa a zawng 
puong ding hi. 

20Mi muonhuoite in thupha tampi nga ding a, a haubai nuom mipa pen dan thuoh 
loin om lo ding hi. 

21Huptuom le paituom neina pen hoi lo hi, hinanle neh ding an halkhat ziehin mi 
khiel thei hi. 

22Mi huoiham le mi cilpawngte in amate kunga a tung ding supna thei lopi-in a 
nawhau nuom uhi. 

23Kam tawh miphatpa sangin mi phawhsie pa in a nua ciengin maipha ngazaw 
ding hi. 

24A nu a pa’ neisa teng lahpiehin, “Tami khielna hi sih,” a ci mipa pen mi siesahpa 
tawh kipawl ma hi veve hi. 

25A huoiham mi in kihauna kuontaw a, TOPA a muong mite a hau ding uhi. 

26A pilna a suongte mimaw ahi uhi; pilna tawh kalsuonte in lungmuonna nga 
ding uhi. 

27Mizawngte tungah sil a pie poma in bangma kisapna nei lo ding a, mizawngte 
a kimumaw-bawl poma in samsietna tampi nga ding hi. 

28Migilote a guolzaw ciengin mite kiphuolmang hi; amate ang kisiet ciengin 
midihte a pung hi. 

Paunah 29 

1Kiphawhphawh nanle a lungkhau paupaute damsah zawh lo za dongin kisie 
ding uhi. 

2Midihte a vaihawm ciengin mipite lungdam hi; migilote a vaihawm ciengin 
mipite genthei-in tau uhi. 

3Pilna a dei tapa in a nu le a pa lungdamsah a, numei pahtatte tawh a kigop mipa 
in a neisa teng mawhmai sah hi. 

4Kumpipa in thutang tawh a gam kipsah a, sum don hat kumpipa in a gam susie 
hi. 

5A vengpa a maitang phat poma a vengpa, ama' kengah a awh thei nadinga a 
thangsiena ahi hi. 

6A tatkhielna ziehun migilote thangah awh a, midihte in ahile lungdamin la sa 
uhi. 

7Midihte in mizawngte’ nga ding lawm teng a thei uhi; migilote in tua bang 
theitelna a nei sih uhi. 

8Mi simmawte in khuopi khat a haltum vua, mipilte in thangpaina a daisah uhi. 

9Mipil khat le mimaw khat zumah a kiheh leh kihosietna le kiselphona veng thei 
lo hi. 

10Sisan a suo mite in genbanglo mite muda a, amate in midihte tha dingin a sui 
uhi. 

11Mimaw pa in a lungthahna pulah sieng a, mipil pa dai tahin ki-ip hi. 

12Gam-uh pa khat in zuouthu po a tahsan leh, ama’ uliente zosie zong a gilo pai 
ding uhi. 

13Mizawng pa le mi bawlsie pa a kibahna tami ahi hi: TOPA in a ni gelin a mit uh 
a vahsah tuoh hi. 

14Kumpipa in mizawngte tungah mantahin thu a khen leh, ama’ kumpi topha kip 
tawntung ding hi. 

15Ciengduoi le kiphaw kisapna in pilna ei pie a, bangma awlmaw lo naupang in 
a nu maizumsah hi. 

16Migilote in thu a nei ciengin tawnkhielna khang semsem a, midihte in amau’ 
pua dan a en ding uhi. 

17Na tate thuhilin sam in, tua hile amate in toidamna ang pie ding hi; amate in na 
lung zong ang nuomsah ding uhi. 

18Mukholna a op lona munah mipite thangtat a, thukham a zuite pen mi nuomsa 
ahi uhi. 

19Nasemte, kam maimai tawh kibawlpha thei lo hi, azieh pen amate in thu tel 
nan ule a thupisim sih ding uhi. 

20A phengham mi na mu ngai ei mah? Tua pa sangin mimaw khat ading lametna 
omzaw lai hi. 

21A neu lai pana a kihawmthaw bawl sila pa in a tawpna lamah sietna a tut ding 
hi. 

22A lungthah mi khat in kihauna piengsah a, mi lungtom khat in khielna tampi 
piengsah hi. 

23Mi khat’ kihisahna in ama niemkhieh ding a, lungsim kiniemkhieh mi in 
patawina nga ding hi. 

24Guta tawh kigop pa pen a hinna muda ahi a, ama in mite’ samsietna a zah 
vangin bangma gen lo hi. 

25Midangte giinna in thang a kam a, TOPA a muong mipa a lungmuong hi. 

26Mi tampite in gam-uhpa’ maipha sui a, hinanle TOPA kung panin mi khat in 
thutang nga hi. 

27Midihlote in midihte huo a, migilote in zong mi thumante a huo uhi. 

Paunah 30 

Agur’ Thugente 

1Jakeh’ thusuo kammalte ahi hi. Mipa in tam bangin gen hi: Pasien aw, kei ka gim 
a, Pasien aw, ka gim hi. Bangci zaw thei ding ka hei? 

2Mihing buong dingin ka nah mot mama hi; mihing thutel theina ka nei vawt sih 
hi. 

3Pilna ka na sin kha sih a, siengtho pa thu zong ka na thei sih hi. 

4Vantungah koi ka to-in kumsuhkia ahei? A khutkuoh sunga hui a hum thei koi 
ahei? A puonkulah tuipi a tun thei koi ahei? Leitung mong zosie a phutkip koi 
ahei? Tua pa’ min bang ahei? Tua pa’ tapa a min bang ahei? Nang na thei valon 
hi! 

5Pasien’ thugen zosie in a manna lahtel hi; ama a belte adingin kidalna lum ahi 
hi. 

6Ama’ kammalte belap sin, na belap leh ama in ang phawhsie ding a, mizuou na 
hi lam ang kimu ding hi. 

7Nangma kungah thu ni kang ngen hi; ka si masangin tua tegel ei niel sin: 

8Zuou genna le mi solna panin a gamlapi-ah ei hemkhie in; ei hausah seng sinlen, 
lah ei zawngsah seng sin; ka kisap za lien an tawh ei vah in. 

9Hau seng leng nangma kang niel ding a, “TOPA kici koi ahei? kang ci kha ding hi; 
zawng seng leng lah mi’ na guhpiehin ka Pasien’ min kang daisah kha ding hi. 

10A pupa kungah nasem khat mindaisah sin, na gensiet leh a nasempa in nang 
hing samsie-in ang kimawsah ding hi. 

11A pate samsie-in a nute thupha a pie lo mi a om hi. 

12Amate siengtho loin bua mama napi amau’ muna-ah sieng a kisa mi a om hi. 

13A kithupisah sengin van lamah sangda to-in a mitkhu mul a tozut mi a om hi! 

14A ha uh namsau tawh a kibang, gam sunga mizawngte a netum ding le, 
mihingte lahah micimawte a valtum dingin, a ha uh namta tawh a kibang mi a 
om hi. 

15Vot in tanu ni nei a; “Ei pie in, ei pie in, ci-in a kiko uhi. A lungkim thei lo sil 
thum om hi; sil lite in, “Pha ta” a ci ngai sih uhi: 

16Misikhuo, a ciing naubu, a dangta zing leitang, le “Pha ta” a ci ngai lo meikuong 
ahi uhi. 

17A pa simmaw bawlin a mitte phen a, a nu thu mang loin a motbawl mipa pen 
kuom sunga va-ahte in a mittang kheipieh ding a, langtate in a sa a ne ding hi. 

18Lamdang ka sah mama sil thum a om hi; ka thei lo sil li a om hi: 

19Vanlai zawlah muvanlai lenna lampi, suong tunga gul peina lampi, tuipi vumte 
tunga tembaw peina lampi, le nungah tangvalte peina lampite ahi hi. 

20Angkawmnu’ gamtat zie tami ahi hi: Tua nu in angkawmin kisil sieng a, ama 
in, “Khielna bangma ka bawl sih hi,” ci hi. 

21Leitung kilingsah sil thum om a, tua in a thuoh zo lo sil li om hi. Tuate in: 

22Sila khat kumpi a suo cieng, mimaw khat in an a kham cieng; 

23koima’ dei lo numei khat in pasal a nei cieng, nasem numei khat in a pinu’ za a 
suon cieng, ci teng ahi hi. 

24Leitungah neu mama napi a pil mama sil li a om hi: 

25Mesite a tha uh hat lo napi khal sungin a neh ding an a khol uhi; 

26Ngalvangte zong hat lo napi suongkawmah a kuo ding bawl uhi; 

27kauphete in kumpi nei lo napi a honhonin a unpi-un a pei valiei uhi. 

28Innlawite khut tawh kiman zo lel napi kumpite’ inn sungah a kimu thei giap hi. 

29A kalsuondan uh a pikuon thum om a, a kalsuondan uh a thupi suo li a om hi: 

30Gamsate lahah a thahat pen, koima’ mai-ah a nuakin lo humpi; 

31A kihisah pei aahlui, le keeltang, a mite’ mai-ah a uongpie kumpipa ahi hi. 

32Na mot ziehin nang le nang kitawisangin, ahi sihle thusie bawl ding na sawm 
ngai leh, na khut tawh na kam hum in. 

33Bangzieh ahei cile bawngnawi lawhlawh leih bawngnawi khal hing suoh a, i 
nahkuo nah nuoi leih a si a suo ma bangin, i lungthah ciengin kihauna a pieng hi. 

Paunah 31 

Kumpi Lemuel’ Nu Thuhilna 

1A nu in Kumpi Lemuel tunga a thugente ahi hi: 

2Hi lo hi, ka tapa aw! Hi lo hi, ka sunga pieng ka tapa aw! Hi lo hi, ka kiciemna ka 
tapa aw! 

3Numeite tungah na thatang teng zang sinlen, na lampi-ah kumpite a susie mite 
lutsah sin. 

4Lemuel aw, kumpite pen zu dawn ding ahi sih a, gam-uhte zong zucia-te dugaw 
ding ahi sih hi. 

5Tua hi mawh leh zu dawnin a thu khensate uh a mangngil ta ding vua, 
migentheite mite nga dinga kilawmte a leheipieh ta ding uhi. 

6A mangthai ding mipa zucia pie inlen, a lungkham mama mite zu pie in. 

7Amate zu dawnsahin a zawn lam mangngilsah in, a lungkhamna uh phawhsah 
nawn sin. 

8Thu a gen thei lote tangin genpieh inlen, micimawte’ hamphat nadingin genpieh 
in. 

9Amate ading thu genin mantahin thukhen inlen, a zawng micimawte 
hamphatna ngasah in. 

Zi Hoi Patawina 

10Koi in zi hoi mu zo ding ahei? Suongmanpha sangin manhamzaw tham hi. 

11A pasal in ama muong mama a, ama’ vangin a pasal a tasam ngai sih ding hi. 

12Ama in khan tawntungin a pasal tungah sil hoi bawl a, a siet nading bawl lo hi. 

13Ama in samul le khau sui a, thanuom tahin a khut tawh na sem hi. 

14Ama in sumbawlte’ tembaw bangin gamlapi panin a an ding a tut hi. 

15Khuomiel lahpi-ah tho-in a innkuonpite neh ding an a bawlpieh a, a nasem 
numeite’ sep dingte a vaihawmpieh hi. 

16Ama in logam khat lei sawmin a lei pai hi; ama in a thalawsa sum tawh lengga 
lo khat a bawl hi. 

17Ama in nasep hakatin a nih singten a, a ban tegel a khausah hi. 

18Ama in a sumbawlna a met lam thei a, zankim zankhangin a meivah mit ngai 
lo hi. 

19Ama in a khut tawh muizom a, a khut tawh siem gan hi. 

20Mizawngte tungah a khut zah a, a khut tawh tasam mite a zam phei hi. 

21A innkuonpi zosie puonlum a guon zo ziehin vua a kieh vangin a innkuonpite 
dingin lunghimaw lo hi. 

22Ama in a lupna tuom dingte bawl a, a puon pen saihadiel puon le puon ausante 
ahi hi. 

23Khuopi tunkota om upa vaihawmte lahah a pasal a to ciengin mite in ama a 
theikim uhi. 

24Ama in saihadiel puon khui-in tuate a zua hi; ama in kawnggate bawlin 
sumbawlte a puoh hi. 

25Ama’ kivonna puon pen hatna le zatahhuoina ahi a, ama in ang tung ding hunte 
a nuisan zieu lel hi. 

26Ama in pilna tawh a kam kah a, ama in a leii panin khuotuo thuhilna dan a gen 
hi. 

27Ama in a innsung vaite hoitahin van a, thadana an a ne sih hi. 

28A tate tho-in ama pen mi nuomsa nu a ci vua, a pasal in zong ama nu a pahta 
mama a: 

29“Numei tampite in hoitahin semzo tama leh, nang in amahaw zosie na leh zo 
hi,” a ci hi. 

30Ngaibanna pen kisolna hi lel a, meihoina zong a mawhnapi hi lel hi. 
Hinanle TOPA a zatah numei pen a phattah ahi hi. 

31A khut tawh a sepna ga’ satanh pie unlen, mite in a nasepnate ziehin khuopi 
tunkotah phat ta uheh. 

Thuhilna 

Thuhilna 1 

Kumpi’ Thu Lunggelpa Ngaisutna 

1Jerusalem-a kumpi a sem David’ tapa Siepa’ thugente. 

2Siepa in, a mawhnapi, a mawhnapi, na zosie a mawhnapi, ci hi. 

3Mite in sun nisa nei-ah gim le tawlin na a sep ziehin bang teng lemlaw nei uh 
ahei? 

4Khang khat tawpin khang khat tung a, hinanle leitung a ngaingai bang den hi. 

5Ni suohin ni tum a, a suona munah kilekia pai hi. 

6Leitaw lamah hui lang a, leilu lam kimvel hi; a kimvelin hui lang kawikawi a, a 
lanna ngai ma-ah a lang zel hi. 

7Luite zosie tuipi sungah luongsuh a, hizongle tuipi a dim tuom sih hi; luite a 
luonna mun ma ah a luongkia zel uhi. 

8Sil zosie lunggimhuoi a, mi gen zawh ding hi lo hi; mit in a mucim thei lo a, bil 
in a zah cim thei lo hi. 

9Ang pieng dingte pen a piengsate ma hi a, a kisemkia dingte zong a kisemsate 
ma ahi hi; sun nisa nei-ah a tha bangma om lo hi. 

10“En in, tami a tha hi,’ ci-a gen thei ding na khat beh a om amah? Tamte eihaw 
masang kum tampi lai-a na omsa ahi ta bo hi. 

11Mi masate kiphawh kha nawn lo a, ang pieng lai ding mite zong amate nua-a 
khangkia dingte in a phawh kha nawn sih ding uhi. 

Pilna Suina A Mawhnapi 

12Keima, Siepa in Jerusalem ah Israel kumpipa ka hi lai-in, 

13leitunga sil kibawl vannuoi pilna tawh sui ding le kantel dingin ka ngaisun hi; 
Pasien in mihingte tungah tua bang po tawh a kitahla dinga nasep ei guot pen a 
nuom lo nasep khat ahi hi. 

14Sun nisa nei-a sil kibawl vannuoi ka na mu hi; tuale en in, tuate zosie a 
mawhnapi a na hi a, huipi nuadel tawh kibang hi. 

15A kawisate kizezang thei lo a, a om lopi kimawh sim thei lo hi. 

16“Pilna sangpi ka nei a, keima’ mai-a Jerusalem vaihawmte zosie sangin ka 
pilzaw hi; pilna le theina tampi ka sin zo hi,” kei le kei ka kici hi. 

17Tuale pilna, motna le ngolnate ka thei nadingin ka lungsim ka zang a, ahi 
vangin tam zong khu huipi nuadel bang lel ma ahina ka theikhie hi. 

18Azieh pen pilna a tam leh buoina tam a, theina a khan leh dana zong khang hi. 

Thuhilna 2 

Nop Banga Gamtatna a Mawhnapi 

1Kei le kei ka kiho a, “Tu-in hing pei in, guolnopna kici hing sin vawng; na nop 
bangin om vawi,” ka kici hi. Ahi vangin tam zong a mawhnapi ahi bo hi. 

2Nuina tawh kisai-in, “Tua khu motna ahi hi,” ka ci a, guolnopna tawh kisai-in, 
“Tua khu banga kimang ahei?” ka ci hi. 

3Leitungah mihing’ hinkhuo tomkal khat sungin bang sem leh a hoi diei ci ka mu 
thei cieng dong, ka lungsim in pilna tawh ei makai kawmpi ma-in, zu dawnna 
tawh ka pumpi nopsah nading sui-in motna ka na pom hi. 

4Nasep lienpite ka na sem hi; keima dingin inn tampitah ka lam a, lengga umte 
ka bawl hi. 

5Kei mama in umte le khawl munte ka bawl a, tuate sungah singga kung namcin 
ka suon hi. 

6Khum panin gamlah singkungte tui buoh nadingin tuikhuhte ka bawl hi. 

7Numei silate le pasal silate ka na lei a, ka inn sunga pieng silate zong ka nei hi; 
kei masang Jerusalem khuopi-a na om ngai khatpo sangin tuuhon le bawnghonte 
ka hauzaw hi. 

8Ngun le kham, kumpipa’ gou le gamkhente’ gou teng zong keima adingin ka na 
khol hi; lasiem numei le pasalte zong ka nei a, tahsa lungkim nadingin 
zineu tampitah zong ka la hi.  

9Tuaci’n kei ka lien a, ka masanga Jerusalem-a teng zosie ka lehzo hi; ka pil ngai-
in zong ka pil hi. 

10Ka mit’ lunggul popo panin ka kikoicing sih hi; nopsahna lam panin ka lungsim 
ka kemcing sih hi, azieh pen ka nasepna zosie-ah ka lung nuom a, tuale tam khu 
ka nasep gimna zosie zieha ka nga ka thaman ahi hi. 

11Tua ciengin ka khut tawh ka sepsa na zosie le tua teng ka sepna zieha ka 
gimnate ka lungngai a, na zosie a mawhnapi le huipi nuadel ma hi veve a, 
leitungah bangma lemlaw ding a om tuom vawt sih hi. 

Pasien Lungdamsah Mite’ tungah Pilna le Lungnopna Kipie 

12Tuaci’n kihei-in pilna, motna le ngolna cite ka lungngai hi; bangzieh ahei cile 
kumpipa nua-a kumpi sem mipa in bang sem thei ahei? A kisemsa teng ma a sem 
thei bep bo hi. 

13Tua ciengin khuomiel sangin khuovah a hoizawh ma bangin motna sangin 
pilna hoizaw hi. 

14Mipilte in a lutang vuah mit a nei vua, ahi vangin mimawte miel lahah lam a 
pei uhi. Hizongle amate zosie in a kibanga a tuokhah ding uh thu ka thei hi. 

15Tua ciengin keima le keima ka kiho a, “Mimawte tuokhah teng ma kei zong a 
tuohkha ding ka hi hi; tua ahile bang dinga kei hici pil gumsan ka diei?” ka kici 
hi. Tuale keima le keima ka kiho a, tami zong khu a mawhnapi ma ahi bo hi, ka 
ci hi. 

16Bang ding ahei cile mipilte ading hile, mimawte ading hile, sawtveipi a kikhom 
kiphawna om tuon lo a, mailam hunah sil bangkim a kimangngil ding ahi lel bo 
hi. Mimawte bangin mipilte bangci si thei uh ahei? 

17Tuaci’n kei adingin leitunga sil kibawlte lungkhamna vive ahi ziehin hinna ka 
muda hi; azieh pen na zosie a mawhnapi hi a, huipi nuadel tawh kibang lel hi. 

18Ka nua-a ang pieng ding mite tungah ka nuasie valon ding ahi lam ka thei 
ziehin leitunga ka nasep gimnate zosie ka huot tha a suoh hi. 

19Tuale amate a pil ding ule a mot ding uh koi in thei ahei? Hizongle amate pen 
ka pilna zangin leitunga ka gimlaw sil zosie tungah thu vaihawm hi ding uhi. Tam 
zong khu a mawhnapi ahi bo hi. 

20Tuaci’n ka kihei a, leitunga ka sep gimna zosie tungtang thu-ah lungkie-in ka 
cil a tam hi, 

21azieh pen khat veivei leh pilna, theina, le siemna tawh gimpipi-a na a sem mipa 
in a sem lo midang khat’ nopsah nadingin tuate zosie ama tungah a nuasie valon 
ding ahi hi. 

22Leitungah mihingte in tha sanin gimpipi-a a nasepna zosie vuah bang lemlaw 
a nei uh ahei? 

23Bangzieh ahei cile a hinkhuo nite uh lunggimna tawh kidim a, a nasepte uzong 
lungbuoina vive ahi hi; zan nangawnin a lungsim uh a tawlnga sih hi. Tam zong 
khu a mawhnapi ma ahi bo hi. 

24Mihingte adingin an ne tui dawnin amau’ sep gimna tunga lungnopna a mu uh 
vala a hoi bangma om lo hi. Tam zong Pasien khut pana ang pei ahi lam ka 
mukhie hi, 

25bangzieh ahei cile ama tawh loin koi in an ne thei ding a, koi in guolnopna nei 
thei ding ahei? 

26Ama a lungdamsahte tungah Pasien in pilna, theina, le lungnopna a pie hi; 
hizongle mawnei pa tungah Pasien a lungdamsahte tunga kipie ding neisa 
kaikhopna le kholna nasep beh a pie hi. Tam zong a mawhnapi ma ahi bo a, huipi 
nuadel ma tawh kibang lel hi. 

Thuhilna 3 

Na Vannuoi in Hun Nei 

1Na vannuoi adingin hun om ciet a, leitunga a pieng thu zosie in hun a nei ciet hi. 

2Suo hun om a, si hun om hi; suon hun om a, suonsate a bawkhiet hun om hi; 

3tha hun om a, damsah hun om hi; phel hun om a, lamkia hun om hi; 

4kaa hun om a, nui hun om hi; da hun om a, laam hun om hi; 

5suongte a kipaimang hun om a, a kikhopkia hun om hi; kikawi hun om a, kihla 
hun om hi; 

6kisui hun om a, kimansuo hun om hi; kep hun om a, paimang hun om hi; 

7bawkeh hun om a, khui hun om hi; sip hun om a, ham hun om hi; 

8ki-it hun om a, kimuda hun om hi; kido hun om a, kilem hun om hi. 

Pasien’ Pieh Nasep 

9Nasemte in a gimna uh panin bang lemlaw uh ahei? 

10Pasien in mi zosie tungah a manlapi khop ding uh nasep a guot lam ka mu zo 
hi. 

11Pasien in amau’ hun tawh kituoh dingin na vannuoi a bawl zo hi; tua tham loin 
ama in a lungsim sung vuah a tawpsa hun le mailam thu theinopna lungsim guon 
a, hinanle amate in Pasien’ sepsate a kipatna panin a tawp tanpha-in a thei zo 
sih uhi. 

12Amate adingin a hin sungun lungdam kipah taha a op ding uh vala a hoi 
bangma dang a op lo lam ka thei hi; 

13tua banah mi zosie in an ne tui dawnin a nasepna zosie vuah nuom a sah ding 
uh pen Pasien’ letsong ahi hi. 

14Pasien’ sep popo kip tawntung ding hi, ci ka thei hi, bangma a kibelap thei sih 
ding a, bangma lahdawh thei zong ahi sih ding hi; mi zosie in ama mai-ah a zatah 
thei nadinga Pasien in tami a bawl ahi hi. 

15Tua a omte a na omsate ma ahi hi; ang omkia dingte zong a omsate ma ahi hi; 
tuale Pasien in a piengngaisate a suikia hi. 

Thukhenna le Mailam Hun Pasien-a’ ahi hi. 

16Tua tham loin leitungah thutang munah gitlona om a, dihna munah gitlona a 
op lam zong ka mu hi. 

17Ka lungsim sungah, Pasien in midihte le migilote thu khen ding hi, azieh pen 
ama in sil bangkim le nasep silbawl vannuoi adingin a hun sekhol zo hi, ka ci hi. 

18Mihingte tawh kisai-in ka lungsim sungah, Pasien in ganhing bang lel ahina uh 
a lahtel nadinga amate a zelah ahi hi, ka ci hi. 

19Bangzieh ahei cile mihingte tuo ding le ganhingte’ tuo ding a kibang ahi hi; khat 
a si bangin a khat zong a si hi. Amate in a unpi-un husan a kibang nei a, mihing 
pen ganhing sangin thupizaw tuon lo hi; azieh pen na zosie a mawhnapi ahi hi. 

20A unpi-in mun khatah a pei uhi; a unpi-in leivui panin piengin a unpi-in leivui 
ma a zuonkia uhi. 

21Mihing hlagau tung lamah kato a, ganhing hlagau nei lamah a peisuh lam koi 
in thei ahei? 

22Tuaci’n mi zosie in a nasep ciet uh nuomsa-a a op ding uh vala a hoi bangma 
ka mu sih hi; azieh pen tua khu amau’ tanh ahi hi. Amate nua-ah bang pieng ding 
ci a en dingin koi in amate peipi ding ahei? 

Thuhilna 4 

1Leitunga kibawlsietna zosie khatvei ka mukia hi. A kibawlsie mite’ hlitui en in, 
amate a henem ding koima om lo hi! Amate a bawlsie mite in thu nei mama a, a 
henem ding koima a om sih hi. 

2Tuale a sisa mite thu ka ngaisun a, a hinglai mihingte sangin a sisa mite hampha 
ka sazaw hi; 

3ahi vangin tua tegel sangin mihinga a pieng nai lote le leitunga gitlona teng a 
mu nai lote hoizaw lai hi. 

4Tua ciengin gimpipi-a nasepna zosie le siemna zosie, mite khatlekhat a ki-enna 
uh pana ang pieng ahi hi, ci thu ka mu hi. Tam zong a mawhnapi ahi a, huipi 
nuadel ma tawh kibang lel hi. 

5Mimawte in a khut a zep vua, amau’ tahsa a netum uhi. 

6Gimpi-a nasepna le huipi nuadelna tawh a kinga khutdim ni sangin, lungnopna 
tawh a kinga khutdim khat hoizaw hi. 

7Leitungah a mawhnapi khat ka mukia hi: 

8Tapate hile, sanggamte tanute hile a nei lo, a tolten mite ka mu hi; hizongle 
gimpi-a a nasep uh khawl hun nei loin hauna tawh lungkim hun zong a nei thei 
ngai sih uhi. “Keima in nopsahna teng taanin koi adinga gimpi-a na ka sep mawh 

ahei?” ci-in amate a kidong uhi. Tam zong a mawhnapi hi a, a dahuoi nasep khat 
ahi hi. 

Lawm le Guol Manphatna 

9Khat sangin ni hoizaw hi, azieh pen ama gel in a nasep gimna ziehun thaman 
hoitah a nga uhi. 

10Azieh pen ama gel a pua uleh, khat in a khat phongto ding hi; ahi vangin ama 
tanga ompa pen mi hamsie ahi a, ama a pua khah leh a panpi ding midang a nei 
sih hi. 

11Mi ni lumton leh a khuo uh lum hi; mi khatguoh bangci bangin a khuo lum thei 
ding ahei? 

12Mi khat in adang khat zo kha phiel nanle, mi ni in mi khat pen zo hamtang ding 
hi. Zam thum a kihuol khauhuol tat bai pah lo hi. 

13Thuhilna a sang nuom nawn lo, vuoi le mot a thuo kumpipa sangin mizawng 
khangno khat manphazaw hi. 

14Kumpi gam sungah a zawngsa-a suoh hi zongnanle thong sung panin suohta-
in kumpi suoh thei hi. 

15Leitunga a vah kawikawi hinna a nei zosie in kumpipa zalaih ding ahi 
tua khangno pa’ nua a zui uh ka mu hi; 

16ama’ puisa tua mi zosiete sim tal loin a tam uhi. Hinanle ama nua-a a khang 
mite in ama tungah a lungdam tuon sih ding uhi. Tam zong khu a mawhnapi le 
huipi nuadel ma tawh kibang hi. 

Thuhilna 5 

Zatahna, Neilutna, le Lungkimna 

1  Pasien’ biehinn sungah na pei ciengin na kalsuon kidawm in; mimawte’ 
biehpiehna sangin thu ngai dinga ama kunga va naina khu a hoizaw ahi hi; azieh 
pen amate in sil hoi lo bawlna panin bangci kihep ding ci a thei sih uhi. 

2 Thu ngaisun masa lopi-in mot ham sinlen, Pasien’ mai-a thu gen dingin na 
lungsim kinawsah sin, azieh pen Pasien vantungah om a, nang leitungah na om 
hi; tua ahi ziehin na kam tawmsah in. 

3Bang ding ahei cile lunghimawna a tam ciengin mang kiman a, mimaw pa in thu 
tampi a gen hi. 

4Pasien kunga na kiciem ciengin a tangtunsah ding kiheh sin; azieh pen 
mimawte tungah ama lungpal lo hi. Na kiciemna tangtungsah in. 

5Na kiciemna na tangtunsah lo sangin na kiciem lo hoizaw hi. 

6Mawna sungah na kam in kipuisah sinlen, ka khiel kha ta hi, ci-in Pasien’ 
siempupa kungah gen sin; bang dingin na thugente ziehin Pasien lungthahsahin, 
na khuta na sepsate hing susie ding ahei? 

7Mang tam matna le thu tampi genna-ah a mawhna tam pai hi; ahi vangin Pasien 
zatah in. 

8Gam sungah mizawngte kibawlsietna le thuman le thutang palsatna na mu leh, 
tua thu-ah lamdang sa sin; bangzieh ahei cile ulien khat pen ama sanga a lienzaw 
khat in en a, ama gel tungah a lienzawte omlai hi. 

9Hizongle leitanga pieng zosie mikim ading ahi hi; kumpipa zong lo-a piengte 
tawh kivah ahi bo hi. 

10Sum deigawte sum tawh lungkim ngai lo ding hi; hauna deigawte a ngaza tawh 
lungkim ngai lo ding hi. Tam zong khu a mawhnapi ma ahi bo hi. 

11Neisa a khan ciengin a ne ding mite zong khang pai hi; a neipa in a mit gela a 
et ci simlo bang phattuomna nga ahei? 

12Nasemte in tawm a ne a, tam a ne zongin a kimut uh nuom lel hi; ahi vangin a 
valkai-a hauna in mihaute kimusah thei lo hi. 

13Leitungah a siehuoi na khat ka mu hi: Sum haute in a sietna ding bepun hauna 
a khol vua, 

14tuale tuosietna khat ziehin a neisa teng a suplaw uhi; amate ahile tate’ nu le 
pate ahi vangun a khut sung vuah bangma a nei sih uhi. 

15A nute gil sung panin guohtanga ang pei bangun a guohtang ma-un a peikia 
ding uhi; amate in a gimna uh pana a nga uh nate bangma khat zong a khut vuah 
tawi-in a peipi thei sih ding uhi. 

16Tam zong khu a siehuoi na khat ahi hi. 

17Tua teng banah amate in a hin sungun lunggimin an a ne vua, lung buoina, 
natna le lunghamna tampi tawh hunte a mang uhi. 

18A hoi ding ka mu thu khat tami ahi hi: Pasien in leitungah bakhat hinkhuo ei 
pieh sungin mi khat in a sep gimna thaman ne-in dawnin guolnopna a sui ding 
pen a kilawm ahi hi; azieh pen tam khu eite’ tanh ahi hi. 

19Tua ma bangin Pasien in hauna le nei le lamte pie-in tuate a zang thei mi zosie 
in a tanh dingte uh sang a, a nasep gimna sung vuah lungnopna a sui ding uh ahi 
hi, tam pen Pasien’ letsong ahi hi. 

20Pasien in lungdamin a opsah ziehin amate in a hinkhuo nite uh ngaisutin a nei 
kha sih ding uhi. 

Thuhilna 6 

A Buoihuoi Lunggulna 

1Leitungah gitlona khat ka mu a, tua khu mite tungah gih mama hi: 

2Pasien in amate tungah a deigaw zosie uh bangma a kitasam lo dingin hauna, 
nei le lam, le patawinate pie napi, Pasien in tua nate zangsah loin, midang khat 
in nopsahlaw zawsop hi. Tam khu a mawhnapi ahi a, a siehuoi na khat ahi hi. 

3Pasal khat in ta zakhat nei-in kum tampi zong hing thei kha ding hi; hinanle a 
khan kum bangza tahin a tam ta zongin a hin sungin nopsahnate a nga sih a, ahi 
sihle a si ciengin limtaha a kivui sih leh, ama sangin a sisa-a a suoh nausen 
hoizaw lai hi. 

4Azieh pen ama a mawhna-a suoh hi a, khuomiel sungah lutin khuomiel sungah 
ama’ min a kiliemang ta hi; 

5tham loin ama in ni mukha loin bangma zong thei lo hi; hinanle tua pa sangin 
tawlngahna muzaw hi. 

6Ama kum tulkhat’ a zani-in hing ta nanle a hoi lamin a zang thei sih hi, a unpi-
un mun khata pei hi lo uh amah? 

7Mihing zosie’ gimpi pen a kam sung ading hi napi, a ankam tuina un pha ta ci 
ngai lo hi. 

8Tua ahile mimawte sangin mipilte in bang hamphatna nei uh ahei? Mihingte 
mai-a gamtat dan ding a thei mizawng pa in bang phattuomna nei ahei? 

9Na khat i deigawna sangin i nei bang tawh lungkimna khu a hoizaw ahi hi. Tam 
zong a mawhnapi le huipi nuadel ma tawh kibang hi. 

10Na a omsa poma min kiphuosa vive ahi a, mihingte bang ahei ci le, amate sanga 
a vanglienzaw mite a niel zawh lam uh zong kithei hi. 

11Thu tam leh a mawhnapi zong tam pai a, tuaci’n mikhat adingin bangci 
phattuom ahei? 

12Bangzieh ahei cile a mawhnapi ahi nihlim banga a tawn zinzian mihing 
hinkhuo tomkal khat sungin mihingte adingin bang pen hoi ding ci koi in thei 
ahei? Azieh pen amate nua ciengin leitungah bang thu pieng ding ci koi in gen 
thei ahei? 

Thuhilna 7 

A lungkiehhuoi Hinkhuo Tawh Kisai Muna 

1Sathau manpha sangin minphatna hoizaw a, suo ni sangin si ni hoizaw hi. 

2Pawibawlna inn-a haw sangin dana inna haw hoizaw hi; azieh pen mi zosie 
dingin a tawpna hi a, tua khu a hing laite’ lungsimah teng den ding hi. 

3Nuina sangin dana hoizaw hi; azieh pen da mel puohna in lungsim kipahna 
piengsah hi. 

4Dana inn ah mipilte’ lungsim om hi; guolnopna inn ah mimawte’ lungsim om hi. 

5Mimawte lasah i ngai sangin mipilte ei phawsietna ngai ding hoizaw hi. 

6Bangzieh ahei cile beeltaw nei- a lingkung kihal ging bangin mimawte nuina 
ging vapuoh hi; tam zong khu a mawhnapi ahi bo hi. 

7Bawlsietna in mipilte mawsah a, guhgol nehna in mi lungsim susie hi. 

8Na khat a kipatna lam sangin a tawpna lam hoizaw hi; kiphatsahna sangin 
lungduoina hoizaw hi. 

9Na lung thahsah bai sin, azieh pen mimawte’ awp sungah lungthahna a gieh hi. 

10“Bang dingin tuhun sangin hunlui hoizaw ahei?” ci sin. Azieh pen tam na 
thudawh khu pilna pana ang pei ahi sih hi. 

11Pilna pen gouluo za-in hoi a, nisa a mute adingin hamphatna ahi hi. 

12Azieh pen pilna tawh kidalna khu sum tawh kidalna bang ahi a, pilna nei a 
phattuom zawhna pen pilna in ama a neipa hinna pie hi. 

13Pasien’ nasepna lungngai in; ama in a kawisahte koi in zangsah thei ahei? 

14Cithei hunin kipah inlen, hahsat hunin kingaituo in; mihing in ama’ nua-a a 
pieng ding thute a thei zo lo nadingin Pasien in citheina le hahsatna tungsah 
kawikawi hi. 

Hinkhuo Thuhahsate 

15A mawhnapi-a ka hin sungin na vannuoi ka mu zo hi; midihte a dihna utawh a 
na si vua, migilote, a gitlo gamtatna utawh a khan uh na sau hi. 

16Kidihsah seng sinlen, zong kipilsah seng sin; bang dinga nang le nang kisusie 
ding na hei? 

17Gilo seng sinlen kimawsah seng sin; bang dingin na hun a tun masangin si ding 
na hei? 

18Adang khat hlasuo tuon loin a khat zong na tuhdet ding hoi hi; azieh pen Pasien 
zatah mipa ahile a nipi-in lawcing ding hi. 

19Khuopi khat sunga om vaihawm mi sawm sangin mipilpa a pilna in hatsahzaw 
hi. 

20A tahtahin leitungah a hoi-a a gamta, a maw ngai vawt lo midih khat zong om 
lo hi. 

21Mi thugen popo thudon paipai sin, tua hi sihle na nasempa ang gausamna na 
za kha ding hi; 

22nang mama in na lungsim sungah midangte tamveipi na samsietna na thei hi. 

23Tam teng zosie pilna tawh ka zelah hi; keima in, “Pil ta vang,” ka ci a, hinanle 
tua khu kei bat zawh ding ahi sih hi. 

24Tua pen gamla mama a, zong a thuh, a thuh mama ahi hi; koi in tua khu mu zo 
ding ahei? 

25Keima in pilna le na vannuoi kigawmna thei-in kantelin a sui dingin ka lungsim 
ka hei a, tua gitlona ka thei sawmna khu motna ahi a, tua motna zong khu ngolna 
ahi hi. 

26Keima in sina sanga a siehuoizaw numei khat ka mu a, tua nu pen thang kamsa 
bang ahi a, ama’ lungsim pen piel le lenthang kisie bang a, ama’ khut gelah 
siakhau a om hi; Pasien’ lungsim a sukhate tua nu kung panin suohta a, ahi 
vangin a thangah maw neite a awh uhi. 

27Siepa in, en in, ka sil mu khu tam ahi hi, a kigawmna ka mu nadingin na khat 
tungah adang khat ka gawm a, 

28ka lungsimin tua khu ka suisui a, hinanle ka mu zo sih hi. Ka kimupi pasal 
tulkhat lahah khat bang ka mu a, hizongle tuate zosie lahah numei khat beh ka 
mu zo sih hi. 

29En in, kei mu tam beh ahi hi, Pasien in mihingte a thutang dingin ei bawl a, ahi 
vangin amate in gelna tampi a nei uhi. 

Thuhilna 8 

Kumpipa’ Thu Mang inlen, Kilungnuomsah in. 

1Mipilpa tawh kibang koi ahei? Na khat’ a khietna koi in let thei ahei? Pilna in 
mite maitaisah a, ama’ melpuoh hoimaw a kikhelsah hi. 

2Pasien tungah kiciem zo na hi ziehin kumpipa’ thupieh zui in. 

3Zau poma sin; ama in a nop bangin na sem ahi ziehin, thu a hoi khol lo ciengin 
ama kung panin uoikai loin peikhie in. 

4Bang ding ahei cile kumpipa’ kammal in vangnei a, ama kungah, “Bang bawl na 
hei?” ci-in koi in ci thei ding ahei? 

5Ama’ thupieh a mang poma in sietna tuohkha lo ding a, mipilte’ lungsim in a 
hun le a lampi a thei ding hi. 

6Azieh pen amate tungah mihingte’ lungkhamna gihtahin a kikhan vangin, na 
vannuoi in a hun le a lampi nei hi. 

7A tahtahin amate in bang hing pieng ding ci a thei sih vua, tua ziehin bang ang 
ci pien ding ahei ci amate kungah koi in gen thei ding ahei? 

8Hui tungah koima in thunei-in tua hui tucip thei lo a, si ni ding tungah zong 
koima in thu nei thei lo hi; gal kikap sungin a kitawpsah koima a om sih a, gitlona 
in migilote a hunkhie thei sih hi. 

9Keima in leitunga kibawl zosie ka lungsim sungah ka ngaisun a, mi khat in 
adang khat’ siet nadingin a thuneina a zahna teng zosie ka mu hi. 

Pasien’ Lampi Kithei Zo Lo 

10Tua ciengin mi gilote si-in a kivui ka mu hi; mun siengtho panin amate 
sungtumin a pusuoh zel vua, tua bang a gamtatna ziehun khuopi sungah phatna 
a nga uhi. Tam zong a mawhnapi ahi hi. 

11Gitlo gamtatna tungah mallang taha thukhenna a kibawl lo ziehin mihing 
lungsim in sietna bawl ding ngen tang a sawm hi. 

12Mawneite in za vei dong sietna bawlin a hinkhuo uh sawt nanle, Pasien a giing 
mite adingin thu zosie nuom ding hi, ci ka thei hi; azieh pen amate in Pasien a 
giing uhi, 

13ahi vangin migilote adingin thu nuom lo ding a, a hinkhuote uh nihlim bangin 
a sausah thei sih ding uhi; azieh pen amate in Pasien a giing sih uhi. 

14Leitunga a pieng a mawhnapi khat om a, tua khu mi dihte in migilote’ gamtatna 
a thuohlaw vua, migilote in mi dihte’ gamtatna a hamphatlaw uhi. Tami zong khu 
a mawhnapi hi, ka ci hi. 

15Leitungah mihingte in an ne tui dawnin amau le amau a guolnop ding vala a 
hoi om lo ahi ziehin a guolnop ding uh pha ka sa mai hi, azieh pen Pasien in 
leitungah a hin sungun amate a pieh a nasep gimna uh sung panin a nga thei ding 
uh tam beh a om hi. 

16Pilna nga thei nading le leitunga na kisemte theithei nadingin sun le zanin mite 
bangci kimutmaw va-ia uh ahei ci ka lung gelgel ciengin, 

17leitunga a pieng Pasien’ nasepna zosie koima in a theizawh lona ka mukhie hi. 
Amate in tuami suina-in a gimlaw vangun a mu zo sih ding uhi; mipilte in thei a 
kisah vangun a thei sieng zo sih uhi. 

Thuhilna 9 

A Pieng Bangin Nungta in. 

1Keima in tamte zosie ka ngaisun a, Pasien’ khut sungah midihte, mipilte, le 
amau’ septe bangci op ci ka mukhie hi; itna zieh amah, ahi sihle muda zieh ahei 
ci koima in thei lo hi. Amate tawh a kisikha vannuoi 

2a mawhnapi ahi hi, azieh pen midihte le migilote, mihoite le mihoi lote, mi 
siengthote le mi siengtho lote, biehpiehna a neite le biehpiehna a nei lote zosie 
tungah a kibang laitanna a tung hi. Mihoite tunga a tun bangin mawneite tungah 
a tung hi; a kiciemte zong a kiciem lo pa tawh kibang hi. 

3Leitunga thupieng zosie lahah a siehuoi khat pen tami ahi hi, tua khu mi 
vannuoi tungah laitanna a kibangin a tung hi. 

4Ahi vangin a hinglai zosie tawh a kizom poma in kinepna a nei hi, azieh pen a 
sisa humpi sangin a hinglai ui khat hoizaw hi. 

5A hinglaite in a si ding uh thei a, ahi vangin a sisate in bangma a thei nawn sih 
uhi; amate in thaman a nei nawn sih vua, koima in zong amate a phawhkha nawn 
sih hi. 

6A itna uh, a mudana ule a thangsietna uh mangthai sieng a, amate in leitunga 
pieng na zosie tungah satanh kici himhim a neikia ngai ta sih ding uhi. 

7Pei in, lungdamna tawh na an ne inlen, lungnopna tawh na zu dawn in; bangzieh 
ahei cile Pasien in na sepnate a sawtvei laipi-a ang na pompiehsa ahi ta bo hi. 

8Na puonsilte a kang vive hisah in; na lu zong sathau tawh kita sah sin. 

9Pasien in leitunga ang pieh a mawhnapi ahi na hinkhuo nite, na it mama na zi 
tawh nuomtahin zang in, azieh pen tam leisiet na hinkhuo-a na sep gimnate 
ziehin na lemlaw khu tua beh ma ahi bo hi. 

10Na khut in sep ding a mu popo na tha neiza tawh sem in; azieh pen Misikhuo 
ah nasepna, thu ngaisutna, theina, le pilna cite a om sih hi. 

11Leitungah ka mukia thu khat in tai kidemna ah mi malgangte in zo kim lo a, mi 
thahatte in zong gal zo kim loin, mipilte in an kham kim lo a, miteite hau kim 
tuon loin, misiemte in zong maipha nga kim tuon lo hi; hizongle hun le ni kiheina 
dung zui-a amate tunga na pieng ahi bo hi. 

12Azieh pen koima in a vangsiet hun ding a genkhol thei sih hi. Nga len tawh a 
kimante le va thanga a awhte bangin, amate tungah tua bang vangsietnate 
thakhatin a tun ciengin, mihingte zong a awh uhi. 

Motna Sangin Pilna Hoizaw 

13Leitungah tami pilna gentena zong ka mu a, tua khu kei adingin a thupi mama 
hi. 

14Mi tawmno khat’ tenna khuoneu khat a om hi. Tua khuo sim dingin a thahat 
kumpi khat kuonin galkap tampi tawh tua khuo a kui-im hi. 

15Tua khuo sungah a pil mizawng khat om a, tuale ama in a pilna tawh tua khuo 
hunkhie hi. Hizongle tua mizawngpa koima in a phawhkha sih hi. 

16Tuaci’n keima in, “Thagum hatna sangin pilna hoizaw hi; hizongle tua 
mizawngpa’ pilna kithusim pieh lo a, ama’ thugente kingai pieh lo hi,” ka ci hi. 

17Mimawte lahah uhpa khat’ kikona i ngai sangin oldam taha mipilte’ ham 
thupisim huoizaw hi. 

18Kidona galhiemte sangin pilna manphazaw a, ahi vangin khielna khat in na hoi 
tampi susie thei hi. 

Thuhilna 10 

Thukantelna Tuomtuomte 

1Tho sisate in panamtui bawlpa’ sathau namsiesah hi; tuaci’n motna neuno khat 
in pilna le patawina susie thei hi. 

2Mipilte’ lungsim ziet lamah awn a, mimawte’ lungsim vei lamah awn hi. 

3Lam pei kawm nangawnin mimawte in ngaisutna a nei sih vua, amate in a mot 
lam uh mi vannuoi tungah a lah uhi. 

4Ang uhpa na tunga a lungthah leh, na nasep za nuasie sin, azieh pen sip didena 
in khielna lienpite a damsah ding hi. 

5Tam leitungah gam uhpa’ pana khielna lienpi ziehin a pieng sietna hoi lo ka mu 
khat khu: 

6panmun sangpite-ah mimawte kikoi a, panmun niem-ah mihaute a to uhi. 

7Sakol tungah silate tuong a, sila bangin a keng tawh miliente a pei ka mu hi. 

8Dumto poma dum sung ma-ah kie ding hi; kul tovang poma gul in tu ding hi. 

9Suongto poma suong tawh liem ding hi; singlete poma zong sing ma tawh a liem 
ding hi. 

10Hei a bol a, a kitat hiem sih leh thatang san den kul hi; ahi vangin mi khat a 
lawcin thei nadingin pilna in panpi hi. 

11A kihlim masangin gul in ei tuh leh, a hlimpa adingin kimanna om lo hi. 

12Mipilte’ thugen in amate maipha ngasah a, ahi vangin mimawte’ ham in amate 
netum hi. 

13A kamhamte uh motna tawh a pan vua, a thugen tawpna uh pen mot gitlona 
tawh a khum uhi; 

14hinanle mimawte in thu mot gengen a, a pieng ding thu koima in thei lo hi, mai 
lama thu pieng ding koi in gen thei ahei? 

15Mimawte’ nasep in amate a gimsah hi, azieh pen amate in khuopi zotna lampi 
a thei sih uhi. 

16Nasem khat kumpi-in nei-in, zingmawnga pawi bawl ulien a nei gam aw, 
gimna na thuoh ding hi! 

17Nampite khat kumpi-in nei a, a hun huna pawi a bawl, kham nading ahi lo, hat 
nadinga zu a ne ulien nei gam aw, mi nuomsa na hi hi! 

18Thasiet ziehin innkhum vang a, thada ziehin inn guo ke hi. 

19Nui nadinga pawi kibawl ahi hi; zu in hinkhuo nuomsah a, sum in kisapna zosie 
kicingsah hi. 

20Na lungsim nangawnah kumpipa gausam sinlen, na lupna tung nangawnah 
mihaute gausam sin; azieh pen hui lahah a leng vata khat in na thugen teng puoh 
thei ding a, hla nei ganhing kimkhat in na thugen teng na gensawn thei ding hi. 

Thuhilna 11 

Hanciemna’ Manphatna 

1Tuite tungah na anlum pai lacin, ni tampizaw ciengin na ngakia ding hi. 

2Na neisate lampi sagi ah hile, lampi gietah hile khen kawikawi in, azieh pen 
leitungah bang sietna pieng ding ci na thei sih hi. 

3Meiite sungah guotui a dim ciengin leitungah guo-in zusuh hi; sing khat leitaw 
lam ahi sihle leilu lama a pua leh, a puana munah a luongin tua sing lum den ding 
hi. 

4Hui lan a melci poma in khai a tu sih ding hi; meiilum a en poma in zong an a la 
sih ding hi. 

5A nu’ gil sunga gu le tangte lahah husan bang ang ci pien ahei ci na thei lo ma 
bangin, sil bangkim a siem Pasien’ nasepte na thei zo sih hi. 

6Zingmawngin na khaici tu inlen, nitah ciengin na khut mawh opsah sin; bang 
ding ahei cile ang hoi ding pen tami amah, khumi ahei, ahi sihle a nipi-a ang hoi 
ding ma ahei, ci thu na thei sih hi. 

Khangno le Khanghamna 

7Khuovah hoi mama a, mit in ni a mu ciengin a nuom mama hi. 

8Kum tampitah a hingte nangawn in tuate zosie nuomtahin zang ta uheh; 
hizongle khuomiel nite ang tam ding hi, ci phawh ta uheh. Ang tung zosie a 
mawhnapi ahi hi. 

9Khangnopa aw, na khangdawn lai-in lungdam inlen, na khangno hun sungin na 
lungnop bangbangin om in. Na lunglam le na mit in hoi a sahna lam zui in, ahi 
vangin tamte zosie ziehin Pasien in na tungah thu ang khen ding ahi ci thu thei 
in. 

10Na lungsim sung panin patauna tawpsah inlen, na tahsa natna zosie paimang 
in; azieh pen khangdawnna le hinkhuo kipatcil lam pen a mawhnapi ahi bo hi. 

Thuhilna 12 

1Lungkham hun ang tun masang, “Hinkhuo nuomsa sing,” na ci ding kum in ang 
phah masang; 

2nitang khuovah le hlapi le aasite mielin, guo tawh meiilumte a kilekia masang 
na khangdawn lai-in nang ang siempa phawh in; 

3khum hun sungin inncingte citunin, mi thahatte a kawng uh kon a, numei ansute 
a tawm ziehin a khawl cieng, tawlet-a khuodahte a mit uh a miel cieng; 

4gawldung kotpite kikhacipin an gawina ging nawn loin vata ham khat in ang 
phawn a, nungah lasate’ aw a gin nawn lo cieng; 

5mi khat in khosangte giingin gawldung ah patauna ang op cieng; kawlthualu 
kung ang paa-in khuombaite zong kipuola-in lunggulna ang tawp cieng dong ahi 
hi; azieh pen mi zosie in a tawntung inn uh a zot kul a, a kap amate in gawldung 
lam a zuon ta ding uhi. 

6Ngun khauhuol kitanin kham kuongkumte keh ding a, tuinah-a tuibelte 
kitawkehin tuikhuh sunga tuikhaina lengpeite kitan ding hi. 

7Khum hun ciengin leivui in a kisiemna lei zuonkia-in, husan in ama a pie pa 
Pasien kung zuonkia ding hi. 

8A mawhnapi, na vannuoi a mawhnapi ahi hi, ci-in Siepa in a gen hi. 

Thukhupna 

9Siepa a pil banah, theina, thu khinkhai theina, sinna le paunahte guoldan zong 
mite hil hi. 

10Siepa in a zahnophuoi kamtengte a mu thei nadingin sui a, ama in thuman 
siengtahin na giel hi. 

11Mipilte’ thugente cienghiem tawh a kibang a, kammal ahile a kikhawmte pen 
tuucing khat in a pieh, kiptaha a kikhen siakilte tawh kibang hi. 

12Ka tapa aw, tam teng banah kidawm in. Laibu tampi bawlna in tawp hun a nei 
sih a, lai tampi simna zong tahsa gimna bep ahi hi. 

13Thu khupna-ah thu zosie kiza sieng zo hi; Pasien zatah inlen a thupiehte zui in; 
bang ding ahei cile tua khu mi vannuoi’ sep ding nasep ahi hi. 

14Azieh pen a sie hile a pha hile a kiguhsep na zosie nangawn tungah Pasien in 
thu ang khen ding hi. 

Solomon La 

Solomon La 1 

1Late lahah a ngaih pen, Solomon’ la: 

Monu le a Guolte’ Holimna 

2A mi tawpna a phune tawh keima ei tawp valeh le ci’ng! Azieh pen in vang nei 
ngaina ningzu sangin hlumcia zaw sa’ng. 

3Na nu sathau tumtai bangin namtui sang e, na sahmin khu gimsi namtui kibuo 
bang e; tua ahi ziehin lienute in mu banga ang ngai ding ma hi cie. 

4Na banzalin ei kai inlen, kinaw tanaw’n kitai ta vai. Ama’ zalna laikhun tungah 
vaimang in ma lobang ei tut. Selung tai-in na sieng nenah limnga bangin hing 
lam va ung; vang nei ngaina ningzu hlum sang’ hing pawhzaw vang; na 
senngaihte’n mu banga ang ngai tahtah hi mel teh. 

5Jerusalem lienute aw, ka sahmel puoh vom nanle zong Solomon in a Kedar 
limbuh sunga a khaipuonte bangin etin lawm ing. 

6Tungsun ni in ei kadupin, ka sahmel puoh a vom manin, nuisiemin hong lel lo 
aw ngaih. Ka tun vontawi tang laizomte’n keima’ kungtung sinlung sit uh; ei 
zunsah uh lengga huonlei, keima’ lenghuon ham bang huoi la’ng! 

7Tong lel ve aw, duongzen ngaihno, khawi le vulte koi kuom sawl bang heisah 
na hiam? Sunkim tangni a ham lai-in koi kuom sam bang zalsah na hiam? 
Tuucing na tangguolte lai-ah zezum lienu zil ding ka hiam? 

8Zatam lienute za lai-ah duong kikhai pen ningniang nu aw, sinlung lai-a na thei 
sih leh, tuuhonte’ zawi sul bang zui-in, tuucingte’ limbuh pang no-ah na tuunote 
siel bang’ cing in. 

Mopa, a Guolte le Monu Holimna 

9Ka ngaino aw, Pharaoh’ lengkai kolsa-laa khat’ pien zil hing sa’ng. 

10Na bienga kai duong zepna le na ngawnga viel awkhi nunsan etin lawm sa’ng. 

11Na duongsuo zepna khamgui awkhi hing bawl va ung, ngun khainiengin hing 
zem va ung. 

12Zalkhun tungah vaimang sam bang’ a zal laitah, ka duong zunna nard gimsi 
hing leng kuom teng zel e. 

13Ka sannem no, anglai nunkhum nigel kalah, myrrh thawl khai dung zil sa’ng e. 

14Ka sannem no ka kung tungah En-gedi lenggui huona a po henna pape dung 
no zil e. 

15Ah, ka sen ngaino, sahduong kikhai dingdiang ma cie; ah, sahduong kikhai 
dingdiang ma cie; na maimit in khuva maimit pien dung zil sa’ng. 

16Ah, ka sen ngaino sahduong kikhai dingdiang ma cie, ka duong eizen keima’ 
laikuoi tahtah hi cie. I laikhun zong khawlo bangin dum dieldiel e; 

17Saunuom i innkamte aw e; taamtah gilsing san singseng aw. Saunuom i 
innsunte aw e, taah san gil singa kibawl aw. 

Solomon La 2 

1Sharon lingpaa keima hi’ng e, muolkuom unoh paape hi’ng e. 

2Lingsie kawma unoh paa bang, a guol lai-ah ka sen ngaino khum bang hi ei. 

3Tangguol lai-ah ka sannem no, gammang tulsing a zalai-ah tulsing apple po 
dung zil sa’ng. Sinlung tai-in tangpa hlimah tutvum khawl ing. A tulsing ga kei 
adingin, ning zu bangin hlum vangut e. 

4Nunnop bawlna sau hlim nenah ma bang ei pui, tangpa lailung a gelna teng 
lienu mu bang ei ngaina hi ei. 

5Duongzen sawl bang ka vul ziehin, lenggagaw le apple ga tawh ka zeitha tawl ei 
damsah ven. 

6Banzal veilam ei khamsahin, banzal zietin ei kawi leh ci’ng! 

7Jerusalem lienute aw, vang kingaina kam mei banga a kuon masie, va bang 
phawngin thel bang thosah sih va ung ci’n, khisa no le zuhsiel minin ka sieng 
nenah tong hing ciem un! 

Khallai Lungzuon Laphuo 

8Ka ngai tangpa tongdam za ing! Maimit suon ven, ma cieng hing suon, a 
muoltang tawn sangsa no bang, macieng suonin tawndien valeh. 

9Ka ngai tangpa zuhsa no le khisatalno dung zil hi e. Maimit suon ven, kawmpal 
hemah ka ngaino ding, tawlet panin gal ei don ei, vathang kawm pan maimit ei 
suon. 

10Ka senngai no’n ka sieng nenah tongdam hing lel: “Ka ngai duongsuo melhoi 
no aw, zuong hing tho-in ka sieng sul bang ei zui in ci. 

11Biphal daidam meii bang theng ta, tuoiguo lenmuol hemlam kai ta. 

12Simlei paape a pallun ta; nopna zeila awi hun tung ta, i gam lei-ah huiva nu’ 
tong luon no kiza. 

13Khangthei kungte’n a ga suong ta, lengga pallun gimsi lang ta; duongsuo 
etlawm, ka sen ngaino, zuong hing tho-in ka sieng sul bang ei zui bo ven. 

14Kawlpang lum suong kawma kibu, khuva no aw, na langmai suo ei musah in, 
na tongnem no ei luon taven; na tongdam no ningzu bang hlum, na langmai zong 
ngaibang hiuhiau. 

15I huon lenggui ang pallun ta, gam siegul bang i leng kungte a susie ding si-alte 
le si-al note henkol bul in,” ci’n tong ei lel uh. 

16Ka ngai kei-a’, kei ama-a’ hi’ng; Unoh paapete zalai-ah khawi le vulte ham 
bangin huoi. 

17Zingdam vulkhi a lan masang, khimzing zanmiel a ven masang, duongkuoi ka 
sen ngaino aw e, khisa no le zuhsa no bang, a muoltang tawn sul hing hei ta’n. 

Solomon La 3 

Itna’ Lungtup 

1A zankhuo sawt laikhun tungah lunga ka gul ka lai kuoi pa sa bang vai ing; sa 
bang ka vai zu bang maimaw’ng; mal bang ko ing tong dawng lo e. 

2“Tu’n zuong tho-in vang khuo lai-ah pheiphung suonin laileng vangin, tuonglam 
dung le tuolzang tengah sulhei kawi vang; laikuoi ngaihno sa bang vai vang,” ci’n 
lung gel ing. Sa bang ka vai zu bang maimaw’ng. 

3Tuonglam lai-ah dawn bang kituo, vangkhuo vil ding macieng suonte. “Mu bang 
ka ngai ka sannem no koi kuom sawl bang a hei tai,” ci’n tongin dong ing. 

4Nungsie’n sul bang’n kei ka hei leh ka sen ngaihno mel khu mu ing. Ka sen 
ngaihno nau bang kawi-ing, mim bang pienna tunnu sauhlim laikhun tung tuong 
ka tut masang, sam bang khen ding lungin gel maw’ng. 

5Jerusalem lienute aw, vang kingaina kammei banga a kuon masie, va bang 
phawngin thel bang thosah sih va ung ci’n, khisa no le zuhsiel minin ka sieng 
nenah tong hing ciem un! 

Mopa le a Pawlte’n Vanai 

6Panamtui le myrrh kopin, sesum bawlte’n gimsi namcin kaitui bang gawm, kam 
mei-ah hal, senel gam pan meikhu vaivut bang kitungsah, macieng ang suon 
singta vontawi koi pen ahiei? 

7Maimit suon vawi, Solomon’ taal! A kimvelah sawm guh a sim, tang ngalliem 
Israel-te’n lum bang sung uh, 

8zankhang lai-a patau kona, a mi zatamte’n namtem kuo, dogal siemte’n a kawng 
ciet vuah namtem khai uh. 

9Vaimang Solomon taalbuh aw e, Lebanon tulsing gil tawh zun e. 

10Ngun tawh kizut a luoikhuomte, a nualam teng khamin kizem, a mang topha 
silpuon sandupin kivon e. A sunglam teng itna silpuonin khu mel uh. Jerusalem 
liepalte aw, 

11na pheiphung uh hing suon ve vuo. Jerusalem lienute aw, vaimang Solomon 
khu, a angkawi tawh kaitui banga a kigawm ni, a tunnu in a tuhlu-ah a lal lukhu 
pi a khusah ni galin don un, ama dingin a sin lailung a dam ni hi. 

Solomon La 4 

Monu’ Melhoina Kiphat 

1Ka sen ngaino duongsuo kilawm, na duong melhoi kikhai dingdiang! Na khudiel 
tawh na maimit gel khuva maimit dung no zil e. Na basam zong Gilead tanga 
lengkel honte tuolkum zil e. 

2Na tuhha pa silselte’n zong besam kimet damtui-a buol pheiphung suonto 
tuuhon dung zil, a unsiengin a kopin pieng, mal a tuom kai ci om lo e. 

3Sam khau san bang’ na muh kilawm, na tongsuo zong ningzu bang khum. 
Langmai khuna dielvang kawm pan na bieng gel no, mang kawlsing ga phalsuo 
zil e, san pimpem uh. 

4Na ngawng zang khu tang ngalliemte’n tulkhat a sim a lum khaina, a guola cien 
David’ dawsang dung no zil e. 

5Na anglai-a nunkhum ni gel unoh papete zalai-ah sawl a hei khawm, zuhsa 
pengkop khisa no ni duong zil hi e. 

6Zingdam vulkhi a lan masang, zingdam taikhuo a val masang, myrrh muol le 
gimsi namtui a muoltangah muol khup zuai vang. 

7Ka sen ngaihno, duong kikhaikim zo ma cie maw; na kung tung teng kawbang 
sih teh. 

8Keima’ angkawi ding nu aw e, Lebanon pan kei tawh zawh vai. Lebanon pan kei 
tawh zawh vai. Sangsa limlien humpi zalna kuo le sangsa kamkei sawl bang 
heina a lenmuolte, lenmuol Amana aw, Amana kuivum lenmuol Senir, Hermon-
te khu nungsie inlen macieng suon in. 

9Ka angkawi ding ka sannem no, ka sin lunglai ei kuoi luo teh, na ngawng awkhi 
suongmanpha tawh khatvei hemlam maimit nei paih, ka sin lunglai ei kuoi luo 
teh. 

10Ka angkawi ding ka sannem no, vang nei ngaina ningzu bang khum! Vang nei 
ngaina ningzu sang zong hlum cia zaw lai, na nu sathau tumtai sang zong namtui 
zaw sa’ng! 

11Angkawi ding nu, na phune pan paazu hlumno dai bang taasuh, na 
dangtawngah ningkhuoizu le sebawng nunkhum li bang kicing. Lebanon gam 
gimsi bangin na silpuonte namtui sa ing. 

12Angkawi ding nu ka sannem no, deizun huonlei imtuom no aw, deizun huonlei 
imtuom no aw, a samtui nah imtuom no aw. 

13Na huonlei ah tulsing namcin, gathei minlun mang kawlsing le, henna le nard 
tulsingte tawh ci bang deiteel gathei minlunte tawh poton. 

14Namtui tulsing li bang cinna nard le saffron, calamus le cinnamon-te, myrrh, 
aloes gimsi namtui, kaitui banga gawmna hi cie. 

15Khanghuon samtui, hinna tuikhuh no zong hi cie, Lebanon tang tawn a luong 
damtui no zong hi cie. 

16Zuong hing tho in, mal vulkhi aw, hing langto ven sim vulkhi aw! Ka khanghuon 
teng hing sem inlen, namtui gimsi’n muncin zel heh. Ka sen ngaino’n a 
khanghuon ah, pheiphung suonin, ci bang deiteel gathei minlun hing ciemsah 
un. 

Solomon La 5 

1Ka ang kawi ding ka sen ngaino, ka khanghuon-ah tuong hing tung ta’ng; ka 
myrrh le gimsi namtui, ham bang huoi ing, ka khuoibal le ka ningkhuoizu ka 
kime a, ka ningzu le sebawng nunkhum kimeton ing. Guolngai teng aw, ne-in 
dawn un, vang kingaina ningzu bangin kitekham un. 

Sunmang adang khat 

2Laikhun tungah saam bangin kei zal zong nanleng, khangthei lo ing, maimit sing 
maw’ng. Ngaidi vawi ven! ka senngai in dawngkot ei kiu. “Dawngkot hong in, 
duongkuoi lienu, ka sannem no, keima’ khuva lel banglo nu. Ka sumlu teng zing 
daitui in nomsah sieng ta, ka zangsam-ah zan daitui taa, tehlop sieng ta’ng,” ci-
in tong lel. 

3Ka silpuonte hawhmang zo ta’ng; bangci kivonkia ding ka diei? Ka pheiphungte 
sil sieng zo ta’ng; bangci niehsah kia ding ka hei? 

4Ka sannem in awngvang panin banzal ei hlah, lie sinlung lai kulthuh dongah ei 
zen ma cie. 

5Dawngkot hon ding zuong tho ing e, ka sen ngaino. Ka banzal zong myrrh gimsi 
namsah ing e. Ka khutme-a myrrh gimsi’n kotgol tung dongin zelsah e. 

6Ka ngaino ding dawngkot hong ing, nungsie sul bang, ka sen ngaino na hei zo 
ta. Ka ngaino in tong a lel cieng ka sinlung lai pat puon bang nem. Sa bang ka vai, 
zu bang maimaw’ng; a min mal bang koko zong leng, ka sen ngaino’n tong dawng 
lo e. 

7Vangkhuo vila vahkawite tawh ka heina-ah dawn bang kituo. Vangkhuo vila 
vahkawite in mel ei mu uh; a banzal un kei ei satin, ei liemsah uh. Kawmpal dawn 
a galvilte in lie kei silpuon tuolhawh ta uh. 

8Jerusalem lienute aw, ka ngai mela na mu uleh duongzen umlai a veina-in sawl 
bang vul ta, ci’n na lel un. 

A Guolte le Monu Holimna 

9Zatam lienute kawmkalah duong kikhai pen ka lienu aw, na sen ngaino a guol 
lai-ah duong kikhaituom dieh a hiam aw? Hi zata tong lel nadingin a guol lai-ah 
duong kikhaituom dieh ahiam aw? 

10Ka ngai melhoi vang tang silsel, dam mel puo-in san sipsep e, tang guol 
tulsawmte zalai-ah ka ngaino ma piendang pen sa’ng. 

11A sumlu zong kham citah pen dung zil hi e, zangsam kawisiem, aahva bangin 
vom siem sang e. 

12A maimit zong khuva maimit no khu bang a, sikhuh pieu nen nunkhum a buol, 
khuvanote dung zil hi e. 

13A biengte’n zong namtui tulsing li bang cinna huonlei dung zil. A phune khu 
myrrh gimsi sunga kidie unoh paapete dung zil e. 

14A banzal khu khamkuol kiviel, mantam suongzep dung zil san’g e. A duongsuo 
khu vuisai halep zunnel tunga sapphires suong tawh kizem bang sa’ng. 

15A pheiphungte kham khuom bul a, suongngo khuom tun no khu bang e. A 
langmai zong lenmuol Lebanon taamtah tulsing hoipen dung zil. 

16A tongdam khu ningzu bang khum, sil bang kimah ngaibang luo sa’ng. 
Jerusalem lienute aw, kei ka senngai ama hi e, ka sen lawmpa zong khu hi ei. 

Solomon La 6 

1Zatam lienute zalai-ah duong kikhai pen nu no aw e, na sen ngaino koi kuom 
macieng suon ahiei maw? Koi kuom sawl bang hei a hiam maw? Na san nemno 
nang tawh sa bang vai ton nuom ing. 

2Gimnam tulsing li bang cinna a khanghuon-ah, ka sannem no vailo kuon e. A 
khanghuon-ah a tuuhonte ham bang huoi ding, unoh paapete khawm dingin ka 
sen ngaino vailo kuon ta. 

3Ka ngai kei-a’, kei ama-a’, Unoh pal huon a zalai-ah a tuuhonte khing-an tul e. 

Tepi Omlo Melhoi Monu 

4Duongsuo melhoi, ka sen ngaino, Tirzah vangkhuo dung zil hi cie, Jerusalem 
vangkhuo bangin etin lawm teh. Khaidielte tawh lal ma a nawh galkap hon bang 
giinhuoi ma cie. 

5Na maimitin ei suon nawn si’n, ka sin lunglai ei zen luo teh! Na besam in lengkel 
honte Gilead tang tawn tuolkum zil e. 

6Na tuhha pa silselte in besam kimet damtui-a buol pheiphung suonto tuuhon 
dung zil. A unsiengin a kopin pieng, mal a tuom kai ci om lo e. 

7Langmai khuna dielvang kawm pan na bieng no gel, mang kawlsing ga phalsuo 
zilin san pimpem uh. 

8Vaimang angkawi sawmguhte le, a meite zong a sawmgiet-a sim, zatam lienute 
ahile sim zawh hi sih. 

9Duong kikhaikim, ka khuva no ka sinlai kuoi nang beh hi teh. Tunnu vontawi 
deituom hi e, pienna tunnu ding’ nuol bei sa’ng. Lie zatamte’n mel a mu cieng, 
nunnuom nga bang lamnu ci uh. Vaimang angkawi le a meite’n ka ngai lienu lam 
bang pah uh. 

10“Zingdam taikhuo val dung zilin, tung solkha tang banga etlawm, sunni 
vangtang dung no zilin, lal nawh dinga khaidiel teng tawh pal bang kicieng 
galkap hon bang, a giinhuoi khu koi ta ahiei?” ci’n tong lel uh. 

11Kuom thuh a po tulsing pate gathang banga a vil ding le lengguite in dawn a 
suong tai, mang kawlsingte a pal lun tai cia, maimit suon ding tulsing huon-ah 
vailo kuon ing. 

12Ka sin lung a ka thei masang, ka lailungin vaimang nen a kolleng tungah kei va 
to ing. 

13  Aw Shulam lienu! Sul hing hei ven, sul hing vei ven, nangma’ duongsuo ka 
maimitin ka suon nading, sul hing hei in, sul hing hei in. Galkap guolni ciente’ 
mai-a lamvui et bang, a bang dingin Shulam lie-te na mai mitun suon na hi vuoi? 

Solomon La 7 

Phatna Pulahna 

1Lengnu melpuo lanu no aw, na pheiphung le na kedapte etin lawm e! Na 
pheizum gel banzal siemte suong manpha zun no khu bang e. 

2Na laimu khu kuong bangin kuoh, ningzu lawi lo ningbel no bang. Ngai na gil 
zong unoh pal um, mangbu sunvum dung zil sang e. 

3Na anglai-a nunkhum ni gel zuhsa ni le khisa pengkop no khu bang e. 

4Ngaino na ngawng vuisai halep dawsang dung zil. Na maimit zong Bath-rabbim 
dawngkot nen a Heshbon dimtui dung no zil e. Na nahkuo khu vangkhuo 
Damascus-a pieng Lebanon dawsang no dung zil e. 

5Na sumlu-a na khuhlu khu Carmel lenmuol vum no sun sang, na besam a 
kaisuhte khu silpuon sandup no khu bang e. A sambawh khu etin lawm e, 
vaimang’ henkol bul law na hi. 

6Kang it vatuh, lungdei lanu! na duongsuo khu etin lawm sa’ng, ka lungtaina 
nangma hi teh. 

7Na duong kikhai lutu mam bang, na anglai-a nunkhum nigel a ga lunlaite khu 
bang e. 

8A gam tulsing lutu dawnah baah bangin kei va kai vangin, ka banzal tawh a 
bazamte mawng bang va kawi tavang ci-in, tong hing lel ing. Na ang lai-a 
nunkhum nigel lengga bangin bawh pha hinlen, nangma’ husan gimnamte’n 
zong tulta apple gim zil taheh. 

9Keima nei tawpnate zong khu haning kawm le kam sung zui-a a hing luong suh, 
ningzu hlumpen dung zil taheh. 

10Ka ngaino-a’ khu ka hi hi, a lungdei pen keima ka hi. 

11Hing leng vawi ven ka sen ngaino, gam tulta-ah va lai lengin vangkhuo tengah 
zankhuo sawtin sam bang zal vai. 

12Lengguite zong tangna bangin a dawn suong tai, lengkungte zong a pa huomin 
mang kawlsingte a pallun tai, taikhuo val cieng maimit suon ding, laikhun tung 
pan zuongtho vai-in, lengga huon-ah vai lo kuon vai. Na vang mu bang ka ngaina 
teng nang pie sieng vang. 

13Zawl-ai gimsi no hing lang ta, lungdei gasing namcin teng zong dawng 
kotbiengah li bang kicing. Gathei lui le gathei thate nang koipieh ing, ka sen ngai 
aw. 

Solomon La 8 

1Ka tang laizom, tunnu anglai nunkhum luoipi hi lacin maw! Tuonglam lai-ah 
dawn bang tuo-in kang tawptawp zong singtate’n zong nuisiemin ei lel sih va uh. 

2Mim bang pienna tunnu saunuom, laikhun tungah hing pui nuom ing. Ningzu 
khum le mang kawlsing tui hing tultul vang. 

3Banzal veilam ei khamsahin, banzal zietlamin ei kawi le ci’ng! 

4Jerusalem lienute aw, vang kingaina kam mei bangin a kuon masie, va bang 
phawngin thel bang thosah sih va ung ci’n ka sieng nenah tong hing ciem un! 

Innlam Peina 

5Senel gam pan pheiphung ang suon, a ngai tunga kingam nu khu kuo ta lie 
vontawi ahi maw? Na tunnu in umlai veilaw mim bang pienna tulsing apple hlim 
nei no-ah tang lo bangin ke’n hing phong ing. 

6Na banzal khu melcina khat a kitup bang, na sinlungah melcina khat ei tuppieh 
in; vang kingaina sikuong bang hat, lung gulna zong hankhuh bangin huoisie 
vengvong. Kam meisi bang kithezahin kam meikuong bang sa vapom e. 

7Vang kingaina situi tampi’n sumit zo sih, tuikhang in zong taimang zo sih. Gou 
le gamh tawh vang kingaina lei sawm hi lei, nuisiem lelna’n ei kinei va. 

8Anglai nunkhum a baw nai lo tuoi lienu khat nei na lai ui. Singta’n tongdam hing 
lel uleh i tuoi lienu bang i law diei? 

9I laizom nu kawmpal hi leh ngun a kibawl dawsa bangin gie bang zunin, i laizom 
nu dawngkot hi leh, tulsing taamtah peh tawh zun vei. 

10Keima kawmpal kicieng hi’ng e, ka nunkhum gel dawsang bang e. Ka sen 
ngaino’ maimit sungah lemna a puoh nu khu bang ing. 

11A gam min law Baal-hamon ah Solomon in leng huon khat nei. Tua lenghuon 
khu a hlo dingin losapte siengah ap ta ei. Ham bang a huoi losapte kung, singga 
manh ding ngun tulkhat kai. 

12Ka lengga lei, keima’ aituom, keima-a’ hi. Solomon aw, tulkhat tang in; losapte 
in a lawman dingin zani tang heh! 

13Khanghuon a buol ka ngaino aw, khawlpi ka guol ngaino teng in na tongdam 
nemno khu ngai uh, keima zong khu ei zasah ven. 

14Tumtai gimsi namcin pona lenmuol sang tung, zuhsano le khisano bang, ka 
sieng laituol ang leng dingin, sen ngaino aw, hing kinaw ta’n! 

  



1200 

 

 
Zo Bible 

© 2018 Bible Society of Myanmar. 
 

 
 

 

Isaiah 

Isaiah 1 

1Amoz’ tapa Isaiah in Judah kumpi ahi Uzziah, Jotham, Ahaz le Hezekiah-te’ hun 
sunga Judah gam le Jerusalem tawh kisai ama’ mangmunate tam bang ahi hi. 

Judah’ Gitlona 

2Vantung aw, za in, leitung aw, ngai in; bangzieh ahei cile TOPA in gen zo hi: “Ka 
tate khoi-in ka khangliensah a, ahi vangin amate in keima ei ledo uhi. 

3Bawngtang in ama a nei pa thei a, laa in zong a pu’ anpiehna thei buong sam hi. 
Ahi vangin Israel in a thei sih a, ka mite in a thei sih hi,” ci hi. 

4Ah, mawnei minam, khielna netcip mite, sietna a bawlte’ suonlehlahte, a 
gamtatsie tapate, amate in TOPA a nuasie ta vua, Israel Siengtho Pa simmaw-in, 
a elngat kilkel uhi! 

5Bang dingin siet nading suibe lai na hi uh ahei? Bang dingin ledo lailai na hi uh 
ahei? Lutang buppi a ci na a, lungsim vannuoi a gim hi. 

6Ketaw panin zangsip dongin a damna mun om lo a, hinanle liemma, sidup, 
liemna sisan naisante a om hi. Tuate a nai kisen lo a, kitun loin, sathau zong kinu 
lo hi. 

7Na gam uh a kilawi ta a, na khuopite uh mei in katum ta hi; namdangte in na mit 
mu-un na gam a netum ta uhi; gamdang mite in a suhsiet ziehun gamdai 
gamkhing a suoh hi. 

8Lengga huona hlampheng bang, tangmai lo-a buh bang le a ki-imtawm khuopi 
bangin Zion’ tanu kinuasie hi. 

9Vanglien TOPA in themkhat ei na hinkhawi lo hi leh, Sodom i bang zo ta ding 
vua, Gomorrah i bang zo ta ding uhi. 

10No, Sodom uliente aw, TOPA’ thu za un! Gomorrah mite aw, TOPA’ thuhilh ngai 
un! 

11“Tua zata-a a tam na biehpiehnate uh kei adingin bang hi leltah ahei?” TOPA in 
ci hi; tuutang meihal biehnate le a kivathau ganhingte’ thau ka kham zo ta hi; 
bawngtangte, tuunote le keel site tawh ka lung a kim sih hi. 

12Ka mai-ah a kilah dinga nang pei ciengun, na khut sung panun koi in tamte ang 
ngen ahei? Keima inntuol tuoncil nawn sih un; 

13bangma-a kimang lo biehpiehnate hing peipi nawn sih un; kei adingin tuate 
pen gimnamtui kidahhuoi ahi hi. Hladet ni, sabbath ni, le khawmpi hlatnate, 
khielna tawh a kidim kikhopna thupite ka thuoh zo nawn sih hi. 

14Na hla thate ule a kise na pawite uh ka muda hi; kei adingin tuate vangih khat 
suoh a, tuate ka puohna-in ka gimsi hi. 

15Na khut uh nang zah ciengin keima in ka mit ka sing ding a, thu tampi ngen nan 
locin kang ngaipieh sih ding hi; na khut uh sisan a dim hi. 

16No le no kisil tawm unlen, kisiengthosah un. Ka muna-ah na gitlo gamtatnate 
uh paimang un; gitlo nasep khawl unlen, 

17sil hoi bawl kisin un; thutang sui unlen, a kibawlsie mite hunkhie un, pa nei 
lote panpi unlen, meigongte thu vaihawmpi un. 

18 TOPA in ci hi: Tu-in hing pei un, thu kikumton vai. Na mawnate uh puon ausan 
bang tama le vua bangin ang paa ding hi; na mawnate uh puon sandup bang tama 
le tuumul bangin ang ngo ding hi. 

19Note na lungkim vua thu na man uleh, leitang pana a pieng ga hoite na ne ding 
uhi; 

20hinanle nielin nei ledo uleh, namsau in note ang vatmai ding hi; bangzieh ahei 
cile TOPA in genzo hi. 

A Gamtatsie Khuopi 

21Bangci dan-a a muonhuoi khuopi numei pahtat suoh ta vanuh adiei! Ama 
thutang tawh kidim ngai-in tua sungah dihtatna om ngai napi- tu-in mi thatte a 
om ta veleh! 

22Na ngun sam-eh kai zo a, na zu tui tawh kihal zo hi. 

23Na miliente khu mi ledote ahi vua, gutate tawh kigopte ahi uhi. Mi zosie in 
guhgol a dei vua, letsong a sui uhi. Amate in pa nei lote panpi loin, a kung vuah 
meigongte’ thu zong tung lo hi. 

24Tua ziehin Thunei pen TOPA, Israel-te’ Vanglien Pa in tam bangin ci hi: “Ah, ka 
galte tungah ka lungthahna ka sungsuh ding a, kei mama in ka langte tungah phu 
ka la ding hi! 

25Note langkhatah ka khut ka hla ding a, na sam-eh teng uh tuisuoh sahin, na 
siagawm zosie uh ka lamang ding hi. 

26A masa lai bangin na thukhente uh ka koikia ding a, tuale a kipatcil hun bangin 
na thu kuppite uh ka koikia ding hi. Tua zaw ciengin a dih khuopi, a thuman 
khuopi, a muonhuoi khuopi ang kici ding hi,” a ci hi. 

27Thutang tawh Zion kitankhie ding a, ama sungah a kisiakia mite dihna tawh 
kitankhie ding hi. 

28Hizongle mi ledote le mawneite kisuhsiet tha ding a, TOPA taisante ahile 
kimangthaisah ding hi. 

29Bang ding ahei cile note in na kipahpi uh gangpi singte na maizumpi ding uhi; 
na deiteel uh umte ziehin na maisan ding uhi. 

30Bangzieh ahei cile note pen a te a vul gangpi sing le tui a nga lo um khat tawh 
na kibang ding uhi. 

31Patlom bangin mihatpa a nem ding a, amau’ nasep khu meisi leng bang ding 
hi; amate le amau’ nasep katum ding a, a phel ding koima a om sih ding hi. 

Isaiah 2 

Mailam Pasien’ Biehinnpi 

(Mic 4:1-3) 

1Amoz’ tapa Isaiah in Judah gam le Jerusalem tawh kisai-in tam bangin mu hi: 

2Ang tung ding nite ah TOPA’ biehinn muol pen muol golte lahah a sang penin 
kikipsah ding a, tuale muoltangte tungah a kitawisang ding hi; minam zosie in 
tua mun a zuon valuoi ding uhi. 

3Mi tampite a haw ding vua, “Hing pei un, Jacob’ Pasien’ biehinn, TOPA’ muol 
tungah va kato ta vai; tuaci’n eite in ama’ ketot i zui thei nadingin, ama in eite 
tungah a lampite ei hil ding hi,” a ci ding uhi. Azieh pen Zion panin thuhilna 
pusuoh ding a, Jerusalem panin TOPA’ kammal pusuoh ding hi. 

4Ama in minamte kikalah thukhen ding a, mi tampite adingin kiselna vengsah 
ding hi; amate in a namsaute uh kangkui-in a kheng ding vua, a teipite singba 
heuna namkawi-in kheng ding uhi; minam khat in minam khat tungah namsau 
leh nawn lo ding a, amate in galdo dan zong a sin nawn sih ding uhi. 

Kiphatsahna tungah Thukhenna Kitangko 

5Jacob’ innkuonte aw, hing pei unlen, TOPA’ khuovah sungah kalsuon va vui! 

6Azieh pen no Jacob’ innkuonte aw, note in na mite’ lampite na taisan zo uhi. 
Amate nisuona lam pana aisante tawh a kidim vua, Philistia-te banga thu 
mavang gente ahi uhi. Gamdang mite tawh amate khutbeng tonin a om uhi. 

7A gam uh ngun le kham tawh kidim a, amau’ goute in tawp hun ci nei lo hi; a 
gam uh sakol tawh kidim a, a lengte un zong tawp hun nei lo hi. 

8A gam uh milimte tawh kidim hi; a khut vua a bawlsate’ mai, a khutme vua a 
bawlsate’ mai-ah amate a kun uhi. 

9Tuale mite a neilut vua, mi zosie kiniemkoi suh hi, amau’ mawna maisah sin! 

10 TOPA’ giinhuoina pan le a thupi a vanglietna panin suongpi-ah lut unlen, leivui 
lahah kiphuol un. 



1203 

 

 
Zo Bible 

© 2018 Bible Society of Myanmar. 
 

 
 

 

11Mite’ kilietsahna mitte kiniemkoi ding a, mi zosie’ kiphatsahna kiniemkhieh 
ding hi; khum ni ciengin TOPA beh kitawisang ding hi. 

12Azieh pen Vanglien TOPA in a kiphasah le a kiliensah zosie, a kitawisangte le a 
kidomsang zosie; 

13a kidawh sang, a kilamto, Lebanon muol taamtah kung zosie; Bashan gam 
sunga gangpi sing zosie; 

14muol sang zosie le muoltang sang zosie; 

15inn dawsang zosie le kulpi muonhuoi zosie; 

16Tarshish tembaw zosie le khut siema kibawl a etlawm na zosie tungah, ama in 
ngiemkoi hun ding ni khat a nei hi. 

17Mite’ kilietsahna kiniemkhieh ding a, mite’ kiphatsahna kiniemkoi ding hi; 
khum ni ciengin TOPA beh kitawisang ding hi. 

18Milimte zosie mangthai sieng ding hi. 

19Leitung zausah dinga ama ang kipat ciengin, TOPA’ giinhuoina le ama’ a thupi 
a vanglietnate panin, a vanglien ama’ thupina panin suonghawm sung le 
leihawm sungah mite lutin a kiphuol ding uhi. 

20Khum ni ciengin mite in bieh dinga a bawltawm uh kham le ngun milimte, 
bahte le buite tungah a paimang ding uhi. 

21Leitung zausah dinga ama ang kipat ciengin, TOPA’ giinhuoina pan le a lien a 
minthanna panin suonghawm sung le kenkawm sungah amate a lut ding uhi. 

22A nahvanga a husang beh ahi mihingte panin kihei un. Amate leltah banga 
simtah ahei? 

Isaiah 3 

1Azieh pen tu-in Thunei pen pa, Vanglien TOPA in Jerusalem le Judah gam panin 
nuntahna le luhinna, nuntahna an zosie, nuntahna tui zosie a lamang hi. 

2Galhang pa le galkap pa, thukhen pa le kamsang pa, aisan pa le upa pa, 

3mi sawmnga a uhpa le mi zalien pa, thu kuppipa le mitphiel siempa, le bum 
siemte a lamang hi. 

4Amau’ ulien dingin naupangte ka bawl ding a, naungehte in amate a uh ding uhi. 

5Mite khatlekhat, mi zosie in a guolte ciet, mi zosie in a vengte ciet, a bawlsie 
ding uhi; khangnote in khanghamte nuoisie ding a, mi ginalote in a zatah huoi 
mite a nuoisie ding uhi. 

6Mi kimkhat in a be sunga a sanggampa nangawn manin, “Nang in puon na nei 
hi; nang, kohaw’ makai pa nang hi ding a, tami a sielomtang teng pen nangma 
khut sung hi ding hi,” a ci uhi. 

7Hinanle khum ni-in adang khat in, “Kei mi cidamsah pa ka hi sih ding hi; ka inn 
sungah an le puon a om sih hi; mite makai dingin nei bawl sih ding uhi,” ci-in a 
gen ding hi. 

8Bangzieh ahei cile a kamsuo ule a sepnate un TOPA langpangin ama’ vanglietna 
opna a simmaw ziehun, Jerusalem kipalpua-in Judah gam a pua zo ta hi. 

9Amau’ maisuo in amate langah teci a pang hi; Sodom bangin amate in a mawna 
uh a phuongzah vua, amate in a phuol sih uhi. Amate in gimna nga ta uheh! 
Bangzieh ahei cile amate in amau’ tungma ah sietna a kitut uhi. 

10Amate in a nasep gate ne ding uh ahi ziehin, bangza-in amate hampha ci thu 
mawpeng mite kungah gen un. 

11Mawnei mite in gimna nga taheh! Amate bangza-in hamsie uh ahei, bangzieh 
ahei cile amau’ khuta a sepna utawh kizui-in, a tung vuah kibawl ding hi. 

12Keima’ mite, naupangte pen amate a bawlsiete ahi vua, numeite in amate a uh 
uhi. Ka mite aw, na makaite un note ang puikhiel vua, amate in na lampi zui uh 
ang buoisah uhi. 

13Mi mawsah dingin TOPA kipan a, a mite thukhen dingin a ding hi. 

14Upate le ama’ mi uliente tawh thukhen dingin TOPA lut hi. “Lenggui lo a 
netumte khu noma na hi vua, na inn sung vuah mizawngte’ van na sutte uh a om 
hi. 

15Note in ka mite na suhguoina ule mizawngte’ maitang na gawizanna uh bang 
na deina uh ahei?” Vanglien TOPA in ci hi. 

16 TOPA in tam bangin a gen hi: Zion tanute kiliensahin ngawng vaipuohin lam a 
pei vua, kiphatsahna tawh mittol pimpemin mi a en vua, a ketot uh ginsie-in a 
kal uh a nawsuon liplap uhi. 

17 TOPA in Zion tanute’ lu tungah hima dimsah ding a, TOPA in amau’ guohtang 
hina a hawmangpieh ding hi. 

18Tua ni ciengin TOPA in kebuh hoite, lutuomte le hlade lim tawh a kibang 
kizepnate; 

19bilbate, tauciente, ngawngvielte; 

20lukhute, banbulte, kawngtente, gimnamtui bungte, le ai-a a kibawl puonte; 

21suoikaina khutsip le nahbate; 

22pawi puontuolte, songkhol tuolte, puonpite le khutkhai ipte; 

23puonzal neu vang sitsiatte, tangciin puon sungsilte, dielkhimte, le puon 
lukhute a lakhie ding hi. 

24Gimnamtui tangin a ui a muot, kawnggah tangin khauhuol, sam kipot hoi 
tangin lutolna, puontuol hoi tangin la-ip puon hampi, melhoina tangin 
maizumna a om ding hi. 

25Na mite namsau tawh pua ding a, na galhangte gal sungah si ding uhi. 

26Khuopi kotpite kapin mau ding uhi; tua nu kisusie gawpin tuolah a to cimit 
ding hi. 

Isaiah 4 

1Tua ni ciengin numei sagi in papi khat pummatin, “Ka an ciet ne-in ka puon ciet 
ka sil ding uhi; nangma’ minin kote ei kihlansah beh inlen, ka minsietna uh ei 
lahpieh ta’n,” ci ding uhi. 

Zion Sunga a Suohta Mite’ Mailam Minthanna 

2Khum ni ciengin TOPA’ bameng pen a melhoi-in minthang ding a, tuale leitang 
pana pieng gate pen a suohta lai Israel-te adingin a kisahtheipi ule a thupina uh 
hi ding hi. 

3Zion khuo-a kinuasie mi poma le Jerusalem-a a omlai teng, Jerusalem ah khang 
tungtawn a om dingin a kiciemtesa mi zosie a siengtho kici ding a, 

4TOPA in Zion numeite’ kidahhuoina teng a sawpsieng ciengin, Jerusalem khuolai 
panin thukhenna hlagau le meikuong hlagau in sisan baang teng a siengthosah 
hi. 

5Tua ciengin TOPA in Zion Muol tunga om mun vannuoi le a kikhopna uh munte-
ah sunin meikhu le zanin meikuong a omsah ding hi. TOPA’ thupina vang in 
khuopi a khu ding hi. 

6Tua khu mandat bangin sunlai nisat cienga a hlim ding le huipi guopi pana 
kibuhna le bel ding ahi hi. 

Isaiah 5 

A Ga lo Lenggui Huon’ La 

1Ka lawm it pa tangin a lenggui lo tungtang ka zawlla sa vang: Ka lawm it pa in 
lei hoi mama na muol tung khatah lengga lo khat nei hi. 

2Ama in lei to-in suongte paidawh a, a deiteel lengguite a suon hi; a laikimah 
dawsang khat lam a, tua sungah lengga tui hlawhna khuh khat to hi; lengga hoi 
a ga dingin ama kinem a, hinanle gam lengga a ga mawh hi. 

3Tu-in Jerusalem-a tengte le Judah mite aw, keima le ka lengga huon kikalah thu 
khen vawi un. 

4Ka lengga huon sungah ka bawl nai lo tuami adingin ka bawl ding bang omlai 
ahei? Lengga hoi ga ding ka kinep laitahin bang dinga gam lengga po ga zawsop 
ahei? 

5Tu-in na kungah ka lengga huon tunga ka bawl dan ding kang gen ding hi. A 
daithaw ka ladawh ding a, tua khu a kinemang ding hi; a pal ka phelkhe ding a, 
tua khu kituoncil ding hi. 

6Keima in lotul ka suohsah ding hi; tua khu hui lo tuh loin om ding a, tua lo 
sungah ling le khaute khangin a depmang ding hi; Keima in a tungah guo a zuh 
lo nadingin meiilumte thu ka pie ding hi. 

7Azieh pen Vanglien TOPA’ lenggui huon khu Israel innkuonte ahi vua, Judah 
mite pen ahile lungkima a suon kungte ahi uhi; ama in thutang a lamen a, 
hizongle sisan luonna a mu hi; ama in thutang a lamen a, ahi vangin kaana a za 
hi! 

Taangpi Tunga Thumanlona Kimawsah 

8Gam laizangah noma guoh a teng ding dan khatin, noma ding ci simlo midangte 
dinga mun bei vawt za dongin inn a lei bebe mite le lo keh bebete khu mi hamsie 
ahi hi! 

9Vanglien TOPA khu ka zahna-ah a kiciem zo hi: Inn tampi hawmsuoh valon ding 
a, inn gol le inn hoite sungah koima teng lo ding hi. 

10Azieh pen lengga huon eka sawm in bath khat maimai ga ding a, khaici homer 
khat in an ephah khat maimai a piengsah ding hi,” ci hi. 

11Zingmawng thobai-in khamtheizu delin, lenggazu in amate a satsah vapual 
masangsie, zankhang a a tokho mite in gimna a thuoh ding uhi! 

12Amau’ pawi sungah lyre lasahna le harp, tawm, theile le zu ciate kihal a, ahi 
vangin amate in TOPA’ sepnate a thusim sih vua, ama in a khuta a bawlte zong 
amate in a mu sih uhi! 

13Tua hi a, thei lona ziehin ka mite salin kikai ta hi; a miliente uh a kielsi vua, 
amau’ mihonte ahile a dangta-in a kihulvam uhi. 

14Tua ahi ziehin Misikhuo dugawna khangsahin bangma tawh a kite thei lo za-
in, a kam a kah piehpuoh hi. Jerusalem’ thupina le a mipite, ama’ sunga a nuomsa 
a mihonpite a sungah a lutsuh sieng uhi. 

15Mite kilukunsahin mi zosie kingiem koi a, mi kiliensahte a mitkhup sa-in ki-
omsah hi. 

16Hinanle Vanglien TOPA ahile a thutang sep ziehin kitawisang a, a Siengtho 
Pasien in dihtatna tawh a sienthona a lah hi. 

17Tua ciengin a tatna uh lodawng mun bangin tua khuo sungah tuunote in lopa 
mai ding a, gan kivathaute le tuunote in a siesa khuopite lahah gamta ding uhi. 

18Zuouna khaute tawh khielna kai a, leng khauhuol tawh mawna a kai note in 
gimna na thuoh ding uhi. 

19“Ei mu thei nadingin ama kinawsahin, ama’ nasep mallangsah vai. Eite in i 
theithei nadingin, Israel Siengtho pa’ gelna a tangtun thei nading kinawsah vai!” 
na ci uhi. 

20A hoi lote a hoi ci a, a hoite hoi lo ci-in, khuovah tangin khuomiel koi a, 
khuomiel tangin khuovah koi-in, a hlum tangin a kha koi a, a kha tangin a hlum 
a koi note in gimna na thuoh ding uhi! 

21Noma’ mitah pil kisa-in noma’ muna-ah siem a kisate in gimna na thuoh ding 
uhi! 

22Zudawn lama a kipasalsahte, le za tawh a kihal khamthei zudawn hatte, 

23mawnei mite guhgol tawh hla a, mawpengte’ nga dingte a lahpieh note in 
gimna na thuoh ding uhi! 

Gamdangte’ Busimna Kigenkhol 

24Tua ahi ziehin meikuong in bukungte katum a, mei sungah lopa gawte a 
kahtum bangin a zungte muotmang ding a, leivui bangin a pavuite a lengto ding 
hi; bangzieh ahei cile amate in Vanglien TOPA’ thuhilna a niel vua, Israel Siengtho 
pa’ kammal a simmaw uhi. 

25Tua ahi ziehin a mite tungah TOPA’ lungthahna kikuontaw-in, amate 
langkhatah a khut lamin amate a vatmai hi; muolte kithing a, lampi dung tengah 
a luonghawmte uh, buathah bangin a om hi. Azieh pen tam teng zosie ziehin a 
lungthahna kiheimang tuom lo a, ama’ khut a kizah lai hi. 

26A gamlapi-a a om minam khat adingin ama in lim khat khaito ding a, leimonga 
omte adingin khutkawi tumin, mallangtah le gangtahin amate a pei pai uhi! 

27Amate a gim om koima loin, koima a kipai sih uhi. Koima lusu loin, koima kimu 
lo uhi. Kawnggah puonte kol loin, kedap khau khat zong tat lo hi; 

28a thaltangte uh hiem thei mama a, a thalpite uh kuoisa-in a om hi. A sakol 
kecinte uzong khu meituh suong bang a, tuale a lengpeite uzong pumpei tawh 
kibang hi. 

29Amau’ hawh vapuoh khu humpi hawh tawh kibang a, a hawh vapuoh a 
khangdawng humpi tawh a kibang uhi; amate in ngih kawmin a neh ding uh sa 
man a, amate in tua khu a kipuoh dawh vua, koima in a hun zo sih hi. 

30Tua ni ciengin tuipi ging bangin amate tungah ging ding a, tuale mite in gam 
sung a et ciengun khuomiel le lungzinna beh a om hi; meii in khuovah a mielsah 
hi. 

Isaiah 6 

Biehinnpi Sunga Pasien’ Mangmuna 

1Kumpi Uzziah a si kumin keima in a sang mama le a lien mama kumpi topha 
tunga a to TOPA ka mu hi; tuale ama’ kumpi puon pen biehinn sung teng dim hi. 

2Ama tungah seraph-te a om hi; tuate in hla guh ciet a nei uhi: Amate in a hla ni 
tawh a mai a khu vua, ni tawh a keng khu-in, ni tawh a leng uhi. 

3Tuale amate khatlekhat kihlanin: “Vanglien TOPA Siengtho, siengtho, siengtho; 
a vanglietna leitung buppi kidim hi, a kici uhi. 

4A kihlatna awging in kotkhah mungte kilawhsah a, tuale inn sung teng meikhu 
tawh a kidim hi. 

5Tuale keima in: “Gim nga pa hi tang ei! Mi mangthai ka hi ta hi, azieh pen kei 
kam siengtho lo pa ka hi a, kam siengtho lo mite lahah ka teng hi; hinanle 
Vanglien TOPA Kumpipa ka mu zo ta hi!” ka ci hi. 

6Tua ciengin Seraph-te lahah khat, maitam panin taite tawh mei-am khat tepin 
ka kungah ang leng hi. 

7Seraph in tua tawh ka kam ang khoi a, “Tu-in tami in na nephute khoi zo ta hi; 
na khielna a kilamang ta a, na mawna zong kiphietmang zo ta hi,” ei ci hi. 

8Tua ciengin TOPA in, “Koi ahiei ka sawl ding, koi ahiei ei tanga va pei ta ding?” a 
cina aw ka za hi. Tuale keima in, “Tanah om ing! Keima ei sawl in,” ka ci hi. 

9Tuale ama in, “Pei inlen tam mite kungah gen in: ‘Zaza napi na telthei sih uhi; 
mumu napi na theithei sih uhi,’ vaci ta’n. 

10Amate in a mit utawh a et lo nading uh, a bil utawh a zah lo nading uh, a 
lungsim utawh a thei cien lo nading ule, amate kihei-in damna a nga lo nadingun, 
tam mite’ lungsim mawlsah inlen, a bil uh bingsahin a mit uh singsah in,” ei ci hi. 

11Tua ciengin keima in, “TOPA aw, bang tanvei sawt ding ahei?” ka ci hi. Tuale 
ama in a gen hi: “Khuopi zosie tenna loin hawmsuoh a, innte-ah mi teng loin 
leitang gamkhing suoh a, 

12 TOPA in mi zosie a gamlapi-ah sawldawhin, gam sungah a kinuasie mun tampi 
a op dong cieng, hi ding hi. 

13Tua sungah mi sawm-ah-khat a oplai tei vangin, taa kung ahi sihle gangpi 
singte a kiphua zaw ciengin, a kungbul a omlaite mei tawh a kihalkia bangin 
amate kihalkia ding hi,” ei ci hi. Tua a kungbul khu khaici siengtho ahi hi. 

Isaiah 7 

Isaiah in Kumpi Ahaz Hlamuongsahkia 

1Uzziah’ tapa Jotham, Jotham’ tapa Judah kumpipa Ahaz hun lai-in Jerusalem sim 
dingin Aram kumpipa Rezin le Remaliah’ tapa Pekah a kuonto vua, hinanle ama 
gel in a zo sih uhi. 

2Ephraim-te tawh Aram-te kipawlton hi, ci thu David’ innkuonte in a zah ciengin, 
huipi in a sem gamlah singkungte bangin Ahaz le a mipite’ lungsim a kiling hi. 

3Tua ciengin TOPA in Isaiah kungah, “Puonsawppa Lo lampi-a buol tungnung 
tuilahna monga a om Ahaz tawh kimu dingin na tapa Shear-jashub tawh pei 
unlen 

4ama kungah, “Kidawm in, sip dide inlen, zau vateh sin. A khu lemlem singkhuo 
tawng ni tawh a kibang lel Aram kumpipa Rezin le Remaliah’ tapa’ lungthahna 
ziehin kilunggimsah sin. 

5Bangzieh ahei cile Remaliah’ tapa tawh Aram pangtonin na tungah sietna a 
bawl sawm vua, 

6“Judah gam sim dingin va kuonto ta vai-in, tuale Jerusalem sumaimangin 
eimahaw dingin va zo thop ta vai; tua gam sungah kumpi dingin Tabeel’ tapa koi 
vai,” a ci uhi; 

7tua ahi tah ziehin TOPA Pasien in tam bangin a gen hi: Tua thu kip lo ding a, zong 
tangtung lo ding hi. 

8Azieh pen Aram’ lutang khu Damascus ahi a, Damascus’ lutang khu Rezin ahi hi. 

(Kum sawmguh le kum nga sungin minam khat ahi thei nawn lo ding za-in 
Ephraim kivatmai ding hi.) 

9Ephraim’ lutang khu Samaria ahi a, Samaria’ lutang khu Remaliah’ tapa ahi hi. 
Upna sungah na dinkip sih leh na kip vawt sih ding hi. 

Isaiah in Ahaz Immanuel’ Lim Pie 

10 TOPA in Ahaz hopikia a, 

11TOPA na Pasien’ lim khat ngen in; tua lim pen Misikhuo bangin thuh hinlen ahi 
sihle vantung bangin sang heh, a ci hi. 

12Hinanle Ahaz in, “Ka ngen sih ding hi; TOPA ka zelah sih ding hi,” a ci hi. 

13Tua ciengin Isaiah in, “David’ innkuonte aw, ngai un! Mi na gimsah uh pen no 
adingin thuneuno khatin na ngaisun vua, ka Pasien zong gimsah lai ding na hi uh 
amah? 

14Tua ahi ziehin TOPA mama in note tungah lim khat ang pie ding hi. En un, 
ngahnu khat gai-in tapa khat nei ding a, a min Immanuel kici ding hi. 

15Ama in sil hoi lo nuolin sil hoi a teel thei hun ciengin bawngnawi thaukhal le 
khuoizu ne ding hi. 

16Azieh pen naupang in sil hoi lote nuolin sil hoite bangci teel ding ci thu a thei 
masangin na giin uh kumpi nite’ gam a kinuasie ta ding hi. 

17Judah panin Ephraim-te a peikhiet ni-a kipanin TOPA in ni danga a pieng ngai 
nai lo tua bang nite, nangma, na mite, le na pupa’ innkuon tungah a tungsah ding 
hi- tua khu Assyria kumpipa tung pan hi ding hi. 

18 TOPA in tua ni ciengin Egypt tuinahte-a om thote le Assyria gam sunga om 
khuoite a saisip tumin a hlan ding hi. 

19Tuale amate zong a unpi-in hing pei-in kenkawm lah, suongpi kehte kikal lah, 
ling le khau lah cinteng le ganhing tatna muncin tengah a tu ding uhi. 

20Khum ni ciengin TOPA in Gungal pana kikawm mulmetna nam ahi- Assyria 
kumpipa tawh- lu le kengmulte heulieu-in tua ma tawh khamulte zong a heu 
ding hi. 

21Khum ni ciengin mi khat in bawnglaa khat le tuu ni bang beh suotahpi zo ding 
a, 

22tuate in nawitui kicing tahin a pieh zo ziehin ama in bawngnawi thaukhal a ne 
zo ding h; azieh pen tua gama a omlaite zosie in bawngnawi thaukhal le khuoizu 
a ne ciet ding uhi. 

23Khum ni ciengin ngun shekel tulkhat a man lenggui tulkhat a op ngaina mun 
zosie ling lah khau lah a suoh ding hi. 

24Gam zosie khaugui le lingbawhte tawh kidim ta ding ahi ziehin, mite thal le 
thaltang tawh gam a vah ding uhi; 

25tuale nangma in ling le khaute na giin ziehin tupeh tawh a kihlo ngai 
muoltangte-ah na pei ngam sih ding hi; hizongle tuate bawng hlana le tuute’ 
gamtatna mun a suoh ta ding uhi. 

Isaiah 8 

Isaiah’ Tapa, Assyria-te’ Busimna Lim 



1211 

 

 
Zo Bible 

© 2018 Bible Society of Myanmar. 
 

 
 

 

1Tua ciengin TOPA in keima kungah, “Suongpheng gol khat la inlen, tua tungah 
mikim in a thei dingin laiteng tawh, ‘Maher-shalal-hash-baz ading,’ ci-in giel in,” 
a ci a, 

2tuale keima adinga teci a pang dingin a muonhuoi tecite, siempu Uriah le 
Jeberechiah’ tapa Zechariah tegel hisah in. 

3Tuale kamsang nu tawh ka lumton a, ama gai-in tapa khat nei hi. Tua 
ciengin TOPA in keima kungah, “A min dingin Maher-shalal-hash-baz phuo in,” ei 
ci hi; 

4azieh pen nausen in, ‘Ka nu ahi sihle ka Pa,’ a ci thei masangin Damascus’ hauna 
le Samaria van kila zosie Assyria kumpipa in puomang ding hi,” ei ci hi. 

5 TOPA in keima ei hopikia-in: 

6Azieh pen tam mite in damtaha a luong dildiel Shiloah tuite nuolin Rezin le 
Remaliah’ tapa mai-ah zau-in a citun uhi; 

7tua ziehin TOPA in amate a langpang dingin a thahat Gun tuikhangte ahi Assyria 
kumpipa le ama’ vanglietna zosie a puohto ding hi; a tuilam zosie ah tua tui 
dimletin a lui pieu zosie hlummang ding hi. 

8Judah gam sung dong nawhsuhin tui dimletin peisuoh ding a, ngawng tan a gei 
dongin hlumsuoh ding hi; tuale a hla kizah tegel in na gam a vailam teng khusuh 
ding hi, Immanuel aw. 

9No mite aw, kikhawm unlen, lungkham un; Gamlapi-a a om no gam zosiete aw, 
ngai un. Na kawng gah unlen, lungkham un; na kawng gah unlen lung kham un! 

10Thu kikumton un, hinanle bangma a matlap a om sih ding hi. Thu gen un, ahi 
vangin a kip tuom sih ding hi. Azieh pen kote tawh Pasien a omton hi. 

11Azieh pen TOPA in keima tungah a thahat ama’ khut ngamin tua bangin ei hopi-
in, tam mite’ lampi ka zui lo nadingin ei na hilkhol a: 

12Tam mite in sawmdapna a ci vannuoi uh zong sawmdapna ci pai sih unlen, 
amau’ giinte giing seng sih unlen, zong zau pai sih un. 

13Ahi vangin Vanglien TOPA pen a siengtho-in na ngaisun ding uhi; ama khu na 
zatahpa uh hisah unlen, na giinpa uh hisah un. 

14Ama pen mun siengtho khat suohin mite’ sat suongtum khat a suoh ding hi; 
azieh pen Israel innkuon ni gel adingin pua thei nading suongtum- Jerusalem-a 
tengte adingin piel le thangkam a suoh ding hi. 

15Amate lahah mi tampi a pua ding uhi; amate pua-in guoicim ding uhi; amate 
thangah awhin kiman ding hi. 

Isaiah’ Nuazuite 

16Tua teci panna tun inlen, ka nuazuite lahah thuhilna khahcip dawh in. 

17Jacob’ innkuonte panin a mai a phuol TOPA ka ngah ding a, ama sungah ka 
kinem ding hi. 

18En un, TOPA ei pieh tate le keima pen Zion Muol tunga a teng 
Vanglien TOPA tung panin Israel sunga ei pieh limte le hilkholnate ka hi uhi. 

19Tu-in mite in nangma kungah, “Phui samsama dawi thu gengen dawi aisan 
siemte le mi bumsiemte kungah thu dong un; mite in a pasien-te uh kungah thu 
a dawh ding uh kilawm lo a, thuhilna le theisahna dingin a hingte tangin 

20misite dawh ding kilawmzaw hi lo amah?” ang ci uleh, a tahtahin tam banga 
thu gente in khuovah a nei vawt sih ding uhi! 

21Amate pen nahpitahin lungkham le gilkielin gam sungah a vah kawikawi ding 
uhi; a gil uh a kiel ciengin lunghamin a kumpipa ule a pasien uh a samsie ding 
uhi. Vantung lamah amate a dahto ding vua, 

22ahi sihle tuol ensuhin a kun ding uhi, ahi vangin amate in mangbahna, mielna, 
lungzin lunggimna beh a mu ding uhi; tuale mielking lahah amate a kisawn nawp 
ding hi. 

Isaiah 9 

Thudih tawh a maang ding Kumpipa’ 

1Hinanle lunggim mite adingin lungzinna a om sih ding hi. Nidang lai-in ama in 
Zebulun le Naphtali gamte simmaw etsatna a thuohsah a, hizongle hun nukhia 
lamah ama in tuipi peina lampi, Jordan gungal gam, le minamte’ tenna Galilee 
gam a thupisah kia ding hi. 

2  Khuomiel sunga a pei mite in khuovah lienpi mu zo uhi; khuomiel thuhna gam 
sunga a teng mite tungah khuovah a tang zo hi. 

3Nang in minam na pungsah zo a, a lungdamna uh na khangsah zo hi. Anlah huna 
a lungdam bang ule galvanlah a hawm hunin mite kipahin a lungdam bangun, na 
mai-ah amate a lungdam uhi. 

4Azieh pen Midian-te a kizaw ni-a bangin nangma in amau’ vangih puohna 
hahkol le a liengko vua kikham singzawl, amate a bawlsie mite’ ciengpum na 
sattawngpieh ta hi. 

5Azieh pen galhangte’ kedap zosie le sisan baang puon zosie mei in sing a 
kahtum bangin kihaltum ding hi. 

6Azieh pen eite adingin nausen khat ang suoh a, eite tungah tapa khat ei kipie hi; 
ama’ liengko tungah thuneina a om hi; ama pen, Lamdang Thu Kuppipa, Vanglien 
Pasien, Tawntung Pa, Kilemna Kumpipa, ci-in kiphuo hi. 



1213 

 

 
Zo Bible 

© 2018 Bible Society of Myanmar. 
 

 
 

 

7Ama’ thuneina khang semsem ding a, David’ kumpi topha le a kumpi gam 
adingin kilemna in tawp hun nei lo ding hi. Ama in tu huna kipan a tawntungin, 
thudih le thutang tawh gam phutin a tukip ding hi. Vanglien TOPA’ deiluotna in 
tami a bawl ding hi. 

Kihisahna le Kigawtna Tunga Thukhenna 

8 TOPA in Jacob langah thu khat puoh a, Israel tungah tua thu a tung hi; 

9mi zosiete-Ephraim le Samaria-a tengte zosie- in tua thu a thei uhi. Ahi vangin 
kiphatsahna le lungsim kilietsahna tawh amate in tam bangin a gen uhi: 

10“Tehleite a cimzan zo ta a, hinanle a kikhengzol suongte tawh i lamkia ding uhi; 
theitheh singte kiphua sieng zo a, hizongle tuate munah eite in taamtah sing i 
zang ding uhi,” a ci uhi. 

11Tuaci’n TOPA in amate do dingin a langte khangsahin a galte uh a hantawh uhi. 

12Nisuona lama Aram-te le nitumna lama Philistia-te in a kam uh kahin Israel a 
nawmval uhi. Tam thute zosie ziehin a lungthahna kihei lo hi; ama’ khut a 
kizahlai hi. 

13Amate a satpa lamah mite a kihei sih vua, ahi sihle Vanglien TOPA a sui sih uhi. 

14Tuaci’n ni khat sungin TOPA in Israel sung panin a lu le a mei, le lutu ba le 
pumpeng a vatmai hi. 

15Upate le a zatahhuoi mite a lutang lam ahi vua, zuouthu hil kamsangte a mei 
lam ahi uhi; 

16azieh pen tam mite a puite in amate lamkhielsah a, amate in a pui uh mite 
lungbuoisah uhi. 

17Tami thu ziehin TOPA in a tangvalte uh tungah khuotuona nei loin, a tagate uh’ 
tung le a meigongte uh tungah lainatna a nei sih hi; azieh pen amate a unpi-un 
Pasien nei lo le sil hoilo bawlte ahi vua, kamham zosie in motna thu vive a gen 
hi. Tam thute zosie ziehin a lungthahna kihem loin, ama’ khut kizahlai hi. 

18Azieh pen gitlona mei bangin kuong a, ling le khaute a katum hi; tua in gamlah 
hamphul kuongsah a, a tung lamah meikhu lompi a kizielto vapual hi. 

19Vanglien TOPA’ lungthahna ziehin gam sung a katum sieng a, mite pen mei 
sunga kivang ding sing tawh kibang a, mi koima in a midangte a za tuon sih hi. 

20A zietlama omte a ne vua, hinanle a kham zo sih uhi; amate in a veilama a om 
a tanaute’ sa zong a ne uhi; 

21Manasseh in Ephraim, Ephraim in Manasseh ne-in, tuale a ni tuohun Judah 
langpanton uhi. Tam thute zosie ziehin a lungthahna kihem loin, ama’ khut a 
kizahlai hi. 

Isaiah 10 

1-2A dih lo thukhensatte bawlin mi gawtna thukhamte a giel, a dih thukhenna 
panin mi tasamte heimangin, ka mi zawngte’ nga ding hamphatnate guhpieh a, 
meigong numeite gal vanlah a suo thei nading ule, no pa nei lote, nehtum dinga 
bawlte in gimna na thuoh ding uhi! 

3Danpieh ni ang tun cieng le a gamla pana tuosiet ni ang tun ciengin, bang law 
ding na hi uh ahei? Huna ngenin koi kungah tai-in, na neisa uh hei sungah nuasie 
ding na hi uh ahei? 

4Tongkiete lahah kunin ahi sihle a kithat mite lahah a si ding hi lel lo na hi uh 
amah? Tam thute zosie ziehin a lungthahna a dam zo nai sih a, ama’ khut kizahlai 
hi. 

A Kihisah Assyria in Thukhenna Thuoh 

5Ka lungthahna moltum- amau’ khut sunga a om keima’ thangpaina ciengkhut 
ahi, Assyria in gimna a thuoh ding hi! 

6Keima in Pasien a nei lo minamte a va sim ding le ei thangpaisah mite va sim 
dingin ama thu ka pie a, amate in bulu gawpin a tomgam ding vua, lampi-a 
buonnawite bangin a tuoncil gawp ding uhi. 

7Ahi vangin tami ama’ siltup ahi sih a, a lungsim sungah zong ngaisutin nei lo hi; 
ahi vangin a lungsim sungah suhsiet ding le a tawm tham ahi vawt lo minamte 
suhmai ding a sawm hi. 

8Azieh pen ama in, “Ka galkapmangte a unin kumpi hi lo amah? 

9Calno khuo khu Carchemish khuo tawh a kibang ahi sih amah? Hamath khuo 
khu Arpad tawh a kibang ahi sih amah? Samaria khuopi khu Damascus khuopi 
tawh a kibang ahi sih amah? 

10Jerusalem le Samaria milimte sangin a thupizaw milimte a nei milim kumpi 
gamte ka khut in banzo ahi ziehin, 

11Samaria le a milimte tunga ka bawl bangin Jerusalem le a milimte tungah ka 
bawl sih ding amah?” a ci hi. 

12 TOPA in Zion Muol tung le Jerusalem tunga a nasep zosie a man zaw ciengin 
ama in a kihisah luotna le a ki-uongsahnate ziehin Assyria kumpipa dan a pie 
ding hi. 

13Bangzieh ahei cile ama in: “Theitelna ka nei ziehin, ka khut hatna le ka pilna 
tawh ka bawl zo ta hi; mite’ gamgi ka khinpieh a, a gou uh ka tomgam hi; keima 
in bawngtang bangin kumpi topha tunga tote ka khiesuh zo hi. 

14Ka khut in vabu a mu bangin mite’ hauna ka mu hi; mite in a kinuasie vatui a 
lah bangin leitung zosie ka khawm zo hi; a hla a piasah lo, a kam kah loin a ham 
koima om lo hi,” a ci hi. 

15Moltum in a dom pa a ledop bang le ciengkhut in sing ahi lo mi khat a ledop 
bangin, a zang pa tungah heitang kiphasah thei ding amah? Ahi sihle a zang pa 
tungah sing-at nam a kiliensah thei ding amah? 

16Tua ahi ziehin Thunei pen pa, Vanglien TOPA in a galhang mithaute lahah a 
gawngsah thei natna a tungsah ding a, a vanglietna nei-ah meikuong bangin a 
kuong khat a om ding hi. 

17Israel’ khuovah mei suohin, ama’ Siengtho Pa zong meikuong a suoh ding hi; 
khumi in ni khat sungin a ling khaute katum ding hi. 

18 TOPA in gamlah’ thupina le an pienna a leitang pen hinna le pumpi gawmin a 
nipi-in susie ding a, mi dammaw khat bangin ama a tha zawngkhal ding hi. 

19A gamlah singkung omsun teng a tawm seng ziehin, naupang khat in a phaza 
lai tawh gielin sim thei ding hi. 

A Kisie Israel Omlai e 

20Tua ni ciengin Israel a omlaite le Jacob’ innkuon sung panin a suohta laite in 
amahaw a satgawpte tungah kingam nawn loin, TOPA Israel Siengtho Pa tungah 
thudih tawh a kingam zaw ta ding uhi. 

21A thahat Pasien kungah Jacob innkuon a omlaite a kilekia ding uhi. 

22Azieh pen tuipieu-a senel za bangin na mi Israel-te tam nanle a omlai teng beh 
ang kilekia ding uhi. Dihna tawh a dimlet suhsietna a tun nading kikhensat zo hi. 

23Azieh pen a thu khensatsa bangin Vanglien TOPA Pasien in leitung mun zosie-
ah manthaina tungsah ding hi. 

24Tua ahi ziehin Vanglien TOPA Pasien in tam bangin a gen hi: “Zion-a teng ka 
mite aw, Egypt-te na bawl bangin Assyria-te in a ciengtawn utawh hing satin a 
ciengkhut uh hing lamto nan leh amate giing sih un. 

25Azieh pen tomkal khat sungin keima’ thangpaina dai ding a, amau’ manthai 
nading lamah ka lungthahna kihei ding hi. 

26Vanglien TOPA in Oreb suongpi-ah Midian-te a satlia lai bangin khauhuol tawi-
in amate a sat ding hi; tuipi tungah ama’ ciengkhut om ding a, ama in Egypt gama 
a bawl bangin tua a ciengkhut a domto ding hi. 

27Tua ni ciengin na liengko panun ama’ vangih kiladawhin na ngawng panun 
ama’ hahkol kisusie ding hi. Rimmon panin ama peito a, 

28Aiath khuo a tung hi; ama in Migron khuo kantanin Michmash khuo-ah a van a 
khol hi; 

29amate in ciengkot a kantan vua, Geba khuo-ah a gieh uhi; Ramah khuomite 
zau-in a citun vua, Saul’ tenna Gibeah-te a taimang uhi. 

30Gallim khuo tanute aw, nahpitahin kiko un! Laishah khuo aw, ngai in! Anathoth 
khuo aw, ama dawng in! 

31Madmenah a taimang a, Gebim-a tengte zong suotahna sui-in a tai uhi. 

32Tuni mama-in Nob khuo-ah ama khawl ding a, Zion tanu’ Muol Jerusalem 
muoltang tungah a khuttum a ziel ding hi. 

33En un, Thunei pen pa, Vanglien TOPA in a giinhuoi a vanglienpi tawh singbate 
a heuh ding hi; singkung sang pente kiphua ding a, a sangtuomte kiniemsah ding 
hi. 

34Ama in gammang singte hei khat tawh phua ding a, singkung thupite tawh 
Lebanon a puaton ding hi. 

Isaiah 11 

Kilemna Kumpi Gam 

1Jessi’ phung panin a ba khat ang meng ding a, a zungte panin a ba khat ang 
khang ding hi. 

2Ama tungah TOPA’ hlagau ahi, pilna hlagau le theitelna hlagau, ngaisut theina 
hlagau le thahatna hlagau, theina hlagau le TOPA zatahna hlagau a om ding hi. 

3Ama in TOPA zatahna khu nuom a sa ding hi. Ama in a mita a mu bangin thu 
khen loin, a bila a zah bangin zong khensat lo ding hi. 

4Ahi vangin ama in dihna tawh mizawngte’ thu khenpiehin, leitunga a nunnem 
mite adingin khentuom nei loin, thu a khensat ding hi. Ama in a kama ciengzawl 
tawh leitung sat ding a, ama’ nephu husan in migilote a that ding hi. 

5Ama in dihna kawnggahin nei ding a, a muonhuoina a taigahna-in nei ding hi. 

6Keivom le tuuno omtonin, kamkei le keelno lumton ding hi; bawngno, humpi, 
le ganhing thaute lumtonin, naupangno khat in tuate a hawi ding hi. 

7Bawngpi le vompi in an maitonin a note zong lumton ding uhi; bawngtang 
bangin humpi in bukungte a ne ding hi. 

8Gul guneite’ kuo vangah nausen nawitawp laite apmai ding a, nawitang 
nausente in a khut utawh gulsie’ kuo a sawh ding uhi. 

9Ka muol siengthote tungah khatlekhat kiliemsah loin, zong a kisusie sih ding 
uhi. Azieh pen tuite in tuipi a tuommang bangin TOPA theina tawh leitung kidim 
ding hi.  

A Omlai Israel le Judah Kilekiana 

10Tua ni ciengin mite tungah Jessi’ zung khu lim khatin ding ding hi; minamte in 
ama sui-in ama’ opna mun a thupi ding hi. 

11Tua ni ciengin TOPA in Assyria, Egypt, Pathros, Ethiopia, Elam, Shinar, Hamath, 
le tuipi gei-a gamte panin ama’ mi a kinuasie a omlaite a ngakia thei nadingin a 
niveina a khut a zahkia ding hi. 

12Ama in minamte adingin lim khat khai ding a, a kinotmang Israel-te 
kaikhawmin, ama in lei kiuli panin a kithezah Judah a khawmtuo ding hi. 

13Ephraim’ thangsietna peimang ta ding a, Judah a kigalbawlna teng a 
kisumaimang ta ding hi; Ephraim in Judah a thangsie sih ding a, Judah in 
Ephraim a galbawl sih ding hi. 

14Hinanle nitumna lama Philistia-te’ elzangah bawhsuhin a tuong ding vua, 
nisuona lama mite a bulu ton ding uhi. Edom le Moab tungah a khut uh a hla ding 
vua, Ammon-te in amau’ thu a mang ding uhi. 

15 TOPA in nahpi-in Egypt tuipi’ lei khu a susie ding a, Gun tungah huisa tawh 
khut a zah ding hi. Tua khu luidung sagi-in kikhenzahin, ama in keng tawh galkai 
nading lampi a bawl ding hi. 

16Tuaci’n Egypt gam pan a peito lai vua Israel adinga lamlien a op bangin, a omlai 
a kinuasiete adingin Assyria gam panin lam lienpi khat om ding hi. 

Isaiah 12 

Lungdamkona le Phatna 

1Nangma in khum ni ciengin tam bangin na gen ding hi: “TOPA aw, na kungah 
lungdam kang ko ding hi, bangzieh ahei cile kei tungah nang na lungthah vangin 
na lungthahna a dam zo ta a, nangma in kei nei henem hi. 

2A tahtahin Pasien khu keima’ kihutdamna ahi hi; keima in ama ka muong ding 
a, ka zau vawt sih ding hi, bangzieh ahei cile TOPA Pasien khu ka thahatna le ka 
vanglietna ahi hi; ama ka kihutdamna a suoh hi. 

3Note in hutdamna tuikhuhte panin lungdam kipahin tui na tawi ding uhi. 

4Tua ni ciengin tam bangin na gen ding uhi: TOPA tungah lungdam ko-in ama’ 
min lo un; minamte lahah ama’ nasepnate phuongzah un; ama’ min kitawisang 
hi, ci-in phuongzah un. 

5Ama in thupitahin a sep zo ziehin TOPA tungah phatna la sa un; leitung mun 
zosie-ah tami thu kitheisah un. 

6Kumpi nam Zion aw, a gingin awng inlen, kipahin zeila awi in. Azieh pen na 
laikim vuah Israel-te’ Siengtho Pa thupi tahin a om hi. 

Isaiah 13 

Babylon Langah Tangkona 

1Amoz’ tapa Isaiah in Babylon tawh kisai-in thuphuon mu hi. 

2Muol gawta tungah lim khat khai unlen, amate tungah aw ngai tahin kiko un. 
Miliente’ kotpi-ah a lut nadingun amate khutzap un. 

3Kei mama in ka sienthosah mite thu ka pie zo a, ka lungthahna a suokhie dingin 
kihisahna tawh a kisangkoi ka galhangte ka hlan zo hi. 

4Ngai un, mi honpi tampite husa ging banga muoltung tenga awging valuhpi khu! 
Ngai un, namcin’ kumpi gamte kikhawma awging valuhpi khu! Vanglien TOPA in 
gal sim dingin galkapte a kaikhawm hi. 

5Leitung buppi susie dingin a gamla vanmong panin TOPA le a lungthahna 
galhiemte ang kuon uhi. 

6 TOPA’ ni ang nai ta ahi ziehin mau-in kap un. Vanglienpa’ kung pan ang pei 
bangin suhsietna ang tung ding hi. 

7Tua ziehin khut zosie thazaw sieng ding a, mi zosie’ lungtang tuisuohin, 

8tuale amate a lungkie ding uhi. Natna le lunggimna in amate tukon ding hi; 
numei nausuoh ding bangin na a sa ding uhi. Lamdangsa-in amate khatlekhat a 
ki-en ding uhi; meikuong bangin amate a mit a mai uh a san ding hi. 

9En un, leitung gamdai suohsah ding le, a tung pan mawneite a susie dingin, a 
gilo, a zauhuoi lungthahna le thangpaina tawh TOPA’ ni ang tung ding hi. 

10Azieh pen vantung aasite le aasi honpite in amau’ khuovah a tangsah nawn sih 
ding uhi; ni ang suo ciengin miel pai ding a, hla in zong khuovah tangsah lo ding 
hi. 

11A gitlona ziehin leitung ka gawt ding a, a mawna ziehun migilote ka gawt ding 
hi; mi kihisahte’ kiphatsahna ka tawpsah ding a, mi khansie le mi gawgamte ka 
niemkhieh ding hi. 

12Keima in mite kham hoite sanga a cieuzaw le mihingte, Ophir khamte sanga a 
cieu zaw-in ka bawl ding hi. 

13Tua ahi ziehin vante ka kilingsah ding a, Vanglien TOPA a thangpai ziehin a 
giinhuoi a lungthah ni ciengin ama’ mun panin leitung a kithing ding hi. 



1219 

 

 
Zo Bible 

© 2018 Bible Society of Myanmar. 
 

 
 

 

14A kivai sakhi ahi sihle a cing om lo tuu bangin, a unpi-un mipite lamah kihei-in 
a gam ciet vuah a taimang ding uhi. 

15A kimu mi popo tei tawh kidawtlia ding a, mi a kiman popo namsau tawh si 
ding hi. 

16Amahaw’ mitmu-in a nausente uh kiguoicimsah ding hi. A innte uh kibulu-in a 
zite zong kibuon gawp ding hi. 

17En un, amate sim dingin ngun a thuse lo pa le kham tawh a lungkim lo Media-
te ka hantawh ding hi. 

18A thaltangte un tangvalte that ding hi; amate in naubu pana a pieng nausente 
a hepi sih ding uhi. A mit un zong nausente a khuotuo sih ding uhi. 

19Kumpi gam zosie’ vanglietna, Chaldea-te’ thupina le a kisahtheipi Babylon khu 
Pasien in Sodom le Gomorrah a sietsah lai hun ang bang ding hi. 

20Bangma cih hunin mi teng nawn lo ding hi; khang tawntungin zong koima a 
teng nawn sih ding hi; khum munah Arab-te in a puonbuh uh lam lo ding a, khum 
munah tuucingte in a gante uh lumsah lo ding uhi. 

21Ahi vangin tua munah gamsate lumin, amau’ inn pen a hawh ganhingte tawh 
kidim ding hi. Tua munah va kalaoh-te teng ding a, tua munah keel-dawite a lam 
ding uhi. 

22A tausangte sungah ngie-te le kumpi inn nuomte sungah si-alte ham ding hi. 
Gawt nading hun tungkhiel ta a, a nite kisawtsah nawn lo ding hi. 

Isaiah 14 

Judah a Ngaingai Bangkia 

1Hinanle TOPA in Jacob tungah lainatna nei a, Israel teelkia-in a gam sung vuah 
amahaw a koikia ding hi; tuale gamdang mite in amate pawlin tuaci’n amate in 
Jacob innkuon a bel ding uhi. 

2Mite in amate manin a gam vuah zawpi ding a, Israel innkuon in TOPA’ gam 
sungah minamte sila pasal le sila numei-in a nei ding uhi; amate in sala a man 
ngai mite salin a lemat mat ding vua, amate a bawlsie mite tungah vai a hawm 
ding uhi. 

Babylon Kumpipa Kiehna 

3Na lungkhamna, na buoina, nasep hamsapi sepna panin TOPA in note toidamna 
ang pieh ciengin, 

4Babylon kumpipa tungah tam ehneh hona kam na zang ding uhi: Mi bawlsie pa 
khu bangci manthai a ta e! Mi simmaw hatpa khu bangci manthai a ta e! 

5-6Khawl loin mite satna-a kizang, lungthahna tawh minamte tungah vai a hawm, 
nahpitaha a bawlsie, migilote’ ciengkhut le gam uhte’ ciengkhut khu TOPA in 
sattanpieh zo hi. 

7Leitung mi buppi tawlnga-in a sip dide uhi; amate in la sa-in a kiko uhi. 

8Na tungah taasingte a lungdam vua, Lebanon gam sunga taamtah singkungte 
in, “Nang ang kiniemkoi-a kipanin kote ei phua dingin koima ang pei ta sih hi,” 
ci uhi. 

9Na vaitun a dawn dingin leinei-a misite a kiling uhi; nang ang dawntuo dingin 
leitung makai zosie’ hlimte kithosah hi; leitung kumpi a sem ngai zosie a kumpi 
topha ciet uh panin a thosah hi. 

10Amate in a unpi-un nang hing hopi-in, “Nang zong kote ma bangin thazawm ta 
teh! kote ma bang ta teh!” ang ci ding uhi. 

11Misikhuo-ah na kithupisahna le na harp lasahna awte kipeipisuh ta hi; thante 
na netpha ahi ta a, zangh-ehte zong khu na kihuina puon ahi ta hi. 

12Phalvah’ tapa Zingsol aw, vantung pan nang a bangci kieh na hiei! Minamte a 
niem koi pa ahi nangma, leilah dongah ang bangci kisattan dawh ahiei? 

13Nang in na lungsim sungah, “Van tungah kato vang; Pasien’ aasite tungah ka 
kumpi topha sangkhan vang; Zaphon munsangte tung, kikhopna muol tungah 
kato vang; 

14meiilumte dawnah kato vangin, kei le kei Sangpen Pa bangin kibawl vang,” na 
ci hi. 

15Hizongle nang pen Misikhuo, a thuh pente muna Hankhuh sung dongah ang 
kipeipi suh ahi ta hi. 

16Nang ang mute in ang encien ding vua, amate in nangma’ thu a lungngai dedu 
ding uhi: “Leitung a kilingsah pa, kumpi gamte a lawhthing pa, 

17senel gam bangin leitung bawlin, a khuopite a lumlet pa, thongkiete inn-a a 
peisah lo pa khu tam pa hi lo amah?” a ci ding uhi. 

18Minamte’ kumpi zosie a hankhuh ciet vuah thupi tahin a lum uhi; 

19ahi vangin nang pen na han panin a kidahhuoi misi uite bangin ang kipaimang 
a, namsau in a sut pailet, Hankhuh suongte sunga a kumsuh, keng tawh kituoncil 
misite bangin, luonghawmte in nang ang khucip hi. 

20Na gam susie-in na mite that zo na hi ziehin, nang pen amate tawh ang kivuiton 
sih ding hi. Sietna bawlte’ a suon a hlahte’ min kilo ngai nawn sih taheh! 

21A pate uh’ khielna ziehin a tate thalia nading mun bawlkhol un. Amate leitang 
luo dingin thosah ngai nawn sih unlen, ahi sihle khuopite in leitung maitang 
tuomsah sih un. 

22Vanglien TOPA in a cina-ah, “A langkhat vuah ka pang ding a, Babylon’ min le a 
omlaite’ tate le suonlehlahte ka sumaimang ding hi, TOPA in ci hi. 

23Tuale keima in sakute busah nadingin tua khuopi bawlin buoltui ka veisah 
ding hi; tua khu keima in suhsietna munphie tawh ka phiet sieng ding hi,” 
Vanglien TOPA in ci hi. 

Assyria Tawh Kisai Thuphuon 

24Vanglien TOPA kiciemzo hi: Ka tupnasa bangin a pieng ding hi; tuale ka gelsa 
bangin a tung ding hi: 

25Ka gam sungah Assyria-te ka susie ding a, ka muolte tungah ama ka tuoncil 
ding hi; amate kung panin a hahkol kisut ding a, a liengko panun a vangih uh 
kisut ding hi. 

26Tami in leitung bup tawh kisai-a a kingim gelna ahi hi; tam khut pen minam 
zosie tunga kizah khut ahi hi. 

27Vanglien TOPA’ gelsa ahi ziehin koi in sumit zo ding ahei? Ama’ khut kizah zo 
ta hi, koi in dawhkia ding ahei? 

Philistia tawh Kisai Thuphuon 

28Kumpi Ahaz a si kumin tami thuphuon a tung hi: 

29Philistia-te zosie aw, note ang kisatna cieng a tawn ziehin lungdam sih un, 
azieh pen gul gui panin gul gunei a pien bangin, a suonlehlahte a leng thei gulpi 
a suoh ding hi. 

30Mizawngte’ tacilte in an a ne ding vua, tasamte bihtahin lum hit-hiet ding uhi; 
na zungpi ka kielsisah ding a, a omlai nangma’ mite ka that ding hi. 

31Kotpi aw, kap vapo in; khuopi aw, awng vapuoh in; no Philistia-te aw, na unpi-
un zau-in tuisuohmang un! Azieh pen leilu lam panin meikhu kitungto a, amate 
a guolguolin a tangtat koima om lo hi. 

32Mi khatpo in minam kamtaite bangci dawn thei ding ahei? “TOPA in Zion 
phutkip zo a, tuale amate lahah a tasamte in ama sungah kibuhna a mu uhi,” ci-
in dawng ding uhi. 

Isaiah 15 

Moab Tawh Kisai Thuphuon 

1Moab tawh kisai thuphuon ahi hi. Zan khat sungin Ar a kisuhsiet ziehin Moab 
gam kisie hi; zan khat sungin Kir a kisuhsiet ziehin Moab gam kisie hi. 

2Biehinnpi-ah Dibon peito a, a kap dingin munsangte ah a kato hi; Nebo le 
Medeba ziehin Moab nahpi-in kap hi. Luzang zosie kimettol a, khamul zosie 
kimetkieu hi; 

3khuopi lampite-ah la-ip puon a sil uhi; innkhum tungte le tuol-awngte ah mi 
zosie kapin hlitui luong hi. 

4Heshbon le Elealeh a kap vapo vua, Jahaz dongah a awgingte uh kiza hi; tua ahi 
ziehin Moab’ kawngte kiling hi; ama a citun hi. 

5Ka lungtangah Moab adingin ka kap hi; galtai a mite Zoar le Eglath-shelishiyah 
ah tai uhi. Azieh pen Luhith katona lampi-ah a kaa kawmun amate a peito uhi. 
Horonaim zotna lampi-ah manthaina awging tawh a kap uhi; 

6Nimrim tuite kang zo hi; hampate gawta sieng a, a dawntha suong ding om 
nawn loin, lohing khat beh om nawn lo hi. 

7Tua ahi ziehin amate in a sui a zon uh a nei a lamte ule a kholsa uh na tampite, 
Gielheh Lui galah a puo uhi. 

8Azieh pen Moab gam kimvelah kaana aw khat ging hi; kaa le mau in Eglaim le 
Beer-elim dong ban hi. 

9Azieh pen Dibon luituite sisan tawh kidim a, hinanle Dibon tungah a tamzaw ka 
tungsah lai ding hi, Moab a suohtate ading le gam sunga a omlaite adingin keima 
in humpi khat ka langsah ding hi. 

Isaiah 16 

1Senel gam zotna lampi Sela panin Zion tanu’ muolsang ah gam-uhte adingin 
tuunote puoh un. 

2A bu kithezahpieh vate bang le a hla zapin a leng kawikawi vate bangin, Arnon 
tanmunte-ah Moab’ tanute, tua bangin a om uhi. 

3“Thu ei kikuppi unlen, thutang tawh thu ei khenpieh un; sunkim laitahin na 
hlim zanlai bangsah in. A kipampaite phuol inlen, a galtaite leheh sin; 

4note lahah a kipampai Moab-te tengsah in; mi susiete lah panin a kibuhna uh 
na hi ta in,” ci hi. Mi bawlsie pa a op nawn lo ciengin suhsietna zong veng a, gam 
sung pan misuomte a manthai ciengin, 

5itna kip sungah kumpi topha khat kiphut ding a, thutang sui-in thuman sep ding 
a kinaw uhpa khat, David’ buh sunga tua topha tungah muonhuoi tahin a to ding 
hi. 

6Eite in Moab’ kiphatsahna i za zo ta hi. Kinah phatsah sam ei! A kihisahna, a 
kiphatsahna, a kilietsahna, a kisielnate zuoupi ahi hi. 

7Tua ahi ziehin Moab kap hinlen, Moab adingin mi zosie kap uheh. Kir-hareseth 
khuo-a lenggagaw mohte adingin lungsie-in kap un. 

8Azieh pen Heshbon lote lah tul ta a, Sibmah lengguite zong vul sieng zo hi. Hun 
khat lai-in tua lengga bawhte in minam uliente na tekham ngai a, tuate in Jazer 
dong banin senel gamah a zamsuoh hi. Gamlapi-ah a bate zam a, tuipi kantanin 
a zam hi. 

9Tua ahi ziehin Sibmah’ lengguite adingin, Jazer-te’ kaa bangin keima ka kap hi; 
Heshbon le Elealeh aw, ka hlitui tawh kang tehlopsah hi. Bangzieh ahei cile na 
singga lah ule na anlahte tungah kikona sip zo hi. 

10Lei hoina lolai-ah kipahna lungnopna kilamang zo ta hi. Lengga huonte-ah la 
kisa nawn lo a, kikona zong a om nawn sih hi. Lengga cilna-ah koima’n lengga 
tui suh nawn lo a, lengga a kilaw cienga kikona aw zong a sip ta hi. 

11Tua hi a, Moab adingin harp bangin ka lungtang kisat a, Kir-hares adingin zong 
kei mama ka kisat hi. 

12Moab, amama a kilah cieng, munsang tungah lung gimin a pei cieng, a mun 
siengtho-ah thungen dinga a pei ciengin a lawcing sih ding hi. 

13 TOPA in tu masangin Moab tawh kisai-in tam thu a na gensa ahi hi. 

14Ahi vangin tu-in TOPA in, “A kiciel nasempa’ kum simdan banga a kisim kum 
thum sungin, ama’ mipite tam tamale Moab’ vanglietna in simmawna thuoh ding 
hi; tuale a omlaite zong a tawm sengin thanem ding uhi,” a ci hi. 

Isaiah 17 

Damascus Tawh Kisai Thuphuon 

1Damascus tawh kisai thuphuon ahi hi. En un, a khuopi hina panin Damascus 
khawl ding a, a kisie buathah lomtang a suoh ding hi. 

2A khuopite kinuasie peisuoh ding hi; tuate ganhonte tatna mun suoh ding a, 
ganhonte lum hit hietin, koima in amate a zausah sih ding hi. 

3Ephraim panin kulpi mangthai ding a, Damascus panin zong kumpi gam 
mangthai ding hi; tuale a omlai Aram-te pen Israel mite’ vanglietna bang ding 
uhi, Vanglien TOPA in ci hi. 

4Khum ni ciengin Jacob’ vanglietna kiniemsah ding a, a tahsa tunga a thauna pen 
gawngtam ta ding hi. 

5Anlate in ankung po lai kaikhawmin, anvuite khut tawh a at bang le, mi khat in 
Rephaim Kuomah buvuite a khon bang hi ding hi. 

6Olive kung a kilawthing ciengin, a bameng sangpen dawna a ga ni ahiei thum 
ahiei, theikung bamengte tunga li ahiei, nga ahiei a op bangin ansanghte kinuasie 
ding hi, Israel-te’ TOPA Pasien in ci hi. 

7Khum ni ciengin mite in amate a Bawlpa thupisimin a mit un Israel-te’ Siengtho 
Pa a en ding uhi; 

8amate in a khut utawh a bawlsa uh maitamte thudon loin, a khutme tawh a 
bawlsa uh khuom siengthote hitale maitamte hitale etin zong a nei nawn sih 
ding uhi. 

9Tua ni ciengin a khuopi muonhuoite uh pen Hiv-te le Amor-te in Israel mite’ 
zieha a nuasie uh munte tawh kibang ding a, tua mun gamdai a suoh ding hi. 

10Azieh pen na hundampa uh Pasien na mangngil ta vua, na kibuhna uh Suongpi 
na phawhkha ta sih uhi; tua ahi ziehin kung hoite suon nan locin, gamdang 
pasien na bieh nading vua, na suon uh ahi bo a, 

11note in na suon ni ma-un tuate khangsahin, na vaw ni uh a zingmawngin tuate 
paasah thei nan locin, gimna le damsah thei lo natna ang tun ni-in, anlah ding 
teng a maimang ding hi. 

12Ah, mi tampite’ husa ging, a husa ging ukhu tuipi lien huging tawh kibang ei! 
Ah, mi tampite awhna khu tuihatte’ gin vapual tawh kibang ei! 

13Tui tampite a hawh vapuoh bangin, minamte a hawh vapuoh vua, hinanle ama 
in amate phawhsie ding a, gamlapi-ah amate a taimang ding uhi. Muol tunga hui 
mai-a a leng ansi bang le, huipi mai-a a lengmang leivui bangin amate kidelmang 
ding hi. 

14En in, nitah ciengin zauna a om ding hi! Zingmawng masangin tuate om nawn 
lo hi. Tamte pen ei susiete’ tuo ding thu le, ei bulute’ tanh ding thu ahi hi. 

Isaiah 18 

Ethiopia tawh Kisai Thuphuon 

1Ethiopia gunte gal khat a, a hlazap ging ziezuo, 

2Nile gun tawnin tuite tungah pumpeng gunkuong tawh palaite a kisawlna gam 
khu gimna thuoh ding ahi hi! No kamtai tangzangte aw, a tun a sang a cizol 
sepsop, a nai a gamla-a kizatah, a thahat le galzo minam, a gam uh gun in a 
khenkhe mite kungah va pei ta un. 

3No leitunga teng mi zosie le leitung tunga om mi zosiete aw, muol dawnah lim 
khat a kikhai ciengin en un! Pengkul a kimut ciengin ngai un! 

4Azieh pen TOPA in kei kungah tam bangci hi: Nitang sunga a lum hiuhiau bang 
le, anlah nisat lai-a meizun bangin, ka tenna mun panin sip dide-in ka en ding hi. 

5Azieh pen anlah hun masang, a paa teng a pul zaw, a paa teng lengga min a suo 
ciengin, ama in singba heuna namkawi tawh a bameng teng attan ding a, a 
bazaam teng heu sieng ding hi. 

6Tua teng zosie, muol tunga vate le leitunga gamsate’ an dingin kinuasie ding hi. 
Tuale khuokhal lai-in vate in ne ding a, phalbi lai-in leitunga gamsate in a ne ding 
hi. 

7Tua hun ciengin, a gam uh gunpi in a khenkhap, a thahat le galzo minam, a nai 
le a gamla-a a kizatah minam, a tunsang le a cizol sepsop mite kung panin 
Vanglien TOPA’ min opna Zion muol tungah letsongte kipuoh ding hi. 

Isaiah 19 

Egypt Tawh Kisai Thuphuon 

1Egypt tawh kisai thuphuon ahi hi. En in, a gang mama meii tungah TOPA a tuong 
a, Egypt gamah a pei hi; ama mai-ah Egypt milimte zau-in citun ding a, a sung 
vuah Egypt-te’ lungtang tuisuoh ding hi. 

2Egypt-te le Egypt-te a kihau dingin ka tawh ding a, amate khatlekhat, veng 
khatlekhat, khuopi khatlekhat, gam khatlekhat a kisim ding uhi; 

3amate sungah Egypt-te’ lungsim hawmsuoh ding a, keima in amau’ gelna ka 
suhsietpieh ding hi; amate in milimte le misi hlate, dawi siemte le mibum theite 
thu a kuppi ding uhi; 

4keima in a khansie pupa khat’ khut sungah Egypt-te ka pie ding hi; amate 
tungah a giinhuoi kumpi khat in vai a hawm ding hi, Thunei pen pa, 
Vanglien TOPA in ci hi. 

5Nile guntuite kanggaw ding a, guntui kangin gawta ding hi; 

6luinah tui kilate namsie ding a, Egypt gama Nile gun mengte kiemin gawta ding 
a, pumpeng le phaipheng phungte a muot sieng ding uhi. 

7Nile lui gei le Nile luipieu-a munte pawnkieu ding a, Nile lui gei-a kitu khaici 
zosie gawta-in hui in taw nawn lo ding hi. 

8Ngabengte da-in a kap ding uhi; Nile gun sunga ngathang siete zosie kapin mau-
in, tui sunga len khu ngai mite a thanem sieng ding uhi. 

9Anthul khau a ciing nasemte lungkie-in, patpuon gante lungkham ding uhi. 

10Puon gante zauthawngin, sumlaw-a nasem zosie da ding uhi. 

11Zoan uliente mot citahin a maw uhi; Pharaoh’ thu kikuppi mipilte in mot thu 
vive a hil uhi. Bangci-in Pharaoh kungah, “Kei mipil khat ka hi a, tanglai kumpite’ 
a suon a hlahte khat ka hi hi,” ci thei ding na hei? 

12Tu-in na mipilte uh hei-a om uh ahei? Vanglien TOPA in Egypt sim dinga a gelsa 
thute, bang ahei ci amate in na kungah gensah inlen, kitheisah in. 

13Zion uliente mimaw a suoh sieng ta vua, Memphis uliente zong mite’ solin a 
om ta uhi; a minam ding vua innkiu suonga a kineite in Egypt a puikhiel ta uhi. 

14 TOPA in amate sungah kituhkalna hlagau buohsuh zo hi; a luoh lahah zukham 
pa a hawipua bangin, amate in Egypt-te’ sepna zosie-ah khielsahin a hawisah ta 
uhi. 

15Egypt-te adingin a lutang in ahi a, a mei in ahi a, lutu ba in ahi a, pumpeng in 
ahi zongin, bangma a bawlpieh thei sih ding hi. 

16Tua ni ciengin Egypt-te numei bangin om ding a, amate a sim dinga a khut a 
zah Vanglien TOPA mai-ah zau-in citun ding uhi. 

17Tuale Judah gam pen Egypt-te’ giin khat suoh ding a, Vanglien TOPA in amate 
sim dingin a gelna ziehin tami thu kigenna mi zosiete a zau ding uhi. 

Egypt, Assyria, le Israel Thupha Kipie 

18Tua ni ciengin Egypt gam sungah Canaan-te’ ham a zang khuopi nga in 
Vanglien TOPA’ thu mang dingin a kiciem ding uhi. Tuate lahah khat pen Ni 
Khuopi kici ding hi. 

19Tua ni ciengin Egypt gam laizangah TOPA adingin maitam khat, a gamgi-
ah TOPA adingin khuom khat om ding hi. 

20Tua pen Vanglien TOPA adingin Egypt gam sungah lim le teci hi ding hi; amate 
a bawlsie mite ziehin TOPA kungah a kiko ciengun, ama in amate kungah a 
hundam ding mi khat sawlin amate panpi-in hunkhie ding hi. 

21Egypt-te kungah TOPA amama kipholah ding hi; khum ni ciengin Egypt-te 
in TOPA ang thei ta ding a, tuale biehpiehna le meihal biehna tawh Pasien a bie 
ding vua, TOPA tungah amate in thuciemnate bawlin, tuate a sem ding uhi. 

22TOPA in Egypt-te sat ding a, a satna damsahkia ding hi; TOPA kungah amate 
kilekia ding a, ama in a thumna uh ngai-in a damsah ding hi. 

23Tua ni ciengin Egypt gam panin Assyria gamah lamlien khat kisiel ding a, tuale 
Assyria-te Egypt gamah haw-in, Egypt-te zong Assyria gamah haw ding a, Egypt-
te in Assyria-te tawh Pasien a bieton ding uhi. 

24Khum ni ciengin Israel-te pen Egypt-te le Assyria-te banah a thumna hi ding a, 
leitung zosie adingin thupha ahi ding vua, 

25Vanglien TOPA in, “Ka mi Egypt-te, ka khutsuoh Assyria-te, le keima’ gouluo 
Israel-te in thupha nga taheh,” ci-in thupha a pieh mite ahi ding uhi. 

Isaiah 20 

Isaiah in Egypt le Ethiopia Zaw nading Vaigel 

1Ashdod ah Assyria Kumpipa Sargon in a sawl a galkapmang lienpenpa pei a, tua 
khuo simin a lah kum- 

2khum hun laitahin TOPA in Amoz’ tapa Isaiah hopi a, “Pei in, na kawnga la-ip 
puon suodawh inlen na kedap sutdawh in,” a ci a, tua bang ma-in ama gamta-in 
guohtang le kengguoh tawh lam a pei hi. 

3Tua ciengin TOPA in, “Ka nasempa Isaiah in Egypt-te le Ethiopia-te langkhatah 
lim le hilkholna lim dingin a guohtang le kengguoh tawh kum thum sung lam a 
pei ma bangin, 

4Assyria kumpipa in Egypt-te’ maizum nadingin Egypt a kimante le saltang 
Ethiopia-te a vuoi a khangin, guohtang le kengguoh tawh tawbo dawhsa-in a 
puimang ding hi. 

5Tuale amate pen a kinepna uh Ethiopia le a kisahtheipi uh Egypt ziehin lungkie 
le lamet bei-in a om ding uhi. 

6Khum ni ciengin tam tuipi gei-a teng mite in, ‘En un, eite’ kinepna, Assyria 
kumpipa kung pan ei hu ding le ei hunkhie dinga i taina uh mite tungah tam bang 
thu pieng tamawh ei! Tuale eite bangci suotah ding i hi ta uh ahei?’ ci ding uhi,” 
a ci hi. 

Isaiah 21 

Babylon, Edom, le Arabia Tawh Kisai Thuphuonte 

1Tuipi gei-a senel gam tawh kisai thuphuon ahi hi. Negeb gam sungah pumpei a 
kipei bangin, tua khu senel gam pan le a zauhuoi gam panin ang pei hi. 

2Ka kungah a zauhuoi mangmuna khat ang kigen hi; a leheh mipa in leheh a, a 
susie mipa in susie hi. Elam aw, kuonto in. Media aw, imtawm in; ama’ piensah 
khuisahna zosie ka vengsah sieng zo ta hi. 

3Tua ziehin kawng natna tawh ka kidim hi; numei nausuoh nat bangin natna in 
ei man hi; ka zah thei lo nadingin ka kunsuh a, ka mu thei lo nadingin lungkie-in 
ka om hi. 

4Ka lung vai-in zauna in ei lingsah hi; ka hlangai zan khuomiel kei adingin citutna 
suoh hi. 

5Amate in sabuoi pha-in, tuonga kipha puonte a pha vua, an ne tui dawnin a om 
uhi. Galkap mangte aw, tho unlen, lumte sathau nu un! 

6Azieh pen TOPA in kei kungah tam bangin gen hi: “Pei-in galvil khat koi inlen, 
ama in a mu mite gensah in. 

7Ama in a kopkopin sakol tung tuongte, laa tunga tuongte, kalaoh tunga tuongte 
a mu ciengin limtah phatahin ama ngaisah in,” ei ci hi. 

8Tua ciengin galvil pa a kiko hi: “TOPA aw, tausang tungah sun tungtawnin ka 
ding a, ka vilna munah zan khuovah ka om hi. 

9En in, sakol tunga tuongte a kopkopin hing pei!” a ci hi. Tua ciengin ama in, 
“Babylon cim ta, cim ta; a milim pasien-te zosie lei lahah kisatpua sieng ta,” ci-in 
a dawng hi. 

10A kicilsa, a kizapsa ka mite aw, Israel-te’ Pasien, Vanglien TOPA tung panin note 
tunga ka zahsa thu teng keima in kang tangko hi. 

11Dumah tawh kisai thuphuon tam bang ahi hi. Seir panin khat in ei hlan a, 
tuzanin galvil pa bang a ci ei? Galvil pa, tuzan bang a ci ei?” ei ci hi. 

12Galvil pa in, “Zingmawng ang tung a, zan zong ang tung hi. Nang thukan ding 
na hi leh kan in; hing pei inlen hing kan in,” ka ci hi. 

13Senel zanglei tawh kisai thuphuon tam bang ahi hi. Dedan mi khuolzin honte 
aw, Arabia gamlahah na gieh ding uhi. 

14Tema gama teng mite aw, a dangtate tui puoh unlen, galtaite an tawh dawn un. 

15Bangzieh ahei cile amate, namsau, a kidawhsa namsau, a kikuoi thal le gal 
hanna mun pana ang tai uh ahi hi. 

16Bang ding ahei cile TOPA in keima kungah tam bangin gen hi: “A kiciel nasempa 
khat in a sim kumte dung zui-in Kedar’ vang zosie kum khat sungin tawp ding 
hi; 

17tuale a omlai Kedar’ galhangte zong tawp sieng ding hi. Bangzieh ahei 
cile TOPA Israel-te’ Pasien in tam thu a genzo hi. 

Isaiah 22 

Jerusalem a Kisiet nading Hilkholna 

1Mangmuna kuom tawh kisai thuphuon tami ahi hi. Note na unpi vua innkhum 
tunga na kato uh bang na deina uh ahei? 

2kikona husa a dim, a gamlum khuopi, lungdam a kipah khuopi aw, na sunga 
kithatte khu namsau tawh kithat ahi sih a, gal sunga si zong ahi sih hi. 

3Na ulien vaihawmte zosie a taiton ta uhi; thal zah kul loin amate kiman sieng hi. 
Gamlapi-ah taimang nan locin ang kimu note zosie ang kiman hi. 

4Tua ahi ziehin keima in ka ci hi: “Kei ei en sih unlen, hlitui naptui luongin ei 
kapkap sah un; ka it ka mite sina ziehin kei henep ding hing hanciem da ta un. 

5Azieh pen Vanglien TOPA Pasien in mangmuna kuom sungah buoina le 
kitotcilna, kitawhnawina, kulpite suhsietna le muolte kungah panpi ding ngenin 
kikona ding ni khat a nei hi. 

6Sakol leeng le sakol tunga tuongte tawh Elam-te in thallawng a puo vua, Kir 
mite in a lumte uh a hawhmang uhi. 

7Na kuom dei pente uh sakol leeng tawh kidim a, sakol tunga tuongte kul 
kotpite-ah a pang uhi. 

8Ama in Judah’ kidalna lamang zo ta hi. Tua ni ciengin nangma in Gammang Inn 
sunga kikoi galhiemte na en a, 

9tuale nang in David khuopi sungah mun tampitah a kisietna na mu a, tuale nang 
in buol nuoinung tuite na cing hi. 

10Nang in Jerusalem innte na sim a, a kisie kulbangte puophat nadingin innte na 
phel hi. 

11Kulpi ni kikalah buol lui-a tuikhol nadingin nangma in tuibem khat na bawl hi. 
Ahi vangin nang in tam a bawlpa etin zong na nei sih a, sawtpi lai-a a gelpa na 
thuse sih hi. 

12Tua ni ciengin Vanglien TOPA in a kap a mau ding, lu heukieu ding le la-ip puon 
sil dingin keima ei hlan hi; 

13hinanle kipahna le guolnopna, bawngtang le tuute gawna, sa nehna le zu nehna 
a om zawsop a, “Zing cieng si ding i hi ziehin ne vai-in dawn vai,” na ci zawsop 
uhi. 

14Vanglien TOPA in ka bilkawm-ah thu ang gen hi: Na si masangun tam mawna 
hing kimaisah het lo ding hi,” Vanglien TOPA Pasien in ci hi. 

Amau’ Noptuomna Sui Uliente Mawsahna 

15Vanglien TOPA Pasien in tam bangin gen hi: Hing pei in, tam inn sung vaipuo 
neisa kempa Shebna kungah pei inlen ama kungah tam bangin gen in: 

16Tami sungah nang dinga hankhuh a to, a sangna munah hankhuh a bawl, na op 
nading suong a lem mipa aw, nang in tami munah bang thu na nei a, na 
sanggamte koi teng ahei? 

17Ka mihing pa aw, TOPA in nang ang paimang gawp ding hi. Ama in nang hing 
pummatin zong hing tudetin, 

18ang pingpei ding a, mun tanzau-ah bawlung a kise bangin ang sep ding hi; na 
pu’ innkuon dinga muolphona ahi nang pa aw, nang tua munah si-in, na 
kisahtheipi na sakollengte lahah na pua ding hi. 

19Na nasep panin hing kisuon ding a, na dinmun panin zong hing kikaisuh ding 
hi. 

20Tua ni ciengin Hilkiah’ tapa, ka nasempa Eliakim ka hlan ding a, 

21na puontuol ama silsahin, na kawnggah tawh ka gah ding hi. Ama’ khut sungah 
na thuneina ka pie ding a, tuale Jerusalem-a a tengte ading le Judah innkuonte 
adingin ama pen pa khat ahi ta ding hi. 

22Keima in ama’ liengko-ah David innkuon’ tawhtang ka koi ding hi; ama in hong 
ding a, koima in khah zo lo ding hi; ama in khah ding a, koima in hong zo lo ding 
hi. 

23Keima in munkip khatah van khaina bangin ama ka khendet ding a, a pupa 
innkuon dingin ama pen a zatahhuoi kumpi topha hi ding hi. 

24Tuale a pupa innkuon’ vang teng zosie ama tungah khai-in, ama’ cihlahte le a 
ta a naute, vanzah a neu teng zosie, haite-a kipanin thawlte dongin vankhaina-
ah a kikhai bangin ama tungah kikhai ding hi. 

25Tua ni ciengin mundet khata kikil vankhaina in a lel ding hi; TOPA’ gensa ahi 
ziehin ama tawngsanin kiesuh ding a, a tunga vangih kikhaite kisie ding hi, 
Vanglien TOPA in ci hi. 

Isaiah 23 

Tyre Tawh Kisai Thuphuon 

1Tyre tawh kisai thuphuon. Tarshish tembawte aw, kapin mau un, azieh pen na 
kulpi uh kisusie zo hi. Cyprus panin ang pei lai-un amate in tam thu a za uhi. 

2Tuipi gei-a tengte aw, sip dide un, Sidon sumbuhte aw, na kamtaite un tuipi a 
kantan vua, 

3tuale tui hatte tungah amate a om uhi; nang dinga phiengsieh kidongte pen 
Shihor gama pieng ante le Nile guna an kilate ahi hi. Note pen minamte’ sum 
bawlna na hi uhi. 

4Sidon aw, maizum in, azieh pen tuipi in genzo hi, tuipi kulpi in tam bangin a gen 
hi: “Nausuoh natna ka vei ngai sih a, nau zong ka nei ngai sih hi, tangvalte ka khoi 
ngai sih a, nungahte zong ka khansuo ngai sih hi,” a ci hi. 

5Egypt gamah tami thusuoh a kizah ciengin, Tyre thusuoh tungah amate 
lungkham ding uhi. 

6Tuipi gei-a teng mite aw, Tarshish kantanin kap un! 

7A kipatna tangtawng pan ahi, a gamlapi-a teng dinga a keng tawh a peipi, tam 
khuopi khu noma’ lungdamna khuopi ma ahi amah? 

8Kumpi lukhu a khusah pa, a sumbuhte ulien vive hi-in, a sumbawlte uh leitunga 
a kizatah vive ahi, tami Tyre khuo sim dinga a gel khu koi ahei? A sumbuh bawlte 
lah uliente vive hi a, a vanleite uzong lah leitunga a kipahtate a hi sih uh amah? 

9Vanglien TOPA Pasien in minthanna zieha kiphatsahna zosie tawpsah nading le 
leitunga a kipahtawite zosie zumsuo ding a gelzo hi. 

10Tarshish tembawte aw, noma’ gamah galkai un; tembaw khawlmun om nawn 
lo hi. 

11Ama in tuipi tungah a khut zah a, kumpi gamte kilingsah hi. A kulpite a susie 
dingin Canaan tawh kisai-in TOPA in thu a pie hi. 

12Ama in tam bangin a gen hi: A kibawlsie Sidon’ tanu ngahnu siengtho aw, nang 
na lungdam ngai ta sih ding hi; tho inlen Cyprus-ah galkai in. Tua sung 
nangawnah toidamna na mu sih ding hi. 

13Chaldea-te’ gam en un! Tami namte khu Assyria-te ahi sih hi; amate in Tyre 
khu gamsate kuol nadinga a sesa ahi hi. Amate in khuopi buluna ding tausangte 
a daw vua, kumpi innte phelkhie-in a kisiet nadingin a bawl uhi. 

14Tarshish tembawte aw, kap vangut un, azieh pen na kulpite uh kisie zo hi. 

15Khum ni-a kipanin kumpipa khat’ khankum tan khat ahi kum sawmsagi sung 
Tyre kimangngil ding hi. Kum sawmsagi a tawp ciengin, numei pahtat khat 
tungtang la-a a na kitap bang teng Tyre tungah tung ding hi: 

16“Nang, phawkhah lo numei pahtat nu aw, harp lasahna la inlen, khuopi sungah 
vah kawikawi in! Ang kiphawkia thei nadingin la ngai nono phuoh inlen, la tampi 
sa in. 

17Kum sawmsagi a cin ciengin Tyre ah TOPA haw ding a, tuale ama nu in a nasep 
ngai semkia-in, lei tunga kumpi gam zosie lahah kizua-in a om ding hi. 

18TOPA kungah ama nu’ sumbuh vante le a lawmante ki-ap ding hi; a summet 
ngate kikhol loin kituomkoi lo ding a, hizongle ama nu’ sumbuh vante 
pen TOPA’ opna munah a tengte adingin kicing taha a neh ding ule puonhoite 
leina-a a zah ding uh ahi hi. 

Isaiah 24 

Leitungah a Sawtlo-a tung ding Thukhenna 

1Tu-in TOPA in leitung hawmsuoh sahin gamkhing suohsah ding a, lei maitang 
lumlet gawpin, a tunga tengte thezah ding hi. 

2Siempute le mipite, silate le a mangpate, sila numeite le a pite, a leite le a zuate, 
a leitawisahte le a leibate, summet nete le leibate, kibang ding uhi. 

3Leitung kihawmsuoh sahin kisiecip ding hi; azieh pen TOPA in tam thu genzo hi. 

4Leitung vulin gawta a, leitung thanemin vulgawp hi; vantungte le leitung a ni 
tuohin a thanem uhi. 

5A tunga teng mite in leitung niehsah uhi. azieh pen amate in thukham a sukhiel 
vua, ngaina kipte zui loin, tawntung thuciemna a palsat uhi. 

6Tua ahi ziehin samsietna in leitung nawmval a, a khielna ziehun a tunga tengte 
a thuoh vua, tua ahi ziehin leitunga teng mite kiemsuhin themkhat beh a om tabo 
hi. 

7Lenggazu cieu mama-in lengguite vulgawp a, a lungdam mi zosie khuisa uhi. 

8Tawm gin ngai teng a dai ta a, kipahna awgingte sip didie-in, lyre lasahna gin 
ngaite a dai dide hi. 

9La sah kawmin lenggazu a dawn nawn sih uhi; khamthei zu dawnte zong a zu 
dawn uh a khalawng ta hi. 

10Buoina khuopi cimzan a, koima’ lut thei lo nadingin inn zosie kikhahcip hi. 

11Lenggazu a kitasap ziehin lamdungah mite a kiko uhi. Kipahna zosie a tawpna 
tung ta a, leitung lungdamna a mangthai ahi ta hi. 

12Khuopi a daidamin kinuasie a, tunkotte kisattanin kisie sieng hi. 

13Azieh pen olive kung a kisat zaw cieng bang le, lengga kilo zo-in a sanghte a 
kinuasie bangin, leitung le minamte lahah tua bangin a tung ding hi. 

14Amate in a aw uh sangsahin kipahin la a sa ding uhi; TOPA’ thupina ziehin 
nitumna panin a kiko uhi. 

15Tua ziehin nisuona lamah TOPA min phat un; tuipi gei-a a teng mite 
in TOPA Israel-te’ Pasien’ min phat un. 

16Eite in leimongte panin a Midih Pa tungah minthanna om taheh, ci-a phatna la 
kisa i za uhi. Hinanle keima in, “Ka lunggim mama, ka lunggim mama, gimnga pa 
hi tang e! Mi muonhuoi lote in muonhuoi lo tahin na a sep ziehun, mi muonhuoi 
lote in muonhuoi lo semsemin na a sem uhi,” ka ci hi. 

17Leitunga teng mite aw, na tung vuah zauna, dum le thangte a om hi! 



1233 

 

 
Zo Bible 

© 2018 Bible Society of Myanmar. 
 

 
 

 

18Zauna aw za-in a tai poma dum sungah a kie ding hi; dum sung pana a kato 
poma thangah a awh ding hi. Azieh pen vantung tawlette kihongin, leitung bulpi 
kiling hi. 

19Leitung pawhkeh gawpin a themthem kisuo a, nasietahin kilawh hi. 

20Zukhamte bangin leitung hawilen a, buh bangin kivei hi; ama’ khielna a tungah 
om a, ama pua-in thokia nawn lo ding hi. 

21 TOPA in khum ni ciengin vantunga mihonpite le leitunga kumpite dan a pie 
ding hi. 

22Dum sunga thongkie-te bangin amate kikhawmtuo ding uhi; thong sungah kot 
a kikhalu ding vua, ni tampi zaw ciengin amate dan kipie ding hi. 

23Tua ciengin hlapi zala ding a, ni a mai a zum ding hi; azieh pen Zion Muol tung 
le Jerusalem-ah Vanglien TOPA maang ding a, a upate’ mai-ah a minthanna a 
kilangsah ding hi. 

Isaiah 25 

Bawlsietna pan Hutkhietna Zieha Phatna 

1 TOPA aw, ka Pasien na hi hi; nangma kang domsang ding a, na min kang phat 
ding hi; azieh pen nangma in na lamdangte na bawl zo a, tangtawnga na gelnate 
muonhuoi-in thawn ngai lo hi. 

2Bangzieh ahei cile khuopi buathah lomtang na suo a, kulpi a nei khuopi a siesa-
in na koi ta hi; gamdang mite’ kumpi inn khu khuo a bang nawn sih a, bangma 
cih hunin kilamkia nawn lo ding hi. 

3Tua ahi ziehin mi thahatte in na min ang phat ding uhi; a gawgam minamte’ 
khuopite in nangma ang zatah ding uhi. 

4Bangzieh ahei cile nang pen mizawngte ading in kibuhna, amau’ lung kham 
hunin tasamte adingin kibuhna, khuopi hui lan cienga kidalna le nisat cienga 
nihlim na hi hi. Mi gawgamte’ bawlsietna pen phalbi huipi tawh kibang a, 

5gamdang mite’ husa pen mun gawta-a nisa tawh kibang hi. Meiilum a kai ziehin 
nang in nisa na thuoh zo hi; mi gawgamte’ lasahna khu a kisipsah dide hi. 

6Tam muol tungah mi zosie adingin Vanglien TOPA in antui pen pawi le lengga 
zului pawi, gungeh tawh a kidim antui pen pawi le, a kitat zuningcia pente tawh 
pawi a bawl ding hi. 

7Tuale ama in tam muol tungah mi zosie tunga kikhu misi puon le minam zosie 
tunga a kizah puonzalte susie ding hi; ama in a tawntungin sina a valtum ding hi. 

8Tua ciengin TOPA Pasien in maitang zosie panin hlituite siapieh ding a, leitung 
mun zosie panin a mite’ mindaina a lahmangpieh ding hi, bangzieh ahei cile 
TOPA in a genzo hi. 

9Khum ni ciengin, “En un, tami eite’ Pasien ahi hi; eite ei hutdam nadingin ama i 
ngah uhi. Tami khu i nganga uh TOPA ahi hi; a hutdamna sungah lungdamin 
kipah vai. 

10Bangzieh ahei cile tami muol tungah TOPA’ khut kinga ding hi. Ehdum sungah 
bukung a kisiacil bangin, a opna vuah Moab-te kisiacil ding hi. 

11Tuingapte in tui ngapin a khut a zah bangun, amate in tua gam laizangah 
khutzah nan ule, a khut uh’ hanciemna om tama nanleh, a kiphatsahna uh 
kiniemkoi veve ding hi. 

12Ama’ kulpi bangsangte kikhiesuhin kiniemkoi ding a, leivui lah nangawnah 
kipaisuh ding hi. 

Isaiah 26 

Judah’ Guolzawna La 

1Tua ni ciengin Judah gamah tami la kisa ding hi: Eite in khuopi kip khat i nei 
uhi; kulpite le munkipte bangin ama in guolzawna phut hi. 

2Upna lama a kip a dih minamte a lut thei nadingin kulpi tunkotte hong un. 

3Nang ang muon ziehin na tunga lungsim nga zing mite nangma in lungnopna na 
pie hi. 

4A tawntungin TOPA muong un; azieh pen nangma in TOPA Pasien sungah 
kumtawn suongpi khat na nei hi. 

5Bangzieh ahei cile ama in a sanga tengte a niemkhiehsuh hi; ama in khuopi 
sangpi a niemkhiehsuh hi. Ama in tuolah khiesuh a, leivui lahah paimang hi. 

6Mizawngte’ keng le tasamte ketot in tua khuopi a tuoncil uhi. 

7Midihte’ lampi a zang dide hi; Midih Pa aw, nang in midihte’ lampi na nelsah hi. 

8 TOPA aw, na thukhenna lampi-ah nangma kang ngah uhi; ka hlagau’ lunggul khu 
ahile na min le na minthanna ahi hi. 

9Zanin ka lungsim in nangma ang hlagul a, ka sunga om ka hlagau in lawptahin 
nangma ang sui hi. Bangzieh ahei cile nangma in leitungah thu na khen ciengin 
leitunga a teng mite in thudih kici a mu thei uhi. 

10Migilote tungah angvanna a kilah leh, amate in dihna a theithei sih uhi; thuman 
mite’ gam sungah a lelamin amate a gamta vua, TOPA’ thupina a mu sih uhi. 

11 TOPA aw, na khut kilamto a, hizongle amate in a mu sih uhi. Na mite dinga na 
deiluotna amate musahin maizumsah inlen, ang langpangte mei in katumsah in. 

12 TOPA aw, nangma in ko adingin kilemna nei bawlpieh ding hi, azieh pen kote 
sepna zosie nangma ei seppieh ahi bo hi. 

13 TOPA kohaw’ Pasien aw, nang ahi lo topa dangte in ko tungah thu ang vaihawm 
vua, ahi vangin kote in nangma’ min beh ka pom uhi. 

14Misite hing nawn lo hi; a hlimte zong tho hi, azieh pen amate dan pie-in na 
susie zo ta a, amate kiphawkhahna zosie na phietmang ta hi. 

15Ahi vangin TOPA aw, nang in minamte na pungsah zo hi; nangma patawi-in na 
om ta hi; nangma in gam sunga gamgi zosie keima nei golkehpieh zo hi. 

16 TOPA aw, amate in lungkham hunin nang ang sui vua, nangma in amate na 
gawt ciengin thungetna sungin ang tau uhi. 

17Numei naupai khat a suo kuon ciengin na sa-in kipeh a, a awh vapuoh bangin, 
TOPA aw, nangma ziehin kote zong tua bang ka hi uhi; 

18kote nau pai-in na sa-in ka kipehpeh vua, hizongle hui beh nau-in ka suoh uhi. 
Kote in leitungah guolzawna ka nga sih vua, leitunga a teng dingin zong koima a 
suoh sih hi. 

19Na misite uh hingin amau’ luonghawm a tho ding hi. Leivui lahah a tengte aw, 
khangloin kipahna la sa un! Azieh pen na daitui uh pen a vam lihleh daitui ahi a, 
leitung in sawtpi lai-a a sisate hingsah kia ding hi. 

20Ka mite aw, hing pei-in na innkhan sungah lut unlen, kot kikhalu un; 
lungthahna a ven masangin bakhat sung kiphuol phot un. 

21Bangzieh ahei cile amau’ khielna ziehin leitunga tengte dan a pie dingin, a opna 
panin TOPA ang kuon hi; leitung in a tunga sisan a luongsahte pholah ding a, a 
thasa mite zong selcip nawn lo ding hi. 

Isaiah 27 

Israel’ Kitatkhietna 

1Khumi ni ciengin TOPA in a hiem mama, a gol mama le a hat mama namsau 
tawh, Leviathan gulpi tailai le a kikuolviel gulpi dan pie ding a, tuale ama in tuipi 
sunga om gulhiempi that ding hi. 

2Khumi ni ciengin: A deihuoi lengga lo thu la-in sa un! 

3Keima, TOPA khu tua lo a cing pa ka hi hi; keima in a hun hunin tui ka buoh hi. 
Koima in a suhsiet lo nadingin sun le zanin ka ngai zing hi; 

4Keima in lungthahna ka nei sih hi. Tua sungah ling le khaute a op leh a sattan 
dingin ka kuon ding hi. Keima in ka haltum ding hi. 

5Ahi sihle a kidal nadingun kei ei pom uh hinlen, keima tawh kilemna bawl uheh, 
keima tawh kilemna bawl uheh. 

6Ang tung ding hunah Jacob ang zung hla ding a, Israel zong dawn suongin ang 
pallun ding a, a ga in leitung zosie ang dim ding hi. 

7Ama in ama a satte a satkia bangin ama in amate a sat sam amah? Ahi sihle 
amate a thatte a kitha bangin amate zong a kithat sam amah? 

8Hawlkhietna, sal tansahna tawh, nang in amate do ding na hanciem hi; nisuona 
huipi a lan ni ciengin ama in hui hat tawh amate a tawmang hi. 

9Tua ziehin tam tawh Jacob’ khielna kimaisah ding a, tuale tam pen a mawna 
kilahmangna ga bukim hi ding hi: Ama in suong tawh a kibawl maitam suongte 
suongkang kisatvui a bahsah ciengin, khuom siengthote, ahi sihle gimnamtui 
maitamte a dinglai om nawn lo ding hi. 

10Azieh pen kul tawh ki-im khuopi a guohtangin a om ta a, a kitaisan le a kinuasie 
mite’ tenna gamlah a bang ta hi; khumnah bawngnote gamta-in lum a, khumnah 
amate in singbate a kheuh uhi. 

11A bate a gaw ciengin, tuate a tawngsan sieng hi; numeite pei-in mei-a taw 
dingin sing a tom uhi. Bangzieh ahei cile tam mite pen theitelna nei lo mite ahi 
uhi; tua ahi ziehin amate a bawl pa in a tung vuah lainatna nei lo ding a, amate a 
siempa in amate angvan lo ding hi. 

12Israel mite aw, tua ni ciengin TOPA in Euphrates tuilam panin Egypt Lui dongin 
note ang zoi ding a, tuale ama in khat khatin ang kaikhawm ding hi. 

13Tua ni ciengin pengkul golpi khat kimut ding a, Assyria gama a mangthaite le 
Egypt gama a kinotmang mite pei-in Jerusalem muol siengtho tungah TOPA a bie 
ding uhi. 

Isaiah 28 

A Kisie Gam-uhte, Siempute, le Kamsangte’ tunga Thukhenna 

1Ephraim-a zukhamte’ kisahtheipi paakuol le antui ne-in a gil buol le zu in a 
zawgawpte’ lutunga kikhusah ahi a vul thei, a vanglien, le a etlawm paape in 
gimna a thuoh ding hi! 

2En un, TOPA in a vanglien a thahat pa khat nei hi; huipi gielpi le a mutsie thei 
huipi bang le, a thahat huipi le a let valuh tuikhang bangin, ama in a khut tawh 
lei lahah amate a sawnpua ding hi. 

3Keng tawh kituoncil ding pen khu Ephraim zukhamte’ kisahtheipi paakuol hi 
ding hi. 

4Antui ne-in a gil buol mite’ lutunga kikhusah a vanglien a etlawm, le a vulthei 
paape pen khallai masanga a min masapen theiga tawh kibang ding a, khatpo in 
a mu behin loin, a nehtum pai tawh kibang ding hi. 

5Tuami ni ciengin Vanglien TOPA pen a vanglien paakuol hi ding a, a omlai ama’ 
mite adingin a etlawm kumpi lukhu hi ding hi; 

6thukhenna-a a to mite tungah thutang lungsim guon ding a, kulpi tunkotah gal 
a notdawhte dingin thahatna hi ding hi. 

7Tam mite zong zu khamin a kilialawm vua, khamtheizu tawh a hawipua valuoi 
uhi; siempute le kamsangte zong khamtheizu tawh a kilawmlia uhi, tuale zu 
khamin amate a amtawng vua, khamtheizu tawh amate hawipua valuoi uhi; 
amate in a man lo mangmuna a mu vua, a thukhen dingte in zong thu a khen thei 
sih uhi. 

8Sabuoi tung zosie luoh tawh kidim a, mun siengtho kici zong a om ta sih hi. 

9“Ama in koi pen khu theina hil ding a, koi tungah thu hilcien ding ahei? Kang 
sung pana a kiladawh, nawi tawh a kikhente tungah amah? 

10Bangzieh ahei cile thukham tungah thukham, thukham tungah thukham, a guol 
tungah a guol, a guol tungah a guol, tanah halkhat, khunah halkhat,” ei ci uhi. 

11A mantahin, ama in a telha mama kamham le namdangte’ ham tawh tam mite 
hopi ding a, 

12ama in a kung vuah, “Tam pen tawlngahna ahi hi; a gimte tawlngasah un; tami 
lungnopna ahi hi,” ci hi; hizongle amate in a ngai sih uhi. 

13Tua ziehin amate pei-in a thalpua nading ule amate liemin thangah awh a, sala 
a kikai nadingun, amate tungah TOPA kammal, “Thukham tungah thukham, 
thukham tungah thukham, a guol tungah a guol, a guol tungah a guol, tanah 
halkhat, khunah halkhat,” ci danin a suoh ding hi. 

14Tua ahi ziehin no mi simmawte aw, Jerusalem-a tam mite tunga a uhte aw, 
TOPA’ thu za un. 

15Azieh pen note in, “Sina tawh thuciem khat i bawl zo ta vua, Misikhuo tawh 
thukimna khat i nei zo ta uhi; sietna tuihuol in ei nawkhah ciengin ei ban loding 
hi; azieh pen eite in i bel dingin zuouthu i bawl vua, zuouna le nalna sungah i 
kibu uhi,” na ci uhi. 

16Tua ahi ziehin, TOPA Pasien in tam bangin a gen hi, “En un, keima in Zion ah a 
kize-etsa innbul suong, innbul suong kiptah le a manpha innkiu suong khat ka 
phut hi: “Ama a muong mi poma a zau sih ding hi,” a ci hi. 

17Tuale keima in thutang pen tena pikhau le thudih pen tena suongkhai bangin 
ka bawl ding hi; gielpi in zuou kibuhna sempal ding a, tuite in tua kibuhna a 
hlummang ding hi,” a ci hi. 

18Tua ciengin sina tawh kibawl na thuciemna uh kiphel ding a, Misikhuo tawh 
na bawl uh thukimna uh kip lo ding hi; sietna tuihuol in ang nawh ciengin tua in 
note ang dengguoi ding hi. 

19Note ang nawh khah sielin ang ban ding hi; azieh pen zingmawng khat zaw 
zingmawng khat, a sun a zanin note ang nawh kha ding hi; tuale thupieng puoh 
theina in patauna bihbeh hi ding hi. 

20Bangzieh ahei cile keng hluon nadingin lupna tom luo a, kihui nadingin zong 
puonzal neu seng luo hi. 

21Bangzieh ahei cile ama’ silbawl-a lamdang a silbawl! ama’ nasep-a tuompien a 
nasep! a sem dingin, Perazim Muol tunga a sep bangin TOPA kuonto ding a, 
Gibeon kuom-a a thangpai bangin ang thangpai ding hi. 

22Tua ahi ziehin tu-in mi simmaw sih un, tua ahi sihle note ang kikhina a 
khauzaw-in ang kibawl ding hi; azieh pen gam buppi tunga om 
Vanglien TOPA Pasien kung panin kisiet nading thukhenna ka za zo hi. 

23Ngai unlen, ka aw za un; limtah ngai unlen ka thugen za un. 

24Lokai pa in khaici the nadingin lo a kaikai amah? Amate in lei kalhin lo gitgit 
uh amah? 

25Amate in lei a zeltam zaw uh ciengin, lengmusel tang vaw-in cummin tang a tu 
vua, mangbute a guolguolin suonin, a op nading munah mangbuham a tu uhi, tua 
mangbuhamte a geizui-ah tu uh hi lo amah? 

26Azieh pen amate kilim hil mama hi; a Pasien un amate hil hi. 

27Lengmuselte khetbuh tawh a kisat sih a, cummin tangte tungah sakol lengpei 
kihuol lo hi; hinanle lengmusel pen ciengkang tawh kisat a, cummin pen moltum 
tawh kisat hi. 

28Moh bawl nadingin antang kisuguoi a, ahi vangin mite in a cil zing sih uhi; tua 
tungah mi khat in sakol lengkang le sakol a hawl vangin a guoicim sih hi. 

29Tami zong Vanglien TOPA kung pana ang pei ahi hi; thu kuppina lamah ama 
lamdang a, pilna lamah guol tungtuong hi. 

Isaiah 29 

Jerusalem a Kikui-imna 

1Ah, Ariel, David’ phuolsatna khuopi Ariel in gimna thuoh ding hi! A kumkumin 
belap unlen, pawite bantai sah un. 

2Hinanle Keima in Ariel lunggimsahin, tua munah kaana le mauna om ding a, 
Keima adingin Jerusalem khu Ariel tawh a kibang ding hi. 

3Keima in David bangin kang do nadingin giephuol ka sat ding hi; keima in 
tausangte tawh kang im ding a, nang do nadingin kanh ka to ding hi. 

4Tua ciengin leithuh sung panin nangma in thu na gen ding a, leivui lah a 
ngiemna panin na thugente pusuoh ding hi. Sihla khat’ aw bangin lei panin 
nangma’ aw a pusuoh ding a, leivui lah panin na thugen ang dap ham ding hi. 

5Ahi vangin na gal honpite leivui nel a bang ding vua, a khansie mihonpite zong 
ansi leng bang ding uhi. Bakhat sung thakhatthu-in, 

6Vanglien TOPA Pasien in vanto, zilling le a ging vapuoh, pumpei le huipi le, mi a 
halvam thei meikuong tawh dan a pie ding hi. 

7Ariel sim dingin gam zosie panin mihonpite, a khuopi le ama’ mun muonhuoi a 
sim zosie le a lungkhamsah zosie pen mangmatna le zan lai-a mangmuna tawh 
kibang ding hi. 

8A gilkiel mipa in a mang ah an ne-in, a khahlaw ciengin gilkiel veve a, a mangah 
a dangta mipa in tui dawn a, a dangta pha tuom loin, basamin a khahlaw ma 
bangin, Zion Muol a sim minam honpi zosie zong tua bang ahi ding uhi. 

9No le no ki-amtum sah unlen, a amtumsa-in om un. No le no kimittaw sah unlen, 
a mittaw-in om un! Zu dawn lopi-in zukham unlen, zucia dawn lopi-in hawilen 
un! 

10Bangzieh ahei cile TOPA in note tungah kimut duna hlagau a buosuh a, ama in 
no kamsangte’ mit ang sinpieh a, ama in no thumute’ lutang ang khumangpieh 
ta hi. 

11Note adingin tam teng zosie pen mangmuna sunga a kizielcip laibu sunga thu 
om tawh kibang ahi hi. Lai a sim theite kungah, “Tami lai sim un,” ci-a a kipieh 
ciengin amate in, “A kizielcip ziehin ka sim thei sih uhi,” a ci uhi. 

12Tuale lai a sim thei lote kungah, “Tami lai sim un,” ci-a a kipieh ciengin amate 
in, “Ka sim thei sih uhi,” a ci uhi. 

13 TOPA in a gen hi: “Tam mite in a kam utawh keima kung ei nai vua, a nephu 
beh utawh keima ei patawi uhi, hizongle a lungtang uh pen keima tawh a kigamla 
hi. Keima ei biehna uzong mihing’ thupieh a zuina uh ahi lel bo hi; 

14tuaci’n keima in tam mite tawh a lamdang nate le a cizathuoi le a lamdang nate 
ka bawlkia ding hi. A mipilte uh’ pilna kisie ding a, thu khinkhai theite’ thu 
khinkhaina kiselcip ding hi. 

15 TOPA thei lo dinga gelna thuhpi a selcip, khuomiel sunga a gamta, “Koi ahei ei 
mu ding? Koi ahiei ei thei ding?” a ci note in gimna na thuoh ding uhi! 

16Note in nate lumlet sieng ta uteh! Belkheng pa khu tungman bangin a 
kingaisun ding amah? A kibawlsa na in a bawlpa kungah, “Ama in ei bawl sih,” 
ci-in, ahi sihle a kisiemsa na in a siempa kungah, “Ama in theitelna nei sih,” a ci 
ding amah? 

Mailam Kinepna 

17Lebanon muol pen leihoi mun suohsahin, leihoi mun gampalah a suo nading 
bakhat sung beh hi lo amah? 

18Khum ni ciengin bilbingte in laibu kiziel sunga thute a za ding vua, lungzinna 
le khuomiel sung panin mittawte’ mit in khuo mu ding uhi. 

19Mi neilutte in TOPA sungah a tha lungdam kipahna nga ding a, a tasam pente in 
zong Israel-te’ Siengtho Pa sungah lungdamin a kipah ding uhi. 

20Bangzieh ahei cile mi khansiete mangthai ding a, mi simmawte, sietna bawl 
ding a ngahlate om nawn lo ding hi; 

21thukhenna zuma mi thu lelsah, khuopi tutkota thukhenpa a thangsie, thu omlo 
pi-a midihpa tungah a tanga thu khen nuom lote, kisumang ding hi. 

22Tua ziehin Abraham a hunpa TOPA in Jacob’ innkuon tawh kisai tam bangin a 
gen hi: “Jacob maizum nawn loin a mai zong kangdang nawn lo ding hi. 

23Bangzieh ahei cile amate lahah ka khutsuoh ahi a tate a mu ciengun ka min a 
siengthosah ding uhi. 

24Hlagau lama a khiel mite in theitelna a nei ding vua, a phunsie mite in thuhilna 
a sang ding uhi. 

Isaiah 30 

Egypt Muonna a Guohsuona 

1A ledo tate in gimna a thuoh ding hi, TOPA in ci hi. Amate in keima-a’ hi lopi-in 
gelna a nei vua, amate in keima’ deina om lopi-in kipawlna bawlin mawna bawl 
bebe uhi; 

2amate in thu ei kuppi lopi-in, Egypt ah a peisuh vua, Pharaoh’ humbihna sung 
belin, Egypt hlim nei-ah buhna a sui uhi; 

3tua ziehin Pharaoh’ humbihna pen na maizumna uh hi ding a, Egypt’ liena sunga 
na buhna uh pen na maidaina uh hi ding hi. 

4Azieh pen ama’ uliente Zoan khuo-ah a om vua, ama’ palaite in Hanes khuo a 
vaphah vangun, 

5amate a phatuomsah zo lo mite tungtawnin, mi zosie tungah maizumna tung a, 
huna le phattuomna ahi lo maizumna le zakona a nga ding uhi,” a ci hi. 

6Negeb ganhingte tawh kisai thu phuon. Amate in humpi a nu le a hawh humpi 
a pa, muoltan le gulpi lengtheite a opna, buoina le lungkhamna nawhin, a 
haunate uh laa tungah, a goute uh kalaoh tungah puo-in, amate phattuomna a 
pie thei lo mite tungah a puoh uhi. 

7Bangzieh ahei cile Egypt’ panpina pen bangma man lo a hawmpi ahi a, tua ahi 
ziehin ama, “Pia loin a to hit hiet Rahab,” ci-in a min ka phuoh hi. 

A Ledo Mite 

8Tu-in pei-in ang tung ding hunte-ah khantawn teci dingin a mai vua suongpeh 
tungah giel inlen, laibu khat sungah khum in. 

9Azieh pen amate a ledo mite, upna a nei lo mite, TOPA’ thuhilna a ngai nuom lote 
ahi uhi; 

10amate in thumute kungah, “Mu sih un,” a ci uhi; kamsangte kungah, “Thuphuon 
a man ei gen sih un; thunuom lam le kisolna mangmuna po ei genzaw un, 

11lampi nuasie unlen, lamzin panin piel un. Israel-te’ Siengtho Pa’ thu ei zasah 
nawn sih un,” a ci uhi. 

12Tua ziehin Israel-te’ Siengtho Pa in a gen hi: Azieh pen note in tam thu na nuol 
vua, bawlsietna le kisolna suongin tuate na muong uhi; 

13tua ahi ziehin tami mawna pen note adingin a kihiel kulsangpi khat lawtkhe-
in a cim dihtah, thakhat thu-a a kiesuh ding tawh kibang ding hi; 

14tua a cipna pen a kitawkeh beelkheng pa’ beel tawh kibang ding a, nahpi tahin 
a kisuhguoi ziehin a themnengte lahah meikhuh-a mei lah nading hile, tuikhuh 
sunga tui saw nading hile, a themkeh khat zong a kimu lo tawh kibang ding hi. 

15Azieh pen Israel-te’ Siengtho Pa, TOPA Pasien in tam bangin gen hi: Note 
kinuale-in tawlngahna tawh hutdamna na nga ding uhi; sip dide-a opna le 
muonna khu na thahatna uh ahi ding hi. Ahi vangin note na nuom sih vua, 

16“Hilo e! sakol tung tuongin i tai ding hi,” na ci vua, tua ahi ziehin na taimang 
ding uhi! Tuale, “Sakol taihatte tungah i tuong ding hi,” na ci vua, tua ahi ziehin 
no ang delte in mallang tahin ang nuadel ding uhi. 

17Muolvuma dielkhuom kiphut le muol tunga lim kikhai bangin, ang kinuasie 
masangin mi khat’ galgihna tawh mi tulkhat tai ding a, mi nga’ galgihna tawh 
note na gamtai ding uhi. 

Zion Tunga Pasien’ Kamciem 

18Tua ziehin keima in note hing hepi nuomin TOPA in note ang ngah hi; tua ahi 
ziehin note tungah hepina a lah dingin a dingto ding hi. Bangzieh ahei 
cile TOPA pen a thutang Pasien ahi hi; ama a ngah mi zosie thupha nga ahi uhi. 

19Aman tahin, Jerusalem-a teng Zion mite aw, note na kap nawn sih ding uhi. Na 
kaana aw ziehun ama in note ang hepi tahtah ding hi; ama in a zah ciengin note 
ang dawng ding hi. 

20TOPA in note tungah hahsatna an le gentheina tui hing pie nanle na Siepa uh 
kiphuol nawn lo ding a, na mit un na Siepa uh a mu ding hi. 

21Ziet lama na kihei cieng uh hile, vei lama na kihei cieng uh hile, na nua panin 
na bil un, “Tami lampi ahi hi, tami zui un,” a ci a za ding hi. 

22Tua ciengin note in ngun tawh a kizut na milimte ule kham tawh a kizem na 
milim sunte uh na buasah ding uhi. Tua teng pen a nieh puonsiete bangin 
kithezah ding hi; note in amate kungah, “Peimang dawh un,” na ci ding uhi. 

23Ama in lei-a na tu uh khaici adingin guo ang zusah ding a, lei-a pieng ante zong 
hoi-in pung ding hi. Khum ni ciengin na ganhingte un ganhing hlana mun zapi-
ah lopa a mai ding uhi; 

24lokai bawngtangte le laate in kawbia le kangkui tawh a kisawhalsa lopa hing a 
ne ding uhi. 

25Mi tampi a kitha ni, galvilna tausangte a cip ni ciengin, muol sang cinteng tung 
le muoltang cinteng tungah luitui a luong ding hi. 

26Tham loin, TOPA in a mite’ liemnate tuompieh a, a satna liemmate a damsah ni 
ciengin, hlatang pen nitang bang ding a, nitang pen ni sagi sunga tangza bangin 
a za sagi-in tang ding hi. 

Assyria Tunga Thukhenna 

27En un, a gamla panin TOPA’ min ang pei hi. Ama’ lungthahna mei kuong a, tua 
meikhu kitung valuh hi; a kamte uh lunghanna tawh kidim a, a leite uh mi val 
thei meikuong tawh kibang hi; 

28ama pen husan ngawng cieng a pha luitui let tawh kibang hi. ama in lawpi tawh 
minamte’ kisietna zoih a, mite’ khagu tungah amate lam a pielsah thei kamkai a 
vaw hi. 

29Note in pawi siengtho kikham ni zan-a bangin la sa-in theile na tum ding uhi; 
tuale Israel-te’ Suongpi, TOPA’ muol lamah a kuonkhiete bangin na lungdam ding 
uhi. 

30Tuale TOPA in sinsona le mi a kavam thei meikuong sung panin vanging, huipi, 
le gielpi tawh, a minthanna aw kizasah ding a, a khut a vihsuhna zong kimusah 
ding hi. 

31Ama in a ciengkhut tawh a sat ciengin TOPA’ awging ziehin Assyria-te zau 
mama ding uhi. 

32Tuale TOPA in ama tunga a tuhsah moltum tawh a satna zosie tawmneute le 
lyre gingte tawh kibang ding hi; ama in a khut vihin amate a do ding hi. 

33Azieh pen hun sawtpi lai panin mei tawh a kihal nading mun khat bawlsa-in 
om zo hi; a tahtahin tua pen kumpipa dinga a baisa-a kibawl hi a, a kihalna zong 
thuhpitah le a kam a golin kibawl a, mei le sing zong kicing tahin om hi; kat tui 
luong bangin TOPA’ husa in tua mei a tawkuong hi. 

Isaiah 31 

Egypt tawh Kipawlna Kimanna Nei Lo 

1Huna ngen dinga Egypt ah a peisuhte, sakolte suong a, sakol leeng a tam zieh le 
sakol tunga tuongte a hat ziehun tuate muongin, Israel-te’ Siengtho Pa a suong 
lo, TOPA thu a dong lote in gimna a thuoh ding uhi! 

2Hinanle ama pilin gimna a tungsah hi; a gensa thute dawhkia loin, sietna a bawl 
innkuonte le khielna a bawl mite a panpite a do dingin amau’ langkhatah ama a 
ding ding hi. 

3Egypt-te mihing ahi bo a, Pasien ahi sih uhi; a sakolte uh zong tahsa ahi a, hlagau 
ahi sih hi. TOPA in a khut a zah ciengin a panpi pa kipalpua-in a kihu pa zong pua 
ding a, amate zosie a siton ding uhi. 

4Bangzieh ahei cile TOPA in keima kungah tam bangin a gen hi: Humpi ahi sihle 
humpi khanglai in a sa neh ding a ngih lai tahin, humpi a sim dingin tuucing 
honkhat a kihlat ciengin, amau’ kikona ziehin zau tuom loin amau’ husa a 
awlmaw lo bangin, Vanglien TOPA zong Zion Muol le muoltangte tungah gal sim 
dingin a kuonsuh ding hi. 

5A bu tunga a leng vate bangin, Vanglien TOPA in Jerusalem a humbih ding hi; 
ama in humbihin hlakhie ding a, zong hinkhawi-in hunkhie ding hi. 

6Israel mite aw, note in nahpi taha na leheh pa uh kungah kilekia un. 

7Bangzieh ahei cile khum ni ciengin, note in noma dinga na khut vua na bawlsa 
uh, note ang mawsah na ngun milimte ule na kham milimte uh na paimang ding 
uhi. 

8“Tua ciengin mihing’ namsau ahi lo, namsau khat tawh a Assyria-te pua ding 
uhi; tuale mihing’ namsau ahi lo namsau khat in amate a valtum ding hi; namsau 
panin ama taimang ding a, tuale a tangvalte thona-aana kisemsah ding hi. 

9A zau ziehin suongpi mangthai ding a, a uliente zong a zau ziehun a dielkhai a 
taisan ding uhi,” a meikuong Zion-a om, tuale a meikhuh Jerusalem-a om TOPA in 
ci hi. 

Isaiah 32 

A Thutang Kumpi ding Kigenkhol 

1En un, dihna tawh kumpi khat maang ding a, tuale uliente in zong thutang tawh 
uh ding uhi. 

2Amate pen huipi pana kibuhna le khuopi hui pana kiselna ahi ding vua, amate 
pen gam gawta muna a luong luitui a bang ding vua, a tul gam sunga a om 
suongpi’ hlim bang ding uhi. 

3Tua ciengin khuo mu thei mite’ mit kisiing lo ding a, khuoza theite’ bil in thu a 
ngai ding uhi. 

4A thoptat mite’ lungsim in thu a khinkhai thei ding vua, ham-awhte ahi uleh 
baitah le kicien tahin a ham ding uhi. 

5Mimawte mi thupi kici nawn lo ding a, migilote mi zatah huoi kici nawn lo ding 
hi. 

6Azieh pen Pasien zatah lona a kisin ding le TOPA tawh kisai khielna thu a gen 
ding, a gilkielte’ an duna pha nai lopi-a a kinuasie nading le, a dangtate in dawn 
ding tui a nei lo nadingin, amate in mimawte in motna thu a gen vua, a lungsim 
un khielna bawl ding sawm uhi. 

7Migilote’ gitlona a siehuoi mama hi; zuouna kam tawh mizawngte suhsiet 
nading le mi tasamte in thuman a gen cieng nangawnun a siesah dingin amate 
in sil hoi lo bawl a sawm uhi. 

8Hinanle mi thupite in na thupite a gel vua, tua na thupite-ah amate a dingkip 
uhi. 

A Nuom Op Numeite’ Tunga Gimna Tun ding Genkholna 

9No nuomtaha om numeite aw, tho unlen, ka aw za un; noma’ tumtaha a lungkim 
tanute aw, ka thugen ngai un. 

10Noma’ tumtaha a lungkim numeite aw, kum khat a val zep zaw ciengin na citun 
ding uhi; azieh pen lengga ang ga lo ding a, singga law hun ang tung lo ding hi. 

11No nuom taha a om numeite aw, ci tun un, noma’ tumtaha a lungkim numeite 
aw, linglawng un; na puon uh sutin guohtangin om unlen, na kawng vuah la-ip 
puon teng un. 

12A deihuoi lote le lenggui ga hoite ziehin na awm uh beng un, 

13azieh pen ka mite’ leitangah ling le khaute po sieng zo hi; hi hi, kipahna khuopi 
le lungdamna inn zosie dim siengzo hi. 

14Azieh pen kumpi inn kinuasie-in, mi tampi tenna khuopi kilawi ding hi; muol 
le galvilna tausangte lei kawhawm suoh den ding a, gam-laate gamtatna le 
tuuhonte an maina mun suoh ding hi. 

15A sangna panin eite tungah hlagau ang kibuoh masang, senel gam, logam hoi a 
suo masang le logam hoite gammang banga a kiciemte masangin tua bangin a 
om ding hi. 

16Tua ciengin gammang lahah thutang a om ding a, leihoi lote-ah thumanna a om 
ding hi. 

17Dihna ziehin nopna om ding a, dihna ziehin daina le muonna om den ding hi. 

18Kilem taha tenna mun, hlamuong taha opna mun le, dai taha khawlna munah 
ka mite a teng ding uhi. 

19Gammang tulah mangthai kiukeu ding a, lei-ah khuopi lien matcipsuh ding hi. 

20Luipang cinteng ah khaici vaw-in bawngtangte le laate a nop nopna-a a tasah 
note pen mi nuomsa na hi uhi. 

Isaiah 33 

Galte Khut Pana Hutkhiet nading Kamsanna 

1Ang kisusie nai lo, mi a susie pa aw; koima’ lebawl ngai nai lo, mi lebawl pa aw, 
gimna na thuoh ding hi! Suhsiet ding na khawl ciengin nangma ang kisusie ding 
hi; tuale na lebawl nawn lo ciengin nang ang kilebawl ding hi. 

2 TOPA aw, kote ei hepi in; nang kang lamen uhi. Zingmawng sielin ka baantha-
un hing pang inlen, ka lungkham hun ciengun ka kihutdamna uh hing hi ta’n. 

3Mihonpi husa ziehin mite taimang hi; na thupina mai-ah minamte kithezah hi. 

4Lungpuh in na a khop bangin galvanlahte kikhawm hi; kauphenote a kitom 
bangin a tungah amate a kitom uhi. 

5 TOPA kitawisang a, a sangna munah ama a teng hi; ama in thutang le thudih 
tawh Zion kidimsah hi; 

6na khan sungin ama khu dinkipna, hutdamna, pilna le theina hi ding a, 
TOPA giinna khu Zion’ gou ahi hi. 

7Ngai un! lamdungah galhangte a kiko uhi; kilemna palai semte nahpi tahin a kap 
uhi. 

8Lam lienpite zui loin om a, khuolzinte zin nawn lo hi. Thukimnate kisusie-in, 
kiciemnate kithusim lo a, mawpuohnate zong khawh kisa ta lo hi. 

9Gamsung zong kapin a thanem hi; Lebanon buoi-in a vulgawp hi; Sharon, senel 
gam tawh kibang hi; Bashan le Carmel muol in a singte a thing dawh uhi. 

10“Tu-in ka ding ding hi,” TOPA in ci hi, “Tu-in kei le kei ka kidomsang ding hi; tu-
in kei le kei ka kitawisang ding hi. 

11Ansi nau-in na paai vua, butu nau-in na suoh uhi; na husan uh pen no ang 
katum ding mei ahi hi. 

12Mite pen suongkang kihalvam le lingkung kisattan mei-a kihaltum bang hi ding 
hi,” ci hi. 

13No gamlapi-a om mite aw, ka silbawlte za un; no a nai-a omte aw, ka hatna ei 
theipi un. 

14Zion ah mawneite a zau uhi; Pasien thei lote a citun uhi: “Eite lahah koi ahiei, 
ei katum thei mei tawh a tengton zo ding? Eite lahah koi ahiei, kumtawn 
meikuong tawh a tengton zo zing ding?” a ci uhi. Eite lahah koi ahiei, kumtawn 
meikuong tawh a teng zing zo ding?” a ci uhi. 

15Dihtah le mantaha kalsuon, le thu a gen, bawlsietna tawh a kinga vante te 
thusim loin, guhgol sang nuom lo a, a khut a thing vazawh mite, sisansuona thu 
za nuom loin a bil a humte le, gitlona en nuom loin a mit a siingte, 

16a sangna-ah a teng ding uhi; a kibuhna uh pen suong kulpite hi ding hi; a neh 
ding uh an kisih ding a, a dawn ding uh tui kitasam lo ding hi. 

A Thupi Kumpi Gam 

17Na mit un kumpipa’ hoina na mu ding uhi; zaipi taha kipha gam zong na gal-et 
ding uhi. 

18Na lungsim un patauna thu a ngaisun ding hi: “Mi phaza a simpa hei-ah om 
ahei? Sieh kikhonte a te mipa hei-ah om ahei? galvilna tausang a sim pa hei-ah 
om ahei? na ci ding uhi. 

19Note in a ham na theithei lo uh, a kitel lo kamham a zang, na thei lo uh kam a 
ham bielbuol mi kihisahte na mu nawn sih ding uhi. 

20I pawi bawlna uh khuopi Zion en vawi un! Daitaha a tenna mun, puonbuh a 
kikhin lona, a khetphimte a kidaw ngai nawn lona, a kaina khauhuol a kitan lona, 
Jerusalem khuopi khu na mit un a mu ding hi. 

21Hinanle tuatah ah vanglien TOPA’ thupina khu eihaw-a’ hi ding a, gun golpite le 
luitate luonna mun ahi ding hi. Tua tuite tungah ei do gal gunkuong kihot nawn 
loin, gal tembawte zong a pei thei sih ding hi. 

22Azieh pen eite thu ei khen pa TOPA ahi a, eite uhpa zong hi hi. TOPA pen eite’ 
kumpipa ahi hi; ama in eite ei hundam ding hi. 

23Na tembaw khina khaute kol hi; tua in gunkuong puon khuom tukip zo lo a, 
gunkuong puon kizah thei lo hi. Tua ciengin neh ding le gal vanlah tampite 
kihawm ding hi; khelbaite nangawn in van a nga ding uhi. 

24Tua khuo sunga tengte in, “Kei ka ci na,” a ci sih ding uhi; tua sunga teng mite’ 
khielna kimaisah ding hi. 

Isaiah 34 

Minamte Tunga Thukhenna 

1Minamte aw, thu za dingin ei nai un; no mite aw, ngai un! Leitung le a sunga om 
zosie, lei pumpi le a sunga pieng zosie in za ta uheh! 

2Azieh pen minam zosie langkhatah TOPA lungthah a, a mihonpite’ langkhatah 
ama a lung a hang hi; ama in a mangthai dingin amate koi-in, amate tha dingin a 
pie zo ta hi. 

3A kithat a mite uh kipaimang ding a, a siluongte zong uito valuh ding hi; 
muoltungte ah amau’ sisan a luong ding hi. 

4Vantunga om zosie muotmang ding a, laiziel bangin vantungte kiziel ding hi. 
Lenggui tunga a nate a vul bang le theikung tunga a ga a vul bangin, vantung na 
zosie vul ding hi. 

5Ka namsau in vantungte ah a khamtahin a dawn zo a, en un, Edom-te tung le 
suhmang dinga ka sesa mite tungah thukhen dingin ang kumsuh ding hi. 

6 TOPA in namsau khat nei hi; tua khu sisan kinoinat hi a, tuuno si le kel si, 
tuutangte’ a kal thau tawh kizutzol hi. Azieh pen TOPA in Bozrah ah biehpiehna 
khat nei a, Edom gam sungah kithana lienpi om hi. 

7Amate tawh gam bawngtangte puaton ding a, bawngtangno gesate le 
bawngtang hatte a puaton ding uhi. A gamsung uh sisan tawh kipawi-in sathau 
in a leitang uh a zolsah ding hi. 

8Azieh pen TOPA in phulah nading ni khat, Zion’ vai-ah a dihna a pholah nading 
kum khat nei hi. 

9Edom lui tuite tanai suoh ding a, ama’ leitang kat a suoh ding hi; a gam uzong a 
kuong vapuoh tanai a suoh ding hi. 

10Tua pen sun le zanin mit lo ding a, a khu kato zing ding hi. Khang khat pan 
khang khat, tenna giena-in kinei nawn lo ding hi; kumtawnin koima in nawh ngai 
nawn lo ding hi. 

11Hinanle mupi le saku in tua gam a luo ding uhi; tua sungah simbu le va-ahte a 
teng ding uhi. Ama in tua tungah kitawhnawina khau hlung ding a, a uliente 
tungah buoina suongkhai hlung ding hi. 

12Amate in khum gam pen Kumpi om lo Gam, ci-in minvaw ding a, a uliente zosie 
zong a mawhna ahi ding uhi. 

13A mun muonhuoite tungah lingkung po ding a, a kulte uh sungah lahkhai le 
lingkungte a po ding hi. Si-alte tuolbuolna mun le va-kalaohte tenna mun hi ding 
hi. 

14Sanga le ngiete a kigop ding vua, keldawite khatlekhat kihlan ding uhi; tuanah 
Thadamte kumsuhin tawlngahna mun khat mu ding uhi. 

15Simbu in tua munah bu bawlin, tuale a tui tha-in nokeu ding a, a hlim nei-ah a 
note a huoi ding hi; tua sungah mute zong kikhawmin, a nupa cietin a om ding 
uhi. 

16 TOPA laibu pan sui unlen sim un: Tuate lahah khat zong a kimansuo sih ding 
hi; amate lawm nei lo koima a om sih ding uhi. Bangzieh ahei cile TOPA in a kam 
tawh thupie zo a, ama’ hlagau in amate a khawmzo hi. 

17Ama in amate ai sanpieh a, a khut in tena khau tawh leitang hawmpieh hi; 
amate in kumtawnin tua leitang tang ding a, amate in khang khat panin khang 
khat dongin tua sungah teng ding uhi. 

Isaiah 35 

Tatsate Zion ah Kilekia 

1Gamdai le gamgawta kipah ding a, senel gam lungdamin pallun ding hi; 
muoldum pa bangin 

2tampi tahin pallun ding a, tuale lungdam kipahin la sa ding hi. Lebanon’ 
minthanna, Carmel le Sharon muol’ a thupina tua tungah kipie ding hi. Amate 
in TOPA’ vanglietna, eite’ Pasien’ thupina a mu ding uhi. 

3Khut hatlote khausah unlen, khup zawte kipsah un. 

4Lungsim meipuote kungah, “Thakhau unlen, zau sih un! Tanah na Pasien uh a 
om hi. Phulahna le a zauhuoi danpiehna tawh ama ang pei ding hi. Ama hing pei-
in note ang hundam ding hi,” ci un. 

5Tua ciengin mittawte in khuo mu-in, bilbingte in khuo a za ding uhi; 

6tua ciengin khelbaite sakhi bangin tawn dien ding a, a ham theilo mite in 
kipahin la sa ding uhi. Azieh pen gamlah ah tui ang pul ding a, senel gam sungah 
luitui ang luong ding hi; 

7a sa mama senelte buoltui suoh ding a, leigaw lahah tuisam ang pul ding hi; si-
alte tatna mun nawnglah suoh ding a, hampate, pumpeng le gulphit a suoh ding 
hi. 

8Khumnah lamlienpi om ding a, tua pen Lamlien Siengtho kici ding hi; a sieng 
lote in tua lampi zawt lo ding a, ahi vangin tua khu Pasien’ mite ading ahi hi; tua 
lampi-ah khuolzinte, mimawte nangawn a gammang sih ding hi. 

9Tua munah humpi om lo ding a, sasielne gamsa gilkiel khat beh pei lo ding hi. 
Hizongle tatsa mite khum munah ang pei ding uhi. 

10 TOPA’ tatsa mite kilekia-in, lasa kawmin Zion a zuon ding vua, amau’ lutungah 
kumtawn kipahna a om ding hi. Amate in kipahna le nopna a nga ding vua, dana 
le khuisahna a veng ta ding hi. 

Isaiah 36 

Sennacherib in Jerusalem Galgih 

(2Kum 18:13-37; 2Khg 32:1-19) 

1Kumpi Hezekiah a uh kum sawm le kum li a cin kumin Assyria kumpipa 
Sennacherib in Judah gam sunga a om khuopi kulpi nei zosie sim dingin kuonto-
in a la hi. 

2Assyria kumpipa in Lachish khuo panin Jerusalem khuo-a kumpi Hezekiah 
kungah galkap honpi tawh Rabshakeh a sawl hi. Puonsawppa’ Lo zotna lam 
lienpi buol tungnung tuilahna gei-ah ama a ding hi. 

3Tuale ama tawh kimu dingin Hilkiah’ tapa kumpi innsung vaipuo pa Eliakim, 
thuvanpi pa Shebna, le Asaph’ tapa thuciemte pa Joah a pusuoh uhi. 

4Rabshakeh in amate kungah, “Hezekiah kungah tam bangin gen un: Kumpi lien 
Assyria kumpipa in tam bangin ci hi: Tami na kimuonna uh bang bulphu na hi 
uh ahei? 

5Kamham maimaite po galdo nadinga vaihawmna le thahatna dan a na ngaisut 
amah? Tu-in kei nei ledo nadingun koi pen muong na hi uh ahei? 

6En un, ama tunga a kingam mi khatpo’ khut a sun ding, pumpeng ciengkhut 
tawngsansa tawh a kibang ahi Egypt muong na hi lel bo uhi. Ama a muongte 
tungah Egypt kumpipa Pharaoh tua bang ahi lel hi. 

7Hizongle note in keima kungah, “TOPA ka Pasien uh muong ka hi uhi,” a ci na hi 
uleh Hezekiah in a munsangte le a maitamte phelpiehin Judah le Jerusalem 
kungah, “Tam maitam mai-ah na bie ding uhi,” a ci pa hi lo amah? 

8Tu-in hing pei unlen ka pupa Assyria kumpipa tawh kikhapna khat bawl un: No 
lam panin a tunga tuong ding mi na mu ngap po uleh sakol tulni kang pie ding 
hi. 

9Egypt-te’ leengte le sakol galkapte muonna tawh ka pu’ nasemte a neupen lahah 
galkapmang khat nangawn bangci nan zo ding na hi uh ahei? 

10Tham loin tami gam a susie ding le a do dingin TOPA lo tawh ang kuonto ka hi 
amah? TOPA in keima kungah, “Tami gam sim dingin kuonto inlen susie in,” ei ci 
hi. 

11Tua ciengin Eliakim, Shebna, le Joah in Rabshakeh kungah, “Kote in tel thei sam 
ka hi ziehun na nasemte Aram ham tawh ei hopi in; kulpi tunga om mite’ zahna-
ah Judah ham tawh nei hopi lo nadingin kang thum hi,” a ci uhi. 

12Ahi vangin Rabshakeh in, “Ka pupa in tami thu pen na pupa ule note kung beha 
gen dinga ei sawl ahi sih a, a eh uh ne a, a zun uh dawnin note tawh a 
mangthaitha ding ahi kulpi tunga a to mite kunga gen dinga ei sawl hizaw lo 
amah?” a ci hi. 

13Tua ciengin Rabshakeh dingto-in Judah hamin nahpi tahin tangtawh a, “A lien 
mama kumpi, Assyria kumpipa’ thugente ngai un! 

14Kumpipa in tam bangci hi: ‘Hezekiah kisolsah sih un, azieh pen ama in note 
ang hunkhie zo vawt sih ding hi. 

15TOPA in ei hunkhie valon ding a, Assyria kumpipa’ khut sungah tami khuo kipie 
lo ding hi,’ ci-in Hezekiah in a gen ziehin na TOPA uh muong kha sih un. 

16Hezekiah’ thu ngai sih un; bangzieh ahei cile Assyria kumpipa in tam bangci 
hi: ‘Keima tawh kilemna hing bawl unlen ka kungah hing pei un, tua ciengin a 
koima po in amau’ lenggui, amau’ theikung ciet panin ne-in amau’ tuikhuh ciet 
panin a dawn ding vua, 

17keima hing pei-in, noma’ gam banga an le lenggazu a opna gam, moh le lengga 
huon a opna gamah kang peipi masangin a tua ci phot ding ahi hi. 

18TOPA in eite ei hundam ding hi, ci-a Hezekiah’ ang genna po tawh ama 
kipuikhiel sah sih un. Minamte’ pasien-te khatpo in Assyria kumpipa’ khut sung 
panin a gam uh a hunkhie zo ngai mal amah? 

19Hamath le Arpad-te’ pasien-te hei-a om ahi ta uh ahei? Sepharvaim gam 
pasien-te hei-ah a om vuoi? Amate in ka khut sung panin Samaria gam a hunkhie 
ta uh amah? 

20TOPA in keima’ khut sung panin Jerusalem a hutdam thei nadingin, tami gamte-
a om pasien-te zosie lahah a koi pen in ka khut sung panin a gam uh hunkhie zo 
ding ahei?’ ci hi,” ci-in a gen hi. 

21Ahi vangin kumpipa in, “Ama dawng sih un,” ci-in thupie ahi ziehin a sip dide 
vua, kam khat beh a dawng sih uhi. 

22Tua ciengin Hilkiah’ tapa, kumpi innsung vaipuo pa Eliakim, thuvanpi pa 
Shebna le Asaph’ tapa, thuciemte pa Joah in a puon uh balkehin Hezekiah kungah 
a haw vua, Rabshakeh’ thugen teng kumpipa kungah a genkia uhi. 

Isaiah 37 

Hezekiah in Isaiah Thukuppi 

(2Kum 19:1-13) 

1Kumpi Hezekiah in tam thu a zah bepin a puonsil botkeh a, la-ip puon 
silin TOPA’ inn sungah a lut hi. 

2Tuale ama in kumpi innsung vaipuo pa Eliakim, thuvanpi pa Shebna, le siempu 
khangham teng la-ip puon a kikhu kawmun Amoz’ tapa kamsangpa Isaiah 
kungah a sawl hi. 

3Amate in ama kungah, “Hezekiah in, ‘Tuni pen lungdon ni, kihosiet ni, le mindai 
ni ahi hi; nausuo hun tung napi a suo zawh nading tha a nei sih hi. 

4A hing Pasien zako dinga a pupa Assyria kumpipa in a sawl Rabshakeh’ thugen 
teng, TOPA na Pasien un za zo kha ta ding a, tuale a zah thute ziehin TOPA na 
Pasien un a hosie ding hi; tua ahi ziehin a kinuasie a omlaite adingin na 
thungetna uh sang khan un,’ ci hi,” ci-in a gen hi. 

5Isaiah kungah Kumpi Hezekiah’ nasemte a tun ciengin, 

6Isaiah in amate kungah, “Na pupa uh kungah, ‘TOPA in tam bangin ci hi: Assyria 
kumpipa’ nasemte in kei ei gensietna na zah uh thute ziehin zau sih un. 

7Ama in kam baleng khat za-in a gamah a kilekia nadingin ama sungah hlagau 
khat ka koi ding hi; keima in a gam sungah namsau tawh ama ka puasah ding hi,’ 
ci-in gen un,” a ci hi. 

8Rabshakeh kinuale a, tuale Assyria kumpipa in Libnah a sim a mu hi; azieh pen 
kumpipa in Lachish khuo nuasie zo ci thu ama in za zo hi. 

9Tu-in Ethiopia Kumpi Tirhakah tungtang thu kumpipa in za a, “Nang ang do 
dingin ama ang kuon hi,” a ci hi. Ama in tua thu a zah ciengin Hezekiah kungah 
kamtaite sawl a, 

10“Judah Kumpi Hezekiah kungah tam bangin na gen ding uhi: Assyria kumpipa’ 
khut sungah Jerusalem kipie lo ding hi, ci-a ang kamciemna tawh na kingahna 
Pasien kisolsah sin. 

11En in, Assyria kumpite in gam zosie susie siengin amate tunga a silbawl teng 
uh na za zo hi. Nang ang kihunkhie tuom ding amah? 

12Ka pu ka pate un a na suhmaimang uh ahi minamte, Gozan, Haran, Rezeph, le 
Telassar-a om Eden mite’ pasien-te in a hunkhie zo ngai uh amah? 

13Hamath kumpipa, Arpad kumpipa, Sepharvaim khuopi kumpipa, Hena 
kumpipa ahi sihle Ivvah kumpipate hei-a om sieng uh ahei?” a ci uhi. 

Hezekiah’ Thungetna 

(2Kum 19:14-34) 

14Hezekiah in kamtaite khut tung panin tua laihlah sangin a sim hi; tua 
ciengin TOPA’ biehinn sungah Hezekiah kato a, tuale ama in TOPA mai-ah tua lai 
kihlah a zah hi. 

15Tuale TOPA kungah Hezekiah in thungen a, 

16“Vanglien TOPA, Israel-te’ Pasien, Cherub-te tunga a to pa aw, leitung gam zosie 
tungah nangma beh Pasien na hi a, nang in vantung le leitung na siem zo hi. 

17TOPA aw, na bil ei ngat inlen ei za in; TOPA aw, na mit hah inlen ei mu in; 
Sennacherib in a hing Pasien a zakona, ang hlah thute zosie za in. 

18A tahtahin TOPA aw, Assyria kumpite in minam zosie le a gam uh a susie sieng 
vua, 

19tuale a pasien-te uh mei sungah a paimang uhi. Tuate pasien-te ahi sih a, 
mihing khut tawh a kisiem singlesuongte ahi bo hi, tua ziehin tuate suhsietin a 
om ta uhi. 

20TOPA kote’ Pasien aw, nang beh TOPA na hina thu leitung kumpi gam zosie in a 
thei nadingin tu-in ama’ khut sung panin kote ei hundam in,” a ci hi. 

21Tua ciengin Amoz’ tapa Isaiah kungah mi sawl a, “Israel-te’ Pasien TOPA in tam 
bangin ci hi: “Nang in kei kungah Assyria Kumpipa Sennacherib tawh kisai thu 
nang gen zo tah ziehin, 

22ama’ tungtang TOPA’ thugen tam bang ahi hi: ‘Zion’ tanu ngahnu siengtho nu in 
nang ang simmaw a, ang zako hi; Jerusalem’ tanu in na nua sangah a lu ang 
peisan lel hi. 

23‘Nang in koi zako-in koi simmaw na hi ahei? Koi langah na aw sangsahin, 
kiliensahin na mit lehto na hei? Israel-te’ Siengtho Pa langah amah! 

24Nang in nasemte zangin TOPA na zako zo ta a, “Ka leeng tampite tawh 
muolsang dawn tengah ka kato zo a, Lebanon muoldawn kui dongah ka kato zo 
ta hi; tamtaah sing a sang pente, taasing hoipente ka phua zo hi. A sangpen mun, 
gammang pen zong ka tung zo hi. 

25Keima int tuikhuh to-in tui ka dawn a, Ka ketaw tawh Egypt luitui zosie ka 
kangsah hi,” na ci hi. 

26‘Tua khu tanglai peh panin ka kipsahsa ahi lam na zakha sih amah? Khuopi 
kulpi neite susie-in buathahlom na suosah nadingin tu-a ka tunsah thute 
tangmaleh lai pana ka gelsa ahi hi, 

27a sunga tengte thahat loin lungkia-in a zala uhi; amate pen lolai-a om hampa 
kehte, lopa ngehte le innkhum zanga a po, a khan masanga a gawta lopate tawh 
kibang hi. 

28‘Na dintona le na tosuhna, na pusuo na sungtumna le ka tunga na thangpainate 
ka thei hi. 

29Kei tunga na lungthah zieh le na uongtatna thu ka bilin ka zah ziehin, na 
nahkuo ah siakawi hing bulin, na kamah kamkai hing vaw-in, nang kuonna lampi 
ma-ah kang kilesahkia ding hi. 

30“Tuale note adingin tam khu lim ang hi ding hi: Tu kumin anli pote ne unlen, 
khuovei ciengin tua anlite ma ne un; a kum thumna ciengin khai tu-in an la unlen, 
lenggui suonin a ga ne un. 

31Judah innkuonte lahah a suohta a omlai teng in lei-ah a huite hlasuh ding a, a 
tung lamah a ga a om ding hi; 

32azieh pen Jerusalem panin a omlai teng, Zion Muol panin a suohta sun teng 
peidawh ding uhi. Vanglien TOPA’ deiluotna in tami ang bawl ding hi. 

33“Tua ahi ziehin Assyria kumpipa tawh kisai TOPA in tam bangci hi: Tam khuopi 
sungah ama ang lut lo ding a, khum munah thaltang zong kap lo ding hi. Tuami 
mai-ah lum tawh ang pei lo ding a, gal nanna ding leicien zong ang bawl sih ding 
hi. 

34Ang kuonna lampi-ah ama kilekia ding hi; tami khuopi sung ang lut sih ding 
hi, TOPA in ci hi. 

35Azieh pen keima le ka nasempa David ka khuolna-in tami khuopi a suotah 
nadingin ka hung ding hi. 

Sennacherib’ Gallelna le a Sina 

(2Kum 19:35-37) 

36Tua ciengin TOPA’ vantungmi kuonin Assyria-te’ giephuol ah mihing tul za le 
sawmgiet le tulnga that hi; zingmawng khuovah ciengin amate a unpi-in misi 
luong vive na hi uhi. 

37Tua ciengin Assyria kumpipa Sennacherib pei a, innlam zuonin Nineveh ah a 
teng hi. 

38Ama in a pasien Nisroch’ inn ah bie-in a op laitahin, ama’ tate ahi Adrammelech 
le Sharezer in namsau tawh ama thatin Ararat gamah a taimang uhi. A tapa Esar-
haddon in ama’ za luo hi. 

Isaiah 38 

Hezekiah Cinatna 

(2Kum 20:1-11; 2Khg 32:24-26) 

1Khum hun lai-in Hezekiah a ci na-in si dihtah hi. Ama kungah Amoz’ tapa Isaiah 
haw a, “TOPA in tam bangin ci hi: Na innsung vai ding hawm in, azieh pen nang 
na si ding hi; na damkia nawn sih ding hi,” ci-in a gen hi. 

2Tua ciengin Hezekiah in a mai kawm lam ngatin TOPA kungah thu ngen hi: 

3“Nangma mai-ah thumaanna le lungsim zosie tawh gamta-in nangma muna-ah 
sil hoi ka bawl lam tu-in ei phawh in, kang thum hi, TOPA aw,” a ci hi. Tuale 
Hezekiah nahpi tahin kap hi. 

4Tua ciengin Isaiah kungah TOPA’ thu a tung hi: 

5“Pei inlen Hezekiah kungah gen in, na pu David’ Pasien TOPA in tam bangin gen 
hi: Na thungetna ka za zo a, na hlitui luongte ka mu zo hi; na hinkhuo kum sawm 
le kum nga kang belap ding hi. 

6Keima in Assyria kumpipa’ khut sung panin nangma le tami khuopi kang 
hunkhie ding a, tami khuopi ka humbih ding hi. 

7“Ama in ang ciemsa thu TOPA in ang sep nadingin tam pen TOPA kung panin 
nangma ading lim ahi hi: 

8En in, keima in Ahaz kumpipa’ ni-nai tungah nitum kuona a liepsuh nihlim pen 
kal sawm ka nuatawn sah ding hi,” a ci hi. Tuaci’n ni-nai tungah a liepsa ni kal 
sawm a nuatawn hi. 

9Judah kumpi Hezekiah a ci na-in, a natna pan a dam zaw ciengin ama laigiel 
tami ahi hi: 

10Ka khan kimsuh laitahin a muolliem ding ka hi ta hi; ka hun omlai teng zong 
khu Misikhuo tunkot zuon dinga ei kise ahi ta hi, ka ci hi. 

11A hingte’ gam sungah TOPA ka mu sih ding a, leitunga teng mite lahah mihing 
ka en nawn sih ding hi, ka ci hi. 

12Tuucingpa’ puonbuh bangin keima kung panin ka tenna kiphelmangin kikhin 
ta hi; siemgan pa puon ziel bangin ka hinkhuo ka ziel zo ta hi; ama in siembu 
panin ei attan hi; nang in sun le zanin ka hinkhuo na tawpsah hi; 

13zingmawng dongin huna ngenin ka kap hi; humpi bangin ka gu ka tang zosie 
na tawngsansah a, sun panin zan dongin ka hinkhuo na tawpsah hi. 

14Sielpaleng bang le vakang bangin ka hamham a, vahui bangin zong ka maumau 
hi. Tunglam ka et-etna lamin ka mit khamzo ta hi. TOPA aw, kei ei kibawlsie hi; 
ka lungmuonna nangma hing hi ta’n! 

15Hizongle ken bang gen thei ding ka hei? Azieh pen ama in tua thu ei gen zo a, 
amama in tam thu a bawl zo hi. Ka lunggim ziehin ka kimuthei sih hi. 

16 TOPA aw, tam bang silte ziehin mite a nungta ahi vua, tamte zosie ka hlagau 
hinna ahi hi. Aw, keima ei damsah inlen, ei hingsah bo in! 

17Hahsatna lienpi ka thuohna khu keima hoi nading tahtah ahi hi; hinanle nang 
in sietna dum sung panin keima’ hinkhuo nei nuatuh hi, azieh pen nang in ka 
mawna zosie na nualamah nei paimangpieh hi. 

18Azieh pen Misikhuo in lungdam ang ko thei sih a, sina in zong nang ang phat 
thei sih hi; Hankhuh sunga a kumsuhte in na muonhuoina a lamen thei sih hi. 

19Tuni-a ka bawl bangin a hing mite, a hing mite beh in nangma kungah lungdam 
ang ko uhi; pate in a tate uh tungah nangma’ muonhuoina a theisah uhi. 

20 TOPA in keima ei hundam ding a, tuale eite in TOPA’ inn sungah i hin sung 
tungtawnin khausai tumgingte tawh la i sa ding uhi. 

21Tu-in Isaiah in, “Amate theiga lomkhat lasah inlen, a himate uh a damkia thei 
nadingin nupieh in,” a ci hi. 

22Hezekiah in zong, “TOPA’ inn sungah ka peito nading bang lim hi ding ahei?” ci-
in a dong hi. 

Isaiah 39 

Babylon Palaite Kimuoh 

(2Kum 20:12-19; 2Khg 32:27-31) 

1Khum hun laitahin Baladan’ tapa Babylon kumpipa Merodach-baladan in 
Hezekiah a cinat le a damkiana thu a zah ziehin ama kungah laihlahte le 
letsongte tawh palaite a sawl hi. 

2Hezekiah in amate na muoh a, a gou kholna inn sunga neisa zosie, ngun, kham, 
panamtui, sathau manpha, a galvan zah zosie, a vankoina sunga a kimu thei zosie 
a unpi-in amate a lah hi. A innsung hile, a gam sunga om zosie hile, Hezekiah in 
amate a lah lo bangma khat beh om lo hi. 

3Tua ciengin Kumpi Hezekiah kungah kamsang Isaiah pei a, “Tam mite in bang 
ang gen uh ahei? Hei sung pana nang kunga ang pei uh ahei?” a ci leh Hezekiah 
in, “Amate pen a gamlapi, Babylon gam panin keima kunga ang pei ahi uhi,” a ci 
hi. 

4Ama in, “Na na inn sungah bang teng a mu vuoi?” a ci hi. Hezekiah in, “Amate in 
ka inn sunga a om na zosie a unpi-in a mu sieng uhi. Ka vankoina innte sunga 
nate amate ka lah lo khat beh a om sih hi,” ci-in a dawng hi. 

5Tua ciengin Isaiah in Hezekiah kungah, “Vanglien TOPA’ thu ngai in: 

6Na inn sunga om na zosie le na pu na pate in tuni donga a kholsate, Babylon 
gamah a kipuohmang ding ni ang tung ding hi; bangma kinuasie lo ding 
hi, TOPA in ci hi. 

7Nangma sung pana a pieng na tapate kimkhat kilamang ding hi; Babylon kumpi 
inn sungah amate cilge-in a om ding uhi,” a ci hi. 

8Tua ciengin Hezekiah in Isaiah kungah, “Nei gensa TOPA’ thu pen a hoi ahi hi,” a 
ci hi. Azieh pen ama in, “Ka hin sungin kilemna le lungmuonna om ding hi,” ci-in 
a ngaisun hi. 

Isaiah 40 

Pasien’ Mite Kihenem 

(Luk 3:4-6) 

1Aw, ka mite henem un, henem un, na Pasien un ci hi. 

2Awnem no tawh Jerusalem hopi unlen, a thuoh ding hun ciengtan cing zo a, a 
mawna thaman kipie zo hi. A mawna zosie ziehin TOPA’ khut tung panin a zani-
in ama in thuoh zo hi, ci-in ama kungah kiko un. 

3A kiko awging khat in: “Gampalah ah TOPA pei nading lampi siel unlen, senel 
gam sungah i Pasien adingin lam lienpi na tangsah un. 

4Guom zosie kisangsah ding a, muol le tang teng zosie kiniemsah ding hi; lei 
kituoh lote kitotam ding a, leiphom munte zanglei suoh ding hi. 

5Tua ciengin TOPA’ vang ang kitalang ding a, TOPA’ kam in a gensa ahi ziehin, mi 
zosie in a muton ding uhi,” a ci hi. 

6Awging khat in, “Kiko in!” ei ci hi. Tuale keima in, “Bang thu kiko ding ka hei?” 
ka ci hi. Mi zosie lopa bang ahi a, a bulkip dan uh pen gamlah paape tawh kibang 
hi. 

7 TOPA’ hu in a mut ciengin, lopate vulin paapete a muol hi; a tahtahin mihingte 
lopa bang lel ahi hi. 

8Lopate vul a, paapete a muol hi; ahi vangin i Pasien uh’ kammal ahile a kip 
tawntung ding hi. 



1257 

 

 
Zo Bible 

© 2018 Bible Society of Myanmar. 
 

 
 

 

9Lungdamna thu a puoh Zion aw, muolsang dawnah kato in; lungdamna thu a 
puoh Jerusalem aw, na tha nei za-in awng in, na aw sangsah inlen zau sin; Judah 
khuopite kungah, “Tanah na Pasien uh a om hi!” ci un. 

10En un, thahatna tawh TOPA Pasien ang pei a, ama in ama adingin a khut tawh 
vai a hawm hi. Ama’ sep thamante ang puo a, a lokiana ding ang masot hi. 

11Ama in tuucingpa bangin a tuute an a va ding hi; ama in a banah tuunote huoi-
in, a kangah tuate pom ding a, a nosen neite zong damtahin a peipi ding hi. 

12Koi in a khutkuoh tawh tuite te-in, a khap tawh vante ciemte a, koi in a tena 
sungah leitung leivui guongin, muolte pongkhaina tawh khai a, koi in muoltangte 
tawitena tawh te ahei? 

13Koi in TOPA’ hlagau lamlah a, ama’ thu kuppipa in ama a hil bangin koi in ama 
thu hil ahei? 

14Thu a thei nadingin ama in koi dong a, koi in ama thutang lampi hil ahei? Koi 
in ama theina hil a, koi in ama theitelna hil ahei? 

15Minamte nangawn phelkhai khat pana tuimal hlitaa tawh kibang lel a, tawitena 
tunga leivui baang bangin kingaisun lel hi; en un, ama in leivui them bangin 
tuikulte a domto lel hi. 

16Meitaw nadingin Lebanon sing in sih zo lo ding a, a ganhingte zong kicing lo 
ding hi. 

17Ama mai-ah minam zosie bangma hi lo hi; ama in bangma lo le a hawmguoh 
sanga a tawmzaw-in amate a ngaisun hi. 

18Tua ahile note in Pasien koi tawh tekah ding a, ama tawh tekah dingin a kisutpi 
bang pen ahei? 

19Milim khat po amah? -tua pen milim bawlpa khat in sung a, tuale khamkheng 
pa khat in kham tawh zutzol a, tuami adingin ama in ngun khainiengte sunpieh 
hi. 

20Letsong dingin mite in a muot lo ding nailung sing a teel uhi, tua ciengin a pua 
lo ding milim khat a phut dingin amate in khutsiem mi khat a sui uhi. 

21Note in na thei nai sih uh amah? za nai lo na hi uh amah? A cila patin note 
kungah hing kigen zo hi lo amah? Note in leitung piencila kipanin, thei zo ta hi lo 
uh na mah? 

22Leitung vielkuol tunga a to pa ama ahi a, a sunga tengte pen kauphe tawh 
kibang hi; ama in puonkhai bangin vante zah a, ten nading puonbuh bangin tuate 
a zah hi; 

23ama in uliente amawhna suohsah a, leitung a uhte bangma lo suohsah hi. 

24Amate a gina-in kisuon lo a, amate a gina-in kivaw lo hi. A huite uh lei-ah zung 
hla loin ama in a mut ciengin a vul vua , huipi in butu bangin amate a tawmang 
hi. 

25Tua ahile kei koi tawh ei tekah ding na hi uh ahei? Ahi sihle ka kikimpi koi pen 
ahei? Siengtho Pa in ci hi. 

26A sangna lam ento unlen mu un: Koi in tam teng siem ahei? Ama in a honpite 
pui-in a phaza simin a min cietin hlan hi; ama thahatin a vangliet ziehin a pelem 
khat beh a om sih hi. 

27“TOPA kung panin ka lampi kiselmang a, ka Pasien in ka thumanna ei thudon 
lo hi,” Jacob aw, bang dingin ci-a, Israel aw, bang dingin tuaci ham na hei? 

28Na thei nai sih uh amah? Na za nai sih uh amah? TOPA khu kumtawn Pasien ahi 
a, leimongte a siempa ahi hi. Ama basam lo a, zong gim lo hi; ama’ theitelna ahile 
sui zawh vet ding ahi sih hi. 

29Ama in a bate tungah thahatna pie a, thahatna nei lote a tha hatsah hi. 

30Khangnote nangawn ba-in gim ding a, tuoilaite a husam ding uhi; 

31hinanle TOPA a lamen mite ahile a tha uh dimkia ding a, muvanlai bangin a hla 
tawh lengto-in, amate tai napi a gim sih ding vua, amate lam pei napi a ba sih 
ding uhi. 

Isaiah 41 

Pasien’ Panpi ding Israel-te’ Lungmuonna 

1Tuipi gei-a om gamte aw, daitahin ka thu ngai un; mite a tha dimkiasah un; 
amate a nai-ah hing peisah unlen, tua ciengin amate hing gensah un; thu kinei 
dingin i kinai ciet ding uhi. 

2Nisuona pana ang pei a guolzo mipa, koi in nasem dingin ama hantawhin, koi in 
ama hlan ahei? Ama in a sungah minamte pie a, ama in a keng tawh kumpite 
tuoncil hi; ama in a namsau tawh amate leivui bangin bawl a, a thalpi tawh 
bukung huimut leng bangsah hi. 

3Ama in a kenga a pei ngai lona lampi ah amate nuadelin nuomtahin a peisuoh 
hi. 

4A kipat cil a kipanin a khangkhangin mite a hlan, tami nasep sem a, a bawl koi 
ahei? Keima, TOPA khu a masa pen ka hi a, tuale a nukhia pen tawh ka omton 
ding hi. 

5Tuipi gei-a om gamte in mu-in a zau vua, leimonga teng mite a citun uhi; amate 
in nai-in a pei uhi. 



1259 

 

 
Zo Bible 

© 2018 Bible Society of Myanmar. 
 

 
 

 

6Khatlekhat a kipanpi vua, khatlekhat “hangsan in,” a kici uhi. 

7Khutsiem pa in khamseh pa hanthawn a, sehta tawh milim a suizol pa in 
lungthang tunga a sat pa hanthawn a, a sumtui luonna uh, “Hoi hi,” a ci uhi. 
Amate in a kilawh thei lo dingin tua milim siakil tawh a khendet uhi. 

8Hinanle nang ka nasem pa Israel, kang teelsa Jacob, ka guolpa Abraham’ 
hlahlesuon; 

9leimong pana kang lah dawh, gammong a gamla pen pana kang hlat, “Nang ka 
nasem pa na hi a, nangma kang teel zo ta a, nang kang nuol sih hi,” kang ci pa aw; 

10nang kang ompi ziehin zau sin, na Pasien ka hi ziehin patau sin; keima in nang 
hing thakhausahin kang panpi ding a, ka galzawna zietlam khutin kang tu lenlon 
ding hi. 

11Hi hi, nang tunga a lungthah zosie maizumin a zala ding uhi; nang ang demte 
bangma suohin, a mangthai ding uhi. 

12Na kihaupite na sui vangin, amate na mu sih ding hi; nangma ang dote bangma 
a suoh vawt sih ding hi. 

13Azieh pen keima TOPA na Pasien in nangma’ zietlam khut ka tu hi; “Zau sin, 
kang panpi ding hi,” ci-a na kunga ang ci pa keima ka hi hi. 

14Lungno bang lel Jacob, no a neu Israel-te aw, zau sih un! Keima in note kang hu 
ding hi, TOPA in ci hi; note ang Tankhie Pa pen Israel-te’ Siengtho Pa ahi hi. 

15Tu-in note pen a hiem, a tha le ha a nei bucilna bangin kang bawl ding hi; note 
in muol golte cilin na gawtvui ding vua, muoltangte zong ansi bangin na bawl 
ding uhi. 

16Note in ansite na khap ding vua, hui in tuate tawmang ding a, huipi in tuate a 
thezah ding hi. Tua ciengin TOPA sungah na lungdam ding uhi; Israel-te’ Siengtho 
Pa sungah note na kisiel ding uhi. 

17Mizawngte le mi tasamte in tui a sui ciengun bangma om lo a, tuidu-in a lei uh 
a gaw a, keima TOPA in amate ka dawng ding a, keima Israel-te’ Pasien in amate 
ka nuasie sih ding hi. 

18Muolsang pawn tungah guntui ka luongsah ding a, kuomte laikimah tuisam ka 
pulsah ding hi; senel gam pen buoltui ka suohsah ding a, gam gawta pen ciatui 
ka suohsah ding hi. 

19Senel gam sungah taamtah sing, gising, muising, le olive kungte ka posah ding 
hi; senel gamah taasing, hiengpa sing, meigit singte ka suonton ding hi. 

20 TOPA’ khut in tami bawl a, Israel-te’ Siengtho Pa in tami piengsah hi, ci-in thei-
in a mu thei nading, mi zosie in lung ngai-in a theisiem nading uh ahi hi. 

Milimte a Mawhnapi Ahina 

21Na thu uh sung un, TOPA in ci hi; na cienlah nuom teng uh hing puoh un, Jacob’ 
Kumpipa in ci hi. 

22Amate in tuate puoh uh hinlen, a pieng ding thu gen uheh. Kote in tuate khu 
ngaisunin a pieng ding thu ka thei nadingun a piengsa thute bang teng ahei ei 
gen uheh; ahi sihle ang pieng ding thute ei gen ta uheh. 

23Note pasien-te na hi lam uh keima in kang thei nadingun, tu zaw cienga ang 
pieng ding thute kote kungah ei gen uheh; kote patau-in ka zau nadingun a pha 
ahi a, a sie ahi zongin hing bawl un. 

24A tahtahin note bangma na hi sih vua, na nasepnate uh bangma ahi sih hi; note 
ang teel pa a kidahhuoi ahi hi. 

25Leilu lam pan mi khat ka hantawh a, ama ang kuon zo hi, ama in nisuona lam 
panin ka minin ei hlan ding hi. Beelkheng pa in buon a cil bang, sum sunga 
kisuguoi bangin, ama in gam uhte a tuoncil gawp ding hi. 

26Ka thei nadingun a cil panin koi in ei gen a, “Ama thuman hi,” ka ci thei 
nadingun, koi in ei magen ahei? Koima in genkhie loin pulah lo a, koima in na 
gen uh za lo hi. 

27Keima in Zion kungah tam thu ka pulah masa a, Jerusalem tungah lungdamna 
thu gen tangko khat ka pie hi. 

28Ka et mawh vangin koima om lo hi. Thu ka dawh ciengin ei dawng ding, thu ka 
kikuppi ding amate lahah koima om lo hi. 

29Hi lo hi, tuate a unpi-in a zuou bulompi ahi hi; a nasepte uh bangma hi lo a, a 
milimte uzong hui hawmpi ahi bo hi. 

Isaiah 42 

Minamte Tunga Khuovah Nasempa 

1Tam sungah ka tuhdet, ka teeldawh, ka lungkimna ka nasem pa a om hi; ama 
tungah ka hlagau ka koi zo ta a, ama in minamte tungah thutang a puoh ding hi. 

2Ama kap lo ding a, a aw sangsah loin, gawlzing lahah a awging kizasah lo ding 
hi; 

3ama in kisatguoisa pumpeng hliehtawng loin, a tang lingleng meivah khau 
semmit lo ding hi; ama in muonhuoi tahin thutang a puoh ding hi. 

4Ama in leitungah thutang a phudet masangin basam loin lungkie lo ding hi; tuipi 
gei-a gamte in ama thuhilna a lamen uhi. 

5Vantungte siem a, tuate a zah pa, leitung pha a, a sunga om zosie a siem pa, 
leitunga mihingte’ naahu a guon TOPA Pasien in tam bangin ci hi: 

6Keima TOPA ka hi a, keima in dihna tawh nang kang hlan zo a, ka khut tawh kang 
tu zo a, nangma kang kem zo hi; mite tungah thuciemna ahi ding, minamte 
tungah khuovah ahi ding, 

7mittawte mit a vahsah ding, leinei thong hawmpi sung panin thongkiete a 
hlakhie ding le miel lahah a to mite thong sung panin a hlakhie dingin nang kang 
pie zo hi. 

8Keima TOPA ka hi a, tua khu keima’ min ahi hi; midang koima tungah ka 
vanglietna ka pie sih a, keima in milimte tungah ei kiphatna ka pie sih hi. 

9En un, amasa nate pieng zo ta a, tu-in a tha nate kang pulah hi; tuate a pien 
masangin na kung vuah tuate kang mahilh hi. 

Phatna La Khat 

10 TOPA tungah la tha khat sa unlen, leimong panin ama phatna la sa un! Tuipi le 
a sunga omte zosie, tuipi gei-a gamte le amate tunga a tengte hawhsah vapuoh 
un. 

11Senel gam le a khuopite, Kedar-te tenna-a teng khuotate in a aw uh sangkhai 
uheh. Sela gama tengte in zong kipahin la sa uh hinlen, muol dawn teng panin 
zong kiko uheh. 

12Amate in TOPA kungah vanglietna pie uh hinlen, tuipi gei-a gamte ah ama 
phatna tangko uheh. 

13Galkap khat bangin TOPA kuon a, galhang khat bangin a lung a sosah hi; ama 
kiko-in nahpi-in awng a, a galte do-in a hatna lah hi. 

14Sawtveipi sung bangma ka gen sih a, kei le kei kidehin dai dide-in ka om hi; tu-
in numei nausuoh ding bangin ka peng vagua ding a, husamin ka nawnaa ding 
hi. 

15Muol le tangte ka susie ding a, lopa hing zosie ka gawsah ding hi; gunte tuikul 
ka suohsah ding a, buolte ka gawkang sah ding hi. 

16Amau’ thei lo lampi-ah mittawte ka peipi ding a, amau’ thei ngai lo sul zuipi-in 
amate ka hla ding hi. Amate masangah khuomiel khuovah ka suohsah ding a, a 
phomna munte zong zangtam ka suohsah ding hi. Tamte keima bawl ding ahi a, 
keima in amate ka nuasie sih ding hi. 

17A kisui milim muong a, milim kikheng kungah, “Ka pasien-te na hi uhi,” a ci 
mite kinua delin a maizumin kikoi ding hi. 

18Bilbingte aw, ngai un; mittawte dahto unlen mu un! 



1262 

 

 
Zo Bible 

© 2018 Bible Society of Myanmar. 
 

 
 

 

19Ka nasem pa longal koi a mit taw a, ka sawl ka kamtai pa bangin koi bil bing 
ahei? A kipumpieh mite bangin koi a mit taw a, TOPA’ nasem pa bangin koi a mit 
a taw ahei? 

20Ama in na tampi a mu vangin tuate encien lo hi; ama a bil a van vangin khuo 
za lo hi. 

Israel-te’ Thumaanlona 

21Ama’ dihna a khuolna-in ama’ thuhilna liensah a, a thupisah ding khu 
TOPA’ lungkimna ahi hi. 

22Hinanle tam mite pen a kisuom le a kibulu gawpte ahi vua, amate pen a unpi-
in leihawm sunga a kie mite le thong sunga kikhumte ahi uhi; amate pen a hun 
ding a om lo, neh dinga kiman ganhing a suoh sieng vua, koima in, “Ei piekia un!” 
a ci vawt lo gal vanlah a suoh sieng ta uhi. 

23Note lahah koi in tam thu ngai ding a, mailam-ah koi in thusimin ngai ding 
ahei? 

24Koi in galvantom pa kungah Jacob pie-in, a bulugawpte tungah Israel pie ahei? 
A tunga i mawna pa uh, amate in ama’ lampi a zui lo pa uh, a thukham zong a 
man lo pa uh TOPA hi lo amah? 

25Tuaci’n ama tungah a lungthahna meisa le a siehuoi galkidona a sungsuh hi; a 
kimvel zosie-ah a lungsona kuong a, ahi vangin ama in a thei sih hi; tua in ama 
hulvam a, ahi vangin ama in ngaisutin nei lo hi. 

Isaiah 43 

A Ngai Bahkia nading le a Kihut nading Kikamciem 

1Ahi vangin tu-in Jacob aw, nangma ang siempa, Israel aw, nangma ang bawlpa, 
TOPA in tu-in tam bangin ci hi: Nang kang tat zo tah ziehin zau sin; na minin kang 
hlan zo ta a, nang pen keima-a’ na hi hi. 

2Tuite na kansan ciengin nangma tawh kang om ding hi; gunte na kansan ciengin 
nang ang tai sih ding hi; meikuong lai-a na pei ciengin ang hulvam sih ding a, 
tuale meikuong in nang ang katum sih ding hi. 

3Azieh pen keima TOPA na Pasien uh, Israel-te’ Siengtho Pa, na hundampa ka hi 
hi. Nangma tat nadingin Egypt ka pie a, nang tawh kihleng dingin Ethiopia le 
Seba ka pie hi. 

4Keima’ mit ah nang na manpha a, zatahhuoi-in, hing it ka hi ziehin nangma 
tangin mite ka pie a, na hinna hlen nadingin minamte ka pie hi. 

5Nang kang ompi ziehin zau sin; nisuona lam panin na suonlehlahte kang puoh 
ding a, nitumna lam panin kang kaikhawm ding hi. 

6Keima in leilu lam kungah, “Amate piedawh ta’n,” ci-in, leitaw lam kungah, 
“Tukon sin,” ka ci ding hi. Gamlapi panin ka tapate, leimong panin ka tanute, 

7ka minthan nadinga ka piensahte, le ka suhtuo le ka bawlte, ka mina kilo poma 
hing peipi un,” ka ci ding hi. 

8Mit nei napi a mittawte, bil nei napi a bilbingte hing peipi un! 

9Minam zosie kituosah unlen, mite kikhawmsah un. Amate lah panin koi in tam 
thu pulahin, koi in a tawpsa huna nate eite tungah ei genkhol ahei? Amate in dih 
a tan thei nadingun a tecite uh hing peipisah unlen, amate zasahin, “Tam khu thu 
man ahi hi,” cisah un. 

10Nohaw pen keima’ tecite na hi uhi, TOPA in ci a, tuale kei pen ama ka hi lam, 
note in ei thei-in, tuaci’n keima nei up nading ule nei theitel nadingun note pen 
kang teelsa ka nasem na hi uhi. Kei masangin pasien om lo a, kei’ nua ciengin 
zong om lo ding hi. 

11Kei, keima khu TOPA ka hi a, tuale kei simlo hundampa dang om lo hi. 

12Note lahah pasien dang a op lo lai-in, keima in pulahin hundamin, ka tangko 
hi. Tuale TOPA in note pen keima’ tecite na hi uhi, ci hi. 

13Keima Pasien ka hi a, tu huna kipanin zong kei Ama ka hi hi; ka khut sung panin 
a tankhie zo koima om lo hi; keima in na ka sem a, koi in ei khahtan zo ding ahei? 

14Israel-te’ Siengtho Pa, note ang Tanpa TOPA in tam bangin ci hi: Note ziehin 
Babylon ah ka sawl ding a, amate in khuopi kotgol zosie a kuoitanin tuale 
Chaldea-te’ kikona awging pen kaana kisuohsah ding hi. 

15Keima TOPA, na Siengtho Pa uh, Israel a piengsah pa, note’ Kumpi ka hi hi. 

16Tuipi sunga lampi a siel pa, tuihat sunga lam a bawlpa, 

17leeng le sakolte, galkapte le galhangte a peipi pa; a tho zo lo dingin amate 
lumcipsah a, meivah khau a kisuhmit banga a mitsah pa TOPA in tam bangin ci 
hi: 

18Nidang lai-a nate phawh nawn sih unlen, a lui nate zong ngaisun nawn sih un. 

19Keima a tha na khat ka bawl ta ding hi; tu-in ang pieng ta hi; na thei sih uh 
amah? Gamlahah lam lienpi khat ka siel ding a, senel gam sungah gunte ka 
luongsah ding hi. 

20Gamsate, ngiete le va-kalaohte in keima ei patawi ding uhi; azieh pen keima in 
senel gamah tui pie-in, senel gamah gunte ka pie a, ka teelsa mite’ dawn dingin 
tui zong ka pie hi. 

21Keima dinga ka piensah mite in keima phatna a tangko ding uhi. 

22Hinanle Jacob aw, nang in kei nei hlan sih a, Israel aw, nang in kei nei cimtah 
ta hi! 

23Meihal biehna dingin kei kungah na tuute nang peipi sih a, na biehpiehnate 
tawh kei nei patawi sih hi. Keima in biehnate tawh vangih kang suon sih a, 
gimnamtui tawh zong kang gimsah sih hi. 

24Kei adingin a hlum mama phaite sum tawh nei leipieh sih a, na biehpiehna 
ganthau tawh kei nei taisah sih hi. Ahi vangin na mawnate tawh vangih nei suon 
a, na khielnate tawh kei nei gimsah zo hi. 

25Keima ka kikhuolna-in na khielnate ang phietpieh pa kei, keima khu Ama ka hi 
a, keima in na mawnate ka ciemte sih ding hi. 

26Kei ei mawsah un, thukhen zumah pei vai. Dih na tan thei nadingin na thu hing 
sung in. 

27Na pu na pa masate a na maw vua, na kamphente uzong kei tungah a tawnkhiel 
uhi. 

28Tua ahi ziehin keima in mun siengtho-a om uliente ka buasah ding a, keima in 
Jacob sietna-ah ka pie ta a, hosiet dingin Israel ka pie ta hi. 

Isaiah 44 

Israel Tunga Pasien’ Thupha 

1Ahi vangin ka nasem pa Jacob aw, ka teelsa Israel aw, tu-in za in! 

2Nangma ang siem pa, naubu sunga ang piengsah le nang ang hu ding TOPA in 
tam bangin ci hi: Ka nasem pa Jacob aw, kang teelsa Jeshurun aw, zau sin. 

3Bangzieh ahei cile keima in a dangta leitang tungah tui ka sung ding a, leigaw 
tungah luitui ka luongsah ding hi; na suonlehlahte tungah ka hlagau ka sung ding 
a, na tu na tate tungah ka thupha ka sung ding hi. 

4Amate tui lahah lopa dawng bangin po ding a, luitui luong gei-a po gielheh 
kungte bang ding uhi. 

5Mi khat in, “Kei pen TOPA-a’ ka hi hi,” ci-in, adang khat Jacob’ min tawh kihlan 
ding a, hinanle midang khat in a khut tungah “TOPA-a’,” ci-in giel ding a, tuale 
Israel’ minin kivaw ding hi. 

6 TOPA, Israel Kumpipa le ama a Tanpa, Vanglien TOPA in tam bangin gen hi: 
Keima a masa pen le a nukhia pen ka hi hi; kei simlo pasien dang om lo hi. 

7Keima tawh kibang koi ahei? Amate tangkosah inlen, keima mai-ah amate in 
pulahin gensah in. Koi in ang tung ding nate tangtawng panin tangko ahei? 
Amate in ang tung lai ding thute eite tungah gensah un. 

8Zau sih unlen ging sih un; tanglai panin na kung vuah hing genin hing pulah zo 
hi lo ka mah? Note pen keima teci na hi uhi! Kei simlo pasien dang om amah? 
Suongpi dang om lo a, khat zong ka thei sih hi. 

Milim Bieh a Nuizathuoina 

9A kisiemthu milimte zosie bangma ahi sih a, amau’ patat tua nate in phattuomna 
piengsah lo hi; a tecite un mu loin zong a thei sih uhi. Tuale amate in maizumna 
a thuoh ding uhi. 

10Phattuomna a pie lo pasien koi in bawl a, koi in milim kheng ahei? 

11En un, ama a bie mi zosie in maizumna a thuoh ding uhi; khutsiem zosie zong 
mihing ahi bo hi. A unpi-in kikhawmsahin amate dingsah un; amate zausi-in a 
unpi-un maizumna a thuoh ding uhi. 

12Siakheng pa in tua pen a lim khengin meihol tungah em a, sehta tawh lim le 
guong nei-in khengin a ban hat tawh a sat hi; ama gilkielin gim a, tui dawn loin 
a balia hi. 

13Sing nasep khutsiempa in khau kai-in laikung tawh melci a, singnawtna tawh 
nawtin siem hoi-in compass tawh melci hi; tua pen biehbuhno sunga kitung 
dingin a duongcing mihing le a melhoi mihing bangin a bawl hi. 

14Ama in taamtah singte phua a, ahi sihle sesing khat ahi a, gangpi sing khat ahi 
zongin teel a, gamlah singte lahah tuate khangliensahin a golsah hi. Ama in 
taamtah sing khat suon a, tua khu guotui in a khangsah hi. 

15Tua khu singa vah dingin kizang hi. Ama in tua sing themkhat la-in mei awi a, 
meitaw-in mo a em hi. Tua ciengin ama in pasien khat bawlin bie a, milim khat 
bawltawmin tua milim mai-ah a kun hi. 

16Ama in a phalkhat tawh mei a taw hi; ama in tami alang tungah sa a em a, tua 
sa ne-in a tai mama hi. Ama le ama kisanglum a, “Ah, ka khuolum ta, meisa nuom 
sam ei!” a ci hi. 

17Ama in amawh teng a pasien’ milim khatin bawl a, a milim mai-ah bie hi; ama 
in tua milim tungah thungen a, “Ei hundam in, nang ka pasien na hi hi,” a ci hi. 

18Amate in bangma thei loin bangma a khentel thei sih uhi; azieh pen amate in 
khuo a mu thei lo nadingun a mit uh kihumpieh a, thu a thei lo nadingun a 
lungsim uh kikhacip hi. 

19“Sing a phalkhat tawh mei ka taw hi; a mei-am tungah mo zong ka em a, sa 
zong emin ka ne zo ta hi. Tu-in amawh teng a kidahhuoi-in ka bawl sam ding 
amah? Singtun khat mai-ah kun talawm sam ding ka mah?” a ci dingin thu 
ngaituo mi a om sih a, theina ahi a, thu khinkhai theina ahi zongin a nei koima 
khat beh a om sih hi. 

20Ama vut tawh kiva ahi hi; a lungsim motna in ama puikhiel zo a, ama le ama 
kihun thei loin, ahi sihle, “Ka zietlam khut sungah zuouthu om hi lo amah? ci-in 
a gen thei sih hi. 

Israel Kimangngil Lo 

21Israel aw, ka nasem pa na hi ziehin, Jacob aw, tam nate ciemte in; nang kang 
siem a, nang ka nasem na hi hi; Israel aw, nang kang mangngil sih ding hi. 

22Na thupalsatnate meiilum bang a, na mawnate khuovui bangin ka sumaimang 
ta hi. Nang kang tat zo tah ziehin kei kungah hing kilekia in. 

23Vante aw, TOPA in tua thu sem zo ahi ziehin la sa un; lei a thuhnate aw, nahpi-
in awng un; Muolte aw, la sa-in kiko un. gampalah le a sunga om singkung zosie 
aw, awng un! Azieh pen TOPA in Jacob tan zo ta a, Israel sungah ama 
kiminthangsah ding hi. 

24Naubu sung panin nangma ang siempa, nangma ang Tanpa, TOPA in tam bangin 
ci hi: Keima in na vannuoi siemin, kei matangin vante zahin, koima’ hu vawt loin 
leitung ka zah hi; 

25zuothu gente’ hilkholna limte a susie pa, aisan siemte mimaw a suohsah pa; 
mipilte lehei kia-in, a theina uh motna a suohsah pa; 

26a nasem pa’ thu kipsahin, a kamtaite’ thugente a tangtun pa; Jerusalem kungah, 
“Mi ang teng ding hi,” ci-in, Judah khuopite kungah, “Amahaw kilam ta ding hi,” 
a ci pa, tua a kisiesate ka dingsah ding hi,’ a ci pa; 

27tuithuhpi kungah, ‘Kanggaw ta’n, na gunte ka kangsah ding hi,’ a ci pa; 

28Cyrus kungah, “Ama ka tuucingpa hi a, ka tupna tangtungsah ding hi,” a ci pa; 
Jerusalem kungah, ‘Ama kilamkia ding hi,’ a ci pa le biehinnpi kungah, “Na 
khuombul kiphutkia ding hi,” a ci pa khu keima TOPA ka hi hi,” a ci hi. 

Isaiah 45 

Pasien’ Vanzah Cyrus 

1Ama mai-ah minamte a zogawp ding le kumpite’ puontuolte hawhpieh ding, 
khuopi tunkotte a kikha lo nadinga a mai-a kotpite a hong ding, a zietlam khut 
ka tuhpieh, a sathau nu pa Cyrus kungah TOPA in tam bangin gen hi: 

2Na mai-ah pei-in muolte ka zezang ding a, sumngo kotpite susie-in, sia zawlte 
sattanin, 

3nangma’ min tawh ang hlanpa khu Israel Pasien TOPA keima ka hi lam na thei 
nadingin, khuomiel sunga kikoi goute le mun simtham sunga a kidap koi haunate 
kang pie ding hi. 

4Ka nasempa Jacob zieh le ka teeltuom Israel ziehin keima in na min tawh kang 
hlan a, nang in kei nei thei lo vangin keima in patawina za nang kang pie hi. 

5Keima TOPA ka hi a, koima dang om lo hi; Keima simlo pasien dang om lo hi. 
note in kei ei thei sih nan locin, keima in note galhiem kang guon hi. 

6Nisuona lam le nitumna lam panin keima simlo koima dang a op lo lam amate 
in a thei nadingun, TOPA khu keima ka hi a, koima dang a om sih hi. 

7Keima in khuovah ka bawl a, khuomiel zong ka siem hi; keima in nopsahna ka 
siem a, lungkhamna zong ka siem hi; tam nate zosie a unpi-a a siem pa khu 
keima TOPA ka hi hi. 

8Vantungte aw, tung lam panin zusah un, vantungte in dihna gua bangin zusah 
un; hutdamna a phulto thei nadingin leitung kihongsah unlen, tua in dihna zong 
a posah thei nadingin, keima TOPA in tua khu ka siem zo hi. 

9Nangma ang Bawlpa tawh a kihau mi pa, beelkheng pa tawh a kiledo leibeel in 
gimna nga taheh! Tungman in a khengpa kungah, “Bang bawl na hei, ahi sihle, 
“Na sil bawl in a tuhna nei lo hi,” ci-in a gen amah? 

10A pa kungah, “Nang in koi na piengsah ei?” a cipa hi tale, numei kungah, “Nang 
in nausuoh dingin bang pen gimpi na hei?” a cipa in gimna thuoh taheh! 

11Ama a Bawlpa, Israel-te’ Siengtho Pa, TOPA in tam bangin a gen hi: “Nang in 
keima’ tate thu ei dong a, ahi sihle ka khut tawh ka silbawl tawh kisai thu ei pie 
ding na mah? 

12Keima in leitung ka bawl a, tua tungah mi ka siem hi; vantungte a zah khu ka 
khutte ahi a, keima in vantung na honpite zosie thu ka pie hi. 

13Dihna lamah Cyrus ka cil a, keima in ama’ lampi zosie ka tangsah ding hi; ama 
in nasep manh ding ahi sihle thaman a dei zieh hi loin, ka khuopi lam ding a, 
saltang ka mite hla ding hi,” Vanglien TOPA in ci hi. 

14 TOPA in tam bangin gen hi: Egypt’ hauna le Ethiopia sumbuh vante le na 
kungah a tunsang Seba mite hing pei-in, nangma-a’ ang hi ding vua, nangma’ nua 
ang zui ding uhi; siakol bulsa-in amate ang pei-in na mai-ah ang kun ding uhi. 
Amate in nangma kungah thumna ang nei ding vua, “Nangma beh tawh Pasien 
omton a, koima dang a om sih hi; ama simlo pasien dang om lo hi,” ang ci ding 
uhi. 

15A mantahin, Israel-te’ Pasien, hundampa aw, nangma a kiphuol Pasien na hi a, 

16amate a unpi-un zumin a zala gawp vua, milim bawlte zong amtawngin a 
peiton uhi. 

17Hinanle TOPA in kumtawn hutdamna tawh Israel a hundam hi; note in maizum 
thuoh loin, kumtawnin zong na zala sih ding uhi. 

18Bangzieh ahei cile vantungte a siempa (ama Pasien ahi hi!) leitung a siem pa le 
a bawl pa 

(tua khu a kipsah pa; ama in tua khu buoi nadingin siem loin, ten nadinga a bawl 
pa!) TOPA in tam bangin a gen hi: Keima TOPA ka hi a, koima dang om lo hi. 

19Keima in khuomielna gam sungah thu ka dapgen sih hi; Jacob’ suonlehlahte 
kungah, “Buoina lahah kei ei sui in,” zong ka ci sih hi. Keima TOPA in thuman ka 
gen a, thudih ka tangko hi. 

Milimte in Babylon Hun Zo Lo 

20Minamte lahah a suohtate aw, kikhawmin peiton unlen, ei nai un! A sing 
milimte uh a puo kawikawi-te in theina a nei sih vua, a hundam thei lo pasien 
kungah thu a ngenngen uhi. 

21Pholah unlen, na thu uh sung un; amate kikumtonsah un! Sawtveipi lai-in tami 
koi gen ahei? Tanglai-in koi in a gen ahei? Keima TOPA hi lo ka mah? Keima simlo 
pasien dang om lo a, a dih Pasien le Hundampa khat a om hi; keima simlo pasien 
dang om lo a, keima sim koima dang om lo hi. 

22Leimong a om mi zosie aw, keima lam hing kihei unlen hutdamin om un! Azieh 
pen keima Pasien ka hi a, koima dang om lo hi. 

23Kei le kei ka kiciem zo a, dihna ziehin ka kam panin ang kinuale lo ding le ang 
pusuoh ding thu in: “Keima kungah mi zosie ang khupdin ding a, lei zosie ang 
kiciem ding uhi,” a ci hi. 

24 TOPA sung behah dihna le thahatna om hi, ei kici ding hi; ama tunga a lungthah 
zosie ama kungah ang pei ding a, amate kimaizumsah ding hi. 

25 TOPA sungah Israel’ suonlehlahte zosie guolzo-in a kisiel ding uhi. 

Isaiah 46 

1Bel pasien khupbawhin Nebo pasien kunsuh a, a milimte uh vangih a puo 
ganhingte in a puo hi. Note’ puoh tami vante pen ganhing a gimte tungah vangih 
bangin kisuon hi. 

2Amate kunin a khupbawh ton uhi; amate in a vangih puoh uh pengsah thei lo a, 
amate mama galmatin a pei zawsop uhi. 

3Na suo-a kipan kang tawi, naubu sung pana kang puoh, Jacob innkuon, Israel 
innkuon panin a omlai zosiete aw, ka thu ngai un; 

4na vuoi dong nangawnun keima khu ama ka hi a, na sam uh a kan dong 
nangawnun keima in note kang puo ding hi; keima in kang bawl zo a, keima in 
kang puo ding hi; keima in kang tawi ding a, kang hundam ding hi. 

5Note in kei, koi tawh ei kisunsahin koi tawh ei kikimsah ding a, ka kibahpi 
dingin koi tawh ei tekah ding na hi uh ahei? 

6Sum-ip pana kham a nopzah mite in tawitena tawh ngun te-in, khamseh pa a 
ciel vua, amate in tua nate pasien-in a bawlpieh hi; tua ciengin khupbawhin tua 
milim a bie uhi! 

7A liengko vuah tua pasien khangin a puo vua, a opna munah koi-in tua munah 
kitung hi; a opna panin khum mun panin kikhin thei lo hi; ama tungah mi khatpo 
a kiko vangin ama in a dawng sih a, ama in lungkhamna panin zong koima a 
hunkhie thei sih hi. 

8No thupalsat mite aw, tami thu phawhin ngaisun unlen, lungngai pha unlen, 

9hun lui thute phawh un; azieh pen kei Pasien ka hi a, adang koima om lo hi. Kei 
Pasien ka hi a, keima bang koima om lo hi. 

10A kipat cil panin a tawp tanpha-in ka gen a, tangtawng lai panin a pieng nai lo 
nate genin, “Ka lungtup kip ding a, ka ngaisutna ka tangtun ding hi,” ka ci hi. 

11Nisuona panin sasiel a ne va khat ka hlan a, ka lungtup a sem dingin mun gamla 
panin mi khat ka hlan hi. Ka gensa ahi ta a, ka tangtun ding hi; ka gelsa ahi ta a, 
ka sem ding hi. 

12No a lungtang khau mite le hutkhietna tawh a kigamla mite aw, ka thu gen ngai 
un; 

13ka hutkhietna a nai-ah kang peipi a, a gamla sih hi. Tuale keima’ hutdamna khu 
a kiheh sih ding hi; keima’ minthanna ahi Israel adingin Zion ah ka hutdamna ka 
koi ding hi. 

Isaiah 47 

Babylon’ Maizumna 

1Ngahnu siengtho Babylon tanu aw, kumsuh inlen leivui lahah to in! Chaldea 
tanu aw, kumpi topha a op lona lei lahah tosuh in! Bangzieh ahei cile nang a 
khangmoi, a ngeh dihdeh ang kici nawn sih ding hi. 

2An gawina suongte la-in an gawi inlen, na kikhuna puon ladawh in. Na puontuol 
sutin, na keng dawhsah inlen, gunte kantan in. 

3Guohtang na hina khu loin a om ding a, na zumhuoina teng kimu ding hi. Keima 
in phu ka la ding a, koima ka hinkhawi sih ding hi. 

4Eite’ Tanpa, ama’ min pen Vanglien TOPA, Israel-te’ Siengtho Pa ahi hi. 

5Chaldea’ tanu aw, dai tahin to inlen, khuomu lahah pei in! Bangzieh ahei cile 
nang pen kumpi gamte’ kumpinu ang kici nawn sih ding hi. 

6Ka mite tungah ka lungthah a, ka gouluo ka buasah hi; na khut sungah amate 
kang pie a, amate tungah hepina na lah sih hi; khanghamte tungah a gih mama 
dingin na hahkol na bawl hi. 

7Nang in, “Kumpi nu hi zing na vang,” na kici a, tuaci’n tam thute ngaisun loin a 
thumong zong na phawhkha sih hi. 

8Tua ahi ziehin tu-in nang a noptat, lungmuong taha a to hit hiet, na lungsim 
sungah, “Keima ka hi hi, keima lo koima om lo hi; meigongin to sih vangin, tate 
zong sisuo sih vang,” a ci nu in tam thu ngai in. 

9Bakhat, ni khat sungin na tungah tamte gel ang tung ding hi: Aisan siemna le 
mibum siemnate nasie tahin nei nan lacin nang tungah ta le naute sina le 
meigonna ang tung veve ding hi. 

10Na gitlona-ah na lungmuong hi; “Koima in kei ei mu sih,” na ci hi. Na pilna le 
na theina in nang ang puikhiel ta a, tuale na lungsim sungah, “Keima ka hi, kei 
simlo midang om sih,” na ci hi. 

11Hizongle na damsah thei lo sietna na tungah ang tung ding a, na mansah thei 
lo gimna na tungah ang tung ding hi; na tungah na theikhah lo manthaina 
thakhatthu-in ang tung ding hi. 

12Na neulai pana na sep na mibumna le na aisannate ah kiptahin om in; nang in 
na muolsuo kha thei ding a, mite na zausah kha thei ding hi. 

13Na thu kikuppi mi tampite ziehin na lung a gim mama hi; vantung nate 
kanin aasi zong enin, hladet siela nangma tungah bang thu pieng ding ci thu ang 
magen mite dingsah inlen, kihundamsah in. 

14En in, amate bukung tawh kibang a, mei in amate a katum sieng hi; meikuong’ 
hatna panin amau le amau a kihun thei sih uhi. Tam pen khuolum nading mei-
am hi lo a, a mai-ah to-in awi ding mei zong hi lo hi! 

15Na neu lai pana na sum suipi, na septonpi mite in nang tungah ang sep hu thei 
tam bang teng ahi hi; amate a lampi cietah a vahthap vua, nang ang hundam ding 
koima om lo hi. 

Isaiah 48 

A Siempa Pasien le a Tanpa 

1Israel min tawh a kilo, Judah laigui pana a pieng; TOPA’ min tawh kiciem napi 
thuman thutah tawh Israel Pasien kunga thu a ngen lo Judah innkuon aw, tam 
thu ngai un. 

2Azieh pen khuopi siengtho min tawh amau le amau a kihlan vua, Israel Pasien 
tungah a kingam uhi; Ama’ min Vanglien TOPA ahi hi. 

3Sawtpi lai-in amasa nate kang gen zo a, ka kam panin tuate pusuohin, ka 
kitheithangsah hi; tua ciengin tuate thakhatin ka bawl a, a pieng hi. 

4Note na lungkhau vua, na ngawng uh sia thagui tawh kibang a, na talpang uh 
sumngo tawh a kibah lam ka thei ziehin, 

5note in, “Ka milim un tamte bawl a, a kisui ka milim ule a kisung ka milim un 
amate thu a pie hi,” na ci thei lo nadingun note tungah sawtpi lai panin thu kang 
gen zo a, tuate a pien masangin na tung vuah kang zasah zo hi. 

6Na za zo ta uhi; tu-in tamte zosie en un; nang in tua khu na pulah sih ding amah? 
Tu-a kipanin a tha nate, na thei nai lo uh, a ki-imcip nate note kang zasah ding 
hi. 

7Amate kipiengsah a, sawt nai lo hi; note in “Tuate thei zo ta ung,” na ci thei lo 
nadingun, a tawpsa hunin note in tua thute na za ngai nai sih uhi. 

8Note in za ngai nai loin, zong na theikha nai sih vua, tanglai-a panin na bil uh a 
kihong nai sih hi. Bangzieh ahei cile nangma in zuouthu tawh na na sem a, na 
suo-a kipanin mi ledo pa ang kici ding lamtah ka thei hi. 

9Keima in ka min ka khuolna-in ka lungthahna ka die a, keima in ei kipawhna ka 
khuolna-in note kang thagam lo nadingin ka ki-ip hi. 

10En un, note kang siensuo zo a, ahi vangin ngun na bang sih uhi; keima in gimna 
meikhuh sungah note kang zelah zo ta hi. 

11Keima ka kikhuolna, keima ka kingaisutna-in tami ka bawl hi, azieh pen bang 
dingin ka min kigensiesah ding ka hei? Keima in mi khat tungah ka minthanna 
ka pie sih ding hi. 

12Kang hlatsa Israel le Jacob aw, ka thu ngai un: Kei Ama ka hi hi; kei amasa pen 
ka hi a, a nukhia pen zong ka hi hi. 

13Ka khut in leitung khuombul phut a, ka zietlam khut in vantungte a zah hi; 
keima in amate ka hlat ciengin amate ang ding to pai uhi. 

14Na unpi-un hing kikhawm unlen za un! Amate lahah tam thute koi in gen ding 
ahei? TOPA in ama a it hi; Babylon tungah a lungtup sem ding a, Chaldea-te lang 
khatah zong ama’ banhat a pang ding hi. 

15Kei, keima nangawn in thu ka gen a, ama ka hlan hi. Keima in ama ka peipi zo 
ta a, a sepna a dau pei ding hi. 

16Kei kung ei nai unlen, tam thu hing za un! A cila kipanin thu ka dap gen ngai 
sih a, tua thu a piena kipanin khum munah ka om zo hi. Tuale tu-in TOPA Pasien 
in keima le ama’ hlagau ei sawl zo hi. 

17Nangma’ Tanpa, Israel-te’ Siengtho Pa, TOPA in tam bangin a gen hi: Nangma’ 
hoi nadinga thu ang hil, na zui dinga kilawm lampi-ah ang pui, keima khu TOPA 
na Pasien uh ka hi hi. 

18Aw ka thupiehte na thuse hi lacin! Na nopsahna gunpi bang ding a, na 
guolzawna zong tuipi a tuihuol bang kha ngel ding hi; 

19na cihlahte senel za pha-in na suonlehlahte zong senel tang za a pha ding hi; 
keima mai-ah amau’ min kisumaimang ngai loin, zong kisusie lo ding hi. 

20Babylon panin peikhie unlen, Chaldea panin tai un. Kipahna awging tawh tam 
thu genin pulah unlen, leimong dongin puoh un. “TOPA in a nasem Jacob tankhie 
zo hi!” ci-in gen kawikawi un. 

21Ama in senel gam kantanin amate a pui ciengin a dang uh taa lo hi. Ama in 
amate adingin suongpi panin tui pulsah a, ama in suongpi satkehin tui a 
luongsah hi. 

22“Migilote adingin kilemna om lo hi, TOPA in ci hi. 

Isaiah 49 

Nasempa’ Nasep 

1Tuipi gei-a om gamte aw, ka thu ngai unlen, no a gamlapi-a omte aw, na bil hing 
daw un! TOPA in ka suo masangin keima ei na hlan zo a, ka nu sunga ka op lai-in 
ka min ei na phuo zo hi. 

2Ama in ka kam, namsau tat hiemsa bangsah a, ama’ khut hlim sungah keima ei 
phuol hi. Ama in a kinawt ngil thaltang bangin keima ei bawl a, ama’ thaltang 
lawng sungah keima ei phuol hi. 

3Ama in keima kungah, “Ka nasem Israel na hi hi; nangma ziehin ka minthang 
ding hi,” ei ci hi. 

4Ahi vangin keima in, “Amawhna-in na ka sem a, bangma lo le amawhna-in ka 
thatang ka zang hi; hinanle pel loin ka vai teng TOPA kungah om a, ka thaman 
zong ka Pasien kungah om hi,” ka ci hi. 

5Ama kungah Jacob kipeipi kia-in, ama kungah Israel-te a kisuhtuo thei nadingin 
TOPA muna-ah ei kipatawi a, Pasien pen ka thahatna suohin, ama nasem dingin 
ka nu sungah keima ei piengsah TOPA in tu-in thu a gen hi. 

6Ama in, “Jacob minamte a lamto ding le Israel a suohtate a ngai bangsahkia 
dingin, ka nasem pa na hina pen a bailam no khat ahi hi. ka hutdamna in leimong 
dong a phah thei nadingin minamte tunga khuovah ahi dingin nang kang pie ding 
hi,” ei ci hi. 

7Israel a Tanpa le ama’ Siengtho Pa ahi TOPA in nahpi taha a kisimmaw, minamte’ 
huot bawl, gam uhte’ nasempa tungah, “Nangma ang teel a muonhuoi TOPA, 
Israel-te’ Siengtho Pa ziehin, mite na hutdamna thu kumpite in ang mu ciengun 
ang dingto ding vua, uliente amau le amau ang khupbawh ding uhi,” ei ci hi. 

Zion’ Tate Innah Kipeipi ding 

8 TOPA in tam bangin gen hi: Ang angvan hunin keima in nang kang dawng zo a, 
hutdamna ni-in nang kang panpi zo hi; keima in note kang kem a, mite dinga 
thuciemna banga kang pieh na hi a, nang in gam na phu nading le a kinuasiesa 
goute na hawmpieh nadingin, 

9thongkiate kungah, “Hing pusuoh un,” ci-in, miel lahah a om mite kungah, “No 
le no hing kilah un,” ka cisah ding hi. Amate in lampi dungah an a ne ding vua, 
muolvum pawn zosie a an maina uh hi ding hi; 

10amate gilkiel loin, a dangta sih ding vua, huisa le nisa zong a thuoh sih ding uhi, 
azieh pen amate a khuotuo pa in amate mapui ding a, ama in tuinah pulna munah 
amate a peipi ding hi. 

11Ka muol teng zosie lampi ka suohsah ding a, ka lam lienpite ka sangsah ding 
hi. 

12En un, a gamlapi panin tamte ang pei ding vua, en un, tamte leilu lam le 
nitumna panin ang pei-in, Syene gam panin tamte ang pei ding uhi. 

13Vantungte aw, kipahin la sa unlen, leitung aw, lungdamin dieng in; muolte aw, 
awngin la sa un! Azieh pen TOPA in mite hlamuon zo a, gentheina a thuohte 
tungah lainatna nei ta ding hi. 

14Hinanle Zion in, “TOPA in kei ei nuasie zo a, ka TOPA in kei ei mangngil zo ta hi,” 
a ci hi. 

15Numei in nawitep lai a ta mangngil thei-in, a sunga pieng a tapa khuotuo loin 
a om thei ding amah? Tamte nangawn in mangngil kha thei ding a, hinanle ken 
note kang mangngil sih ding hi. 

16En un, ka khutphang gel sungah nangma kang giel zo ta a, na kulpi bangte zong 
ka mai-ah a om zing hi. 

17Ang lam mite ang susiete sangin hatzaw a, ang susiete in ang peisan ta uhi. 

18Na kimvelah khuodahin en in; amate a unpi-un a kikhawmin na kung ang zuon 
uhi. TOPA in a genna ah, keima a nungta ka hi ma bangin, kizepna bangin tuate 
na sil ding a, motha bangin tuate na sil ding hi. 

19A kilawisa le a daidamsa na munte le a kisiecip nangma’ gamte- na sunga a 
tengte adingin tu-in ahile ang kuocih valon ding a, nangma ang valtumte 
gamlapi-ah a om ding uhi. 

20Na da hun sung vua a pieng na tate in na zahna vuah, “Kei adingin mun kawcih 
luo hi; ka ten nading uh mun ei bawlpieh in,” ang ci ding uhi. 

21Tua ciengin na lungsim sungah, “Tam mite koi’ hinsah ahiei? Da le mau-in ka 
ciing a, salin ei kikaimang hi. Tuaci’n tamte koi’ kep adiei? Kei guohin ei kinuasie 
a, tam mite hei sung pana ang pei uh ahi diei?” na ci ding uhi. 

22 TOPA Pasien in tam bangin gen hi: A sawt loin minamte tungah ka khut ka 
lamto ding a, mite adingin ka lim ka khai ding hi; amate in a kang sung vuah na 
tapate uh tawi-in ang puoh ding vua, amate in na tanute uh a liengko vuah puo-
in ang puoh ding uhi. 

23Kumpite pen note ang kem na pate suoh ding a, kumpinute zong note ang khoi 
na nute suoh ding uhi. Amate in a mai uh tuol lam ngatin nang kungah a 
khupbawh ding vua, amate in na kephanga leivui baangte ang liepieh ding uhi. 
Tua ciengin note in TOPA ka hi lam nei thei ding uhi. Keima ei ngahte in zumna a 
thuoh sih ding uhi. 

24Mihat pa kung panin amau’ samat kilahpieh zo a, mi zothaw pa in sala a mat 
mite a kihunkhie zo amah? 

25Hizongnanle TOPA in tam bangin a gen hi: Mihatpa’ mat salte nangawn 
kiladawh ding a, mi zothaw pa’ samat zong kihunkhie ding hi; bangzieh ahei cile 
nangma ang dem mite keima tawh ka kidem ding a, na tate ka hundam ding hi. 

26Nang bawlsie mite in amau’ sa ka nesah ding a, zukham bangin amau’ si ma 
dawnin a kham ding uhi. Tua ciengin kei pen Jacob’ Vanglien Pa, nang ang 
Tankhie pa, nang ang hunpa TOPA ka hi lam mi zosie in ei thei ding uhi,” a ci hi. 

Isaiah 50 

1 TOPA in tam bangin gen hi: Ama a nua-a ka peisahna, na nu uh a kikhulna lai hei 
sungah om ahei? Ahi sihle nang kang zuana ka leibatnate koi ahei? Hi lo hi, na 
mawna zieh vua note ang kizua uh ahi a, na tawnkhiel zieh vua na nu uh kikhul 
ahi bo hi. 

2Tua munah kang pei lai-in bang zieha mi koima om lo ahei? Kang hlat lai-in bang 
zieha ei dawng ding koima om lo ahei? A tankhie zo lo dingin ka khut a tom 
talawm amah? Ahi sihle a hlakhie dingin thahatna ka nei sih amah? Ka 
phawsietna tawh tuipi ka gawsah a, gunte zong senel gam ka suohsah hi. Tui a 
op lo ziehin a ngate uh ui than sieng a, dangta-in a si uhi. 

3Vantungte puonvom ka silsah a, la-ip puon tawh ka khu hi. 

Nasempa Kisimmawna le Dihtansahna 

4Kammal khat tawh a gim mite ka thahatsah thei nadingin, TOPA Pasien in keima 
siepa khat’ lei ei na guon a, ama in thu kihil mite banga thu ka ngai thei nadingin 
zingmawng sielin ei phong a, ka bil a khanglosah hi. 

5 TOPA Pasien in ka bil ei honpieh zo a, ama langpang nawn loin, ka nuangat nawn 
sih hi. 

6Kei ei vuote ka elzang ka daw a, ka khamul a botkieute ka bieng ka daw hi; 
zakona le cilphitna panin ka maitang ka phuol sih hi. 

7 TOPA Pasien in kei ei hu a, tua ahi ziehin ka muolpho sih hi; tua ziehin meituh 
suong bangin ka maitang ka daw a, ei kimaizumsah lo ding hi, ci-in keima in ka 
thei hi; 

8keima’ thumanna a langsah pa khu keima kungah a om hi. Keima ei dem ding 
koi ahiei? Eite dingto ciet va vui. Ka kidopi koi teng ahei? Ei kimaituosah un. 

9Kei ei panpi pen khu TOPA Pasien ahi hi. Koi ahiei keima ei mawsiet ding? Amate 
zosie puon bangin paatin nget in amate a netum ding hi. 

10 TOPA giing a, a nasem pa’ thu a mang, khuomiel sungah lam pei-in, khuovah a 
nei lo, hinanle TOPA’ min muongin Pasien tunga kingam note lahah koi pen ahiei? 

11Hinanle na unpi-un mei a tawkuongte le meisel a dete na hi uhi. Na meikuong 
sung ule na tawsa uh meiselte lahah vah kawikawi un! Note in keima’ khut pana 
na nei ding uh tami ahi hi: Note in bawlsietna thuohin na lumsuh ding uhi. 

Isaiah 51 

Pasien’ Mite adingin Thupha Kikhol 

(Pien 12:1-3) 

1 TOPA sui a, dihna lam a zuite aw, ka thugen ngai un. Note ang kilemna suongpi 
le note ang kitawna suongkhuh en un. 

2Na pa uh Abraham le note ang hing Sarah en un; azieh pen khat tang ahi lai-in 
ama ka hlan a, ama thupha pie-in tampi ka phasah hi. 

3Azieh pen TOPA in Zion henem ding a, ama in a daidamsa ama’ mun zosie 
henemin, a gamlah zong Eden bangsah ding a, a senel gam zong TOPA’ um 
bangsah ding hi; ama sungah lungnopna kipahna, lungdamkona le lasahna 
awging kiza ding hi. 

4Ka mite aw, ka thu ngai unlen, ka minamte aw, na bil daw un; azieh pen ka kung 
panin thuhilna khat pusuoh ding a, ka thutanna in minamte tungah khuovah hi 
ding hi. 

5Na kung vuah ka hutkhietna kang naw peisah ding hi, ka hutdamna peikhie zo 
a, ka banhat in mite a uh ding hi. Tuipi gei-a gamte in ei lamen vua, keima’ banhat 
khu a kinepna uh ahi hi. 

6Vantung lamah dahto unlen, nei lama om leitung ensuh un; azieh pen meikhu 
bangin vante mangthai-in, leitung puonsil bangin tonci ta ding a, a tunga teng 
teng zong thovai bangin a sigam ta ding uhi; hizongle kumtawnin ka hutkhietna 
om ding a, a tatkhietna in zong tawp hun nei lo ding hi. 

7Thumanna thei a, na lungsim sung vuah ka thuhil a vom mite aw, kang thugen 
ngai un; mihingte’ gensietna zau sih unlen, ang hosiet ciengun lungkie sih un. 

8Azieh pen puonsil bangin amate nget in netum ding a, samul puon bangin 
lungno in amate netum ding hi; hizongle ka hutkhietna kumtawnin om ding a, 
ka hutdamna zong khantanin a om ding hi. 

9Khanglo in, khang lo in, thahatna puon sil in, TOPA’ banhat aw! Hun lui lai, 
khanghun sawtpi lai-a bangin khanglo in! Rahab a semnen pa, gulhiempi 
sunpailet pa nang hi lo na mah? 

10Tuipi, tui thuhpite a gawsah pa zong nangma na hi a; hutdamsate a galkai 
nadinga tuipi thuh tunga lam sielpa zong nangma hi lo na mah? 

11Tuaci’n TOPA’ tatsate kilekia ding a, la a sah kawmun Zion zuon ding uhi; a 
lutung vuah kumtawn nopna om ding a; amate in kipahna le nopna nga-in, dana 
le kaanate a taimang ding hi. 

12Kei, keima khu note ang henempa ka hi hi; tua leh bang dingin lopa banga a 
muol thei, a si valon ding mi maimai khat na hici giin uh ahei? 

13Note in vante zahin leitung khuombul phut pa, note ang siem TOPA na 
mangngil ta uhi. Note hing suhsiet sawmin mi bawlsie pa’ sinsona ziehin 
sunthapai-in na zau zing uhi. Hinanle mi bawlsie pa’ sinsona hei sungah om ahei? 

14A kibawlsie mite mallangin kihla ding hi; amate si loin Leihawm sungah a 
peisuh sih ding vua, anneh tuidawn zong a kitasam sih ding uhi. 

15Bangzieh ahei cile kei pen tuihuolte a mau nadinga tuipi a lawhgawp pa 
note’ TOPA ka hi a, ama’ min pen Vanglien TOPA ahi hi. 

16Nangma’ kam sungah ka thute ka guong zo a, keima’ khut lim nei-ah nangma 
kang sel hi. Keima in vantungte zahin lei bulpi ka phut a, Zion kungah zong, ‘Nang 
keima’ mi na hi hi,” ka ci hi. 

17Hing tho in, nang mama hing tho in! TOPA’ khut sung panin a thangpaina hai a 
dawn zo, a dopnieh dongin hawipuana haipi a dawnkham zo Jerusalem aw, hing 
ding dawh in. 

18A hinsa a tapate lahah ama lam a lah ding koima om lo hi; ama in a kepsa a 
tapate lahah ama a khut tawh a kai ding koima om lo hi. 

19Nang tungah tami thu nite a tung zo hi. Kisietna le manthaina, kielpi le namsau 
ahi hi. Koi pen in nang ang henem ta diei? 

20Na tapate a balia ta vua, ngen thanga a awh sanang bangin khuolai lamlien bul 
zosie-ah amate a lum uhi. TOPA’ thangpaina, na Pasien uh’ hosietna tawh amate 
a kidim uhi. 

21Tua ahi ziehin a liem, zu ne lopi zukham a bang note in tam thu za un. 

22Ama’ mite adinga a thumpieh na Pasien uh, Thunei pen TOPA na Pasien un tam 
bangin gen hi: En un, na khut sung panun hawipuana hai ka la zo hi; note in ka 
thangpaina haipi na dawnkia nawn sih ding uhi. 

23Note kungah, “Na tung vua lam ka hlah thei nadingun na khupbawh un,’ ang ci, 
no ang bawlsie mite’ khut sung panin tua haipi ka koi ding hi,” a ci hi. Na 
ngumzang uh leilah bangin bawlin, khuolai lampi bangin amau’ lam hlah nading 
na bawl zo ta uhi,” a ci hi. 

Isaiah 52 

Zion Kipah Heh 

1Zion aw, khanglo in, khang lo in, thahatna puon sil in! Khuopi siengtho 
Jerusalem aw, na puon hoite sil in; azieh pen nangma sungah tep tan lote le a 
bua mite ang lut nawn lo ding hi. 

2A kiman Jerusalem aw, leivui panin kithing inlen ding in. A kiman Zion tanu aw, 
na ngawnga ang kikhina khaute sut in! 

3Azieh pen TOPA in tam bangin ci hi: Bangma loin ang kizua a, sum pieh loin ang 
kitan ding hi. 

4Bangzieh ahei cile TOPA Pasien in tam bangci hi: Hun sawtpi lai-in Egypt ah 
pemta-in ka mite a na peisuh uhi; Assyria-te in a thu om lo pi-in amate na bawlsie 
uhi. 

5Ka mite a thu om lo pi-in kikaimang ta ahi ziehin tami munah bang bawl ding 
ka hei? TOPA in ci hi. A makaite uh a awng vapuoh vua, sunthapai-in ka min 
kigensie den hi. 

6Tua ahi ziehin ka mite in keima’ min thei ding uhi; tua ziehin thu gen pa keima 
ka hi a, khum ni ciengin tam muna ka op lam amate in ei thei ding uhi. 

7Kilemna thu a phuongzah, lungdamna thu a puoh, hutdamna thu a tangko, Zion 
tungah, “Na Pasien maang hi,” ci-a muolte tungah thu a gen, kamtaipa’ keng khu 
bangza tahin etlawm ahei. 

8Ngai un! na galvilte un a aw uh sangsah a, lungdam tahin amate in la a saton 
uhi; bangzieh ahei cile Zion ah TOPA a kilekiana amate in a mit utawh a mu uhi. 

9A kisie no Jerusalem munte aw, la sa-in kiko ton un; azieh pen TOPA in a mite 
henem zo a, ama in Jerusalem tankhie zo hi. 

10Minam zosie’ muna-ah TOPA in a ban siengtho lah zo a, leimongte zosie in i 
Pasien’ hutdamna a mu ding uhi. 

11Kihem un, kihem un. Khum mun panin pei dawh ta un! TOPA’ umlebeel a puote 
aw, a sieng lo nate khoi sih un; khum mun panin pei dawh unlen, no le no 
kisiensuo tawm un. 

12Bangzieh ahei cile na mai vuah TOPA ang pei-in, Israel’ Pasien pen note’ nuadal 
ding ahi ziehin, a kinawsa-in pei loin, lauthawngsa-in zong na pei sih ding uhi. 

Bawlsietna Thuoh Nasempa 

13En un, ka nasempa a daupei ding hi; ama kitawi sangin kidomto ding a, a sang 
mama ding hi. 

14Ama lamdang a sa mi tampi a op ma bangin, a meelpuoh dan pen mi zong sun 
nawn loin a meel kisiegawp a, mihing bang nawn loin a guong zong kisie hi. 

15Tuaci’n ama in minam tampite a dipkuosah ding hi; ama ziehin kumpite in a 
kam a hum ding uhi; bangzieh ahei cile amate in a kigen ngai lo nate a mu ding 
vua, a zah ngai nai lo uh nate a lungngai ding uhi,” a ci hi. 

Isaiah 53 

1I zah uh thute koi in um ahei? TOPA’ banhat khu koi tungah kilang ahei? 

2Azieh pen ama singno dawng khat bang le lei gaw lahah hui a hla singzung 
bangin ama mai-ah ang khangdawh hi; eite’ et dingin ama in guong kilawm le 
thupina nei lo a, eite’ ipla thei dingin zong ama in melhoina bangma nei lo hi. 

3Midangte in ama simmaw-in a nuol uhi; gimna a thuoh mipa le natna tawh 
kilawi lo pa ahi hi; tuale mite in mu nuom loin midangte in a mai uh a humsan 
mipa bangin ama kisimmaw a, eite in zong bangma-in i sim sih hi. 

4Ama in eite’ gimna teng thuoh a, eite’ natna teng a puo tahtah hi; hinanle Pasien 
in ama sat a, gimsah hi, ci-in eite in i ngaisun hi. 

5Ahi vangin eite’ tatsietna ziehin ama in liemna thuoh a, eite’ khielna ziehin ama 
kitehpuong hi; eite in nopna i nga thei nadingin ama in dan thuoh a, ama’ 
liemmate ziehin eite in damna i nga uhi. 

6I unpi-un tuu bangin lam i khiel sieng ta uhi; i unpi-un i lampi cietah i kipei ta 
vua, tuale TOPA in eite’ khielna zosie, ama tungah a nga ta hi. 

7Ama kibawlsie-in gimna kithuohsah nanle a kam a kah vawt sih hi. Gaw dinga 
kipeipi tuuno le a mulheute’ mai-a kipeipi a ham lo tuu bangin ama in a kam a 
keh sih hi. 

8A man lo thukhenna tawh ama a kikaimang hi. Koi in ama’ mailam ding ngaituo 
pieh thei ding ahei? Azieh pen a hingte’ gam panin ama kisumaimangin, ka mite’ 
thupalsatna ziehin ama in gimna a thuoh hi. 

9Ama tatsie loin a kamah zuou thu om sih nanle, amate in migilote tawh hankhuh 
a kibang, mihaute tawh a kibangin han a bawlpieh uhi. 

10Ahi vangin ama gimna tawh a kitepuong ding pen TOPA’ deina ahi hi. Mawna 
zieha biehna-in ama’ hinna na pieh ciengin, ama in a suonlehlahte mu ding a, 
tuale ama a damsawt ding hi; ama tungtawnin TOPA’ deina a lawcing ding hi. 

11Ama in lungkhamna panin khuovah a mu ding hi; a theina tungtawnin ama in 
lungkimna mu ding hi. Midih ka nasempa in mi tampi dihsah ding a, amau’ 
khielnate ama in puo ding hi. 

12Tua ahi ziehin miliente tawh ama tanh ka hawmpieh ding a, ama in a thahat 
mite tawh galvan lahte a hawm ding hi; azieh pen ama in sina sungah a hinna 
sungsuh a, mi tawnkhielte tawh kisimtha hi; hinanle ama in mi tampite’ mawna 
puohpieh a, mi tawnkhielte adingin a thumpieh hi. 

Isaiah 54 

Tawntung Kilemna Thuciemna 

1Ta a nei lo, a ciing nu aw, la sa in; nausuoh natna a thuoh ngai lo nu aw, la sa-in 
awng vapo in! Azieh pen pasal nei numei’ tate sangin a kinuasie numei’ tate 
tamzaw ding hi, TOPA in ci hi. 

2Na buhmun khan inlen, na tenna puonbuhte kizalsah in.; na khaute nua ziel sin; 
na khaute sausah inlen, na khuomte phutdet in. 

3Azieh pen veilam le ziet lamah na kithezah ding vua, na suonlehlahte in 
minamte’ gou luo-in, a kilawi khuopite-ah a teng ding uhi. 

4Zau sin, azieh pen maizumna na thuoh sih ding hi; lungkie sin, azieh pen zakona 
na thuoh sih ding hi; bang ding ahei cile na khangno lai-a na maizumna na 
mangngil ding a, meigong na hi zieha ang kizakona na phawh kha nawn sih ding 
hi. 

5Azieh pen ang siempa na pasal ahi a, ama’ min Vanglien TOPA ahi hi; nangma 
ang tankhie pa pen Israel-te’ Siengtho Pa ahi a, ama pen leitung buppi’ Pasien 
kici hi. 

6Bangzieh ahei cile a kidon lo, a lungkham vangut, tangval’ zi ahisa, a kikhul zi a 
kihlatkia bangin TOPA in nangma ang hlankia hi, na Pasien in ci hi. 

7Bakhat sung kang nuasie zuai a, ahi vangin lainatna lienpi tawh kang khawmkia 
ding hi. 

8Tui banga a let ka lungthahna ziehin na kung panin bakhat sung ka mai ka phuol 
a, ahi vangin kumtawn itna tawh na tungah lainatna kang nei ding hi, nang ang 
Tanpa TOPA in ci hi. 

9Tam pen kei adingin Noah’ hun lai bang ahi hi: Leitungah Noah’ tuite ang peikia 
nawn lo ding, ci-a ka kiciem ma bangin na tungah lungthah nawn loin, kang 
phawhsie nawn sih ding hi, ci-in ka kiciem zo hi. 

10Azieh pen muol sangte kihemin, muol neute kikhin thei hi, ahi vangin nangma 
kung panin ka itna kip kihem lo ding a, ka kilemna thuciem kikhin lo ding hi, 
nang tunga lainatna a nei TOPA in ci hi. 

11Gimna a thuoh, huipi’ sema a awnsa, ang kihenem lo khuopi aw, keima in 
suongkang vuite tawh na suongte ka lam ding a, na inn khuombulte zong 
sappphire suong tawh ka phut ding hi. 

12Na inn khumvumte ruby suongte tawh, na kul kotpite, jewel suonghoite tawh, 
na kulpi bangte zong suong manphate tawh ka bawl ding hi. 

13Na tapate uh a unpi-in TOPA in hil ding a, na tapate uh a hau mama ding uhi. 

14Dihna sungah nang ang kikipsah ding hi; nang na zau lo ziehin bawlsietna tawh 
na kigamla ding hi, nang na zau sih ding a, dipkuotna tawh na kigamla ding hi; 
azieh pen na kungah tuate ang tung lo ding hi. 

15Mi khatpo in kitawhmawna a bawl leh tua pen keima kung pan hi lo hi. Note 
tawh kitawhmawna a bawl poma note ziehin a pua ding hi. 

16En un, ama’ nasep nadingin pum zapin, hiem a bawl siekhengpa khu keima’ 
piensah ahi hi; keima in a susie dingin a susie pa zong ka piengsah hi. 

17Nang do nadinga kibawl hiem poma mavang lo ding a, thukhenna sungah na 
langa a pang leii poma na thalpaih ding hi. Tam pen TOPA’ nasemte’ gouluo le kei 
kung pan amau’ dihna kilahna ahi hi, TOPA in ci hi,” a ci hi. 

Isaiah 55 

A Kiningcing Hinkhuo Mang Dinga Cielna 

1A dangta mi zosie aw, tuikhuh hing zuon un; sum nei lote zong hing pei unlen 
hing ne un! Hing pei un, sum pieh kul lo man nei loin, lenggazu le bawngnawi 
hing ne un. 

2An ahi lo nate lei nadingin bang dingin na sum uh zangin, gilva nading ahi lo pi-
in bang dingin na sem na hi uh ahei? Ka thugen limtahin ngai-in an tuituoh ne 
unlen, antuite ah nuomsa-in om un. 

3Na bil daw unlen, ka kungah hing pei un; na hin thei nadingun ka thu gen ngai 
un. Note tawh tawntung thuciemna khat ka bawl ding a, David adingin a tul thei 
lo keima’ itna kip a om hi. 

4En un, ama pen mite tungah teci ka suohsah a, mite adingin makai le a uhpa 
dingin ka koi hi. 

5En un, na thei ngai lo uh minamte na hlan ding vua, ama in note hing thupisah 
zo ahi ziehin, TOPA na Pasien uh, Israel’ Siengtho Pa ziehin na kung vuah ang thei 
ngai lo minamte ang tai ding uhi. 

6A kimu thei petin TOPA sui unlen, a nai op petin ama hlan un; 

7migilote in a lampi uh nuasie hinlen, midih lote in a ngaisutnate uh nuasie uheh; 
amate tungah ama in hepina a nei thei nadingin TOPA i Pasien uh kungah amate 
kilesahkia un, azieh pen ama in kicingtahin a mawna uh a maisah ding hi. 

8Kei ngaisutnate no ngaisutna ahi lo ziehin, na lampite uzong ka lampite ahi sih 
hi, TOPA in ci hi. 

9Leitung sangin vante a sanzawh ma bangin, ka lampite zong no lampi sangin 
sangzaw a, tua ma bangin ka ngaisutnate zong no ngaisutna sangin sangzaw hi. 

10Azieh pen vantung panin guotui le vua ang kie-in, amate in leitung a nomsah 
masangsie kinuale kia loin, kungnote mengin dawngsah a, khaici vawpa kungah 
khaici pie-in a ne pa kungah an a pieh ma bangin, 

11ka kam sung pan a pusuoh ka thu zong tua ma bang ding hi; keima kungah a 
hawmpi-in ang kile lo ding a, ama in ka lungtup tangtung sahin, ama ka sawlna 
thu a muolsuo ding hi. 

12Azieh pen kipah tahin na pei ding vua, lungnuom tahin ang kipeipi kia ding hi; 
na mai vuah muol le tangte in la sa-in awng ding a, gam sunga sing zosie in khut 
beng ding uhi. 

13Lingkung tangin taasing po ding hi; theimi ling tangin mui kung po ding hi; 
TOPA mai-ah tua khu phawna hi ding a, a kisattan lo ding kumtawn lim khat hi 
ding hi. 

Isaiah 56 

A Zui Zosie Tungah Thuciemna Kizom 

1 TOPA in tam bangin ci hi: thutang zang unlen, thumanin gamta un, azieh pen ka 
hutdamna ang tungbai ta ding a, ka hutkhietna ang kilang ta ding hi. 

2Tam banga a gamta mite, tami thu a tukip mite, sabbath buasah loin tangin, 
sietna khatpo bawl nading panin a kideh zo mite pen mi nuomsa ahi hi. 

3 TOPA a bel gamdang mipa in, “TOPA in a mite panin kei ei khenkhie tahtah ding 
hi,” ci sih heh; Cilgesa pasal in, “Kei pen singgaw khat ka hi lel hi,” ci sih heh. 

4Bangzieh ahei cile TOPA in tam bangin ci hi: Ka sabbath nite tangin ei 
lungdamsah thei nate teel a, ka thuciemna a tukip a kiget mite tungah, 

5ka innsung le ka kulpi sunga tanu le tapate sanga a hoizaw phawna le min ka 
pie ding a, amate tungah suhmaimang nawn lo ding, a kip tawntung min ka pie 
ding hi. 

6Ama’ na a sem ding, TOPA’ min a it ding, ama’ nasem a suoh dingin TOPA a bel 
gamdang mite, sabbath ni tangin a buasah lo, ka thuciemna a tukip mi zosie 

7ka muol siengtho-ah peipi-in ka thungetna inn sungah ka lungdamsah ding hi; 
keima in ka maitam tungah a meihal biehna ule a biehpiehnate uh kisang ding 
hi; azieh pen ka inn in mi namcin’ thungetna inn kici ding hi. 

8A kipampaih Israel a kaikhawm TOPA Pasien in tam bangin ci hi. A 
kikaikhawmsa mite banah amate kungah midangte ka kaikhawm ding hi, a ci hi. 

Israel a Uhte’ Kisietna 

9No gamsa zosie, gamlaha gamsa zosie, a valtum dingin hing pei un! 

10Israel’ galvilte a mit uh taw a, a unpi-un theina a nei sih uhi. Amate a unpi-un 
mi a kawh thei lo ui tawh a kibang vua, a lup kawmun mang a nei vua, kimut a 
du mama uhi. 

11Uite in zong an a hai vua, kham hun a nei ngai sih uhi; tuucingte in theitelna 
nei loin, a unpi-un a lampi ciet vuah a kihei uhi; amate in a unpi-un a phattuom 
nading beh uh a sui uhi. 

12Amate in, “Hing pei un, eite in zu sui vai; eite in khamtahin zucia dawn vai. Zing 
cieng zong tuni ang bang ding a, nuomzaw lai ding hi,” a ci uhi. 

Isaiah 57 

Kimanna Neilo Israel’ Milim Biehna 

1Mi thuman pa mangthai a, koima in ngaisutin nei lo hi; koima’ thei lo kalin a 
thutah mite kilamang hi. Azieh pen tuosietna panin midihte kilakhie a, 

2amate nopsahna sungah lut uhi; thutanga kalsuonte ahi uleh amau’ lupna 
tungah a tawlnga ding uhi. 

3Hizongle no aisan numeite’ tate, angkawmte le a pahtatte’ suonlehlahte aw, tam 
sungah hing pei un. 

4Na simmaw uh koi hi a, koi langah na kam uh golkahin na leii uh phen na hi uh 
ahei? Note mi tawnkhielte’ tate, zuouphuohte’ suonlehlahte hi lo na hi uh amah? 

5Gangpi sing lah le singna dum nei lahah a huasante’ kuom sung teng le 
suongpikawm tengah na tate uh a thatte hi lo na hi uh amah? 

6Kuom sunga suong zolte lahah na tanh uh om a, tuate khu note’ tanh ahi hi; note 
in tuate tungah dawnthei biehna sungin an tawh biehna na tawi uhi. Tam silte 
ziehin kei ka lung a kim ding amah? 

7Muolsang tungah na lupna na koi vua, a kithoi dingin tua munah na kato uhi. 

8Kotpi le kotpi khuom nua lamah na dawi biehna lim na suong uhi; azieh pen 
nang in kei ei nuasie-in na lupna na hawhkhie a, nangma tua tungah kato-in na 
lupna a golpi-in na hong hi; amate tawh thukimna bawlin, nang in a lupna uh na 
lunggul a, a guohtanga a om amate na kaihlit hi. 

9Sathau kengin Molech kungah na haw a, na panamtuite na tamsah semsem hi; 
gamlapi-ah na palaite na sawl a, Misikhuo nangawnah na sawl hi. 

10Na khuolzinna a tam ziehin nang na gim mama a, ahi vangin nang in, “Kimanna 
nei sih,” na ci sih hi. A kikuontawkia na lunggulna na mu a, nang na thazawm ta 
sih hi. 

11Koi na giin ziehin zuouthu genin kei ei phawh kha lo na hei? Ahi sihle na 
lungsim sungah ei ngaisun ta lo na mah? Ka mit singin ka dai dide zieha kei nei 
giin tah lo amah? 

12Na dihna le na sepnate kang genpieh ding a, ahi vangin tamte in nang ang hu 
zo sih ding hi. 

13Na kiko ciengin na milim kholte kihunsah in! Ahui in amate mutmangin husan 
khat in tuate semmang ding hi. Hinanle kei ei bel tapo in leitang nei ding a, ka 
muol siengtho zong a luo ding hi. 

Panpi nading le Damsah nading Kamciemna 

14“Zih un, zih un, lampi bawl un; ka mite’ lampi a khahtan thei ding na zosie 
hemdawh un,” kici ding hi. 

15Azieh pen a sang le a kitawisang, tawntung muna a teng pa, ama’ min Siengtho 
a kici pa in tam bangin ci hi: Mun sang le mun siengtho-ah ka teng a, a 
kiniemkhieh mite’ lungsim le a kisiakia mite’ lungsim a thakhausah dingin 
kisiakiana lungsim le kiniemkhiehna lungsim neite tawh keima ka omton hi. 

16Azieh pen amate ka mawsiet zing sih ding a, zong ka lungthah zing sih ding hi; 
azieh pen ka mai-ah mihing lungsim gim ding a, keima siemsa hinna nangawn a 
gim ding hi. 

17A gitlo huoihamna ziehin ka lung a thah hi; amate vuo-in ka kiphuol a, ka thang 
a pai hi; hinanle a lunglam ciet vuah a kihei lai veve uhi. 

18A lampite uh ka mu zo a, hinanle ka damsah ding hi; Keima in amate pui-in 
henepna tawh ka thuhkia ding a, a kapte adingin a kam gimman uh ka siempieh 
ding hi. 

19Nopsahna, nopsahna, a gamla le a nai mite tungah om taheh; keima in amate 
ka damsah ding hi, TOPA in ci hi. 

20Hinanle migilote pen a khawl thei lo tuipi tawh kibang a, a tuite in buon le 
buathahte a lamto uhi. 

21Ka Pasien in migilote adingin lungnopna om lo hi, ci hi. 

Isaiah 58 

A Zuou le a Man Biehna 

1Awng in, na aw nei za sit sin! Pengkul gin bangin na aw gingsah in! Ka mite 
kungah amau’ ledona le Jacob innkuon kungah amau’ mawna phuongzah in. 

2Ahi vangin amate pen a diha a gamta, a Pasien uh’ thupieh a nuasie lo, minam 
bang danin nisimin keima ei sui vua, ka lampite a thei nuom bang danin a om 
uhi; amate in ka kung panin a dih thukhenna ang ngen vua, amate in Pasien kung 
ang nai nuom uhi. 

3“Bang dingin nang mu lopi-in kote in an tang uh ka hei? Bang dingin nang 
phawkhah lopi-in kote kiniemkhieh uh ka hei?” En un, na antan ni-un noma’ 
deina na sui vua, na nasemte zosie na gawt uhi. 

4En un, a kisel ding, a kihau ding, gitlona khuttum tawh a kitum ding bepin note 
in an na tang uhi. Tuni-a na bawl uh tua bang antanna in a sangna lamah na aw 
uh a kizah thei nadingin ang bawlpieh sih ding hi. 

5Keima’ dei antanna in mi khat ama le ama ni khat sung bang beh kiniemkhieh 
ding amah? Pumpeng bangin a lu tuolkun suhin, la-ip puon le vut lahah lum ding 
amah? Note in tam pen antanna le TOPA dinga san thei ni khat hi, na ci thei ding 
uh amah? 

6Keima’ dei antanna in: a thutang lo kikhinate phel nading, hahkol khaute sut 
nading, a kibawlsie mite hla nading, hahkol khaute suhtan nading hi lo amah? 

7Tua khu a gilkielte na an uh hawm a, na inn vuah mizawng inn nei lote peipi-in, 
a guohtanga omte na mu ciengun amate puonse-in, na mite kung pana na 
kiphuol lona uh hi lo amah? 

8Tua ciengin phalvah bangin na khuovah uh ang suoh ding a, na damsahna uzong 
tuisam bangin mallangtahin ang phul ding hi; nangma mai-ah dih ang tangsah 
pa pei ding a, TOPA’ minthanna pen note’ nuadal hi ding hi. 

9Tua ciengin na hlan ding vua, TOPA in ang dawng ding hi; panpina dei-in na kiko 
ding vua, TOPA in, “Tanah ka om hi,” ang ci ding hi. Note lah panin hahkol, khutme 
tawh mi kawhte, thusie gente sumangin, 

10gilkielte an pie-in, mi gentheite na taisah uleh, khuomiel lahah na khuovah uh 
ang suoh ding a, na khuomiel uzong sunlai ang bang ding hi. 

11 TOPA in note ang lampui zing ding a, ama in mun gawta-ah hing taisahin, na gu 
na tang uh a khausah ding hi; tui kibuoh zing um na bang ding vua, a tuite a kang 
ngai lo tuisam pulna na bang ding uhi. 

12Tanglai-a kisie na khuopite uh kilamkia ding hi; note in khang tampi sunga 
kisie bulkipte na dingsah kia ding uhi; note na hi uleh a cimsa kul a phawkiate, 
ten nading lampi a puophate ang kici ding hi. 

13Sabbath thuse lona pan le keima’ ni siengtho ni-a note’ deilam na sepnate 
panun na kikoicing zo vua, sabbath ni dei huoi sa-in, TOPA’ ni siengtho pen note 
in patawi huoi na ci vua, noma’ lampi ciet zui loin, noma’ phattuom nading beh 
sem loin, noma’ vai beh na sep sih vua, na patawi uleh, 

14tua ciengin TOPA sungah na kipah ding vua, leitung munsangte-ah hing 
tuongsahin, na pu uh Jacob’ gouluo tawh note kang va ding hi, bangzieh ahei cile 
TOPA’ kam in a genzo hi. 

Isaiah 59 

Thutanglo le Bawlsietna Dan Kipie 

1En un, a hundam zo lo dingin TOPA’ khut tom seng lo a, khuo a za thei lo dingin 
a bil zong bing lo hi. 

2Hinanle na khielna uh pen noma le na Pasien uh kikalah kikhenna suoh a, ama 
in a zah lo nadingin na mawnate un ama’ maitang a lie hi. 

3Azieh pen sisan in na khut uh buasah a, na khutmete uzong khielna tawh bua 
hi; na kam un zuou thu gen a, na leii un gitlona thu a gen hi. 

4Thutang tawh koima in mi heh ngai lo a, citah tahin koima thukhen zumah pei 
lo hi; amate, bangma lo thusunnate tungah kinga-in zuouthu a gen vua, amate in 
nau bangin hahsatna paai-in mawna a suoh khie hi. 

5Amate in gul guneite opin a keusah vua, mom khau puonin a gan uhi; a tui a 
nekha poma si a, a kitawkeh a tui panin muoltan no khat a keu hi. 

6A momkhaute uh puonin kizang thei lo hi; silbawlte utawh a kikhu thei sih uhi. 
A nasep uh pen gitlo nasep hi a, a khut sung vuah tatsietna om hi. 

7Sietna lamah a keng uh tai a, mawpeng mite sisan suo ding kinaw mama uhi; a 
ngaisutnate uh gitlo ngaisutna hi a, a lamlienpite vuah sietna le manthaina om 
hi. 

8Lungmuonna lampi a thei sih vua, a lampite vuah thutang om lo hi. Amate in a 
lampite uh a kawi-in a bawl uhi; tua sunga peite koima in lungmuonna mu lo hi. 

9Tua ziehin eite tawh thutang kigamla a, thudih in eite ei ban lo hi; eite in 
khuovah i ngah vua, ngai un! khuomiel a om hi; eite in a vah i ngah vua, hizongle 
miel lam i zawt uhi. 

10Mittaw bangin kawm i zawt a, mit nei lote bangin i kimaitawm uhi; khuomut 
pat lam pei bangin suntang lai-in i kipai vua, mi hatte lahah misi i bang uhi. 

11I unpi-un vompi bangin i hawh uhi; vahuite bangin i maumau uhi. Thutang i 
lamen vua, khat beh a om sih hi; hutdamna i lamen vua, eite tawh a kigamla hi. 

12Azieh pen na masangah ka tatkhielna uh tam a, ka mawnate un ka lang khat 
vuah teci a pang hi. I tatkhielna uh eite tawh om a, eite in i mawnate i thei tahtah 
uhi: 

13Eite tatkhielin TOPA i nuol a, Pasien i zuina uh pan i kiheimang ta uhi. 
Bawlsietna le ledona thu i gen vua, zuouthu vive ngaisunin i lungsim panun i gen 
uhi. 

14Thutang kinuale a, thudih zong khu gamlapi-ah a ding ta hi; mipi kikhopna 
munah thutah a op lo ziehin thuman zong a tum thei ta sih hi. 

15Thuman a kitasam a, sietna a pel mi poma kisuom gam hi. TOPA in tam thu mu 
a, thutang a op lo ziehin ama a lungkim sih hi. 

16Ama in koima a op lo lam mu a, tuale a tang vua a ngetpieh ding koima a mu lo 
ciengin ama in lamdang a sa hi; tuaci’n ama’ khut in ama guolzawna ngasah a, 
ama’ dihna in ama a tukip hi. 

17Ama in dihna khu awmdal bangin sil a, a lu tungah hutdamna sia lukhu khu hi. 
Ama in phulahna puonte songkholin sil a, puontuol sunga kituom bangin, 
lunghanna sungah ama kituom hi. 

18A sepna utawh kituohin ama in thuhkia ding a, ama a langpang mite tungah a 
lungthahna tungsah ding hi; a galte tungah lethuh ding a, tuipi panga omte zong 
thuhkia ding hi. 

19Tuaci’n nitumna lama mite in TOPA’ min a zatah ding vua, nisuona lama mite 
in zong ama’ vanglietna a zatah ding uhi. Bangzieh ahei cile TOPA’ hui in a 
semmang tuikhang bangin ama ang pei ding hi. 

20Tuale a khielna panun ang kilekia Jacob-te kungah Tanpa dingin Zion ah ang 
pei ding hi, TOPA in ci hi. 

21Keima adingin tam pen amate tawh ka thuciemna ahi hi, TOPA in ci hi: Note’ 
tunga a om ka hlagau le na kam sung vua ka guonsa ka kammalte, na kam utawh 
kikhen lo ding a, ahi sihle na tate’ kam, a suonlehlahte’ kam tawh tu le 
kumtawnin kikhen lo ding hi, TOPA in ci hi. 

Isaiah 60 

A Kithezahte Kikaikhawmkia 

1Tho inlen tang in; azieh pen na khuovah ang tung ta a, nangma tungah 
TOPA’ vang ang suoh zo hi. 

2Azieh pen khuomiel in leitung tuom ding a, khuomu tawkhalpi in mite tuom 
ding hi; hizongle nang tungah TOPA ang suoh ding a, nang tungah ama’ vang ang 
kilang ding hi. 

3Na khuovah sungah minamte ang pei ding a, na phalvah tang sungah kumpite 
ang pei ding hi. 

4Khuodah inlen, na kimvel en in; a unpi-un kikhawmin na kungah ang pei uhi; a 
gamlapi panin na tapate uh ang pei ding a, naucingte in na tanute a kang vuah 
pomin puo ding uhi. 

5Tua ciengin nang in mu-in na mai a taang ding hi; na lungtang kisai-in na lung 
a dam ding hi. Azieh pen tuipi’ kicinna teng na kungah ang kipuoh ding a, 
minamte’ hauna teng zong na kungah ang tung ding hi. 

6Midian-te le Ephah-te’ Kalaoh-note, kalaoh honpite in nang tuom ding uhi; 
Sheba gam sunga om zosie ang pei ding uhi. Amate in kham le panamtui ang puo 
ding vua, TOPA phatna a tangko ding uhi. 

7Na kungah Kedar ganhon zosie ang kikhawm ding a, Nebaioth-a tuutang teng 
in nangma’ na sem ding uhi; ka maitam tungah biehna-in tua teng kisang ding a, 
keima in a minthang ka biehinn ka minthangsah semsem ding hi. 

8Meiilum banga a leng kawikawite koi hi a, vakhu banga a tawlet vua a 
lengkhiete koi ahei? 

9 TOPA na Pasien uh’ min le Israel’ Siengtho Pa ziehin na tapate, a ngun a khamte 
utawh gamlapi panin a puoh dingin, tuikul gam mite in kei ei ngah ding a, 
Tarshish tembawte a masa ding uhi. Bangzieh ahei cile ama in nang ang 
minthangsah zo hi. 

10Gamdang mite in na kulte cieng ding a, a kumpite un nangma’ na sem ding uhi; 
azieh pen ka lungthah zieha nang kang sat mawh vangin, kang angvanna ziehin 
na tungah khuotuona kang nei zo hi. 

11Minamte in a hauna uh ang puoh thei nadingin, a kumpite uh makai-in a 
guolguola ang lut nadingun na kotpite honsa-in om den ding a, sun le zanin tuate 
kikha lo ding hi. 

12Azieh pen na na a sem lo minam le kumpi gamte mangthai ding a, tua minamte 
kisie maimang ding hi. 

13Ka mun siengtho zep nadingin Lebanon thupina ahi taasan sing, hiengpa sing, 
taasingte, na kungah ang tung ding a, keima in ka keng ngahna mun ka 
minthangsah ding hi. 

14Na mai-ah nang ang bawlsie mite’ suonlehlahte a kun kawmun hing pei-in, 
nangma ang simmawte zosie nangma’ kephang ang bawh ding uhi. Amate in 
nang pen TOPA’ khuopi, Israel-te’ Siengtho Pa’ Zion, ang ci ding uhi. 

15Nang ang kinuasie, ang kimuda, koima nawh lo-a ang kikoisa na hi a, keima in 
a thupi zing dingin kang bawl ding a, a khang khanga kipahna dingin kang bawl 
ding hi. 

16Nang in minamte’ nawi na tawp ding a, kumpite nawi zong na tawp ding hi; 
Keima TOPA, na Hundampa le na Tanpa, Jacob’ Vanglien Pa ka hi lam note in nei 
thei ding uhi. 

17Sumngo tangin kham kang puoh ding a, sia tangin ngun kang peipi ding hi; sing 
tangin sumngo, suong tangin sia kang puoh ding hi. Na mangliente Kilemna ka 
hisah ding a, na nasem uhte Dihna ka hisah ding hi. 

18Na gam sungah tatsietna kiza nawn lo ding a, na gamgi sungah sietna le 
suhsietna om nawn lo ding hi; nangma in na kulpite Hutdamna, na kotpite 
Phatna, na ci ding hi. 

Zion’ Minthanna Pasien 

19Sun hunin ni pen na khuovah hi nawn lo ding a, zan hunin hlapi vang in ang 
tan nawn sih ding hi; ahi vangin TOPA khu kumtawn na khuovah ahi a, tuale na 
Pasien zong khu na minthanna ahi ding hi. 

20Na ni tum nawn loin, na hlapi a mang nawn sih ding hi; azieh pen TOPA khu 
kumtawn na khuovah hi ding a, na dana kaana nite a tawp ta ding hi. 

21Na mite a unpi-un midih hi ding a, amate in kumtawnin tua gam luo ding uhi. 
Amate pen ka minthan nadinga ka suon, a zung meng ka khutsuoh ahi uhi. 

22Mi tawmpen khat zong be khat ang hi ding a, a neupen khat zong minam thahat 
khat ang hi ding uhi; Keima TOPA ka hi hi; a hun a tun ciengin mallang tahin tam 
thu ka tangtun ding hi. 

Isaiah 61 

Hutkhietna Lungdamna Thu 

1 TOPA Pasien’ hlagau keima tungah a om hi, azieh pen TOPA in kei sathau ei nu 
zo ta hi; ama in a kibawlsie mite kungah lungdamna thu puoh ding, lungsim 
tamkhamte a khuipieh ding, saltang mite kungah suotahna thu a tangko ding le 
thongkie mite a hlakhie ding; 

2 TOPA’ angvan kum le i Pasien’ phulah ni a tangko ding;  

3a date adingin Zion ah, vut tangin paakuol, dana tangin nopna sathau, 
lungkiehna tangin phatna puon a pie dingin keima ei sawl zo hi. Amate pen dihna 
gangpi sing kici ding a, ama’ thupina a kilah nadingin TOPA’ suon singkung kici 
ding hi. 

4Amate in tanglai-a a siesate lamphakia ding a, nidang lai-a a maimangsate 
dingsahkia ding uhi; amate in a kisiesa khuopite, khang tampi sung a 
maimangsate a puophakia ding uhi. 

5Khuol mite hing dingin na ganhonte uh an a vah ding vua, gamdang mite in na 
lo uh hlo-in na lengguite uh paw ding uhi; 

6ahi vangin note pen TOPA’ siempute ang kici ding hi; mite in note pen i Pasien’ 
nasemte ang ci ding uhi; minamte’ hauna teng kivana-in na nei ding vua, note in 
amau’ hauna teng na kisahtheipi ding uhi. 

7Azieh pen amau’ maizumna a za ni ahi a, amau’ tanh dingin maidaina kitangko 
hi, tua ahi ziehin amate in tanh a zani a luo ding uhi; tawntung lungdamna khu 
amau-a’ ahi ta ding hi. 

8Azieh pen keima TOPA in thutang dei-in, misuomna le khielna ka muda hi; a 
thaman uh thuman tahin ka pie ding a, amate tawh kumtawn thuciemna ka bawl 
ding hi. 

9Minamte lahah a suon a hlahte uh kithei ding a, mite lahah a cihlahte uh zong 
kithei ding hi; amate a mu zosie-in TOPA’ thupha piehsa minam ahi lam thei-in a 
pom ding uhi. 

10 TOPA sungah nahpi-in ka lungdam ding a, ka Pasien sungah ka hinna zosie 
tawh ka kipah ding hi; azieh pen zinei pa paakuol tawh a kizep bang le a suong 
manphate tawh motha nu a kisiem bangin, ama in hutdamna puonte keima ei 
silsah zo a, ama in dihna puontuolpi tawh keima ei tuom zo hi. 

11Azieh pen leitung in a dawn mengsahin, um in zong a sunga kitute a posah ma 
bangin, TOPA Pasien in minam zosie mai-ah dihna le phatna a posah ding hi. 

Isaiah 62 

Zion’ Dihtanna le Hutdamna 

1Ama’ dihtanna thu phalvah bangin tangin, ama’ hutdamna thu meivah kuong a 
bah masangsie, Zion ka khuolna-in ka dai om sih ding a, Jerusalem ka khuolna-
in ka mawh op sih ding hi. 

2Minamte in na dihtanna a mu ding vua, kumpi zosie in zong na vanglietna a mu 
ding uhi; TOPA in ama’ kam tawh ang phuo ding min tha tawh nang ang kihlan 
ding hi. 

3Nang pen TOPA’ khut sungah a melhoi lukhu na hi ding a, na Pasien’ khut sungah 
kumpi lukhu na hi ding hi. 

4Nang pen a Kinuasiesa, ang kici nawn sih ding a, na gam zong Gamkhing, ang 
kici nawn sih ding hi; nang pen Ama Tunga Ka Lungkimna, ang kici ding a, na 
gam zong a Kitenpi, ang kici ding hi; azieh pen nang tungah TOPA lungkim a, na 
leitang zong mite in a kitenpi ding hi. 

5Azieh pen tangval khat in ngahnu khat a kitenpi bangin note ang lampa in zi-in 
ang nei ding a, monu tungah mopa a lungdam ma bangin nangma tungah zong 
na Pasien a lungdam ding hi. 

6Jerusalem aw, na kulpite tungah galvilte ka koi zo ta hi; sun le zanin amate a sip 
ngai sih ding uhi. TOPA a phawhsahkia note zong mawh khawl sih unlen, 

7ama in Jerusalem sukipin leitung muncin tengah a minthan nadinga a bawl 
masangin, ama mawh khawlsah sih un. 

8A zietlam khut le a banhat tawh TOPA kiciem zo hi: Na galte’ an dingin na ante 
ka piekia nawn sih ding a, hanciem a na bawl lenggazu zong gamdang mite in a 
dawn sih ding uhi; 

9ahi vangin an kholte in ne-in TOPA a phat ding vua, a kaikhawm mite in zong a 
siengtho ka huong sungah a dawn ding uhi. 

10Pusuoh un, kotpite panin pusuoh un. mite adingin lampi siel un; zih un, 
lamlienpi zih un, suongte paidawh unlen, mite tungah lim khat khaito un. 

11Leimong dongah TOPA tangko zo hi: Zion’ tanu kungah, “En in, na hutdamna 
ang tung ta hi; ama in a thaman ang keng a, a mai-ah leiba sanna ding om hi,” ci 
un. 

12Amate pen, “A Siengtho Mite, TOPA’ tatsa mite kici ding a, nang pen, “A Kimusa, 
A Kinuasie lo Khuopi, ang kici ding hi. 

Isaiah 63 

Edom Tunga Phulahna 

1“Edom gam Bozrah panin puon sandup silin ang pei, tua banga puon tawh 
thupitah a kivon, a thahatna tawh ang kal suon mipa koi ahei?” “A hundam dinga 
a thahat, dih tansahna a genkhie keima ka hi hi.” 

2“Bang ziehin na puontuolte sanin na puonsilte lengga cilte-a’ tawh kibang 
ahei?” 

3“Keima tangin lengga ka cil a, mite lah panin koima in kei ei ompi lo hi; 
lungthahsa-in ka cilgawp a, a thangpaisa-in ka tuoncil hi; ka puonsil tungah a 
tuite kithezah a, ka puon teng tungah a baang hi. 

4Azieh pen ka lungsim sungah phulah ding ni om a, ka tatkhiet nasep ding kum 
ang tung zo hi. 

5Ka khuoda vangin ei panpi ding mi om lo hi; ka etcien vangin tha ei pie ding 
koima om lo hi; tuaci’n keima’ banhat tawh ka guolzo a, ka thangpaina in keima 
ei kipsah hi. 

6Ka lungthah ziehin mite tuoncilin, ka thangpai ziehin amate ka siaguoi a, keima 
in amau’ hinna sisan lei lahah ka sungsuh hi,” a ci hi. 

Pasien’ Hepina Kiphawh 

7Ama’ ei hepina dung zui le a kicing ei itna kip dung zui-in, TOPA in eite dinga ei 
seppieh sil bangkim le Israel innkuon tunga a angvanna lienpite ziehin, TOPA in 
a lungsietna zieha a silbawlte le a patah huoi TOPA’ nasepte ka sutsut ding hi. 

8Azieh pen ama in, “Amate pen ka mi tahtah ahi vua, zuouthu tawh na sem lo 
ding tapate ahi uhi,” a ci hi; ama pen 

9a gentheina zosie vuah a hundampa uh a suoh hi. Kamtaipa ahi sihle vantung 
mi’ hutdam ahi sih hi; ama’ ompina in amate a hunkhie hi; ama in a itna le a 
khuotuona tawh amate tankhie a, tanglai hunte zosie-ah amate lamto-in a peipi 
hi. 

10Hizongle amate in a ledo vua, a hlagau siengtho a dasah uhi; tua ahi ziehin ama 
pen a gal uh a suoh hi; ama ma in amate a do hi. 

11Tua ciengin amate in tanglai hun, ama’ nasem Moses’ hun a phawh uhi. 
Tuuhonte le tuucingpa tawh tuipi sung pan a peipi pa hei sungah a om ta e? 
Amate sungah ama’ hlagau siengtho a koi pa, 

12Moses’ zietlam khut tawh ama’ banhat a kizawtsah pa, a min a kithei zing 
nadingin amate mai-ah tuite khenzahin, 

13tuipi thuh tung tawn a, a peipi pa koi ahiei? Senel lahah sakol pei bangin amate 
a pua sih uhi. 

14Kuom sung a zuonsuh ganhingte bangin TOPA’ hlagau in amate toidamna a pie 
hi. Tua bangin nangma’ minthanna dingin nangma in na mite na makai hi. 

Kisiakia Thungetna 

15Vantung panin ei ensuh inlen, a siengtho le a thupi na tenna panin ei mu in. Na 
deiluotna le na hatna hei sungah om a, nei lunggulna le nei lainatna hei sunga 
om ahei? Keima kung panin tuate a kiladawh ta hi. 

16Azieh pen nang ka pa uh na hi a, Abraham in kote ei thei loin, Israel in ei phawh 
sih nanle; TOPA, aw, nang kohaw’ pa na hi hi; na min pen tangtawng pana kohaw’ 
Tanpa ahi ta bo hi. 

17 TOPA aw, kote in nangma kang giin lo nadingun, bang dingin na lampite panin 
kote ei pielsah a, kohaw’ lungtang na khausah ahei? Na nasemte, na gouluo 
minamte nei khuolna-in ang kilekia in. 

18A siengtho na mite in bakhat sung na mun siengtho a luo uhi; ahi vangin tu-in 
ka kidopite in na mun siengtho a tuoncil uhi. 

19Kote pen nangma in nei uh khah lo mite, na min tawh a kihlan kha lo mite ka 
bang ta uhi. 

Isaiah 64 

1Van phukehin hing kumsuh lacin, na mai-ah muolsangte kiling ding uhi- 

2  Mei in selgaw kuongsah a, tui a sosah bangin, na langte tungah na min kitheisah 
in. Tuaci’n nangma mai-ah minamte a citun ding uhi. 

3Kote in ka lamet khah lo uh a cizat huoi nate na bawl lai-in nangma nang 
kumsuh a, nangma mai-ah muolte kiling hi. 

4Tang lai panin ama a lamente adingin na a seppieh pasien dang koima in za ngai 
loin, koima in thei ngai lo a, koima’ mit in mu ngai lo hi. 

5Nangma in lungdamtahin thuman na a semte, na lampi zui-in ang phawh mite, 
na kimupi hi. Ahi vangin kote tungah na lungthah a, hinanle kote ka maw ta uhi; 
kote in na thu ka palsat ziehun nangma in na mai na phuol hi. 

6Ka unpi-un a sieng lo mipa tawh ka kibang ta vua, thuman taha ka sepsa zosie 
uzong puon nieh tawh kibang lel hi. Singna bangin ka vul sieng vua, ka khielnate 
un hui sem bangin ei semmang hi. 

7Na min tawh ang hlan mi koima a om sih a, ang pom dinga a hanciem zong 
koima a om sih hi; azieh pen ka kung panun na mai na phuol a, ka khielna uh 
sungah kote nei pie zo hi. 

8Hinanle nang pen TOPA aw, kohaw’ Pa na hi hi; kote pen tungman ka hi vua, 
nang ka beelkheng pa uh na hi hi; kote pen ka unpi-un na khut tawh nei bawlsa 
ka hi uhi. 

9 TOPA aw, lungthah seng sinlen, a tawntungin zong khielna ciemte zing sin. Kote 
zosie nangma mi ka hina uh tu-in ei ngaisun in. 

10Nangma’ khuopi siengthote senel gam suoh sieng a, Zion zong senel gam 
suohin, Jerusalem gamkhing a suoh hi. 

11Ka pu ka pate un nangma ang phatna uh mun, a siengtho le a etlawm biehinn 
khu mei in a katum zo ta a, ka mun nuom zosie uh zong a kisusie sieng zo ta hi. 

12 TOPA aw, tam thu-ah na ki-ip thei ding amah? Nangma sip dide-in omin 
nahpitahin kote dan ei thuohsah ding na mah? 

Isaiah 65 

Pasien’ Thukhenna a Thumanna 

1Kei ei kan lote sui dingin a baisa-in ka om a, kei ei sui lote mu dingin a baisa-in 
ka om hi. Ka min tawh ei hlan kha lo minam khat kungah, “Kei tanah om ing, kei 
tanah om ing,” ka ci hi. 

2Amau’ dei bang zui-a lampi hoi lo a zuite le a ledo mite tungah sun tungtawnin 
ka khut ka zah hi. 

3Ka maitangah a tawntunga kei ei phin zing mite, um sungah kithoina bawlin, 
tehlei tungah panamtui a hal hi; 

4hankhuh sungah to-in munsip tenga a gieh mite; vohsa ne a, a beel sungah a 
kidahhuoi sa metui a koite; 

5“Nang adingin siengtho luo ka hi ziehin, nangma tangin om in, ka kung ei nai 
sin,” a ci mite ahi uhi. Tua bang mite pen ka nahkuo vanga meikhu le sun 
tawntunga a kuong den mei tawh a kibang uhi. 

6En in, ka mai-ah gielsa-in om hi: Ka dai op sih ding a, ka thuhkia ding hi; a kicing 
tahin ka thuhkia valon ding hi. 

7A kang sung vuah amau’ khielnate le amau’ pu le pate khielnate ka thuhton 
tahtah ding hi, TOPA in ci hi; azieh pen amate in muol tungah panamtui a hal vua, 
muol tang teng tungah zong keima ei gensie uhi. Amau’ gamtatna ziehin amau’ 
sepsa thaman a cingin a kang sung vuah te-in ka thuh ding hi. 

8 TOPA in tam bangin ci hi: A bawh pan lenggazu kinga a, amate in, “Tuate sungah 
thupha om ahi ziehin susie vawt sih un,’ a ci ma bangun, ke’n zong ka nasemte 
khuolna-in tam bangin ka bawl ding a, a unpi-un ka susie sih ding hi. 

9Keima in Jacob panin suonlehlahte ka piengsah ding a, Judah panin ka muol a 
luo dingte ka piengsah ding hi; ka teeltuomte in tuate a luo ding vua, tua munah 
ka nasemte a teng ding uhi. 

10Keima ei sui ka mite dingin Sharon pen tuuhonte gamtatna mun suoh ding a, 
Akhor Kuom zong bawnghonte kuolna mun a suoh ding hi. 

11Hinanle TOPA a taisan mite, ka muol siengtho a mangngil mite, Kam-etna-in 
sabuoi pha a, Sekholna adinga zu a kihalsa hai sunga a sung note pen, 

12namsau tawh a si dingin kang sekhol ding a, ang that dingte mai-ah na unpi-un 
na kun sieng ding uhi; azieh pen kang hlat lai-in nei dawng nuom sih vua, kang 
hopi lai-in na ngai nuom sih uhi. Ka muna-ah note in a sie bawlin ka dei lo nate 
na teel uhi. 

13Tua ahi ziehin TOPA Pasien in tam bangin ci hi: Ka nasemte in a ne ding vua, 
hizongle note na gilkiel ding uhi; ka nasemte in a dawn ding vua, hizongle note 
na dangta ding uhi; ka nasemte a kipah ding vua, hizongle note na maizum ding 
uhi; 

14ka nasemte in lungdamin la sa ding a, hinanle lungtang na-in na kap ding vua, 
na lungsim uh a gim ziehin na tau vangut ding uhi. 

15Awsie lawna-a zah dingin ka teeltuom mite tungah na min uh na nuasie ding 
vua, TOPA Pasien in note ang that ding hi; hinanle ama in a nasemte tungah min 
dang khat a phuopieh ding hi. 

16Tua ciengin leitunga thupha a pie poma in a thuman Pasien suongin thupha 
pie ding a, gam sunga kiciemna nei poma in a thuman Pasien suongin kiciem 
ding hi; Azieh pen nidang lai-a buoinate kimangngil zo ta a, keima muna-ah 
kiphuolmang zo ta hi. 

A Minthang Siemthana 

17Azieh pen keima in vantha le leitha ka siem ta ding hi; nidang lai thute kiciemte 
nawn loin, zong kiphawhkha nawn lo ding hi. 

18Hinanle ka siemsate sungah lungdam kipahin om zing un; azieh pen keima in 
kipah nadingin Jerusalem ka siem ding a, lungnop nadingin ama’ mite ka siem 
ding hi. 

19Jerusalem sungah ka kipah ding a, ka mite sungah ka lungdam ding hi; tua 
sungah kaana awging le lunggimna awging kiza nawn lo ding hi. 

20Tua sungah nausen a ngehsi a om nawn sih ding a, a vuoisi lo ding upa zong a 
om sih ding hi; azieh pen kum zakhat a a si mite a khansi-in kingaisun ding a, 
kum za cing lo-a a si mite samsiet thuohin kingaisun ding hi. 

21Amate in inn a lam ding vua, a sungah a teng ding uhi; amate in lengga um a 
bawl ding vua, a ga a ne ding uhi. 

22Midangte ten nadingin inn a lampieh sih ding uhi; midangte neh dingin lengga 
um a bawl sih ding uhi; azieh pen singkung khat’ hintan ma ka mite a hing ding 
vua, ka teeltuom mite in a khut utawh a sepsate nuomtahin sawtpi a ne ding uhi. 

23A mawhna-in na sem loin, lungkhamna dingin zong tate a nei sih ding uhi; 
bangzieh ahei cile TOPA’ thupha pieh tate ahi ding vua, amau’ suonlehlahte zong 
tua bang ma ahi ding uhi. 

24Amate in ei hlat masangun keima in ka dawng ding a, amate in thu a gen 
laitahun ka bilin ka za ding hi. 

25Ngie le tuuno in an neton ding a, bawngtang bangin humpi in bukung a ne ding 
hi; ahi vangin leivui pen gulpi’ an hi ding hi! Ka muol siengthote tungah amate 
kiliemsah lo ding a, zong kisusie lo ding hi, TOPA in ci hi. 

Isaiah 66 

Pasien’ Ei Kalh Biehpiehna 

1 TOPA in tam bangin ci hi: Vantung ka topha ahi a, leitung ka keng ngahna ahi hi; 
kei adingin bang inn ei lampiehin, ka tenna ding bang mun pen ahei? 

2Tam nate zosie ka khuta ka bawlsa ahi a, tam nate zosie keima-a’ ahi hi, TOPA in 
ci hi. Ahi vangin ka et ding mi pen a kiniemkhieh le a lungsim kisia, ka thu a zah 
cienga zau-a a citun mipa ahi hi. 

3Bawngtang a go poma mihing a that tawh kibang hi; tuuno-a biehpiehna a bawl 
poma pen ui’ ngawng tan mipa tawh kibang hi; an tawh biehna a pie poma pen 
voh’ si a pie mipa tawh kibang hi; panamtui tawh phawna biehna pie poma pen 
milim thupha a pie pa tawh a kibang hi. Tam mite in a lampi ciet uh a teel vua, 
amau’ kidahhuoi a gamtatnate ah nuom a sa uhi; 

4keima in amate a simmaw bawl ding mi ka teelpieh ding a, amate tungah zauna 
ka tungsah ding hi; azieh pen ka hlat ciengin koima in ei dawng loin, ka hopi 
ciengin zong a ngai sih uhi; ahi vangin ka muna-ah amate a gitlo gamtat vua, ka 
deilo nate a teel uhi. 

TOPA in Zion Dihtangsah 

5Ama’ thugen za-a a citunte aw, TOPA thugen za un: Keima’ min zieha ang muda 
le ang pampaih na unaute in, “Na lungdamna uh ka mu thei nadingin 
TOPA kiminthangsah heh,” a ci uhi. Hinanle a kimaizumsah ding pen amate ahi 
bo uhi. 

6Ngai un, khuopi pana husapi khat khu! Biehinnpi pana awging khat khu! 
TOPA’ awging hi a, a galte a dan piehna a awging ahi hi! 

7A nausuo nat masang in ama nu a suoh zo ta hi; a nausuo natna in a phah 
masangin ama nu in tapa khat a nei hi. 

8Tua bang thute koi in na za ngai uh ahei? Tua bang thute koi in na mu ngai uh 
ahei? Ni khat sungin gam khat a pieng thei amah? Bakhat sungin minam khat a 
pieng thei amah? Hizongle Zion in nausuo natna a thuoh behin tate a suoh pai hi. 

9Naubu hong vanuhin suohsah lo ding ka mah? TOPA in ci hi; nau a suohsah 
keima in naubu ka khah ding amah? na Pasien un ci hi. 

10No Jerusalem a it zosiete aw, ama tawh lungdam unlen, ama ziehin kipah un; 
ama zieha a kap note aw, ama tawh lungdamton un. 

11Tua hile ama’ henepna nawi tawpin na gilva ding vua, a etlawm a kang sung 
panin lungnopna tawh na dawn sieng thei ding uhi. 

12Bangzieh ahei cile TOPA in tam bangin ci hi: Gunpi bangin nopsahna le luitui let 
bangin ama tungah minamte’ hauna ka tungsah ding hi; tuale note in a nawi 
tawpin ama’ kangah ang puo ding a, ama’ khup tungah na dieng vazawh ding uhi. 

13A nu in a tasen a henep bangin keima in note kang henem ding hi; note in 
Jerusalem khuopi sungah henepna na a nga ding uhi. 

A Kumpi Sep le Pasien’ Lungthahna 

14Note in na mu ding vua, na lung uh a dam ding uhi; lopa bangin na 
pumpite uzong ang nosuoh ding hi. TOPA’ khut in a nasemte tawh omton a, ama’ 
lungthahna in a galte a dona lam a kithei ding hi. 

15Bangzieh ahei cile sinsona tawh a lungthahna a thuhkia ding le meikuong tawh 
thu a hil dingin, meikuong lahah TOPA ang pei ding a, ama’ leengte pingpei tawh 
a kibang ding hi. 

16Bangzieh ahei cile TOPA in mi zosie tungah mei le namsau tawh thukhen ding 
a, TOPA in a thasa mite tam mama ding hi. 

17Um sunga pei dingin kisiensuo-in a kisiengthosah, a laikima om pen a zuite, 
vohsa le a kidahhuoi nate le zusa a ne mite mangthah ton ding uhi, TOPA in ci hi. 

18Azieh pen amau’ nasepnate le a lunggelte uh ka thei a, minam zosie le kamham 
zosie a khawmtuo dingin keima kang pei ding hi; tuale amate ang pei-in ka 
thupina a mu ding vua, 

19tuale keima in amate lahah lim khat ka koi ding hi. Amate sung panin Tarshish 
mite kung, Put le thalpi kap a siem Lud-te kung, Tubal le Javan mite kung, le ka 
minthanna a za ngai lo le ka thupina a mu ngai lo tuipi gei gamlapi-a om mite 

kungah a suohta lai mite ka sawl ding hi; tuale amate in minamte lahah ka 
thupina a pulah ding uhi. 

20Israel-te in TOPA’ inn sungah kuong siengtho tawh an tawh biehna a tawi 
bangun, amate in TOPA tunga biehna dingin minam zosie lah panin na sanggam 
zosie uh, sakolte, leengte, laangte, laate, le kalaoh-te tungah ang puo-in ka muol 
siengtho Jerusalem ah ang peipi ding uhi, TOPA in ci hi. 

21Tuale amate kimkhat zong siempu ding le Levi dingin ka la ding hi, TOPA in ci 
hi. 

22Bangzieh ahei cile ka bawl ding vantha le lei tha pen ka mai-ah a om zing ding 
hi, TOPA in ci hi; tua ma bangin na suonlehlahte ule na min uh a om zing ding hi. 

23Hla tha khat pan hla tha khat, sabbath khat pan sabbath khat, ka mai-ah ei bie 
dingin mi zosie ang pei ding uhi, TOPA in ci hi. 

24Amate pusuohin kei ei ledo mite’ siluong a en ding uhi; azieh pen a thante uh 
si loin a mei uh mit lo ding a, amate pen mi zosie’ kidah ahi ta ding uhi. 

Jeremiah 

Jeremiah 1 

ilkiah’ tapa Jeremiah’ thugente tam bang ahi a, 

2Kumpi Amon’ tapa Josiah, Judah gamah a maan zaw kum sawm le thum a cin 
kumin Jeremiah kungah TOPA’ kammal a tung hi. 

3Judah Kumpi Josiah’ tapa Jehoiakim’ uh hun le Judah kumpi Josiah’ tapa Kumpi 
Zedekiah’ uh kum sawm le khatna a tawp dong cieng, Jerusalem mite sal tang 
dinga a kipeipi a hla ngana dong ciengin zong a tung hi. 

Jeremiah’ Kihlatna le a Nasep 

4Tu-in keima kungah TOPA’ thu ang tung a, 

5“Na nu gil sunga tuisih a na vei masangin kang thei zo a, na suo masangin zong 
kang siengthosah zo hi; minamte tungah kamsang dingin nang kang koi zo hi,” 
ei ci hi. 

6Tua ciengin keima in, “Ah, TOPA Pasien! Ka thugen dan ding zong mantahin ka 
thei sih hi, azieh pen kei naupang khat ka hi bo hi,” ka ci hi. 

7Ahi vangin TOPA in kei kungah, “’Naupang khat ka hi bo hi,’ ci sin; azieh pen 
kang sawlna mi zosie kungah na pei ding a, nang kang sawl popo na gen ding hi. 

8Amate giing sin, azieh pen nangma ang hunkhie dingin kang ompi hi, TOPA in 
kang ci hi,” ei ci hi. 

9Tua ciengin TOPA in a khut hing zampheisahin ka kam ei thampieh hi; 
tuale TOPA in kei kungah, “Tu-in na kam sungah ka thute ka koi zo hi. 

10En in, minamte le kumpi gamte tungah a botkhie ding le a phelkhie ding, a susie 
ding le a paimang ding, a lam ding le a phut dingin nangma kang koi zo hi,” ei ci 
hi. 

11Keima kungah TOPA’ thu ang tung a, “Jeremiah, bang na mu ei?” ei ci hi. Keima 
in, “Almond singba khat ka mu hi,” ka ci hi. 

12Tua ciengin TOPA in ka kungah, “Na hoi mu hi; azieh pen ka thu a tangtun 
nadinga a ngah gige ka hi hi,” ei ci hi. 

13Ka kungah TOPA’ thu ang tung leuleu a, “Bang na mu ei?” ei ci hi. Tuale keima 
in, “Leilu a kinga tui a so beel khat ka mu hi,” ka ci hi. 

14Tua ciengin TOPA in keima kungah, leilu lam gam panin gam sunga a teng zosie 
tungah gimna ang tung ding hi. 

15Azieh pen tu-in leilu lam kumpi gam sunga om minam zosie ka hlan ding hi; 
amate a unpi-in ang pei-in Jerusalem lutna tunkot teng, a kulpi baang kimvel 
zosie le Judah khuopi zosie-ah a kumpi tophate uh ang phut ciet ding uhi. 

16Tuale a gitlona ziehun keima ei taisanna uh, pasien dangte tunga biehna a lui 
zieh ule a khut utawh a bawlsa uh milimte a bieh ziehun amate tungah ka 
thukhenna ka gen ding hi. 

17Hizongle na kawng gah in; dingto inlen, kang thupieh zosie amate kungah va 
gen ta’n. A mai vuah zau sin; na zau leh amai vuah kang zausisah ding hi. 

18Tuni-in gambuppi- Judah kumpite, a uliente, a siempute le a gammite langah a 
pang dingin kulh tawh a ki-im khuopi khat, sia khuompi khat le sumngo kulpi 
khat bangin kang bawl zo ta hi. 

19Amate in nang ang do ding uhi; hinanle ang zo sih ding uhi, azieh pen nang ang 
hunkhie dingin kang ompi ding hi, TOPA in ci hi,” ei ci hi. 

Jeremiah 2 

Israel a Kisia nading Pasien in Thum 

1Ka tungah TOPA’ kammal ang tung a, tam bangin gen hi: 

2Jerusalem’ zah dingin pei-in va tangko in, TOPA in ci hi: Na khangno lai-a na 
kipieh dan, motha banga kei nei itna, a kihlo nai lo gam lahah nei zui lai ka phawh 
hi. 

3 TOPA adingin Israel siengtho a, ama’ anlahna ah ga masa pen ahi hi. Tuami a ne 
zosie a maw suoh a, a tung vuah gimna a tung hi, TOPA in ci hi. 

4Jacob’ innkuon le Israel innkuon zosie aw, TOPA’ thu za un. 

5TOPA in tam bangin gen hi: Na pu na pate un ka sungah bang khielna mu a, ka 
kung panin gamlapi ah peimangin, kimanna a nei lo nate nua zui-in, bangma lo 
suoh uh ahei? 

6Amate in, “Egypt gam panin eite ei peipi to-in gammang lahah ei na pui a, senel 
gam le dumte lah, leigaw gam mielking lah, tui a oplona gam, koima pei ngai lona 
gam le koima ten lona gam sungah ei peipi pa “TOPA hei-ah om ahei,” a ci sih uhi. 

7A gate le a hoi nate na neh thei nadingun an vauna gamah note kang tunpi hi. 
Ahi vangin na lut ciengun ka gam na buasah vua, ka gouluo leitang kidah na 
huoisah uhi. 

8Siempute in, “TOPA hei-ah om ahei” ci loin, thukham zangte in zong ei thei sih 
vua, Keima tungah makaite in khielna a bawl vua, kamsangte in Baal min tawh 
thu genin, amate in phattuomna a pie lo nate’ nua a zui uhi. 

9Tua ahi ziehin keima in note khatvei kang mawsah hi, TOPA in ci hi. Keima in na 
tate uh’ tate tungah kang mawsah lai hi. 

10Cyprus tuipi gei kan unlen va en ta un. Kedar ah mi sawl unlen va lim-et ta un; 
tam bang nate a pieng ngai amah, en un. 

11Pasien tahtah ahi sih vangin minam khat in a pasien-te a hleng ngai uh amah? 
Ahi vangin ka mite in a minthanna uh pen phattuomna a pie lo nate tawh a hleng 
uhi. 

12Vantungte aw, tami thu-ah ciza unlen, zauthawngin sip dide un, TOPA in ci hi. 

13Azieh pen ka mite in sietna nam ni a bawl uhi: Amate in hinna tuinah ahi keima 
ei taisan zo ta vua, amate adingin tui a vei thei lo, a kehsa tuikhuh a to uhi. 

14Israel sila ahi amah? Inn sunga pieng sila ahi amah? Tua ahile bang dinga ama 
kisuom gam ahei? 

15Humpite in ama hawhsan a, amate nahpitahin a hawh uhi. Amate in ama’ gam 
gamkhing a suohsah vua, a khuopite vuah koima teng loin a kisie gawp hi. 

16Tua tham loin Memphis le Tahpanhes mite in nangma’ lu tunga kumpi lukhu a 
satkeh zo ta uhi. 

17 TOPA na Pasien un lampi-ah note ang pui laitahin, ama na nuasie ziehun, na 
tung vua tam bang ang tung hi lo amah? 

18Tua ahile Nile tuite dawn dingin Egypt gamah na pei ziehun bang na 
phattuompi uh ahei? Ahi sihle Euphrates tuite dawn dingin Assyria gam na pei 
ziehun bang na phattuompi uh ahei? 

19Na gitlona un dan ang tuohsah ding a, na nuatolna un ang mawsah ding hi. 
TOPA na Pasien uh taisanin, na sung vuah keima nei giin nawn lo ciengun, tua 
khu a hoi lo a khalawng ahi lam mu-in thei ta un, Vanglien TOPA in ci hi. 

20Hun sawtpi lai panin na hahkol na hliehtawng ta mel a, ang kikhina khaute 
zong bottanin, “Na na ka sem sih ding hi!” na ci hi. Muolsang tung teng le singna 
hing nei cin tengah lumin na pahtat hi. 

21Hinanle nang pen a ci hoi pen pana deiteel lenggui banga kang na tu na hi hi. 
Tua ahile nang bangci kisiet a, gam lenggui na suoh ta vanuh na hei? 

22Tang-al tui tawh kisilin savan tampi zang nan lacin ka mai-ah na mawna nieh 
om lai veve hi, TOPA Pasien in ci hi. 

23Bangci bangin, “Kei ka bua sih a, Baal pasien-te nua ka zui sih hi,” ci thei na 
hei?” Kuom sunga na lampi en in; na bawlsate thei in. Nang pen a kawi taitai 
kalaoh laa hua na bang hi. 

24Gamlah nuom a sa, a hua senga hui dih vapiel gam sakol koi in khaam zo ding 
ahei? A suite in gim pipi-in sui kul loin a hua hunin mu lel ding uhi. 

25Na keng guohin lam pei sinlen, na dang zong tasah sin. Ahi vangin, “Lamet om 
sih, azieh pen khuol mite ka ngai hi, amau’ nua zui vang,” na ci hi. 

26Guta khat a kimat ciengin a maizum bangin, Israel innkuonte- amate, a 
kumpite uh, a uliente uh, a siempute ule a kamsangte uh a maizum ding uhi. 

27Amate in singkung khat kungah, “Nang ka pa na hi hi,” a ci vua, suongtum khat 
kungah, “Ei piengsah pa na hi hi,” a ci uhi. Bangzieh ahei cile amate in kei ei 
maingat loin, ei nuangat uhi. Ahi vangin hamsat a tuo uh ciengin, “Hing pei inlen 
ei hun in!” ei ci veve uhi. 

28Hizongle noma dinga na bawl uh na pasien-te uh hei-ah a om ta ahei? Amate 
in na hamsat hun vua ang hun thei uh ahile kihunsah un. Bangzieh ahei cile Judah 
aw, note in na khuopi zaza uh pasien-te na nei valia uhi. 

29Bang dinga nei mawsah uh ahei? Na unpi-un kei nei ledo zo uhi, TOPA in ci hi. 

30A thu om lo pi-in na tate uh dan ka pie hi; amate in sapna a sang tuon sih uhi. 
A gilkiel humpi bangin na namsau un na kamsangte uh thatgam zo hi. 

31No khang mite aw, TOPA’ kammal ngai un! Israel adingin kei senel gam tawh 
ka kibang ngai ta a, ahi sihle a miel keikui gam ka bang ngai ta amah? Tua ahile 
ka mite in, “Kote ka suohta ta vua, nang kungah kang pei nawn sih ding uhi,” 
bang dingin ci thei uh ahei? 

32Ngahnu khat in a kizepnate mangngilin, motha khat in a motha puonte a 
mangngil thei amah? Hizongle ka mite in sim zawh lo ni tampi sung kei ei 
mangngil uhi. 

33Na lawmngai ding a sui dan siem ta lawm ma cie! Numei gilote tung nangawn-
ah zong na zie na tongte na hil tabo hi. 

34A inn uh lu-in na mat sih vangin, na puon mongah mawnei lo mizawngte’ sisan 
baang kimu hi. Tam teng zosie gamta napi 

35nangma in, “Kei ka maw sih hi, a mantahin kei tungah ama lungthah nawn lo 
hi,” na ci hi. “Kei ka maw sih hi,” na ci ziehin tu-in nang tungah thu kang khen 
ding hi. 

36Na opdante khel zieuzieu-in nop len sam cie izaw! Assyria in nang ang 
maizumsah bangin Egypt-te in zong ang maizumsah ding hi. 

37 TOPA in na mi muonte a nuol tah ziehin nang zong luhum kawmin tua gam 
panin nang pei ding hi; amate tungtawnin bangma na nga sih ding hi. 

Jeremiah 3 

A Thumaanlo Israel 

1Pasal khat in a zi khul hinlen ama kung panin tua nu pei-in midang khat’ zi va 
hi taleh, ama tua nu kungah a peikia diei mah? Khum gam nahpi tahin bua ta lo 
ding amah? Kingaipi tampite tawh na pahtat zaw ciengin ka kung nang kilekia 
diei mah, TOPA in ci hi. 

2Muolpawn sangte lamah dahto inlen en in! Mi tawh na lupton lona mun hei-ah 
om ahei? Lam gei-ah to-in na lawmngaite na ngah a, senel gam sunga a zin 
kawikawite na bang hi. Na gitlona le na pahtatna in gam sung na buasah hi. 

3Tua ahi ziehin guotui kikangsah zo a, khal guo a zu nawn sih hi; hinanle numei 
pahtatte’ mel na puo a, na zum thei vawt sih hi. 

4Tu mama-in keima nei hlan a, “Ka Pa aw, nang pen ka khangno lai-a kipanin ka 
lawmpa na hi hi. 

5A tawp dongin ama lungthah denin, a lungham den sam ding amah? Nangma 
tam bang danin na ham a, hinanle na bawl thei sietna zosie na bawl zo hi,” a ci 
hi. 

Kisiekia nading Hlatna 

6Kumpi Josiah in a uh lai-in TOPA in keima kungah tam bangin a gen hi: A zulzau 
Israel, muolsang cinteng le singna hing nei cinteng ah kato-in khum mun tenga 
a gamtat dan le a pahtat dante na mu zo tai mah? 

7Tuale keima in, “Tam teng zosiepi a gamtat zaw ciengin ka kungah ama ang 
kinualekia na va,” ci-in ka ngaisun hi; hizongle ama ang kinuale sih a, numei 
ginalo a sanggamnu Judah in ama’ gamtatna a mu hi. 

8Ama in a angkawmna teng zosie zieha khulna lai tawh ka sawlmang a zulzau 
Israel zong a mu hi; hizongle numei ginalo Judah a zau vawt sih a, tuale mahin 
ama nu zong va pei-in a va pahtat zawsop hi. 

9Ama in ama’ pahtatna a bai ngaisut lel ziehin suongtum le singkungte tawh 
mawna bawlin gam sung a buasah hi. 

10Hizongle tam teng zosiepi ziehin a zulzau, a sanggamnu Judah pen lungsim 
tahpi tawh ang kilekia ahi sih a, ang kilekia kipang ahi bo hi, TOPA in ci hi. 

11Tua ciengin TOPA in ka kungah ang gen hi: A ginalo Judah sangin a zulzau Israel 
pen khielna a tawmzaw nei bang danin a kitalang zawsop hi. 

12Pei inlen tami kammalte leilu lamah va tangko in: A zulzau Israel aw, hing 
kilekia in, TOPA in ci hi. Kei mi khuotuo thei pa ka hi ziehin lungthahna tawh kang 
en sih ding a, zong ka lung a thah zing sih ding hi, TOPA in ci hi. 

13 TOPA na Pasien na langpanna, singna hing nei cin tenga zinte lahah na 
angvanna na thezahna, keima’ thu nei man lonate beh pulah in, TOPA in ci hi. 

14A zulzau ka tate aw, hing kilekia un, azieh pen kei nohaw’ pupa ka hi hi, TOPA in 
ci hi; keima in khuopi khat pan mi khat, innkuon khat pan mi ni kang la ding a, 
Zion ah kang peipi ding hi. 

15Ka lungsim banga pilna le theitelna tawh note ang va dingin ka tuucingte kang 
pie ding hi. 

16Tuami ni ciengin gam sungah note pungin na khan ciengun, amate in 
“TOPA’ thuciemna Singkuong,” thu a gen nawn sih ding uhi. Tua pen kingaisun 
kha nawn loin, kiphawkhah nawn lo ding a, zong kigoi beh lo ding hi; adang khat 
zong kibawl lo ding hi, TOPA in ci hi. 

17Khum hun ciengin Jerusalem khuopi pen TOPA’ topha kici ding a, TOPA’ opna 
Jerusalem ah minam zosie kikhawmin, amate in a gitlo lungsim uh a pauzui 
nawn sih ding uhi. 

18Tuami ni ciengin Judah innkuonte in Israel innkuonte a pawl ding vua, leilu 
lam panin na pu na pate’ gouluo dinga ka na piehsa gamah a peiton ding uhi. 

19Minam zosie’ gouluo lahah a hoipen le a nop tuoh gam khat hing pie-in, ka 
tapate lahah bang hing ci koi ding ka hei, ci-in ka ngaisun hi. Keima nei zuina 
panin nuakia loin ka Pa aw, ei ci va uteh, ci-in ka ngaisun hi. 

20Tuale mahin a zulzau zi in a pasal a nuasie bangin, tuaci’n ka tungah na zulzau 
uhi, Israel innkuonte aw, TOPA in ci hi. 

21Muolpawn sangte tungah awging khat kiza a, tua khu Israel’ tate kaana le 
mauna ahi hi, azieh pen lampi panin amate a piel vua, TOPA a Pasien uh a 
mangngil uhi. 

22A zulzau ka tate aw, hing kilekia un, keima in na zulzauna uh kang damsah ding 
hi. 

23Muol tungte le a tunga om guolnopna le muoltangte khu zuoupi tahtah ahi hi. 
A mantahin Israel’ hutdamna pen TOPA i Pasien uh sungah a om hi. 

24“Ahi vangin a zumhuoi nate in i khangdawn lai vua kipanin i pu i pate sep 
gimna zosie, a tuuhon le a ganhonte uh, a tanu a tapate uh valtum sieng zo hi. 

25Maizumin lumin mindaina in kituomsah vai. Azieh pen i khangdawn lai-a 
kipan tuni dongin TOPA i Pasien tungah eihaw le i pu i pate i maw zo ta 
vua, TOPA i Pasien uh’ thu i na mang ta sih uhi,” a ci uhi. 

Jeremiah 4 

1Israel aw, na kinuale leh, kei kungah hing kinuale in, TOPA in ci hi. Ka opna panin 
na kidahhuoinate hemmang dawhin, na vathap nawn sih a, 

2“TOPA a hing ahi ma bangin!” ci-in ka minin thuman thutang le thudih tawh na 
kiciem leh, ama ziehin minamte in thupha nga ding a, ama’ vang tawh amate a 
kisathei ding uhi. 

3Bangzieh ahei cile TOPA in Judah mite le Jerusalem-a tengte kungah tam bangin 
ci hi: Na lo uh kal unlen, ling lahah khaici vaw sih un. 

4Judah mite le Jerusalem-a tengte aw, TOPA adingin no le no tep kitan unlen, na 
lungsim tepte tan un. Na khuci bawl sih uleh na gitlo gamtatnate uh ziehin koima 
in a phel zawh lo ka lungthahna mei bangin ang kuong ding hi. 

A Kibusimna le Judah a Kisiet nading Kigalgih 

5Judah gamah genzah unlen, Jerusalem ah tangko un: Gam sung cintengah 
pengkul mut un; nahpi-in awng unlen, “Hing kikhawm un, kul tawh ki-im 
khuopite sungah pei-in lut va vui!” va ci ta un. 

6Bangzieh ahei cile leilu lam panin gitlona le sietna lienpi kang puoh ziehin, Zion 
lam nga-in dielkhai khat khai-in na suotah nadingun tai unlen, khuomuong sih 
un. 

7A kibuhna hamphul lah panin humpi khat ang pusuoh zo a, minamte a susie 
ding pa ang kipanzo ta hi; na gam uh gamdai a suohsah ding le mi ten thei lo a 
suo nadinga na khuopite uh a susie dingin a opna panin ama ang kuon zo ta hi. 

8Tam thu ziehin la-ip puon kikhu-in kapin mau un: “Eite kung panin a zauhuoi 
mama Pasien’ lungthahna a kinuale nai sih hi,” a ci hi. 

9Tua ni ciengin kumpite le uliente lungkie ding uhi; siempute ciza-in kamsangte 
in lamdang a sa ding uhi, TOPA in a ci hi. 

10Tua ciengin keima in, “Kadei, TOPA Pasien, ka lawl vua namsau a kiphu laitah 
na ngawnin, ‘Nohaw adingin ang hoi na ding hi,’ ci-in tam mite le Jerusalem-te 
sol citahin na sol hi!” ka ci hi. 

11Tua hun ciengin tam mite le Jerusalem-te kungah tam bang kici ding hi: Senel 
gam sunga muolpawn sangte lah panin ka mite lamah huisa khat ang lang ding 
a, tua hui pen ansi zap ding le a mut siengtho ding hi lo hi, 

12tua bang adingin tua hui hat luo ding hi. Tu-in amate kungah thukhen ding a 
genpa keima ka hi hi. 

13En un! meii bangin ama ang zamto a, a sakol leengte pumpei tawh kibang hi; 
muvanlai sangin a sakolte gangzaw hi. Eite in gimna i thuoh ding uhi, azieh pen 
a kisie i hi ta uhi! 

14Jerusalem aw, ang kihutdam nadingin na lungsim gitlonate sawp sieng in. Na 
sungah na gitlo lungsim bang tanvei vom ding na hei? 

15Azieh pen Dan panin aw khat ang ging a, Ephraim Muol panin gimna 
kiphuongzah hi. 

16Minamte kungah, “Amate tanah om!” ci-in gen un. Jerusalem langkhatah 
phuongzah un. “Gamlapi panin a imtawm dingte ang kuon uhi; Judah khuopite 
langkhatah amate a awng uhi. 

17Lohungte bangin ama a imtawm uhi, azieh pen ama in keima ei ledo hi, TOPA in 
ci hi. 

18Na opdante ule na silbawlte un note tunga tam thu ang tut ahi hi. Tam khu na 
manthaina ahi ta hi; tua khu bang a ci khat ta diei! Tuami in na lungtang ang sun 
hi,” a ci hi. 

A Kisie Minam ading Dana 

19Ka sintang na, ka sintang na! A na sengin ka kilumlet va-ia hi! Aw ka lungsim 
gim sam e! Ka lungtang a kisai vapial hi; ka om muong thei sih hi; azieh pen 
keima in pengkul mutna aw, gal sim pataukona aw ka za hi. 

20Gimna khat zaw gimna khat tung a, gam buppi a kisie zo hi. Thakhatin ka buhte 
kisie a, bakhat sungin ka puonkhaite kisie hi. 

21Bang tanvei kidona dielkhai mu-in bang tanvei pengkul aw za ding ka hei? 

22“Ka mite a mot ziehun theitelna ei nei sih uhi. Amate naupang maw a bang vua, 
theitelna a nei sih uhi. A sie bawl lam a siem vua, hinanle a hoi sep dan ding a 
thei sih uhi,” a ci hi. 

23Leitung ka en a, tua in lim le mel nei loin a awngthawlpi ahi hi; vantungte zong 
ka en a, khuovah a nei sih uhi. 

24Muolte ka en leh, a kiling valuh vua, muoltangte zong khu a kivei kawikawi uhi. 

25Tuale keima in ka en a, koima a om vawt sih hi. Vana leng vate zosie zong a 
lengmang sieng uhi. 

26Ka en leh, logam hoi teng senel gam suoh sieng a, TOPA mai le ama’ lungthahna 
mai-ah a khuopi zosie uh a kisie sieng hi. 

27Bang ding ahei cile TOPA in tam bangci hi: Gam buppi kisie ding hi; hizongle ka 
susie sieng sam sih ding hi. 

28Tam thu ziehin leitang kap ding a, vantung zong a miel ding hi; azieh pen keima 
in ka gensa ahi a, keima in ka khensatsa ahi hi; ka lungsim ka khelkia ta sih ding 
a, zong ka dawhkia ta sih ding hi. 

29Sakol tunga tuongte le thal tawite’ aw a kizah ciengin khuopi zosie a taimang 
sieng uhi; amate hamphul lahah lutin suong lahah a kato uhi. Khuopi zosie 
kinuasie-in a sungah koima teng lo hi. 

30Nang a kisiesa pa aw, puon ausan silin, kham tawh kizemin, na mit za na nu 
khu bang na deina ahei? Nang le nang a kimawhzep na hi a, na lawm ngaite in 
ang nuasie ta uhi; amate in na hinna a lah sawm uhi. 

31Azieh pen numei nausuoh kuon a kiko bang khat ka za a, a tacil suoh dinga a 
tau bang khat, husam liengin Zion’ tanu kiko a, a khutte zah vazawhin, “Gimna 
thuoh lah ka hi ta’n! Ei that dingte mai-ah ka tha nem sam e!” a ci hi. 

Jeremiah 5 

Pasien’ Mite Kisietcipna 

1Jerusalem gawlzing lahah suhtai totai unlen, en kawikawi-in ciemte un! A tuol-
awng teng sui-in en unlen, a dih gamtat le thuman a sui mi khat na mu vua ahile 
keima in Jerusalem mawna ka maisah ding hi. 

2“TOPA’ minin a kiciem vangun amate pen zuouthu tawh a kiciem ahi bo uhi. 

3 TOPA aw, nangma’ mit in thuman sui hi lo amah? Nang in amate na vuoh vangin 
amate in na a sa sih uhi; nang in amate na sat vangin a kibawlpha nuom tuon sih 
uhi. A maitang uh suongtum sanga a sahzaw-in a bawl uhi; amate a kisia nuom 
vawt sih uhi. 

4Tua ciengin keima in, “Tam mite mizawng ahi a, thu ngaisutna a nei sih uhi; 
azieh pen amate in TOPA’ lampi le a Pasien uh’ thukham a thei sih uhi. 

5Mihaute kungah va pei ta vangin amate va hopi ta vang; amate in TOPA’ lampi a 
thei vua, a Pasien uh’ thukham zong a thei tahpi uhi,” ka ci hi. Hinanle amate in 
a unpi-un hahkol hliehtawngin, a kikhina khaute a botsat uhi. 

6Tua ziehin gamlahah humpi in amate that ding a, senel gam sunga ngie in amate 
a susie ding hi. Kamkei in amau’ khuopite buh dap ding hi; tuate pana a pusuoh 
poma ehmal ding hi, azieh pen amau’ tatkhielna tam a, amau’ nuatolnate nasie 
luo hi. 

7Na mawnate uh kang bangci maisah thei ding ahei? Na tate un keima ei nuasie 
zo a, pasien ahi lopite po tawh kiciem zo uhi. Gilva tahin an ka va ciengin amate 
in ang a kawm vua, numei pahtatte’ inn-ah a honpei valuoi uhi. 

8A gilva sakoltang lante bangin a vengpa’ zi lunggulin a tau vahut uhi. 

9Keima in tam teng ziehin amate dan thuohsah lo ding ka mah? TOPA in ci hi. Hici 
bang minam tungah phu la loin om ding ka hi amah? 

10A lenggui guol lahah peito-in vasusie ta’nlen, hizongle a unpi-in suhmangpieh 
sieng sin; abate heusiengpieh in; azieh pen tuate TOPA- a’ ahi sih hi. 

11Azieh pen Israel innkuon le Judah innkuon-te kei tungah a muonhuoi vawt sih 
hi, TOPA in ci hi. 

12Amate in TOPA thu-ah zuouthu a gen vua, “Ama’n bangma bawl sam sih va. Eite 
tungah sietna tung loin, gal le sa le kiel le ta zong i tuoh sih ding hi,” a ci uhi. 

13Kamsangte lah hui a bang leltah uhi, azieh pen amau’ sungah thu a om sih hi. 
Amau’ thugen bangin a tung vuah kibawl ding hi! 

14Tua ziehin Vanglien TOPA Pasien in tam bangin a gen hi: Amate in tam thu gen 
zo uh ahi ziehin na kam sung vuah ka thute meikuong ka bangsah ding a, sing 
tawh a kibang tam mite meikuong in a katum ding hi. 

15Israel innkuonte aw, a gamlapi panin na kung vuah minam khat kang puoh 
ding hi, TOPA in ci hi. Tua khu a thahat minam, tangmaleh lai-a a om ta bo, a ham 
na thei lo uh, a thugen zong na thei lo uh minam khat ahi hi. 

16A thal-um uh pen a kihongsa han tawh kibang a, amate a unpi-un galhang 
thahat vive ahi uhi. 

17Amate in na anlahsate ule na ante uh ang khawnpieh ding a, na tanu na tapate 
uh zong ang thagampieh ding hi; amate in na tuuhon, na bawnghonte uh ang 
khawnpieh ding hi; na lengguite ule na theikungte uzong ang nehmangpieh ding 
hi; amate in kul tawh a ki-im na muon mama uh noma’ khuopite namsau tawh 
ang suhsietpieh ding hi. 

18Ahi vangin keima in tua ni cieng nangawnin zong note kang cigamsah sih ding 
hi, TOPA in ci hi. 

19Na mite in, “Bang dinga TOPA i Pasien in tam teng zosiepi eite tunga ang bawl 
a ta diei?” ang ci ciengun nangma in amate kungah, “Kei ei nuasie-in, na gam sung 
vuah gamdang pasien-te’ na na sep bangun, na gam uh ahi lo gam khatah 
gamdang mite’ na na sem ding uhi,” na ci ding hi. 

20Jacob innkuon sungah tami thu genzah unlen, Judah sungah zong tami thu 
phuongzah un: 

21No mimaw thu ngaisun thei lo mite, mit nei napi khuomu lote, bil nei napi khuo 
za lo mite aw, tami thu khu za un. 

22Kei nei giing sih uh amah, TOPA in ci hi. Ka mai-ah na citun sih uh amah? Keima 
in tuipi gamgi dingin senel ka koi a, tua khu kantan zawh lo dinga a dalna-a zah 
zing ding ahi hi; tuihuolte a kile valuh vangin amate in a zo zo sih vua, a gin 
vapual vangin a kantan zo tuom sih uhi. 

23Ahi vangin tam mite a lungtang uh khauhin, ledo nopna lungtang a nei vua, 
kilehei-in a peimang uhi. 

24Amate in a lungsim sung vuah, a huna guote ang zusah, tua guo le khal guo ei 
pie le eite dinga anlah hun ei sepieh pa, “TOPA i Pasien zatah vai,” a ci vawt sih 
uhi. 

25Na khielnate un tami na hoite a khahtan ta a, na mawnate un tua na hoite ang 
taansah ta uhi. 

26Azieh pen ka mite lahah mi ginalote kimu hi; amate in midangte’ neisate a 
lahpieh uhi. Amate in vathangsie bangin thang sie-in mite a man uhi. 

27Va khumna bawng ah vate a dim ma bangin solna tawh a nga uh van teng tawh 
a inn uh kidim hi; tua ahi ziehin amate hau-in ang vanglien ta vua, 

28ang thau milmelin ang zol sipsep ta uhi. Amate in gitlo gamtatna lamah tawp 
hun kici a thei sih uhi; pa nei lote nopsah nadingin a thu uh thutangin khenpieh 
loin, tasamte nga ding thute-ah a panpi sih uhi. 

29Tam teng ziehin amate dan tuohsah lo ding ka mah, TOPA in ci hi. Tam bang 
minam khat tungah phu la lo ding ka mah? 

30A dipkuothuoi, a zauhuoi thu khat gam sungah pieng zo hi: 

31Kamsangte in zuouthu a gen vua, kamsangte’ thupieh bangin siempute 
vaihawm hi. Ka mite in tua bang dante a dei lai vaset vua, hinanle a tawpna ang 
tun ciengin bang na bawl ta ding vuoi? 

Jeremiah 6 

Hun Ang Naina le a Zauhuoi Gal Kisimna 

1Benjamin’ suonte aw, na suotah nadingun Jerusalem laikim panin tai un. Tekeo- 
ah pengkul mut unlen, Beth-haccherem ah lim khat khai un. Bangzieh ahei cile 
leilu lam panin gimna le sietna lienpi ang tung hi. 

2Keima in Zion tanu khu a deihuoi pen lonona gam tawh ka tekah hi. 

3Tuucingte a tuuhon utawh ama sim dingin a kuon ding vua, a kimvel vuah a 
puonbuhte uh lamin a unpi-un a mun ciet vuah ganhonte a vah ding uhi. 

4“Tua nu tawh kido dingin kithawi un. Tho un, sunlai-in sim va vui!” a ci uhi. “A 
da i hi ta uhi, azieh pen ni lah kiemsuhsuh ta, nitah lam a hlimliep zong ang sau 
tehteh ta!” a ci uhi. 

5“Tho un, zan ciengin simin, a kumpi innte uh susie vai!” a ci uhi. 

6Azieh pen Vanglien TOPA in tam bangin ci hi: A singte phua sieng unlen, 
Jerusalem sim nadingin leicien cieng un. Daan tuoh valon ding khu tami khuopi 
ahi hi. A sungah bawlsietna ci simlo bangma dang om lo hi. 

7Tuikhuh sungah tuiciim a vei kihkiah bangin ama in a gitlona tuiciim bangin a 
khol hi. A sungah tatsietna le kisuhsietna kiza den a, ka masangah natna le liem 
le bai om zing hi. 

8Jerusalem aw, kidawm in, na kidop sih leh nang hing kidahin kang nua heisan 
ding a, gamkhing le koima ten lona gam kang suohsah ding hi. 

9Vanglien TOPA in tam bangin ci hi: Lengga kungah a sangh teng a kikhon sieng 
bangin Israel a omlai teng zong khon sieng vet in. Lengga khon pa bangin a bate 
tungah na khut zamsah kia in. 

10Amate in a zah thei nadingin koi hopi-in koi galgih ding ka hei? En vawi, a bil 
uh bing a, khuo a za thei sih uhi. Amate dingin TOPA’ kammal khu simmawna-a 
kizang ahi a, tua sungah nuom a sa sih uhi. 

11Ahi vangin keima pen TOPA’ thangpaina tawh ka kidim a, ka sunga ka khol ding 
zong ka cimtah ta hi. 

12Amate, a inn uh, a lote ule a zite utawh midang kungah kipieton ding hi. 
Bangzieh ahei cile khum gama tengte langah ka khut ka zah ding hi, TOPA in ci hi. 

13Bangzieh ahei cile a neupen pan a lienpen dongin thumaan lo sum ngana 
lamah a koimapo a duhop uhi; kamsangte a kipan siempute dongin koimapo in 
zuou a phuoh uhi. 

14Amate in ka mite’ liemma a thop bawlpieh vua, kilemna om vawt lopi, 
“Kilemna, kilemna,” a ci mawhmawh uhi. 

15Zumhuoi tahin gamta-in a kidahhuoi nate a bawl vua, hinanle amate maizum 
loin, kisuonna dan zong a thei sih uhi. Tua ahi ziehin a puate lahah amate zong a 
pua ding uhi. Amate dan ka pieh hun ciengin a kilawnkhie ding uhi, TOPA in ci hi. 

16 TOPA in tam bangin a gen hi: Lamka bawm-ah ding inlen khuodah un. Lam hoi 
ahi lampi luite dong unlen, tua lampi khu zui un. Tua hile note in toidamna na 
mu ding uhi. Ahi vangin amate in, “Ka zui sih ding uhi,” a ci uhi. 

17Note dingin galvil ding mite ka koi hi: Keima in “Pengkul gin ngai un!” ka ci hi. 
Ahi vangin , “Ngai sih va ung,” a ci uhi. 

18Tua ahi ziehin minamte aw, za un. Mihonpite aw, amate kunga tung ding thu 
thei un. 

19Leitung aw, za in. Amate in ka thute khawhsa loin ka thuhilte a nuol ziehun 
tam mite tungah a gelna ga uh ahi, gimna ka tungsah ding hi. 

20Sheba pana ang pei panamtui hile, gamlapi pana ang pei sing namtuite hile, 
ken bangin mang ding ka hei? Na meihal biehnate uh kisang thei lo a, na 
biehpiehnate un ei lungdamsah lo hi. 

21Tua ahi ziehin TOPA in tam bangin gen hi: En un, amate a pua nadingin keima 
in tam mite mai-ah a kipal thei ding uh nate ka koi ding a, pate le tate, innvengte 
le lawm le guolte tawh a kisie ding uhi. 

22 TOPA in tam bangin gen hi: En un, leilu lam gam panin minam khat ang pei ding 
a, leimong a gamla pen panin minam lien khat gal sim dingin a kithawithawi ta 
hi. 

23Amate in thal le teipi a tawi vua, gilo-in hepina a nei sih vua, a huging uzong 
tuipi hawh ging tawh kibang hi. Zion tanu aw, nang ang sim dingin sakol tungah 
a tuong vua, galkuon dinga a kisa galhang khat bangin a kivon uhi! 

24“Amau’ thute i za zo ta vua, i khutte uh a zaw sieng ta hi. Lungkhamna in ei 
tukon a, numei nausuoh bangin na i sa hi. 

25Galte in namsau a tawi vua, i kimvel zosie a zauhuoi ziehin, gam lahah pei sih 
unlen, lampi-ah zong pei sih un,” a ci hi. 

26Ka mite aw, la-ip puon sil unlen, vut lahah kilawmlia un. Tapa tang khat a kikaa 
bangin mau-in nahpi tahin kap vapo un. Azieh pen ei susie ding pa thakhatin eite 
tungah ang tung ding hi. 

27Amau’ lampite thei-in note in na ze-et thei nadingin, ka mite lahah a ze-et pa 
le a siengsah pa dingin nang kang bawlzo hi. 

28Amate ahile a unpi-un a lungkhau mi ledote ahi vua, mi daisahin vah kawikawi 
uhi. Sumngo le siatang bangin a sah vua, a unpi-un a sie lamin a gamta uhi. 

29Pum hazapin kizap a, mei in hanawh tang a tuisah sieng hi. Tua puma a 
kizapzap khu a mawhnapi ahi bo hi. Bangzieh ahei cile migilote a kizap sieng zo 
sih hi. 

30Amate “a kinuol ngun” kici ding hi. Azieh pen TOPA in amate nuol zo hi. 

Jeremiah 7 

Jeremiah in Minam Tunga Pasien’ Thukhen ding Phuongzah 

1Jeremiah kunga a tung TOPA’ kammal tam bang ahi hi: 

2TOPA’ biehinn kotpi-ah ding inlen, tua munah tami thu phuongzah in: TOPA a bie 
dinga kotpi sunga ang lut no Judah mite zosie aw, TOPA’ kammal ngai un. 

3Vanglien TOPA Israel’ Pasien in tam bangin ci hi: Na lampite ule na gamtatnate 
uh puopha unlen, tam munah note tawh ei tengtonsah un. 

4Tam bang zuouthute tahsang sih un: “Tami TOPA’ biehinn ahi hi, TOPA’ biehinn 
ahi hi, TOPA’ biehinn ahi hi,” a ci uhi. 

5Bangzieh ahei cile note in na lampi ule na gamtatnate uh na puophat tahtah vua, 
khatlekhat tungah thutanga thu na vaihawm tahtah uleh, 

6pemtate, pa nei lote, le meigongte gawt loin, ahi sihle tam munah midihte sisan 
luongsah loin na siet nadingun pasien dangte nua na zui sih uleh, 

7tanglai-a na pu na pate uh tungah a nei zing ding vua ka pieh tam gam sungah 
note tawh kang tengton ding hi. 

8En un, kimanna a nei lo zuouthu kigente na tahsang talawm uhi. 

9Note guta-in tuol thatin, ang kawmin, a manlopi-in kiciemin, Baal kungah 
biehna pie-in na thei ngai lo uh pasien dangte nuazui-in, 

10tua ciengin hing pei-in ka min tawh kilo tami biehinn sunga ka mai-ah dingin, 
“Kote suohta ta ung!” na cizaw ciengun a kidahhuoi tami nate zosie pi ma 
bawlkia zel ding na hi uh amah? 

11Ka min tawh a kilo tami biehinn nohaw’ muna-ah misuomte’ kibuhna mun a 
suoh ta amah? 

12Tu-in a cila ka min ka tensahna Shiloh-a keima’ munah va pei ta unlen, ka mi 
Israel-te gitlona zieha ka silbawl va en ta un. 

13Tu-in zong tam silte zosie na bawl vua, na kung vuah kang gengen vangin ngai 
tuon loin kang hlat hlat vangin ei dawng lo na hi ziehun 

14ka mina a kilo, na muon uh tami biehinn le note tung le na pu na pate uh tunga 
kang pieh tami mun khu Shiloh-a ka bawl bangin ka bawl ding hi. 

15Keima in na sanggamte uh Ephraim’ suonlehlah zosie ka nawmang bangin 
keima’ mun panin note zong kang notmang ding hi. 

Mite’ Thumanlona 

16Tam mite adingin thu ngetpieh sin, amate adingin kap sinlen, zong thumpieh 
sin. Bangzieh ahei cile keima in na thungetna kang ngaipieh sih ding hi. 

17Judah gam sunga khuopite sung le Jerusalem gawlzingte lahah a silbawl uh mu 
lo na hi uh amah? 

18Naupangte in sing tomin pate in mei a taw vua, nupite in vantung kumpinu’ 
moh bawl nadingin annel pawi-in ka thangpai thei nadingin pasien dangte 
kungah dawn thei biehnate a sung uhi. 

19Amau’ thangpaisah pen kei ka hi amah?” TOPA in ci hi. 

20Tua ahi ziehin TOPA in tam bangin gen hi: Tam mun, mihingte le ganhingte 
tung, lolai-a singkungte le lei lah singgate tungah ka lungthahna le ka thangpaina 
ka sung ding a, tua khu kuongin kiphel zo lo ding hi. 

21Vanglien TOPA, Israel’ Pasien in tam bangin ci hi: Na biehpiehnate vuah na 
meihal biehnate uh gawmin a sa ne un. 

22Bangzieh ahei cile Egypt gam panin na pu na pate uh ka peipi lai-in meihal 
biehnate le biehpiehnate tawh kisai-in amate ka hopi sih a, thu zong ka pie sih 
hi. 

23Hizongle amate tungah, “Ka thu mang un, tua hile keima note’ Pasien ka hi ding 
a, note zong keima’ mite na hi ding uhi; note na nopsah thei nadingun kang 
thupieh lampi beh zui un,” ci-in thu ka pie hi. 

24Ahi vangin amate in ka thu ei mang loin a bil uh ei ngat sih uhi. Amate in a 
lungtang gitlona uh khausahin amau’ deina lam zui-in a gamta zawsop vua, 
mainawt loin a nuatawn uhi. 

25Egypt gam panin na pu na pate uh a pei ni-a kipanin tuni cieng dong, amate 
kungah ka nasem kamsangte ni khat zaw ni khat ka sawl zing hi; 

26hizongle amate in ka thu ei ngai loin zong ei thuse sih vua, a ngawng uh a 
khausah zawsop uhi. A pu a pate uh sangin a siezaw-in a gamta uhi. 

27Tuaci’n tam thute zosie amate kungah na gen ding a, ahi vangin amate in na 
thu a ngai sih ding uhi. Amate na hlan ding a, ahi vangin ang dawng sih ding uhi. 

28Nangma in amate kungah tam bangin na gen ding hi: Tam minamte pen TOPA a 
Pasien uh’ thu a mang lo minam ahi vua, thuhilna a sang nuom sih uhi; thuman 
thutah kisie zo hi; amau’ kam panin zong a kisattan ta hi. 

29Na sam uh met unlen paimang un; muolpawn sangte tungah kaala awi in, 
bangzieh ahei cile TOPA in ama a thangpaisah khang mite nuolin nuasie zo hi. 

30Bangzieh ahei cile Judah mite in ka muna-ah sil hoi lo bawl zo uhi, ci-in TOPA in 
a gen hi. Amate in ka min tawh a kilo ka inn sungah a kidahhuoi nate koi-in a 
buasah uhi. 

31Ka lungsim sunga ka gel ngai lo, zong thu ka pieh ngai lopi-in amate in a tapate 
ule a tanute uh mei-a a haltum nadingin Hinom tapa’ Kuom sungah Topheth a 
kici munsang a lam uhi. 

32Tua ahi ziehin TOPA in kang ci-in, tua mun pen Topheth a kici nawn lo ni le 
Hinnom tapa’ Kuom a kici nawn lo ding ni ang tung valon ding a, Kigawna kuom 
kicizaw ta ding hi; azieh pen Topheth ah misi vui nading mun a op nawn lo 
dongin a vui ding uhi. 

33Tam misi luongte vana leng vate le lei-a om gamsate’ an suoh ding a, koima in 
tuate a heumang zo sih ding hi. 

34Tuale Judah khuopite le Jerusalem gawlzingte-ah kipah thanop awging le 
motha nu le zi neipa’ awging ka tawpsah ding hi; azieh pen tua gam kinuasie ta 
ding hi. 

Jeremiah 8 



1313 

 

 
Zo Bible 

© 2018 Bible Society of Myanmar. 
 

 
 

 

1Khum hun ciengin Judah kumpite’ gu le tangte, uliente’ gu le tangte, siempute’ 
gu le tangte, kamsangte’ gu le tangte, le Jerusalem-a a teng mite’ gu le tangte a 
hankhuh uh panin kiladawh ding hi; 

2tuale amate in a it uh, a na a seppieh uh, a nua a zui uh, a sui ule a bieh uh nipi 
le hlapi le vana om na zosie’ mai-ah a kithezah ding hi; tua gu le tangte kikhawm 
loin zong kivui lo ding hi; amate pen lei lahah a kinuasie eh tawh a kibang lel 
ding uhi. 

3Amate ka delmangna mun zosie-ah tam a gilo innkuonte zosie sung panin a 
omlai teng in nuntatna sangin sina a teelzaw ding uhi, Vanglien TOPA in ci hi. 

Minam Buppi’ Peikhielna 

4 TOPA in tam bangin a gen hi, ci-in amate kungah va gen ta’n: Mite a pua ciengin 
thokia sam uh hi lo amah? Mite lam a piel uleh kinualekia sam hi lo amah? 

5Tua ahile bang dinga tam mite kiheimangin, nuatol zing ta uh ahei? Amate in 
solna a tudet vua, a kinuale nuom ta sih uhi. 

6Keima in hoi tahin ka ngaipieh a, ahi vangin dihtahin a gen sih uhi; a gitlona uh 
panin koima kisia lo a, “Bang ahei ka bawl?” ci lel uhi. Galsim dinga a tai sakol 
bangin a unpi-un a lampi ciet a zui uhi. 

7Vana a leng gun vapi nangawn in a lal hun ding thei buong sam hi; vakhu, 
sielpaleng, le tui vatawtte in zong a tun hun ding uh thei sam uhi; ahi vangin ka 
mite in TOPA’ thupiehte a thei sih uhi. 

8Bangci bangin note in, “Ko ka pil vua, kote tawh TOPA’ thukham a om hi,” ci thei 
na hi uh ahei? A zuouthei laitheite’ laikung in bang hunin tua thukham khu 
zuouthu suohsah ta uh ahei? 

9Mipilte kizumsah ding a, amate lungkie-in kiman ding hi. Amate in TOPA’ thu a 
nuol ta uhi. Amate in bang pilna nei uh ahei? 

10Tua ahi ziehin a zite uh midangte ka pie ding a, a logamte uzong galzote ka pie 
ding hi. Azieh pen mi zosie a neupen pan a lienpen dongin thuman lo-a sum 
ngana lamah a duhop ciet uhi. Kamsangte a kipan siempute dongin mi zosie 
zuouthu-in a gamta uhi. 

11Amate in ka mite’ liemma a thop bawlpieh vua, kilemna om vawt lopi, 
“Kilemna, kilemna,” a mawh ci uhi. 

12Amate zumhuoi tahin gamta-in a kidahhuoi nate a bawl vua, hizongle maizum 
vawt loin kisuonna dan zong a thei sih uhi. Tua ahi ziehin a puate lahah amate 
zong a pua ding vua, amate dan ka pieh hun ciengin a kilawnkhie ding 
uhi, TOPA in ci hi. 

13Tuate ka khop nuom ciengin, lenggui-ah lengga a om sih a, thei kungah zong a 
ga om loin a nate nasan vul sieng a, amate ka piehte amate kung panin peimang 
ta hi, TOPA in ci hi. 

14Bang dinga toto lai i hi uh ahei? Kikhawm vai-in, kulpi tawh a ki-im khuopi 
sungah lutin, tua munah va si ta beh vai. Azieh pen TOPA’ tunga i khiel ziehin 
TOPA i Pasien un a mangthai dingin ei na se zo a, eite’ dawn dingin gutui ei pie zo 
ta hi. 

15Kilemna i sui vangun sil hoi i mu sih uhi. Cidamna ding hun i sui vangun zauna 
i tuoh zawsop uhi. 

16Dan khuo panin a sakolte uh’ nahging kiza a, a sakol lante uh’ ham ging in gam 
buppi kilingsah hi. Amate pei-in tua gam le a sunga om zosie, khuopi le a sunga 
teng zosie, a valtum sieng uhi. 

17En un, na lah vuah gulte le a kihlimzo lo gulsiete kang hla ding a, tuate in note 
ang tu ding uhi, TOPA in ci hi. 

Mite adingin Kamsangpa Kap 

18Ka kipahna tawpin ka tungah dana om a, ka lungsim a na hi. 

19Ngai vawi, gam sung cin tenga ka mite kikona awging khu: “Zion ah TOPA om 
lo ahi amah? A sungah a kumpipa om lo ahi amah?” a ci uhi. 

( “Bang dinga a milimte ule a gamdang milimte utawh kei ei thangpaisah uh 
ahei?” a ci hi.) 

20“An lah hun in ei hleng ta a, khuokhal hun zong tawp zo ta hi, eite lah ei 
kihundam nai lo hi,” a ci uhi. 

21Ka mite’ liemma khu keima liemma zong ahi a, ka kapkap a, lunggimna in ei 
kanbawm hi. 

22Gilead ah zatui om lo amah? Tua munah zato siem om lo amah? Bang dinga ka 
mite dam thei lo uh ahei? 

Jeremiah 9 

1  

Aw, a kithat ka mite ziehin a sun a zana ka kaa thei nadingin ka lu khu ciatui hi 
hinlen, ka mitte khu hlitui’ nah hi le izaw! 

2  Aw, ka mite nuasie-in amate kung panin ka taimang thei nadingin, senel gamah 
zintun buh ding mun khat nei leng izaw! Azieh pen amate angkawm le mi leheh 
honte ahi uhi. 

3Amate in zuouthu gen nadingin a lei uh thalpi bangin a kuoi uhi; amate in thutah 
ahi lo zuouthu beh tawh gam sungah thunei-in a pang uhi; bangzieh ahei cile 
amate in sietna khatzaw khat a manaw tehteh vua, keima ei thei ta sih 
uhi, TOPA in ci hi. 

4Na innvengte uh kidawm unlen, na sanggamte khatpo zong muong sih un; azieh 
pen na sanggamte zosie zuou phuoh ahi bo vua, innvengte zosie zong mi 
daisahte bangin a kawiva uhi. 

5Amate zosie in a innvengte a sol ciet vua, thuman gen koima a om sih hi; amate 
in zuouthu gen dingin a lei uh a cil uhi; amate in khielna a bawl ziehun kisia ding 
gimhuoi a sa uhi. 

6Bawlsietna khat zaw gawtna khat, zuouna khat zaw zuouna khat a bawl bebe 
vua, kei ei thei nuom sih uhi, TOPA in ci hi. 

7Tua ziehin Vanglien TOPA in tam bangin ci hi: Tu-in amate siengthosahin ka 
encien ding a, mawnei ka mite adingin bang dang bawl thei ding ka hei? 

8A lei uh si theina thaltang ahi hi; a kam panun zuouthu a gen uhi. Amate a unpi-
un a vengte tungah a thusiem hiuhiau vangun, a lungsim tawng vuah a si nading 
uh a dap gel veve uhi. 

9Tam teng ziehin keima in amate dan pie lo ding ka mah? TOPA in ci hi. Tam bang 
minam khat tungah phu la lo ding ka mah? 

10Muolte adingin kapin tau unlen, senel gam lonona munte adingin kaala awi un, 
bangzieh ahei cile tuate katum sieng a, koima in nawh kha nawn loin, bawnghon 
ham zong a kiza nawn sih a, vana a leng vate le gamsate a taimang sieng ta uhi. 

11Jerusalem buathah kholna le si-alte’ tenna ka suohsah ding a, Judah gam 
khuopite zong mi ten lona gamkhing ka suohsah ding hi. 

12Tam thu a theisiem ding mipil koi om ahei? Amate in tam thu a pulah thei 
nadingun koi kungah TOPA in thu gen ahei? Koima in a nawh thei lo nadingin 
bang ziehin tam gam kisie-in senel gam bangin katum ta ahei? 

13TOPA in tam bangin ci hi: Azieh pen amate in a mai vua ka koi ka thukham 
nuasie-in ka thu ngai loin tua thukham bangin a gamta sih vua, 

14tuale mahin a lungsim deina uh zui tentunin a pu a pate uh hilna bangin Baal 
pasien-te’ nua a zui sieng ta uhi. 

15Tua ahi ziehin Vanglien TOPA, Israel’ Pasien in tam bangin ci hi: Tam mite 
gamsai tawh ka va ding a, a dawn dingun gutui ka pie ding hi. 

16Amate le a pu a pate’ thei khah lo minamte lahah ka thezah ding a, amate ka 
tha sieng dongin namsau in ka nuadelsah ding hi. 

Thukhenna-ah Mite Kap 

17Vanglien TOPA in tam bangin ci hi: Ngaisun un, numei a kapte ang pei nadingin 
hlan unlen, kaa a siem numeite ang pei nadingin va ciel ta un. 

18Ka mit vuah hlitui luongin ka mitkhu vuah tui banga a pul nadingin amate in 
kote adingin kaala khat mallang tahin sa uheh. 

19Bangzieh ahei cile Zion panin tauna aw khat kiza hi: “Eite bangci kisiet i ta diei! 
Zum citahin i zum uhi, bangzieh ahei cile amate in i tenna ei suhsietpiehin eite 
in zong i gam i nuasie zieh uh ahi hi,” a ci uhi. 

20Numeite aw, TOPA’ kammal za unlen, a kam pana ang ging thu na bil vuah 
lutsah un. Na tanute kaala hil unlen, na vengte ciet uh kaa dan ding hil un. 

21“I tawlet vangah sina ang kato a, gawldung-a naupangte le mipi tuol-awngte 
om tangvalte a sumaimang dingin kumpi’ inn sungah ang lut zo ta hi,” a ci hi. 

22Gen in! TOPA in tam bangin ci hi: “Gamlahah misi luongte eh bangin kinuasie 
ding a, bu-at pa in bulom a nuasie bangin koima in khawmkia nawn lo ding hi,” 
a ci hi. 

23 TOPA in tam bangin ci hi: Mipilte in a pilna uh kisahtheipi sih uh hinlen, mi 
hatte in a hatna uh kisahtheipi loin mihaute in zong a hauna uh kisahtheipi sih 
uheh; 

24a kisatheite in keima, TOPA leitungah itna kip, thutang, le thuman a zang ka 
hina ei theitelna vuah kisathei zaw uheh, azieh pen tamte ah kipahin ka lung a 
kim hi, TOPA in ci hi. 

25 TOPA in a vuntep beha kitante zosie ka gawt ni ang tung valon ding hi, a ci hi: 

26Egypt, Judah, Edom, Ammon, Moab, le a sam a heukieu senel gama tengte zosie 
ka gawt ding hi. Azieh pen tam minam zosie in tep tan loin, Israel innkuonte 
zosie zong lungsim tep kitan lo ahi uhi. 

Jeremiah 10 

Milim Biehna in Israel-te tungah Sietna tungsah 

1Israel innkuonte aw, na kung vua TOPA ang thugen khu ngai vawi un: 

2TOPA in tam bangin ci hi: Minamte’ omdan sin sih unlen, vana limte ziehin 
lungkie sih un; azieh pen minamte in tuate a lungkiehpi uhi. 

3Bangzieh ahei cile tam mite’ tawndante khu zuouthu ahi bo hi: Gamlahah sing 
khat kiphua a, tuale singsiem pa in hei khat tawh a suizol hi; 

4mite in tua khu kham le ngun tawh a zem uhi; a kilah dawh thei lo nadingin 
siakil le sehta tawh a khencip uhi. 

5A milimte uh, tangmai lei-a lo hunna milimte tawh kibangin a ham thei sih a, 
lam zong a pei thei lo ziehin puoh kawikawi a kul hi; Tuate giing sih un; bangzieh 
ahei cile tuate in sietna bawl thei loin, tuate sungah a hoi bawl thei nading zong 
om lo hi. 

6 TOPA aw, nang tawh a kibang koima a om sih hi; nang na lien a, na min 
vanglienin a thahat hi. 

7Minamte kumpipa aw, koi in nang hing giing lo ding ahei? Azieh pen tua khu 
nang’ tanh ahi hi; azieh pen namcin mipil zosiete lah le a kumpi gam sung zosie 
vuah nang bang koima om lo hi. 

8Amate mimaw le mingol ahi uhi; tua milimte thuhil zong sing sangin hoizaw 
tuon lo hi! 

9Tarshish panin ngun kikhengsa kipuo a, Uphaz panin kham kipuo hi. Tuate khu 
khutsiemte le kham khengte’ khutsuo ahi hi; a puonsil uh pen a dum le a ausan 
ahi hi; tuate a unpi-in khutsiemte’ khutsuo ahi hi. 

10Hinanle TOPA pen a man Pasien ahi hi; ama ahing Pasien le tawntung kumpipa 
ahi hi. A lungthah ciengin leitung kilawh a, minamte in ama’ lungthahna a thuoh 
zo sih uhi. 

11Amate kungah, “Vantung le leitung a siem lo pasien-te pen leitung pan le 
vanneite panin a mangthai ding uhi,” ci-in na gen ding hi. 

12A vanglietna tawh leitung a siem pa, a pilna tawh leitung a phutdet pa ama ahi 
a, ama in a theitelna tawh vante a zah hi. 

13Ama a ham ciengin vantunga tuite ging vapuoh a, leimong tengah meiilumte a 
zamtosah hi. Ama in guo a zuh nadingin tun phesah a, a vankoinate panin hui 
langsah hi. 

14Mi zosie a mawlawm vua, theina a nei sih uhi; milimte ziehin kham khengte 
zosie a maizum uhi; bangzieh ahei cile a milimte uh zuou ahi bo a, amau’ sungah 
naahu a om sih hi. 

15Tuate pen kimanna a nei lo, kipumsolna hi lel a, dan a kipieh ni ciengin tuate a 
kisie ding hi. 

16Jacob’ tanh TOPA pen tamte bang ahi sih hi, azieh pen na zosie a siem pa ama 
ahi a, Israel pen ama’ gouluo minam ahi hi; ama’ min pen Vanglien TOPA ahi hi. 

Ang Tung Ding Saltanna 

17Galte’ imtawm a thuoh mite aw, lei-a na puonlom uh ziel un! 

18Bangzieh ahei cile TOPA in tam bangin ci hi: Tu petpetin tam gam sunga tengte 
ka lawnmang ding a, amate in a thei nadingun a tung vuah lunggimna ka tungsah 
ding hi. 

19Ka kisuhkhah ziehin gim nga lah ka hi ta’n! Ka liemma a nasie mama hi. 
Hinanle, “Tami ka thuoh valon ding danpiehna hi a, tuale ka thuoh kul ding hi,” 
ka ci hi. 

20Ka puonbuh kisie ta a, a khau teng tatsan zo hi; keima kung panin ka tate 
taimang siengin a om nawn sih uhi. Ka puonbuh ei lampiehkia ding le ka dalna 
puonte ei khaipieh ding koima a om ta sih hi. 

21Azieh pen tuucingte a mawlawm vua, TOPA a dong sih uhi; tua ahi ziehin amate 
mazang loin a tuuhonte uh a kithethang hi. 

22Za vawi, awging khat khu! Ngai vawi, Judah khuopite gamkhing a suo nading 
le si-alte busah nadingin leilu lam panin husa ging vapuoh khat ang pei hi. 

23 TOPA aw, mihingte’ hinkhuo pen amau’ thu ahi lo lam ka thei a, mihingte lam 
a pei uh ciengin a kalsuon nading uh a gel thei sih uhi. 

24 TOPA aw, a hoi bepno khatin ei puopha in; hing thangpai mawh lacin bangma 
lo nei suo ta ding hi. 

25Ang thei lo minamte le na min ang lo ngai lo mite tungah na lungthahna 
sungsuh in; azieh pen amate in Jacob a netum uhi; amate in ama netumin a that 
vua, tuale a tenna gam a susie sieng uhi. 

Jeremiah 11 

Israel le Judah in Thuciemna Palsat 

1Jeremiah kungah a tung TOPA’ thu tam bang ahi hi: 

2“Tami thuciemna thute za inlen, Judah mite le Jerusalem-a tengte kungah gen 
in. 

3Nangma in amate kungah, Israel’ Pasien TOPA in tam bangci hi, ci-in gen in: 
Tami thuciemna a mang lo poma samsiet nga taheh. 

4Tami thuciemna pen na pu na pate uh, sia haltuina meikhuh ahi Egypt gam 
panin ka peipi lai-a ka thupieh ahi ta bo hi. Ka thu ngai unlen kang thupieh zosie 
sem un, ci-in gen in. Tuaci’n note pen keima’ mi hi-in kei pen note’ Pasien ka hi 
ding a, 

5tuni-a a om bangin bawngnawi le khuoizu luonna gam kang pie ding hi, ci-a na 
pu na pate uh kungah ka kamciemna ka tangtunsah nading ahi hi,” a ci hi. Tua 
ciengin, “Hi taheh, TOPA,” ci-in ka dawng hi. 

6 TOPA in keima kungah tam bangin ei gen hi: Tam thu zosie Judah khuopite le 
Jerusalem gawlzing lahah va phuongzah ta’n: Tam thuciemna kammalte za 
unlen tuate bangin sem un. 

7Bangzieh ahei cile Egypt gam panin ka peipi lai-in na pu na pate uh nasietahin 
ka na hugiih a, tuni cieng nangawnin ka thu mang un, ci-in ka hugiih ngitnget hi. 

8Hinanle amate in ka thu ei mang loin a bil uzong ei ngat sih vua, mi zosie in a 
gitlona lungsim khaupi ma uh a zui tentun zawsop uhi. Tuaci’n keima in a zui 
dingun tam thuciemna ka pieh vangin amate in a zui lo ziehun tua sunga thute a 
unpi-in amate tungah ka tungsah ta hi,” ei ci hi. 

9Tuale TOPA in keima kungah, “Judah mite le Jerusalem-a tengte lahah 
sawmdapna a om hi. 

10Amate in ka thu gente don loin tang lai-a a pu a pate uh’ khielna lamah a 
kinuahei kia uhi; amate in a nasem dingin pasien dangte’ nua a zui sieng uhi; 
Israel innkuonte le Judah innkuonte in a pu a pate utawh ka thuciem bawl a 
palsat zo ta uhi. 

11Tua ahi ziehin TOPA in tam bangin gen a, amate tungah a pel thei lo uh gimna 
ka tungsah valon ding hi; keima kungah amate ang tau vangun ka dawng sih ding 
hi. 

12Tua ciengin Judah khuopite le Jerusalem khuo-a tengte in biehpiehna a bawlna 
uh a pasien-te uh kungah pei-in a va kap ta ding vua, ahi vangin a genthei hun 
ciengun tua pasien-te in amate a hundam thei ngai sih ding hi. 

13Azieh pen Judah aw, nang in khuopi na nei zaza pasien-te na nei va-ia hi; tuale 
note in maizum nading bepin Jerusalem khuo-a gawlzing om zaza ma, Baal 
pasien kungah biehna pieh nadingin maitamte na lam zo ta mel uhi. 

14Nang na hi leh tam mite adingin thu ngetpieh sinlen, ahi sihle amau’ tangin 
zong kap loin zong thumpieh sin, azieh pen amate in gimna thuohin ei hlat uh 
ciengin ka dawng sih ding hi. 

15Ka it mite in na hoi lo a bawl zaw ciengun ka inn sungah bang thu nei thei ding 
uh ahei? Kiciemnate le biehpiehna sate in na kisietna ding uh ang kipelsah thei 
ding amah? Tua ciengin lungdamin na kipah thei ding uh amah? 

16Hun khat lai-in TOPA in nang pen, “A hing dildel ga hoi a ga olive singkung,” ang 
na ci ngai a, ahi vangin ama in huipi ging bangin tua khu mei tawh hal ding a, a 
bate a katum sieng ding hi. 

17Israel innkuon le Judah innkuon in gitlona bawlin Baal kungah biehnate a 
piehna utawh keima ei lungthahsah uh ahi ziehin, nang ang suon pa 
Vanglien TOPA in na tungah sietna a tunna ding a genzo hi. 

Jeremiah’ Hinkhuo Kigalgih 

18Keima ei theisah khu TOPA ahi a, keima in zong ka thei ta a, tua ciengin nang in 
amau’ gamtat hoi lote nei musah ta hi. 

19Ahi vangin kei pen tha dinga a kipeipi a nunnem tuuno tawh ka kibang hi. 
Amate in, “Singkung a ga pumin phua dawh vai-in, a min a kiphaw nawn lo 
nadingin ama that dawh ta vai,” ci-a ka tunga a hoilo gelna a nei lam uh ka thei 
kha sih hi. 

20Ahi vangin thu mantaha a khen, mihing’ lungsim le ngaisutna a encien 
Vanglien TOPA aw, amate na thuhkiana ei musah in, bangzieh ahei cile ka vai 
zosie nangma kang ap zo ta hi. 

21Tua ahi ziehin tha dinga ang sui, “TOPA min tawh thu hil sin, na hil leh kote’ 
khut lum tawh na si ding hi,” ang ci Anathoth mite tawh kisai-in, TOPA in tam 
bangin a gen hi. 

22Tua ahi ziehin Vanglien TOPA in tam bangin ci hi: Amate dan ka pie ding hi; 
tangvalte namsau tawh si ding uhi; a tanute le a tapate uh zong kielpi tawh a si 
ding uhi; 

23tuale a omlai teng nangawn a suohta sih ding uhi. Bangzieh ahei cile ka dan 
pieh kum ciengin keima in Anathoth mite tungah gimna ka tungsah ding hi. 

Jeremiah 12 

Jeremiah in Pasien Mawsah 

1 TOPA aw, kang mawsah ciengin nang a dih na hi ding hi; ahi vangin nangma 
kungah ka thu ei tutsah in. Bang ziehin migilote dau pei-in, upna nei lote nuomsa 
uh ahei? 

2Nangma in amate na suon a, amate zunghla uhi; tuale amate khangin ga ang ga 
uhi; a kam vuah nang na nai om a, hinanle amau’ lungsim tawh na kigamla hi. 

3Ahi vangin TOPA aw, nang in kei nei thei hi; nang in kei nei mu a, nei ze-et hi, 
nang tawh ka lungsim a om hi. Amate, gaw dinga a kikoi tuu bangin kai dawh 
inlen, a kigaw ni ding uh ngahin a tuomin koi in. 

4Gam sung bang tanvei kapin, lolai cin tenga lopate vul ding ahei? A sunga tengte’ 
gitlona ziehin gamsate le vate mangthai sieng uhi. Bangzieh ahei cile mite in, “I 
gamtatnate Pasien in ei mu sih,” a ci uhi. 

Pasien in Jeremiah Dawngkia 

5Kenga a peite tawh tai kidemin ang gimsah zo uleh, nang in sakol bangci 
demzawh ding na hei? Gam nuom bawn-a na pua leh Jordan hamphul lahah bang 
na suoh ta diei? 

6Azieh pen na sanggamte le na innkuonpite nangawn in ang leheh uhi; amate in 
nahpi-in ang awhsan uhi; na tungah kam siem nan ule amahaw tahsang malmal 
sin. 

7Ka inn ka lo ka nuasie ta a, ka gouluo zong ka nuasie ta hi. Ka lungsim sunga ka 
it pen khu a galte khutah ka pie ta hi. 

8Ka gouluo ding pen kei adingin gamlaha humpi tawh kibang hi; ama in ka lang 
khatah pangin ei hawhsan hi, tua ahi ziehin ama ka muda hi. 

9Ka thupiehna tawh gam-ui in ka gouluo a dugaw amah? Sasiel ne vate in ama 
kimvelah bawmin a tu valuoi uh amah? Pei unlen gamsa zosie va khawm ta un; 
ama a netum dingin tuate hing zawpi un. 

10Tuucing tampite in ka lengga lo a susie zo vua, amate in keima’ tanh a tuoncil 
gawp uhi. Amate in a deihuoi keima’ tanh pen pawnlah le gamlah a suo ta uhi. 

11Amate in tua pen pawnlah a suo zo uhi; gamdai suohin kei kungah da-in a kap 
uhi. Gam sung zosie pawnlah suoh zo ta a, hinanle koima’n a thudon sih hi. 

12Senel gam sunga a om muolpawn sang zosie tungah mi sumang dingte ang pei 
ta uhi; gammong khat pan gammong khat dongin TOPA’ namsau in a vatmai 
ziehin koima a suohta a om sih ding hi. 

13Amate in mangbu a tu vua, lingkung a at uhi. A thagim mama vangun bangma 
lemlaw a nei sih uhi. A giinhuoi TOPA’ lungthahna ziehin amau’ anlah a zumpi 
ding uhi. 

14Ka mi Israel-te luo dinga ka piehsa gouluo a khoipieh a gilo ka innvengte tawh 
kisai-in TOPA in tam bangin a gen hi: A gam uh panin amate ka botzuon ding a, 
amate lah panin Judah innkuonte ka hunkhie ding hi. 

15Ka baw zuon zaw ciengin amate tungah lainatna ka neikia ding a, a gouluo gam 
ciet vuah ka peipikia ding hi. 

16Tua ciengin Baal’ min tawh a kiciem dingin ka mite a sinsah ma bangun, amate 
in “TOPA a hing ahi ma bangin,” ci-in keima’ min tawh a kiciem dingin ka mite’ 
omdante kintahin a sin uleh, ka mite lahah amate kiptahin a om ding uhi. 

17Ahi vangin minam khat popo in ka thu a ngai nuom sih uleh, keima in tua 
minam phungkalin ka sumaimang ding hi, TOPA in ci hi. 

Jeremiah 13 

Puon Kawngten 

1 TOPA in keima kungah, “Pei-in puon kawngten khat va lei ta’nlen, tua khu na 
kawngah gah in, hinanle tui sungah phum sin,” ei ci hi. 

2Tuaci’n kei zong TOPA’ kammal dung zui-in puon kawngten khat ka lei a, ka teng 
hi. 

3Tuale TOPA’ thu ka kungah a ni veina ang tungkia a, 

4“Na kawnga na ten, na puon kawngten lei pen la inlen, tu mama-in 
Euphrates gunah pei-in tua sunga suongpi pawhkeh kawmah vaphuol ta’n,” ei ci 
hi. 

5Tuaci’n kei zong pei-in, TOPA ei thupieh bangin Euphrates gun gei-ah ka phuol 
hi. 

6Tuale ni tampi zaw ciengin TOPA in keima kungah, “Tu-in Euphrates gunah va 
pei ta’nlen, tua sunga puon kawngten kang phuolsah pen va lakia ta’n,” ei ci hi. 

7Tua ciengin kei zong Euphrates gunah pei-in puon kawngten ka phuolna mun 
khuotin ka lakia hi. Hizongle tua puon kawngten na sepat gawp ta hi; bangma-
in kizang thei nawn lo hi. 

8Tua ciengin keima kungah TOPA’ thu ang tung a, 

9TOPA in tam bangin ci hi: tua bang lien ma-in keima in Judah’ kiphatsahna le 
Jerusalem’ ki-engphatsahna ka susie ding hi. 

10Ka thu ei ngai nuom lo, a deina bang beh vua a gamta nuom tentun, le pasien 
dangte’ na a sem ding le a bie dinga a nuadel tam migilote pen kimanna a nei 
vawt lo, tami puon kawngten tawh kibang ding uhi. 

11Bangzieh ahei cile mite’ kawngah tua puon kawngten a beh cihteh bangin, 
keima’ mi ding, keima’ minthanna ding, keima ei kiphat nading, le keima’ thupi 
nadingin keima tungah Israel innkuon bup le Judah innkuon buppi ka behsah 
cihteh ding hi, TOPA in ci hi. Ahi vangin amate in ka thu a ngai sih uhi. 

Zubeel Etsahna 

12Amate kungah tam thu na gen ding hi: Israel’ Pasien TOPA in tam bangin ci hi: 
Zubeel poma zu na dim ding hi. Amate in nangma kungah, ‘Zubeel zosie zu dip 
ding a thei lo-a nei tuot amah?” ang ci ding uhi. 

13Tua ciengin amate kungah na gen ding hi: TOPA in tam bangin ci hi: Keima in 
tam gam sunga teng zosie, David’ kumpi topha tunga a to kumpite, siempute, 
kamsangte, le Jerusalem-a a teng zosie, zu tawh kidimsahin ka khamsah ding hi. 

14Tuale amate khatlekhat, pate le tate ka kisusah ding hi, TOPA in ei ci hi. Amate 
ka suhsiet ciengin khuotuo, hinkhawi, le lainat cite ka nei sih ding hi. 

Saltangte Kigalgih 

15Ngai-in na bil daw unlen, ki-uongsah sih un. Bangzieh ahei cile TOPA in thu gen 
zo hi. 

16Ama in khuo ang mielsah masang, khuomulah muol tungah na keng suikha-in 
na pua masangun, TOPA na Pasien uh’ min thangsah un. Khuovah na sui laitahun 
khuomu king dingin hing heipiehin, miel thuhpi a suohsah hi. 

17Hinanle ka thu na ngai nuom sih uleh na kilietsahna ziehin ka dapkaa ding a, 
hlitui luongin nahpi tahin ka kap ding hi. Bangzieh ahei cile TOPA’ tuuhonte salin 
kikaimang zo hi. 

18“Kumpipa le kumpinu kungah, “Topha niem ah to un. Bangzieh ahei cile a 
etlawm na kumpi lukhu uh na lutung uh panin kiesuh zo hi,” va ci ta’n: 

19Negeb gam khuopite kikha a, a hong ding koima a om sih hi. Judah zosie salin 
kiman a, a unpi-un sal a suoh uhi. 

20Khuodah inlen leilu lam pana hing peite en in. Nangma ang kipie a hoi mama 
na tuuhonte hei-ah om ahei? 

21Na pawl dinga na pantah mite in na tungah thu ang nei ciengun nang in bang 
na gen diei? Numei naukei natna thuoh bangin natna in ang man gawp sih ding 
amah? 

22“Bang zieha ka tunga tam thute hing tung a ta diei?” ci-a na ngaisut leh tua khu 
na mawna a lietseng zieh ahi hi. Tua thu ziehin na nih hing kilemto piehin, ang 
kibuon gawp ahi hi. 

23Ethiopia-te in a vun uh khel thei-in, kamkei in a giel a khel thei amah? A khel 
thei uleh sietna bawl ding a zongsang note in zong a hoi na bawl thei ding uhi. 

24Senel pana ang lang hui in buvai a tawmang bangin keima in note kang 
thethang ding hi. 

25Tam pen nang dinga ka tesa satanh, nangma’ tanh ahi hi, TOPA in ci hi. Azieh 
pen kei nei mangngil ta a, zuouthute na um ta hi. 

26Kei mama-in na maitang dongin na nih ka lemto ding a, na zumsel a kimu ding 
hi. 

27Keima in gamlah muoltangte tunga na angkawmna, na huatau vahutnate, 
zumzie thei lo-a na pahtatnate ahi, a kidahhuoi na silbawlte ka mu zo hi. 
Jerusalem aw, gimna na thuoh ding hi! Ang kisiensah nadingin bang tanvei sawt 
ding ahei? 

Jeremiah 14 

A Nasie Guotui Kanna 

1Guotui kan ding tawh kisai Jeremiah kunga a tung TOPA’ thu tam bang ahi hi: 

2Judah kap a, a kul tunkotte maimang kuon ta hi; lungzuong khuongai-in amate 
tuolah a bawh vua, a tung lamah Jerusalem-te’ kaana awging kato hi. 

3A uliente in tui tawi dingin a nasemte a sawl uhi; tuikhuh ah pei-in amate in tui 
a mu sih uhi. A beelhawm utawh a kilekia vua, amate maizumin cimaw-in puon 
a kilukhu uhi. 

4azieh pen gam sungah guo zu loin leitang a gawta ziehin, lohlote cimaw-in puon 
a kilukhu uhi. 

5Lopa om ta lo ahi ziehin, sazuh pi nangawnin a tasen a nuasie ta hi. 

6Muolpawn sangte tungah gam sakolte a ding vua, si-alte bangin hui dihin a naw 
na uhi; Lopa om lo ahi ziehin a mit uh a hah zo sih uhi. 

7Ka khielnate un kote langah teci hing pang nanle, na min zalin na hing sem 
in, TOPA aw. Ka nuatolnate uh a tam seng ta a, na tungah kang khiel zo ta uhi. 

8Israel’ kinepna, hahsat hun cienga amau’ hundam pa aw, bang dingin ka gam 
sung vuah gamdang mi bangin hing omin, khuolzin zan khat beh a taam bangin 
hing om na hei? 

9Bang dingin mi lungbuoi bangin omin, a hun zo lo galhang thahat pa bangin om 
na hei? Hizongle TOPA aw, kohaw lahah nang na om a, na mina ei kilote ka hi uhi; 
kote ei nuasie malmal sin! 

10Tam mite tawh kisai-in TOPA in tam bang ci hi: amate a vahthap nuom vua, a 
kengte a tu zo sih uhi; tua ziehin TOPA in amate a pom sih a, tu-in a tawnkhielnate 
uh phawhin a khielnate ziehun dan a pie ding hi. 

11 TOPA in kei kungah tam bangin ci hi: tam mite nopsah nadingin thu hing ngen 
sin. 

12Amate in an a tan vangun amau’ thumna ka zahpieh sih a, amate in meihal 
biehna le an tawh biehna ang tawi vangun zong tuate ka sanpieh tuon sih hi; 
tuale mahin keima in namsau, kielpi, le pulnatna tawh amate ka sisah hi. 

Zuouthei Kamsangte Mawsahna 

13Tua ciengin keima in, “Ah, TOPA Pasien! Kamsangte in amate kungah, ‘Namsau 
mu kha loin kielpi zong na thuoh kha sih ding vua, tam munah lungnopna tahtah 
note kang pie ding hi,’ a ci uhi,” ka ci hi. 

14TOPA in keima kungah tam bang ci hi: kamsangte in keima’ min suongin 
zuouthu a gen uhi; amate ka sawl kha sih a, thu zong pie loin zong ka hopi kha 
sih hi. Amate in note tungah a manlo mangmuna, kimanna a nei lo aisanna, le a 
ngaisuttawm uh zuouthute ang gen uh ahi bo hi. 

15Tua ahi ziehin ka sawl lopi-a, “Tam gam sungah namsau le kielpi hing tung sih 
va,” ci-in ka min suonga thugen kamsangte tawh kisai-in TOPA in tam bangin gen 
hi: Tua kamsangte namsau le kielin a sigam ding uhi. 

16Amau’ thugenna mite zong namsau le kiel thuohin Jerusalem gawlzingah 
kipaithang ding hi. Amate le a zite, a tate, le a tanute a vui ding koima a om sih 
ding hi. Bangzieh ahei cile keima in amate tungah a gitlona uh ka sungsuh ding 
hi. 

17Amate kungah tam thu na gen ding hi: A sun a zanin ka hlitui luong den hinlen, 
kan hun nei sih heh. Azieh pen keima’ mite, ka tanu ngahnu siengtho nu nahpi-
in kisat gawp a, a liemma sie huoi mama hi. 

18Gam lahah pei leng, en vawi namsau a kithat mite! Khuopi sungah lut leng, en 
vawi, kielpi zieha a cinate! Gam sung muncin tengah siempute le kamsangte 
summet bawlin a vahkawikawi vua, theina a nei sih uhi. 

Mipite in Hepina Ngen 

19Judah khu na pum nuol ahi ta amah? Zion khu kidahhuoi na sa amah? Damsah 
thei lo ding lienga bang dinga nang in kote nei liemsah ahei? Kote in lungnopna 
ka lamen uhi; hinanle sil hoi kici ka mu sih vua, dam ding hun ka lamet vangun 
zauhuoina vive ka mu uhi. 

20 TOPA aw, ka gitlona ule ka pu ka pate uh’ gitlonate kang pulah uhi. Bangzieh 
ahei cile na tungah kote kang khiel zo ta uhi. 

21Na min na khuolna-in kote ei nol sin; a minthang na kumpi topha mindaisah 
vawt sin; kote tawh na thuciemna hing phawh inlen, ciem hing pel sin. 

22Minamte’ milimte lahah guo zusah thei khat beh a om amah? Ahi sihle vante in 
guo a zusah thei uh amah? TOPA kote’ Pasien aw, tua khu nangma hi lo na mah? 
Tami sil zosie nangma’ bawl ahi ziehin kote in nangma tungah kinepna ka nei 
uhi. 

Jeremiah 15 

Dan Piehlo Phamaw 

1Tua ciengin TOPA in keima kungah tam bangin a gen hi: Ka mai-ah Moses le 
Samuel hing ding nan uleh tam mite lamah ka lungtang a kihei tuom sih ding hi. 
Ka muna panin amate del dawh unlen peimangsah ta un! 

2Tuale amate in nang kungah, “Hei-a pei ding ka hi uh ahei,” ang ci ciengun amate 
kungah tam bangin na gen ding hi: TOPA in tam bangin ci hi: Pul natna tawh si 
dinga kisesate pulnatna tawh si ding a, namsau tawh si dinga kisesate namsau 
tawh si ding uhi; kiel tawh a pulsi dingte kiel tawh pulsi ding a, saltang dinga 
kisesate zong salin kikai ding hi. 

3Tuale keima in amate tungah mi susie thei nam li ka tungsah ding hi, TOPA in ci 
hi: A kitha nading uh namsau, a bottel ding ui, a valtum ding le a susie ding huilah 
vate le leitunga gamsate ahi uhi. 

4Judah kumpi Hezekiah’ tapa Manasseh in Jerusalem-a a bawl thute ziehin 
leitunga kumpi gam zosie in mulkin huoi a sah dingun tuate ka bawl ding hi. 

5Jerusalem aw, koi in nang hing khuotuo ding a, koi in nang hing hlasietpi ding 
ahei? Dam le dam lo a dong dingin koi hing lambaang ding ahei? 

6Nang in kei nei nuol zo ta a, nei elngatsan ta hi, TOPA in ci hi. Tuaci’n ka khut 
zahin nang kang susie hi. Ka lungthahna ka ip na lamin ka cimgawp ta hi. 

7Gam sung tunkot tengah ansi zapna ciengkaa tawh amate ka zap zo hi; amate 
ta nei loin ka koi a, ka mite ka susie zo hi; a lampi panun amate ang kinuahei 
tuom sih uhi. 

8A nupi meigongte uh tuipi-a senel sangin a tamzaw uhi; sunkim lai-in tangvalte’ 
nute sim dingin a susie thei pa ka peipi hi; ama tungah lungkhamna le zauna 
thakhatin ka tungsah zo hi. 

9Ta sagi a nei numei nu hlalam vei-in a sibup hi; sunkim lai ahi vangin ama’ ni a 
tum zo hi. Ama in zum le mindai teng a thuoh hi. A omlai teng namsau tawh tha 
dingin a galte khut sungah ka pie ding hi, TOPA in ci hi. 

Jeremiah’ Mawsahna le a Kihansuokiana 

10Ka nu aw, kei gim nga ka hi ta hi. Gambup-a om micin teng tawh kihau kisel 
dinga nei hin ka hi sese izaw! Mi sum leitawisah loin mi sum zong palah lo napi, 
a unpi-un kei ei sampawm lai veve uhi. 

11TOPA in tam bangin gen hi: Nangma hoi nadingin na hinkhuo ah kang 
kisungthaw valon ding a, hahsat hun le lungdon hunin na galte in nangma 
kungah kang thumsah valon ding hi. 

12Sia le sumngo in leilu lama sia a hliehtawng zo amah? 

13Na gam sung uh muncing tenga na bawl uh mawna zosiete ziehin note in na 
hauna ule na goute uh man nga loin galvan lahin ka pie ding hi. 

14Na thei khah lo uh gam khatah na galte uh’ na kang semsah ding hi, azieh pen 
ka lungthahna mei bangin kitawkuong a, mit ngai nawn lo ding hi. 

15 TOPA aw, nang na thei hi; kei ei phawh inlen ei ve bo in. Kei ei bawlsiete tungah 
phu ei lahpieh inlen, na thuohzawhna ziehin kei ei sisah sin; nangma zieha 
hosietna thuoh ka hilam ei thei in. 

16Na thute kimu a, keima in tuate ka ne hi, kei adingin na thute kipahna le 
lungdamna ahi hi; azieh pen Vanglien TOPA Pasien aw, nangma’ min tawh ei 
kihlan ka hi hi. 

17Guolnop bawlte lahah ka to sih a, ka guolnuom ton sih hi; lungthahna tawh nei 
dimsah ziehin a gih na khut nei-ah kei guohin ka to hi. 

18Adam nuom lote bangin bang dingin ka natna dai thei lo a, ka liemma dam thei 
lo ahei? A tahtahin nang pen kei adingin tui a kangzel luidung le misol thei tui 
tawh na kibang hi. 

19Tua ahi ziehin TOPA in tam bangin ci hi: Nang kilekia leh kang lakia ding a, ka 
na na semkia ding hi. Kimanna nei lo thute gen loin thu manphate na gen leh, ka 
kamsang na hi ding hi. Na kunga ang pei ding pen amate ahi vua, amate kunga a 
pei ding pen nang na hi sih hi. 

20Tam mite adingin sumngo kulpi-in kang bawl ding hi; amate in ang do vangun 
ang zo sih ding uhi. Azieh pen ang hundam ding le ang hunkhie dingin keima in 
nangma kang ompi hi, TOPA in ci hi. 

21Migilote’ khut sung panin kang hunkhie ding a, mi gawgamte khut sung panin 
kang tankhie ding hi. 

Jeremiah 16 

Jeremiah’ Zi Neilona le a Thugen 

1Keima tungah TOPA’ thu ang tung hi: 

2Tam munah zi la sinlen, tanu tapa zong nei sin. 

3Bangzieh ahei cile tami muna pieng tanu tapate le tami gama a nu a pate uh 
tungtangah TOPA in tam bangin gen hi: 

4Si natna vei-in a si ding vua, koima’ kaa lo le koima’ vui loin a om ding uhi; amate 
pen lei lahah a kitha eh a bang bep lel ding uhi. Namsau le kielin a si ding vua, a 
luonghawmte uh hui lahah a leng vate le leitunga gamsate’ an hi ding hi. 

5 TOPA in tam bangin ci hi: Misi inn ah lut sinlen, a kaa dingin zong pei sin, zong 
hlasietpi da in; azieh pen tam mite kung panin ka lungnopna, ka itna kip, le ka 
hepinate ka la zo hi, TOPA in ci hi. 

6Tam gamah milien mineu a si ciet ding uhi; amate kivui loin koima in zong kaa 
lo ding hi; amate ziehin koima kikuiliem loin a sam uzong a heukieu sih ding uhi. 

7Misite ziehin a kapte hlai nadingin koima in khomun phalsuo loin koima in a nu 
ahi sihle a pa dawn dingin henepna hai tul lo ding hi. 

8Pawi bawlna inn ah na pei sih ding a, amate tawh neton dawnton dingin na to 
sih ding hi. 

9Azieh pen Vanglien TOPA, Israel’ Pasien in tam bangin ci hi: Note’ mu tehtehin, 
na hin sung ma-un tam mun panin guolnopna awgingte, lungdamna awgingte, le 
zinei pa le monu’ awgingte kisipsah ding hi. 

10Tam mite kungah tam thute zosie na gen ciengin amate in, “Bang 
ziehin TOPA in eite tungah tam gimna lienpi ang tunsah tah lawm ahei? I khielna 
uh bang ahei? TOPA i Pasien uh tungah bang mawna i bawl uh ahei?” ang ci uleh, 

11nangma in amate kungah tam bang na ci ding hi: Na pu na pate un keima ei 
taisanin, pasien dangte nuadelin a na a sem vua, keima ei nuasie-in ka 
thukhamte a zui lo zieh uh leh; 

12note, na pu na pate uh sangin a siezaw-in na gamta vua, na unpi-un na gitlo 
lungtang uh zui tentunin ka thu na man nuom lo zieh uh ahi hi. 

13Tua ahi ziehin tam gam panin note le na pu na pate un a thei ngai lona gam 
khatah kang notmang ding a, tua munah a sun a zanin pasien dangte’ na na sem 
ding uhi, azieh pen keima in note kang angvan ta sih ding hi. 

Pasien in Israel a Ngai Bangsahkia 

14Tua ahi ziehin mite in, “Egypt gam panin Israel mite a peipi TOPA a hing ahi ma 
bangin,” ci-in keima’ minin a kiciem nawn lo uh hun ang tung valon ding 
hi,” TOPA in ci hi. 

15“Leilu lam gam pan le amate a hawlkhietna gam zosie panin Israel mite ang 
peipi TOPA a hing ahi ma bangin,” kicizaw ta ding hi. Azieh pen keima in a pu a 
pate uh ka na piehsa a gam vuah amate ka peipikia ding hi. 

16 TOPA in a cina ah, keima in tu-in ngabeng mi tampi sawlin amate ka mansah 
ding hi; tua zaw ciengin keima in sabeng mi tampi sawlin amate in muol le tang 
le suonghawmte lahah sa a beng ding uhi. 

17Bangzieh ahei cile keima in a peina uh lampi zosie ka en hi; ka kung panin 
amate a kibu thei sih vua, a gitlonate uzong ka muna-ah a kisel thei sih hi. 

18Tuale keima in amau’ khielna le amau’ mawna a za ni-in ka thuhkia ding hi. 
Azieh pen a muthadahuoi siluong hawmte tawh a kibang milimte tawh ka gam a 
buasah zo ta vua, a sil kidahhuoite utawh ka gouluo a kidimsah uhi. 

19Aw TOPA, ka hatna le ka kulpi, lungkham hun cienga ka kibuhna pa aw, leimong 
panin na kungah minamte hing pei-in tam bangin gen ding uhi: Ka pu ka pate un 
zuouthu le bangma-a kimang lo, phattuomna ei pie thei lo milimte cilo, bangma 
dang a na luo sih uhi. 

20Mihingte in amau adingin pasien-te a bawltawm thei amah? Khumte pasien 
ahi sih hi! 

21“Tua ahi ziehin keima in amate thu ka hil valon ding hi. Tutungin ka vanglietna 
le ka hatna ka theisah ding a, tuaci’n amate in keima’ min TOPA ahi lam ei thei ta 
ding uhi,” a ci hi. 

Jeremiah 17 

Judah’ Mawna le Dan Thuohna 

1Sia laikung tawh Judah’ mawna kigiel hi; a lungtang peh tung ule maitam kite 
tungah suong manpha dawnhiem tawh zihin kigiel a, 

2a tate un singna dawng gei cinteng le muolsangte tunga om a maitamte ule a 
khuom siengthote a phawh veve vua, 

3gam-awng lai-a muolsang teng tungah zong a phawh veve uhi. Na gam sung 
zosie vua na bawl uh mawna manh dingin na neisa ule na gou zosie uh galvan 
lahin ka pie ding hi. 

4Noma’ bawlin kang piehsa na gouluo na tan ding vua, tuale keima in na thei ngai 
lo uh gam khatah na galte uh’ na semin kang koi ding hi, azieh pen keima’ 
lungthahna khu mei bangin kikuontaw-in a kuong zing ding hi. 

5 TOPA in tam bangin ci hi: Mi maimaite muongin cilesa hatna maimai suong a, 
TOPA kung pana a lungsim kiheite pen samsiet thuoh ahi uhi. 

6Amate senel gama a po sawlbawh a bang ding vua, panpina ang pei ciengin a 
mu kha sih ding uhi. Koima’ ten lona ci gam ahi senel gam gawta ah a teng ding 
uhi. 

7 TOPA sunga muonna a neite, a muonna uh TOPA ahi sahte thupha nga ahi hi. 

8Amate pen tui gei-a kisuon, lui gei-a zunghla singkung a bang ding uhi. Amate 
pen khuo a lum ciengin zau loin, a nate a hing zing ding hi; guo a zuh lo kumin 
zong amate in khawh sa loin ga a ga zing uhi. 

9Adang na zosiete lahah lungsim khu a kawi pen ahi hi; kinahsiet mama hi - tua 
khu koi in thei zo ding ahei? 

10Keima TOPA in amau’ gamtatna le amau’ sep thaman zui-a a pie dingin lungsim 
ka sittel a, lungtang zong ka sui hi. 

11Thuman lopi tawh hauna a sui mi zosie pen ama’ tui hi lopi a keuhsah dinga a 
op valaa tawh kibang hi; a khan kimtan ciengin a neisa teng taan ding a, a 
tawpkhahna ah a mot lam uh a kipholah ding uhi. 

12A cila panin a kitawisang, a minthang mang topha khu i mun siengtho sung vua 
om biehbuhno ahi hi! 

13Aw TOPA! Israel’ kinepna pa aw! nangma kung panin a tai mite zosie a maizum 
ding uhi; na kung pana a kihei poma leinei gamah a min uh kikhum ding hi, azieh 
pen amate in hinna ciatui ahi TOPA a taisan zo ta uhi. 

Dihtansahna ding Jeremiah in Thungen 

14 TOPA aw, ei damsah in, tua hile kei ka dam ding hi; ei hundam in, tua hile kei 
hutdamin ka om ta ding hi; bangzieh ahei cile kang phat pa khu nangma na hi hi. 



1330 

 

 
Zo Bible 

© 2018 Bible Society of Myanmar. 
 

 
 

 

15Amate in keima kungah, “TOPA’ thu hei-a om ahei? Tua khu hing tung taheh!” 
ci-in ei bangci gen uh ci ei thei in. 

16Hinanle na nasepna ah tuucing hina panin ka taimang sih a, sietna ni ang tun 
ding zong lah ka dei tuom sih hi. Ka nephu panin bang pusuoh ci na thei hi; tua 
khu na mai-ah a om hi. 

17Ka dipkuot nadingin hing om sin; gimna hun cienga ka kibuhna na hi hi; 

18ei bawlsiete maizumsah inlen, ahi vangin kei ei maizumsah sin; amate 
lungkiesah inlen, ahi vangin kei ei lungkiesah sin; amate tungah gimna ni 
tungsah in; a za ni kisietna tawh amate susie in! 

Sabbath Ni Siengthosah 

19 TOPA in keima kungah tam bang ci hi: Pei-in, Judah kumpite’ sungtumna le a 
pusuona uh ahi Mite’ Tunkot le Jerusalem khuo-a tunkotte zosie ah va ding 
ta’nlen, 

20tuale amate kungah tam bangin gen in: Tami tunkot sunga ang lut no Judah 
kumpite, Judah mi zosie, le Jerusalem-a a tengte zosie aw, TOPA’ kammal za un. 

21TOPA in tam bang ci hi: Na hin nadingun Sabbath ni-in van na puoh lo nading 
ule Jerusalem tunkotte ah tuate na lutpi lo nadingun kidawm un. 

22Sabbath ni-in na inn panun van khatpopo puo loin, na khatpopo zong sem sih 
unlen, keima in na pu na pate thu ka piehsa bangin Sabbath ni siengthosah un. 

23Hizongle amate in ngai nuom loin a bil ei daw sih uhi; amate in a ngawng uh a 
khausah vua, thuhilna ngai nuom loin zong a sang nuom sih uhi. 

24Ahi vangin ka thu na ngai vua, Sabbath ni-in tam khuopi tunkotte ah bangma 
van puo loin, Sabbath ni na sienthosah vua, khum ni-in na na sep sih uleh, 

25David’ mang topha tunga a to ahi kumpite, amate le a uliente, Judah mite le 
Jerusalem-a tengte in sakol leeng le sakol tungah tuongin tam khuopi tunkotte 
ah ang lut ding uhi; tuale tam khuopi sungah mi a teng zing ta ding hi. 

26Judah khuopite le Jerusalem kimvel panin hi tale, Benjamin gam, Shephelah 
gam, muoltung gam, le Negeb gam panin hi tale TOPA’ biehinn ah mite ang pei-
in, meihal biehnate le biehpiehnate, an tawh biehnate le panamtuite, le 
lungdamko biehnate ang peipi ding uhi. 

27Ahi vangin Sabbath ni sienthosah ding le Sabbath ni-in Jerusalem tunkotte ah 
van puo-in lutpi lo ding hi, ci thute ah ka thu na man sih uleh keima in a tunkotte 
ah mei ka tawkuong ding hi; tua mei in Jerusalem kumpi innte katumin kiphel 
zo nawn lo ding hi, TOPA in ei ci hi. 

Jeremiah 18 

Beelkhengpa le Tungman 

1Jeremiah kunga a tung TOPA’ kammal tam bang ahi hi: 

2“Hing pei in, beelkhengpa’ inn ah peisuh inlen tua munah ka thu kang theisah 
ding hi,” ei ci hi. 

3Tuaci’n beelkheng pa’ inn ah ka peisuh a, tuale a beel khen laitah ka va tuohkha 
ta hi. 

4Ama’ khut sungah tungman tawh a bawl a beel kisie a, tuale ama in hoi a sah 
bangin beel dang khatin a kheng phakia hi. 

5Tua ciengin keima kungah TOPA’ thu ang tung hi: 

6Israel innkuon aw, tam beelkheng pa bawl bangin no zong hing bawl thei hi lo 
ka mah? TOPA in ci hi. Israel innkuon aw, beelkheng pa’ khut sunga a om 
tungman bangin note zong keima’ khut sungah na om uhi. 

7Keima in hun khat lai-in minam khat ahi sihle kumpi gam khat botzuonin, 
phelkhie-in ka suhsiet ding tawh kisai-in ka na pulah kha mai thei ding a, 

8hizongle ama’ tungtang thu ka pholah ziehin a gitlona panin tua minam ang 
kihei leh, ka lungsim khelkia-in ama tunga tunsah dinga ka gelsa gimna ka 
tungsah nawn sih ding hi. 

9Tuale keima in adang hun khat lai-in minam khat ahi sihle gam khat’ 
tungtangthu ah lam ding le suon dingin ka na pulah mai thei ding a, 

10hizongle tua minam in ka thu ei ngai nuom loin, ka muna-ah sil hoi lo a bawl 
leh, ka lungsim khelkia-in ama tunga sil hoi bawl dinga ka gelsa pen khu ka bawl 
nawn sih ding hi. 

11Tua ahi ziehin tu-in Judah mite le Jerusalem-a tengte kungah tam bangin gen 
in: TOPA in tam bangin ci hi: En un, kei pen note tunga sietna tunsah ding gelna 
a nei beelkheng pa ka hi hi. Tu-in na unpi-un na gitlona panun kiheikia unlen, na 
omdan ule na gamtatnate uh bawlpha un. 

A Lungkhau Israel’ Milim Biehna 

12Ahi vangin amate in, “Khum khu a mawhna hi bo! Koma’ gelna bangin om lel 
va ung, koma khat ciet in ka gitlo lungsim khauna uh ma bangin gamta lel va 
ung,” a ci uhi. 

13Tua ahi ziehin TOPA in tam bangin ci hi: Minamte lahah dong un: Koi in tam 
bang thu za kha ahei? Ngahnu siengtho Israel in a mulkinhuoi pen na khat bawl 
zo hi. 

14Lebanon vuakhal in Sirion kentawng a nuasie ngai amah? Muol tung pana ang 
luong luitui vot kihkiahte a kang ngai amah? 



1332 

 

 
Zo Bible 

© 2018 Bible Society of Myanmar. 
 

 
 

 

15Ahi vangin ka mite in kei ei mangngil zo ta vua, amate in kisolna tungah meihal 
biehnate a hal uhi; tanglai lampite ahi amau’ lampite ah a kipalpua vua, a 
lamlienpi uh zui nawn loin lampelte a zui uhi. 

16Amate in a gam uh a cizat huoi le mite’ ehneh ho zing dingin a bawl uhi. Khum 
gam a kantan mi zosie ciza-in a lu a pei uhi. 

17Nisuona lam huipi bangin galte mai-ah amate ka thethang ding hi. A tuosiet ni 
ciengun amate ka elngat ding a, ka maingat sih ding hi. 

Jeremiah Kisawmsimna 

18Tua ciengin amate in, “Hing pei un, Jeremiah sawmsim va vui, azieh pen thu ei 
hil ding siempu, i thu dawh ding mipil le Pasien’ kammal ei gen ding kamsang i 
kitasam sih ding uhi. Hing pei un, ama mawsiet vai-in a thugen khat mama zong 
mang sih vai,” ei ci uhi. 

19 TOPA aw, ka thugen ei ngai inlen, ka galte’ thugente zong ngai in! 

20Sil hoi pen sil hoi lo tawh thuh ding ma amah? Hizongle amate in ka si nadingin 
dum a to uhi. Amate kung panin na lungthahna na heimang nading le amate 
dinga thuhoi a gen dingin na mai-a ka din khu ei phawh in. 

21Tua ahi ziehin kiel tawh a tate uh pulsisah inlen, namsau-in sisah sieng in. A 
zite uh ta nei loin meigongsah in. A pasalte uh pul natna tawh si uh hinlen, a 
tangvalte uh gal sungah namsau tawh si uheh. 

22Amate tungah thakhatin mi susiete na sawl ciengin, amau’ inn panin kaana 
awging kizasah in! Azieh pen kei ei mat nadingun dum a to vua, ka kenga ka aw 
nadingin thang a sie uhi. 

23Hinanle TOPA aw, kei tha ei sawmnate uh na thei hi. Amau’ khielnate maisah 
sinlen, na muna panin amau’ mawna phietmang sin. Na mai-ah amate puasah 
sieng in; na lungthah laitah ma-in amate thuohsah pai in. 

Jeremiah 19 

Leibeel Keh 

1 TOPA in tam bangin ci hi: Pei inlen beelkheng pa’ leibeel khat va lei ta’n. Mite 
lahah upa pawlkhat le khangham siempu pawlkhat zawpi inlen, 

2beelkeh Tunkot lutna-a om Hinnom tapa’ kuomah pei inlen, kang thu gente 
khumnah va tangko ta’n. 

3Nangma in tam bangin na gen ding hi: Judah kumpite le Jerusalem-a tengte 
aw, TOPA’ kammal za un. Vanglien TOPA, Israel’ Pasien in tam bang ci hi: Keima 
in tua thu a za mi zosie’ bil a khen giap dingin tam munah tam bang gimna ka 
tungsah ding hi. 

4Bangzieh ahei cile mite in keima ei nuasie zo a, amate, a pu a pate ule Judah 
kumpite in a thei ngai lo uh pasien dangte kungah biehnate pie-in tam mun a 
buasah ta uhi; azieh pen amate in mawna a nei lo mite’ sisan tawh tam mun a 
kidimsah zo ta vua, 

5tuale ka thupieh ahi vawt lo, ka lungsim sunga zong a om ngai vawt lo, Baal 
kungah meihal biehna dinga a pieh ding uh ahi a tapate uh hal nadingin amate 
in Baal munsangte a banbanin a lam uhi. 

6Tua ahi ziehin TOPA in a cina-ah, tam mun pen Topheth ahi a, Hinnom tapa’ 
Kuom ahi zongin a kici nawn lo hun ang tung valon ding a, Kithana kuom kicizaw 
ta ding hi. 

7Keima in tam munah Judah le Jerusalem’ gelnate a mawhna ka suohsah ding a, 
a galte uh mai-ah namsau tawh puasahin tha dinga a suite’ khutlum tawh amate 
ka sisah ding hi. A luong hawmte uh hui lahah vate le leitunga gamsate’ an dingin 
ka pie ding hi. 

8Tam khuopi pen a cimulthaw huoi, a ehneh hohuoi-in ka bawl ding a, a suoh 
kha mi zosie in ama’ gimna zosiete ziehin cimultho-in tua khuopi a ehneh ho 
ding uhi. 

9A galte le amate a tha sawm mite in imtawmin a lungkhamsah ciengin keima in 
a tanute ule a tapate uh’ sa ka nesah ding a, a unpi-un a innvengte’ sa a ne ding 
uhi. 

10Tua ciengin na zawpite muna-ah na beel na sukeh ding a, 

11amate kungah tam bangin na gen ding hi: Vanglien TOPA in tam bangin ci hi: 
Mite in beelkheng pa’ beel sukehin bawlphat thei a op lo bang ma-in keima in 
tam mite le tam khuopi ka sukeh ding hi. Si vui nading mun a om nawn lo za 
dongin amate in Topheth ah si a vui ding uhi. 

12Tam mun le a sunga tengte tungah tu-a bangin ka bawl ding a, tam khuopi pen 
Topheth ka bangsah ding hi. 

13Jerusalem innte le Judah kumpite’ innte, innkhum zanga vantung nate zosie 
tungah biehna-a a kipiehna inn zosie le pasien dangte tungah dawn thei biehna 
a kibuohna innte zosie a unpi-in Topheth mun bangin kibuasah ding hi. 

14 TOPA in thu gen dinga a sawlna Topheth panin Jeremiah a pei 
ciengin, TOPA’ biehinn leituol ah ama dingin mi zosie tungah tam bangin a gen 
hi: 

15Vanglien TOPA, Israel’ Pasien in tam bang ci hi: Tam khuopi le a khuoneute 
tungah ka gensa gimna zosie ka tungsah ding hi, azieh pen amate in a lungsim 
uh khausahin ka thu gente a ngai sih uhi. 

Jeremiah 20 

Pashhur in Jeremiah Bawlsie 

1Tu-in Jeremiah in a gen tami thute, TOPA’ biehinn uhpi pa ahi Immer’ tapa, 
siempu Pashhur in a za hi. 

2Tua ciengin Pashhur in kamsang Jeremiah sat gawp a, TOPA’ biehinn sunga 
Benjamin Tunkot tungnung ah kol a bul hi. 

3A zing ciengin Pashhur in Jeremiah a kol a sutpieh ciengin ama kungah TOPA in 
na min pen Pashhur ci-in na phuo loin, “Muncin tengah Zauna” ci-in na phuozaw 
hi,” a ci hi. 

4Azieh pen TOPA in tam bangin ci hi: Keima in nang le na guol teng zosie’ zauna 
ahi dingin nang kang bawl ding hi; tuale nang in na et lai tahin a galte uh’ namsau 
tawh amate a pua ding uhi. Tuale keima in Babylon kumpipa khut sungah Judah 
gam zosie ka pie ding hi; ama in sal dingin Babylon ah amate peipi-in namsau 
tawh a that sieng ding hi. 

5Keima in tam khuopi’ hauna zosie, a sui a lam teng zosie, a na manpha zosie le 
Judah kumpite’ gou teng zosie amate a bulu a galte uh’ khut sungah ka pie ding 
a, amate in sutin manin Babylon ah a peipi ding uhi. 

6Tuale nang, Pashhur le na inn sunga omte zosie Babylon khuo-ah salin na pei 
ding uhi; khum munah note na si ding vua, zuou kamsanna tawh thu na hil na 
guol teng zosie tawh khum munah ang kivuiton ding uhi. 

Jeremiah in Ama a Bawlsiete Mawsah 

7 TOPA aw, nang in kei nei sol a, tuaci’n solin ka om ta hi; kei sangin nang na 
hatzaw a, tuaci’n kei nei zo ta hi. Sun tungtawnin nuizat nopna-in ei kinei hi; mi 
zosie in ei zako uhi. 

8Bangzieh ahei cile ka thugen simin kiko-in, “Tatsietna le kisietna!” ci-in ka awng 
vapuoh ding hi,” a ci hi. Bangzieh ahei cile TOPA’ kammal ka gen ziehin sun 
tungtawnin simmawna le zapina ka thuohlaw hi. 

9Keima in, “A min ka gen sih ding a, ama’ min ka lo nawn sih ding hi,” ci nanleng 
zong, ka lungsim sungah meikuong bangin a om a, ka gu sung ei zen hi; ka ki-ip 
na lamin ka gim a, lah ka ki-ip zo tuom sih hi. 

10Bangzieh ahei cile mite’ kidap hona tampi ka za a, “Muncin teng zauhuoi hi! 
Ama heh un! Ama heh va vui,” a ci uhi. Ka lawm itte zosie in ka pua ding ei buh 
vua, “Ama kizawl zo kha na va, eite in ama zo na va vui, tuaci’n eite in ama tungah 
phu la zo na vai,” a kici uhi. 

11Ahi vangin galhang pa bangin kei tawh TOPA ang om hi; tua ziehin ei bawlsiete 
a kipai ding vua, ei zo sih ding uhi. Amate in a muolsuo zawh lo ding ziehun nahpi 
tahin maizum ding uhi. Kumtawnin a mindaina uh kimangngil ngai lo ding hi. 

12Vanglien TOPA aw, nangma in midihte na sittel a, nangma in mihing’ lungtang 
le a lungsim na mu hi; nangma in amate tunga na thuhkiana ei musah in, azieh 
pen nangma tungah ka vaite kang ap zo hi. 

13 TOPA tungah la sa un; TOPA phat un! Azieh pen ama in migilote’ khut sung 
panin mi cimawte’ hinna a hunkhie hi. 

14Ka suo ni samsietin om taheh! Ka nu in keima ei suosah ni in thupha nga sih 
taheh! 

15Ka pa kungah, “Tapa na nei ta hi,” ci-in thu va ko-in, ama a lungdamsah pa khu 
samsietin om taheh. 

16Tua mipa pen TOPA in a khuotuo vawt lo, a lumlet khuopite bang taheh; ama in 
zingmawngin kaana awging za hinlen, sunkim ciengin zong patauna awging za 
taheh. 

17Bangzieh ahei cile ama in naubu sungah ei na that sih hi; ei na that hi leh ka nu 
khu ka hankhuh hi pai ngel ding a, a gil in kumtawnin ei paai den mai ding hiven. 

18Gimna tawlna le dana teng sin ding le zalat muolphona tawh hinkhuo mang 
ding bep a, bang dinga naubu sung pana na suoh kha khelkhel ka hei? 

Jeremiah 21 

Nebuchadnezzar’ Khut Sungah Jerusalem Tung 

1Kumpi Zedekiah in Jeremiah kungah Malchiah’ tapa Pashhur le Maaseiah’ tapa 
siempu Zephaniah a sawl ciengin ama kunga a tung TOPA’ kammal tam bang ahi 
hi: 

2“Hepina tawh TOPA kungah kote tangin thu ei dawh pieh in, azieh pen Babylon 
kumpipa Nebuchadnezzar in kote ei sim hi; ama in a sepsa bangin ko 
adingin TOPA in na lamdang khat hing bawlin ko kung panin ama hing kilesahkia 
thei kha ding hi,” a ci hi. 

3Tua ciengin Jeremiah in amate kungah tam bangin ci hi: 

4Zedekiah kungah tam bangin na gen ding hi: Israel’ Pasien TOPA in tam bangin 
ci hi: Kulpi pulamah note ang imtawm Babylon kumpipa le Chaldea-te na dona 
uh ahi, na khut sung vua om galvante nualam sena-in ka nei ding hi; tuale keima 
in tam khuopi laikimah amate ka kaikhawm ding hi. 

5Kei mama in lungthahna, lungsona le thangpaina lienpi tawh ka khut zahin ka 
banhat tawh note kang do ding hi. 

6Tuale keima in tam khuopi sunga tengte a mi a sa pumin ka satlia ding a, 
pulnatna lienpi tawh amate a si sieng ding uhi. 

7Tua zaw ciengin TOPA in kang ci-in, keima in Judah Kumpipa Zedekiah, ama’ 
nasemte, le tam khuopi sunga teng mite- pul natna, namsau, le kielpi pana a 
suohta lai teng tawh a hinna uh tha dinga a sui Babylon kumpi Nebuchadnezzar’ 
khut sung le a galte khut sungah ka pie ding hi. Ama in a hiem namsau tawh 
amate a satlia ding hi; ama in amate khuotuo loin zong hinkhawi lo ding a, 
lainatna kici zong nei lo ding hi. 

8Tuale nang in tam mite kungah tam bangin na gen ding hi: En un, keima in na 
mai vuah sina lampi le hinna lampi ka koi hi. 

9Tam khuo sunga om mi poma namsau, kiel, le pulnatna tawh a si ding uhi; ahi 
vangin pusuoh dawhin note ang imtawm Chaldea-te kunga a lut poma gal vanlah 
bangin a hinna a suotatpi ding hi. 

10Bangzieh ahei cile keima in tam khuopi hoi nading hi lo, a sietna dingin ka mai 
ka ngat zo ta hi: Tua khu Babylon kumpipa’ khut sungah ka pie ding a, ama in 
mei tawh a hal ding hi. 

David’ Innkuon tungah Thu Kipuoh 

11Judah kumpite’ innkuon tungah tam bangin gen in: TOPA’ kammal za un, 

12David’ innkuon aw! TOPA in tam bangin ci hi: Zingmawngin thutangin khen 
unlen, mi bawlsiepa’ khut sung panin a kisuompa hlakhie un. Ahi sihle na bawl 
sietnate ziehin ka thangpaina mei bangin ang kuongin koima in phel zo lo ding 
hi. 

13En un, kuom zanga a teng le zanglei tunga om suongtum aw, nangma kang 
langpang hi, TOPA in ci hi; nang in “Koi ahiei eite ei do-a ang kumsuh zo ding, koi 
ahiei eite kibuhna muna ang lut zo ding?” na ci hi. 

14Na sepna ga tawh kituohin dan kang pie ding hi, TOPA in ci hi; ama’ gamlahah 
mei ka hal ding a, a kimvel zosie ka sieng ding hi. 

Jeremiah 22 

Kisiakia nading Hanthotna 

1 TOPA in tam bangin ci hi: Judah kumpipa’ inn ah va peisuh inlen, tam thu 
khumnah 

2tam bangin va gen ta’n: David topha tunga a to Judah kumpipa aw, nang, na 
nasemte le tam tunkotte-a ang lut na mite in TOPA’ kammal za un. 

3TOPA in tam bangin ci hi: Thutang le thudih tawh gamta unlen, mi bawlsie pa’ 
khut sung panin a kisuom khat popo hlakhie un. Pemtate, pa nei lote le 

meigongte tungah khielna bawl loin tatsietna zong zang sih unlen, ahi sihle 
mawna a nei lo mite’ sisan tam munah luongsah sih un. 

4Bangzieh ahei cile note in tam thute na man tahtah uleh, David’ topha tunga a 
to kumpite in sakol leengte le sakolte tungah tuongin amate, a nasemte le a mite 
tawh tami inn tunkotte tawnin ang lut ding uhi. 

5Ahi vangin tam thute na thuse sih uleh tami inn pen gamdai a suoh dingin kei 
mama ka kiciem hi, TOPA in ci hi. 

6Azieh pen Judah kumpipa’ inn tungtangah TOPA in tam bangin ci hi: Nang pen 
kei adingin Gilead le Lebanon muolvum bang na hi hi; hinanle keima in nang pen 
mi ten lona khuopi senel gam ang suosah dingin ka kiciem hi. 

7Nang langkhatah a galvan teng tawh ang susie ding mite ka kithawisah ding hi; 
amate in na taamtah sing hoipente hing phuapiehin mei-ah pai ding uhi. 

8Tuale minam tampite in tam khuo nawhin a unpi-un, “TOPA in bang dinga tami 
khuopi lien a hici bawl ta adiei,” ci-in khatlekhat kiho ding uhi. 

9Tuale amate in, “A Pasien uh TOPA’ thuciemna a taisan vua, pasien dangte bie-
in a na a sep zieh uh ahi hi,” ci-in a dawng ding uhi. 

10A sisa mipa kaa sih unlen, zong hlasietpi sih un; A kipeipi pa kaazaw un, 
bangzieh ahei cile a pienna gam a mu dingin ama ang kilekia nawn sih ding hi. 

Josiah Tapate’ Tunga Thupuoh 

11Azieh pen a pa Josiah’ za a luo, tam mun pana a peidawh Judah Kumpi Josiah’ 
tapa Shallum tungtang thu TOPA in tam bangin a gen hi: Tam sungah ama ang 
kinuale nawn sih ding a, 

12sal tang dinga a kikaina munah si-in tam gam a mukia nawn sih ding hi. 

13Dihtat lona tawh a inn a lam, thutang lo tawh a inndan tungnung a lam pa; a 
mawhna-in a innvengte na a semsah, a thaman a pie lo pa in gimna thuoh ding 
hi; 

14“Inn golpi khat lam vangin innkhan tungnung tampi neisah vang,” ci-in tawlet 
vangte bawlin, taamtah sing thuopsawn a, zasan tawh a zut mi in gimna thuoh 
ding hi! 

15Taamtah sing tawh inn na lam ziehin kumpi kisa na hi amah? Na pa in an ne 
tui dawnin thutang le thudih tawh na sem hi lo amah? Tua ciengin ama a dau a 
pei hi. 

16Ama in mizawngte le mi cimawte’ vai thutang tawh a khenpieh hi; tuaci’n ama 
a khutlam a zang hi. Tam khu kei nei thei nading uh hi lo amah, TOPA in ci hi. 

17Hinanle a manlo-a nga nading, maw nei lote’ sisan luonsah nading le, 
bawlsietna le ngongtatna dingin na mit ule na lungsim uh na zang uhi. 

18Tua ahi ziehin Judah Kumpipa Josiah’ tapa Jehoiakim tungtang thu TOPA in tam 
bangin a gen hi: Amate in ama adingin, “Kadei, ka sanggam pa! Kadei, sanggam 
nu!” ci-in a kaa sih ding uhi. Amate in ama adingin, “Kadei, ka pupa! Kadei, a 
thupina!,”ci-in zong a kaa sih ding uhi. 

19Ama pen laa si a kivui khat bang lelin kivui ding a, Jerusalem tunkot pulamah 
kikai phitin kipai ding hi. 

20Lebanon ah kato-in awng unlen, Bashan ah na aw sangsah un; Abarim panin 
awngzah un, azieh pen na guolngaite zosie kisu maimang zo hi. 

21Na dau uh a pei laitahin kang hopi a, ahi vangin, “Na thu ngai sih vang,” nei ci 
hi. Na neu lai-a kipanin a tuaci den na hi hi. Azieh pen nang in ka thu na mang 
sih hi. 

22Hui in na tuucingte zosie uh lenmang sieng ding a, na guolngai teng uzong salin 
kiman ding hi; tua ciengin na gitlona zosie uh ziehin mai zumin na lungkie ding 
uhi. 

23Lebanon ah tengin taamtah sing lahah bu a bawlte aw, note tungah gimna ang 
tun ciengin numei nausuoh nat bangin bang na ci tau vagua ding vuoi! 

Coniah tunga Thukhenna (Jehoiachin) 

24 TOPA in, keima a hing ka hi ma bangin, nang Judah Kumpipa Jehoiakim’ tapa 
Coniah pen ka zietlam khuta kang but ka suoikaina khutsip na hi phiel ta zongin 
tua panin kang sutdawh ding a, 

25nang ang thasawm na giin mama Babylon Kumpipa le Chaldea-te’ khut sungah 
kang pie ding hi. 

26Na suona mun ahi lo gamdang khatah nang le na pienna na nu kang paidawh 
ding a, khumnah na si ding uhi. 

27Ahi vangin a kilekia nopna uh gamah amate kilekia nawn lo ding hi,” a ci hi. 

28Tam pa, koima in a dei lo, a kisimmaw beelkehsa, Coniah hi lo amah? 

29Ka gam, ka gam, ka gam aw, TOPA’ kammal ngai ven! 

30 TOPA in tam bangin ci hi: Tam mipa, ta nei lo pa, a khan tawntunga khuosuoh 
ngai lo ding pa, ci-in ciemte in; azieh pen ama’ suonlehlah khat beh David’ topha 
tungah to lo ding a, Judah gam zong uhkia lo ding hi. 

Jeremiah 23 

Saltan Nua-in a ngaingai Bangkia 

1Ka gantatna munah tuuhonte a susie, a kithezahsah tuucingte in gimna thuoh 
ding uhi! TOPA in ci hi. 

2Tua ahi ziehin TOPA, Israel’ Pasien in ka mite a kem tuucingte tungtang thu tam 
bangin gen hi: Note in ka tuuhonte thezahin na delmang vua, amate na cing sih 
uhi. Tuaci’n na gitlo gamtatnate ziehun keima in note kang cing ding hi, TOPA in 
ci hi. 

3Tua ciengin kei mama in amate ka delmangna gam zosie panin a omlai ka 
tuuhon teng ka kaikhawm ding a, a huong sung vuah amate peipikia-in amate 
pungin a khang ding uhi. 

4Amate a cing dingin tuucingte ka koi ding a, zau nawn lo, lungkham nawn loin 
khat beh zong mang nawn lo ding hi, TOPA in ci hi. 

A Thudih David’ Bazam 

5 TOPA in kang ci-in, keima in David adingin a thudih a bazam khat ka tundawh 
ding hun ang tung valon ding a, ama kumpi bangin maang ding a, pilvang tahin 
vai hawmin gam sungah thudih thutang tawh thu a khen ding hi. 

6Ama’ hun sungin Judah kihundam ding a, Israel lungmuong tahin a teng ding hi. 
Ama a kihlat nading min in: “TOPA eite’ Dihtanna,” ahi hi. 

7Tua ahi ziehin TOPA in kang ci-in, “Egypt gam pana Israel mite a peipi TOPA a 
hing ahi ma bangin,” ci-in kiciem nawn loin, 

8“Ama in a delmangna leilu lam gam le gam zosie panin Israel innkuon’ suonte a 
mapui TOPA a hing ahi ma bangin,” ci-in a kiciemzaw ta ding uhi,” a ci hi. Tua 
ciengin a gam ciet vuah amate a teng ding uhi. 

Zuouthei Kamsangte Kimawsah 

9Kamsangte tawh kisai-in: TOPA zieh le a kammal siengthote ziehin keima 
sungah ka lungsim zanciim a, ka gu ka tang zosie a kithing hi; kei pen zu in a 
zawgawp zu kham pa tawh ka kibang hi. 

10Bangzieh ahei cile gam sungah angkawmte a dim hi; samsietna ziehin gam 
sung kap a, gamlah lonona munte gawta sieng hi. Amau’ lampi a hoi sih a, amau’ 
thahatna zong maan lo hi. 

11Kamsangte le siempute in a ni gelin Pasien a zatah sih uhi; ka biehinn sung 
nangawnah a gitlona uh ka mu hi, TOPA in ci hi. 

12Tua ziehin amau’ lampi pen khuomiel lamnal bang hi ding a, khumnah 
kidelmangin amate a pua ding uhi; azieh pen amau’ gimthuoh ding hun a tun 
ciengin amate tungah gimna ka tungsah ding hi, TOPA in ci hi. 

13Samaria kamsangte lahah a muthadahuoi khat ka mu hi: Amate in Baal minin 
thu a hil vua, ka mi Israel-te a puikhiel uhi. 

14Hinanle Jerusalem kamsangte sungah a mulkinhuoizaw lai na khat ka mu zo 
hi: Amate in angkawmin zuouthu a gen uhi; a gitlona uh panin koima a kilekia lo 
nadingin amate in na hoi lo a bawl mite’ khut a khausah uhi. Kei adingin amate 
a unpi-un Sodom a bang sieng ta vua, a sunga teng mi zosie zong Gomorrah a 
bang ta uhi. 

15Tua ahi ziehin kamsangte tawh kisai-in Vanglien TOPA in tam bangin gen hi: 
“Keima in amate gamsai ka nesah ding a, keima in a dawn dingun gutui ka pie 
ding hi; bangzieh ahei cile Jerusalem kamsangte panin gamsung muncin tengah 
Pasien zatah lona kizel zo hi,” a ci hi. 

16Vanglien TOPA in tam bangin gen hi: Na kung vuah thu hing genin note ang sol 
kamsangte’ thugente ngai sih un; amate in a lungsim sung vua a geltawm uh 
thute ang gen uh ahi bo a, TOPA’ kam sung pan hi lo hi. 

17Amate in TOPA’ kammal a simmawte kungah, “Note adingin hing hoi na va,” a 
ci den mielmuol uhi; amau’ lungtang khauna banga khau taha a zui mi zosie 
kungah amate in, “Note tungah tuosietna ang tung sih ding hi,” a ci uhi. 

18Azieh pen TOPA’ kikhopna ah koi ding ngai a, a thugente va thei ngai, va za ngai 
ahi ahei? 

19En un, TOPA’ huipi khu! A thangpaina pumpei kihiapi ang pusuoh zo hi; migilo 
pa’ lutung a mutgawp ding hi. 

20A lungtup teng semin a tangtunsah masangsie, TOPA’ lungthahna a kilekia sih 
ding hi. Ang tung ding nite ah note in kicien tahin na thei ding uhi. 

21Ka sawl lopi-in kamsangte a tai uhi; amate kungah ka gen lopi thu a songen 
uhi. 

22Hinanle amate ka kikhopna ah ang to uh hi leh, amate in ka mite kungah ka 
kammalte a tangko thei ding vua, a lampi hoi lote ule a gamtat hoi lote uh panin 
amate kinuahei ding uhi. 

23Kei pen a naina muna a om Pasien ka hi amah? A gamlapi-a zong a om Pasien 
hi lo ka mah? TOPA in ci hi. 

24Ka mu thei lo nadingin koi in phuolsel munah amate phuol thei ding 
ahei? TOPA in ci hi. Vantung le leitung dim hi lo ka mah? TOPA in ci hi. 

25Keima in, “Mang man zo ing, mang man zo ing!” ci-in keima’ min tawh zuouthu 
a gen kamsangte’ thugente ka za zo hi. 

26Zuouthute hilin a lungsim sung vua a suoh misolna po a gen kamsangte ang 
kiheikia nading bang tanvei sawt ding ahei? 

27A pu a pate un Baal a bieh ziehun ka min a mangngil bangun khatlekhat a mang 
uh kigenin ka mite keima’ min a mangngilsah sawm uhi. 

28Mang man kamsangpa in a mangmat gen hinlen, hizongle ka kammal a nei pa 
in muonhuoi tahin ka kammal gen taheh. Butu le butang bangci kibah thei ding 
ahei, TOPA in ci hi. 

29Ka kammal mei tawh kibang a, suongte a satguoi thei sehta tawh zong kibang 
hi lo amah, TOPA in ci hi. 

30Tua ahi ziehin en un, khatlekhat keima’ kammal a kiguhpieh kamsangte ka 
langpang hi, TOPA in ci hi. 

31En un, a phuotawm uh thu gen hi napi, “TOPA in ci hi,” a ci kamsangte ka 
langpang hi,” TOPA in ci hi. 

32En un, TOPA in kang ci-in, ka sawl lopi le thu ka pieh lopi-in zuou mang genin 
amate thu hil a, a zuouna ule khawhsah ci a nei lona uh ziehin ka mite lam a 
puikhiel kamsangte ka langpang hi; tuaci’n tam mite in amate a phattuompi vawt 
sih uhi, TOPA in ci hi. 

33Tam mite, ahi sihle kamsang khat, ahi sihle siempu khat in, “TOPA’ vangih bang 
ahei?” ci-in nang ang dawh uh ciengin nang in amate kungah, “Tua vangih 
nangma na hi a, nang kang paimang ding hi, TOPA in ci hi,” na ci ding hi. 

34Kamsang, siempu, ahi sihle ka mite khatpo in, “TOPA’ vangih,” a ci leh ama le a 
innkuonpite gim ka pie ding hi. 

35Note lahah, “TOPA in bangin ang dawng ei? “ahi sihle, “TOPA in bang ang gen 
ei?” khatlekhat na kici ding uhi. 

36Ahi vangin, “TOPA’ vangih,” ci-in na gen nawn poma sih ding uhi. Bangzieh ahei 
cile TOPA’ vangih na ci uh pen note’ thugen ahi bo a, tuaci’n note in eite’ Pasien 
ahi a hing zing Pasien, Vanglien TOPA’ kammalte na leheipieh ta uhi. 

37Note in kamsangpa kungah, “TOPA in bangin ang dawng ei?” ahi sihle, “TOPA in 
bang ang gen ei?” ci-in tua bangin na dong ding uhi. 

38Ahi vangin, “TOPA’ vangih” na ci uleh TOPA in tam bangin ci hi: “TOPA’ vangih,” 
na ci sih ding uhi, ci-in kang sawl vangin note in “TOPA’ vangih,” ci kammalte gen 
zo ta na hi ziehun, 

39tuaci’n note hing domto-in note le na pu na pate uh tunga ka piehsa khuopi 
pen ka opna panin ka paimang valon ding hi. 

40Kumtawn simmawna le maizumna kang thuohsah ding vua, tua khu bangma 
cih hunin a kimangngil ngai nawn sih ding hi. 

Jeremiah 24 

Theiga a Hoi le a Hoilo 

1 TOPA’ biehinnpi mai-a a kikoi theiga lawdim ni TOPA in ei musah a, tam pen 
Babylon Kumpi Nebuchadnezzer in Jerusalem panin Judah Kumpi Jehoiakim’ 
tapa Kumpi Jeconiah le Judah uliente, khutsiemte le siakheng siemte tawh manin 
Babylon ah sal dinga a peipi zaw ahi hi. 

2Law khatah a min masate tawh a kibang theiga hoite om a, ahi vangin adang 
law khatah neh thei lo ding za donga a hoi lo theigate a om hi. 

3TOPA in keima kungah, “Jeremiah aw, bang na mu ei?” ei ci hi. Kei zong, “Theiga 
ka mu hi, a hoite hoi mama a, a hoi lote lah a hoimaw sengin kine thei lo hi,” ka 
ci hi. 

4Tua ciengin keima kungah TOPA’ kammal ang tung hi: 

5Israel’ Pasien TOPA in tam bangin a gen hi: Tam mun panin Chaldea-te gama ka 
sawldawh Judah gam pana saltangte pen tam theiga hoite bangin ka ngaisun 
ding hi. 

6Amate a hoi nadingun keima in mit tuhna-in ka nei ding a, tam gamah ka 
peipikia ding hi. Keima in amate ka lam ding a, ka phelmang sih ding hi; amate 
ka phut ding a, amate ka botzuon sih ding hi. 

7Keima TOPA ka hi lam theitheina lungsim amate ka pie ding hi; ka kungah a 
lungtang zosie utawh ang kilekia ding uh ahi ziehin amate keima’ mi ahi ding 
vua, kei zong amau’ Pasien ka hi ding hi. 

8Ahi vangin TOPA in tam bangin ci hi: Judah kumpipa Zedekiah, a uliente, tam 
gama a om den Jerusalem-a a omlai teng le Egypt gama a tengte pen a hoimaw 
senga a kine thei lo theiga bangin ka bawl ding hi. 

9Leitung kumpi gam zosie adingin a mulkinhuoi le a siehuoi-in amate ka bawl 
ding a, ka delmang nading muncin tengah mite’ simmawna, thusie gentena, 
zakona le awsie lawna ka thuohsah ding hi. 

10Amate le a pu a pate uh ka piehsa gam panin ka suhmaimang masangsie amate 
lahah namsau, kielpi le pul natna ka tungsah ding hi. 

Jeremiah 25 

Babylon Saltan ding Kigenkhol 

1Judah Kumpipa Josiah’ tapa Jehoiakim kumpi a suozaw a kum li cin kumin Judah 
mite zosie tawh kisai-in Jeremiah kungah TOPA’ thu a tung hi. (Tua hun pen 
Babylon ah Nebuchadnezzar kumpi a suo a kum khatna kum ahi hi.) 

2Kamsang Jeremiah in Judah mi zosie le Jerusalem-a a teng zosie kunga a gen ahi 
hi: 

3Judah kumpi Amon’ tapa Kumpi Josiah a kumpi suo zaw a kum sawm le thum 
pan tuni dongin kum sawmni le kum thum sung vilvel TOPA’ thu ka kungah ang 
tung a, na kung vuah kang gengen vangin na ngai nuom sih uhi. 

4TOPA in na kung vuah a nasem kamsangte zosie ang sawl den vangin note in 
ngai loin na bil zong na daw sih vua, 

5tuale amate in, “Tu-in na unpi-un na gitlona ule na gamtat sietna panun na kihei 
uleh TOPA in note le tanglai-a na pu na pate uh tungah kumtawn nei dinga ang 
pieh gam sungah na om suoh ding uhi. 

6A na sem ding le a bie dingin pasien dangte’ nua zui sih unlen, na khut utawh 
na bawl uh milimte ziehin kei ei lungthahsah sih un. Tua hile ke’n zong note 
bangma kang law sih ding hi,” a ci hi. 

7Ahi vangin note in ka thu na ngai sih vua, na gim nga nadingun na khut utawh 
milim bawlin nei lungthahsah uhi, TOPA in ci hi. 

8Tua ahi ziehin Vanglien TOPA in tam bangin gen hi: Note in ka thu na man nuom 
lo ziehun 

9leilu lam gama om minam zosie le ka nasempa Babylon Kumpipa 
Nebuchadnezzar nangawn ka thuta ding a, tam gam le a sunga teng mi zosie le 
tam kimvela om minam zosie a do dingin ka kuonsah ding hi; keima in amate ka 
sumaimang ding a, a cimulthawhuoi, a ehneh hohuoi le kumtawnin mite’ 
simmaw-in amate ka bawl ding hi, TOPA in ci hi. 

10Amate kung panin kipah thanopna awging, motha nu le zi nei pa’ awgingte ka 
tawpsah ding a, an gawina gingte le meivah tangte ka sumit ding hi. 

11Tam gambup kisie-in koima’ ten lona gamkhing suoh ding a, tua minamte in 
kum sawmsagi sung Babylon kumpipa’ na a sem ding uhi. 

12Kum sawmsagi a cinzaw ciengin amau’ khielna ziehin keima in Babylon 
kumpipa le a gam dan ka pie ding a, a gam uh kumtawn gamdai ka suohsah ding 
hi, TOPA in ci hi. 

13Amate tungah tua gam ka dona ka thu gensa zosie, Jeremiah in minam zosie a 
dona a genkholsa zosie, le tami laibu sunga kigielsa zosie ka tungsah ding hi. 

14Bangzieh ahei cile minam tampite le kumpi liente in zong amate salin a nei 
ding uhi; keima in amau’ gamtatsate le a khut utawh a bawlsa uh nasepna dung 
zui-in amate tungah ka thuhkia ding hi. 

Pasien’ Lungthahna Hai 

15Bangzieh ahei cile Israel’ Pasien TOPA in kei kungah tam bangin gen hi: Ka khut 
tung panin tam lungthahna zuhai la inlen, kang sawlna minam zosie dawnsah in. 

16Amate in dawn ding a, keima in amate lahah ka sawl ding namsau ziehin amate 
hawi vadoi-in a motlaw ding uhi. 

17Tuaci’n keima in TOPA’ khut panin tua hai ka la a, TOPA ei sawlna minam zosie 
ka dawnsah hi: 

18Jerusalem le Judah khuopite, a kumpite ule a uliente uh pen tuni-a ma bangin 
mi ten lona gamkhing suoh a, a ehnehhuoi le samsiethuoi ahi ta uhi; 

19Egypt kumpipa Pharaoh le a nasemte, a uliente le a mite zosie; 

20nam kisawhal mite zosie; Uz gam sunga kumpi zosie; Philistia gam sunga 
kumpi zosie - Ashkelon, Gaza, Ekron, le Ashdod-a a omlai teng; 

21Edom, Moab, le Amon-te; 

22Tyre kumpite zosie, Sidon kumpite zosie, le tuipi panga om kumpi zosie; 

23Dedan, Tema, Buz khuopite le a sam a heukieu zosiete; 

24Arabia kumpite zosie le senel gam sunga teng nam kisawhal mite’ kumpite 
zosie; 

25Zimri kumpite zosie, Elam kumpite zosie le Media kumpite zosie; 

26a nai a gamla-a om leilu lam kumpite zosie le lei maitanga a om leitung kumpi 
gam zosie khat zaw khat keima in ka dawnsah hi. Tuale amate zaw ciengin 
Sheshach kumpipa in dawn ding hi. 

27Tua ciengin Israel’ Pasien Vanglien TOPA in amate kungah tam bangin a gen hi, 
na ci ding hi: Dawn un, kham unlen luo un. Note lahah namsau hing sawl ding ka 
hi ziehin pua unlen thokia nawn sih un. 

28Tuale amate in na khut tung panin dawn ding hai a lah nuom sih uleh amate 
kungah tam bangin ci in: Vanglien TOPA in tam bangin a gen hi: Na dawn teitei 
ding uh ahi hi! 

29En in, keima’ min tawh a kilo khuopi sungah gimna tunsah ka kipan ta ding hi, 
tua ahile dan thuohna tawh note bangci kipel thei ding na uh ahei? Keima in 
leitunga teng mi zosie langkhatah namsau khat sawl ding ka hi ziehin dan thuoh 
loin na om sih ding uhi, Vanglien TOPA in ci hi. 

30Tua ahi ziehin, nang in amate ka langpanna tam thute zosie hil inlen, amate 
kungah tam bangin gen in: A sangna mun panin TOPA ang hawh ding a, a 
siengtho ama’ tenna panin ama ang ham ding hi; a mite langkhatah ama nahpi 
tahin hawh ding a, lengga cil mite bangin leitung mi zosie langpangin a awng 
ding hi. 

31 TOPA in minamte tungah thu phul ding ahi ziehin, ama’ awging in leimong 
dong a thawn ding hi. Ama in mi zosie thu sit ding a, namsau tawh mawneite that 
ding hi, TOPA in ci hi. 

32Vanglien TOPA in tam bangin ci hi: En un, gam khat pan gam khatah gimna a 
kizel ta a, leitung a gamla pen mun panin huipi lien khat in nuoigawp ta hi! 

33Tua ni-a TOPA in a thalia mite leimong khat panin mong khat dongah kithezah 
ding uhi. Koima in amate ki kaa loin a luong uh kikhawm lo ding a, zong kivui lo 
ding hi; lei lahah amate eh nuasie-in kinuasie lel ding hi. 

34No tuucingte aw, kap unlen mau un; no tuuhon lamkaite aw, vut lahah 
kilawmlia un, azieh pen ang kithalia ni ding ule note ang kithethang ni ding ang 
tung zo a, a kituomteel beel bangin note na pua ding uhi. 

35Tuucingte adingin tai nading mun om lo ding a, tuuhon lamkaite adingin 
suotah thei nading om lo ding hi. 

36Ngai vawi un! tuucingte kaana aw, le tuuhon lamkaite mauna aw khu! Azieh 
pen TOPA in amau’ lonona mun suhsietpieh zo a, a giinhuoi 
mama TOPA’ lungthahna ziehin 

37a galmuonna uh gam kisiecip hi. 

38Migilo pa’ a thahat namsau le a giinhuoi a lungthahna ziehin humpi in a 
kibuhna mun a nuasie bangin amau’ gam pen gamkhing a suoh zo hi. 

Jeremiah 26 

Biehinnpi-ah Jeremiah’ Kamsanna 

1Judah Kumpipa Josiah’ tapa Jehoiakim kumpi a suo cil lai-in TOPA kung panin 
tam thu a tung hi: 

2TOPA in tam bangin ci hi: TOPA’ biehinn huong sungah va ding 
ta’nlen TOPA’ biehinn sungah a bie dinga ang pei Judah khuopite zosie va hopi in; 
gen dinga kang sawl zosie amate tungah gen in; kam khat zong hen nei sin. 

3Amate in a unpi-un na thugen ngai-in a gitlona panun ang kihei thei kha ding 
uhi. Tua hile amau’ bawl gitlonate ziehin amate tunga ka tunsah sawm gimna ka 
khelkia thei kha ding hi. 

4Nangma in amate kungah tam bangin na gen ding hi: TOPA in tam bangin ci hi: 
Note in ka thu ngai loin na mai-vua kang koipiehsa ka thukham bangin na gamtat 
sih vua, 

5note kungah kin taha kang sawl - a thu na ngai lo vangun - ka nasem ka 
kamsangte’ thugen na ngai sih uleh, 

6tam biehinnpi pen Shiloh bangin ka bawl ding a, tam khuopi pen leitunga 
minam zosie’ kisamsietna-in ka bawl ding hi. 

7Siempute, kamsangte, le mi zosie in TOPA’ biehinn sunga Jeremiah in a gen tam 
thute a za uhi. 

8Mi zosie tungah TOPA in gen dinga a sawl zosie Jeremiah in a gen zaw ciengin 
siempute, kamsangte, le mi zosie in ama manin, “Nang na si ding hi! 

9Bang dingin, ‘Tam biehinn pen Shiloh tawh kibang ding a, tam khuopi ah a teng 
koima om loin gamdai a suoh ding hi,’ ci-in TOPA’ min tawh thu hil na hei?” a ci 
uhi. Tuale TOPA’ biehinn sunga a om mi zosie in Jeremiah a imtawm uhi. 

10Judah uliente in tam thute a zah ciengun kumpipa’ inn sung 
panin TOPA’ biehinn sungah peito-in TOPA’ biehinn lutna Tunkot Tha ah a to uhi. 

11Tua ciengin siempute le kamsangte in uliente le mi zosie kungah, “Tam mipa 
in sina a thuoh ding kilawm hi, azieh pen na bil ciet utawh na zahsa ma bangun 
ama in tami khuopi lang pangin thu a gen zo hi,” a ci uhi. 

12Tua ciengin Jeremiah in ulien zosie le mi zosie kungah, “Note in na zahsa uh 
tam biehinn le tam khuopi lang khatah thu gen dinga ei sawl pa pen TOPA ahi hi. 

13Tua ahi ziehin tu-in na omdan ule na gamtatnate uh puopha unlen, TOPA na 
Pasien uh’ thu mang un. Tua hile TOPA in note tungah tunsah dinga a gelsa gimna 
a khelkia ding hi. 

14Hinanle kei ka hi leh tam mun na khut sung vua om ka hi hi. Hoi na sah uleh 
dih na sah bangun kei tungah ei bawl un. 

15Kei nei tha vua ahile, note in no mama tung, tam khuopi, le a sunga teng zosie 
tungah maw nei lo sisan a tungsah ding na hi lam uh kitelcien beh ta un, bangzieh 
ahei cile note in na bil mama utawh na zah dingun tam thute mantaha a gen 
dinga TOPA in keima ei sawl ahi hi,” a ci hi. 

16Tua ciengin uliente le mi zosie in siempute le kamsangte kungah, “Tam pa 
in TOPA i Pasien’ min tawh eite kunga thu ang gen ahi bo ziehin sina a thuoh ding 
kilawm lo hi,” a ci uhi. 

17Gam sung upa pawlkhat zong dingin a kikhawm mipite kungah, 

18“Judah Kumpi Hezekiah’ uh hun sungin Moreshheth-a Micah in Judah mi zosie 
kungah tam bangin a gen hi: ‘Lo dingin Zion kihlo ding hi; Jerusalem pen 
buathahlom suoh ding a, tuale biehinn muol pen gamlah munsang a suoh ding 
hi, TOPA in ci hi,’ a ci hi. 

19Judah Kumpipa Hezekiah le Judah zosie in ama a that tahtah sam uh amah? 
Ama in TOPA zatahin, TOPA maipha ngen a, tuale TOPA in zong amate tungah 

gimna tunsah ding a gensa pen khelkia zaw hi lo amah? Ahi vangin eite in eima’ 
tungah gimna lienpi i tungsah dihtah uhi!” a ci uhi. 

20Kiriath-jearim panin TOPA’ min tawh thu a hil Shemaiah’ tapa Uriah a kici 
midang khat zong a om hi. Jeremiah’ gen bangma-in ama in tam khuopi le tam 
gam lang khatah thu a gen hi. 

21Tuale Kumpi Jehoiakim, a galhang zosie le ulien zosie in ama’ thugen a zah 
ciengun kumpipa in ama tha dingin a sui hi; hizongle Uriah in tua thu a zah 
ciengin zau-in Egypt gamah a tai hi. 

22Tua ciengin Kumpi Jehoiakim in Egypt gamah Achbor’ tapa Elnathan le a mite 
sawl a, 

23tuale amate in Egypt gam panin Uriah manin Kumpi Jehoiakim kungah a puoh 
vua, ama in namsau tawh tua pa satlia-in mi maimaite’ kivuina munah a 
luonghawm a pai hi. 

24Ahi vangin Shaphan’ tapa Ahikam in Jeremiah a panpi ziehin tha dingin mite’ 
khut sungah kipie lo hi. 

Jeremiah 27 

Hahkol Lim 

1Judah kumpi Josiah’ tapa Zedekiah kumpi a suo cilin TOPA kung panin Jeremiah 
kungah tami thu a tung hi. 

2Keima kungah TOPA in tam bangin a gen hi: Khau kivaw hahkol khat bawl inlen 
na ngawngah bul in. 

3Judah kumpi Zedekiah tawh kimu dinga Jerusalem khuo-a a haw palaite khut 
tung panin Edom kumpipa, Amon kumpipa, Tyre kumpipa, le Sidon kumpipa 
kungah thu zasah in. 

4Amau’ pute adingin tam thu gen in: Israel Pasien, Vanglien TOPA in tam bangin 
a gen hi: Na pute kunga na gen ding uh thu tami ahi hi: 

5Keima in ka vanglienpi le a kizah ka khut tawh leitung le a mite le leitunga om 
ganhingte ka bawl a, ka pieh nuom khatpo tungah ka pie hi. 

6Tu-in keima’ nasempa Babylon Kumpi Nebuchadnezzar’ khut sungah tam 
gamte zosie ka pie zo a, ama’ na sem dingin a gamsate nangawn ka pie zo ta hi. 

7Ama’ gam a kisiet ding hun a tun masangin minam zosie in ama le a tapa le a 
tupa’ na a sem ding uhi; tua ciengin minam tampite le kumpi liente in ama salin 
a neikia ding uhi. 

8Ahi vangin minam khat ahi sihle kumpi gam khatpo in tam Babylon kumpi 
Nebuchadnezzar’ na sem nuom loin Babylon kumpipa’ hahkol a ngawnga a puoh 



1348 

 

 
Zo Bible 

© 2018 Bible Society of Myanmar. 
 

 
 

 

nop sih leh ama’ khut tawh ama’ kisuhsietna ka mansiengsah masangsie namsau 
tawh, kielpi tawh, pul natna tawh tua minam dan ka pie ding hi, TOPA in ci hi. 

9Tua ziehin na kung vuah, “ Babylon kumpipa’ na na sem sih ding uhi,” ci-a ang 
gen na kamsangte uh, na aisante uh, na mangman theite uh, na sihla ho theite 
ule na bum aitawite uh’ thugente na um sih ding uhi. 

10Azieh pen amate in na kungah zuouthu a gen vua, tua ziehin na gam panun a 
gamlapi ah ang kihem dawh ding uhi. Keima in note kang notdawh ding a, tuaci’n 
na mangthai ding uhi. 

11Hinanle minam khat in a ngawngah Babylon kumpipa’ hahkol puo-in ama’ na 
a sep leh, lo hlo-in a ten thei nadingin ama’ gam sung ma ah ka omsah ding hi. 

12Judah kumpipa Zedekiah kungah tua bang ma-in ka gen hi: Babylon kumpipa’ 
hahkol puo-in ama le a mite’ na semin hing in. 

13Babylon kumpipa’ na a sem lo ding minam poma tawh kisai-in TOPA in a gensa 
ma bangin bang dingin namsau, kielpi, le pul natna tawh nangma le na mite si 
ding na hi uh ahei? 

14Babylon kumpipa’ na na sem sih un, ci-a na kung vua thu ang gen kamsangte’ 
thugen ngai sih un, bangzieh ahei cile amate pen na kung vua zuothu gen ahi bo 
uhi. 

15Keima in amate ka sawl kha sih hi; hizongle keima’ min tawh a man lopi-in thu 
a hil vua, tua ziehin keima in note le na kung vua thu ang hil kamsangte kang 
notmang ding a, na mangthai ding uhi, TOPA in ci hi. 

16Tua ciengin siempute le mi zosiete kungah TOPA in tam bangin a gen hi: 
“Babylon panin TOPA’ biehinn sunga beelte kilakia bai ta ding hi,” ci-a na kung 
vua thu ang hil na kamsangte uh’ thugente ngai sih un, bangzieh ahei cile amate 
pen na kung vua zuouthu gen ahi bo uhi. 

17Amau’ thugen ngai sih un; Babylon kumpipa’ na sem inlen hing un. Bang dingin 
tami khuopi gamdai suoh laizang ding ahei? 

18Amate pen kamsangte ahi vua, amate kungah TOPA kammal a op tahtah 
leh TOPA’ biehinnpi sung, Judah kumpipa’ innpi sung, le Jerusalem khuopi sunga 
a kinuasie lai beelte, Babylon khuo-a a kipuohkia nawn lo nadingin 
Vanglien TOPA kungah thum uheh. 

19-20Azieh pen Judah kumpipa Jehoiakim’ tapa Jeconiah le Judah gam le 
Jerusalem khuo sunga uliente zosie, Jerusalem panin Babylon ah sala a peipi 
laitahin ama in a nuasie lai khuompite, tuikuongpite, a ngahnate, le adang beelte 
tawh kisai-in ahi a, 

21TOPA’ biehinn sung, le Jerusalem khuo sunga a kinuasie lai beelte tawh kisai-
in Vanglien TOPA Israel Pasien in tam bangin a gen hi: 

22Babylon ah tuate kipuokia ding a, ka kankia masangsie tuatahah a omsuoh 
ding hi. Tua ciengin keima in tuate ka lakia ding a, tam munah ka koikia ding 
hi, TOPA in ci hi. 

Jeremiah 28 

Hananiah in Jeremiah Langpangin Si 

1Khum kum sung ma-in, Judah Kumpi Zedekiah kumpi-a a maan zaw kum li le 
hla nga a cin kumin, Gibeon panin Azzur’ tapa kamsang Hananiah 
in TOPA’ biehinn sunga siempute le mi zosie mai-ah keima ei hopi a, 

2“Vanglien TOPA Israel’ Pasien in tam bangin a gen hi: Keima in Babylon 
kumpipa’ hahkol ka tawngsansah ta hi. 

3Keima in kum ni sungin Babylon Kumpipa Nebuchadnezzar in tam mun pana a 
lah Babylon khuo-a a peipi, TOPA’ biehinn sunga vanzah zosie tam munah ka 
tutkia ding hi. 

4Keima in Judah kumpi Jehoiakim’ tapa Kumpi Jeconiah le Judah gam pana 
Babylon ah sala a peite zosie tam munah ka peipi kia ding hi, TOPA in ei ci hi. 
Azieh pen Babylon kumpipa’ hahkol ka tawngsah ding hi,” a ci hi. 

5Tua ciengin TOPA’ biehinn sunga a ding siempute le mi zosie mai-ah kamsang 
Jeremiah in kamsang Hananiah hopi a, 

6kamsang Jeremiah in, “Amen! TOPA in khum bangin hing bawl taheh. TOPA in na 
thugenkholna bangin hing tungsah ta hinlen, Babylon panin TOPA’ biehinn sunga 
vanzahte le sala kiman zosie tam munah hing tutkia tapo heh. 

7Hizongle tu-in nang le mi zosie’ zaha kang gen tam thu na ngai ta un. 

8Kei le nang masanga tanglai kamsangte in gam tampi le kumpi gam liente’ 
tungah gal, kielpi le pulnatnate ang tung ding hi, ci-in na genkhol zo uhi. 

9Kilemna om ding hi, ci-in a gen kamsangpa ahile TOPA in ang sawl kamsang 
tahtah ma amah, ci pen tua kamsangpa’ thugen ang tangtun ciengin kithei pan 
ding hi,” a ci hi. 

10Tua ciengin kamsang Hananiah in kamsang Jeremiah’ ngawng panin a hahkol 
sutpiehin a kuoitan hi. 

11Tuale Hananiah in mi zosie mai-ah thu gen a, “TOPA in tam bangin ci hi: Tu-a 
bangin kum ni sungin minam zosie’ ngawng panin Babylon Kumpipa 
Nebuchadnezzar’ hahkol ka tawngsansah ding hi,” a ci hi. Khuci’n kamsangpa 
Jeremiah a pei ta hi. 

12Kamsangpa Hananiah in kamsangpa Jeremiah ngawng panin hahkol a 
sattanpieh zaw hun phabep khat ciengin Jeremiah kungah TOPA’ thu a tung hi: 

13Pei inlen Hananiah kungah, TOPA in tam bangin ci hi: Nangma in sing hahkolte 
na tawngsah ta a, khumte tangin sia hahkol ka bawl zo ta hi! 

14Bangzieh ahei cile Israel’ Pasien Vanglien TOPA in tam bangin ci hi: Babylon 
Kumpipa Nebuchadnezzar’ na a sep thei nadingun minam zosie’ ngawng ah sia 
hahkol ka puosah zo a, amate in ama’ na a sem tahtah ding uhi; keima in ama 
tungah gamsate nangawn ka pie zo hi, a ci hi. 

15Kamsang Jeremiah in kamsang Hananiah kungah, “Ngai vawi, 
Hananiah, TOPA in nang ang sawl lopi, tam mite zuouthu na umsah hi. 

16Tua ahi ziehin TOPA in tam bangin ci hi: Keima in lei maitang panin kang 
hemmang ding hi. Nang in TOPA langpanna thu na gen zo tah ziehin kum ni 
sungin na si ding hi,” a ci hi. 

17Khumi kum ma a hla sagi hla-in kamsangpa Hananiah a si mintah hi. 

Jeremiah 29 

Babylon Saltangte tunga Jeremiah’ Laihlah 

1Tam teng pen Jerusalem panin Babylon ah Nebuchadnezzar in sala a peipite 
lahah a omlai upate, siempute, kamsangte, le mi zosie tungah Jerusalem pana 
Jeremiah’ laihlah ahi hi. 

2Tami lai a hlah hun pen Kumpi Jeconiah le kumpipa’ nu, kumpi innsung uliente, 
Judah le Jerusalem makaite, khutsiemte le siakhengte, Jerusalem pana a pei nua 
uh ahi hi. 

3Tua laihlah pen Judah Kumpi Zedekiah in Babylon gam ah Babylon Kumpipa 
Nebuchadnezzar kunga a sawl ahi Shaphan’ tapa Elasah le Hilkiah’ tapa 
Gemariah-te’ khut tung pana kihlah sawn ahi hi. Tua sungah tam bang kici hi: 

4Jerusalem panin Babylon ah sala ka puoh zosie tungah Israel’ Pasien 
Vanglien TOPA in tam bangin ci hi: 

5Inn lam unlen a sungah teng un; umte bawl unlen na um sunga gate kineh un. 

6Zi nei unlen tanu le tapate tawi un; tanu tapa tampi a tawi thei nadingun na 
tapate a zi ding uh suipieh unlen, na tanute uh mohlah un; khum munah kiem 
loin pung semsem un. 

7Ahi vangin note sala kang koina khuopi’ phattuomna ding sui unlen, tua khuopi 
adingin TOPA kungah thu ngetpieh un, azieh pen tua khuopi in phattuomna a nga 
ziehin note in zong phattuomna na mu ding uhi. 

8Israel’ Pasien, Vanglien TOPA in tam bangin ci hi: Note lahah a om kamsangte le 
aisan theite kisolsah sih unlen, mangmat ang gente uzong ngaipieh sih un, 

9azieh pen ka min tawh na kung vua ang gen uh thute zuouthu ahi bo a, amate 
ken ka sawl kha sih hi, TOPA in ci hi. 

10 TOPA in tam bangin ci hi: Babylon hun sung kum sawmsagi a cin cieng behin 
keima in note kang ve ding a, na kung vua ka thuciemsa tangtungsahin tam 
munah kang peipikia ding hi. 

11Azieh pen keima in mai lamah note lametna kang pieh nading, note’ sietna ding 
hi lo, na phattuomna dingun gelna ka neite teltahin ka thei hi, TOPA in ci hi. 

12Tua ciengin note in keima ei hlanin keima kungah hing pei-in thu nang nget 
ciengun, keima in na thungetna uh kang ngaipieh ding hi. 

13Note in keima nei sui ciengun, na lungsim zosie utawh nei sui uleh nei mu ding 
uhi. 

14Note’ mu-in ka om ding hi, TOPA in ci hi. Tuale na gam uh kang piekia ding a, 
note kang delmangna gam zosie le mun zosie panin kang kaikhawm kia ding a, 
sala kang matsahna mun ma-ah kang tutkia ding hi, TOPA in ci hi. 

15“TOPA in eite dingin Babylon ah kamsangte ei koipieh zo hi,” note in ci na hi 
ziehun 

16David kumpi topha tunga a to kumpipa tawh kisai thu le tami khuopi sunga 
teng mi zosie le saltang dinga note tawh a zawhton lo na sanggamte utawh kisai-
in, TOPA in tam bangin ci hi: 

17Vanglien TOPA in tam bangin a gen hi. Amate tungah namsau, kielpi, le 
pulnatna ka hla ding a, amate pen a kine thei lo theiga muot ka bangsah ding hi. 

18Namsau, kielpi, le pulnatnate tawh amate ka nuadel ding a, leitung kumpi gam 
zosie lahah a cimulthaw huoi-in bawlin, ka delmangna minam zosie lahah amate 
kisamsie, kilipkhap, ki-ehneh ho-in kizako ding hi. 

19Amate in ka thu thupisim lo uh ahi ziehin amate kungah ka nasemte ka sawl 
ngitnget vangin amate in a ngai nuom sih uhi, TOPA in ci hi. 

20Ahi vangin Jerusalem panin Babylon khuo-a kang sawl no saltang zosie aw, tu-
in TOPA’ thu ngai un: 

21Keima’ min tawh note kunga zuouthu ang hil Kolaiah’ tapa Ahab le Maaseiah’ 
tapa Zedekiah-te tawh kisai-in Israel’ Pasien, Vanglien TOPA in tam bangin a gen 
hi: Babylon Kumpipa Nebuchadnezzar’ khutah amate ka pie ding a, ama in na 
muna vuah amate that ding hi. 

22Tuale amate ziehin Judah panin Babylon-a saltang mi zosie in: “Babylon Kumpi 
Nebuchadnezzar in mei tawh a hangaw Zedekiah le Ahab-te bangin TOPA in nang 
hing bawl taheh,” ci-in kisamsietna-in a zang ding uhi. 

23Azieh pen Israel gamah amate a mot gamtat vua, a innvengte’ zite mawpi-in 
thu ka pieh lopi ka min tawh zuouthu a gen uhi; keima a thei pa le tecipang pa 
ka hi hi, TOPA in ci hi. 

Shemaiah’ Laihlah 

24Nehelam khuomite Shemaiah kungah tam bangin na gen ding hi: 

25Vanglien TOPA Israel’ Pasien in tam bangin ci hi: Nangma in na min tawh 
Jerusalem-a om mi zosie, Maaseiah’ tapa siempu Zephaniah le siempute zosie 
tungah lai na hlah a, 

26TOPA’ mama in kamsanga kinei mimaw kici poma kol bulin thong sunga a 
khum ding uliente a koi dingin TOPA mama in siempu Jehoiada tangin nang 
siempui-in ang koi zo hi. 

27Tua hi a, bang dingin note tunga kamsanga ang kinei Anathoth-te ahi Jeremiah 
khu na phawhsiet lo ahei? 

28Azieh pen ama in Babylon gama kote tungah lai ang hlah a, “Sawt veipi saltang 
lai ding na hi uhi; inn lamin a sungah teng ulen, um zong bawlin a sunga piengte 
ne un,” ei ci hi. 

29Siempu Zephaniah in kamsangpa Jeremiah’ zahin tami laihlah a sim hi. 

30Tua ciengin Jeremiah tungah TOPA’ thu a tung hi: 

31Saltang zosie kungah Nehelam khuomi Shemaiah tawh kisai-
in TOPA’ thugenna tam bangin zasah in: Ka sawl vawt lopi Shemaiah in note 
kungah thu hing hilin zuouthu ang upsah ziehin, 

32TOPA in tam bangin ci hi: Keima in Nehelam khuomi Shemaiah le a 
suonlehlahte dan ka pie ding hi; ama in TOPA langpanna thu gen zo ahi ziehin 
tam mite lahah a hinglai mi khat beh in ka mite tunga ka sil hoi bawl dingte a 
mu sih ding uhi, TOPA in ci hi. 

Jeremiah 30 

A ngaingai Bahkia nading Israel le Judah Kikamciem 

1 TOPA kung panin Jeremiah kungah thu ang tung pen khu tami ahi hi: 

2Israel’ Pasien, Vanglien TOPA in tam bangin ci hi: Na kunga kang gensa thute 
zosie laibu khat sungah khum in. 

3Azieh pen TOPA in a genna-ah, ka mite ahi Israel le Judah tungah a gam uh ka 
piehkia nading nite ang tung valon ding a, tuale a pu a pate uh kunga ka piehsa 
gamah amate peipikia-in tua gam a luo ding uhi, a ci hi. 

4Tam teng pen Israel le Judah tawh kisai-in TOPA in a gen thute ahi hi: 



1353 

 

 
Zo Bible 

© 2018 Bible Society of Myanmar. 
 

 
 

 

5 TOPA in tam bangin ci hi: Eite in zauna, le patauna aw i za zo vua, lungnopna aw 
ahi sih hi. 

6Tu-in kan unlen encien vawi un. Pasal in nau a pai thei amah? Tua ahile bang 
ziehin pasal zosie in numei nausuoh nat banga a khut utawh a tai uh a hum mu 
ka hei? Bang dingin a maite uh kangdang ahei? 

7Ka nu ei! Khum ni pen a nasie sengin tua bang ni a om ngai sih hi; tam pen Jacob 
adingin lungkham hun hi ding a, hinanle khum panin ama kihunkhie veve ding 
hi. 

8Khum ni ciengin keima in ama’ ngawnga hahkol kuoitawngin, ama’ kihenna 
khaute ka bottan ding a, tuale ama pen namdangte in salin khawi nawn lo ding 
hi, Vanglien TOPA in ci hi. 

9Ahi vangin amate in TOPA a Pasien uh’ na le a kumpi uh David’ na a sem ding 
uhi. 

10Hinanle ka nasempa Jacob aw, nang na hi leh zau vawt sin, Israel aw, lungkham 
sin, TOPA in ci hi. bangzieh ahei cile a gamlapi panin note kang hundam ding a, 
keima in a saltanna uh panin na suonlehlahte ka hundam ding hi. Jacob’ suonte 
ang kilekia ding a, amate sip dide le nuomtahin omin, koima in a zausah nawn 
sih ding hi. 

11Azieh pen kang hutdam thei nadingin nang tawh kang omton hi, TOPA in ci hi; 
amate lahah nang kang thethangna minam zosie ka susie ding a, ahi vangin 
keima in nangma kang susie sih ding hi. A kituoh bep khatin thu kang hil ding a, 
dan pieh loin lah kang mawh koi sih ding hi. 

12Azieh pen TOPA in tam bangin ci hi: Na liemna dam thei lo a, na hima nasie 
mama hi. 

13Na vai puo ding koima a om sih a, na hima adingin zatui om loin, na dam nading 
zong bangma a om sih hi. 

14Na lawm it zosie in ang mangngil sieng a, amate in nang ang don nuom ta sih 
uhi; azieh pen na khielna lien luo-in na mawna tam luo ahi ziehin, khuotuona a 
nei lo galte khat dan ka pieh bang le galte khat satin ka liemsah bangin, nang 
kang bawl hi. 

15Na liemna ziehin bang dingin kapkap na hi ahei? Nang natna pen damsah thei 
ahi sih hi. Na khielna lien luo-in na mawna a tam seng ziehin, keima in na tungah 
tam teng kang bawl ahi hi. 

16Tua ziehin nangma ang valte ken zong kivaltum ding a, na galte zosie a unpi-
un salin kipeipi ding hi. Nang ang bulute kibulu ding a, galmata nangma ang 
mante galmatin kiman ding hi. 

17Azieh pen amate in mi kipampai hing ci-in “Koima’ don lo Zion na hi hi,” ang ci 
ziehun na tungah damna kang piekia ding a, na liemmate ka damsah kia ding hi, 
TOPA in ci hi. 

18 TOPA in tam bangin ci hi: Jacob suonte’ buhte a ngaingai ka bangsah kia ding a, 
amau’ tenna mun tungah lainatna ka nei ding hi. A muol tungah khuopi kilamkia 
ding a, a om ngaina mun ma-ah kumpi inn omkia ding hi. 

19Khumte sung panin lungdamkona la sahna le guolnopna awging ang pusuoh 
ding hi. Amate ka pungsah ding a, a tawmtham ahi sih ding uhi; mi zatah dingin 
amate ka bawl ding a, amate a kineu-et sih ding hi. 

20A tate uh pen hun lui lai bang ding a, a mihonpite uh ka mai-ah kiphutdet ding 
hi. Amate a gawt mi zosie dan ka pie ding hi. 

21A kumpi ding uh pen amate khat ma hi ding a, a vaihawm lamkai ding uh amate 
sung pan ma-in ang pieng ding hi; Keima in a nai ah ama ka kai ding a, ama in ka 
kung ei zuon ding hi. Tua hi sihle koi in ka kung ei zuon ngam ding ahei, TOPA in 
ci hi. 

22Tuale note ka mite na hi ding vua, kei na Pasien uh ka hi ding hi. 

23En un, TOPA’ khuopi huipi khu! Thangpaina ang pusuoh ta a, pumpei kihiapi in 
migilo pa’ lutung mutgawp ding hi. 

24Ama’ lungtup teng semin, a tangtun masangsie, a giinhuoi TOPA’ lungthahna a 
kilekia sih ding hi. Ang tung ding nite-ah note in tami na telsiem ding uhi. 

Jeremiah 31 

Lungdama a Kilekia Saltangte 

1Khum hun ciengin Israel innkuonte zosie’ Pasien ka hi ding a, amate ka mi ahi 
ding uhi, TOPA in ci hi. 

2 TOPA in tam bangin ci hi: Namsau-a suohtate in senel gamah hepina mu uhi. 
Israel in toidamna a sui ciengin, 

3ama kungah a gamlapi panin TOPA kilang hi. Keima in a tul thei lo itna tawh 
nangma kang it hi; tua ahi ziehin keima in na tungah kang thumanna ka zomsuoh 
hi. 

4Ngahnu siengtho Israel! Keima in kang lamkia ding a, nang na kilampha ding hi. 
Nangma in na tawmte na la ding a, a guolnuomte’ lamna-ah na va pei ta ding hi. 

5Samaria muoltung tengah lenggui na suonkia ding a, um bawlte in suonin, a ga 
ne-in a nuomsa ding uhi. 

6Bang ding ahei cile Ephraim muoltung panin galvilte in, “Hing pei un, TOPA i 
Pasien uh kung Zion ah peito vai,” ci-in a hlat nading uh ni khat ang tung ding 
hi,” a ci hi. 

7Azieh pen TOPA in tam bangin ci hi: Jacob ading kipahna tawh a gingin la sa 
unlen, minamte lahah a lienpente adingin kiko-in awng un; “A omlai na mi Israel-
te hundam in, TOPA aw,” ci-in kiko-in phat un. 

8En un, leilu lam gam panin amate ka peipi ding a, leitung a gamla pen mun panin 
ka kaikhawm ding hi. Amate lahah mittaw, khelbai, numei gaite le nausuoh 
natna a nei numeite, mihon tampite tawh a kilekia ding uhi. 

9A kaa kawmun amate ang pei ding a, keima in henepna tawh amate ka puikia 
ding hi. Tui a opna lui gei-ah amate peisahin lamzang ka zawtpi ding a, a pua sih 
ding uhi. Bangzieh ahei cile kei pen Israel’ pa ka hi a, Ephraim, ka tapa ta pen ahi 
hi. 

10Minamte aw, TOPA’ thu ngai un. A gamla tuipi panglamah va gen ta un. “Israel 
a thezah pa in ama kaikhawm ding a, tuucingpa in a tuute a cin bangin ama a 
cing ding hi,” va ci ta un. 

11Bangzieh ahei cile TOPA in Jacob tan zo a, ama dinga a hat mama khutte panin 
ama hunkhie zo hi. 

12Amate ang pei ding vua, Zion muolsang tungah nahpi-in la sa-in, TOPA’ hoina 
ahi, an, lenggazu, sathau, tuuno honte le ganta note ziehin a mai uh a tang ding 
hi. A hinkhuo uh tui kibuoh um bang ding a, a lunggim nawn sih ding uhi. 

13Tua ciengin ngahnute lamin a kipah ding vua, tangvalte le papite zong 
guolnuom ding uhi. Keima in a kaanate uh kipahna-in ka heipieh ding a, amate 
henemin a danate uh lungdamna ka suohsah ding hi. 

14Antui pen tawh siempute niengtahin ka va ding a, keima’ hauna ziehin ka mite 
lungtai ding uhi, TOPA in ci hi. 

15 TOPA in tam bangin ci hi: Ramah ah nahpi kaana le mauna awging kiza hi. 
Rachel, a tate adingin kap hi; amate a op tah lo ziehin kihlai zo lo hi. 

16 TOPA in tam bangin ci hi: Kapkap nawn sin len, na hlitui sia dawh in; azieh pen 
na sepna ziehin thaman na nga hi, TOPA in ci hi. A galte uh’ gam panin amate ang 
peikia ding uhi. 

17Na mailam adingin lametna a om hi. TOPA in ci hi: Ama in na tate zong amau’ 
gam ma-ah ang peikia ding uhi, 

18Ephraim’ thumna ka za tahtah ta a: “A kisin lo bawngno thu nei hil a, nei 
thuhilna ka mang hi. Ei puikia inlen ei peisahkia in. Azieh pen nang TOPA ka 
Pasien na hi hi. 

19Bang ding ahei cile ka peizaw ciengin ka kisiakia hi; keima ka kitheitel zaw 
ciengin ka phei ka beng hi; ka neu lai-a ka minsietna teng ka puoh den ziehin 
maizumin ka lung amgawp hi,” a ci hi. 

20Ephraim, ka it mama ka tapa ahi amah? Ama keima’ lungkimna tapa ahi amah? 
Ama langpangin thu ka gen sielin ama ka phawh lai veve hi. Tua ziehin ka 
lungsim sungah ama teng den hi; ama ka hepi tahtah ding hi, TOPA in ci hi. 

21Lampi ciemtenate phut unlen, lamlahnate bawl un; na peina uh lamlienpi 
limtahin ngaisun un, ngahnu siengtho Israel aw, hing kilekia unlen, tam na 
khuopite vuah hing kilekia un. 

22A muonhuoi lo ka tanu aw, bang tanvei lungkaa ding na hei? Azieh pen 
leitungah TOPA in a tha na khat a bawl hi: Numei in pasal a kimvel hi. 

23Israel’ Pasien, TOPA in tam bangin ci hi: Keima in a gam uh ka piehkia ciengin 
Judah gam sung le a khuopite uh sungah amate in, “A dih tenna aw, muol 
siengtho aw! TOPA in thupha hing pie taheh,” ci-in tam kammalte khatvei a 
zangkia ding uhi. 

24Judah gam le a khuopite uh sungah lohlote le a tuuhonte utawh a vah 
kawikawite a tengton ding uhi. 

25Keima in a gimte ka tawldamsah ding a, a baate’ tha ka dimkia ding hi. 

26Tua ciengin khangloin ka khuodah leh kei adingin ka kimut a nuom mama hi. 

Mimal Dan Thuohna 

27Keima in Israel innkuonte le Judah innkuonte tungah mihing cihlah le ganhing’ 
cihlah ka tu ding ni ang tung valon ding hi, TOPA in ci hi. 

28Tuale amate botdawhin phelkhie a, paimangin suhsiet ding le sietna tunsah 
dingin ka buh ma bangin, a lamkia ding le a phutkia dingin amate ka vil ding 
hi, TOPA in ci hi. 

29Khum ni ciengin amate in: “Pate in lengga thua a ne vua, a tate uh’ ha a za hi,” 
a ci nawn sih ding uhi. 

30Ahi vangin a mawnate uh ziehin mi zosie si ding uhi; lengga thua a nete zosie 
a ha uh za ding hi. 

Thuciemna Tha 

31Keima in Israel innkuonte le Judah innkuonte tawh thuciemna tha khat ka 
bawl ding ni ang tung valon ding hi, TOPA in ci hi. 

32Tua pen Egypt gam panin ka peipi thei nadingin amau’ khut tawh ka kaih hun 
lai-a a pu a pate utawh ka na bawl thuciemna tawh kibang nawn lo ding hi. Kei 
amau’ pasal ka hi vangin amate in tua thuciemna a palsat uhi, TOPA in ci hi. 

33Khum hun zaw cienga Israel innkuonte tawh ka bawl ding thuciemna tami hi 
zaw ta ding hi, TOPA in ci hi: Amate sungah ka thukham ka koi ding a, amau’ 
lungtang tungah ka giel ding hi; tuale kei amau’ Pasien ka hi ding a, amate keima’ 
mite ahi ding uhi. 

34Koima in, “TOPA thei in,” ci-in amate khatlekhat kihil nawn loin, khatlekhat 
zong kigen nawn lo ding uhi, bangzieh ahei cile amate in a neupen panin a golpen 
dongin a unpi-un keima ei thei ding uhi, TOPA in ci hi. Azieh pen keima in amau’ 
khielna ka maisah ding a, a mawna uzong phawkhahin ka nei nawn sih ding hi.  

35Tam bangin TOPA in a gen hi, sun a vahsah dingin ni ei pie a, zan a vahsah 
dingin hlapi le aasite’ ngaina kipte ei gelpiehin, tuihuolte a gin valuh nadingin 
tuipi a lawh pa - ama’ min pen Vanglien TOPA ahi hi, a ci hi. 

36Tami ngaina kipte ka mai-a a manthai leh, Israel’ suonlehlahte zong ka mai 
panin minam khat ahina uh mangthai pan beh ding hi, TOPA in ci hi. 

37 TOPA in tam bangin ci hi: Tung lama vante kite thei hinlen, leinei-a leitung 
kitunna zungpi mudawh thei-a a op leh, Israel’ suonlehlahte zosie, amau’ 
gamtatnasate ziehin ka nuol pan beh ding hi, TOPA in ci hi. 

Jerusalem Kigolkeh Ding 

38Hananel tausang panin Kiu Tunkot dongin TOPA adingin khuopi a kibawlphat 
ding hun ang tung valon ding hi, TOPA in ci hi. 

39A tena khau pen Gareb muol dongin tangtahin kikai ding a, Goah lamah kihei 
ding hi. 

40Misi luongte le vut buohna kuom bup le Kidron Lui cieng donga a om lo teng 
zosie, nisuona lama Sakol Tunkot cieng dong, TOPA adingin mun siengtho a suoh 
ding hi. Bangma cih hunin tua khuopi kiphungkal loin zong kipaimang ngai nawn 
lo ding hi. 

Jeremiah 32 

Galte’ Imtawm Laitahin Jeremiah in Lo Khat Lei 

1Nebuchadnezzar kumpi a suo zaw kum sawm le kum gietna kum, Judah 
Kumpipa Zedekiah kumpi a suo zaw a kum sawmna kumin TOPA kung panin 
Jeremiah kungah thu tung hi. 

2Khum hunin Babylon kumpipa’ galkapte in Jerusalem a imtawm laitah uh ahi a, 
kamsangpa Jeremiah zong Judah kumpipa’ inn huong sunga thong sungah a 
kikhumcip laitah ahi hi. 

3Ama pen Judah kumpipa Zedekiah in tua muna a na khum cimit ahi hi. Zedekiah 
in, “Bang dingin nang in kamsangin: TOPA in tam bangci hi: Keima in Babylon 
kumpipa’ khut sungah tam khuopi ka pie ding a, ama in a la ding hi; 

4Chaldea-te’ khut sung panin Judah kumpipa Zedekiah suohta lo ding a, ahi 
vangin Babylon kumpipa’ khutah kipie tahtah ding a, tuale ama tawh kimaituo-
in kiholimin a mit utawh a ki-entuoh ding uhi; 

5tuale ama in Babylon ah Zedekiah peipi ding a, keima in ama ka ve masangsie 
khum munnah omden ding hi, TOPA in ci hi; Chaldea-te do nan locin na zo sih 
ding uhi, ci-a thu na hil mawh ahei?” a ci hi. 

6Jeremiah in, “Keima kungah TOPA’ thu ang tung hi: 

7Nangma kungah na pano Shallum’ tapa Hanamel ang pei ding a, ama in, 
“Anathoth khuo-a ka lo kilei in, azieh pen sum tawh lei-in tatkiatheina thu nei 
khu nangma na hi hi,” ang ci ding hi. 

8Tua ciengin TOPA’ ang gen dung zui-in inn huong sunga ka opna thong sungah 
ka innlah sanggampa ang pei-in, “Benjamin gam Anathoth khuo-a ka lo lei in, 
bang ding ahei cile gam neina le tatkiatheina thu na nei hi; nangma adingin kilei 
in,” ei ci hi. Tua ciengin keima in tam pen TOPA’ thu ahi lam ka thei hi. 

9Tuale keima in ka pano Hanamel kung panin Anathoth khuo-a lo ka lei a, ama 
adingin ngun shekel sawm le sagi ka tekhie hi. 

10Keima in thukimna lai tungah min ka thu a, gip tawh matin teci ding hlanin 
tawi khaina-ah sum ka te hi. 

11Tua ciengin ka thukimna ule a thu teng a kigielna, gip tawh a kimat ka kileina 
uh lai le gip tawh a kimat lo laite ka la a, 

12ka innlah sanggampa Hanamel, ka kileina uh lai tunga minthu tecite, le thong 
huong sunga a to Judah mi zosie’ mai-ah Mahseiah’ tapa Neriah, a tapa Baruch 
kungah tua lai ka pie hi. 

13Keima in amate mai-ah tam bangin Baruch thu ka pie a, 

14Israel’ Pasien, Vanglien TOPA in tam bangin ci hi: Tami kileina laite, gip tawh a 
kimat le gip tawh a kimat lolai tegel la inlen, kisie loin sawt veipi a op thei 
nadingin leibeel sung khatah koi in. 

15Azieh pen Israel’ Pasien, Vanglien TOPA in tam bangin ci hi: Tami gam sunga 
innte, lote le lengga lote ang kileikia ding hi, ci-in ka gen hi. 

Jeremiah in Theitel nading Thungen 

16Neriah’ tapa Baruch kungah kileina lai ka pieh zaw ciengin TOPA kungah thu 
ka ngen hi: 

17Kasai, TOPA Pasien! Na khut zahin na vanglienpi tawh vanpi le leipi a bawl pa 
nangma na hi hi! Nang adingin a hamsa bangma khat beh om lo hi. 

18Nangma in a khang tul khatna dongin na itna kip na lah a, hinanle pate’ khielna 
amau’ nua-a tate tungah na thuh hi. Vanglien TOPA a kici a lien mama le a thahat 
mama Pasien aw, 

19na thugelte hoi mama a, na sepnate thupi mama hi; nang in mihingte’ opdan 
zosie na musuoh a, a opdante ule a sepna gate uh dung zui-in mi zosie tungah 
thaman na pie hi. 

20Nangma in Egypt gamah lim le na lamdangte na lah a, tuni dongin zong Israel 
gam le mi zosie tungah lahin, tuni cieng dongin na min a thangsah peisuoh pa na 
hi hi. 

21Nangma in na mi Israel-te Egypt gam panin lim le na lamdangte tawh ahi a, a 
kizah nangma’ banhat tawh ahi a, mulkin huoitah tawh ahi zongin na ladawh hi; 

22a pu a pate uh kungah pieh dinga na ciemsa, bawngnawi le khuoizu a luonna 
tami gam amate na pie hi; 

23tuale amate lutin tam gam a luo uhi. Ahi vangin amate in na thu mang loin na 
thukham zong zui loin, bawl dinga na thupiehte zosie a bawl sih uhi. Tua ahi 
ziehin nangma in amate tungah tam gimna zosie na tungsah hi. 

24En un, khuopi a kilah nadingin leiciente kicieng zo a, namsau, kielpi, le 
pulnatnate a thuohna ziehin amate a do Chaldea-te’ khut sungah tua khuopi a 
kipie ta hi. Na gensa bangin ang pieng zo hi, ci nang mama-in na mitin na mu thei 
ta hi. 

25Ahi mawh vangin TOPA Pasien aw, tam khuopi pen Chaldea-te’ khut sungah 
kipie zo nanle nang in kei kungah, “Na teci ding mi ciel inlen tua lo sum tawh lei 
in,” nei ci zo hi. 

Mite Kilekia Ding Pasien’ Hlamuonna 

26Jeremiah kungah TOPA’ thu a tung hi: 

27En in, kei pen mi zosie’ Pasien, TOPA ka hi hi. 

28Tua ahi ziehin TOPA in tam bangin ci hi: Chaldea-te’ khut sung le Babylon 
Kumpi Nebuchadnezzar’ khut sungah tam khuopi ka pie ding a, ama in a la ding 
hi. 

29Tam khuopi a sim Chaldea-te pei-in mei tawh khuopi a hal ding vua, ka 
lungthah nadingin innkhum tung tengah Baal ading biehnate lui zo-in, pasien 
dangte adingin dawn thei biehnate zong a sung zo uhi. 

30Azieh pen Israel mite le Judah mite in a neu lai vua kipanin ka muna-ah bangma 
bawl loin a sie beh a gamta uhi; Israel mite in bangma dang bawl loin, a khut 
utawh a bawlte uh ziehin keima ei lungthahsah uhi, TOPA in ci hi. 

31Tam khuopi in a kisat cila kipanin tuni cieng dongin keima ei lungthahsahin ei 
thangpaisah ahi ziehin ka muna panin ka hemmang ding hi. 

32Israel mite le Judah mite - amate, a kumpite ule a uliente uh, a siempute ule a 
kamsangte uh, Judah mite le Jerusalem khuo-a a teng mite in a bawl uh sietna 
zosiete ziehin keima ei lungthahsah uhi. 

33Amate in kei ei maingat loin ei nuangat uhi; amate thu hilhil nanleng ngai 
nuom loin thuhilna a sang nuom sih uhi. 

34Amate in ka min kilawna biehinn sungah a kidahhuoite koi-in a buasah uhi. 

35Amate in Molech tungah a tanute, a tapate uh a pieh nadingun Hinnom’ tapa 
kuomah Baal biehna munsangte a bawl uhi. Keima in Judah mite a khielsah tami 
a kidahhuoi a bawl dingin amate thu ka pie ngai sih a, zong ka ngaisun kha beh 
sih hi. 

36Tua ahi ziehin tu-in, “Namsau, kielpi, le pulnatna ziehin Babylon kumpipa’ 
khut sunga kipie ahi ta hi,” na ci uh tam khuopi tawh kisai-in Israel’ 
Pasien, TOPA in tam bangin ci hi: 

37En vawi, ka lunghangin ka lungso a, ka nah thangpai seng ziehin ka delmangna 
gam zosie panin amate ka khawmtuo kia ding a, tam munah tutkia-in amate 
lungmuong tahin ka omsah ding hi. 

38Amate keima’ mi hi ding a, kei zong amau’ Pasien ka hi ding hi. 

39Amate hoi nading, a nua cieng vua a tate uh’ hoi nading le a lungtang vuah kum 
tawnin ei giin thei nadingun lungtang khat le tawndan khat amate ka pie ding hi. 

40Amate tungah sil hoi bawlna ka khawl ngai lo nadingin amate tawh tawntung 
thuciemna khat ka bawl ding hi. Keima kung panin a kiheimang lo nadingun 
amau’ lungtang sungah keima giinna ka guon ding hi. 

41Amate tungah na hoi ka bawl ziehin ka kipah ding a, ka lungtang zosie le ka 
hinna zosie tawh thuman tahin tam gamah amate ka phutdet ding hi. 

42Azieh pen TOPA in tam bangin ci hi: Tam mite tungah tam gimna zosie ka 
tunsah ma bangin, amate tungah tu-a ka ciem na hoi zosie ka tungsah ding hi. 

43Tami gam pen mihingte le ganhingte a ten lona gamkhing hi a, Chaldea-te’ khut 
sungah kipie zo ta hi, note in na ci uh tami gamah lote kileikia ta ding hi. 

44Benjamin gam sung, Jerusalem kimvela munte, le Judah gam sunga khuopite, 
muoltung gam sunga khuopite, Shephelah gam sunga khuopite, le Negeb gam 
sunga khuopite ah lote sum tawh kilei ding a, tecite tawh thukimna lai tungah 

letmat thu-in gip tawh kimat ding hi; azieh pen keima in a gam uh ka piekia ding 
hi, TOPA in ci hi. 

Jeremiah 33 

Danpiehna zaw cienga Damsahna 

1Thong huong sungah a kikhumcip laitahin Jeremiah kungah TOPA’ thu a ni veina 
a tung hi: 

2Leitung bawlin a kipsah TOPA, a min TOPA a kici TOPA in tam bangin ci hi: 

3Keima ei hlan un, kang dawng ding a, na thei ngai lo uh phuolsel thulienpite 
kang gen ding hi. 

4Azieh pen galte’ leicien cienna zieh le gal dona ziehin namsau mai-ah a kisusie 
ding ahi tami khuopi sunga innte le Judah kumpite’ innte tawh kisai-in, Israel-te’ 
Pasien, TOPA in tam bangin ci hi: 

5Ka lungthahna le ka thangpaina ziehin keima in ka thalia ding misi luongte tawh 
a kidimsah dingin gal sim dingin Chaldea-te ang pei ding hi, azieh pen a gitlona 
zosiete ziehin tami khuopi panin ka mai ka phuol zo ta hi. 

6Tami khuopi tungah noptuomna le cidamna tungsahin amate ka damsah ding 
a, amate tungah a kicing hauna le lungmuonna ka lah ding hi. 

7Keima in a saltanna panun Judah le Israel ka lakia ding a, a op masah lai bangun 
ka omsah kia ding hi. 

8Keima tunga ang bawl uh a mawna uh zosie panin amate ka siengsah ding a, ka 
tunga ang mawnate ule ei langpanna zosiete uh ka maisah ding hi. 

9Tuale keima in tami khuopi pen amate adinga ka bawl na hoi zosie a za ding ahi 
leitung minam zosie’ mai-ah lungdamna, patawina, le vanglietna hi ding hi; ama 
adinga ka pieh hoina le nopsahna zosie ziehin amate zau-in a citun ding uhi. 

10 TOPA in tam bangin ci hi: Note in, “Tam munah mi lah om lo, ganhing lah om 
lo, a hawmpi-a om hi bo, na ci ma bangun, Judah khuopite le Jerusalem 
gawlzingte hawmsuoh a, mihing ganhing koima teng ta sih, ci-a na genna mun 
vuah awging ang kizakia ding a, 

11kipah thanopna awging, zinei pa le motha nu’ awging le TOPA’ biehinn sunga 
lungdamko biehna awging ahi, Vanglien TOPA tungah lungdamna ko un, azieh 
pen TOPA hoi a, ama’ itna kip tawntung hi!” ci-a lasahna awgingte a kizakia ding 
hi. Bangzieh ahei cile keima in a masa lai bangin a gam uh hamphatna ka piekia 
ding hi, TOPA in ci hi. 

12Vanglien TOPA in tam bangin ci hi: Mihing le ganhing om lo a hawmsuoh ahi 
tami mun le a khuopi zosie ah tuucingte ading lonona mun le a tuuhonte toi om 
nading mun omkia ding hi. 

13Muoltung khuopite, Shephalah khuopite le Negeb gam khuopite, Benjamin 
gam, Jerusalem khuo kimvel munte le Judah gam khuopite ah tuuhon phaza a 
sim pa’ khut sungah tuuhonte a vah kawi kawi ding uhi, TOPA in ci hi. 

A Dihtat Bazam le David tawh Thuciemna 

14Israel innkuonte le Judah innkuonte kungah ka kamciem ka tangtunsah ding 
ni ang tung valon ding hi, TOPA in ci hi. 

15Khum ni le khum hun ciengin David adingin a dihtat Bazam khat ka zamsah 
ding a, ama in gam sungah thutang le thudih tawh thu a khen ding hi. 

16Khum ni ciengin Judah khu a kihundam ta ding a, Jerusalem lungmuong tahin 
a teng ding hi. Tuale ama a kihlat nading a min: “TOPA, Eite’ Dihtatna,” kici ding 
hi. 

17Bangzieh ahei cile TOPA in tam bangin ci hi: David’ suon sung panin Israel 
innkuonte’ kumpi topha tungah a to ding mi kitasam ngai lo ding hi. 

18Levi siempute zong ka mai-a meihal biehna a lui ding, an tawh biehna a tawi 
ding, le biehpiehnate a bawl zing ding mi a kitasam ngai sih ding uhi. 

19Jeremiah kungah TOPA’ thu a tung hi: 

20TOPA in tam bangin ci hi: Note khatpo in a hun kiciengtan banga sun le zan a 
tun lo nadingin sun tawh ka thuciemna le zan tawh ka thuciemna na phel thei 
vua ahile, 

21tua cieng behin ka nasempa David tawh ka thuciemna a kisie hi pan ding a, 
tuaci’n David in ama’ kumpi topha tungah a to ding tapa nei loin, ka nasem Levi 
mite tawh ka thuciemna zong a kisie ahi pan ding hi. 

22Van mihonte a kisim zo lo le tuipi gei-a senelte a kite zo lo bangin keima in ka 
nasempa David’ suonte le ka nasem Levi-te ka pungsah ding hi. 

23Jeremiah kungah TOPA’ thu a tung hi: 

24Tam mite in, “TOPA in a teelsa innkuon nite nuol zo ta hi, ci-in a gen uh na 
phawh kha ta sih amah? Tuale amate in ka mite tua bangin simmaw-in minam 
khat a zong a sim tah lo uh amah? 

25TOPA in tam bangin ci hi: Sun le zan tawh ka thuciemna kipsah nai loin, van le 
lei tawh ngaina kipte a bawl zo nai lo khat hi poma leng, 

26Jacob’ suonte le ka nasempa David’ suonte ka nuol ding a, Abraham, Isaac, le 
Jacob’ suonte tungah a uh dingin ama’ suonlehlahte lahah khat zong ka teel sih 



1363 

 

 
Zo Bible 

© 2018 Bible Society of Myanmar. 
 

 
 

 

ding hi. Azieh pen tu-in tua bang hi loin a gam uh ka piekia ding a, amate tungah 
hepina ka nei ding hi,” a ci hi. 

Jeremiah 34 

Saltanna-ah Zedekiah’ Si Ding Kigenkhol 

1Babylon Kumpipa Nebuchadnezzar in a galkap zosie, leitunga kumpi gam zosie 
le ama’ uh sunga a om mi zosie tawh Jerusalem le a khuopi zosie a sim 
laitahin TOPA kung panin Jeremiah kungah thu a tung hi: 

2“Israel’ Pasien, TOPA in tam bangin ci hi: Pei-in Judah kumpipa Zedekiah hopi 
inlen ama kungah tam bangin gen in: TOPA in tam bangin ci hi: Babylon kumpipa’ 
khut sungah tam khuopi ka pie ding a, ama in mei tawh a hal ding hi. 

3Tuale nang mama zong ama’ khut sung panin suohta loin ang kiman ding a, ama’ 
khut sungah ang kipie tahtah ding hi; na mit tawh Babylon kumpipa mu-in ama 
tawh kimaituo-in na kiho ding uhi; tuale nang Babylon ah na pei ding hi. 

4Hinanle Judah Kumpipa Zedekiah aw, TOPA’ thu ngai phot tadi’n! Nangma tawh 
kisai-in TOPA thugen tam bang ahi hi: Namsau tawh na si sih ding hi; 

5lungmuongin na si ding hi. Tuale na mai-ah kumpi a sem na pu na pate adingin 
panamtui a kihal bangin nang adingin zong panamtuite kihal ding a, ‘Kadei aw, 
pu aw!’ ci-in ang kikaa ding hi. Bangzieh ahei cile keima in kang gen zo ta 
hi,” TOPA in ci hi. 

6Tua ciengin Jeremiah in Jerusalem-a a om Judah kumpipa Zedekiah kungah tam 
thu zosie a gen hi. 

7Khum hun pen Babylon kumpipa in Jerusalem le a omlai Judah khuopite ahi 
Lachish le Azekah a sim laitah uh ahi hi; bangzieh ahei cile Judah khuopite lahah 
kulpi a nei khuopi tam gel beh om ta bo hi. 

Salte’ Tunga Zuoutatna 

8Zedekiah Kumpipa in amate tungah Jerusalem-a mi zosie tawh suotahna thu a 
tangko nading thuciemna a bawl zaw ciengun, TOPA kung panin Jeremiah tungah 
thu tung a, 

9mi zosie in a Hebrew silate uh, numei le pasal, hlakhie ding a, koima in Judea-te 
salin a hen nawn sih ding hi. 

10Tuale mi zosie in a salte uh numei hile pasal hile hlakhie-in salin kikhawikia 
thei nawn lo ding hi, ci-a thuciemna a nei ulien zosie-a kipan mi zosie in a mang 
pai uhi; amate in thu a mang vua, amate a hla sieng uhi. 

11Ahi vangin khum zaw ciengin a lungsim uh kikhelin a hlasa uh pasal le numei 
salte mankia-in a khut sung vuah salin a khawikia uhi. 

12TOPA kung panin Jeremiah kungah thu a tung hi: 

13Israel’ Pasien, TOPA in tam bangin ci hi: Kei mama in saltanna Egypt gam panin 
na pu na pate uh ka peipi lai-in amate tawh thuciemna khat ka bawl a, 

14“No kunga ang kizua, na na uh kum guh sung a semsa Hebrew mi kici poma 
kum sagina a cin sielin na hla ding uhi; noma’ na a sepna uh panin amate na hla 
valon ding uhi,” a ci hi. Ahi vangin na pu na pate un ka thu ngai loin a bil ei daw 
sih uhi. 

15A sawt loin noma mama na kisiakia vua, noma khatlekhat tungah suotahna thu 
tangko-in ka muna-ah na hoi bawlin ka min kilawna biehinn sunga keima mai-
ah thuciemna na bawl zo uhi. 

16Ahi vangin note in na lungsim uh khelkia-in ka min na daisah vua, amau’ deina 
banga na hlasa uh sila numei le pasalte mankia-in na khut sung vuah na 
semsahin sal bangin a na koikia uhi. 

17Tua ahi ziehin TOPA in tam bangin ci hi: Note in na innvengte ule na guolte uh 
suotahna pie un, ci-a kang thugen nei mang sih uhi; keima in note tungah 
suotahna kang pie ding a, tua khu namsau, pul natna le kielpi tawh si dinga 
suotahna hi ding hi, TOPA in ci hi. Keima in leitung kumpi gam zosie’ cizat dingin 
note kang bawl ding hi. 

18Tuale ka thuciemna palsatin, ka mai-a a bawl uh thuciemna sunga om thute a 
zui lote pen keima in bawngno phal ni suo-in a kikala a peina uh bawngno 
bangin ka bawl ding hi: 

19Bawngno phalsuo-in tua bawngno kikala a peisa Judah uliente, Jerusalem 
uliente, numeite a uh cilgesa pasalte, siempute le bawngno phal kikala a peisa 
gam sung mi zosie, 

20a galte ule amate a thasawm mite’ khut sungah ka pie ding hi. A luonghawmte 
uh vana vate le leitunga gamsate’ an a suoh ding hi. 

21Judah Kumpipa Zedekiah le a uliente ahi uleh, a galte uh’ khut sung, amate a 
thasawm mite khut sung, le note kung pana ang kilekia Babylon kumpipa 
galkapte’ khut sungah ka pie ding hi. 

22Keima in thu ka pie ding a, tam khuopi ah amate ka peisahkia ding hi; tuale 
amate in tua khuopi simin tuale la-in mei tawh a hal ding uhi. Judah khuopite 
koima’ ten lona gamdai ka suohsah ding hi, TOPA in ci hi. 

Jeremiah 35 

Rechab-te Kipahta 

1Judah kumpipa Josiah’ tapa Kumpi Jehoiakim hun sungin TOPA kung panin 
Jeremiah kungah thu a tung hi: 

2Rechab-te’ inn ah pei-in va hopi ta’nlen, TOPA’ biehinn sunga innkhan khatah 
amate zawpi in; tua ciengin a dawn dingun zu pie in. 

3Tuaci’n keima in Habazziniah’ tapa Jeremiah, a tapa Jaazaniah le a sanggamte, 
a tapate zosie le Rechab’ innkuon zosie ka zawpi hi. 

4TOPA’ biehinn sung, kotpi cing pa Shallum’ tapa Maaseiah’ innkhan tung lam, 
uliente’ innkhan nai-a om Pasien’ mi ahi Igdaliah’ tapa, Hanan tapate’ innkhan 
sungah amate ka zawpi hi. 

5Tua ciengin Rechab-te’ mai-ah lenggazu a dima kikoi beelte le haite ka lui a, 
keima in amate kungah, “Lenggazu dawn un,” ka ci hi. 

6Ahi vangin amate in, “Lenggazu dawn malmal sih va ung; bang ding ahei cile 
Rechab’ tapa ka pu uh Jonadab in thu ei pie a, ‘Note na hi vua, na tapate uh ahi 
zongin lenggazu na dawn ngai poma sih ding vua, noma le na suonte un zong a 
dawn ngai poma sih ding uhi; 

7note in inn zong lam loin khai zong na tu sih ding uhi; lengga lo zong bawl loin 
khat na ngawn na nei sih ding uhi; ahi vangin na tenna uh gam sungah kum sawt 
na hin thei nadingun na khan tungtawnun puonbuh sungah na teng ding uhi,’ ei 
ci hi. 

8Kote in Rachab’ tapa ka pu uh Jonadab’ ei thupieh zosie ka mang zo ta vua, ka 
hin sungun kote le ka zite, ka tate ule ka tanute un lenggazu dawn loin, 

9ten nading inn zong ka lam sih uhi. Kote in lengga um ahi a, lo ahi a, khaici ahi 
zongin bangma ka nei sih uhi; 

10kote ka hi ule puon buhte ah ka tengzaw vua, ka pu uh Jonadab’ ei sawl 
bangbang mangin ka gamta uhi. 

11Ahi vangin tam gam sim dingin Babylon Kumpipa Nebuchadnezzar ang peito 
ciengin, ‘Hing pei un, Chaldea galkapte le Syria galkapte giing i hi ziehun 
Jerusalem ah pei vai,’ ka kici uhi. Tua ahi ziehin Jerusalem khuo-a na teng ka hi 
uhi,” a ci uhi. 

12Tua ciengin Jeremiah kungah TOPA’ thu a tung hi: 

13Israel’ Pasien, Vanglien TOPA in tam bangin ci hi: Pei inlen Judah mite kung le 
Jerusalem-a tengte kungah, “Ka thu mangin thuhilna khat sin lo ding na hi uh 
amah?”TOPA in ci hi. 

14Rechab’ tapa Jonadab in a suonlehlahte kungah lenggazu a dawn lo ding uh a 
thupiehna kizui hi; tuni dongin amate in bangma a dawn sih uhi, azieh pen amate 

in a pu uh’ thupieh a mang uhi. Ke’n na kung vuah kang gengen vangin ka thu na 
mang sih uhi. 

15Ka nasem ka kamsang zosie na kung vuah kang sawl ngitnget a, ‘Tu-in na 
gitlona uh panin mi vannuoi kihei unlen, na gamtatnate uh kipuopha un. Amau’ 
na sem dingin pasien dangte nua zui sih un, tua hile noma le na pu na pate uh ka 
piehsa gamah note na teng ding uhi,’ a ci hi. Ahi vangin na bil nei daw sih vua, ka 
thu na ngai sih uhi. 

16Rechab’ tapa Jonadab’ suonlehlahte in a pu uh’ thupieh a zui vangun tam mite 
in ka thu a mang sih uhi. 

17Tua ahi ziehin Vanglien TOPA Pasien in tam bangin ci hi: Keima in Judah gam 
le Jerusalem khuo-a teng mi zosie tungah amate kunga tunsah dinga ka gensa 
gimna zosie ka tungsah ding hi; bang zieh ahei cile amate kungah ka gen zo ta a, 
amate in a ngai nuom sih vua, amate ka hlan zo a, amate in ei dawng nuom sih 
uhi,” a ci hi. 

18Ahi vangin Rechab’ innkuonte kungah Jeremiah in tam bangin gen hi: Israel’ 
Pasien, Vanglien TOPA in tam bangin ci hi: Na pu uh Jonadab’ ang thupieh mangin 
ang thuhilnate zui-in, ang sawlna zosie na sem zo ta uhi, 

19tua ahi ziehin Israel’ Pasien, Vanglien TOPA in tam bangin ci hi: Rechab’ tapa 
Jonadab in ka mai-a a ding zing ding suonlehlah a kitasam sih ding hi. 

Jeremiah 36 

Biehinnpi Sungah Laiziel Kisim 

1Judah Kumpipa Josiah’ tapa Jehoiakim kumpi a suo zaw a kum lina kumin 
tami TOPA’ thu Jeremiah kungah a tung hi: 

2Laiziel khat la inlen, tua sungah Josiah’ kumpi sep hun sung, nang kang hopi ni-
a kipanin tuni cieng dong Israel gam, Judah gam le minam zosie langkhatah na 
kunga kang gen zosie giel in. 

3Judah innkuonte in amate tunga ka tunsah sawm gimna zosie a zah ciengun 
amate a unpi-un a gitlona uh panin a kihei kha ding vua, keima in zong amau’ 
khielna le amau’ mawna ka maisah thei kha ding hi. 

4Tua ciengin Jeremiah in Neriah’ tapa Baruch hlan a, TOPA in ama kunga a gensa 
thu zosie Baruch in Jeremiah’ sit bang lienin a unpi-in laiziel sungah giel hi. 

5Jeremiah in Baruch thupie a, “TOPA’ biehinnpi sungah kei ei kilutsah nawn lo hi; 

6tua ahi ciengin nang mama va pei ta’nlen, antan ni khatin TOPA’ biehinn sunga 
a om mi zosie’ zah dingin kang sit bangin laiziel sunga na gielsa TOPA’ kammalte 

na va sim ta ding hi. Nangma in a khuopi uh pana ang peito Judah mi zosie’ zah 
dingin na sim ding hi. 

7Tua hile a tauna uh TOPA mai-ah tungin, tuaci’n a unpi-un a gitlona uh panin a 
kihei thei kha ding uhi, bangzieh ahei cile TOPA in tam mite tungah a tunsah 
dinga a gensa a lungthahna le a lungsona na sie mama hi,” a ci hi. 

8Kamsangpa Jeremiah in laiziel sunga TOPA’ kammal sim dingin a sawl bangin 
Neriah’ tapa Baruch in TOPA’ biehinn sungah a sim hi. 

9Josiah’ tapa Judah Kumpipa Jehoiakim in kumpi a sep zaw a kum ngana, a hla 
kuona hla-in Jerusalem-a a om mi zosie le Judah gam khuopite panin Jerusalem-
a ang pei mi zosie in TOPA mai-ah an tan nading a phuongzah uhi. 

10Tua ciengin TOPA’ biehinn Tunkot Tha lutna, TOPA’ biehinn sung, huong 
tungnunga om thuvanpi pa Shaphan’ tapa Gemariah’ innkhan sungah mi zosie’ 
zahin Baruch in laiziel sung panin Jeremiah’ thugente a simkhie hi. 

Kumpi Innah Laiziel Kisim 

11Gemariah’ tapa, Shaphan’ tapa Micaiah in laiziel sung panin TOPA’ kammalte a 
zah ciengin, 

12kumpipa’ inn sunga thuvanpi pa’ innkhan ah a peisuh hi; tuale khumtahah 
thuvanpi pa Elishama, Shemaiah’ tapa Delaiah, Achbor’ tapa Elnathan, Shaphan’ 
tapa Gemariah, le Hananiah’ tapa Zedekiah-te a kipan uliente a unpi-un a na to 
uhi. 

13Tuale Micaiah in, mi zosie’ zahin Baruch in laiziel panin a simkhiet a zahsa thu 
zosie amate kungah a gen hi. 

14Tua ciengin ulien zosie in Baruch kungah Cushi’ tapa Shelemiah, a tapa 
Nethaniah, a tapa Jehudi a sawl vua, “Mite’ zahin na sim laiziel tawi-in hing pei 
in,” ci-in a hlansah uhi. Tuaci’n Neriah’ tapa Baruch in zong a khut sunga laiziel 
la-in amate kungah a pei hi. 

15Tuale amate in ama kungah, “To inlen hing sim in,” a ci uhi. Tuaci’n Baruch in 
amate kungah a simkhie hi. 

16Amate in tua kammal zosie a zah ciengun patauna tawh khatlekhat kihei-in a 
ki-en ciet vua, Baruch kungah, “Tami thute kumpipa kungah ka ko lo uh phamaw 
hi,” a ci uhi. 

17Tua ciengin Baruch kungah, “Tami thu teng bang na ci giel ahei? Jeremiah’ ang 
sit banga na giel amah, ei gen in,” ci-in a dong uhi. 

18Baruch in amate kungah, “Ama in tam thu zosie ei sit a, tua teng laitui tawh 
laiziel tunga ka giel ahi hi,” ci-in a dawngkia hi. 

19Tua ciengin uliente in Baruch kungah, “Nang le Jeremiah pei-in kiphuol unlen, 
na opna uh koima theisah sih un,” a ci uhi. 

Jehoiakim in Laiziel Haltum 

20Amate in thuvanpi pa Elishama’ innkhan sungah laiziel nuasie-in kumpipa’ 
huong sungah lutin tua thu zosie kumpipa kungah a gen uhi. 

21Tua ciengin kumpipa in tua laiziel a la dingin Jehudi sawl a, ama in zong 
thuvanpi pa Elishama’ innkhan panin a la hi; tuale Jehudi in kumpipa le ama’ gei-
a a ding ulien teng mai-ah a sim hi. 

22Tua laitahin kumpipa a phalbi inn sungah to a, (a hla kuona ahi hi) a mai-a 
meibung ah mei a kuong hi. 

23Jehudi in khawh thum khawh li bang a sim zaw ciengin kumpipa in namta khat 
tawh tuate atsanin meibung sunga mei-ah hal a, tua laiziel buppi a kahvam 
dongin meikhuh sungah a paipai hi. 

24Hizongle kumpipa ahi a, tam kammal a za a nasemte ahi zongin koima khat 
beh patau tuon loin a puon uzong a balkeh beh sih uhi. 

25Laiziel a hal lo nadingin Elnathan, Delaiah, le Gemariah-te nangawn in 
kumpipa a hlo vua, ama in a mang sih hi. 

26Tuale kumpipa in thuvanpi pa Baruch le Jeremiah-te man dingin kumpipa’ 
tapa Jerameel, Azriel’ tapa Seraiah le Abdeel’ tapa Shelemiah-te thu a pie hi. Ahi 
vangin TOPA in ama gel a phuol hi. 

Jeremiah in adang Khat Sitkia 

27Tua ciengin kumpipa in Jeremiah’ kamgen bangin Baruch in a giel tua laiziel, a 
kammalte tawh a haltum zaw ciengin Jeremiah kungah TOPA’ thu a tung hi: 

28Laiziel adang khat la inlen tua tungah Judah Kumpipa Jehoiakim haltumsa 
laiziel masa sunga thu zosie atkia in. 

29Tuale Judah Kumpipa Jehoiakim tawh kisai-in tam bangin na gen ding hi: 
Tuale TOPA in a genna ah, Babylon kumpipa ang pei tahtah ding a, tami gam 
susie-in mihing le ganhingte sumaimang ding hi, ci-in tami lai sungah bang 
ziehin giel na hei? ci-in na gen a, tua laiziel na haltum ngam giap hi. 

30Tua ahi ziehin Kumpipa Jehoiakim tawh kisai-in TOPA in tam bangin ci hi: Ama 
in David’ topha tungah a to ding mi koima khat beh a nei sih ding a, ama 
luonghawm sun lai-in nisa lah le zan lai-in vuasan lahah kipaimang ding hi. 

31Keima in amau’ khielna ziehin ama le a suonlehlahte le a nasemte dan ka pie 
ding hi; keima in amate tung, Jerusalem-a tengte tung, le Judah mite tungah 
tunsah dinga ka galgih gimnate ka tungsah ding a, ahi vangin amate in ka thu a 
mang sih ding uhi. 

32Tua ciengin Jeremiah in adang laiziel khat la a, Neriah’ tapa thuvanpi pa 
Baruch tungah Judah Kumpipa Jehoiakim in meikhuh sunga a haltumsa laiziel 
sunga Jeremiah’ sitsa banga a giel pen a pie hi; tuate sungah a kibang kammal 
tampi kiguonbe hi. 

Jeremiah 37 

Zedekiah’ Kimot Lametna 

1Babylon Kumpipa Nebuchadnezzar in Jehoiakim’ tapa Coniah’ zalaih dingin 
Judah gamah Josiah’ tapa Zedekiah kumpi semsah hi. 

2Ahi vangin ama ahi a, a nasemte ahi a, gam sung mite ahi zongin, kamsangpa 
Jeremiah tung tawna TOPA’ thugente a ngai sih uhi. 

3Kumpi Zedekiah in kamsangpa Jeremiah kungah Shelemiah’ tapa Jehucal le 
Maaseiah’ tapa siempu Zephaniah sawl a, “Kote adingin TOPA ka Pasien uh 
kungah hepina tawh thu ei ngetpieh in,” cisah hi. 

4Tua hunin Jeremiah thongkia nai lo ahi ziehin mite lahah sungtum pusuoh thei 
lai hi. 

5Khum hun laitahin Egypt panin Pharaoh’ galkapte kuonto zo uhi; tuale 
Jerusalem a busim Chaldea-te in amau’ thu a zah ciengun Jerusalem panin a 
kinuale uhi. 

6Tua ciengin kamsangpa Jeremiah kungah TOPA’ thu tung hi: 

7Israel’ Pasien, TOPA in tam bangin ci hi: Kei kunga thu ang dongsah Judah 
kumpipa kungah, nang ang hu dinga ang pei Pharaoh’ galkapte amau’ gam Egypt 
ah a kilekia ding uhi, ci-in na ni gelin na va gen ta ding uhi. 

8Tuale Chaldea-te kilekia-in tam khuopi ang sim ding vua, tuaci’n amate in 
khuopi la-in mei tawh a hal ding uhi. 

9TOPA in tam bangin ci hi: “Eite kung panin Chaldea-te a taimang tahtah ding 
uhi,” ci-in noma le noma kisol sih un, azieh pen amate a taimang sih ding uhi. 

10Note in ang sim Chaldea galkap bup zo siengin, a buh sung vua a liem teng beh 
suohtasah kha phiel nan locin, amate hing tho-in tam khuopi mei tawh ang 
halpieh veve ding uhi. 

Jeremiah Thongah Kikhum 

11Pharaoh’ gakapte in a neh ziehin Jerusalem panin Chaldea’ galkapte a nuakin 
uh ciengin, 

12Benjamin gama mipite lahah ama’ neisa a tanh ding teng a la dingin Jerusalem 
panin Jeremiah a pei hi. 

13Benjamin’ Tunkot a tun ciengin Hananiah’ tapa Shelemiah, a tapa Irijah a kici 
tua sunga kot cingpa in kamsangpa Jeremiah na manin ama kungah, “Nang 
Chaldea-te lamah a taidap ding na hi hi,” a ci hi. 

14Jeremiah in, “Tua pen zuouthu ahi hi; Chaldea-te kungah ka taidap sih ding hi,” 
a ci hi. Ahi vangin Irijah in a thu gen ngai loin Jeremiah man a, uliente kungah a 
zawpi hi. 

15Jeremiah tungah uliente a lungthah mama vua, tuale ama satin thuvanpi pa 
Jonathan’ inn sungah a khum uhi, a zieh pen khumi inn thonga kizang ahi hi. 

16Tua bangin tuikhuh inn sunga leinei dan sungah Jeremiah kikoi a, tua munah 
ni tampitah a om hi. 

17Tua ciengin kumpi Zedekiah in ama hlansahin ama a kimupi hi. Kumpipa in a 
inn sungah thu dongdap a, tuale ama in, “TOPA tung panin thu khatpo a om ei 
mah?” ci hi. Jeremiah in, “ Om ma ei!” a ci hi. Tua ciengin ama in, “Nang pen 
Babylon kumpipa’ khut sungah ang kipie ding hi,” a ci hi. 

18Jeremiah in zong kumpi Zedekiah kungah, “Kei thong nei khieh thei nadingin 
nang tung ahi a, na nasemte tung le tam mite tungah ahi zongin bang khielna ka 
bawl ahei? 

19Note tungah, ‘Nang le tam gam sim dingin Babylon kumpipa ang kuon sih ding 
hi,’ ci-a thu ang gen na kamsangte uh hei-ah om uh ahei?’ a ci hi. 

20Ka pu kumpipa, hepina tawh tu-in ka thugen ei ngaipieh in: Ka thum ka tauna 
ei ngaipieh dingin keima tungah hing hoi inlen, khum sunga a si dingin thuvanpi 
pa Jonathan’ inn ah ei puohkia malmal sin,” a ci hi. 

21Tuaci’n Kumpipa Zedekiah in thupie a, amate in kumpi’ thong sungah Jeremiah 
a khum uhi; tuale khuopi sunga moh zosie a tawp masangin gawlzinga moh-
emte tung panin ni sielin mo lumkhat ta ama kipie hi. Tuaci’n kumpi’ thong 
sungah Jeremiah a om suoh hi. 

Jeremiah 38 

Tuikhuh Sungah Jeremiah 

1Tu-in Mattan’ tapa Shephatiah, Pashhur’ tapa Gedalaiah, Shelemiah’ tapa 
Jehucal, le Malchiah’ tapa Pashhur-te in Jeremiah in mi zosie tunga a gen thute a 
za vua, 

2TOPA in a genna ah, tami khuopi sunga tengte namsau, kielpi, le pulnatna tawh 
a si ding uhi; hizongle Chaldea-te kunga a peite a hing ding uhi; amate in galvan 
lah bangin a nuntahna uh suotatpi-in a hing ding uhi. 

3TOPA in a genna ah, tami khuopi pen Babylon kumpipa’ galkapte khut sungah 
kipie valon ding a, kila ding hi. 

4Tua ciengin uliente in kumpipa kungah, “Tam mipa tha dingin kilawm hi, azieh 
pen tam thute a gen ziehin ama in tami khuopi sunga a omlai galkapte le mi zosie 
a lungkiesah hi. Bangzieh ahei cile tam pa in tami mite’ phattuom nading sui loin 
a gim nga nading uh sui ahi zaw hi,” a ci uhi. 

5Kumpi Zedekiah in, “Tanah ama a om hi; ama note’ khut sungah ama a om hi; 
azieh pen kumpipa in note ang langpang zo sih hi,” a ci hi. 

6Tuaci’n amate in Jeremiah manin thong huong sunga om kumpipa’ tapa 
Malchiah’ tuikhuh sungah a paimang vua, khau huol tawh Jeremiah a khiesuh 
uhi. Tua tuikhuh sungah tui na om loin buon beh na om a, tuale buon lahah 
Jeremiah a tumsuh hi. 

Ebed-melech in Jeremiah Hunkhie 

7Amate in tuikhuh sungah Jeremiah a koi lam uh kumpipa’ inn sunga a om 
numeite a uh cilgesa pasal Ethiopia-te Ebed-melech in a za hi. Benjamin’ Tunkot 
ah kumpipa na to kha citciet hi. 

8Tuaci’n kumpipa’ inn panin Ebed-melech pei-in kumpipa hopi a, 

9“Ka pu kumpipa aw, tam mite khuo sungah moh a op tah lo ziehin tuikhuh 
sungah a kielsi dingin kamsangpa Jeremiah khiesuhin ama tungah gitlona tawh 
a gamtatnate zosie uh pen a khiel uh ahi hi,” a ci hi. 

10Tua ciengin kumpipa in Ethiopia-te Ebed-melech sawl a, “Tam sung panin mi 
thum zawpi inlen, kamsangpa Jeremiah a si masangin tuikhuh sung panin va 
kaito ta un,” a ci hi. 

11Tuaci’n Ebed-melech in a mite zawpi a, kumpipa’ inn ah pei-in vankholna inn 
sunga puon koina ah lutin tua sung panin puonah a ehsate le puon luite la-in 
Jeremiah’ opna tuikhuh sungah khau tawh a khiesuh uhi. 

12Tua ciengin Ethiopia-te Ebed-melech in Jeremiah kungah, “Na zapbanei le 
khauhuolte kikalah puonsiete le puon-ah luite dap in,” a ci hi. Jeremiah in khum 
bangin a bawl hi. 

13Tua ciengin amate in tuikhuh panin khauhuol tawh Jeremiah a kaito uhi. Tuale 
thong huong sungah Jeremiah a omsuoh hi. 

Zedekiah in Jeremiah Thu Dongkia 

14Kumpipa Zedekiah in kamsangpa Jeremiah thuta a, TOPA’ biehinn sung lutna a 
thumna ah ama a kimupi hi. Kumpipa in Jeremiah kungah, “Thu khat kang dong 
ding hi; bangma ei im malmal sin,” a ci hi. 

15Jeremiah in Zedekiah kungah, “Hing gen leng ei that lo ding na mah? Ngaisutna 
hing pie leng lah ngai ngap sih vateh,” a ci hi. 

16Tuaci’n Kumpipa Zedekiah in Jeremiah kungah, “Eite hinna ei pie TOPA a hing 
ahi ma bangin keima in nang kang that sih ding a, nang ang thasawm tam mite’ 
khut sungah zong kang pie sih ding hi,” ci-in a kiciemdap hi. 

17Tua ciengin Jeremiah in Zedekiah kungah, “Israel’ Pasien, Vanglien TOPA in ang 
genna-ah, Babylon kumpipa’ uliente kunga na lut leh beh ang kihinkhawi ding a, 
tam khuopi mei tawh kihal loin nangma le na innkuonpite na hing ding uhi. 

18Ahi vangin Babylon uliente kunga na lut sih leh Chalde-te’ khut sungah tam 
khuopi kipie ding a, amate in mei tawh halin nang zong amau’ khut sung panin 
na suohta sih ding hi,” a ci hi. 

19Kumpi Zedekiah in Jeremiah kungah, “Chaldea-te kunga a tai Judah-te ka giing 
hi, azieh pen a khut sung vuah ei kipie thei kha ding a, tuale amate in ei bawlsie 
ding uhi,” a ci hi. 

20Jeremiah in, “Tua bang pieng lo ding hi. Nangma kunga kang gen TOPA’ thu 
mang phot lel in, tua hile nang adingin hoi ding a, ang kihinkhawi ding hi. 

21Ahi vangin na lut nop vawt sih leh TOPA in kei kunga ei lah mangmuna tami ahi 
hi: 

22Judah kumpipa’ inn sunga a kinuasie numei zosie Babylon kumpipa’ uliente 
kungah kipeipi-in tua numeite in, ‘Na lawm muonte in nang ang sol ta vua, ang 
zo ta uhi; tu-in buon lahah na keng tum ahi ziehin amate in ang taisan ta uhi,’ a 
ci uhi. 

23Chaldea-te tungah na zite ule na tate zosie uh kipeipi ding a, amau’ khut sung 
panin nang mama zong na suohta sih ding hi. Babylon kumpipa in ang man ding 
hi; tuale tami khuopi mei tawh kihal ding hi,” a ci hi. 

24Tua ciengin Zedekiah in Jeremiah kungah, “Tami i kiholimna koima dang 
theisah vawt sin, na theisah leh na si ding hi. 

25Uliente in nang kang hopi lam a zah khah vua, amate hing pei-in na kungah, 
‘Kumpipa kunga na thugente hing gen in; bangma ei im sin, nei im leh kang that 
ding uhi. Kumpipa in nang kungah bang teng ang gen ei?’ ang ci uleh 

26amate kungah, ‘Jonathan inn ah a si den dinga ei sawlkia lo nadingin kumpipa 
kungah thumna lai a va pie ka hi bo hi,’ na ci ding hi,” a ci hi. 

27Uliente zosie Jerusalem ah pei-in ama thu a dong uhi; tuale ama in kumpipa’ 
thuhil bang lien ma-in amate a dawng hi. Tuaci’n ka holimna uh a dapzah koima 
a op lo ziehun ei thudawh a khawl ta uhi. 

28Tuale Jerusalem a kilah ni tan dongin Jeremiah thong huong sungah a omsuoh 
hi. 

Jeremiah 39 

Jerusalem a Kilahna 

1Judah Kumpipa Zedekiah a kumpi suo zaw kum kuona a hla sawmna hla-in, 
Jerusalem sim dingin Babylon kumpipa Nebuchadnezzar le a galkap zosie 
kuonin Jerusalem a imtawm uhi. 

2Zedekiah kumpi a suo zaw kum sawm le kum khat, a hla lina, a ni kuo ni-in 
khuopi’ kulpi kitovang hi. 

3Jerusalem khuopi a kilah ciengin Nergal-sharezer, Samgar-nebo, Rabsaris a kici 
Sarsechim, Rabmag a kici Nergal-sharezer-te a kipan Babylon kumpipa’ uliente 
zosie pei-in tunkot laita penah a to uhi. 

4Judah Kumpipa Zedekiah le galkap zosie in amate a mu ciengun a taimang vua, 
zan lai-in kumpipa’ um peina lampi zui-in kul tegel kikala tunkot kantanin 
khuopi panin a pusuoh uhi; tuale amate Arabah lamah a pei uhi. 

5Ahi vangin Chaldea galkapte in amate a nuadel vua, Jericho zang lei-ah Zedekiah 
a pha uhi; tuale amate in ama a mat zaw ciengun Hamath gam sung Riblah khuo-
a om Babylon Kumpipa Nebuchadnezzar kungah a peipi uhi; tuale ama tungah 
ama in thu a khen hi. 

6Babylon kumpipa in Riblah khuo ah Zedekiah’ mitmu-in a tapate that hi; 
Babylon kumpipa in zong Judah uliente zosie that hi. 

7Ama in Zedekiah’ mittang kheipieh a, Babylon-a zawpi dingin siakhau tawh 
ama a hen hi. 

8Chaldea-te in kumpipa’ inn le mite’ inn a hal vua, Jerusalem kulpi a susie uhi. 

9Tua ciengin kumpi cing galkapmangpa Nebuzaradan in khuopi sunga a kinuasie 
lai mite le ama bela a tai mite tawh, Babylon ah sal dingin a kai hi. 

10Kumpi cing galkapmangpa Nebuzaradan in Judah gam sungah bangma a nei lo 
mizawng pawlkhat nuasie a, ama in lengga um le lote amate a pie hi. 

Jeremiah Kihla, Ebed-melech Phawh 

11Babylon kumpipa Nebuchadnezzar in Jeremiah tawh kisai-in kumpi cing 
galkapmangpa Nebuzaradan tungtawnin thu pie a, 

12“Ama ladawh inlen, hoitahin kemin genthei bawl sin, na kunga ang nget bangin 
na bawl in,” a ci hi. 

13Tuaci’n kumpi cing galkapmangpa Nebuzaradan, Rabsaris a kici Nebushazban, 
Rabmag a kici Nerga-lsharezer te le Babylon kumpipa’ uliente zosie in mi sawlin 

14thong huong sung panin Jeremiah a ladawh uhi. Amate in inn lama puohkia 
dingin Ahikam’ tapa Gedaliah a ap uhi. Tuaci’n a mipite tawh ama a om hi. 

15Thong huong sungah a kikhum laitahin Jeremiah kungah TOPA’ thu a tung hi: 

16Pei inlen Ethiopia-te Ebed-melech kungah tam bangin va gen ta’n: Israel’ 
Pasien, Vanglien TOPA in tam bangin ci hi: Tam khuopi hoi nading ahi lo, a siet 
nadinga ka gensa thute ka tungsah ding a, khumi ni ciengin na mai-ah tua thute 
ang tangtung ding hi. 

17Ahi vangin khumi ni ciengin keima in nang kang hundam ding a, na giin mite 
tungah ang kipie sih ding hi, TOPA in ci hi. 

18Bangzieh ahei cile nang kang hundam valon ding a, namsau tawh si loin galvan 
lah bangin na hinna na suotahpi ding hi, TOPA in ci hi. 

Jeremiah 40 

Gam Uhpa Gedaliah tawh Jeremiah Omton 

1Babylon gamah saltang dingin Jerusalem le Judah gam sunga saltang zosiete 
tawh kol kibulin kumpi cing galkapmangpa Nebuzaradan in Ramah panin ama a 
peisah zaw ciengin Jeremiah kungah TOPA’ thu a tung hi. 

2Kumpi cing galkapmangpa in Jeremiah hlanin ama kungah, “TOPA na Pasien in 
tam munah tam gimna tunsah dingin ei galgih zo hi. 

3Tu-in a thu mang loin TOPA tungah maw zo na hi ziehun, TOPA in tam thute 
tungsahin a gensa banga a bawl ahi hi. Tua ahi ziehin note tungah tam bang thu 
ang tung ahi hi. 

4Tu-in en in, na khuta ang kihenna siakhaute panin tuni-in nang kang hla zo ta 
hi. Babylon ah kei tawh nang pei nop leh hing pei in, tua hile keima in limtahin 
kang kem ding hi; ahi vangin Babylon ah keima tawh nang peiton nop sih leh lah 
hing pei da in. En in, gam zosie na mai-ah om hi; na pei nopna popo ah pei in. 

5Na op den dinga ahile Babylon kumpipa in Judah gam khuopi zosie ah a uhte 
dinga a koi Shaphan’ tapa, Ahikam, a tapa Gedaliah kungah kilekia inlen, ama 
tawh mite lahah teng in.; na ten nop sih leh lah na pei nopna popo ah kipei lel in. 

6Tua ciengin Ahikam’ tapa Gedaliah’ opna Mizpah ah Jeremiah pei a, ama tawh 
gam sunga kinuasie mite lahah a teng hi. 

7Babylon kumpipa in gam uhpa dingin Ahikam’ tapa Gedaliah a koi thu le 
Babylon ah sala kipeipi lo pasalte, numeite, le gam sunga mizawng pente ama’ 

khutah a piehna thu, gam lahah a om galkapmangte le a galkap zosie in a zah 
ciengun, 

8Mizpah-a Gedaliah kungah amate a pei vua- Nethaniah’ tapa Ishmael, Kareah’ 
tapa Johanan, Tanhumeth’ tapa Seraiah, Netophah-te ahi Ephai’ tate ahi 
Maacath-te’ tapa Jezaniah-te le a galkapte a pei uhi. 

9Shaphan’ tapa Ahikam, a tapa Gedaliah in amate le a galkapte kungah kiciem a, 
“Chaldea-te’ na na sep ding uh pen zau tuon sih un. Gam sungah teng unlen, 
Babylon kumpipa’ na sem un, tua hile no adingin ang hoi ding hi. 

10Kei ka hi leh eite kunga ang pei ding Chaldea-te mai-ah note tanga a ding dingin 
Mizpah ah ka om ding hi; ahi vangin note na hi uleh lenggazu, khal singgate le 
sathaute khawmin na beel sung vuah koi unlen, na lahsa uh khuote ah teng un,” 
a ci hi. 

11Tua ma bangin Moab gama a teng Judah mi zosie, Ammon mite lahah a tengte, 
Edom gama a tengte, le gam danga a omte in, Babylon kumpipa in Judah gamah 
a omlai mi pawlkhat nuasie a, tuate tungah gam uhpa dingin Shaphan’ tapa 
Ahikam, a tapa Gedaliah koi zo hi, ci thu a zah ciengun, 

12Judah-te zosie a kithezahna uh gamcin teng panin Judah gam ah a kilekia vua, 
Judah gam, Mizpah-a Gedaliah kungah a pei uhi; tuale amate in lenggazu le khal 
singga kicing tahin a laton uhi. 

13Tu-in Kareah’ tapa Johanan le gam lahah galkapbute zosie Mizpah-a om 
Gedaliah kungah a pei vua, 

14ama kungah, “Ammon kumpipa Baalis in nangma that dinga Nethaniah’ tapa 
Ishmael ang sawl lam a thei kha vawt lo na hi amah?” a ci uhi. Ahi vangin Ahikam’ 
tapa Gedaliah in amate a tahsang sih hi. 

15Tua ciengin Kareah’ tapa Johanan in Mizpah-a om Gedaliah hopi dap a, “Nei 
hepina tawh ei peisah inlen, Nethaniah’ tapa Ishmael ei thatsah in, koima in thei 
lo ding hi. Nangma ang bel na kimvela om Judah mite zosie kithezahin a omlai 
Judah mi themkhatte zong a cigam nadingin bang dinga ama in nang ang tha 
laizang ding ahei?” ci-in a dap hopi hi. 

16Ahi vangin Ahikam’ tapa Gedaliah in Kareah’ tapa Johanan kungah, “Tua bang 
silte bawl vet sin; bang ding ahei cile Ishmael tungtang zuouthu na gen hi,” a ci 
hi. 

Jeremiah 41 

Gedaliah a Kilangpanna 

1A hla sagina hla-in kumpi sungkuon, kumpi vaisai a lienpen khat ahi, Elishama’ 
tapa Nethaniah, a tapa Ishmael in mi sawm tawh Mizpah khuo-a Ahikam’ tapa 
Gedaliah kungah a haw uhi. Amate in Mizpah ah an a nehton laitahun, 

2Babylon kumpipa in tua gam sungah ama gam uhpa-in a koi ziehin Nethaniah’ 
tapa Ishmael le tua mi sawmte a dingto vua, Shaphan’ tapa Ahikam, a tapa 
Gedaliah-te namsau tawh satpua-in a that uhi. 

3Ishmael in Mizpah ah Gedaliah tawh a omton Judah mi zosie le tua sunga a om 
Chaldea galkapte zong that hi. 

4Gedaliah a kitha zaw a zing ni, koima in a thei masangin, 

5Shechem, Shiloh le Samaria khuote panin mi sawmgiet, khamul heukieusa, 
puon ehkehsa le a pumpi uh kikui liemsa-in an tawh biehnate le panamtuite 
tawi-in TOPA’ biehinn sungah biehna pie dingin a tung uhi. 

6Amate lamdot dingin Mizpah panin a kap kawmin Nethaniah’ tapa Ishmael a 
pei hi. Ama in amate a mu ciengin a kung vuah, “Ahikam’ tapa Gedaliah kungah 
hing pei un,” a ci hi. 

7Khuopi laikimtah a tun ciengun Nethaniah’ tapa Ishmael le a optonpi mite in 
amate thatin tuikhuh sung khatah amate a paai uhi. 

8Ahi vangin amate lahah mi sawm in Ishmael kungah, “Ei that sih un, azieh pen 
lozau lahah ka na kholsa uh mangbu, mangbuham, sathau le khuoizu tampi ka 
nei uhi,” a ci uhi. Tuaci’n ama zong ki-ipin a guol honpi tawh amate that nawn lo 
hi. 

9Ishmael in a thasa misi luonghawm zosie a paina tua tuikhuh pen a gol khat ahi 
a, tua khu Kumpipa Asa in Israel kumpipa Basha a nan nadinga a na bawl ahi hi; 
Nethaliah’ tapa Ishmael in a mithate tawh tua tuikhuh a dimsah hi. 

10Tua ciengin Ishmael in kumpi cing galkapmangpa Nebuzradan in Ahakim’ tapa 
Gedaliah tungah a piehsa kumpipa’ tanute le Mizpah khuo-a a kinuasie mi zosie 
salin a man hi. Nethaniah’ tapa Ishmael in sal dingin Ammon gam lam zuonin 
amate a peipi hi. 

11Hizongle Nethaniah’ tapa Ishmael in a bawl a mawna huoisie teng Kareah’ tapa 
Johanan le a optonpi galkapmang zosie in a zah bepun 

12a mite zosie zawpi-in Nethaniah’ tapa Ishmael sim dingin a kuon uhi. Amate in 
Gibeon muna tuikhuh golpi ah a pha uhi. 

13Ishmael kunga om mi zosie in Kareah’ tapa Johanan le galkapmang zosie a mu 
ciengun a nuom mama uhi. 

14Tuaci’n Ishmael in Mizpah panin sal dinga a mat mi zosie kinuahei-in Kareah’ 
tapa Johanan kungah a peikia uhi. 

15Ahi vangin Johanan kung panin Nethaniah’ tapa Ishmael le mihing giet suohta-
in Ammon-te kungah a pei uhi. 

16Tua ciengin Kareah’ tapa Johanan le a optonpi galkapmang zosie in, Nethaniah’ 
tapa Ishmael in Ahikam’ tapa Gedaliah a na tha zaw ciengin Mizpah panin 
sal dinga a kaisa mite lahah amawh teng zosie - galkapte, nupite, naupangte, le 
numeite a uh cilgesa pasalte a unpi-in Gibeon panin a peipikia uhi. 

17Egypt gam lam pei sawmin amate a dingkhie vua, Bethlehem khuo gei-a 
Geruth Chimham kici munah a khawl uhi. 

18Azieh pen Nethaniah’ tapa Ishmael in gam uhpa dinga Babylon kumpipa in a 
koi Ahikam’ tapa Gedaliah a tha ziehin amate in Chaldea-te a giing mama uhi. 

Jeremiah 42 

Jeremiah in a Khuolal lo nadingun a Suohta Mite Ngaisutna Pie 

1Tua ciengin galkapmangte zosie, Kareah’ tapa Johanan, Hoshaiah’ tapa 
Azariah, le a neupen pan a golpen dongin mi zosie in ama lam a neh vua, 

2kamsangpa Jeremiah kungah, “Hepina tawh kote thumna ei ngai inlen, ko a 
omlaite adingin TOPA na Pasien kungah thu ei ngetpieh in. Bangzieh ahei cile na 
mit tawh nei mu bangin mi tampi lah panin themno khat beh ei kinuasie ta bo 
hi. 

3TOPA na Pasien in ka pei nading uh hileh ka bawl ding uh hileh ei lahsah in,” a ci 
uhi. 

4Kamsangpa Jeremiah in amate kungah, “Hoi mama hi: Na nget bangun TOPA na 
Pasien uh kungah thu ka ngen ding a, note tungah TOPA ei dawnna bangbang 
kang gen ding hi; bangma kang im malmal sih ding hi,” a ci hi. 

5Amate in a banbanin Jeremiah kungah, “TOPA na Pasien in na kungah ko dinga 
ang gen thu zosie bangin ka gamtat sih tah ma uleh kote langkhatah a man le a 
muontah teci-in TOPA hing pang taheh. 

6TOPA i Pasieh uh thugen ka man ciengun kote ka hoi thei nadingun, nang kang 
sawlna uh TOPA i Pasien uh’ thugen bangbang hoi taleh sie taleh ka mang ding 
uhi,” a ci uhi. 

7Ni sawm zaw ciengin Jeremiah kungah TOPA’ thu a tung hi. 

8Tua ciengin ama in Kareah’ tapa Johanan le ama kunga om galkapmang teng 
zosie, le mi zosie a neupen panin a golpen dongin hlan a, 

9amate kungah, “Ama mai-ah na deina uh thumpieh dinga nei sawlna pa uh 
Israel’ Pasien TOPA in tam bangin ci hi: 

10Tam gama na op suoh uleh beh note hing phelkhie loin kang lam ding hi; keima 
in note kang phutdet ding a, kang botzuon sih ding hi; azieh pen note tungah 
gimna kang tunsah ziehin ka kisia hi. 

11Ni dang na giin bangun Babylon kumpipa giing ta sih un; TOPA in a cina-ah, ama 
giing sih un, azieh pen ama’ khut sung panin ang hundam ding le ang hunkhie 
dingin note tawh kang omton hi. 

12Keima in note kang hepi ding a, ama in note tungah hepina nei-in na pienna uh 
na gam ma vuah ang tengsahkia ding hi. 

13Ahi vangin note in tam bangin TOPA na Pasien uh’ thu mang loin, ‘Tami gamah 
teng sih va ung,’ na ci suoh vua, 

14‘Hi lo hi, gal a op lona, pengkul gin a kizah lona, an du gilkiel lona Egypt gamah 
pei-in tua munah ka teng ding uhi,’ na ci uleh, 

15Judah a omlai teng aw, TOPA’ kammal ngai un. Israel’ Pasien, Vanglien TOPA in 
tam bangin ci hi: Egypt gamah pei-in tua sunga ten ding na sawm paupau uleh, 

16na giin uh namsau in Egypt gamah note ang pha ding a, na giin uh kielpi in 
Egypt gamah note ang nuadel ding hi; tua munah note na si ding uhi. 

17Egypt gamah a teng dinga a pei sawm paupau mi zosie a unpi-un namsau, 
kielpi, le pulnatna tawh si ding uhi; amate tunga ka tunsah ding gimna panin a 
omlai mite ahi sihle a suohta mite koima a om sih ding uhi. 

18“Bangzieh ahei cile Israel’ Pasien, Vanglien TOPA in tam bangin ci hi: Jerusalem 
khuo-a a teng mite tungah ka lungthahna le ka lunghanna ka sun bangin Egypt 
gamah na pei uleh ka lungthahna na tung vuah hing kisung ding hi. Note pen 
mite’ lipkhap le kidah, hamsiet le zako-in na om ding uhi. Note in tam mun na 
mukia nawn sih ding uhi. 

19Judah a omlai teng aw, TOPA in note kungah, Egypt gamah pei sih un, ci-in ang 
gen zo hi. Tuni-a na tung vua kang hil thute teltahin kithei ta un. 

20Note in a siehuoi khielna na bawl zo ta uhi. Azieh pen TOPA na Pasien uh 
kungah nei sawl vua, ‘TOPA i Pasien uh kungah thu ei ngetpieh inlen, TOPA ka 
Pasien un ang gen popo ko kungah ei gen inlen, kote in ka sem ding uhi,’ nei ci 
uhi. 

21Tuaci’n tuni-in na kung vuah kang gen zo ta hi, ahi vangin TOPA na Pasien un 
na kung vua gen dinga ei sawl thu khat beh na mang sih uhi. 

22Tua ciengin note in teltahin kithei ta un, na ten nopna mun vuah namsau, 
kielpi, le pulnatna tawh na si ding uhi,” a ci hi. 

Jeremiah 43 

Egypt-ah Kipeipi, Jeremiah in Thukhenna ding Genkhol 

1 TOPA a Pasien un amate kungah gen dinga a sawl TOPA a Pasien uh’ thute zosie 
Jeremiah in mi zosie tungah a gen zaw ciengin, 

2Hoshaiah’ tapa Azariah le Kareah’ tapa Johanan a kipan mi kiphasah dangte 
zosie in Jeremiah kungah, “Na zuou zuoupi na gen ahi bo hi. TOPA i Pasien in, 
‘Egypt gama a teng dingin pei sih un,’ ci-in a gen dingin nang ang sawl kha sih hi. 

3Hizongle Neriah’ tapa Baruch in Chaldea mite kungah kote ei pie-in, amate in 
kote ei thatin, ahi sihle Babylon gamah sala ei kai thei nadingin kote langpang 
dinga nang ang hantawh ahi bo hi,” a ci uhi. 

4Tuaci’n Kareah’ tapa Johanan le galkapmang zosie a kipan mi zosie in Judah 
gama op suoh ding TOPA’ thugen a mang sih uhi. 

5Ahi vangin Kareah’ tapa Johanan le galkapmang zosie in a kidelmangna uh gam 
zosie panin Judah gama teng dinga a kilekia Judah a omlai teng zosie a peipi uhi. 

6Papi, nupi, naupang, kumpipa’ tanute, le kumpi cing galkapmang Nebuzaradan 
in Shaphan’ tapa Ahikam, a tapa Gedaliah tawh a na nuasie mi zosie le 
kamsangpa Jeremiah le Neriah’ tapa Baruch-te zong a peipi uhi. 

7TOPA’ thu a man lo ziehun Egypt gamah pei-in Tahpanhes a tung uhi. 

8Tua ciengin Tahpanhes-a om Jeremiah kungah TOPA’ thu a tung hi: 

9Na khut tawh suongtum golte la inlen, Tahpanhes-a Pharaoh kumpi inn lutna 
tungman suongpha nei-ah phum in. Na phum lam Judah mite musah inlen, 

10amate kungah, Vanglien TOPA in tam bangin ci hi: Keima in mi sawlin ka 
nasempa Babylon Kumpi Nebuchadnezzar kang peipi ding a, ama in tam ka 
suongphumte tungah a kumpi topha daw-in tuate tungah a kumpi puonbuh a 
zah ding hi. 

11Ama kuonin Egypt gam sim ding a, pul natna tawh si dinga sesate pul natna 
tawh sisah ding a, sala mat dinga sesate salin kikai sahin, namsau tawh si dinga 
sesate zong namsau tawh a si ding hi. 

12Ama in Egypt pasien-te kibiehna biehinnte sungah mei taw-in, tua teng hal 
tumin salin a peipi ding hi; tuale tuucingpa in a puon tunga khate a sot sieng 
bangin ama in Egypt gam sung a siengsah ding hi; tuale lungmuong tahin tua 
panin ama a pei ding hi. 

13Ama in Egypt gam Heliopolis khuo-a suong milim khuomte phelmang ding a, 
Egypt pasien-te’ biehinnte haltum ding hi. 

Jeremiah 44 

Milim Paubieh Kimawsahna 

1Egypt gam sunga Migdol, Tahpanhes, Memphis, le Pathros gam sunga teng 
Judea-te zosie tawh kisai-in Jeremiah kungah thu tung a, 

2Israel’ Pasien, Vanglien TOPA in tam bangin ci hi: No mama in Jerusalem le Judah 
khuo zosie tunga ka tunsah gimna na mu zo ta uhi. Amate en un; tuni-in tua 
khuote ah koima teng loin gamdai a suoh ta hi, 

3azieh pen amate in ahi a, note in na hi vua, na pu na pate un ahi zongin a thei 
ngai lo uh pasien-te’ na semin a kung vuah biehnate tawi-in gitlona a bawl 
ziehun keima ei thangpaisah uhi. 

4Hinanle keima in ka nasem kamsang zosie na kung vuah kang sawl a, “Ka huot 
tami a kidahhuoi nate bawl nawn sih un!” ci-in kang thumsah ngitnget hi. 

5Hizongle amate in ka thu ngai nuom loin a bil uh ei daw sih vua, a gitlona uh 
panin kiheikia nuom loin pasien dangte kungah biehnate a tawi veve uhi. 

6Tua ahi ziehin Judah khuopite le Jerusalem gawldung tengah ka thangpaina le 
ka lungthahna kibuosuhin a kuong hi; tuale tuni-a om bangin tuate kinuasie-in 
gamdai a suoh ta hi. 

7Tuale tu-in Israel’ Pasien, Vanglien TOPA in tam bangin a gen hi: Bang dinga 
numei, pasal, naupang le nausente dongin, a omlai om nawn loin Judah laikim 
panin suhmaimang nading za-in na tung vuah sietna lienpi kitun na hi uh ahei? 

8Bang dinga na ten nading vua na zot uh Egypt gamah na khut utawh na bawlsa 
uh pasien dangte kungah biehnate tawi-in ei lungthahsah na hi uh ahei? Note 
kisumaimangin leitunga minamte lahah simmaw le samsiet suoh ding na hi uh 
amah? 

9Judah gam le Jerusalem gawldung lahah na pu na pa te uh’ gitlona, Judah 
kumpite’ gitlona, amau’ zite gitlona, noma’ gitlona, le noma’ zite gitlonate na 
mangngil ta uh amah? 

10Tuni dongin amate in kisiakiana lungtang ahi a, zauna lungtang ahi zongin nei 
loin, note le na pu na pate uh mai-a kang pieh ka thukham le ka ngainate a zui 
sih uhi. 

11Tua ahi ziehin Israel’ Pasien, Vanglien TOPA in tam bangin ci hi: Keima in Judah 
gam zosie ka suhmaimang thei nadingin note tunga gimna tunsah ding ka 
khensat hi. 

12Keima in Egypt gamah pei-in ten ding a sawm Judah a omlai teng manin a unpi-
un a si sieng ding uhi; amate Egypt gamah namsau tawh pua-in kielpi tawh a si 
ding uhi; amate a neupen panin a golpen dongin namsau le kielpi tawh a si sieng 
ding vua, mite’ lipkhap le kidah, hamsiet le zako-in a om ding uhi. 

13Keima in Jerusalem dan ka pieh bangin Egypt gama a tengte zong namsau, 
kielpi, le pul natna tawh dan ka pie ding a, 

14Egypt gama a tengsa Judah mi a omlai teng Judah gama a nuapei kia dingin 
khat zong a hingin a suohta sih ding uhi. Amate tuanah kilekia-in a ten nopkia 
vangun galtai pawlkhat simlo a kinuale nawn sih ding uhi. 

15Tua ciengin a zite un pasien dangte kungah biehnate a tawi lam uh a thei papi 
zosie, khum sunga a ding nupi zosie, mipi honkhat, Egypt gam Pathros-a a teng 
mi zosie in Jeremiah a dawngkia vua: 

16“TOPA’ min tawh ka kung vua nang gen thute kote in kang ngaipieh sih ding 
uhi. 

17Kote in bawl dinga ka ciemsa uh sil bangkim ka bawl ding vua, Judah gam 
khuopite le Jerusalem lampi tengah koma le ka pu ka pate uh, ka kumpite ule ka 
uliente un a na bawl ngai uh bangin vantung kumpinu kungah biehnate tawi-in 
dawn thei biehnate ka sung zaw ding uhi. Kote in a kinincing neh le tah nei-in ka 
nuomsa vua, hamsietna zong ka tuoh sih uhi. 

18Ahi vangin vantung kumpinu kungah biehnate le dawn thei biehnate sunna ka 
bawl lo vua kipanin bangkim ka kitasam vua, namsau le kielpi-in ka sigam ta 
uhi,” a ci uhi. 

19Tuale nupite in zong, “Kote in vantung kumpinu tungah biehnate tawina le 
dawn thei biehna sunna ka bawl suoh ding uhi; kote in ama nu’ lim sun dingin 
moh bawlin a kungah dawn thei biehna ka sun uh ciengin ka pasalte uh kihal 
loin a bawl nei sa uh amah?” a ci uhi. 

20Tua ciengin Jeremiah in khum banga a dawngkia papi, nupi a kipanin mi zosie 
kungah tam bangin a gen hi: 

21“Judah khuopite le Jerusalem gawldung lahah note le na pu na pate uh, na 
kumpite uh, na uliente vua kipanin gam sung mi zosie in biehna na bawlte 
uh TOPA in a phawh kha lo ahi amah? 

22Na sil hoi lo bawlte ule na sil kidahhuoi bawlte uh TOPA in thuoh zo nawn lo hi; 
tua ahi ziehin tuni-a bangin na gam uh koima teng loin gamdai suoh zo ta a, mite’ 
hamsiet thuohin a kinuasie ta hi. 

23Note in biehnate halin, TOPA’ tungah maw-in, TOPA’ thu mang loin ama’ 
thukhamte le a ngainate na zui lo ziehun, tuni donga a om bangin note tungah 
tam gimnate ang tung ahi hi,” a ci hi. 

24Jeremiah in mi zosie le numeite kungah, “Egypt gama a om no Judah mi zosiete 
aw, TOPA’ kammal ngai un. 

25Israel’ Pasien, Vanglien TOPA in tam bangin ci hi: ‘Vantung kumpinu kungah 
biehnate a tawi ding le dawn thei biehnate a sung dinga ka kiciemnate uh ka 

bawl teitei ding uhi,’ ci-a na gen uh pen noma le na zite un kam tawh a na gen 
bangun sepna tawh na muolsuo zo ta uhi. Na kiciemna uh kipsah unlen na dawn 
thei biehnate uzong sung phot un! 

26Tua ahi ziehin Egypt gama a teng no Judah mi zosiete aw, TOPA’ kammal ngai 
un: En un, ‘TOPA in kang cina-ah, Egypt gam mun zosie-a a teng Judah mi khat 
beh in a kam uh panin, ‘TOPA a hing ahi ma bangin,’ ci-in ka min a law nawn lo 
nadingun ka min lienpi tawh ka kiciem hi. 

27Keima in amate hoi nading ahi lo, a siet nadingun ka buh gige hi; Egypt gama a 
teng Judah mi zosie a cigam masangsie namsau le kielpi tawh kisusie ding hi. 

28Namsau pana a suohta mi themno khatte Egypt gam panin Judah gamah kilekia 
ding uhi; tuale Egypt gama a teng dinga a pei Judah mi a omlai teng in keima’ 
thugen le amau’ thugen koi kip zaw, ahei ci a thei ding uhi! 

29Tami munah note dan hing pie-in note siet nading ka gensa thute ang tangtung 
valon ding a hina thu na thei nadingun TOPA in a genna-ah, tami khu note tungah 
lim ahi ding hi: 

30TOPA in a cina-ah, keima in ama a thasawm a galte’ khut sungah Judah kumpipa 
Zedekiah ka pieh bangin Egypt kumpipa Pharaoh Hophra, ama a thasawm a 
galpa Babylon kumpipa Nebuchadnezzar’ khut sungah ka pie ding hi,” a ci hi. 

Jeremiah 45 

Baruch’ Kunga Henepna Kammal 

1Judah kumpipa Josiah’ tapa Jehoiakim kumpi a suo zaw a kum lina kumin, 
kamsangpa Jeremiah in Neriah’ tapa Baruch hopi a, tuale ama in Jeremiah’ sit 
bangbanga laiziel sunga a na giel kammalte tam bang teng ahi hi: 

2Baruch aw, Israel’ Pasien, Vanglien TOPA in nangma kungah tam bangin ci hi: 

3Nangma in, “Gim nga hi tang e! TOPA in ka natna banah dana ei belap pieh hi; ka 
tautauna-in ka vulgawp ta a, toidamna ka mu zo sih hi,” na ci hi. 

4Tua ahi ziehin nangma in ama kunga na gen ding ah, “TOPA in tam bangin ci hi: 
Keima in ka lamsate phelkia-in ka phusate ka botmang kia ding hi- tua khu gam 
buppi ka cina ahi hi. 

5Nangma dinga na lienpi sui na hi amah? Tuate sui da in; bangzieh ahei cile 
keima in mi zosie tungah gimna ka tungsah ding hi, TOPA in ci hi; hizongle nang 
pen na peina muncin tengah galvan lah bangin na hinna kang pie ding hi,” a ci hi. 

Jeremiah 46 

Egypt Tunga Thukhenna 

1Minamte tawh kisai-in kamsangpa Jeremiah kunga a tung TOPA’ kammal tami 
ahi hi. 

2Judah Kumpipa Josiah’ tapa Jehoiakim in kumpi a sep zaw a kum lina kumin 
Babylon kumpipa Nebuchadnezzar in a na zawsa, Euphrates gun gei Carchemish 
khuo-a om Egypt kumpi Pharaoh Neco’ galkapte tawh kisai tam bang ahi hi: 

3Phaw le lumte tawh kithawi unlen, gal sim dingin kuon un! 

4Sakol phaw guong unlen, tuong dawh ta un! Na sia lukhute uh khu unlen, 
panmun la un. Na teipi uh tat hiem unlen, na sia puonte sil un! 

5Bang a cile a zausa-a amate ka va mu tah mawh ahei? Amate a kilekia ta uhi; a 
galhangte uh kisatlia a, a naw taimang ta uhi. Amate a kinuahei sih uhi. Muncin 
tengah zauna behbeh! TOPA in ci hi. 

6A mallangte zong a taiman sih vua, galhangte a suohta tuom sih uhi; sahlam 
Euphrates gun gei-ah amate kipalin a pua uhi. 

7Nile gun banga ang khang, guntui khanglien bang khu koi ahei? 

8Nile gun bangin Egypt khang a, guntui phulto bang hi. Ama in, kei ei khangsah 
inlen, leitung zosie ei tuomsah in. Khuopite le a sunga tengte zosie ei susiesah in, 
a ci hi. 

9Sakolte aw, mai nawt un, sakol leengte aw, kikhaw vapo un! Galhangte ahi: 
Ethiopia le Put mi lum tawite, thal kamsa-a om Ludim mite kuonsah un. 

10Khum ni pen Vanglien TOPA’ ni ahi a, phu a kilahkia ni, a galte tung panin dih 
tanna a nga ni ahi hi. Namsau in amate valtum ding a, a du ta sih ding hi. A kham 
dongin a si uh a dawn ding hi. Bang ding ahei cile Vanglien TOPA in Euphrates 
gun gei sah lamah kithoina khat a nei hi. 

11Egypt ngahnu siengtho aw, Gilead ah peito inlen, damna zatui va la ta’n! A 
mawhna-in zatui tampi na zang zo hi; nang adingin damna om tuon lo hi. 

12Minamte in na zumhuoina uh a za vua, leitungah na kaana aw uh a kidim hi; 
azieh pen galhang le galhang kiphukha-in, a ni gelin a puaton uhi. 

Babylon in Egypt Sim Ding 

13Egypt gam sim dingin Babylon kumpipa Nebuchadnezzar peina tawh kisai-
in TOPA in Jeremiah kunga a gen thu tam bang ahi hi: 

14Egypt gamah genzah inlen, Migdol khuo ah phuongzah in; Memphis khuo le 
Tahpanhes khuo ah tangko in; “Na kimvel vua om mite namsau in valh ahi ziehin, 
na panmun uh la unlen a kigingsa-in om un,” va ci ta’n. 

15Bang dingin Apis taimang ahei? Na bawngtang pasien uh bang dinga ding lo 
ahei? Bangzieh ahei cile TOPA in ama a sawnpua hi. 

16Na mihonpite uh kipalin a pua sieng vua, “Ei susie namsau ziehin, hing pei un, 
i mipite kung le i pienna gamah kinualekia vai,” khatlekhat a kici uhi. 

17Egypt kumpipa, Pharaoh khu “Mi kam tam, a hun hoi teng a tan pa,” ci-in min 
pie un. 

18A min Vanglien TOPA kici, Kumpipa in a genna-ah, keima a nungta ka hi ma 
bangin, muolte lahah Tabor muol bang le tuipi gei-a Carmel muol bangin mi khat 
ang pei ding hi. 

19A nop khan Egypt tanu aw, sal tang dingin na puonlomte zielsa-in koi in! Azieh 
pen Memphis kinuasie ding a, a teng om loin kisie ding hi. 

20Egypt gam khu bawngla melhoi bang a, leilu lam gam panin cippi khat ama 
tungah a tu hi. 

21A galkap guoite nangawn zong bawngno thaute bang uhi; amate tungah 
tuosietna ni le dan piehna hunte a tun ziehin amate in a sim tentun sih vua, kihei-
in a taiton uhi. 

22Sing phuate bangin tua nu sim dingin hei tawh a galte a honpi-in a kuon ziehin 
tua nu in gul kithol ging bangin a aw a gingsah hi. 

23Gam a pha sengin kiphu zo sih zong le a gam mangte uh a phua ding 
uhi, TOPA in ci hi. Bangzieh ahei cile amate kauphe sangin a tamzaw vua, sim 
zawh ding ahi sih hi, TOPA in ci hi. 

24Egypt’ tanu kimaizumsah ding hi; leilu lam pana ang peite’ khut sungah tua nu 
kipie ding hi. 

25Israel’ Pasien, Vanglien TOPA in tam bangin ci hi: En in, keima in Thebes khuo-
a Amon pasien le Pharaoh, Egypt le a pasien-te ule a kumpite uh, Pharaoh tung 
le ama tunga kinga teng tungah gimna ka tungsah ding hi. 

26Amate a tha sawm Babylon Kumpipa Nebuchadnezzar le a uliente’ khut 
sungah amate ka pie ding hi. Tua zaw ciengin tanglai hun ma bangin Egypt 
gamah mi tengkia ding hi, TOPA in ci hi. 

Pasien in Israel Hundam Ding 

27Hinanle ka nasempa Jacob aw, zau malmal sin, Israel aw, lungkie malmal sin; 
azieh pen a gamlapi panin kang hundam ding a, na suonlehlahte uh a saltanna 
gam panin ka hundam ding hi. Jacob kilekia-in siptah le nuomtahin om ding a, 
koima in ama a zausah nawn sih ding hi. 

28Ka nasempa Jacob aw, zau malmal sin. azieh pen keima in nang kang ompi hi. 
Amate lahah kang nawdawhna gam zosie ka sumang ding a, ahi vangin nang 
kang sumaimang sih ding hi! A kituoh bep khatin thu kang hil ding a, dan pieh 
loin lah kang mawh koi sih ding hi, TOPA in ci hi. 

Jeremiah 47 

Philistia-te tunga Thukhenna 

1Pharaoh in Gaza khuo a sim masangin Philistia-te tawh kisai kamsangpa 
Jeremiah kungah TOPA’ thu a tung hi: 

2 TOPA in tam bangin ci hi: En un, leilu lam panin tui ang khang a, ang letin ang 
luong ding hi; amate in gam sung le a sunga om zosie hlummang ding a, khuopi 
le a sunga tengte zosie zong hlummang ding hi. Mite a kap ding vua, gam sunga 
teng zosie a mau ding uhi. 

3Ama’ sakol ketot gingte, ama’ sakol leeng gingte le ama’ lengkang kigawi gingte 
ziehin, a khutte uh zawgawpin nu le pate in a tate uh a donzo ta sih uhi. 

4Tua Philistia mi zosie a kisuhgam ding ni ang tun ding zieh le, Tyre le Sidon 
khuo-a om mi hu thei zosie suhmaimang nading ni ang tun zieh ahi hi. 

5Gaza khuo in a lu met tol a, Ashkelon khuo mangthai zo hi. A omlai amau’ 
vanglietna aw, bang tanvei noma le noma kisuliem ding na hi uh ahei? 

6Kadei, TOPA’ namsau! Nang bang tanvei sip ding na hei? Na pai sungah 
kihengkia inlen, khawl inlen sip dide in! 

7 TOPA in thu a pieh ciengin tua khu bangci sip thei ding ahei? Ashkelon khuo le 
tuipi gei teng sim dingin ama in a sesa ahi hi. 

Jeremiah 48 

Moab Tunga Thukhenna 

1Moab Tungtang Thu. Israel’ Pasien, Vanglien TOPA in tam bangin ci hi: Nebo 
khuo khu da huoi sam e. A hawmkieu-a kikoi hi ta! Kiriathaim khuo kizumsah a, 
kilamang zo ta hi; khuo kulpi kizumsi sahin, suhsiet ahi zo ta hi; 

2Moab gam’ minthanna a om ta sih hi. Heshbon khuo ah amate in a siet nading a 
lunggel uhi: “Hing pei un, minam khat a hina uh suhmang pieh vawi!” a ci uhi. 
Madmen khuo aw, nang zong suhdai na hi ta ding hi; namsau in nang ang nuadel 
ding hi. 

3Ngawi vawi un! Horonaim khuo pana kikona aw, “Gawgamna le sietna lienpi!” 
kici hi. 

4“Moab gam kisusie zo a, a naupangte a kap uhi. 

5Azieh pen Luhith muol katona lampi-ah a peito kawmun amate nahpi-in a kap 
uhi. Azieh pen Honaraim khuo zotsuhna lampi-ah amate in manthai kikona aw 
a za uhi. 

6Tai un! No le no kihundam un! Senel gam sunga gam- laa tai bangin taimang ta 
un! 

7A tahtahin na mun muonhuoite le na goute na suon ziehin, nang zong ang 
kikaimang ding hi; a siempute le a tuonvaite tawh saltang dingin Chemosh a pei 
ding hi. 

8Khuopi zosie-ah mi sumang pa ang pei ding a, khuopi khat zong suohta lo ding 
hi; TOPA gensa bangin muolkuomte mangthai ding a, zangleite kisusie ding hi. 

9Moab adingin ci tuomkoi pieh un, azieh pen ama a kisie valon ding ahi hi; a 
khuopite hawmsuoh ding a, a sungah koima teng lo ding hi. 

10Thasie kawma TOPA’ na a sempa in samsiet thuoh taheh; sisan suohsah lo a, a 
namsau a nuakoi kia pa in samsiet thuoh taheh. 

11Moab a neu lai panin nuom khan a, zutee tunga a om zuning bangin a om hit 
hiet hi; zubeel khat panin zubeel khatah kihlei loin, salin zong kikai lo hi; tua ahi 
ziehin a tui ngai-in tui a, a gimnam zong a theng thei sih hi. 

12Tua ahi ziehin TOPA in a ci na-ah, Moab mite zubeel sunga sun bangin a sung 
ding mi kang sawl hun ang tung valon ding a, amate in ama’ beelte hawmsahin 
ama’ tuibeelte a tawkeh ding uhi. 

13Tua ciengin Israel innkuonte in a kinepna uh Bethel a zumpi bangun Moab in 
Chemosh zumpi ding hi. 

14“Ko galhangte le galsim hatte ka hi uhi,” bang dinga note in na ci thei uh ahei? 

15Moab-a khuopite susie ding pa ang peito ta hi, a tangval deiteel tuomte uh 
gawlup dingin pei zo ta uhi, Vanglien TOPA a kici, Kumpipa in gen hi. 

16Moab’ tuosietna ding nai zo ta a, a kisietna in mallangin a zuon hi. 

17No a innveng zosie le a min a thei zosie in ama kaa pipi tave un; “ Vanglien 
kumpi ciengkhut le minthang ciengkhut bang dinga tawng ta mawh a!” ci un. 

18Dibon khuo-a teng a tanu aw, na vanglietna pan kumsuh inlen, tuolgum ah to 
in! Azieh pen nang ang do dingin Moab susie pa peito ta hi; na kulpite zong susie 
zo ta hi. 

19No Aroer-a tengte aw, lam gei-ah dingin na en un! A taimang pasal le a suohta 
numei nu dong un; “Bang thu a om ei?” ci-in dong un. 

20Moab kimaizumsah hi, azieh pen ama kisusie zo hi; kapin mau-in om un! Moab 
a kisuhsietna thu Arnon gun dungah va gen ta un. 

21Muoltung zanglei gam teng le Holon, Jahzah, Mephaath, 

22Dibon, Nebo, Beth-diblathaim, 

23Kiriathaim, Beth-gamul, Beth-meon, 

24Kerioth, Bozrah, le Moab gam sunga a gamla a nai-a om khuopi zosie tungah 
thukhenna a tung zo hi. 

25Moab’ ki kisattawng a, a bante zong kitawngsah ta hi, TOPA in ci hi. 

26Moab zu khamsah un, bang ding ahei cile TOPA langpangin ama le ama 
kiliensah hi; a luoh lahah kibuolsah un; ama zong mite’ nuisatin a om ding hi. 

27Gutate lahah a kimat khah sih vangin nang adingin Israel khu nuizathuoi khat 
a suoh hi; ama na hopi sielin na lu na peisansan mawh hi! 

28Moab gama tengte aw, khuopite nuasie unlen, suong lahah teng un! Keen 
kawm lahah a om vakhu butom bang un. 

29Moab’ kiphatsahna ka za zo ta vua, ama a kinah phatsah mama hi. Ama’ 
kilietsahna, a kiphatsahna, a kihisahna, a lungkula a kisahthei dan teng ka za zo 
ta uhi. 

30Ama’ thangpaina kei mama in ka thei a, a kisielnate zuoupi ahi a, a sil bawlte 
zong zuoupi ma ahi hi, TOPA in ci hi. 

31Tua ziehin Moab adingin ka mau ding hi; Moab-te zosie adingin ka kap ding hi; 
Kir-heres khuo adingin ka kap ding hi. 

32Sibmah lenggui aw, Jazar ading sangin nangma adingin ka nah kaazaw hi. Na 
bamengte tuipi kansanin zam suoh a, Jazar tuipi dongin a zam hi; na khal 
singgate le na lenggate tungah a susie pa ang tungta hi. 

33Moab leihoi gam panin nuomna le kipahna kilamang zo ta hi; keima in lengga 
cilna panin lenggatui ka kangsah dawh ta hi; koima in kipahna awging tawh a 
cilkia ta sih vua, tua awging khu kipahna awging ahi sih hi. 

34Heshbon khuo le Elealeh khuote kap a, Jahaz cieng dong, le Zoar panin 
Horonaim le Eglath-shelishiah dongah amau’ kaana aw a ging hi. Azieh pen 
Nimrim tui nangawn a kang zo hi. 

35Tuale keima in Moab gam muol sang tungah kithoina nei a, a pasien-te kungah 
biehnate a tawi mite ka khawlsah ding hi, TOPA in ci hi. 

36Tua ahi ziehin Moab adingin theile kitum bangin ka lungsim a mau a, Kir-heres 
mite adingin theile kimut bangin ka lungsim a mau hi; azieh pen a nei a lamte uh 
mangthai zo ta hi. 

37Bang ding ahei cile lu zosie kimettol a, khamul zosie kimetmai hi; khut zosie 
atliem ahi ta a, kawngte ah la-ip puon a om hi. 

38Moab gam innkhum zosie le khuolai tuol-awng zosie ah kaana simlo bangma 
dang om lo hi; azieh pen keima in koima’ dei lo beel khat ka suhkeh bangin Moab 
gam ka sukeh hi, TOPA in ci hi. 

39Moab gam a kisie lah ahi ta’n! Amate nah kaa sam uh e! A maizumin Moab in 
ei elngat vawt ta khu la! Tuaci’n Moab khu a innveng zosie’ nuisat le lipkhap ahi 
ta hi. 

40Azieh pen TOPA in tam bangin ci hi: En in, ama in muvanlai bangin a hla zahin, 
Moab bawhsuh ding hi; 

41a khuopite kila-in a mun muonhuoite ki-imtawm hi. Khum ni ciengin nupi nau 
suoh bangin Moab galhangte’ lungsim in na a sa ding uhi. 

42Ama in TOPA langpangin ama le ama kiliensah ahi ziehin, Moab kisusie ding a, 
minam khatin a dingkia zo nawn sih ding hi. 

43Moab gama tengte aw, na masang vuah zauna, dum le thangte om hi! TOPA in 
ci hi. 

44A zau-a taite poma dum sungah kiesuh ding a, dum sung pana a katote poma 
thangah a awh ding uhi. Bang ding ahei cile a dan thuoh ding uh kumin Moab 
tungah tam thute ka tungsah ding hi, TOPA in ci hi. 

45Heshbon hlim ah a basam galtaite a khawl uhi; azieh pen Heshbon panin mei 
khat ang kuong a, Sihon inn panin meikuong khat ang pusuoh to hi; tuami in 
Moab’ talpang le a gamlum mite’ luvunte a katum hi. 

46Moab aw, gimna na thuoh ding hi! Chemosh mite kisusie zo ta hi, azieh pen na 
tapate uh salin kiman zo a, na tanute uh salin kipeipi zo hi. 

47Hinanle ni nukhia ciengin Moab a gam ka piekia ding hi, TOPA in ci hi. Moab 
tunga thukhenna tam cieng ahi hi. 

Jeremiah 49 

Ammon-te tunga Thukhenna 

1Ammon-te Tungtang thu. TOPA in tam bangin ci hi: Israel in tapate nei lo amah? 
Ama in innluo ding nei lo amah? Tua ahile bang dingin Milcom in Gad gam la-in, 
a khuopite sungah a mite teng uh ahei? 

2Tua ahi ziehin Ammon-te’ khuopi Rabbah sim nading galdo patauna aw ka 
ginsah hun ang tung valon ding hi, TOPA in ci hi; tua khuopi a kisie muol gawta 
suohin, a khuotate mei tawh kihaltum ding hi; tua ciengin Israel in a gam a suon 
mite ama in a suonkia ding hi, TOPA in ci hi. 

3Hesbon khuo aw, da-in mau in, a zieh pen Ai suhsietin om ta! Rabbah tanute aw, 
kap un! La-ip puon silin kap unlen, ciengpum tawh kisunliem un! Azieh pen a 
siempute le a tuonvaite tawh Milcom salin kipeipi ding hi. 

4Bang dingin na hatna uh kisahtheipi na hi uh ahei? Na hatna uh a kiemsuh ding 
ahi hi. Upna nei lo tanu aw, nang in na haunate suongin, “Koi in kei ei sim ding 
ahei?” na ci hi. 

5Keima in na veng zosie tung panin na tungah zauna kang tungsah ding hi, 
Vanglien TOPA in ci hi. Note kithezah gawpin na tuotuona vuah na tai ding vua, 
galtaite a kaikhawm ding koima a om sih ding hi. 

6Ahi vangin khum nua ciengin Ammon-te a gam uh ka piekia ding hi, TOPA in ci 
hi. 

Edom tunga Thukhenna 

7Edom Tungtang Thu. Vanglien TOPA in tam bangin ci hi: Teman gamah pilna a 
om nawn sih amah? Mi pilvangte kung panin thukupna a tawp ta amah? Amau’ 
pilna a maimang sieng ta amah? 

8Dedan gama tengte aw, kinuahei-in tai unlen, a thuhna munah kumsuh un! 
Bangzieh ahei cile, ama dan ka pieh hun ciengin Esau tungah tuosietna ka 
tungsah ding hi. 

9Lengga khawmte na kungah hing pei uleh amate in a sanghte nuasie lo ding uh 
amah? Zan lai-in gutate hing pei uleh amate nangawn in a dei teng beh la ding 
uhi. 

10Ahi vangin kei in ka hile Esau a puon hawhdawhin a guohtangin ka omsah a, a 
kiphuolna munte ka phele a, ama a kiphuol thei ta sih hi. A tate, a sanggamte le 
a innvengte kisusie a, ama om nawn lo hi. 

11Na tagate uh nuasie un, keima in kemin ka hinsuo ding hi; na meigongte un 
zong keima ei muong uheh. 

12Azieh pen TOPA in tam bangin ci hi: Dan tuoh dinga kilawm lote in dantawhna 
hai a dawn lo uh phamaw lai ding ahile, nang zong dan tuoh loin na om thei ding 
amah? Dan tuoh loin na om sih ding a, tua hai na dawn lo phamaw hi. 

13Bang ding ahei cile kei le kei ka kiciem a, Bozrah pen mite’ lipkhap le zapi ding, 
nuasie ding le samsietna-a zah ding hi ding a, a khuopi zosie uzong hawmsuoh 
zing ding hi, TOPA in ci hi. 

14 TOPA kung panin thupha ka za a, minamte lahah kamtai khat kisawl zo hi: “No 
le no kikaikhawmin ama sim dingin hing pei unlen, gal sim dingin kisa un! a ci 
hi. 

15Azieh pen minamte lahah a neu penin kang bawl ding a, mite in kang simmaw 
sah ding hi. 

16Suong keen kawmah tengin muolsang dawnah a busa pa aw, mi’ giin dinga na 
opna le na kisahtheina in nang ang sol lawm ta hi. Muvanlai bangin a sangpi ah 
bu bawl nan lacin tua panin kang khiesuh veve ding hi, TOPA in ci hi. 

17Edom gam pen a cimulthaw huoi khat suoh ding a, ama kunga pei zosie a cimul 
uh tho-in, a gimna teng uh ziehin a ehneh ho ding uhi. 

18Sodom, Gomorrah le a kimvela khuote a kisuhsiet lai bangin tua munah koima 
teng loin, a sungah koima in khuomkhaw lo ding hi. 

19Lonona munah a om tuute ka delmang ding a, Jordan hamphul lah pana ang 
kuonto humpi bangin, a gam panin thakhatin Edom ka delmang ding hi; tuale 
keima in a gam sunga vaihawm dingin ka dei popo ka se ding hi. Bangzieh ahei 
cile kei tawh a kibang koi om ahei? Koi in kei ei hlan thei ding ahei? Ka mai-a 
ding ngam ding tuucing koi ahei? 

20Tua ahi ziehin TOPA in Edom tunga a tunsah ding a gelnasa, le Teman gama 
tengte tunga tunsah a sawmte za in: Ganhing a note kitawmang tahtah ding hi; 
gan khumna in zong a tuokhah thute ziehin a dipkuo ding hi. 

21A puana uh a ging ngai seng ahi ziehin leitung kithingsah hi; San Tuipi dongah 
amau’ kaana kiza ding hi. 

22En in, muvanlai bangin ama lengto-in Bozrah tungah a hla zahin bawhsuh ding 
a, tua ni ciengin Edom galhangte’ lungsim, numei nausuoh dingte’ lungsim tawh 
kibang ding hi. 

Damascus tunga Thukhenna 

23Damascus Tungtang Thu. Hamath le Arpad a lungmang uhi, azieh pen amate 
in thu hoi lo a za uhi; amate zau-in a lungkie vua, tuipi dai thei lo bangin a buoi 
uhi. 

24Damascus thazawmin a taimang dingin kihei hi, patauna in ama mancip a, 
lungkhamna, le dana in ama tukon hi; numei nausuoh ding bangin a om hi. 

25Bang a cile a minthang khuopi, kipahna khuopi khu a kinuasie ta adiei! 

26Tua ahi ziehin khum ni ciengin a tangvalte le a galkap zosie a khuolai tuol-
awngah a pua ding uhi, Vanglien, TOPA in ci hi. 

27Keima in Damascus kulpi ah mei ka tawkuong ding a, tuami in Benhadad’ mun 
muonhuoi a katum ding hi. 

Kedar le Hazor tunga Thukhenna 

28Babylon Kumpipa Nebuchadnezzar in a zawsa Kedar le Hazor kumpi gamte 
tawh kisai-in TOPA in tam bangin gen hi: Ding unlen, Kedar sim dingin mainawt 
un! Nisuona lama om mite thatgam un! 

29A puonbuhte ule a ganhonte uh, a buh kotkhai puonte ule a van zosie uh 
ladawh un; amau’ adingin kalaohte kipeipi ding a, tam bang kikona aw khat kato 
ding hi: “Muncin tengah zauna behbeh!” 

30Hazor khuo-a tengte aw, taimang unlen gamlapi ah vahmang un! A thuhna 
munte sungah kiphuol un, TOPA in ci hi. Bangzieh ahei cile Babylon Kumpipa 
Nebuchadnezzar in nang langpan nading gelna le tupna nei zo ta hi. 

31Tho inlen, kulpi tunkot ahi a, a khana ahi zongin a nei vateh lo, muongtah le 
bihtaha a om hit hiet gam khat va sim ta’n, TOPA in ci hi. 

32A kalaoh-te uh kimawh lahpieh ding a, a bawnghonte uh kitomgam pieh ding 
hi. A sam uh a heukieute muncin tengah ka thezah ding a, muncin teng panin 
amate tungah tuosietna ka tungsah ding hi, TOPA in ci hi. 

33Hazar khuo khu si-alte’ buolna suoh ding a, tua munah koima teng loin koima 
in a sungah khuom khaw lo ding hi. 

Elam tunga Thukhenna 

34Judah kumpipa Zedekiah kumpi a suo pat lamin Elam tungtang thu tawh kisai-
in Jeremiah kungah TOPA’ thu tung hi. 

35Vanglien TOPA in tam bangci hi: Elam gam’ hatna bulpi ahi a thalpi ka 
kuoitawng ding hi; 

36tuale keima in Edom tungah van ning li panin hui nam li ka langsah ding hi; tua 
huite lahah amate kithethangin Elam panin ka delmang mite tun lona gam khat 
beh a om sih ding hi. 

37Amate a thasawm, a galte uh mai-ah Elam mite ka zausisah ding hi; keima in 
amate tungah gimna le a giinhuoi ka lungthahna ka tungsah ding hi, TOPA in ci 
hi. Amate ka thagam masangsie namsau in ka nuadelsah ding hi. 

38Elam gamah a kumpipa ule a vaihawm uliente thatin ka kumpi topha ka phut 
ding hi, TOPA in ci hi. 

39Ahi vangin ni nukhia ni ciengin Elam a gam ka piekia ding hi, TOPA in ci hi. 

Jeremiah 50 

Babylon tunga Thukhenna 

1Babylon le Chaldea-te tawh kisai-in kamsangpa Jeremiah tung panin TOPA’ thu 
gen tami ahi hi: 

2Minamte lahah genin phuongzah unlen, phuoldap sih unlen zawna dielkhai 
khai-in phuongzah un: Babylon kila ta hi. Bel pasien kimaizumsah a, Merodach 
pasien lungkie ta hi. Tua nu’ milimte kimaizumsah a, a pasien’ limte lungkie ta 
hi. 

3Bangzieh ahei cile leilu lam panin tua nu a sim dingin minam khat ang kuonto 
zo hi; ama in tua nu’ gam pen gamkhing suohsahin a sungah koima teng lo ding 
a, mihing le ganhingte taimang sieng ding uhi. 

4Khum nite le khum hun ciengin Israel mite, Judah mite tawh ang peiton ding 
uhi; a kaa kawmun amate hing pei-in TOPA a Pasien uh a sui ding uhi. 

5Amate in Zion lam nga-in tua khuopi zotna lampi a dong ding vua, a kimangngil 
ngai nawn lo ding tawntung thuciemna tawh TOPA kung zuonin ang kipawl ding 
uhi. 

6Ka mite a mangthai tuu ahi ta vua, a tuucingte in muol tung tengah lamkhielin 
a gammanpi ta uhi; muol khat panin muol khatah a vah kawikawi vua, a giena 
mun uh a thei ta sih uhi. 

7A mu tapo in amate a nawmval vua, a galte in, “Eite i khiel sih uhi, azieh pen 
amate in a thuman lonona ahi, TOPA tung le a pu a pate kinepna ahi, TOPA tungah 
a khiel zieh uh ahi bo hi,” a ci uhi. 

8Babylon panin taimangin Chaldea gam panin pei dawh ta unlen, keelhonte a 
makai keeltang bangin om un. 

9Bangzieh ahei cile keima in leilu lam gam panin gam thupi honkhat hantawhin 
Babylon ka simsah ding hi; tua khuo a sim dingin amate ang kiguol ding uhi; tua 
panin khuopi kila ding hi. A thalpite uzong galhang thalkap siem pa’ thaltang kap 
tawh kibang ding a, a hawmpeikia sih ding hi. 

10Chaldea gam kibulu ding hi; ama a bulu zosie in a khamtahin a ne ding 
uhi, TOPA in ci hi. 

11Ka gouluo a bulute aw, note kipahin lungdam nan locin, lopa lahah a tai 
kawikawi bawnglaa le sakoltang bangin ham nan locin, 

12na nu uh Babylon nahpi-in maizum ding a, ang hing na nu uzong a mindai ding 
hi. En un, minamte lahah ama a nukhia pen hi ding a, gamlah, gam gawta le senel 
gam a suoh ding hi. 

13 TOPA’ lungthahna ziehin a sungah koima teng lo ding a, gamlah suoh ding hi; 
Babylon a nawh kha mi zosiete in lamdang a sa ding vua, a liemma zosiete ziehin 
a ehneh ho ding uhi. 

14No thal tawi zosiete aw, Babylon kimvelah panmun la unlen, thaltang khat 
zong hen loin ama kap un. Bang ding ahei cile TOPA tungah ama a khiel zo hi. 

15A pang zosie panin ama’ langkhatah awng un, “Ama in gal a lel ta hi; a munkipte 
cimmang zo a, a kulbangte pua zo ta hi,” ci-in kiko un. Azieh pen tami khu 
TOPA’ phulah ni ahi hi: Ama tungah phu la inlen, ama in a bawl bangin ama 
tungah bawl un. 

16Anlah hunin Babylon panin khaitute le phieukawi tawite khawlsah un. A susie 
ding namsau ziehin amate a unpi-un a mipite lahah a kilekia ding vua, a unpi-un 
a gam ma vuah a taikia ding uhi. 

17Israel ahile humpite in mat dinga a delmang tuu tawh kibang hi. Amasa-in 
Assyria kumpipa in ama netum a, tu-in a tawpkhahna ah Babylon Kumpipa 
Nebuchadnezzar in a gute a tepguoi hi. 

18Tua ahi ziehin Israel’ Pasien, Vanglien TOPA in tam bangin ci hi: Keima in 
Assyria kumpipa dan ka tuosah bangin Babylon kumpipa le a gam dan ka 
tuohsah ding hi. 

19A gantatna lohing lahah Israel ka koikia ding a, tuale Carmel le Bashan ah 
gamta ding a, Ephraim le Gilead muolte tungah a dei teng kim ding hi. 

20Khum ni le khum hun ciengin Israel’ khielna kisui ding a, bangma khat zong 
kimu lo ding hi; Judah’ khielna kisui ding a, a kimu tuom sih ding hi; azieh pen 
keima in ka hinkhawi teng’ mawna ka maisah ding hi, TOPA in ci hi. 

21Merathaim gam a sim dingin peito unlen, Pekod a teng mite do un; a tawp 
dongin amate su maimangin kang sawl zosie bawl un, TOPA in ci hi. 

22Gam sungah gal husa le sietna lienpi om hi! 

23Leitung buppi’ sehpi-a kizang pa bangci dan a kisatkeh gawp ta adiei! Minamte 
lahah Babylon bangci dan a cizat huoi suoh ta adiei! 

24Babylon aw, nang kang thangsie a, a thei loin na awh ta hi; TOPA na tawh ziehin 
ang kimu-in ang kiman hi. 

25 TOPA in a galhiem koina hongin a lungthahna galhiemte a la hi, bangzieh ahei 
cile Chaldea gam sungah Vanglien TOPA Pasien in bawl ding khat a nei hi. 

26Ama sim dingin muncin teng panin hing pei un; a ansalte honpieh un; anhum 
lom kholvum bangin ama koi-in sumaimang unlen, bangma nuasie sih un. 

27A bawngtang zosie that unlen, a go dingte kungah peisuhsah un; amate adingin 
hun le nite ang tung zo hi, ama’ gimna thuoh ding hun ang tung zo ta hi! 

28Ngai vawi un! Eite TOPA’ phulahna, a biehinnpi ading phulahna thu Zion ah a 
phuongzah dingin Babylon gam panin galtaite le gambelte ang pei uhi. 

29Babylon a sim dingin thal kamsa-a a tawi thalkap siemte thuta un. A khuopi 
kimvelah giephuol sat un; koima suohtasah sih un. Ama in a bawl bangin dinkia 

un; ama in ang bawlna tawh kituohin ama tungah zong bawl un, bangzieh ahei 
cile ama in kiliensah tahin Israel’ Siengtho TOPA a simmaw hi. 

30Tua ahi ziehin a khuolai tengah a tangvalte pua-in, khum ni ciengin a galkap 
zosie zong kisusie ding hi, TOPA in ci hi. 

31Mi kiliensah pa aw, nang kang langpan hi, Vanglien TOPA Pasien in ci hi; azieh 
pen nang dan kang pieh ding hun le ni ang tung ta hi. 

32Mi kiliensah pa kipal kha-in pua ding a, a phongto ding koima a om sih ding hi, 
tuale a khuopite mei tawh ka hal ding a, a kimvela sil om zosie katum ding hi. 

33Vanglien TOPA in tam bangin ci hi: Israel mite kibawlsie a, Judah mite zong tua 
ma bang ahi hi; sala a man mi zosie in amate tudetin a peisah nuom ta sih uhi. 

34Amau’ Tanpa hat mama hi; ama’ min Vanglien TOPA ahi hi. Ama in lei tungah 
toidamna a pieh thei nadingin amau’ vai pel loin ngaisutpi ding a, ahi vangin 
Babylon-a tengte adingin toi opna ahi sih ding hi. 

35Chaldea-te, Babylon-a tengte, a uliente le a mipilte lang khatah namsau a pang 
hi, TOPA in ci hi. 

36Amate mimaw a suo thei nadingin a aisante uh lang khatah namsau khat a 
pang hi! Amate a kisuhsiet nadingin namsau khat in a galhangte lang khatah a 
pang hi! 

37Numei tawh a kibah nadingun tua nu’ sakolte, tua nu’ sakol leengte le amate 
lahah gamdang galkap zosie’ langkhatah namsau khat a pang hi! Amate a 
kitomgam nadingin a gougil zosie lang khatah namsau khat a pang hi. 

38Ama’ tuite a kan sieng nadingin guotui pei nawn lo hi! Azieh pen milim biehna 
gam ahi a, amate in milimte a motlaw uhi 

39Tua ahi ziehin Babylon ah gamsate le si-alte tengton ding a, va-kalaohte a teng 
ding uhi; a khuopi ah mi tengkia ngai nawn loin a khang khangin tenna-in kinei 
nawn lo ding hi. 

40Pasien in Sodom, Gomorrah le a kimvela khuopite a suhsiet lai bangin khum 
munah koima teng lo ding a, a sungah koima in khuom khaw lo ding hi, TOPA in 
ci hi. 

41En in, leilu lam panin minam khat ang pei hi; gam thahat khat le kumpi tampi 
leimong a gamla pen panin thatho tahin ang kuon uhi. 

42Amate in thalpi le teipi a tawi vua, gilo mama-in hepina kici a nei sih uhi. Amau’ 
huging pen tuipi ging bang hi; amate sakol tungah a tuong uhi. Babylon tanu aw, 
gal do dinga a kithawi galhang pa bangin amate ang kuon uhi! 

43Babylon kumpipa in amau’ thu za-in a khut a zaw hi. Lunggimna in ama gahcip 
a, numei takeih bangin na a sa hi. 

44Lonona muna om tuute a delmang dingin Jordan hamphul lah pana ang kuonto 
humpi bangin, ama kung panin amate thakhatin ka delmang ding hi; keima in a 
gam sunga vaihawm dingin ka dei popo ka teel ding hi. Azieh pen kei bang mi 
koi om ahei? Koi in kei ei hlan thei ding ahei? Ka mai-a ding ngam ding tuucing 
khu koi ahei? 

45Tua ahi ziehin TOPA in Babylon tunga tunsah dinga a gelsate le Chaldea-te’ gam 
sunga tunsah a sawmte za in: Ganhing note kitawmang tahtah ding hi; a tuokhah 
uh thute ziehin amau’ gan khumna a dipkuo ding hi. 

46Babylon a kimatna husa ging ziehin leitung kiling ding a, gamcin tengah ama’ 
kaana awging kiza ding hi. 

Jeremiah 51 

1 TOPA in tam bangin ci hi: Keima in Babylon langkhat le Leb-qamai-a tengte 
langkhatah a susie thei hui ka langsah ding hi; 

2keima in a zap ding mite Babylon ah ka sawl ding a, amate in tua gam a zap 
sieng ding uhi. Gimna ni a tun ciengin ama a langpan dingin muncin teng panin 
amate a kuon uh ciengin, amate in gam sung teng a hawmin koi ding uhi. 

3Thaltawi pa in a thal kuoi sih hinlen, a sia songkhol zong sil sih heh. A tangvalte 
uh hinkhawi sih un; a galkap honte zosie that sieng un. 

4Chaldea gam sungah amate kithatin a pua ding vua, khuopi gawldung tengah a 
liemgawp ding uhi. 

5Israel’ Siengtho Pa mai-ah khielna tawh a gam uh kidim nanle, Vanglien TOPA a 
Pasien un Israel le Judah taisan lo hi. 

6Babylon panin tai unlen, na hinna uh taipi ciet un! Ama’ khielnate sipi sih un. 
Bang ding ahei cile tam pen TOPA’ phulah hun ahi a, a mawna tawh kituohin ama 
in a thuh ding hi. 

7Babylon pen leitung zosie a khamsah thei, TOPA’ khut sunga khamhai ahi hi; 
minamte in ama’ zu a dawn vua, tuaci’n minamte mimaw a suoh uhi. 

8Thakhatin Babylon pua a, a guoicim sieng hi; ama adingin kapin mau un! Ama’ 
liemma nu ding zatui la un, ama dam thei lai kha ding hi. 

9Babylon a cidam ding i hanciem vangun ama kidamsah thei lo hi. Ama taisan ta 
unlen, i gam ciet zuonin pei va vui; azieh pen a tunga thukhenna in vantung 
dongah tung a, vantungte dong nangawnah kikhangto zo ta hi. 

10 TOPA in eite ei dihsahna a talang zo ta hi; hing pei un, TOPA eite’ Pasien 
nasepnate Zion ah va gen ta vai. 

11Thaltangte hiem un! Thalbawm thaltang tawh dim un! TOPA in Babylon suhsiet 
sawm ahi ziehin Media kumpite a hantawh hi, azieh pen khumi 
khu TOPA’ phulahna ahi a, a biehinn ading phulahna ahi hi. 

12Babylon kulte langkhatah diel khat khai unlen, galvilte hatsah un; a cing ding 
mi zong koi un; a buhdap dingin kithawi un; azieh pen Babylon-a tengte tawh 
kisai-in, TOPA in a gensa teng gel zo-in sem zo ta hi. 

13No tui tamna gei-a teng gougil haute aw, na hun uh tawp zo ta a, na hinna khau 
uh tat zo hi. 

14Vanglien TOPA ama le ama kiciem hi: Na tungah kauphe honpi bangin galkapte 
kang dimsah ding a, amate in na tungah guolzo-in awng ding uhi. 

15A vanglietna tawh leitung bawl a, a pilna tawh leitung phutin, a theitelna tawh 
vantungte a kizahsah pa khu ama ahi hi. 

16Ama in a aw a ginsah ciengin vante-a om tuite ging valuh a, ama in leimongte 
panin tuikhu a katosah hi. Ama in guo a zuh nadingin tun phesah a, a vankholna 
inn panin hui langsah hi. 

17Mi zosie a mawlawm vua, bangma a thei sih uhi. Amau’ milimte ziehin 
khamkhengte a unpi-un a maizum uhi; azih pen a milim uh zuou ahi bo a, tuate 
sungah naahu om lo hi. 

18Khumte kimanna a nei lo, kisolna nasep ahi bo hi; dan a kipieh hun ciengin 
amate mangthai ding uhi. 

19Jacob’ tanh TOPA khu tamte bang ahi sih hi. Bangzieh ahei cile ama na vannuoi 
a bawlpa ahi hi. Israel ama’ gouluo minam ahi a, ama’ min Vanglien TOPA ahi hi. 

Israel a Siempa’ Vanzah 

20Nang ka khetbuh le ka galvan na hi hi: nang tawh minamte ka sat guoi a, nang 
tawh kumpi gamte ka susie hi; 

21nang tawh sakol le a tunga tuongpa ka sat guoi hi; nang tawh sakol leeng le a 
tunga tuongpa ka sat guoi hi; 

22nang tawh numei le pasal ka sat guoi hi; nang tawh khangham le khangnote ka 
sat guoi hi; nang tawh tangvalte le ngahnute ka sat guoi hi; 

23nang tawh tuucingpa le a tuuhonte ka sat guoi hi; nang tawh lo nei pa le a 
pawlte ka sat guoi hi; nang tawh gam uhte le a khut nei-a uliente ka sat guoi hi. 

Babylon Kisietna 

24Babylon le Chaldea gama tengte zosie in Zion ah sietna a bawl zosiete uh ziehin 
nangma’ muna-ah amate ka thuh ding hi, TOPA in ci hi. 

25A susie muolpi aw, leitung buppi a susie pa aw, nang kang langpan hi, TOPA in 
ci hi; nang langkhatah ka khut ka zah ding a, keen kawm panin kang liasuh ding 
a, a katum muol kang suohsah ding hi. 

26Innkiu suong ding le inn khuombul dingin nang tung panin bangma suong kila 
lo ding hi. hinanle nang gamkhing na suoh zing ding hi, TOPA in ci hi. 

27Khum gamah diel khai unlen, minamte lahah pengkul mut un; tua nu sim 
dingin minamte kithawisah unlen, ama sim dingin kumpi gamte, Ararat, Minni, 
le Ashkenaz gamte hlan un; ama sim dingin galkapmang khat se unlen, kauphe 
hon kitom bangin sakolte kai un. 

28Ama sim dingin minamte kithawisah un. Media kumpite, a uhpite le a khut nei-
a uliente tawh amau’ uhna sunga gam zosie kithawisah un. 

29Khum gam citunin kin gawp hi. Bangzieh ahei cile TOPA in Babylon sim ding a 
gelna a tangtung hi. Ama in Babylon gamkhing suohsahin, koima’ ten lona 
suohsah hi. 

30Babylon galhangte gal kido khawlin, a mun muonhuoi sung vuah a om ta uhi; 
a thahatna uh tawp sieng a, numei tawh a kibang uhi; a innte uh mei tawh kihal 
a, khuopi tunkotgol sietawnte a tawngsan sieng hi. 

31Babylon kumpipa kungah muncin teng panin khuopi kila zo hi, ci thu a ko 
dingin patong khatlekhat, kamtai khatlekhat a kimu dingin a tai kawikawi uhi: 

32Tanmunte kila zo a, zang phaite kihaltumin, galkapte a patau uhi. 

33Azieh pen Israel’ Pasien, Vanglien TOPA in tam bangin ci hi: Babylon’ tanu a 
kisiacil ciengin ama ancilna mun tawh kibang hi; hinanle bano khat sungin ama 
anlah banga a kilah hun ang tung ding hi. 

34“Babylon Kumpipa Nebuchadnezzar in ei valtumin ei suguoi hi; beelhawm 
bangin ei koi a, gulpi bangin ei nawmval hi; ama ka sa tuilai teng tawh kivakham 
a, tuaci’n keima ei luokhie kia hi. 

35Babylon tungah a kisemnen ka tahsa kithuh taheh,” Zion-a tengte in ci ding uhi. 
“Chaldea-a tengte tungah ka sisan kithuh taheh,” Jerusalem in ci ding hi. 

36Tua ahi ziehin TOPA in tam bangin ci hi: Na vai kang seppieh ding a, phu kang 
lahpieh ding hi. A tuipi ka gawtasah ding a, a ciatui ka kangsah ding hi; 

37tuale Babylon pen van kisie lompi, le si-alte kuo suohin, a lipkhap huoi, a ehheh 
huoi le koima’ ten lona mun a suoh ding hi. 

38Humpite bangin a hawh vapuoh ding uhi; amate in humpi note bangin mi a 
ngih ding uhi. 

39A du mama laitahun a dawn ding uh zu ka pie ding a, a guolnop dong uh amate 
zu khamsahin, tuaci’n amate khanglo nawn loin a lum den ding uhi, TOPA in ci hi. 

40Gaw dinga a kipeipi tuunote bang ahi a, tuutang le keelte bangin ahi zongin, 
amate ka peipisuh ding hi. 

41Bangci danin Sheshach kila a, leitung buppi’ kisah theina kila dawh a ta diei! 
Bang a cile minamte lahah Babylon cizat huoi suoh a ta diei! 

42Babylon ah tuipi letto a, tuihuol zauhuoite in ama hlummang hi. 

43A khuopite cizat huoi suoh a, leigaw senel gam suoh sieng hi. Khum gam 
sungah koima teng loin, koima in nawhkha lo hi. 

44Babylon ah Bel ka gawt ding a, a valsate ka luokhesah ding hi. Ama kungah 
minamte a honhonin pei nawn lo ding hi; Jerusalem kulpi cim zo hi. 

45Ka mite aw, ama sung panin pusuoh un! A zauhuoi TOPA’ lungthahna panin mi 
zosie kisuotah ciet un! 

46Gam sunga kam baleng kigente ziehin lungkie loin zong zau sih un. Kum khatin 
kam baleng khat kigenin a kumkia ciengin adang khat kigen hi. Gam sungah 
tatsietna le kumpi khat le kumpi khat kidona kam balengte a ging hi. 

47Babylon milimte dan ka pieh ni ding ang tung valon ding hi; a gambuppi 
kimaizumsah ding a, a mi kithatte khuo lai-ah a pua ding uhi. 

48Tua ciengin vantung, leitung le a sunga om na zosie in Babylon ziehin kipahin 
la a sa ding uhi; bangzieh ahei cile amate do dingin leilu lam panin mi susie 
dingte ang pei ding uhi, TOPA in a ci hi. 

49Babylon ziehin leitung zosie-ah mi kithatte a pua bangin, Israel a thagam 
ziehin Babylon pua valon ding hi. 

50No namsau pana a suohta teng aw, pei pai unlen lung uoikai nawn sih un! A 
gamlapi panin TOPA phawh zing unlen, Jerusalem lunggul zing un: 

51Gensietna ka zah ziehun mitzum maizum teng ka tuoh vua, minsietna in ka mai 
uh a tuom ta hi. Bang ding ahei cile TOPA’ biehinn mun siengthote sungah 
gamdang mite a lut ta uhi. 

52Tua ahi ziehin a milimte ka gawt ding hun ang tung valon ding a, a gam sung 
muncin tengah a milimte a tau ding uhi, TOPA in ci hi. 

53Vantung dongah Babylon kato nanle, a sangpi-in a kulpi get zong nanle, keima 
kung panin mi susie dingte ama tungah tung veve ding hi, TOPA in ci hi. 

54Ngai un! Babylon pana kaana khu! Chaldea pana suhsietna gingpi khu! 

55Azieh pen TOPA in Babylon a hawmguohin koi a, a husa a daisah ta hi. A 
tuihuolte tuipi kilawh ging bangin hawh vapuoh a, a husa in gamcin teng thawn 
hi; 

56azieh pen Babylon tungah a susie dingte a kuon zo tah ziehun, a galhangte uh 
kiman zo a, a thaltangte uh tawng sieng zo hi; azieh pen TOPA khu a thuhkia thei 
Pasien ahi a, ama in a kimin thuhkia ding hi. 

57A uliente uh, a mipilte uh zu ka tekham ding a, a gam uhte, a khut nei-a uliente 
le a galhangte zu tekhamin, amate pong lo kei-in lum den ding uhi, a min 
Vanglien TOPA a kici, Kumpipa in ci hi. 

58Vanglien TOPA in tam bangin ci hi: A sa mama Babylon kul khu lei ah cimsuh 
ding a, a khuo kul sangpite mei tawh kihaltum ding hi. Mite bangma lo a balia 
vua, mite in mei tawh hal ding bepin a gimpi uhi. 

Seriah Kunga Jeremiah’ Thupieh 

59Judah Kumpipa Zedekiah a kumpi sep zaw a kum lina kum, kamsang Jeremiah 
in Babylon gama a na zawpi lai-a, Mahseiah’ tapa, Neriah’ tapa Seraiah thu a na 
pieh khu tam bang ahi hi. Seraiah pen galkap vansai pa ahi hi. 

60Jeremiah in Babylon tawh kisai-in Babylon-a tung ding gimna zosie laiziel 
khatah giel hi. 

61Jeremiah in Seraiah kungah tam bangin ci hi: “Babylon na tun ciengin tam thu 
zosie na sim ding a, 

62‘TOPA aw, nang in mihing le ganhingte teng loin, kumtawna a kinuasie dingin 
tam mun suhsiet ding na galgih hi,’ ci-in gen in. 

63Tam laiziel na sim zaw ciengin suong khat tawh khi inlen, Euphrates gun lai-
ah paimangin, 

64tuale ‘Ama tunga ka tunsah gimnate ziehin Babylon tam bangin tumsuhin 
dawhto kia nawn lo ding hi,’ ci-in gen in,” a ci hi. Jeremiah’ thugenna tu-a cieng 
ahi hi. 

Jeremiah 52 

Jerusalem Kisietna Etkiana 

(2Kum 24:18-20; 2Khg 36:11-16) 

1Zedekiah kumpi a suo-in kum sawmni le khat pha hi; ama Jerusalem ah kum 
sawm le kum khat sung maang hi. A nu’ min Hamutal ahi a, Libnah-a teng 
Jeremiah’ tanu ahi hi. 

2Ama in Jehoiakim gamtat bangin TOPA muna-ah sil hoi lo a bawl hi. 

3Tua bangin Jerusalem le Judah in TOPA a lungthahsah ziehun ama kung panin 
amate a notmang hi. Zedekiah in Babylon kumpipa langpang hi. 

4Tuale ama kumpi-a a maan zaw a kum kuo kum, a hla sawmna, a ni sawm ni-in 
Jerusalem sim dingin a galkap zosie tawh Babylon Kumpipa Nebuchadnezzar 
kuonin khuopi imtawm uhi; amate in tuami kimvelah galdalna a bawl uhi. 

5Tuaci’n Kumpi Zedekiah in a uh zaw kum sawm le kum khat a cin dongin khuopi 
ki-imtawm hi. 

6Tua kum a hla lina, a ni kuo ni-in khuopi sungah kiel a natsiet seng ziehin gam 
mite ading an om nawn lo hi. 

7Tua ciengin khuopi kulpi kitovang hi; tuale khuopi kimvelah Chaldea-te om 
zong le zan laitahin kumpipa’ um gei-a kulpi tegel kikala tunkot lam tawnin 
galkap zosie taimangin Arabah gam lam a manaw uhi. 

8Ahi vangin Chaldea galkapte in kumpipa a nuadel vua, tuale Jericho zang lei-ah 
a pha uhi; tuale a galkap zosie kithezahin ama a taisan uhi. 

9Tua ciengin amate in kumpipa manin Hamath gam Riblah khuo-a om Babylon 
kumpipa kungah peipi-in, tuale ama tungah thu a khen hi. 

10Babylon kumpipa in Zedekiah muna-ah a tate that a, Riblah khuo ah Judah 
kumpi ulien zosie zong that hi. 

11Ama in Zedekiah’ mittangte kheipieh a, tuale ama siakhau tawh khi-in a si 
dongin thong sungah a khum hi. 

12Babylon kumpipa Nebuchadnezzar in kumpi a sep zaw a kum sawm le kum 
kuo a cin kum, a hla ngana, a ni sawm ni-in Jerusalem ah Babylon kumpi cing 
galkapmangpa Nebuzaradan lut a, 

13TOPA’ biehinnpi a kipan kumpipa’ inn le Jerusalem-a inn zosie haltum sieng hi; 
inn gol kici zosie zong haltum hi. 

14Kumpi cing galkapmangpa tawh a omton Chaldea galkap zosie in Jerusalem 
kimvela kulpi zosie a satcim uhi. 

15Kumpi cing galkapmangpa Nebuzaradan in mipite lahah a zawngpen 
pawlkhat, khuopi sunga a kinuasie mite, Babylon kumpi langa a tai mite, le 
khutsiem mi a omlai teng, sal dingin a zawpi hi. 

16Hinanle kumpi cing galkapmangpa Nebuzaradan in lengga um bawl ding le lo 
hlo dingin gam sunga a zawng pente kimkhat nuasie lai hi. 

17Chaldea-te in TOPA’ biehinnpi sunga om sumngo khuomte, sumngo tuikuong le 
a tunnate satguoi-in sumngo zosie Babylon ah a puo uhi. 

18Tuale amate in beelte, vutluonate, taite-te, hengkuongte, siakeute, le biehinnpi 
kikhopna sunga vanzah zosie zong a la uhi. 

19Kumpi cing galkapmangpa in ngun le kham tawh a kibawl hengkuong neute, 
meikam luona kuongdaite, kuongte, beelte, meivah khuomte, siakeute, le 
tuibuohna kizang kuongte zong a puo hi. 

20Solomon kumpipa in TOPA’ biehinn dinga a bawlsa khuompi ni, tuikuongpi 
khat, tua nei-ah sumngo bawngtang lim sawm le ni le a tunnate, sumngo tawh a 
kibawl tua vanzah teng zosie pen ahile tawi te zawh vet ding ahi sih hi. 

21Khuompi nite ahile, khuompi khat a sanna tong sawm le tong giet, a kimkot 
tong sawm le ni pha hi; tua pen a sunghawm ahi a, a san pen zung li zung li ahi 
hi. 

22Tuami tungah sumngo khuomlu zepna om hi; khuomlu zepna khat pen tong 
nga sang hi; khuomlu zepna kimvel pen lenta banga kiphante le mang kawlsing 
limin kizem a, a unpi-in sumngo-a kibawl ahi hi. Tuale a khuompi nina zong tua 
bang ma-in mang kawlsing lim-a kizem ahi hi. 

23A pang tengah mang kawlsing ga sawmkuo le guh om hi; a kimvelah a kizepna 
mang kawlsing zosie a unpi-in zakhat ahi hi. 

24Kumpi cing galkapmangpa in siempupi pa Seraiah, siempu lien a nina 
Zephaniah, le kotpi cing thumte a kaimang hi; 

25tuale ama in khuopi panin galkapte a uh galkapmang khat le khuo sunga a 
kimu kumpipa’ vaihawmpi mi sagi, gam mite a hanthawn galkap thuvanpi khat 
le khuopi sunga a tuokhah uh mi sawmguh, khuo sung panin a peipi hi. 

26Tua ciengin kumpi cing galkapmangpa Nebuzaradan in amate manin Riblah 
khuo-a Babylon kumpipa kungah peipi hi. 

27Tuale Babylon kumpipa in Hamath gam sunga Riblah khuo ah amate 
tehpuongin a thatgam sieng hi. Tuaci’n sal tang dingin a gam pulamah Judah a 
pei hi. 

28Tam pen Nebuchadnezzar in sal dinga a zawpi mi phaza ahi hi: A kum sagina 
kumin Judah mi tulthum le sawmni thum, 

29Nebuchadnezzar a kumpi suo zaw a kum sawm le giet kumin mi zagiet 
sawmthum ni sal dingin peipi hi; 

30Nebuchadrezzar a kumpi suo zaw a kum sawmni le thum kumin kumpi cing 
galkapmangpa Nebuzaradan in a sal dingin zasagi sawmli nga peipi hi; a unpi-in 
mi tulli le zaguh pha hi. 

Jehoiachin a Saltanna-ah Maipha Nga 

(2Kum 25:27-30) 

31Judah Kumpipa Jehoiachin a saltan zaw kum sawmthum le kum sagina, hla 
sawm le nina, ni sawmni le ni nga ni-in Evil-merodach Babylon kumpi-in maang 
a, kumpi-a a maan kipat kumin Judah Kumpipa Jehoiachin maipha pie-in thong 
sung pan a ladawh hi; 

32ama hoitahin hopi a, Babylon gama a ompi kumpi dangte sangin a sang zaw 
tona a pie hi. 

33Tuaci’n Jehoiachin in a thong puonte suodawh a, nisimin a hin sung teng 
kumpipa’ sabuoi-ah an a ne zing hi. 

34Ama a hin sung tungtawn a si tanpha-in Babylon kumpipa in nisielin a neh ding 
an manmanin a pie hi. 

Kaa la 

Kaa la 1 

A Kinuasie Khuopi 

1Hun khat lai-a mi a dimna khuopi daidam talawm sam e izaw! Minamte lahah a 
liensa kimlai, bang dinga meigong bang ta adiei! Gamkhente lahah kumpinu hi 
sa kimlai, tu-in mi sila a suoh ta hi. 

2Zan khuovahin kap a, a hlitui a bieng gelah a luong hi; a guolngai zosie lahah 
ama henem ding khat beh om lo hi; ama tungah a guolte zosie muonhuoi loin a 
gamta vua, amate pen ama’ gal le sa a suoh sieng ta uhi. 

3Judah mite, bawlsietna le na hamsa a sem sawltahpi dingin salin kikai mang zo 
hi; tu-in ama’ minamte lahah ama teng a, khawl nading mun a mu sih hi; a 
lungdon hun laitahin a delte in ama a nuaphah uhi. 

4Zion zotna lampite a mau vangut uhi, azieh pen pawi sim dingin koima a pei ta 
sih hi; A kotpi zosie kitawn nawn loin a siempute uh tau vangut uhi; a ngahnute 
a lunggim vua, ama’ tanh khu mudana ahi hi. 

5A galte pen a pute suohin, a galte a dau uh a pei hi. Azieh pen a suhkhiel a tam 
seng ziehin TOPA in ama gimna thuohsah hi; galte mai-ah a tate galmatin 
kikaimang sieng hi. 

6Zion’ tanu thupina zosie maimang sieng zo ta hi. A makaite, neh ding lohing a 
mu zo lo sazuh tawh kibang hi; a delte mai-ah amate thazawmin a taimang sieng 
uhi. 

7Jerusalem in a genthei ni le a vaiva ni-in tanglai-in ama-a’ ahi sil manpha zosie 
a phawhkia hi. Galte khut sungah a mite a pua lai-in, koima in ama panpi lo a, a 
galte in ama’ kiehsuhna enin a nuisan lel uhi. 

8Jerusalem, nahpitahin maw a, tuaci’n mite’ simmaw a thuoh hi. Ama zahtah 
zosie in a guohtanga a op a mu ziehun ama a thuse ta sih uhi; ama le ama a tau 
vangut a, ama in a mai a lehei hi. 

9A nih ah ama’ sientho lona a baang hi; ama in a mailam ding ngaisun lo hi; a 
kiehsuhna nasie mama a, a henem ding khat zong nei lo hi. “TOPA aw, ka 
gentheina ei en in, azieh pen galte in ei zo gawp hi!” a ci hi. 

10Amau’ van manphate tungah galte in a khut a zah uhi; kikhopna sunga lut dinga 
na kham lawkite nangawn a biehinn sungah a lut uh ama in a mu hi. 

11Neh ding a sui kawmun ama’ mi zosie tau vangut uhi; amate a thahatkia 
nadingun a goute uh an tawh a khel uhi. TOPA aw, bangma ka mat lona ei en inlen 
ei mu in. 

12Ei nawhkha zosie aw, no dingin bangma ahi sih amah? Ei en unlen ei mu un. 
TOPA a thangpai mama ni-in ka tunga a tunsah gimna tawh a kibang gimna a om 
amah? 

13Tunglam panin meikuong ang sawl a, ka gu ka tang teng ei zen hi; ka tot ding 
lenthang ei sie a, ama in ei kinualesah hi; sun nitumin khuo phawh lo, 
thazawngkhalin ei nuasie hi. 

14Hahkol ah ka khielnate kikanbawm a, tuate ama’ khut tawh ei khitha hi; ka 
ngawngah tuate ei khaipieh uhi; katha kazung teng a hup sieng hi; ka nan zawh 
lo galte’ khut sungah TOPA in keima ei pie ta hi. 

15 TOPA in keima kunga om ka galhang zosie ei nuolpieh ta hi; ama in kei ei sim 
nading, ka tangvalte a suhguoi nading hun khat phuongzah hi. TOPA in lengga cil 
bangin Judah’ tanu ngahnu siengtho a tuoncil ta hi. 

16Kei ei henem ding le ei hanthawn ding mi tawh ka kigamla hi; tam teng ziehin 
ka kapkap a, ka hlitui in ei hlummang hi; galte in a zawgawp ziehun ka tate a 
cimaw uhi. 

17Zion in a khutte a zah vangin a henem ding koima om lo hi; a innvengte a gal a 
suo thei nadingin TOPA in Jacob sim dingin thu a pie zo hi; amate lahah Jerusalem 
a sieng lo na a suoh hi. 

18A thugen langpangin ka ledo vangin TOPA pen a man ahi bo hi; ahi vangin no 
mi zosie in ngai unlen ka thuohna en un; ka tangvalte le ka ngahnute salin 
kikaimang ta hi. 

19Ka guolngaite ka hlan a, hinanle amate in kei ei sol uhi; ka siempute ule ka 
upate in a thahatkia nadingun an a sui kawmun khuopi sungah a si uhi. 

20 TOPA aw, ka genthei dan ei en ven; kang nah langpan ziehin ka gil sung a 
kihotnawi a, ka sungah ka lungtang a kipingpei hi. Gawldungah namtem in tuol 
luong lumsah hi; inn sungah zong sina ma a om hi. 

21Ei henem ding koima om loin amate in ka tauna a za uhi. Ka galte in ka gimna 
a za uhi; tam banga nei bawl a thangpha uhi. Na gensa ni hing tungsah inlen, 
amate keima tawh kibangsah in. 

22Na mai-ah a gitlona zosie uh hing tung taheh; ka bawlkhielnate ziehin kei 
tungah na bawl bangin amate tungah zong bawl in; azieh pen ka khuisahna a 
tam seng ziehin, ka lungsim a gim hi. 

Kaa la 2 

Pasien’ Genkholte Tangtung 

1Bangci dan a TOPA a lungthah zieha Zion’ tanu khu hici kisimmaw adiei! Ama in 
vantung panin Israel’ thupina leitungah paisuh zo hi; a lungthah ni-in ama in a 
keng ngahna phawh kha nawn lo hi. 

2 TOPA in hepina nei loin, Jacob’ tenna mun zosie susie zo hi; a lungthah ziehin 
ama in Judah tanu’ mun muonhuoi phelmang hi; ama in kumpi gam le a 
vaihawmte tuol sena-in nei-in muolphosah hi. 

3A lungthah seng ziehin Israel’ thahatna zosie suguoi a, ama in galte mai-ah a 
khut zietlam dawh hi; ama in Jacob sungah meikuong bangin hal a, a kimvel zosie 
katum hi. 

4Ama in gal bangin a thalpi kuoi a, alang pa bangin a zietlam khut tawh pang hi; 
ama in Zion tanu’ puonbuh sunga i kisahtheipi zosie that sieng hi; ama in 
meikuong bangin a lungsona a buosuh hi. 

5 TOPA pen gal bangin om a, Israel a susie hi; ama in a kumpi’ innte susie-in a 
kulpite zong a susie a, Judah tanute lai-ah kaa le mau a khangsah hi. 

6Ama in um bangin a buh guoicimsah a, a biehbuh a susie hi; ama in Zion ah pawi 
le sabbath nite tawpsah a, a lungthah seng ziehin kumpi le siempute a ginase sih 
hi. 

7 TOPA in a maitam thuse loin a mun siengtho a nuasie hi; ama in a galte’ khut 
sungah kumpi inn kulbangte a pie zo hi; pawi ni-in a kiko bangun TOPA’ inn 
sungah amate a kiko valuoi uhi. 

8Zion tanu’ kulpi cipzan ding pen TOPA in a sesa ahi hi; ama in ciemtena gamgi 
hawt a, a suhmang nadingin zong a khut a nuakai sih hi; ama in a kap a mau 
dingin leicien le kulpite siem a, amate khuisa-in a om uhi. 

9Lei-ah a tunkotte tum sieng hi; ama in tunkotgol sattanin susie hi; a kumpipa le 
a miliente uh salin a om vua, lamlahna om nawn loin, a kamsangte in zong 
TOPA kung panin mangmuna a nga nawn sih uhi. 

10Zion tanu’ putehte ham loin tuol ah a to uhi; a lu zang vuah leivui a kibuoh vua, 
la-ip puon sil uhi; Jerusalem ngahnute zong a tuolkun sieng ta uhi. 

11Ka kaa na lamin ka mit khamgawp a, ka gilsung a kikhuleh hi; ka mite a 
kisuhgam ziehin ka sinkha lei-ah a kibuohla ta hi, bangzieh ahei cile khuolai 
gawldung tengah naupangte le nausente husamin a balia uhi. 

12A nute kungah, “An le tui hei-a om ahei?” ci-in a kapkap uhi. a liem a baite 
bangin khuopi gawldung lahah basamin a om vua, a nute uh’ kang sungah a 
hinna uh sunghla-in a si uhi. 

13Jerusalem tanu aw, nang adingin bang ka gen thei ding a, koi pen tawh kang 
tekah ding ahei? Zion tanu ngahnu siengtho aw, kang henem thei nadingin koi 

pen tawh hing te ding ka hei? Na sietna tuipi za-in a gol ziehin koi in hing damsah 
zo ding ahei? 

14Nang adingin na kamsangte in a man lo, zuou mangmunate mu zo uhi; na 
hamphatna na ngakia thei nadingin amate in na khielna hing pholah loin, a man 
lo le ang puikhiel thei thuphuonte nangma adingin mu zawsop uhi. 

15Lampi dunga a peisunte in a khut uh a behsan hi; Jerusalem tanu ehneh ho-in 
a lu a peisan lel uhi; “Hoina bukim nei khuopi, leitung vannuoi’ kipahna khuopi 
kici tami amah?” a ci uhi. 

16Na galte in nang langkhatah a kam uh kahin ang hawhsan uhi; amate in hing 
ehneh ho-in a ha a gawi vua, “Tam khuopi i susie ta ukhu! Kadei, i nganga uh tam 
ni a khula, a tawpna-ah i mu ta ukhu!” a ci uhi. 

17 TOPA in a lungtup bawl zo a, a galgihna sem zo ta hi; sawtveipi lai-a a gelsa 
bangin ama in khuotuo loin a susie hi; ama in na tungah na galpa a kipahsah a, 
na galpa’ thahatna a tawisang hi. 

18Zion tanu’ kulpi aw, TOPA tungah nahpi-in kiko in! Sun le zanin na hlituite luitui 
luongsuh bang taheh! Nang le nang tawlnga sinlen, na mit zong sing da in! 

19Khuocingte a kipat ciengin tho inlen kizanko ven! TOPA mai-ah na lungsim tui 
bangin sungsuh in. Gawldung mong cintengah kielsi-in a basam na tate a hin thei 
nadingun ama lamah na khutte lamto in. 

20 TOPA aw, en inlen ngaisun in! Koi tungah tam bangin na bawl ngel ahei? Nupite 
in a hinsa uh a tate’ sa a ne talawm ding uh amah? TOPA’ mun siengtho ah 
siempute le kamsangte a kithat ding amah? 

21Khangdawngte le khanghamte gawldung leilahah si-in a lum den uhi; ka 
ngahnute ule ka tangvalte uh, namsau tawh a puamat sieng uhi; na lungthah ni-
in amate na that a, hepina om loin na that sieng hi. 

22Pawi ni-in mi a kihlat bangin nang in ka kimvela om ka galte na hlan hi; 
TOPA’ lungthah ni-in koima suohta loin, a hing zong om lo hi; ka galpa in kakawi 
kapom lai le kava kata laite ei thapieh sieng zo hi. 

Kaa la 3 

A Tul Lo Pasien’ Itna Kip 

1Pasien’ lungthahna ciengpum nei-ah gentheina a thei pa ka hi hi; 

2ama in ei delmangin khuovah a op lona khuomiel lahah ei peipi hi; 

3sun tawntungin kei tung behah a khut a hlang den mielmuol hi. 

4Ama in ka tel ka vo a vuoigawpsah a, ka gu ka tang a tawngsansah hi; 

5ama in hin genthei le lunggimna tawh ei imtawmin ei tuomcip hi; 

6sawtpi lai-a a sisa mite bangin khuomiel lahah ei tosah hi. 

7Ka suotah thei lo nadingin kul tawh ei imtawm hi; ama in a gih siakhau tawh ei 
khi hi; 

8panpina ngenin ka kiko vangin ka thumna ei khahtanpieh hi; 

9ama in a kikhengsa suongtumte tawh ka lampi ei khahtan a, ka lampite a 
kawisah hi. 

10Ama pen kei ei buhdap vompi le a kiphuol humpi tawh kibang hi; 

11ama in lam ei pielpi a, ei ehtelin ei nuasie hi; 

12ama in a thalpi kuoi-in a thaltang tuh nading dawimunin ei nei hi. 

13A thalbawm sunga thaltangte tawh ei kap a, ama in ka sin ka lungah tumsah 
hi; 

14amate in sun tungtawnin ehnehna la ei awi awi vua, ka mipite’ nuizat ka hi ta 
hi. 

15Ama in zatui kha ei dawnsah a, du lopi-in gamsai kha ei nesah hi. 

16Ama in ka hate suongtang hlaisah a, vutvam ei buoh hi; 

17Ka hla in lungmuonna nei lo a, lungdamna kici bang ahei ka mangngil ta hi; 

18tuaci’n keima in, “Ka vang bei zo a, TOPA kung panin ka kinepna zosie tawp 
sieng zo hi,” ka ci hi. 

19Ka gentheina le ka inn nei lonate ka lungngaina khu gamsai le tuikha ahi hi! 

20Keima in tuate ka sielsiel a, ka lungsim a genthei giap hi. 

21Ahi vangin tam thu ka phawh a, tua ziehin kinepna ka nei hi: 

22 TOPA’ itna thawn ngai loin, ama’ hepinate tawp ngai lo hi; 

23tuate zingmawng sielin ang thasuo zing hi; nangma’ thumanna lien hi. 

24Ka hlagau in, “TOPA pen keima’ tanh ahi a, “Tua ahi ziehin ama sungah ka kinem 
ding hi,” a ci hi. 

25Ama a ngah mite ading le ama a sui hlagau adingin TOPA hoi hi. 

26 TOPA’ hutdamna khu daitaha nga khinkhian ding hoi hi. 

27Mi khat in a khangno lai-in hahkol a puoh ding hoi hi. 

28 TOPA in ama tungah hahkol a ngah ciengin ama guohin sip dide-a a to ding hoi 
hi. 

29Leivui lahah a kam koi leh hoi hi. 

(tua hile kinepna om kha thei lai ding hi), 

30a beng pa lamah a pheta daw-in, gensietna tawh a kidim ding hoi hi. 

31Bang ding ahei cile TOPA in ei nuol den lo ding hi. 

32Ama in ei lungkhamsah nanle ama’ ei itna kip dung zui-in lainatna ei nei ding 
hi; 

33bangzieh ahei cile ama in koima gentheisah nuom loin, zong lungkhamsah 
nuom lo hi. 

34Gam sunga thongkie zosie keng tawh a kitotcil cieng, 

35Sangpen Pa’ masangah mihing’ hamphatna a kileheipieh cieng, 

36mi khat’ thu a manin a kikhen lo cieng, TOPA in mu lo ahi amah? 

37 TOPA in a gelkhol sih leh koi thupieh tawh pieng ding ahei? 

38A sie a pha pen Sangpen Pa’ kam pana ang pusuoh hi lo amah? 

39A mawna dan uh a thuoh ciengun bang dingin phunphun ding uh ahei? 

40I gamtatnate kisittelin TOPA kungah kinuale va vui. 

41Vantunga Pasien kungah i lungsimte ule i khutte uh lamto va vui. 

42Kote tawnkhielin kang ledo ta vua, nang in ka mawna uh nei maisah sih hi. 

43Nang le nang lungthahna tawh kituomin nei nuadel a, khuotuona nei loin nei 
that hi; 

44kote’ thungetna na kung ang tun thei lo nadingin nangma le nangma meiilum 
na kikhu hi. 

45Nang in mite lahah kote buathah le ninthem bangin nei bawl hi. 

46Ka galte zosie a kam kah vua, kei langpanna thu a gengen uhi; 

47kote tungah patauna le dumthuhpi ang tung a, a hawmkieu ding le a mangthai 
ding ka hi ta uhi. 

48Ka mite a kisiet ziehin ka hlitui guntui luong bang hi. 

49Ka hlitui kang thei lo ding a, mit sing man loin ka om ding hi. 

50 TOPA in van pan ang etsuh a, a mu masangsie-in, 

51ka khuopi ngahnu zosie ziehin ka mit in ei lungkhamsah hi. 

52Ka galte in thu om lopi-in va bangin keima ei vei uhi. 

53Leihawm sungah ka hingtangin ei paimang vua, suongtum tawh ei sincip uhi. 

54Tui in ka lu ei hlum a, “A mangthai hi tang,” ka ci hi. 

55 TOPA aw, kuokhuh tawdop panin na min kang hlan hi; 

56“Panpi dinga ka tauna na bil na hu sinlen, ei lungnuomsah in,” ci-in kang ngetna 
nei za hi. 

57Kang hlat ciengin keima nei neh a, “Zau sin,” nei ci hi. 

58 TOPA aw ka vai nei genpieh zo ta a, ka hinkhuo nei tankhie zo hi. 

59Aw TOPA, ka tunga na hoi kibawlte na mu zo ta hi, ka vai ei hawmpieh in. 

60Ka galte ei huotna le ei lebawlnate uh na mu zo ta hi. 

61 TOPA aw, amau’ ei tawhnate le ei lebawlnate na za zo ta hi. 

62Sun tungtawnin kei ei langpangte in kei do nading kihodap-in ei gensiesie uhi. 

63A to ule a din uh en vawi, ehnehna la ei sahlu uhi. 

64 TOPA aw, a gamtatna bang ule amau’ khuta a sepna utawh kituohin amate 
thuhkia in! 

65Amate lungkhamna lungtang pie inlen, amate tungah na samsietna tusah in! 

66Na thangpaina ziehin TOPA’ vante nei panin amate delmang inlen, thatgam 
sieng in. 

Kaa la 4 

Zion Dan a Kipiehna 

1Bang dingin kham muol dawh ta a, bang dingin kham citah a mel kilamdang ta 
adiei! Gawldung lamsuom tengah mun siengtho suongte kithezah sieng zo hi. 

2Kham hoipen banga a manpha, Zion’ tapate khu bang dinga belkhengte khuta 
kikheng leibeelte tawh kibang dawh ta adiei! 

3Si-alte nangawn in zong a note nawi pie-in a tawpsah buong sam vua, hinanle 
zong ka mite pen a note tunga a gilo, gamlahah a om kalaoh vate tawh kibang 
uhi. 

4A dangta ziehin a dangtawngah nausen’ lei a beh hi; naupangte in neh ding an 
a ngen vua, hinanle koima in bangma pie lo hi. 

5An tuipen a ne ngaite zong lampi tengah a kielsi sieng vua, a nuomsa-a 
khangkhiete zong leivui lahah a lum ta uhi. 

6Azieh pen Sodom danthuohna sangin ka mite kigawtna nasie zaw a, tua tungah 
khut kinga kha loin mitphet kala kisusie ahi hi. 

7A milien milalte uh vua sangin sieng zaw a, bawngnawi sangin kangzaw uhi; 
suongsan mantam sangin amau’ pumpi sanzaw a, amau’ samte zong sapphire 
suongte tawh kibang hi. 

8Amau’ mai innking sangin vomzaw a, tu-in gawldung lahah amate a kithei kha 
sih hi. A gute uh tungah a vunte uh behcip a, singkung gawta tawh a kibang uhi. 

9Lo sungah galete a pien lo ziehin neh ding nei loin gawngtamin a kielsi mite 
sangin, namsau-a a si mite hamphazaw hi. 

10Ka mite kisuhsiet hun sungin mi lainat thei nupite’ khut in a tate’ sa huonin an-
in a ne uhi. 

11 TOPA in a lungthahna husuo zosie a hlakhie zo ta hi; ama in a lunghanna 
buosuhin Zion ah mei taw a, a khuombulte katum hi. 

12Leitung kumpite le leitung mi zosie in Jerusalem tunkotte ah gal le sa a lut zo 
dingin a um sih uhi. 

13Jerusalem khuo lai-ah mi thumante’ sisan a luongsah kamsangte’ mawna le 
siempute’ khielna zieha tam thu ang pieng ahi hi. 

14Mittaw bangin amate gawldung lahah a vahvai vua, a puonte uh koima’ tham 
ngam lo dingin sisan a bang netnut hi. 

15“Pei dawh ta un! Mi sieng lote aw!” “Pei dawh ta un! Pei dawh ta un! Ei tham 
kha sih un!” ci-in mite a kiko uhi. Tuaci’n amate mi galtai le mi vahvaite a suoh 
ta uhi. Minamte lahah mite in, “Amate tanah om thei sih va uh,” ci san lel uhi. 

16 TOPA in amate thezah zo a, amate a awlmaw nawn sih ding hi; siempute 
tungah zatahna a kilah ta sih a, makaite tungah zong deisahna a om ta sih hi. 

17Panpi ngenin i khuo dahdah vua, matlap om loin i mit uh a kham bep lel hi; ei 
hundam zo ngap lo ding minam khat tungah lawptahin eite in i ngahngah uhi. 

18I khuolai vuah i va thei lo nadingin amate in ei sulzui uhi; i si nading uh ang nai 
ta a, i nite uh ang cing ta hi; Bangzieh ahei cile i si hun uh ang tung ta hi. 

19Eihaw ei delte ahi ule van lai-a leng mukel sangin a gangzaw uhi; amate in muol 
tungah ei del vua, gamlahah zong ei buhdap uhi. 

20“Minamte lahah ama’ hlim belin i nungta ding uhi,” ci-in ka gen uh, ka nasuh 
ka natona uh ahi, TOPA sathau nusa mipa, amate in a dum sung vuah ei matpieh 
ta uhi. 

21Uz gama teng Edom’ tanu aw, lungdamin kipah in; ahi vangin nang tungah 
zong tua hai ang tung ding hi; tua hai khamin na puon hawh dawhin na 
guohtangin na om ding hi. 

22Zion’ tanu aw, na mawna zieha dan ang kipiehna manzo ta a, ama in nang 
saltang dingin ang kaisah nawn sih ding hi; hinanle Edom’ tanu aw, ama in na 
mawna dan hing pie-in, na khielna zosie ang pholah ding hi. 

Kaa la 5 

Hepi Ding Ngetna 

1 TOPA aw, kote tunga ang tung bang ahei ei phawh in; kote ei en inlen, ka zalatna 
uh ei mu in! 

2Melmahte tungah ka gouluote uh kipie ta a, ka inn ka lote uzong pemtate tungah 
kipie ta hi. 

3Kote pen tagate le pa nei lote ka hi ta uhi; ka nute uzong meigong ahi ta uhi. 

4Ka dawn ding uh tuisih zong lei kul hi; ka vah ding uh sing zong lei kul hi. 

5Ka ngawng vuah hahkol ei kivaw-in ei kinawmang gawp hi; kote ka balia ta vua, 
tawlngah hun ka nga sih uhi. 

6Kote in hin theina khop anneh mu nadingin Egypt-te le Assyria-te 
tawh thukimna ka bawl zo uhi. 

7Ka pu ka pate uh a maw uhi; amate a om nawn sih vua, tuaci’n amau’ khielna 
paat kote in ka puo uhi. 

8Silate in kote tungah zingvai a hawm ta uhi; amau’ khut sung panin ei hunkhie 
ding koima om lo hi. 

9Gamlahah namsau ziehin luong khamin neh le tah ka sui uhi. 

10Gilkiel husapi ziehin lungthu bangin ka vunte uh a vomking hi. 

11Zion ah numeite le Judah khuopite ah ngahnute ei kibuonpieh hi. 

12A khut utawh milien milalte a khailia vua, upate a kizatah nawn sih hi. 

13Tangvalte an kipausuhsah a, naupangte sing kipuosh a, a puo zo loin a 
hawilenpi uhi. 

14Tehsiete in khuopi tunkot a nuasie ta vua, khangnote in tumgingte a tum nawn 
sih uhi. 

15Ka lungsim vua kipahna teng a tawp sieng kiukeu ta hi; nunnuoma ka lamkaina 
uh dana suoh ta hi. 

16Ka lutung panun kumpi lukhu a kiesuh ta hi; kote ka tawnkhiel ziehun gimna 
thuoh ka hi ta uhi! 

17Tam ziehin ka lungsim uh na a, tam thute ziehin ka mit uh a miel hi. 

18Zion Muol a daidam tah ziehin tua tungah si-alte vah kawikawi uhi. 

19Ahi vangin TOPA aw, nang kumtawnin na maang a, a khangkhangin na kumpi 
topha a kip den hi. 

20Bang dinga kote nei ci pum mangngil ahei? Bang dinga kote ni tampi sung nei 
taisan ahei? 

21 TOPA aw, kote kang kilekia thei nadingun nangma kungah ei peipi in; Masang 
lai-a bangin ka hinkhuo uh ei siemphat pieh in. 

22Ahi sihle nang in kote ei pumnuol na ta amah? Kote tunga na lungthahna 
ciengtan nei lo a hi ta amah? 

Ezekiel 

Ezekiel 1 

Sakol leeng Mangmuna 

1A kum sawm thumna, a hla lina, a ni nga ni-in Chebar gun gei-a saltangte lahah 
ka op laitahin vante ang kihongin Pasien’ kilahnate ka mu hi. 

2Tua hla a ni ngana (tua ni pen Kumpi Jehoiachin saltan a kum ngana ahi hi), 

3Chaldea gam Chebar gun gei-a om Buzi’ tapa siempu Ezekiel tungah TOPA’ thu 
tung hi; tuale ama tungah TOPA’ khut khumtahah a om hi. 

4Ka khuodah leh leilu lam panin huipi khat ang lang hi: meiilumpi khat ang kai-
in a kimvel teng vah pempom a, khawl loin tun phe zing a, tuale meikuong laikim 
pen sumngo tang pimpem tawh kibang hi. 

5Tua meikuong laikim ah ganhing tawh a kibang li a om hi. Amate melpuoh zie 
tam bang dan ahi hi: amate in mihing mel puo uhi. 

6Maitang li le hla li ciet nei uhi. 

7A kengte uh zang zitzet a, a ketawte uh bawngno’ ketaw bangin sumngo 
kinawtvam bangin te lihleh hi. 

8Amate in hla a nei vua, a pang lite tungah mihing khut tawh a kibang a nei uhi. 
Tua lite in maitang le hlate tam bangin a nei uhi: 

9A hlate uh khatlekhat kimat dimdiem hi; a pei uh ciengin a mailam ciet a manaw 
vua, a kituomhei om lo hi. 

10A maisuo dan uh tam bang ahi hi: tua lite in mihing maitang a nei vua, zietlam 
pangah humpinelkai’ mai, veilam pangah bawngtang’ mai, le mu vanlai’ mai a 
nei ciet uhi. 

11A hlate uh a tunglamah a zahto uhi; ganhingte in hla ni ciet a nei vua, a hlate 
uh khatlekhat kimatin a hla nite in a pumpi uh a tuom hi. 

12A mailam ciet manaw-in tangtahin a pei uhi; hlagau puina mun munah a 
mailam uh nawhin kihei loin a pei uhi. 

13Tua ganhingte laikim ah meihol kuonglai tawh a kibang khat om a, tua 
ganhingte lahah meikuong kide bangin pei kawikawi hi; tua mei taang mama a, 
tua in tun a phesah hi. 

14Tua ganhingte tunphe bangin suhpei topei kawikawi uhi. 

15Tua ganhingte ka en leh amate panga lei lahah lengkang khat ka mu a, a li-
un lengkang khat ciet a nei uhi. 

16Tua lengkangte’ lim le mel le a kibawl dan tam bang ahi hi: a hoi dan pen 
suongmanpha bangin val lihleh hi; a li-in a mel uh kibang ciet a, a kibawl dan 
ahile lengpei khat sunga lengpei khat kibul tawh kibang hi. 

17A pei uh ciengin kihei tawm loin a ngatna lite uh mun khat popo-ah a pei thei 
uhi. 

18A lengkang kuolte uh pen sangin cizat a huoi hi, azieh pen tua lengkang kuol 
lite a unpi-un mittang vive tawh a kidim hi. 

19Ganhing lite a pia uh ciengin a panga lengkangte zong kilia pai hi; tuale lei lah 
panin tua ganhingte a kato ciengin tua lengkangte zong kato pai uhi. 

20Hlagau peina popo ah amate zong pei a, tuale tuate tawh a lengkangte a 
kikhinton valiai uhi; azieh pen tua lengkangte sungah ganhingte’ hlagau a om hi. 

21Tua ganhingte a pia uh ciengin amate zong pia pai uhi; tua ganhingte a khawl 
uh ciengin tuate zong khawl pai uhi; tuale lei lah panin ganhingte a kikhanto nah 
po leh a lengkangte zong amate tawh kikhangto pai lien hi; azieh pen tua 
lengkangte sungah ganhingte’ hlagau a om hi. 

22Tua ganhingte’ lutungah limlang banga a te lihleh le a kuoh kimkiam bang khat 
om a, amau’ luvumah kizahto suoh hi. 

23Tua a kuoh kimkiam nei-ah a hlate khatlekhat kizomin tangtahin a zah vua, 
ganhing khat in hla ni ciet nei-in tua pen a pumpi uh tuomna-in a nei uhi. 

24Ganhingte a pia uh ciengin a hlaging uh pen tui tampi husa ging, Vanglienpa in 
van a thinna ging, le galkap honpi’ husa ging tawh a kibang hi; a khawl ciengun 
amate in a hla a khup uhi. 

25Tuale a lutung son vua om a kuoh kimkiam tung panin aw khat ang ging hi; a 
khawl ciengun amate in a hla a khup uhi. 

26Amau’ lutung son taha a om a kuoh kimkiam tungah sapphire suongmanpha 
tawh a melpuoh a kisun kumpi topha bang khat a om hi; tua kumpi topha tawh 
a kisun tungah mihing lim tawh a kibang khat a to hi. 

27A kawng tungsie tawh a kibang teng pen sumngo mei-a kihal a san pimpem 
bangin ka mu a, meikuong tawh kibang khat in a kimvelah a tuom hi; a kawng 
neilam tawh a kibang teng pen meikuong bangin ka mu a, a kimvel teng tang 
pimpem hi. 

28Guo a zuh ni ciengin meiilum lahah ang kai sakhi-guihlung mel bang puo-in a 
kimvelah tang piehpuah hi. Tam pen TOPA’ minthanna vang tawh a kisun mel 
kilahna khat ahi hi. Khum khu ka mu ciengin khupbawhin ka kunsuh a, tuale mi 
khat’ thugen ka za hi. 

Ezekiel 2 

Laiziel Mangmuna 

1Ama in keima kungah, “Mihing aw, na keng tawh dingto inlen, na kungah thu 
kang gen ding hi,” ei ci hi. 

2Tuale ama in keima kungah thu ang gen ciengin ka sungah hlagau khat ang lutin 
ka keng tawh ei dingtosah hi; tuale ama’ ei hopina ka za hi. 

3Ama in ka kungah, “Mihing aw, keima in a ledo minam, kei ei langpangin ei ledo 
Israel mite kunga pei dingin nang kang sawl hi; amate le a pu a pate un tuni cieng 
dongin keima ei langpangin a gamta khiel uhi. 

4A suonlehlahte uh zum mel thei loin a lung khau uhi. Amate kungah kang sawl 
a, nangma in amate kungah, “TOPA in tam bangin gen hi,” na ci ding hi. 

5Amate in a ngai vua a ngai sih zongun, (azieh pen amate mi ledo innkuon ahi 
uhi) amate in note lahah kamsang khat a op zo lamtah a thei ding uhi. 

6Tuale nang, mihing aw, ling le khau in hing kimkotin mom-ai lahah teng nan 
lacin amate giing sinlen a thugente ziehun zau malmal sin; amau’ thugente ziehin 
zau sinlen, ang dugaw-et vangun zong lungkie beh sin, azieh pen amate pen a 
ledo innkuon ahi uhi. 

7Amate in a ngai vua, a ngai sih zongun ka thugente amate tungah na gen ding 
hi, azieh pen amate pen a ledo innkuon ahi uhi. 

8Ahi vangin nang, mihing aw, nang tunga kang gen thu khu ngai in; tua a ledo 
innkuonte bangin ledo sin; na kam kah inlen kang pieh khu ne in. 

9Tuaci’n ka en leh, ka kungah khut ang zamphei khat ka mu a, tua khut sungah 
laiziel khat a om hi. 

10Ka mai-ah ama in ang zah a, kaa le mau, thum le tau thu vive a nua le a mai-ah 
kigiel hi. 

Ezekiel 3 

1Ama in ka kungah mihing aw, nang kang pieh khu ne in; tami laiziel ne inlen 
pei-in Israel innkuonte kungah va gen in. 

2Tuaci’n ka kam ka kah a, ama in ka neh dingin tua laiziel ei pie hi. 

3Ama in ka kungah, “Mihing aw, nang kang pieh tami laiziel ne inlen na gil vasah 
in. Tua ciengin ka ne hi; tua pen ka kamah khuoizu bangin a hlum hi. 

4Ama in ka kungah, “Mihing aw, Israel innkuonte kungah pei inlen, amate 
kungah ka thute va gen ta’n. 

5Azieh pen a ham a kitel lo le ham hahsa a zang mite kunga ang kisawl ahi sih a, 
Israel innkuonte kunga ang kisawl ahi bo hi. 

6A ham na tel thei lo, ham kitel lo le ham hahsa a zang mi tampite kunga ang 
kisawl hi lo hi. Amate kunga ang sawl hi leng, amate in na thugen ang ngai tahtah 
ding uhi. 

7Ahi vangin Israel innkuonte in ka thugen a ngai nuom lo ziehun nang thugen 
zong a ngai nuom tuom sih ding uhi; bangzieh ahei cile Israel innkuon zosie in a 
sah talpang le a khau lungtang a nei uhi. 

8En in, amate mai langkhatah na mai ka khausah zo ta a, na talpang zong ka 
khausah zo hi. 

9Keima in na talpang suongsah khu meituh suong sanga a sahzaw-in ka bawlzo 
hi; amate a ledo innkuon ahi ziehun amate giing sinlen lungkiehna-in zong nei 
sin. 

10Ama in ka kungah a gen hi: Mihing aw, keima in na kunga kang thugen ding 
zosie na lungsimin sang inlen na bilin za in; 

11tua ciengin saltang na mite kungah pei inlen amate kungah va gen in. Amate in 
a ngai a, a ngai nuom sih zongvun a kung vuah, “TOPA in tam bangin gen hi,” va 
ci tan. 

Chebar Guna Om Ezekiel 

12Tua ciengin hlagau in kei ei domto a, ama’ opna mun panin TOPA’ minthanna 
vang ang kato laitahin, a nualamah a ging ngai mama khat ka za hi; 

13tua pen ganhingte’ hla khatlekhat a kizapkhah gin le a panga lengkangte’ gin a 
na hi a, tuate a gin ngai mama hi. 

14Hlagau in keima ei domsangin ei puomang hi; keima tungah TOPA’ khut a hat 
seng ziehin lungthah le hlasie-in ka pei hi. 

15Chebar gunpi gei Telabib-a teng saltang mite kungah ka tung a, amate lahah ni 
sagi sung amkham gawpin ka om hi. 

16Ni sagi a cin ciengin ka tungah TOPA’ thu tam bangin ang tung hi: 

17Mihing aw, Israel innkuonte’ galvil pa dingin nang kang koi zo hi; ka kam sung 
panin thu na zah sielin amate tungah ka thuhilkholnate na gensawn ding hi. 

18Keima in migilote kungah, “Na si valon ding uhi,” ka ci-a, tuale nang in amate 
na hilkhol sih a, ahi sihle a hinna uh a kihumbih thei nadingin a gitlona lampi 
panun amate a kikhel thei nadingin thu na hilkhol sih leh, amau’ khielna ziehin 
tua migilote si ding uhi; hinanle keima in amau’ sisan nang kungah kang phul 
ding hi. 

19Nang in migilote hilkhol napi a gitlona uh khawl tuom loin, ahi sihle amau’ 
gitlona lampi panin a kihei nop kan sih uleh, amau’ khielna tawh amate si ding 
hi; hizongle nang in na hinna na hundam ding hi. 

20Tua banah mi thudihte, amau’ dihna panin kihei-in khielna a bawl vua, keima 
in amate mai-ah kipalpuana ding ka koi-a ahile, amate a si ding uhi; azieh pen 
nang in amate na sam sih a, amau’ mawna tawh amate a si ding vua, amau’ a dih 
gamtatnate kiphawh kha nawn lo ding a, keima in nang tungah amau’ sisan kang 
phul ding hi. 

21Ahi vangin mi dihte a maw lo nadingun na hilkhol a, mawna a bawl sih uleh, 
na thusapna a sansiem ziehun a hing valon ding uhi. Tuale nang in na nuntahna 
na hundam ding hi. 

Ezekial Kituomkoi, Kisipsah 

22Tua ciengin khum munah TOPA’ khut ka tungah ang om hi; tuale ama in ka 
kungah, “ Tho inlen kuom sungah va pei ta’n. Khum sungah kang hopi ding hi,” 
ei ci hi. 

23Tuaci’n kei zong tho-in kuom sungah ka pei hi; keima in Chebar gun gei-ah a 
minthanna vang ka mu ma bangin khum munah zong TOPA’ minthanna vang a 
na ding hi; tuale kei zong lei lahah ka bawhsuh pai hi. 

24Ka sungah hlagau ang lutin ka keng tawh ei dingsah hi; tuale ama in kei ei hopi-
in ka kungah, “Pei inlen na inn sungah kot kikhalu in. 

25Mihing aw, na tungah khauhuol ang kikoi ding a, na mite lahah na pei thei lo 
nadingin tua khauhuolte tawh ang kikanbawm ding hi; 

26tuale amate na phawsiet thei lo nadingin na dangtawngah na lei kang behsah 
ding a, a ham thei loin kang koi ding hi; azieh pen amate, a ledo innkuonte ahi 
uhi. 

27Hizongle nang kang hopi ciengin na kam ka hong ding a, amate kungah, 
“TOPA in tam bangin ci hi,” na ci ding hi; a za nuomte in za hinlen, a za nuom lote 
in zah da uheh; azieh pen amate a ledo innkuon ahi uhi. 

Ezekiel 4 

Jerusalem Ki-imtawmna Kilah 

1Tuale nang, “Mihing aw, tehlei khat la-in na mai-ah koi in. A tungah Jerusalem 
khuopi lim suoi in; 

2tuale a sim nadingin kui-imnate koi inlen, tuami sim nadingin gal nanna kul 
bawlin leicien cieng in; tua khuopi do nadingin galphuolte bawl inlen, a kimvelah 
kulpi suhkhap nading phawhbulte phut in. 

3Tua ciengin sia pheng khat la inlen nang le khuopi kikalah sia kulpi bangin tung 
in; na mai tua lam ngat inlen, tua khuopi a ki-imtawm danin omsah inlen sawn 
citahin sawn in. Tam pen Israel innkuonte dinga lim khat ahi hi. 

4Tua ciengin na veilam netpha-in lum inlen, tua tungah Israel innkuon dan 
kipiehna koi in; khum sunga na lup ni tantan amate dan kipiehna teng na puo 
ding hi. 

5Azieh pen nang tungah amate dan kipiehna ding kum phaza tawh a kikim, ni 
zathum le ni sawmkuo kang pie hi. Tuaci’n nang in Israel innkuonte dan kipiehna 
na puo ding hi. 

6Tam teng na man zaw ciengin a ni veina na zietlam netpha-in na lumkia ding a, 
Judah innkuonte’ dan kipiehna na puo ding hi. Ni sawmli sung kang sepieh a, ni 
khat pen kum khat tang bang ahi hi. 

7A ki-imtawm Jerusalem lam na mai ngat ding a, na puonah ban zielin tua khuopi 
in a tuo ding thu mavang na gen ding hi. 

8En in, na khuopi imtawmna hun a man masangsie langkhat panin langkhatah 
na kihei thei lo nadingin khauhuol tawh kang kanbawm ding hi. 

9Tuale mangbu, mangbuham, belawi le besan, tang le tangman la in; kuong sung 
khatah tuate koi inlen, nangma adingin moh bawl in. Na sih lup hun ahi ni 
zathum le ni sawmkuo sung tua moh na ne ding hi. 

10Na neh ding an pen ni khatin shekel sawmni gih hi ding hi; a kise hunin tua an 
na ne ding hi. 

11Tuale na tui dawn ding zong kite ding a, hin khat’ seguh-suo-sekhat hi ding hi; 
a kise hunin na dawn ding hi. 

12Nang in mihing’ eh tunga a ki-em moh pen a muna vuah mangbuham-moh 
bangin na ne ding hi. 

13TOPA in, “Israel mite in amate ka delmang nading minamte lahah tam bangin a 
sieng lo moh a ne ding uhi,” a ci hi. 

14Tua ciengin keima in, “Ah TOPA Pasien! Bangma cihin kei le kei ka kibuasah 
ngai sih hi; ka neu lai panin tu dongin ama thu-a a si ahi a, gamsate in a tha sa 
ahi zongin ka ne ngai sih a, ka kam sungah sa uithante zong tum kha ngai nai lo 
hi,” ka ci hi. 

15Tua ciengin ama in ka kungah, “En in, mihing-eh tangin bawng-eh kang hisah 
ding a, tua tungah na moh na em ding hi,” ei ci hi. 

16Tua ciengin ama in ka kungah, “Mihing aw, Jerusalem ah an le tui ka tawpsah 
ding hi; amate in a zau kawmun a kitesa an le tui a ne ding uhi; amate in a 
lunggim kawmun a kitesa tui a dawn ding uhi. 

17An le tui a kitasap ziehin a lunggim kawmun amate khatlekhat ki-enin, gimna 
dan a thuoh ziehun a gawngtam ding uhi. 

Ezekiel 5 

Jerusalem Langkhatah Namsau Khat 

1Tuale nang, “Mihing aw, namsau hiem mama khat la in; na sam le na khamul 
heu nadingin samheute’ samheuna nam bangin zang in; tua ciengin a te nading 
tawikhaina la inlen, na sam a lomlomin khen in. 

2Imtawmna hun a cin ciengin tua na sam sethum-suo-sekhat khuopi sungah na 
hal ding hi; nangma in sethum-suo-sekhat na la ding a, khuopi kimkot 
ah namsau tawh na sattan ding hi; tuale sethum-suo-sekhat pen hui lahah na 
thethang ding a, tuale keima in namsau a pai panin dawhin tuate ka del ding hi. 

3Tua ciengin tamte lah panin themkhat na la ding a, na puontuol mong ah na khi 
ding hi. 

4Tuate lah panin kimkhat na lakia ding a, mei sungah tuate pai-in na haltum ding 
hi; khum sung panin Israel innkuonte do nading mei a kuong ding hi. 

5 TOPA Pasien in tam bangin gen hi: Tami khu Jerusalem ahi hi; minamte 
laikimah ama ka koi zo a, a kimvel zosie-ah gamte in ka kimkotsah hi. 

6Ahi vangin ama in ka thukhamte le ka ngaina kipte ledo-in a kimvela om 
minamte le gam zosie sangin a gilozaw suoh a, ka ngaina kipte nielin ka 
thukhamte a zui sih hi. 

7Tua ahi ziehin TOPA Pasien in tam bangin gen hi: Na kimvela om minam zosie 
sangin na buoihuoi zaw vua, tuale ka thukhamte zui loin, ahi sihle ka ngaina 
kipte na kemcing sih vua, note kimvela a om minamte’ ngaina tawh kituohin na 
gamta zawsop uhi; 

8tua ahi ziehin TOPA Pasien in tam bangin gen hi: Kei mama nang langkhatah 
kang pang ding a, note lahah a om minamte muna-ah thu ka khen ding hi. 

9Tuale na kidahhuoinate ziehin ka bawl ngai nai vawt lo, zong ka nuabawl kia 
ngai nawn lo ding thu na tungah ka bawl ding hi. 

10Note lahah pate in tate’ sa ne-in, tate in zong pate’ sa a ne tahtah ding uhi; 
keima in na tungah thu kang khen ding a, note lahah a suohta sunte muncin 
tengah kang thethang ding hi. 

11Tua ahi ziehin TOPA Pasien in a genna-ah, keima a hing ka hi ma bangin, a 
huothuoi nate le a kidahhuoi zosie tawh ka biehinn na buasah ziehun note kang 
suhmang sih tah ma leh, ci-in ka kiciem hi, tua ahi ziehin keima in note kang 

sumaimang ding hi; ka mit in mu loin ang koi sih ding a, zong kang khuotuo sih 
ding hi. 

12Note lahah pulnatna le kielin sethum-suo-sekhat na si ding uhi; na kimvel vuah 
sethum-suo- sekhat pen namsau tawh na si ding uhi; tuale sethum- suo-sekhat 
pen mun cintengah ka thethang ding a, namsau a pai pana dawsa-in amate ka 
nuadel ding hi. 

13Ka lungthahna ka tungsah ding a, amate tungah ka lunghanna buosuhin kei le 
kei ka kilungkimsah ding hi; amate tungah ka lunghanna ka tunsah ciengin 
keima, TOPA in ka thangsietna tawh thugen ka hi lam amate in ei thei ding uhi. 

14Tua banah noma kunga ang suohkha zosiete muna-ah na kimvel vua minamte 
lahah a hawmkieu le simmaw etsatin kang bawl ding hi. 

15Note tungah lunghamna le lungthahna tawh a nasie mama gimna dante kang 
pieh a, thu kang khen ciengin na kimvel vua minamte adingin note 
pen simmawna le nuizatnopna, galgihna le zauhuoina-in na om ding uhi. 

16Note suhsiet nadingin keima’ suhsietna thaltang le kielna thaltang kang kap 
ciengin note kang khasah ding a, note tungah kiel hing tunsahbe-in na an na tui 
ngana uh kang khahtanpieh ding hi. 

17Note ang do dingin kielpi le gamsate kang sawl ding a, amate in na tate uh kang 
guhpiehsah ding hi; pulnatna le sisan luonna in note ang nawh kha ding uhi; 
tuale keima in note tungah namsau kang tusah ding hi. Keima, TOPA in kang gen 
zo hi. 

Ezekiel 6 

Milimbie Israel tunga Thukhenna 

1 TOPA’ thu ka kungah ang tung hi: 

2Mihing aw, Israel muolte lam na maingatin amau langah thu phuong inlen, 

3tuale gen in. No Israel muolte aw, TOPA Pasien thugen ngai un! TOPA Pasien in 
muol le tangte, kuomte le guomte tungah tam bangin a gen hi: Kei mama in na 
tung vuah namsau kang tusah ding a, na munsangte uh ka susie ding hi. 

4Na maitamte uh hawmsuoh ding a, na gimnamtui halna taute uh kitawkeh ding 
hi; tuale keima in na milimte uh mai-ah a kithat mite ka sepsuh ding hi. 

5Keima in a milimte uh mai-ah Israel misi luongte ka siel ding hi; tuale na maitam 
kimvel vuah na gu na tang teng uh ka thezah ding hi. 

6Na tenna mun popo vuah na khuopite uh hawmsuohin na munsangte uzong 
kisusie ding a, na maitamte uh hawmsuohin kisusie-in, na milimte uh 

kitawkehin kisusie ding a, na gimnamtui halna taute uh kisattawngin nasepna 
teng uh maimang ding hi. 

7Na laikim vuah a kithatte a pua ding uhi; tua ciengin note in keima TOPA ka hi 
lam nei thei ding uhi. 

8Ahi vangin keima in mi kimkhat ka suohtasah ding hi. Minamte lahah kimkhat 
namsau panin suohta-in gamcin tengah na kithethang ding uhi. 

9Saltang dinga a kipeipina munah a om minamte lah panin a suohta sunte in a 
kideh zo lo a lungsim ziehun keima kung panin vahmang nan ule a kideh zo lo a 
mit ziehun a milimte uh’ nua a zuina uh ziehin, ka lungsim a kitapzan lamtah 
amate in thei siemin keima ei phawh ding uhi. Tua ciengin a kidahhuoi gitlona a 
bawlte zosie uh ziehin amahaw mama a huothuoi-in kimu ding hi. 

10Tuale amate in kei pen amate tungah tami gimna a tungsah dinga a mawh 
galgih TOPA ka hi lo lam ei thei ding uhi. 

11 TOPA Pasien in tam bangin gen hi: Israel innkuonte’ gitlona le a kidahhuoi a 
gamtatnate uh ziehin na khut bengin na kengin tuol sia inlen, “Aw kadei,” ci-in! 
Bangzieh ahei cile amahaw, namsau, kielpi, le pulnatna tawh a si ding uhi. 

12Gamlapi-a omte pul natna tawh a si ding uhi; a nai-a omte namsau tawh a si 
ding uhi; tuale a kihingkhawi a kinuasiete zong kielin a si ding uhi. Tam bangin 
amate tungah ka lungthahna ka tungsah ding hi. 

13Tuale a maitam kimvel vua a milimte lah uh, muolsang tung zosie, muoldawn 
tung zosie, singna dum nei zosie, a na pha gangpi sing nei zosie, le muncin tenga 
a milimte uh mai, le gimnamtui biehna a luina uh mun tengah a mi kithatte uh’ 
luong a kisiel ciengin note in keima TOPA ka hi lam nei thei ding uhi. 

14Amate langkhatah ka khut ka zah ding a, amau’ tenna mun zosie, senel gam 
pan Riblah khuo dong gamkhing le a hawmsuohin ka bawl ding hi. Tua ciengin 
amate in keima TOPA ka hi lam ei thei ding uhi. 

Ezekiel 7 

Ang Tung Ding Gimna 

1 TOPA’ thu ka kungah ang tung hi: 

2Nang mihing aw, Israel gam adingin TOPA Pasien in tam bangin a gen hi: A 
tawpna! Gam ningli ah a tawpna ang tung ta hi. 

3Tu-in nang tungah a tawpna ang tung a, keima in nang tungah ka lungthahna 
kang hla ding hi; na gamtatna dung zui-in thu kang khen ding a, na kidahhuoina 
zosie ziehin dan kang pie ding hi. 



1422 

 

 
Zo Bible 

© 2018 Bible Society of Myanmar. 
 

 
 

 

4Ka mit in mu loin kang koi sih ding a, zong kang khuotuo sih ding hi. Note lahah 
kidahhuoi nate a op laitahin, na gamtatna utawh kizui-in dan kang pie ding hi. 
Tua ciengin note in keima TOPA ka hi lam nei thei ding uhi. 

5 TOPA Pasien in tam bangin gen hi: Gimna khat zaw gimna khat! En in, ang tung 
zo ta hi. 

6A tawpna khat ang tung a, a tawpna ang tung ta hi. Nang tawh kido dingin ang 
khanglo ta hi; en in, ang tung ta! 

7Gam sunga teng mite aw, na manthai hun ding uh ang tung ta hi. A ni ang nai a, 
a hun ang tung ta hi, muol tung guolnopna hi loin, kisuhbuoina ni ang nai ta hi. 

8Tu-in a sawt loin na tungah ka lungthahna kang buosuh ding hi; nang 
langkhatah ka lungthahna ka zang ding hi. Na gamtatna zui-in na tungah thu ka 
khen ding a, na kidahhuoina zosie ziehin dan kang pie ding hi. 

9Ka mit in ang mu loin na om sih ding hi; zong kang khuotuo sih ding hi. 
Kidahhuoina tawh na op laitahin, na gamtatna dung zui-in dan kang pie ding hi. 
Tua ciengin note in keima pen mi a vuo TOPA ka hi lam nei thei ding uhi. 

10En vawi, a ni khu! En vawi, ang tung ta! Na manthaina ang tung ta hi. Paape 
bangin ciengpum paa a, paape bangin kiphatsahna a meng hi. 

11Ngongtatna pen gitlona ciengpum suohin khanglien hi. Amau’ kicinna, amau’ 
hauna, amau’ thupinate, khat zong a kip sih ding hi. 

12A hun ang tung ta a, a ni ang nai ta hi; van leite kipah sih uh hinlen, vanzuate 
lungdam sih heh. Mihonpite tungah lungthahna a tun ziehin, a leite kipah da uh 
hinlen, a zuate zong da tuon sih heh. 

13Bangzieh ahei cile a neisa zuate in a hin sungun amate kungah a zuasa uh vante 
ang kinuale lo ding hi. Azieh pen tami mangmuna pen mihonpi tawh kisai ahi hi; 
tua pen kidawhkia thei nawn lo ding hi. Amau’ khielna ziehin amau’ hinna a 
humbih zo sih ding uhi. 

14Amate in pengkul mutin na zosie a baisa-in omsah zo uhi; hinanle gal do dingin 
koima kuon lo hi, azieh pen mipi zosie tungah a lungthahna a tung hi. 

15A pulamah namsau, a sunglamah pulnatna le kielpi; gam sunga omte namsau-
in a si vua, khuopi sunga omte ahile kielpi le pul natna in a nawmval hi. 

16A hinga suohta khatpo a op leh, a mawna uh ziehin muol dawnah a om ding 
vua, kuom sunga vakhu omte bangin amate kap le mau-in a om ding uhi. 

17Khut zosie zaw ding a, khup zosie tui suoh ding hi. 

18Amate in la-ip puon a sil ding vua, zauna in amate tuomcip ding hi. Maitang 
zosie in zummai puo ding a, a lu uh kimettol ding hi. 

19Lam dungah a ngunte uh a paithang ding vua, a khamte uh zong a sieng loin 
kingaisun ding hi. TOPA’ lungthah ni ciengin a ngun ule a khamte un amate a 
hundam thei sih hi. Amate in tuate tawh a gilkiel uh phasah thei loin, a gil uzong 
a vasah thei sih uhi. Bangzieh ahei cile tua pen a khielna uh zieha a kipalna uh 
ahi hi. 

20A kiphatsahpi uh ahi a etlawm a kizepnate uh panin amate in a mudahuoi le a 
kidahhuoi milimte a bawl uhi; tua ahi ziehin keima in amate adingin tuate a 
niehin ka bawl ding hi. 

21Gamdang mite’ khut sungah tuate galvanlahin ka pie ding a, migilote tungah 
vanlah-in ka pie ding hi; amate in tua khu a buasah ding uhi. 

22Amate in ka munsieng a buasah thei nadingun keima in ka mai ka lengat ding 
hi; a sungah mi bulute lutin a buasah ding uhi. 

23Hatkilih khat kibawl un! Azieh pen gam sungah sisansuo mawna dim hi; 
khuopi sungah tatsietna a dim hi. 

24Amau’ innte suon dingin nam gilo pente kang peipi ding hi. Mi thahatte 
kilietsahna ka tawpsah ding a, amau’ mun siengthote ka buasah ding hi. 

25Amate in lungkhamna ang tun ciengin hlamuonna a sui ding vua, ahi vangin a 
mu sih ding uhi. 

26Gimna khat zaw gimna khat tungin, kam baleng khat zaw khat kiza hi; 
kamsangte tung panin mangmuna a suisui ding uhi; siempute tung panin 
thuhilna mangthai ding a, upate kung panin thumopna mangthai ding hi. 

27Kumpipa da-in kap ding a, uliente in lunggimna puon silin, gam mite’ khut 
kiling ding hi. Amau’ gamtat dan dung zui-in amate tungah ka sem ding a, amau’ 
thukhen dan dung zui-in amate tungah ka khen ding hi. Tuaci’n amate in 
keima TOPA ka hi lam ei thei ding uhi. 

Ezekiel 8 

Biehinnpi Sunga a Mudahuoite 

1A kum guhna kum, a hla guhna, a ni nga ni-in ka inn sungah ka to laitahin ka 
mai-ah Judah uliente ang to vua, tuale khum mun ka tungah TOPA Pasien’ khut 
ang tu hi. 

2Keima in ka en a, mihing’ lim tawh a kibang dan khat a om hi; a kawng neisie 
mei tawh kibang a, a kawng tungsie sumngo tang pimpem tawh kibang hi. 

3Ama in khut tawh a kibang khat ang zahsuh a, tuale ka humsam ah ei man hi; 
tuale hlagau in lei le van kikalah ei khaito a, Pasien’ mangmunate sungah ama in 

Jerusalem leilu lam biehinn tuol sungnung lutna tunkot-a thangsietna a 
piengsah milim kitunna mun ei tun hi. 

4Tuale khum tahah Israel Pasien’ minthanna na om a, tua pen kuom sunga ka 
musa mangmuna tawh kibang hi. 

5Tua ciengin Pasien in ka kungah, “Mihing aw, leilu lam nga-in dahto in,” ei ci hi. 
Tuaci’n leilu lam nga-in ka dahto leh khumtah maitam tunkot leilu lam lutna 
munah tami thangsietna milim na om hi. 

6Ama in keima kungah, “Mihing aw, amate in keima’ munsiengtho panin a 
gamlapi ah ei nawmang thei nadingun tam munah Israel innkuonte in a 
kidahhuoi gamtatnate a bawl uh na mu ei mah? ei ci hi. 

7Tuale ama in inntuol lutna-ah ei peipi hi; keima in ka en leh kulvang mun khat 
na om hi. 

8Tua ciengin ama in ka kungah, “Mihing aw, tua kul to vawi,” ei ci hi; ka to pai leh 
khum munah kot khat ka mu hi. 

9Ama in kei kungah, “A sungah tum inlen, a mudahuoi a gamtatnate uh va en 
ta’n,” ei ci hi. 

10Tuaci’n kei zong pei-in ka va en ta hi; khumtah kawm tung tengah a bawhva 
ganhing namcin’ lim, a kidahhuoi gamsa lim, le Israel innkuonte’ bieh ganhing 
namcin lim na kisuoi hi. 

11Amate mai-ah Israel innkuon’ upa sawmsagite a na ding a, tuate lahah 
Shaphan’ tapa Jaazaniah zong na ding hi. Amate in gimnamtui kuong khat ciet a 
tawi vua, tuale van lamah gimnamtui halna meikhu a kato valuh hi. 

12Tua ciengin ama in ka kungah, “Mihing aw, miel lahah Israel innkuon upate in 
a milim inndan sung ciet vua a bawl uh na mu zo tai mah? Azieh pen amate in, 
‘TOPA in eite ei mu lo hi, TOPA in tam gam nuasie ta hi,’ ci uhi,” ei ci hi. 

13Ama in keima kungah, “Tam teng sanga a mudahuoi zaw a bawlte uh na mu lai 
ding hi,” zong ei ci hi. 

14Tua ciengin ama in TOPA’ biehinn sung lutna leilu lam tunkot ah ei tut a, 
khumnah Tammuz a kici pasien kaa-in numeite a to uhi. 

15Tua ciengin ama in ka kungah, “Mihing aw, tami na mu tai mah? Tam teng 
sanga a mudahuoi zaw na mu lai ding hi,” ei ci hi. 

16Tuale ama in TOPA’ leituol sungnungah ei peipi hi; khumtah, TOPA’ biehinnpi 
lutna innhlap le maitam kikalah mi sawmni le nga tang ding khat na om 
a, TOPA’ biehinn nua ngatin nisuona lam a nga vua, nisuona lam nga-in ni bie-in 
a na khupbawh uhi. 

17Tua ciengin ama in ka kungah, “Mihing aw, tami na mu zo tai mah? Tami sunga 
Judah innkuonte in a bawl uh a mudahuoi a gamtatnate uh a siehuoi seng sih 
amah? Amate in tatsietna tawh gamsung kidimsahin, ka lungthah zawh lai 
nadingin ei phin ding uh a kul ma amah? En in, a nahkuo vuah singba a siet uh 
khula! 

18Tua ahi ziehin lungthahna tawh amate tungah ka gamta ding hi; ka mit in 
amate mu loin ka koi sih ding a, zong ka khuotuo sih ding hi; tuale keima’ zahna 
ah awging tahin ang kiko vangun a thungetna uh ka ngaipieh sih ding hi,” ei ci hi. 

Ezekiel 9 

Milim Biete Kithana 

1Tua ciengin keima’ zahin nahpi tahin ama ang kiko a, “No khuopi a that mite 
aw, ei nai unlen, na khut vuah suhsiet nading na hiem uh hing tawi ciet un,” a ci 
hi. 

2Tuale leilu lam kinga kotpi tungnung lam panin mi guh hing pei-in a khut vuah 
mi thana hiem khat ciet a tawi uhi; amate lahah pasal puonkang sil khat om a, a 
pangah laitui bung khat a tawi hi. Amate ang tumin sumngo maitam gei-ah ang 
ding uhi. 

3Khum laitahin a om ngaina Cherub panin Israel Pasien’ minthanna vang ang 
peito a, biehinn kotbieng ah ang khawl hi. TOPA in puonkang a sil, a panga laitui 
bung nei pa ang hlan hi; 

4tuale ama kungah, “Jerusalem khuopi sung zosie ah vah kawikawi inlen, tua 
sunga sil mudahuoi kibawl zosie ziehin khuisa-in a tau mite’ talpangah melicina 
va bawl ta’n,” a ci hi. 

5Ama in midangte kungah, “Khuopi sung zosie-ah ama nua zui unlen mi va that 
ta un; na mit un mu lo a nei sih ding a, koima zong na khuotuo sih ding uhi. 

6Puteh, tangval, ngahnu, numei, naupangte that sieng unlen, ahi vangin ciemtena 
nei poma khoikha sih un. Tuale ka biehinn ah pan pai un,” a ci hi. Tuaci’n amate 
in biehinn mai-a om upate lahah a pan pai uhi. 

7Tua ciengin ama in a kung vuah, “Biehinn buasah unlen, a leituol tengah misi 
luong dimsah un. Kuon ta un!” a ci hi. Tuaci’n amate kuonin khuopi sungah mi a 
thatgam uhi. 

8Amate in mi a tha laitahun kei guoh ei nuasie vua, tuale kei zong tuol kunin ka 
bawhsuh a, “Kadei TOPA Pasien! Jerusalem tunga na lungthahna na sunhlah 
ziehin Israel a omsun teng zong na thagam sieng ding ahi ta amah?” ci-in ka kiko 
hi. 

9Ama in keima kungah, “Israel innkuonte le Judah innkuonte’ khielna nah gol 
seng luo hi; gam sung teng sisan tawh kidim a, khuo sung teng letatna tawh 
kidim hi; azieh pen amate in, ‘Gam sung, TOPA in taisan zo a, TOPA in mu nawn lo 
hi,’ ci uhi. 

10Kei ka hi leh ka mit in mu lo nei loin khuotuona zong ka nei sih ding a, a 
gamtatnate uh amate tungah ka tusah ding hi,” ei ci hi. 

11Tua ciengin puonkang a sil, a panga laitui bung tawi pa in thu ang nua tutkia a, 
“Nei sawl bangin ka sem zo hi,” ei ci hi. 

Ezekiel 10 

Pasien’ Minthanna in Jerusalem Nuasie 

1Tua ciengin ka en leh, cherub-te lu tungson a kuoh kimkiam tungah 
sapphire tawh a kibawl kumpi topha bang pien khat ang kilang hi. 

2Ama in puonkang silpa kungah, “Cherub-te nei-a a om lengkang kipeite 
kawmah lut in; cherub-te lahah mei-am na khutdim ham inlen khuopi tungah 
thezah in,” a ci hi. Keima in ka en leh a sungah ama a lut hi. 

3Tu-in mipa ang lut ciengin cherub-te biehinn leitaw lam pangah na ding uhi; 
tuale meiilum khat in biehinn tuol sungnung teng ang khu hi. 

4Tua ciengin cherub tung panin TOPA’ minthanna vang ang kato-in biehinn 
sangkil ah ang om hi. Biehinnpi meiilum tawh kidimin a tuol 
teng TOPA’ minthanna vang in a tanvah hi. 

5Vanglienpa a ham ciengin a awging bangin biehinn inntuol pulam dongah 
Cherub-te’ hlazap ging kiza hi. 

6Ama in puonkang silpa kungah, “Cherub-te lahah a om lengkang kipeite lah 
panin mei la in,” ci-in a sawl ciengin ama lutin lengkang gei khatah a ding hi. 

7Tuale cherub khat in cherub-te lah panin cherub-te lahah a om mei-am lamah 
a khut zahin mei-am pawlkhat la a, puonkang silpa’ khut sungah tua mei-am a 
koi hi. Tua pa in zong mei la-in a pei hi. 

8Tua cherub-te in a hla nei vuah mihing khut tawh a kibang a nei ciet uhi. 

9Keima in ka en leh, cherub-te gei-ah lengkang li om a, cherub khat’ pangah 
lengkang khat ciet om hi; tuale lengkangte beryl suong bangin a tee dimdiem hi. 

10Tuate’ melpuoh dan ahile a li-un a kibang ciet vua, lengkang khat sunga 
lengkang dang khat a om a bang uhi. 

11Amate a pei cieng ule kihei tawm loin amau’ ngatna lite khat popo ah a pei thei 
uhi; a pei masa pen kingatna lam lamah a zui vua, a kihei vateh sih uhi. 

12Tua lengkang lite in-a vielkuolte le a kamnate, a hlate le a lengkangte ah- amau’ 
pumpi zosie teng dimin mit a nei uhi. 

13A lengkangte pen ka zahna-ah “lengkang kipeite” kici hi. 

14Amate in maitang li ciet nei uhi: a masa pen cherub maitang, a nina mihing 
maitang, a thumna humpi maitang, le a lina muvanlai maitang ahi hi. 

15Cherub-te ang kato uhi. Tamte pen Chebar gun gei-a ka mu ganhing lite ma ahi 
hi. 

16Cherub-te a kin ciengun a lengkangte zong amate tawh a kinton hi; tuale 
cherub-te in lei panin a lengto dinga a hla uh a zah ciengin amate lampang pana 
a om lengkangte a piel sih hi. 

17A khawl uh ciengin adangte zong khawl a, a kato uh ciengin a dangte zong 
amate tawh kato hi; azieh pen amate sungah ganhingte’ hlagau a om hi. 

18Tua ciengin biehinn sangkil panin TOPA ang pusuohin cherub-te tungson ah 
ang khawl hi. 

19Cherub-te in ka muna-ah a hla uh ang zahto vua, lei panin a kung vua om 
lengkangte tawh a kato uhi. TOPA’ biehinn lutna nisuona lam tunkot ah amate a 
khawl uhi; tuale amate tungah Israel Pasien’ minthanna vang a om hi. 

20Tam teng pen keima in Chebar gun gei-a Israel Pasien nei sontahah ka na musa 
ganhingte ahi uhi; amate pen cherub-te ahi lam zong ka thei hi. 

21Amate in maitang li ciet, hla li ciet le a hla nei vuah mihing khut bang a nei ciet 
uhi. 

22Amau’ maitang pen Chebar gun gei-a ka musa maitangte ma bang a, a pei 
ciengun a mailam ciet ma-ah tangtahin a pei uhi. 

Ezekiel 11 

Thukuppi Gilote tunga Thukhenna 

1Hlagau in keima ei domto a, nisuona lam a kinga TOPA’ biehinn nisuona lam 
tunkot ah ei peipi hi. Khum mun tunkot lutna ah mihing sawmni le nga a om hi; 
khumte lahah mipi makai Azzur’ tapa Jaazaniah, Benaiah’ tapa Petlatiah-te na 
om uhi. 

2Ama in ka kungah, “Mihing aw, tam pasal teng pen khuopi sunga sietna a 
bawlsawmte le thu gilo a mopte ahi uhi; 

3amate in, ‘Inn lam nading hun nai lo hi; tam khuopi pen beel ahi a, eite pen sa i 
hi uhi,’ a ci uhi. 

4Tua ahi ziehin amate langkhatah thu va gen ta’n; mihing aw, thu va gen ta’n,” ei 
ci hi. 

5Tua ciengin ka tungah TOPA’ hlagau ang tu a, ama in keima kungah, “TOPA in tam 
bangin gen hi, ci-in gen in: Israel innkuonte aw, na ngaisutna uh tami ahi hi; na 
lungsim sung vua na ngaisutnate uh ka thei hi. 

6Tami khuopi sungah mi tampi na that zo ta vua, na mithasate utawh a lampi 
teng na dimsah uhi. 

7Tua ahi ziehin TOPA in tam bangin gen hi: khuopi sunga na thasa uh misite pen 
sa ahi vua, tami khuopi pen a huonna beel ahi hi; ahi vangin tua khuopi sung 
panin note ang kiladawh ding hi. 

8Note pen namsau giingte na hi uhi; na tung vuah namsau kang tusah ding 
hi, TOPA Pasien in ci hi. 

9Keima in tua sung panin note hing ladawhin gamdang mite’ khut sungah kang 
pie ding a, note tungah thu kang khen ding hi. 

10Namsau tawh na si ding uhi; keima in Israel gamgi-ah thu kang khen ding hi. 
Tuale note in keima TOPA ka hi lam nei thei ding uhi. 

11Tami khuopi pen na beel uh hi loin no zong a sunga sa na hi sih ding uhi; keima 
in Israel gamgi-ah note thu kang khen ding hi. 

12Tua ciengin ama’ thukhamte le a ngaina kipte zui loin, na kimvel vua minamte’ 
ngaina dan banga a gamta note in keima TOPA ka hi lam nei thei ding uhi,” ei ci 
hi. 

13Tua bangin thuphuon ka gen laitahin Benaiah’ tapa Pelatiah a si hi. Tua ciengin 
khupbawhin ka kap vapo a, “Kadei TOPA! Israel a omlai teng a that sieng ding na 
hi ta amah?” ka ci hi. 

Pasien in Israel a Ngaingai Hisahkia ding 

14Tua ciengin TOPA’ thu keima kungah ang tung hi: 

15Mihing aw, Jerusalem-a teng mite in na tanaute, na sanggamte, na 
saltanpite, Israel innkuon buppi’ thu a gen vua, “TOPA kung panin amate a gamla 
pei zo ta uhi; eite’ luo dingin tami gam ei kipie zo hi,” ci-a a na gente khu a unpi-
un tam mite ahi uhi. 

16Tua ahi ziehin, “TOPA in tam bangin ci hi: minamte lahah amate gamlapi-ah 
hemdawhin, gam tuomtuomte lahah amate ka thezah vangin, gam tuomtuom a 
tunna mun zosie vuah bakhat sung amau’ mun siengtho-in ka om hi. 

17Tua ahi ziehin gen in: TOPA in tam bangin gen in, a ci hi: mite sung panin note 
kang khawmtuo ding a, na kithezahna uh gam tuomtuomte panin hing sutuo-in 
Israel gam kang pie ding hi. 

18Khumnah amate a tun ciengun, a kidahhuoi na zosie le a mudahuoi na zosie a 
paikhie ding uhi. 

19Keima in amate lungtang khat pie-in, amate sungah hlagau tha khat ka guong 
ding hi; keima in a satah panun suong lungtang lahpiehin satah lungtang ka guon 
ding a, 

20tuaci’n amate in ka thukhamte a zui ding vua, ka ngaina kipte kemcingin a 
mang ding uhi. Tua ciengin amate keima’ mi hi ding a, kei amau’ Pasien ka hi 
ding hi. 

21Ahi vangin amau’ lungtang in amau’ sil kidahhuoite le amau’ sil mudahuoite a 
lunggul vua ahile, keima in amau’ lu tungah a gamtatnate uh ka tusah ding 
hi, TOPA Pasien in ci hi. 

22Tua ciengin cherub-te in a kung vua om lengkangte tawh a hla a zahto vua, a 
tung vuah Israel Pasien’ minthanna vang a om hi. 

23Tuale khuopi laikim panin TOPA’ minthanna vang kato a, khuopi nisuona lam 
muol tungah a khawl hi. 

24Hlagau in Pasien’ mangmunate sungah keima ei domto-in Chaldea gam 
saltangte kungah ei peipi hi. Tua ciengin ka mangmuna in keima ei nuasie ta hi. 

25Tuale TOPA in ei musah zosie saltangte kungah ka gen hi. 

Ezekiel 12 

Judah’ Saltanna Kilah 

1 TOPA’ thu ka kungah ang tung hi: 

2Mihing aw, mu nading mit nei napi khuo a mu lo, nang pen zah nading bil nei 
napi khuo a za lo, a ledo innkuon lahah a teng na hi hi; 

3bangzieh ahei cile amate pen a ledo innkuon ahi uhi. Tua ahi ziehin, mihing aw, 
galtai dingin puonlom ziel inlen suntangpi-in amate muna-ah galtai dingin pei 
in; na opna mun panin mundang khatah galtai ding bangin amau’ muna-ah na 
pei ding hi. A ledo innkuon ahi vangun a thu thei kha sam ding uhi. 

4Galtai dingte bangin sunlai-in amate muna-ah na puonlom na puo ding hi; galtai 
dingte bangin nitahin zong amate muna-ah na puo ding hi. 

5Amate muna-ah kul tovang inlen khum panin na puonlomte puo in. 

6Amate mitmu-in tua puonlomte na liengko-ah na khang ding a, miel lahah na 
puo ding hi; leitang na mu lo nadingin na maitang na tuom ding hi; azieh pen 
Israel innkuonte adingin lim khatin nang kang bawlzo hi. 

7Kei zong thu ei kipieh bangin ka bawl hi. Galtai dingte bangin sun lai-in ka 
puonlom guongin nitahin ka khut tawh kul ka tovang hi; khuomiel ciengin ka 
vante ka la a, a mitmu-un tuate ka liengko-ah ka puo hi. 

8Zingmawng ciengin TOPA’ thu ka kungah ang tung hi: 

9Mihing aw, a ledo innkuon ahi Israel innkuon in na kungah, “Bang bawl na hei,” 
ang ci sih uh amah? 

10Amate kungah, “TOPA Pasien in tam bangin a gen hi: Tami thuphuon pen 
Jerusalem khuo-a ulienpa le tua sunga om Israel innkuon vannuoi tawh kisai ahi 
hi,” ci in. 

11“Note adingin kei lim khat ka hi hi: keima in ka bawlsa bangin amate tungah 
kibawl ding hi; amate galtai le saltangin a pei ding uhi,” ci in. 

12Tuale amate lahah ulienpa khat, miel lahah a puonlom a liengko tungah 
khangin a peikhie ding hi; ama in kul tovangin khum panin a puo ding hi; ama in 
a mit tawh leitang a mu lo nadingin a mai tuom ding hi. 

13Ama tungah ka ngenthang ka zah ding a, ka thangah ama a awh ding hi; tuale 
Chaldea gam Babylon ah ama ka zawpi ding a, hinanle tua khuopi a mu sih ding 
hi; tuale ama tua munah a si ding hi. 

14Keima in ama panpi dinga ama’ kimvela om zosie, a galkap zosie, muncin 
tengah ka thezah ding hi; tuale keima in namsau dawsa-in amate ka nuadel ding 
hi. 

15Tuale minamte lahah amate thethangin gam tuomtuom ah ka thezah ciengin 
amate in keima TOPA ka hi lam ei thei ding uhi. 

16Ahi vangin minamte lahah a pei peina vuah a mudahuoi a gamtatna zosie uh a 
gen thei nadingun namsau, kielpi le natpi panin amate tawmno khat ka 
suohtasah ding hi; tua ciengin amate in keima TOPA ka hi lam ei thei ding uhi. 

Thukhenna Kikhinto Lo 

17 TOPA’ thu ka kungah ang tung hi: 

18Mihing aw, a citun pumin na an ne inlen, zauna le linna tawh na tui dawn in; 

19tuale gam sung mite kungah thu gen inlen, Israel gam sunga om Jerusalem-a 
tengte tawh kisai-in TOPA in tam bangin gen hi: Amate in zauna tawh an a ne ding 
vua, lungkham kawmin tui a dawn ding uhi, bangzieh ahei cile khum sunga 
tengte zosie’ tatsietna ziehin a gam sunga om mi zosie kitomgam ding hi. 

20Mi tenna khuopite hawmsuohin a gam uh gamkhing a suoh ding hi; tuale 
amate in kei pen TOPA ka hi lam ei thei ta ding uhi. 

21 TOPA’ thu ka tungah ang tung hi: 

22Mihing aw, “Hun le nite kisawtsah-sah, mangmuna zosie lah bangma hi sih,” 
ci-a Israel gam sunga na zah uh paunah pen bang hi mawh ahei? 

23Tua ahi ziehin amate kungah, “TOPA in tam bangin gen hi: Tam paunah ka 
tawpsah ta ding a, amate in Israel gam sungah paunahin a zang nawn sih ding 
uhi,” ci-in gen in. Ahi vangin amate kungah, “Hun le nite ang nai ta a, mangmuna 
zosie a tangtun nading zong ang nai ta hi. 

24Azieh pen Israel innkuon sungah mangmuna zuou ahi sihle aisanna zuou om 
nawn lo ding hi. 

25Ahi vangin keima TOPA in ka thugen ding ka gen ding a, kiheh nawn loin ang 
tangtung ding hi; ahi vangin no a ledo innkuonte aw, keima in ka thugente na hin 
sungun kang tangtungsah ding hi, TOPA in ci hi. 

26 TOPA’ thu ka tungah ang tung hi: 

27Mihing aw, Israel innkuonte in, “A mangmuna uh mailam kum tampi ading hi 
a, a thu genkholte uzong hun sawtpi ading ahi hi,” ci uhi. 

28Tua ahi ziehin amate kungah, “TOPA in tam bangin gen hi: Ka thugen khat zong 
a kihehsah nawn sih ding a, ka thugente a tangtung ding hi, TOPA Pasien in ei ci 
hi. 

Ezekiel 13 

Kamsang Zuoute Kimawsah 

1 TOPA’ thu ka kungah ang tung hi: 

2Mihing aw, Israel kamsangte langkhatah thu phuong in; amau’ ngaisutna banga 
thuphuon mawh gente kungah tam bangin gen in: “TOPA’ thugen ngai un!” ci in. 

3TOPA Pasien in tam bangin a gen hi: Bangma mu kei lopi amau’ lungsim banga 
a mot gamtat kamsangte in gimna a thuoh ding uhi! 

4Israel aw, na kamsangte uh pen inn kisie lahah a om si-alte a bang sieng ta uhi. 

5TOPA’ ni-a gal kisimna-ah Israel innkuonte in a nan zawh nadingun, amate 
adingin kulpi vangte ah na kato sih vua, kul zong na bawlpha sih uhi. 

6Amate in zuou mang mu-in zuou ai a san vua, TOPA in a sawl lo vangin, “TOPA in 
gen hi,” ci-in a thugente uh a tangtung ding bang kehin a ngah kenkon uhi! 

7Note in ka gen khah lo mawh vangin, “TOPA in gen hi,” na ci ciengun zuou mang 
mu-in zuou aisan hi lo na hi uh amah? 

8Tua ahi ziehin TOPA Pasien in tam bangin gen hi: A manlo-a na thugente ule na 
zuou mangmunate uh ziehin note kang langpang hi, TOPA in ci hi. 

9Ka khut in mangmuna zuou a mu le aisanna zuou a gen kamsangte ka langpang 
ding hi; ka mite thu vaihawmna-ah amate kihal lo ding a, Israel innkuon laibu 
sungah zong a min uh kikhum loin, Israel gamah a lut thei sih ding uhi; tuale note 
in keima TOPA ka hi lam nei thei ding uhi. 

10A tahtahin kilemna om lopi amate in, “Kilemna om hi,” ci-in ka mite a puikhiel 
uhi; azieh pen mipi in kulpi a cien ciengun tam kamsangte in a tungah leikang a 
zutpieh uhi. 

11A tunga leikang zutte kungah kulbang cim ding hi, ci-in gen in. Um le beela 
buoh bangin guo ang zu ding a, gielpite ang kie-in huipi in a mutmang ding hi. 

12Kulpi a cip ciengin, “A tunga na zut uh leikangte hei-ah a om sieng ta e?” ang 
kici lo ding amah? 

13Tua ahi ziehin TOPA Pasien in tam bangin gen hi: Ka thangpaina tawh huipi ka 
langsah ding a, ka lungthahna ziehin guopi zusahin ka thangpaina ziehin gielpi 
in tua kulpi ka susiesah ding hi. 

14A khuombul a daw sieng nadingin note in leikang tawh na zut uh tua kulpi 
tuolah ka matsah ding hi; tua kul ang cip ciengin a sungah na sigam ding uhi; 
tuale note in keima TOPA ka hi lam nei thei ta ding uhi. 

15Tua bangin kulpi tung le leikang zutte tungah ka thangpaina ka tungsah ding 
hi; tuale keima in amate kungah kulpi om nawn lo a, a zutte zong om nawn lo hi, 
ka ci ding hi. 

16Jerusalem tawh kisai thu phuongin kilemna om lopi kilemna om hi, ci-a mang 
a mu Israel kamsangte om nawn lo hi, TOPA Pasien in ci hi. 

17Mihing aw, nang na hi leh amau’ ngaisutna banga thu a phuong na mite’ tanute 
lam nga in; amate langkhatah thu phuong inlen 

18TOPA in tam bangin gen hi, ci in: Mihingte’ hinna a mat nadingun a khuttawng 
vua a bul ding uh dawi-ai a khuipieh, mihingte zosie’ lutunga a khip ding uh 
lukhu a bawlpieh numeite in gimna a thuoh ding uhi! Note in ka mite’ hinna 
thapiehin noma’ hinna hu ding na hi uh amah? 

19Zuouthu a um ka mite, mangbuham le moh themkhat nga thei nadingin na 
zuouthu utawh a si lawm lote sisahin a hing lawm lote na hinsah ziehun note in 
ka mite lahah nei minsiesah uhi. 

20Tua ahi ziehin TOPA in tam bangin gen hi: Na mihingte matna uh ahi na dawi-
aite uh ka langpang hi; na ban panun tuate ka botsat ding a, vasa banga na mat 
uh mihingte ka suohtasah ding hi. 

21Na lukhu khuite uzong ka botkeh ding a, na khut sung panun ka mite ka 
hundam ding hi; note’ khut sungah gamsa kiman bangin amate a om nawn sih 
ding uhi; tuale keima TOPA ka hi lam note in nei thei ding uhi. 

22Keima in amate ka lungkiehsah sih vangin note in a manlopi-in mi dihte na 
lungkiesah vua, migilote a gitlo gamtatna panun kihei loin a hinna uh a hutdam 
lo nadingun na hantawh zawsop uhi; 

23tua ahi ziehin note in mangmuna zuou na mu nawn sih ding vua, aisanna zong 
na bawl nawn sih ding uhi; keima in na khut sung panun ka mite ka hundam ding 
hi. Tua ciengin note in keima TOPA ka hi lam nei thei ding uhi. 

Ezekiel 14 

Pasien’ Thukhenna a Manna Kigen 

1Keima kungah Israel upa pawlkhat ang pei-in ka mai-ah ang to uhi. 

2Tuale TOPA’ thu ka kungah ang tung hi: 

3Mihing aw, tam mite in a lungsim sung vuah a milimte a bie ta vua, a kipal 
nadingun a masang vuah amau’ khielna a koi uhi; amate thu ka kimopsah 
talawm ding amah? 

4Tua ahi ziehin nang in amate hopi inlen, TOPA Pasien in tam bangin gen hi, ci-in 
amate kungah gen in: A lungsim vuah milimte bie-in a mai vuah a kipalpua 
nadingun amau’ khielna a koi vua, ahi vangin a milim honpite utawh kamsangpa 
kunga ang pei Israel innkuonte lahah a koimapo keima TOPA in ka dawng ding a, 

5a milimte uh ziehin kei tawh a kigamla Israel innkuonte’ lungsim a unpi-in ka 
mat zawh nadingin ka bawl ding hi. 

6Tua ahi ziehin TOPA Pasien in tam bangin gen hi, ci-in Israel innkuonte tungah 
gen in: Kisia unlen, na milimte ule na sil kidahhuoi zosie uh hing nua ngat unlen 
hing kihei un. 

7Bangzieh ahei cile Israel-te ahi sihle Israel-te lahah a teng pemta khatpo kei 
tawh a kikhenkhiet nop a, a lungtang ah a milimte bie-in a mai-ah kipal nading 
gitlona a koi a, tuaci’n kei thu dong dinga kamsangpa kunga a pei leh, TOPA ahi 
kei mama in amate ka dawng ding hi. 

8Amate ka lang-et ding a, lim le thu gentena-in bawlin ka mite lah panin amate 
ka hemkhie ding hi; tuale keima TOPA ka hi lam note in nei thei ding uhi. 

9Kamsang khat kisolin zuouthu kamteng khat a gen leh keima TOPA in tua 
kamsangpa ka na solsa ahi a, keima in ama langkhatah ka khut zahin ka mi 
Israel-te lah panin ama ka susie ding hi. 

10Tuale amate tunga dan kipiehna amate ma in a thuoh ding vua, thudong pa’ 
dan thuohna le kamsangpa’ dan thuohna kibang ding hi. 

11Tuaci’n ka kung panin Israel innkuonte a vahmang nawn sih ding vua, a 
khielna vannuoi utawh amau le amau a kibuasah nawn sih ding uhi. Tua ciengin 
amate keima’ mi ahi ding vua, keima amau’ Pasien ka hi ding hi, TOPA Pasien in 
ci hi. 

12 TOPA’ thu ka kungah ang tung hi: 

13Mihing aw, gam khat in keima langkhatah thuman lo tahin ka tungah mawna 
ang bawl ciengin keima in ama langkhatah ka khut ka zah a, tuale a an pienna uh 
sutanin a tung vuah kielpi tungsahin tua gam panin mihing le ganhing ka 
thatgam a, 

14amate sungah Noah, Daniel, le Jacob tam mihing thumte nangawn om nan uleh 
amau’ dihna tawh amau’ hinna beh a hu zo ding uhi, TOPA Pasien in ci hi. 

15Gamkhing a suo nadingin gamsung tengah a susie ding gamsate hla leng, 
gamsate ziehin tua gam nawhin koima a pei sih ding hi; 

16keima a nungta ka hi ma bangin, tam mihing thumte nangawn tua gamah a om 
bang uh hileh zong, amate in a tanute ule a tapate uh a hundam zo tuon sih ding 
uhi; amate beh a kihundam zo ding vua, ahi vangin khum gam pen koima ten 
lona gamkhing suoh veve ding hi, ci-in a hing zing TOPA Pasien ka kiciem hi. 

17Ahi sihle keima in tua gam sungah namsau sawlin, “Gam sung tengah namsau 
pei kawikawi heh,” ci-in tua gam sung panin mihingte le ganhingte ka suhmang 
leh; 

18keima a nungta ka hi ma bangin tam mihing thumte tua gam sungah om zong 
nan uleh amate in a tanute le a tapate uh a hun zo tuom sih ding vua, hizongle 
amate beh ma a kihundam zo ding uhi, TOPA Pasien in ci hi. 

19Ahi sihle tua gam sungah pul natna tungsahin ka thangpai ziehin amate tungah 
sisan luongsahin, tua gam sung panin mihing le ganhingte sumaimangin, 

20keima a nungta ka hi ma bangin Noah, Daniel le Job-te a sungah a om uh hinan 
lezong, a tanute le a tapate uh a hundam zo tuom sih ding vua, amau’ dihna tawh 
amau’ hinna beh ma a hundam zo beh ding uhi, ci-in a hing zing TOPA Pasien ka 
kiciem hi. 

21Tua ahi ziehin TOPA Pasien in tam bangin gen hi: Keima in mihing te le 
ganhingte a sumaimang dingin Jerusalem tungah a zauhuoi thukhen nasepna 
nam lite ahi namsau, kielpi, gamsate, le pulnatna ka tunsah ciengin tua sangin 
hamsa zaw lai ding hi! 

22Hizongle tanute le tapate peipi dingin a suohta pawlkhat tua khuo sungah 
kinuasie ding hi; na kung vuah amate ang pei ding uhi. Amau’ gamtat luheh na 

mu ciengin Jerusalem tunga a sie ka tunsah zosie ziehin na lung a dam mai ding 
hi. 

23Amau’ gamtat luheh na mu ciengin amate in nang ang henem ding uhi; tuale 
nangma in khuopi sunga ka sil bawl zosie a mawhna ka bawl ahi lo lam na thei 
ding hi, TOPA Pasien in ei ci hi. 

Ezekiel 15 

Kimanna Nei lo Lenggui 

1 TOPA’ thu ka kungah ang tung hi: 

2Mihing aw, gammang singte lahah lenggui ba le lenggui sing in sing dangte zosie 
bang a ci phah zo ding ahei? 

3Bang khat popo bawl nadingin a sing a kila ngai amah? Mi khat in vankhaina-a 
zah ding singzum khet dingin a la uh amah? 

4Tua pen meitawna dinga kikoi ahi a, mei in a mong tuoh a kahvam ciengin a 
laikim meihol a suoh hi. Tua khu bangin a kimang ahei? 

5A kah masangin zong bangma-in a kizang thei sih hi; mei in katum a, meihol a 
suo ciengin a zahna bangza-in tawmzaw lai ding a, banga kimang thei bep ding 
ahei! 

6Tua ahi ziehin TOPA Pasien in tam bangin gen hi: Meitawna sing dinga ka pieh 
gammang singkungte lahah lenggui singte bangin, Jerusalem-a tengte zong 
tuaci’n ka pie ding hi. 

7Keima in amate ka lang-et ding hi; meikuong panin suohta nan ule mei in a 
katum veve ding uhi; tuale amate ka lang-et ciengin keima TOPA ka hi lam amate 
in ei thei ding uhi. 

8Muonhuoi lo tahin amate a gamtat ziehun, tua gam koima’ ten lona gamkhing 
ka suohsah ding hi, TOPA Pasien in ci hi. 

Ezekiel 16 

A Muonhuoi lo Pasien’ Monu 

1 TOPA’ thu ka kungah ang tung hi: 

2Mihing aw, Jerusalem tungah a mudahuoi a gamtatna teng theisah inlen, 

3tuale TOPA Pasien in Jerusalem tungah tam bangin gen hi, ci-in: Na kipatna le na 
pienna Canaan-te’ gam ahi hi; na pa Amor-te ahi a, na nu Hit-te ahi hi. 

4Na piendan ahile na suo ni-in na laigui ki-attan loin tui tawh ang kisil sieng sih 
a, ci tawh zong ang kizut loin puon tawh zong ang kitun sih hi. 

5Koima’ mit in ang khuotuo sih a, lainatna tam teng ang bawlpieh ding koima a 
om sih hi; ahi vangin gamlaha ang kipaithang hi, azieh pen na suo ni panin mite 
in ang nang ang kidah hi. 

6Na kungah kang suoh kha a, sisan naisan lahah na kipehpeh kang mu hi. Sisan 
naisan lahah na kipawi kang mu ziehin na kungah, “Hing in! 

7Lozau-a sing bangin khang in,” kang ci leh nangma nang khanglien a, na tun ang 
sangin ngahnu picing khat nang hi ta hi; na nawite ang baw a, na mul zong ang 
po ta hi; hinanle puon sil loin na guoh tangin na om hi. 

8Na kungah hing suohkia-in nang ma kang en hi; zawl dei-in lawm ngai na cing 
ta hi. Keima in ka puon mong zahin na zumsel teng kang khupieh hi. Keima in 
nangma kang kamciem a, nangma tawh thuciemna khat bawlin, tuale nang pen 
keima-a’ na hi ta hi, TOPA Pasien in ci hi. 

9Tua ciengin kang pumsil a, na tunga a baang site sawp siengin sathau kang nu 
hi. 

10A kiphan puon hoite kang silsah a, savun hoi tawh a kibawl kedap kang bunsah 
hi; pat puon hoite tawh kang khu a, puon kigan hoite tawh kang tuom hi. 

11Keima in kizepna manphate tawh nang kang zem hi: na banah tau hing bunsah 
a, na ngawngah khi kang awsah hi, 

12na nahkuo-ah nahba kang vawpieh a, na bil ah bilbate hing basahin na lu ah a 
etlawm kumpi lukhu kang khusah hi. 

13Ngun le kham tawh ang kizem a, na puonsilte pat puon hoite, puon kigan 
hoite le puon kiphan hoite vive ahi hi. Na neh ding zong annel tuipen, khuoizu le 
sathau ahi hi. Na mel ang hoi mama a, kumpinu dingin zong nang kilawm ta hi. 

14Na mel hoina ziehin minam cinteng lahah na minthanna a kizel hi, azieh pen 
nangma tunga kang pieh keima’ thupina in na mel hoina a bukimsah 
hi, TOPA Pasien in ci hi. 

15Ahi vangin nang in na mel hoina na muong a, na minthanna ziehin numei 
pahtat bangin na om ta hi. Na kunga ang vahle khat popo tawh kiphaltahin na 
lumton hi. 

16Na puon pawlkhat na ladawh a, nangma adingin a hoi mama biehbuhnote 
bawlin tuate tungah khatvei zong a pieng ngai nai lo mai lamah zong a pieng ngai 
nawn lo ding ahi pahtatna na gamta hi. 

17Nangma kang piehsa ka ngun le ka kham tawh a kibawl kizepnate la-in, 
nangma adingin pasal limin na bawl a, tuate tawh na lumton hi; 

18tuate khu nadingin a kiphan na puonte na la a, a mai vuah ka sathau le ka 
gimnamtuite na koi hi. 

19Na an dinga kang pieh- annel tuipen, sathau le khuoizute zong - tuate mai-ah 
gimnamtui biehna-in na lui hi; tua bang dan teng ahi hi, TOPA Pasien in ci hi. 

20Keima tawh na hinsa na tanute le na tapate na ladawh a, tua milimte nehtum 
dingin kithoina-in tuate na nei hi. Na pahtatnate kicing sa nai lo bangin na om 
hi! 

21Ka tate na that a, amate tungah biehna dingin na pie hi. 

22Tuale a mudahuoi na gamtatna zosie le na pahtatnate ziehin, na neu lai-a na 
sisan lahah na kipawina le puon sil loin na guohtanga na op lai na phawh kha 
nawn sih hi. 

23Na gitlona zosie teng zaw ciengin (gimna, gimna na thuoh ding hi! TOPA Pasien 
in ci a,) 

24nangma adingin dawsang khat na lam a, mun-awng cintengah nangma adingin 
bosang khat na bawl hi; 

25lamkabawm cintengah munsang lamin na mel hoina pahtatna-in na nei a, mi 
vahle zosie tungah na pumpi pie-in na pahtatna na khangsah semsem hi. 

26A huasan na innveng Egypt-te tawh na pahtat a, na pahtatna na khansah 
semsem ziehin kei nei lungthahsah hi. 

27Tua ahi ziehin nangma langkhatah ka khut zahin na an satanh ka khiem ding 
a, na thanghuoi gamtatna ang zumpi Philistia-te’ tanute ahi na galte’ dei bang 
bangin kang piedawh ta hi. 

28Na lungkim zo nai lo ziehin Assyria-te tawh zong na pahtat hi; amate tawh na 
pahtat a, na lungkim nai tuom sih hi. 

29Sumbawl Chaldea-te tawh tamveipi na pahtat a, tuate nangawn tawh zong na 
lungkim nai vaset sih hi. 

30Zum zie thei lo-a na pahtatnate ziehin tam teng zosiepi na bawl khu na lungsim 
gina maw sam e izaw, TOPA Pasien in ci hi; 

31lamkabawm cintengah na dawsang na lam a, mun-awng cintengah na bosang 
ding na bawl hi! Hinanle numei pahtat tawh na kibang sih hi, azieh pen nang in 
pahtat man sum na sang sih hi. 

32A pasal tanga khuolmite lamdawn numei angkawm nu! 

33Numei pahtatte zosie tungah letsongte kipie hi; hinanle na kingaipi mi zosie 
tungah na letsongte na pie a, na luppi dingin mun cinteng panin amate ang pei 
nadingun guhgol na pie zawsop hi. 

34Tuaci’n na pahtat dante numei dangte tawh na kibang sih hi: Koima in a pahtat 
dingin ang zawl sih a, sum tawh zong ang kiguoi loin nangma in sum na lepieh 
hi; nang pen mi tuompi khat na hi hi. 

35Tua ahi ziehin mi pahtat nu aw, TOPA’ thugen ngai in: 

36TOPA Pasien in tam bangin gen hi: Na huasan seng ziehin na kingaipite tawh 
lumtonin guohtanga na opna puon na khu lo zieh le, a mudahuoi na milim zosie 
le amate tunga na pieh na tate’ sisan ziehin, 

37keima in na kingai-a na nopsahpi zosie, na itte le na mudate zosie a unpi-in ka 
kaikhawm ding hi; nangma ang do dingin na kimvel panin amate kaikhawmin, a 
mai vuah na puonte kang suopieh ding a, tuaci’n na guohtanga na opna amate in 
ang mu ding uhi. 

38Keima in numei angkawmte le tuol thatte bangin thu kang khen ding a, nangma 
tungah thangpaina le thangsietna sisan ka tungsah ding hi. 

39Amau’ khut sungah kang pie ding a, amate in dawsang phelkhe-in na bosangte 
a susie ding uhi; amate in na puonsil hing sutpiehin na van hoite ang lahpieh 
ding vua, puon sil loin na guohtangin ang nuasie ding uhi. 

40Amate in note do dingin mi honpi hing zawpi-in suong tawh ang sep ding vua, 
namsau tawh ang semnen ding uhi. 

41Na innte mei tawh halin numei tampi’ mitmu-in na tungah thu a khen ding uhi; 
keima in na pahtatna kang tawpsah ding a, sum tawh mi na guoi nawn sih ding 
hi. 

42Tuaci’n keima in na tungah ka sinsona ka damsah ding a, ka thangsietna na 
kung panin a kihei ding hi; ham loin ka om ta ding a, ka lungthah nawn sih ding 
hi. 

43Na neu lai hunte na phaw nawn lo ziehin tam bang zosie teng tawh kei nei 
lungthahsah hi; tua ahi ziehin na gamtatna teng kang lukhuhsahkia 
hi, TOPA Pasien in ci hi. A mudahuoi na gamtatnate banah a thanghuoi-in gamta 
hi lo na mah? 

44En in, paunah zang mi zosie in nang tungtang ah “A tanu in a nu sun,” ci paunah 
a zang ding uhi. 

45A pasal le a tate a muda nu’ tanu na hi a, a pasalte ule a tate a muda sanggam 
numeite’ sanggam nu na hi hi; na nu Hit-te ahi a, na pa Amor-te ahi hi. 

46Na unu pen Samaria ahi a, na opna leilu lamah a tanute tawh a teng hi; tuale 
na naunu pen Sodom ahi a, na opna leitaw lamah a tanute tawh a teng hi. 

47Amau’ opdan bang beh na zui sih a, amau’ gamtat mudahuoite bangin na gamta 
hi; bakhat sungin na opdan zosie vuah amate sangin na gamtat siezaw hi. 

48Nang le na tanute bawl bangin na sanggam nu Sodom le a tanute in a bawl sih 
uhi, keima a nungta ka hi ma bangin, TOPA Pasien in ci hi. 

49Na sanggam nu Sodom’ khielna tami ahi hi: Ama le a tanute a kiphasah vua, 
amate in an khamval nei-in nuomsa tahin a om uhi, ahi vangin mizawng le mi 
cimawte a panpi sih uhi. 

50Amate a kihisah mama vua, ka mai-ah a mudahuoi nate a bawl uhi; tua ahi 
ziehin amate ka mu ciengin ka hemkhie hi. 

51Samaria in nang mawna alang zong a bawl sih hi; nang in amate sangin sil 
mudahuoite na bawlzaw a, tua na sil mudahuoi bawl teng zosie in na sanggam 
numeite midih danin kimusah hi. 

52Nang in zong na sanggam numeite a dih bangsah na hi ziehin mindaina kithuoh 
ta’n; amate sangin a mudahuoi zaw-in na gamtat ziehin nang sangin amate a dih 
tazaw uhi. Tuaci’n nang zong maizum inlen, na mindaina kipuoh in, azieh pen 
nangma in na sanggam numeite a dih danin na kimusah hi. 

53-54Zakona na thuohzawh nading le na sepsa zosie tungah maizumin amate 
adingin henepna na hi nadingin keima in Sodom le a tanute, Samaria le a tanute 
vangphatna ka piekia ding a, amau-a’ bangin nang zong vangphatna kang piekia 
ding hi. 

55Na sanggam numeite, Sodom le a tanute ahi ule a op ngai bangun a omkia ding 
vua, nangma le na tanute zong na op ngai bangun na omkia ding uhi. 

56-57Na gitlona ang kipholah masang, na kiphatsah hun lai-in na sanggam nu 
Sodom na kam tawh thusie gentena-in nei hi lo na mah? Tu-in nang pen 
Aram’ tanute le a innveng zosie ule Philistia-te’ tanute, le na kimvela a om ang 
muda mi zosie’ simmaw ehnehin na om ta hi. 

58Na thangtatna le na mudahuoi gamtatna teng ziehin gawtna na thuoh kul 
hi, TOPA in ci hi. 

Kumtawn ading Thuciemna 

59Ahi hi, TOPA Pasien in tam bangin gen hi: Kiciemna thuse loin thuciemna palsat 
zo na hi ziehin na gamtat bangin na tungah ka gamta ding hi; 

60hinanle na neu lai-a nang tawh i thuciemna ka ciemte ding a, nang tawh 
kumtawn adingin thuciemna ka bawl ding hi. 

61Tua ciengin na gamtat dante nang phawhkia ding a, nangma tawh ka bawl 
keima’ thuciem zieh hi loin, keima in na sanggam numeite, na unu le na nau nu 
a nipi-in ladawhin na tanute ahi dingin na kungah kang pieh hun ciengin na mai 
a zum ding hi. 

62Nangma tawh thuciemna ka bawl ding a, nangma in keima TOPA ka hi lam nei 
thei ding hi. 

63Na sil bawl zosie kang ngaidam ciengin na gamtatnasate na phawh ding a, ci 
nading mel thei loin omin na mai a zum sengin na kam na kehkia ngai nawn sih 
ding hi, TOPA Pasien in ci hi. 

Ezekiel 17 

Muvanlai Nite le Lenggui 

1 TOPA’ thu ka kungah ang tung hi: 

2Mihing aw, Israel innkuonte tungah thu hahsa khat phuong inlen, thugentena 
khat gen in. 

3TOPA Pasien in tam bangci hi, ci-in gen in: A hla a gol dedu, a hlakui a sau petput, 
a mul zong a pawl bielbuol muvanlai golpi khat, Lebanon ah va tu ta hi. Ama in 
taamtah dawn khat taw-in, 

4a dawnngeh khat hliehtawng hi. Sum bawlna gamah puo a, sumbawlte’ khuopi 
khat sungah va koi ta hi. 

5Tua ciengin tua gam panin khaici la-in tua khaici leihoina-ah a koi hi; ama in 
gielheh bameng bangin tui tamna munah singkung khat a suon hi. 

6Khum singkung ang khanglienin lenggui bazam niem khat ang suoh hi; a bate 
ama lam nga-in zamsuh a, a zungte a opna-ah om den hi. Tuaci’n lenggui khat 
ang suoh hi; a bate ang mengin a nate ang om hi. 

7A pum a gol, a hla a gol le a mul a pha mama muvanlai adang khat ang om hi. 
Tuale en vawi! Ama zieha tui a nga thei nadingin, ama lamah zunghla-in a bate a 
zamsah hi; 

8A ba tampi mengin a gate ga a, lenggui hoi khat a suo nadingin, tui nienna mun 
leihoina ah lenggui kisuon phakia hi. 

9 TOPA Pasien in tam bangin ci hi, ci-in gen in: Tua lenggui a khang zo ding amah? 
A gawptum nadingin phungbaw-in, muvanlai in a gate muotsahin gawptumsah 
ding a, a bameng thate zong vulsah lo ding amah? Tua lenggui phungbaw 
nadingin mi banhat ahi sihle galkap thahat kisam lo ding hi. 

10A kisuon phat ciengin a hing zo ding amah? Nisuolam huipi in ang mut gawp 
ciengin a unpi-in vulnang gawpin, a pona le ang khandawhna ah vulnang gawp 
lo ding amah? 

11Tua ciengin TOPA’ thu ka tungah ang tung hi: 

12Tu-in a ledo innkuonte kungah gen in: Tamte bang a cina ahei ci na thei sih uh 
amah? Amate kungah gen in: Babylon kumpipa Jerusalem ah ang pei-in, a 
kumpipa le a kumpi uliente manin, Babylon-a ama kungah a peipikia hi. 

13Ama in kumpi’ suonlehlahte khat zawpi a, ama tawh thuciemna khat bawlin a 
kiciemsah hi. (ama in gamsung uliente a kaimang sieng hi.) 

14Tuaci’n a kumpi gam kikhesuhin ama thu-in pongzo nawn lo a, tua khu ama’ 
thuciemna zuina tawh a hin zawh nading uh ahi hi. 

15Ahi vangin amate in sakolte le galkap tampite a pieh thei nadingin Egypt 
gamah palai sawlin ama a ledo hi. Ama a lawcing diei mah? Tua banga a sem mi 
pa a suohta zo diei mah? Thuciemna palsat napi suohta veve ding amah? 

16Keima a nungta ka hi ma bangin ama kumpi suohsah a, a kiciemna thusim loin, 
kumpipa tenna munah ama tawh a bawl thuciemna a palsat pa opna Babylon ah 
ama a si valon ding hi, TOPA Pasien in ci hi. 

17Mitampi’ hinna a kisuhmang nadingin phung kiciengin kulpi a kibawl ciengin 
a thahat Pharaoh’ galkapte le mihonpite in gal sungah ama a huzo sih ding uhi. 

18Azieh pen ama ciempelin thuciemna palsat a, a khut hlangin tam teng zosie 
sem ahi ziehin suohta vawt lo ding hi. 

19Tua ahi ziehin TOPA Pasien in tam bangin ci hi: Keima a nungta ka hi ma bangin, 
a thuse lo ka kiciemna le a palsat ka thuciemna ama ka lukhuhsah valon ding hi. 

20Keima in ama tungah ka ngenthang ka khu ding a, ka thangah ama a awh ding 
hi; Babylon ah ama ka zawpi ding a, khum munah keima ei langpan ziehin ama 
tawh thukhenna ah ka lut ding hi. 

21A kiteel a galkap zosie namsau tawh a si ding vua, a suohta sun teng zong 
muncin tengah a kithethang ding uhi; tuale note in keima TOPA in ka gensate na 
thei ding uhi. 

A Tawpna-ah Israel Kitawisang 

22 TOPA Pasien in tam bangin gen hi: Keima in taamtah sangpi panin a dawnngeh 
khat ka la ding hi; keima in tua khu ka suon ding hi. Keima in a dawnsang panin 
a ngumngeh khat ka hlieh ding hi; keimama in muolsang dawn khatah ka suon 
ding hi. 

23Ang bazamin a gate ang ga a, taamtah picing khat ang suo thei nadingin, Israel 
muolsang dawnah ka suon ding hi. Tua sing nei-ah va namcin a om ding uhi; a 
ba hlim nei-ah va namcinte in bu a tom ding uhi. 

24Gamlahah a po singkung zosie in keima TOPA ka hi lam ei thei ding uhi. Keima 
in sing sangte niemsahin a niemte ka sangsah hi; a na hingte ka gawsah a, a 
gawte ka hingsah hi. Keima TOPA in ka gensa ahi a, ka muolsuo ding hi. 

Ezekiel 18 

Mimal Mawpuohna 

1 TOPA’ thu ka kungah ang tung hi: 

2“Nu le pate lengga thua neh, a tate ha a za hi,” ci-in Israel gam tawh kisai-in tami 
paunah na gengen pen uh bang na cinopna uh ahei?” 

3Keima a nungta ka hi ma bangin, Israel gamah tami paunah na zang ngai nawn 
poma sih ding uhi, TOPA Pasien in ci hi. 

4Hinna zosie keima-’a hi, ci thei in; a pa’ hinna bangma in a ta’ hinna zong keima-
a’ ahi hi: a maw mipa beh si ding hi. 

5Mi khat a dih a, thuman le thutang tawh a gamtat a, 

6muol tung tengah an ne loin ahi sihle Israel innkuonte’ milimte enin a khuoda 
sih a, a vengpa’ zi suthang loin ahi sihle numei khat a nin nei laitahin a va luppi 
sih a, 

7mi koima khat zong gawt loin leibate kungah a vankhapte uh a piehkia a, mi 
suom loin a gilkielte an a pieh a, puon nei lote puon se-in 

8khamkholna sum a lah sih a, ahi sihle a met dingin sum leitawi pie loin khielna 
bawlna panin a khut a tuhzo a, thu kitu mite kikalah thumanin vaihawmin 

9ka thukhamte a zui a, ka ngaina kipte limtahin tangin muonhuoi tahin a gamtat 
leh, tua bang mi pen midih ahi hi; ama pen a hing valon ding hi, TOPA Pasien in 
ci hi. 

10Ama in a ngongtat, sisansuo tapa khat nei-in 

11tam teng khat penpen a bawl a, (a pa in tuate khat beh a sep lo vangin) 
muoltung tengah an ne-in a vengpa’ zi a suhthang a, 

12mizawng le mi tasamte gawtin mi suom a, vankhapte piekia loin milimte enin 
a khuoda a, mudahuoi-in gamta-in, 

13khamkholna sum a lah a, a met dingin sum a leitawisah leh, ama a hing ding 
amah? A hing sih ding hi. Ama in tam sil mudahuoi zosie a bawl zo ta hi; ama pen 
si valon ding a, a sisan ama luzang ma-ah tu ding hi. 

14Ahi vangin tam mipa in a pa bawl khielna zosie a mu tapa khat nei-in, ang 
lungngai-in tua bang ma-in ang bawl sih a, 

15muoltung tengah an ne loin ahi sihle Israel innkuon’ milimte enin a khuoda sih 
a, a vengpa’ zi zong suthang loin 

16koima tungah khielna a bawl sih a, vankhap la loin mi suom lo a, ahi vangin 
gilkielte an pie-in puon nei lote puon tawh a hui a, 

17khielna panin a khut tuzo-in khamkholna van a lah sih a, ahi sihle a met dingin 
sum leitawi pie loin ka thuciem kipte a tan a, ka thukhamte a zui leh, a pa’ mawna 
ziehin ama si lo ding a, a hing valon ding hi. 

18A pa ahile mi neisa paulah piehin, a sanggampa suom a, a mite lahah sil hoi lo 
a bawl ziehin ama in a khielna a silaw ahi hi. 

19Hinanle nang in, “A pa khielna ziehin bang dingin a tapa in gimna thuoh lo 
ahei?” na ci hi. Thuman le thutahin a tapa gamta-in, ka thukham zosie pilvang 
tahin a zui ciengin ama pen a hing valon ding hi. 

20A maw mipa a si ding hi. Nu le pa’ khielna a tapa in silaw lo ding a, a tapa’ 
khielna zong nu le pa in silaw lo ding hi; midih pa’ dihtatna pen ama-a’ hi ding a, 
migilo pa’ gitlona zong ama-a’ ma hi ding hi. 

21Ahi vangin migilote in a mawna bawl zosie uh panin ang kihei-in, ka 
thukhamte ang zui vua, thuman thutangin ang gamtat uleh, amate a hing valon 
ding uhi; amate a si vawt sih ding uhi. 

22Amau’ suhkhiel teng khat mama zong kiciemte nawn lo ding hi; amau’ bawl 
dihtatna ziehin amate a hing ding uhi. 

23Migilote sina ziehin ka lungdam sangin a gamtat hoi lona panun ang kihei-in 
hinna a nei na vuah lungdamzaw lo ding ka mah? TOPA Pasien in ci hi. 

24Ahi vangin mi dihte in a dihtatna panun ang piel vua, khielna bawlin migilote 
bang ma-in sil mudahuoite ang bawl uh ciengin, amate a hing thei ding uh amah? 
Amau’ dihtatna zosie khat zong a kiphawpieh sih ding hi; azieh pen a thuman lo 
ziehun maw a tanna ule a bawlsa uh mawnate ziehin amate a si ding uhi. 

25Hinanle note in, “TOPA silbawl zie a dih sih hi,” na ci uhi. Israel innkuonte aw, 
za un: Ka sil bawlzie a dih sih amah? A dih lo pen noma’ silbawl hizaw lo amah? 

26Midihte in a amau’ dihtatna pan kihei-in khielna a bawl ciengin tua ziehin 
amate a si ding uhi. 

27Migilote a gitlona panun kihei-in thuman thutangin a gamtat ciengun, amate 
in amau’ hinna a hundam ding uhi. 

28Amate ang lungngai-in a bawlsa uh khielnate panin ang kiheikia ziehun amate 
a hing valon ding vua, a si sih ding uhi. 

29Hinanle Israel innkuonte in, “TOPA silbawl zie a dih sih hi,” a ci uhi. Israel 
innkuonte aw, ka silbawl zie a dih lo ma amah? A dih lo pen noma’ silbawlte 
hizaw lo amah? 

30Tua ahi ziehin, Israel innkuonte aw, na unpi-un na gamtatna utawh kizui-in na 
tung vuah thu kang khen ding hi, TOPA Pasien in ci hi. Kisia unlen na khielna 
zosie uh panin hing kinuale un; tua ahi sihle khielna ziehin na kisietlaw ding uhi. 

31Keima nei dona vua sil suhkhiel na nei zosie uh a unpi-in paimang unlen, 
lungsim tha le lungtang tha puo un! No Israel innkuonte aw, bang zieha si ding 
na hi uh ahei? 

32Azieh pen koima a si ding ka nuom sih hi, hing kilekia unlen hing 
un, TOPA Pasien in ci hi. 

Ezekiel 19 

Israel’ Vang Kiem 

1Nangma na hile Israel uliente adingin 

2kaateng lo in: Humpite lahah humpi pi khu na nu ahi mawh veleh! Humpite 
lahah kuolin ama in a note a kem hi. 

3Ama in a note lahah khat a va khang hi; ama humpi khanglai khat suoh a, tuale 
ama in sa mat dan ding a sin hi; ama in misa ang ne hi. 

4Minamte in ama do dingin patauna aw a gingsah uhi; amau’ dum sungah ama a 
awh hi. tuale amate in siakawi tawh kai-in Egypt gamah a tunpi uhi. 

5Tua nu in a dong hi ta’ng ci mu-in, a kinepna a bei lam a thei bepin, a no dang 
khat la leuleu a, humpi khanglai khat suohsah hi. 

6Ama pen humpi khanglai khat ang suoh ta a, tuale humpite lahah ama a vah 
kawikawi hi. 

7Ama in a mun muonhuoite uh balkehin a khuopite uh ten lona a suohsah hi; a 
hawh vapuoh ziehin a gam le a gam sunga omte a unpi-un a citun uhi. 

8A kimvel mun tuomtuom panin ama do dingin mi namcin ang kuon uhi; amate 
in a tungah ngenthang a khu uhi; amau’ dum sungah ama kiman hi. 

9Amate in siakawi tawh a kai vua, bawng sung khatah khumin, Babylon kumpipa 
kungah ama a peipi uhi; Israel muoltung tengah a hawh a kizah nawn lo nadingin 
amate in thong sungah ama khum uhi. 

10Na nu, lui gei-a kisuon tha lengga um sunga lenggui bang a, tui kicinna gamah 
a ba tampi zamin ga tampitah ga hi. 

11A kung khau pen gam uhpa’ ciengkhutin a kizang a, a bazam tampite lahah ama 
a kitungto zehzawh a, a bazam teng tawh a san peupo ziehin a kidawh velvol hi. 

12Ahi vangin lungsona ziehin kibotdawh a, tuolah kipai hi; nisuona lam hui in 
ama semgaw hi; a gate kizutheu sieng hi. A kung khau pen gawpdawh a, mei in 
a katum dawh ta hi. 

13Tu-in gamgaw lah le tui tawmna gammang lahah a kisuontha kia hi. 

14A kung panin mei in kato a, a bate le a gate katum sieng hi, tuaci’n a kung khau 
om lo a, gam uhna ding ciengkhut om lo hi. Tam pen kaala khat ahi a, kaala-a 
kizang khat ahi hi. 

Ezekiel 20 

Israel-te’ Ledo Zingna 

1Kum sagi a cinna, a hla ngana, a ni sawm ni-in TOPA thu dong dingin Israel 
makai pawlkhat hing pei-in ka mai-ah ang to uhi. 

2Tuale keima kungah TOPA’ thu ang tung hi: 

3Mihing aw, Israel upate hopi inlen amate kungah, “TOPA Pasien in tam bangin ci 
hi, ci-in gen in: Bang dinga hing pei na hi uh ahei? Thu ei dong ding na hi uh 
amah? Keima a hing ka hi ma bangin, note thudawhin ka om sih ding 
hi, TOPA Pasien in ci hi. 

4Amate tungah thu khen ding na mah? Mihing aw, amate tungah thu khen ding 
na mah? Tua ciengin a pu a pate uh’ na bawlsa sil mudahuoite amate theisah 
inlen, 

5amate tungah tam bangin gen in: Israel ka teel ni-in, Jacob innkuon’ 
suonlehlahte tungah kiciemin Egypt gam sunga a om amate ka kitheisah a, amate 
tungah keima TOPA na Pasien uh ka hi hi, ci-in ka kiciem hi. 

6Khum ni-in Egypt gam panin amate peipi-in, amate dinga ka suipiehsa khuoizu 
le bawngnawi luonna gam, gam zosie lahah a hoipen munah amate tunpi dingin 
ka kiciem hi. 

7Tuale amate kungah ka genna-ah, mit hla vawt loin na et uh sil kidahhuoite 
paidawh unlen, Egypt milimte tawh noma le noma kibuasah sih un; 
keima TOPA na Pasien uh ka hi hi, ka ci hi. 

8Ahi vangin amate in kei ei ledo-in ka thu a ngai sih uhi; mit tuhna a nei uh sil 
kidahhuoite amate in paai tuon loin Egypt milimte zong a nuasie sih uhi. Tua 
ciengin ka thangpaina amate tungah buosuhin, amate dona-in ka lungthahna 
teng Egypt gamah tungsah vang, ci-in ka ngaisun hi. 

9Ahi vangin amau’ tenpi minamte mai-ah ka min a kigensiet lo nadingin ka min 
ka khuolna tawh na ka sem a, amate muna-ah kei mama kipholahin Egypt gam 
panin amate ka peipi hi. 

10Tuaci’n Egypt panin amate ka pui a, gamlah ka tunpi hi. 

11Ka thukhamte amate pie-in, ka ngaina kipte ka lah a, tua teng a zui poma a hing 
ding uhi. 

12Tua banah keima le amate kikalah lim khat ahi dingin ka sabbath-te zong 
amate ka pie hi. 

13Ahi vangin Israel innkuonte in gamlahah kei ei ledo uhi; a zui tapo a hin nading 
uh ahi ka thukhamte amate in zui loin ka ngaina kipte a nuol uhi; amate in ka 
sabbath-te a buasah gawp uhi. Tua ciengin gamlahah amate ka thagam nadingin 
a tung vuah ka lungthahna tungsah vang, ci-in ka ngaisun hi. 

14Ahi vangin amate ka peikhietpi ei mu minamte mai-ah ka min a kigensiet lo 
nadingin ka min ka khuolna tawh amate bangma ka law sih hi. 

15Tua banah amate ka piehsa gam, khuoizu le bawngnawi luonna gam, gam zosie 
lahah a hoipen munah peipi nawn sih vang ci-in gamlah amate tungah ka kiciem 
hi. 

16Bangzieh ahei cile amate in ka ngaina kipte nuolin ka thukhamte a zui sih vua, 
ka sabbath-te zong a buasah uhi. 

17Hizongle amate ka hepi a, keima in gamlahah amate susie loin, zong ka 
thatgam sih hi. 

18Keima in gamlahah a tate uh kung ah, “Na pu na pate uh’ thukhamte zui loin a 
ngaina kipte uh zong zui sih unlen, a milimte utawh noma le noma kibuasah sih 
un,” ka ci hi. 

19Keima TOPA na Pasien uh ka hi hi; keima’ thukhamte zui unlen, ka ngaina kipte 
limtahin tang un. 

20tuale keima le note kikalah lim dingin ka sabbath-te siengthosah un, tuaci’n 
note in keima TOPA na Pasien uh ka hi lam nei thei ding uhi. 

21Ahi vangin a tate un keima ei ledo uhi; amate in ka thukhamte a zui sih vua, a 
zui tapo hinlaw nading ahi ka ngaina kipte limtahin tang loin ka sabbath-te a 
buasah uhi. Tua ciengin keima in amate tungah ka thangpaina sungsuhin, amate 
dona-in ka lungthahna teng gamlahah tungsah vang, ci-in ka ngaisun hi. 

22Ahi vangin amate ka peikhietpi ei mu minamte mai-ah ka min a kigensiet lo 
nadingin, ka min ka khuolna tawh ka khut ka nualahkia hi. 

23Tua banah gamcin teng le minam cinteng tungah amate ka thezah ding hi, ci-
in gamlah amate tungah ka kiciem hi, 

24azieh pen amate in ka ngaina kipte a zui sih vua, ka thukhamte nuolin ka 
sabbath-te a buasah vua, tuale a pu a pate uh’ milimte a mitsuon lenlon uhi. 

25Tua tham loin keima in amate tungah thukham hoi lote le a hin zawh lo nading 
uh ngaina kipte ka pie hi. 

26Amate in keima TOPA ka hi lam ei thei nading ule a cimul thaw thei nadingun a 
tapa tapen zosie utawh a pieh uh amau’ letsongte tungtawnin amate ka buasah 
hi. 

27Tua ahi ziehin mihing aw, Israel innkuonte hopi inlen amate 
kungah, TOPA Pasien in tam bangin ci hi, ci-in gen in: Tam sungah na pu na pate 
un kei tungah muonhuoi lo tahin a gam ta vua, ei gensiesie uhi. 

28Azieh pen pieh dinga ka ciemsa gam sungah amate ka lutpi ciengin muolsang 
khatpo ahi sihle singna pha khatpo a mu uleh tua munah biehpiehnate a bawl 
vua, ei lungthahsah thei biehna a pie uhi; amate in khum munah gim namtuite a 
the vua, dawn thei biehnate zong a sung uhi. 

29(Keima in amate kungah, “Khum munsang na peina uh khu bang ahiei? ka ci hi. 
Tuaci’n tuni dongin khumi mun Bamah kici hi.) 

30Tua ahi ziehin Israel innkuonte kungah, TOPA Pasien in tam bangin ci hi, ci-in 
gen in: 

31Note in na letsongte uh pie-in na tapate uh mei-ah na hal uh ciengin, tuni 
dongin na milim zosie utawh no le no a kibuasah na hi uhi. Tuale Israel 
innkuonte aw, kei note’ thudawhin ka om ding amah? Keima a hing ka hi ma 
bangin, note’ thudawhin ka om sih ding hi, TOPA in ci hi. 

32Na lungsim sung vua na ngaisutnate uh tung ngai lo ding hi. Na ngaisutna vuah, 
“Minamte le gamtuom mite bangin eite in zong sing le suong bie vai,” na ci uhi. 

Pasien in Israel a Ngaingai Bangsahkia 

33Keima a hing ka hi ma bangin, note tungah a hat ka khut, a kizah ka banhat le 
a kisungsuh ka thangpaina tawh pel loin kumpi ka sem ding hi, TOPA Pasien in ci 
hi. 

34Keima in a hat khut, a kizah banhat, le a kisungsuh thangpaina tawh minamte 
le na kithethangna uh gamte panin note kang khawmtuo ding hi; 

35tuale keima in gamlah mite kungah kang puoh ding a, tuale khum munah note 
tawh keima kimaituo-in thu kang khen ding hi. 

36Keima in Egypt gam sung senel gamah na pu na pate uh tungah thu ka khen 
bangin, note tungah zong thu kang khen ding hi, TOPA Pasien in ci hi. 

37Ka ciengkhut nei-ah kang peisah ding a, thuciemna khaukhina sungah kang 
peipi ding hi. 

38Note lahah a ledo mite le ka tunga a khiel mite ka hemkhie ding hi; keima in 
pemta a hina uh gam panin amate ka peipi ding a, ahi vangin Israel gam sungah 
a lut sih ding uhi. Tua ciengin note in keima TOPA ka hi lam nei thei ding uhi. 

39Israel innkuonte aw, TOPA Pasien in tam bangin ci hi: Note a koimapo in tu leh 
mailamah ka thu na ngai sih ding vua ahile pei-in na milimte’ na sem un; ahi 
vangin na letsongte ule na milimte utawh note in ka min siengtho na buasah 
nawn sih ding uhi. 

40Azieh pen khum gam sunga ka muol siengtho tung, Israel muolsang dawnah 
Israel innkuon zosie in a unpi-un keima’ na a sem ding uhi, TOPA Pasien in ci hi; 
keima in khum sungah amate ka sang ding a, tuale na biehnate uh, na letsong hoi 
pente ule noma’ a siengtho nate zosie, khum munah kang ngen ding hi. 

41Na kithezahna uh gam tuomtuom panin hing kaikhawmin minamte lah panin 
kang lahdawh ciengin gimnamtui bangin kang sang ding a, note lahah minamte 
mai-ah ka sienthona kang kilangsah ding hi. 

42Na pu na pate uh tungah pieh dinga ka ciemsa gam ahi Israel gamah note kang 
tunpi ciengin note in keima TOPA ka hi lam nei thei ding uhi. 

43Khum sungah ang buasah na om dante ule na gamtatna uh zosie na phawh ding 
vua, sil hoi lo na bawl zosie ziehun no le no na kikidah ding uhi. 

44Israel innkuonte aw, na gitlona ule na gamtatnate uh dung zui-in ka min ka 
khuolna tawh note tungah kang bawl ciengin note in keima TOPA ka hi lam nei 
thei ding uhi, TOPA Pasien in ci hi. 

Negeb Do nading Kigenkhol 

45  TOPA’ thu ka kungah ang tung hi: 

46Mihing aw, leitaw lam mai ngat inlen, leitaw lam le Negeb gama gammang lah 
langkhatah thu gen in. 

47Negeb gammang kungah, “TOPA’ thu ngai in: Na sungah mei ka hal ding a, na 
sunga sing hing zosie le sing gaw zosie a unpi-in katum ding hi; tua meikuong 
kiphel zo lo ding a, leilu le leitaw maitang zosie tua mei in a hulvam ding hi. 

48Mihing zosie in keima TOPA’ hal ahi lam a mu ding vua, koima in a phel zo sih 
ding hi. 

49Tua ciengin keima in, “Ah TOPA Pasien! Amate in, ‘Ama thu gentena bawlpa hi 
lo amah,’ ei ci uhi,” ka ci hi. 

Ezekiel 21 

A Kidawhsa Pasien’ Namsau 

1  TOPA’ thu ka kungah ang tung hi: 

2Mihing aw, Jerusalem lam nga inlen mun siengthote langkhatah thu gen in; 
Israel gam langkhatah thu phuong inlen, 

3Israel gam tungah TOPA in tam bangin ci hi, ci-in gen in: Nangma langpang 
dingin kang pei hi, tuale keima in ka namsau a pai panin ka dawh ding a, nangma 
kung panin migilo le mi thumante a ni-in ka sumaimang ding hi. 

4Azieh pen midihte le migilote nang kung panin a ni-in a sumang ding ka hi a, 
tua ziehin leitaw lam panin leilu dongin mi zosie langkhatah a pai panin ka 
namsau ka dawh ding hi; 

5tuale keima TOPA in ka namsau a pai panin ka dawkhiet lam mi zosie in a thei 
ding vua, a pai-ah a kisietkia sih ding hi. 

6Tua ahi ziehin mihing aw, khuisa inlen amate musietin lungsim tamkham le 
lung gimin khuisa in. 

7Tuale amate in na kungah, “Bang dinga khuisa na hei?” ang ci ciengun nang in, 
“Ang tung thuthang zieh ahi hi. Lungtang zosie zungmangin khut zosie zaw ding 
a, hanna lungsim bei-in khup zosie tui suoh ding hi. En in, khum khu ang pei-in 
ang tung ding hi,” TOPA Pasien in ci hi. 

8Tuale TOPA’ thu ka tungah ang tung hi: 

9Mihing aw, thu va phuong ta’nlen, TOPA in tam bangin ci hi, ci-in gen in: Namsau 
khat, namsau khat kitat hiem a, tua namsau kizutmam hi; 

10mi tha nadingin kitat hiem a, tunphe bangin a tee lihleh hi! Bangci bangin eite 
kipah thanuom thei ding i hei? Nang in ciengkhut le thuhilna zosie na thuse sih 
hi. 

11Khuta tawi thei dingin namsau khat kizutmam hi; mi thatpa’ khut sunga koi 
dingin tua namsau kitat hiemin kizutval hi. 

12Mihing aw, tami khu ka mite dona dinga kibawl ahi ziehin kap inlen mau in; 
Israel gam uh zosie dona kibawl ahi hi; amate pen ka mite tawh namsau thuoh 
dingin amate a kipiehtha ahi ta hi. Ah! na phei beng in! 

13Azieh pen ngai sun in: Bang ahiei! Ciengkhut na thuse sih leh tamte pieng loin 
om ding amah? TOPA Pasien in ci hi. 

14Nang mihing aw, phuongzah in; na khut beng inlen tua namsau nivei ahiei, 
thumvei ahiei kiesuhsah in. Khum khu mi thana namsau ahi hi; mi tampi kithana 
namsau- amate a imtawm namsau ahi hi. 

15Tua ahi ziehin lungtangte zungmang a, mi tampitah a puamat uhi. Amau’ 
tunkot zosie ah namsau a hiem lam ka pangsah hi. Ah! mi tha nadingin 
kinawtval a, tunphe bangin teelihleh hi. 

16Na ziet na vei ah vatgawp in! A hiem lam ngatna popo ah vat in. 

17Ke’n zong ka khut ka beng ding a, ka thangpaina dam ding hi; keima TOPA in ka 
genzo hi. 

18 TOPA’ thu ka tungah ang tung hi: 

19Mihing aw, Babylon kumpipa’ namsau ang pei nadingin lampi ni ciemte in; tua 
lampi nite gel pen gam khat pana ang pei ding ahi hi. Tuale khuopi zotna 
lamkabawm ah melci nading khuom khat phut in; 

20Amor-te’ khuo Rabbah, ahi sihle kul tawh ki-im namsau ang pei nadingin Judah 
le Jerusalem ah lampi melci in. 

21Azieh pen ai san dingin lampi ni kisuhtuona lamkabawm-ah Babylon kumpipa 
a ding hi; ama in a thaltangte a lawhlawh a, teraphim dawi thu dongin sa sin sa 
lung a vel hi. 

22Kulpi suhkeh nadinga phawhbulte bawl nading, mi tha nadinga thupieh 
nading, gal sim dinga a kiko nading, tunkot suhkeh nadinga phawhbul bawl 
nading, lei sunvum nading le khuopi imtawm nadinga tausangte daw nadingin, 
Jerusalem ading a khut ziet lamah ai sanna tu hi. 

23Ahi vangin amate adingin aisanna zuoupi tawh a kibang ding hi; amate in 
kiciemna thupitah a bawl uhi; ahi vangin amate sala a kimat nadingun a khielna 
uh a phawsahna ahi hi. 

24Tua ahi ziehin TOPA Pasien in tam bangin gen hi: Note in na khielna na 
kitheisah ziehun tua sungah noma’ khielnate kipholah a, tuaci’n na gamtatna 
zosie vuah na mawnate uh kilang hi, note in na mawna na thei ziehun mi khut 
sungah na tung ding uhi. 

25A khansie, a gilo Israel gam uh pa aw, dan piehna ni nukhia pen ang tung ta a, 

26 TOPA Pasien in tam bangin ci hi: Na dielkhip le na kumpi lukhu ladawh in; nate 
a om ngai bangin om den lo ding hi. a niemte tawisang inlen, a sangte niemsah 
in. 

27Ama tunga uhna ka pieh ding pa ang tun masangsie, a kisie, a kisie - ka kisiesah 
gawp ding hi! 

(tua bang pieng ngai lo hi.) 

28Mihing aw, thu phuong inlen Ammon-te tawh kisai thu, le amate a 
kisimmawna thu tawh kisai-in TOPA in tam bangin ci hi, ci-in gen in: Namsau 

khat, namsau khat! Mi tha nadingin dawsa-in om a, vatmai nadingin tunphe 
bangin a tee lihleh dingin kinawtval hi. 

29A ni a hun ang tung a, a nukhia pen dan piehna a thuoh ding mi khansie, 
migilote’ ngawngah nang ang koi na dingun, nang adingin mangmuna zuou ang 
mupieh vua, aisanna zuou ang neipieh uhi. 

30Namsau a pai-ah sietkia un! Nang ang kipiensahna mun, na suona gam sungah 
keima in thu kang khen ding hi. 

31Ka lungthahna na tungah ka tungsah ding a, ka thangpaina mei bangin na 
tungah ka mut ding hi. Keima in mi tha dan a siem, migilote’ khut sungah nang 
kang pie ding hi. 

32Nang pen meitawna sing na hi ding a, lei sungah na sisan a tum ding hi; nang 
ang phawhkha ta sih ding hi, azieh pen keima TOPA in ka gensa ahi hi. 

Ezekiel 22 

Sisan Luonna Khuopi 

1 TOPA’ thu ka kungah ang tung hi: 

2Nang mihing aw, sisan luonna khuopi tungah thu khen ding na mah, thu khen 
ding na mah? Tua ciengin tua khuopi kungah sil mudahuoi a bawl zosie pulah in. 

3TOPA Pasien in tam bangin ci hi, ci-in na gen ding hi: Khuopi khat! Ama sungah 
sisan suohsahin milimte bawl a, tuate tawh ama le ama a kibuasah khuopi, a ni 
ang tung ta hi. 

4Sisan na suosah ziehin mi mawpa na tang ta a, na milim bawlte tawh na 
kibuasah hi; na nite na naisah tehteh a, a kisesa na kumte ang tung ta hi. Tua ahi 
ziehin minamte’ simmaw bawl, gam zosie’ ciemmui nopna kang hisah ding hi. 

5A nai, a gamla-a a om mite in ciemmui nopna-in ang nei ding vua, nang pen a 
minsie le buoina tawh a kidim na hi ta hi. 

6Na sunga om Israel uliente in amau’ thuneina bang cietin sisan suosah ding beh 
tupin a nei uhi. 

7Nangma sungah pate le nute kisimmaw bawl hi; na sunga teng pemtate’ sum 
kimawhlahpieh a, na sunga a teng tagate le meigongte kibawlsie hi. 

8Ka na siengthote na thuse sih a, ka sabbath-te na buasah hi. 

9Nangma sungah sisan suosah nadinga miholtuo pawl, muol tunga an ne pawl, 
le na laizang vuah a huasan mama mi pawl zong a om hi. 

10Nang sungah amate in a pate uh’ zi a mawpi uhi; nangma sungah amate in 
numeite a nin nei laitahin a buon uhi. 

11Khat pa in a vengpa’ zi tawh sil mudahuoi a bawl hi; adang khat in a mo 
zumhuoipi-in buasah a, adang khat in a pa’ tanu, a sanggamnu a buasah hi. 

12Na sungah amate in sisan suosah nadingin guhgol a la uhi; khamkholna sum le 
a met tawh sum na leitawisah a, na innvengte sum mawhlahpiehin na haulaw hi; 
tuale nang in kei nei mangngil ta hi, TOPA Pasien in ci hi. 

13En in, na sungah thuman lo-a na nga hauna le na sisan suosahna ziehin ka 
khuttum ka ziel hi. 

14Nangma tunga kang thuh ding ni ciengin na hanna in thuoh zo-in, ahi sihle na 
khut tegel khau den zo ding amah? Keima TOPA in ka gensa ahi a, ka sem ding hi. 

15Minamte lahah hing thezahin gam cintengah kang thethang ding a, note lahah 
na sientho lona uh ka hemkhie ding hi. 

16Tuale minamte muna-ah note ziehin keima ei kibuasah ding hi; tuale kei 
pen TOPA ka hi lam nei thei ding hi. 

17 TOPA’ thu ka tungah ang tung hi: 

18Mihing aw, kei adingin Israel innkuonte sia-eh a suoh ta uhi; amate a unpi-un 
sia haltuina meikhuh sunga a om ngun, sumngo, langva, sia, hangeh kihal ahi a, 
sia-eh a suoh sieng uhi. 

19Tua ahi ziehin TOPA Pasien in tam bangin ci hi: Note na unpi-un sia-eh suoh 
sieng ta na hi ziehun, Jerusalem laikimah note kang khawmtuo ding hi. 

20Mi khat in ngun, sumngo, sia, hangeh, le langvate haltui dingin sia haltuina 
meikhuh sungah kholin a zunmang nadingin a tungah meikuong tawh a zap 
bangin, keima in ka lungthahna le ka thangpaina tawh note kang khawmtuo ding 
a, khuopi sungah hing koi-in kang haltui ding hi. 

21Note hing khawmtuo-in na tung vuah ka thangpaina meikuong kang sem ding 
a, khuopi sungah na zungmang ding uhi. 

22Sia haltuina meikhuh sungah ngun a zunmang bangin, tua khuopi sungah note 
na zungmang sieng ding uhi; tuale na tung vuah keima TOPA in ka thangpaina 
kang sunsuh lam note in na thei ding uhi. 

23 TOPA’ thu ka tungah ang tung hi: 

24Mihing aw, ama kungah gen in: Nang pen ka thangpai ni-a ama tungah guo a 
zu lo, a sieng lo gam na hi hi. 

25A sunga a uliente uh pen a samat a ehbal humpi hawh tawh a kibang uhi; amate 
in mihing’ hinna a that zo uhi; amate in a goute ule a van manphate uh lahpiehin 
a sungah mi tampi a meigongsah uhi. 

26Ka thuhilna tungah a siempute uh ngongtatin ka sil siengthote buasah uhi; 
amate in sil sieng le sil maimai khen loin, sil sieng le sil sieng lo a kilamdanna 
zong a hil sih uhi. Ka sabbath-te a thudon sih vua, tuaci’n amate lahah ei buasah 
uhi. 

27A sunga om a kumpi uliente uh pen a sa matsa a ehbal ngiehon tawh a kibang 
vua, sisan luongsahin thuman lo-a sum nga thei nadingin mihing hinna a that 
uhi. 

28A kamsangte un amate tangin kulpi leikang vui zut bangin thu a imcip vua, 
amate adingin a dih lo mangmuna le zuou aisannate bawlin, TOPA gen lo pi-in, 
“TOPA in tam bangin gen hi,” a ci uhi. 

29Gam sung mite in mite’ na mawh lahpiehin mi’ na a gu uhi; amate in mizawngte 
le tasam mite bawlsie-in bangma lokia loin pemtate’ na a mawh lahpieh uhi. 

30Tuale keima in tua gam ka suhsiet lo nadingin kulpi bawlpha ding le tua gam 
tangin kulpi hawm sungah ka mai-ah a ding ding mi ka sui kawikawi hi; ahi 
vangin mi khat zong ka mu sih hi. 

31Tua ahi ziehin amate tungah ka thangpaina ka sungsuh hi; keima in ka 
thangpaina meikuong tawh amate ka haltum hi; amau’ gamtatna teng a luzang 
vuah ka tusahkia hi, TOPA Pasien in ci hi. 

Ezekiel 23 

Oholah le Oholibah 

1 TOPA’ thu ka kungah ang tung hi: 

2Mihing aw, nu khat sunga a pieng unau numei ni a om hi; 

3ama gel in Egypt ah pahtatna a bawl uhi; a ngahnut lai-un ama gel a pahtat uhi; 
khum munah a nawi uh kimehpiehin ngahnu siengtho ahina uh kithampieh hi. 

4A unu’ min Oholah ahi a, a naunu’ min Oholibah ahi hi. Ama gel kei-a’ ahi a, ama 
gel in tanu le tapate a nei uhi. A min uh ahile, Oholah pen Samaria a cinopna ahi 
a, Oholibah pen Jerusalem a cinopna ahi hi. 

5Kei-a’ ahi laipi ma-in Oholah na pahtat a, ama in a kingaipi ahi Assyria-te a na 
lunggul mama hi. 

6Amate ahile puondum a sil galhangte, gam uhte le galkapmangte ahi vua, a 
unpi-un tangval melhoi sakol tung tuon siem vive ahi uhi. 

7Amate tungah tua nu a na kipumpieh a, amate a unpi-un Assyria mi kituomtelte 
ahi uhi; tuale ama in a lunggul mi zosie’ milimte tawh ama le ama kibuasah hi. 

8Egypt gama a oplai-a kipanin a na gamtatnasa ahi a pahtatna ama nu in a khie 
tuom sih hi; azieh pen a ngahnut cil lai-in pasalte in ama na luppi-in a nawi a na 
mepieh vua, ama nu tungah amau’ huana zosie a na bunghla uhi. 

9Tua ahi ziehin keima in a kingaipi a lunggul Assyria-te’ khut sungah ama nu ka 
pie ta hi. 

10Tua mite in ama nu’ puon a hawmang pieh uhi; amate in a tanu le a tapate a 
man uhi; tuale amate in namsau tawh tua nu a that uhi. Tua nu tungah thu kikhen 
a, numeite lahah thu gentena khat a suoh hi. 

11A naunu Oholibah in tua khu mu napi, ama sangin a huasanna le a pahtatnate 
siezaw a, a unu sangin a khawhzaw sem lai hi. 

12Ama nu in Assyria-te, gam uhte, galkapmangte, lum le phaw tawh a kivon 
galhangte, sakol galkapte, sakol tuon a siemte nah lunggul mama a, amate pen a 
unpi-un tangval melhoi vive ahi uhi. 

13Tuale keima in tua nu a bua lam ka mu hi; ama gel in lampi kibang a zui tuoh 
uhi. 

14Hizongle tua nu in a pahtatnate zomsuoh lai a, kawm tunga pasal lim kisuoite 
le a san tawh a kizem Chaldea-te’ limte, 

15a kawnga kawnggah gahsa, a lu pan vua a diel mong uh a kaisuh, a unpi-vua 
uliente tawh a kibang- a pienna gam uh Chaldea ahi Babylon mite’ milim a mu 
hi. 

16Ama nu in tuate a mu bepin lunggul pailien a, Chaldea gama amate kungah 
kamtai a sawl hi. 

17Ama kunga a om ki-itna lupna tungah Babylon mite a pei vua, amau’ huasanna 
ziehin tua nu a buasah uhi; tuale amate tawh a kibuasah zaw ciengin tua nu in 
amate kidahin amate kung panin a kilekia hi. 

18Tua nu in a pahtatna langtang tahin zom suoh a, a guohtanga a opna ang pholah 
ciengin ken zong a unu kidahin ka kiheisan bangin tua nu zong kidahin ka 
kiheisan hi. 

19Hizongnanle tua nu in a ngahnut lai-in Egypt gamah a pahtat laite ang 
phawhkia a, a pahtatnate a uongsah semsem a, 

20tuale ama nu in a neihtah uh laa-a’ cie a pha, a bawtui uh sakoltang lante-a’ za 
a pha khum sunga a kingaipite a nah lunggul mama hi. 

21Tua hi a, nang in na neu lai-a na huasanna, Egypt-te in na awm hing tham 
piehin a bawcil na nawi ang kimepiehnate na hlagul lai hi. 



1455 

 

 
Zo Bible 

© 2018 Bible Society of Myanmar. 
 

 
 

 

22Tua ahi ziehin Oholibah aw, TOPA Pasien in tam bangin gen hi: Na kidah zieha 
na kiheisan na lawm ngaite nang ang do dingin ka hantawh ding a, amate hing 
zawpi-in muncin teng panin nang ang do ding uhi: 

23Tuate pen Babylon-te le Chaldea-te zosie, Pekod-te, Shoa-te, Koa-te le Assyria-
te zosie tawh, tangval melhoite, gam uhte le galkapmang zosie, uliente le 
galhangte le sakol tuon a siemte zosie ahi uhi. 

24Amate in sakol leengte, vanpuo leengte le mihon tampite tawh nang ang do 
dingin leilu lam panin ang kuon ding uhi; nang ang do dingin muncin tengah lum 
le phaw le sia lukhute khusa-in amate in panmun a la ding uhi; tuale keima in 
amate tungah thukhenna ka ap ding a, amate in a ngaina utawh kituohin nang 
tungah thu ang khen ding uhi. 

25Keima in nang tungah ka lungthahna ka tungsah ding a, amate in lungso tahin 
ang bawl ding uhi. Amate in na nahkuo le na bilte ang tansan ding vua, a hingsun 
teng zong namsau tawh a si ding uhi. Amate in na tanu na tapate uh manin a 
hingsun na mi teng zong mei in a katum ding hi. 

26Amate in na puonte hing sutpiehin a manpha na kizepnate ang lahpieh ding 
uhi. 

27Tuaci’n keima in Egypt pana na ken na huasanna le na pahtatnate ka tawpsah 
ding hi; nangma in tuate hlangai nawn loin, Egypt zong na phawhkha ngai nawn 
sih ding hi. 

28Bangzieh ahei cile TOPA in tam bangin ci hi: Keima in na muda na kiheisan mite’ 
khut sungah nangma kang pie ding hi; 

29tuale amate in mudana tawh hing huotbawlin, na thalawsa na zosie ang 
lahpieh ding vua, na guohtangin puonsil loin ang nuasie ding vua, mi tawh na 
luptonna na tahsa pumguoh ang kipholah ding hi. Na huasanna le na pahtatnate 
in 

30na tungah tam bang ang tunsah ahi hi, azieh pen minamte tawh na pahtat a, 
amau’ milimte tawh na kibuasah hi. 

31Na sanggam nu’ lampi ma na tawn hi, tua ahi ziehin keima in na khut sungah 
ama’ hai kang pie ding hi. 

32TOPA Pasien in tam bangin gen hi: A gol le a thuh na sanggam nu’ hai nangma 
in na dawn ding hi; ang kisimmaw-in ang kinuisan ding a, tua in tampitah taa hi. 

33Zu khamin dana tawh na kidim ding hi. Zauna le manthaina hai pen na 
sanggam nu Samaria’ hai ahi hi; 

34tua hai dawnin na tawpkang ding a, hai themkehte haizanin na nawite na 
kuikeh ding hi. Azieh pen ka gensa ahi hi, TOPA Pasien in ci hi. 

35Tua ahi ziehin TOPA Pasien in tam bangin gen hi: Bangzieh ahei cile kei ei 
mangngilin nei nua ngatsan ziehin na huasanna le na pahtatnate a paat thuoh na 
hi hi. 

36 TOPA in ka kungah thu ang gen hi: Mihing aw, Oholah le Oholibah tungah thu 
na khen diei mah? Tua ciengin nangma in ama gel kungah a mudahuoi a 
gamtatnate uh gen in. 

37Azieh pen ama gel in angkawmin a khut gelah sisan a baang hi; a milimte 
utawh angkawmin keima tawh a nei a tate nangawn uh milim pasien-te neh 
dingin a pie uhi. 

38Tua tham loin ka tungah tam teng a bawl uhi: ama gel in tua ni ma-in ka biehinn 
buasahin ka sabbath-te a niehsah uhi. 

39Azieh pen ama gel in a milimte adingin a tate a gaw ciengun tua ni ma-in ka 
biehinn ah ama gel hing pei-in a buasah uhi. Ka biehinn sungah a gamtatna uh 
tam bang ahi hi. 

40Ama gel in a gamlapi panin pasalte ang pei nadingin kamtai nangawn a sawl 
vua, tuale amate ang pei uhi. Amate adingin nang le nang na kipumsil a, mitmul 
za kinu-in, kizepna manphate tawh na kizem hi; 

41lupna hoitah tungah a to vua, tua lupna mai-ah ka gimnamtui le ka sathau 
kikoina sabuoi kipha hi. 

42Tua nu kimvelah mihonpi gamlum valuoi a, gamlah panin zukham mi 
mawhmawh tampi kipeipi hi; amate in numei gel’ khutah tau bunsahin a lutang 
vuah kumpi lukhu a khusah uhi. 

43Tua ciengin keima in, “Kadei, a angkawmkawmna-in tua nu a paatgawp ahi ta 
hi, hinanle amate in a mawpi lai veve uhi. 

44Azieh pen numei pahtat khat kungah mite a pei bangin tua nu kungah amate a 
pei uhi. Tua bangin numei huasan Oholah le Oholibah kungah amate a pei uhi. 

45Ahi vangin a dih thukhente in angkawmna le sisan suosahna tawh ama gel 
tungah thu a khen ding uhi; bang ding ahei cile ama gel angkawm ahi a, a khut 
vuah sisan a baang hi. 

46 TOPA Pasien in tam bangin ci hi: Ama gel a do dingin mihonpi kuonsah in, 
zausisah inlen ama gel’ na lahpiehsah in. 

47Mihonpi in ama gel suong tawh sepin, a namsau utawh vatgawp ding uhi; 
amate in a tanu le a tapte uh thatin a innte uh haltum ding uhi. 

48Tam bangin gam sungah huana le lanna ka kamsah ding hi, tua khu numei zosie 
in thuhilkholna-in sangin nang gamtat bangin amate a huasan nawn sih ding uhi. 

49Na huasanna uh dan na thuoh kia ding gel a, na mawna uh ahi na milim biehna 
uh ziehin note in dan na thuoh ding uhi; tuale note in keima TOPA Pasien ka hi 
lam nei thei ding uhi. 

Ezekiel 24 

A So Anbeel 

(Jer 1:13-19) 

1A kum kuona, a hla sawmna, a nisawmna ni-in TOPA’ thu ka kungah ang tung hi. 

2Mihing aw, tuni mama-in, tuni’ min ciemte in. Babylon kumpipa in tuni mama-
in Jerusalem imtawm zo hi. 

3Tuale a ledo innkuonte kungah thugentena khat gen inlen, amate 
kungah TOPA Pasien in tam bangin ci hi, ci-in gen in: Beel khat suong in, beel 
suong inlen, a sungah tui zong sung in; 

4tua beel sungah sabate, a pheisa le a liengsa, saba tuituoh zosie bua inlen, a gu 
tuituohte a dimin bua in. 

5Ganhonte lahah a tuituoh pen la inlen, beel nei-ah sing bop in; a satelte huon 
inlen, a sungah a gute huonmin in. 

6Tua ahi ziehin TOPA Pasien in tam bangin a gen hi: Sisan a luongsah khuopi, a 
sunga sam-eh kaisa, a sam-ehte a kawh lo beel in gimna a thuoh ding hi! Saba 
teeltuom nei loin bakhat zaw ba khatin beel panin thua in. 

7Azieh pen tua sungah ama nu’ luonsah sisan om hi; leivui in tua sisan a vua 
nadingin lei lahah a sung sih a, suong tungah a sung hi. 

8Phu ka lah thei nadingin ka lung a thah nadingin, tua sisan a kivuamang lo 
nadingin, keima in suong tungah ka koi hi. 

9Tua ahi ziehin TOPA Pasien in tam bangin gen hi: Sisan a luongsah khuopi in 
gimna a thuoh ding hi! Keima in sing ka tawbe ding hi. 

10Singtun bopin mei phat un; sa hoitahin huonso unlen, beel sungah a namtuite 
hlah unlen, a gute kagepsah un. 

11Meikam tungah beel hawm suong un. Tuaci’n beel ang sa ding a, a sumsante 
hing kuongin a nieh teng ang zungmang ding a, sam-ehte ang nemang ding hi. 

12Phattuomna om loin kei le kei ka kigimsuo hi; a sam-eh sasopi teng kawh zo 
loin, sam-ehte mei in kawhsah zo lo hi. 

13Na huasanna a nieh teng kang sawpsieng vangin, na niehna panin na sieng thei 
tuom sih hi; na tungah ka thangpaina ka daisah masangsie nang na siengthokia 
sih ding hi. 

14Keima TOPA in ka gensa ahi hi; a hun ang tung ta a, ka sem ta ding hi. Ka onton 
sih ding a, hen zong nei loin ka lungsim ka khiem sih ding hi. Na gamtatna le na 
sepnate dung zui-in na tungah thu ka khen ding hi, TOPA Pasien in ci hi. 

Ezekiel’ Dana 

15 TOPA’ thu ka kungah ang tung hi: 

16Mihing aw, na et nop penpen mi khat na kung pan khatvei satin ka lamang ding 
hi; hinanle kap le mau-in na om sih ding a, na hlitui zong na luongsah sih ding hi. 

17Khuisa inlen, ahi vangin gingsah sin. Tua misi ziehin tau sin. Na diel khim inlen 
na kengah kedap bun in; na nephu tunglam khu sinlen a kapte’ an zong nehpieh 
sin. 

18Tuaci’n keima in zingmawngin mipite kungah thu ka gen a, a nitah ciengin ka 
zi a si hi. Tuale keima in a zingni zingmawngin ei kithupieh bangin ka bawl hi. 

19Tua ciengin mipite in keima kungah, “Na hici gamtat pen ko adinga bang na 
deina ahei, ei gen lo ding na mah?” ei ci uhi. 

20Tua ciengin amate kungah ka gen hi. TOPA’ thu ka tungah ang tung hi: 

21Israel innkuonte kungah TOPA in tam bangin ci hi, ci-in gen in: Na lungsim vua 
na hlangai uh, na mit vua na et nuom uh, na kilietsahpi na hatna uh ahi ka biehinn 
ka buasah ding hi; tuale note in na nuasie uh na tanu le na tapate uh namsau-in 
a si ding uhi. 

22Keima in ka bawlsa bangin note in zong na bawl ding uhi; note in na nephu uh 
a tunglam khu loin, a kapte’ an zong na ne sih ding uhi. 

23Na lu tung vuah na dielkhim uh om ding a, na keng vuah na kedap uh om ding 
hi; note kap le mau-in na om sih ding vua, hizongle na na khielnate uh ziehin na 
hingkiem ding vua, khatlekhat na kitaupi ciet ding uhi. 

24Tua bangin Ezekiel pen note adingin lim khat ahi ding hi; ama’ bawl bangin no 
zong na bawl ding uhi. Tami thu ang tun ciengin note in keima TOPA ka hi lam 
nei thei ding uhi. 

25Nang, mihing aw, keima in a mun muonhuoite uh, a kipahna ule a minthanna 
uh, a mit vua a etcim lo uh, a lungsim vua a hlagul uh a tanu a tapate uzong amate 
kung panin ka lah ni cieng, 

26tuami ni-in a suohta mi khat na kungah hing pei-in thu ang puoh ding hi. 

27Khum ni ciengin na kam kihongin a suohta mipa tawh na kiho ding a, na 
kamsip ngai nawn sih ding hi. Tuaci’n nang pen amate adingin lim khat na hi 
ding hi; tuale amate in keima TOPA ka hi lam ei thei ding uhi. 

Ezekiel 25 

Ammon Langkhatah Tangkona 

1 TOPA’ thu ka kungah ang tung hi: 

2Mihing aw, Ammon-te lam kinga inlen amate langkhatah thu gen in. 

3Ammon-te kungah, TOPA Pasien’ thugen za un, ci-in gen in: TOPA Pasien in tam 
bangin gen hi: Note in ka mun siengtho kibuasahin Israel gam ten thei lona-in 
kikoi a, sal dingin Judah innkuonte a pei uh ciengin, “Awi sam ing ei!” na ci se 
uhi; 

4tua ahi ziehin keima in nisuona gam mite tungah note kang pie ding hi. Amate 
in note lahah giephuol satin na laikim vuah puonbuh a lam ding uhi; amate in na 
singga uh ne-in na bawngnawi uh zong a dawn ding uhi. 

5Keima in Rabbah khuo pen kalaohte’ an maina mun ka suohsah ding a, Ammon, 
tuukhumna mun ka suohsah ding hi. Tua ciengin note in keima TOPA ka hi lam 
nei thei ding uhi. 

6Bangzieh ahei cile TOPA Pasien in tam bangin ci hi: Note in Israel gam 
langbawlin na khut na keng utawh tuol sia-in, na sung vuah thangsietna zosiepi 
teng tawh kipahin na dieng uhi, 

7tua ahi ziehin note langkhatah ka khut zahin minamte’ tomgam dingin note 
kang pie ding hi. Keima in minamte sung panin note kang sumaimang ding a, 
gam tuomtuomte panin kang susie ding hi. Tua ciengin note in keima TOPA ka hi 
lam nei thei ding uhi. 

Moab Langkhatah Tangkona 

8 TOPA Pasien in tam bangin gen hi: Azieh pen Moab-te in Judah innkuonte pen 
minam dangte tawh kibang uhi, a ci vua, 

9tua ahi ziehin Moab muolpang, a gamgi dunga khuopite panin a gam a 
kisahtheipi munte ahi Beth-jeshimoth, Baal-meon, le Kiriathaim-te ka hawhkhie 
ding a, a awngin ka omsah ding hi. 

10Nisuona lam mite’ tan dingin Ammon-te tawh ka pie ding hi. Tua bangin 
minamte lahah Ammon-te kiphawhkha nawn lo ding a, 

11tuale Moab-te tungah keima in thukhenna ka bawl ding hi. Tua ciengin amate 
in keima TOPA ka hi lam ei thei ding uhi. 

Edom Langkhatah Tangkona 

12 TOPA Pasien in tam bangin gen hi: Edom in Judah innkuon tungah nasie tahin 
phu la a, amate tunga a phulahna ziehin nah khiel mama hi, 

13tua ahi ziehin TOPA Pasien in tam bangci hi: Edom langkhatah ka khut ka zah 
ding a, a mite le a ganhingte sumaimangin gamkhing suohsahin Teman khuo 
panin Dedan khuo cieng dong nangawnin namsau tawh amate a si ding uhi. 

14Edom tungah ka mi Israel-te zangin phu ka la ding a, ka lungthahna le ka 
thangpaina tawh kituohin amate in Edom gamah a bawl ding uhi; amate in ka 
phulahna ahi lam a thei ding uhi, TOPA in ci hi. 

Philistia Langkhatah Tangkona 

15 TOPA Pasien in tam bangin gen hi: Azieh pen a tawp thei lo kigalneina ziehin 
Philistia-te in phu la-in thangsietna lungsim ziehin suhsiet nading phu a la uhi; 

16tua ahi ziehin TOPA Pasien in tam bangin ci hi: Keima in Philistia-te langkhatah 
ka khut ka zah ding a, Kereth-te sumaimangin tuipi panga a omlaite ka susie ding 
hi. 

17Keima in thangpaina tawh a kidim danpiehna tawh amate tungah nahpi tahin 
phu ka la ding hi. Amate tungah phu ka lah ciengin amate in keima TOPA ka hi 
lam ei thei ding uhi. 

Ezekiel 26 

Tyre Langkhatah Tangkona 

1Kum sawm le kum khat kum, tua hla a ni masa ni-in TOPA’ thu ka kungah ang 
tung hi: 

2Mihing aw, Tyre in Jerusalem tawh kisai-in, “Aha, mite tunkot tawngsan ta hi; 
kei adingin golpi tahin kihong zo hi; tu-in tua khuopi kisiegawp ta a, kei kungah 
mi a dimin ang teng ding hi,” a ci hi. 

3Tua ahi ziehin TOPA Pasien in tam bangin gen hi: En in, Tyre aw, nang kang 
langpang hi! Tuipi in tuihuolte a naw bangin nang ang langpang dingin minamte 
kang not ding hi. 

4Amate in Tyre kulpi susie-in a tausangte satcim ding uhi. A gam panin leitang 
khuot dawhin suongtum beh ka dawhsah ding hi. 

5Tua khuopi pen tuipi laikima om len phona mun a suoh ding hi. Keima in ka gen 
zo hi, TOPA Pasien in ci hi. Tua khu minamte’ tomgam khuopi suoh ding a, 

6namsau tawh a gam sunga a khuotate kithat ding hi. Tua ciengin amate in 
keima TOPA ka hi lam ei thei ding uhi. 

7Azieh pen TOPA Pasien in tam bangin ci hi: Keima in Tyre khuopi sim dingin 
leilu lam panin kumpite’ kumpi ahi Babylon Kumpipa Nebuchadnezzar, a 
sakolte, a sakol leengte, a lei galkapte, le a thahat galkap honpite tawh kang 
kuonsah ding hi. 

8Ama in gam sunga na khuotate namsau tawh that ding hi. Ama in nang 
langkhatah kulpi bawlin leicien a cieng ding hi. Ama in nang langkhatah 
innkhum bangin lum a cieng ding hi. 

9Ama in a moltum tawh na kulte satcim ding a, a heite tawh na tausangte 
phuamat ding hi. 

10A sakolte a tam sengin a tuol totna uh leivui in tuomcip ding hi. A kiphuvang 
khuopi kulpi sungah mi a lut vapual bangin, na tunkotah ama ang lut ciengin 
sakol galkap, lengkangte, le sakol leengte’ huging ziehin na kulte a kiling ding hi. 

11Ama in a sakol kecinte tawh na gawldung zosie uh a tuoncil ding hi. Namsau 
tawh na mite a satlia ding vua, a khau mama na khuomte uzong tuolah puamat 
ding hi. 

12Amate in na neisate uh a tomgam ding vua, na sumbuh vante uzong a lamang 
ding uhi. Amate in na kulte uh a satkeh ding vua, na innhoite a susie ding uhi. 
Amate in tui sungah na suongte, na inn singte le na leisiette a pai ding uhi. 

13Keima in a lasahna uh ahi tumgingte ka sipsah ding hi; na lyre gingte uzong 
kiza nawn lo ding hi. 

14Keima in nang suong gawta kang suohsah ding hi; nang pen len phona mun na 
hi ta ding hi. Keima TOPA in ka gensa ahi ziehin nang ang kilamkia nawn lo ding 
hi, TOPA Pasien in ci hi. 

15 TOPA Pasien in Tyre khuopi tungah tam bangin gen hi: Nang sungah kithana 
kizom suohin a liem a baite tau vangutin, amate in na puana awging a zah uh 
ciengin tuikul gamte kiling lo ding uh amah? 

16Tua ciengin tuipi sunga gam uhte zosie a kumpi topha tung uh panin a kumsuh 
ding uhi; amate in a puontuolte uh sutdawhin a kizem a puonsilte uh a 
hawhdawh ding uhi. Amate zau-in a kithin kawmun puon a sil ding vua, tuolah 
a to ding uhi; a peisuh a peitona vuah nang ziehin amate a citun ding uhi. 

17Amate in nang tungah kaateng loin tam bangin ang gen ding uhi: Aw khuopi 
minthang, nang le na sunga tengte, tuipi tunga a hatpen ahi ngaisa khuopi, gam 
thupi zosie tungah nangma’ giinhuoina a tungsah khuopi, bang a cile tuipite 
pana hici manthai va-ia na diei! 

18Nang na pua ni-in tuikul gam teng a citun uhi; nang na manthaina ziehin tuikul 
gam teng lungkie uhi. 

19Bangzieh ahei cile TOPA Pasien in tam bangin gen hi: Ten lo gie lona khuopite 
bangin a daidam khuopi kang suohsah ding a, na tungah tui thuhpi hing sawlin 
tui huolpite in ang tuom ciengin, 

20nidanglai-in Hankhuh sunga a kumsuh mite tawh kang sawnhla suh ding a, 
tangtawnga sietna a thuoh Hankhuh sunga a kumsuh mite kung leinei-ah kang 

tengsah ding hi. Tuaci’n mihingte tenna leitangah ang kitengsah sih ding a, tenna 
ding mun zong na nga sih ding hi. 

21A lipkhap huoi-in kang maimangsah ding a, na om nawn sih ding hi; ang kisui 
vangin ang kimukia ngai ta sih ding hi, TOPA Pasien in ci hi. 

Ezekiel 27 

Tyre Tunga Kaala 

1 TOPA’ thu ka kungah ang tung hi: 

2Tu-in nang mihing aw, Tyre tungah kaateng lo inlen, 

3tuipi lutna lamkot a om, tuikul gam mun tampi pana sumbawl mite kisuhtuona 
muna a teng Tyre tungah TOPA Pasien in tam bangin ci hi, ci-in gen in: Tyre 
khuopi aw, nang in “Hoina ah ka bucing hi,” ci-in na gen zo hi. 

4Na gamgi teng tuipite laikimah a om uhi; nang ang lamte in na hoina bukimsah 
uhi. 

5Amate in na singpeh zosie Senir taasingte tawh a bawl uhi; amate in na 
dielkhaina khuom dingin Lebanon taamtah sing a la uhi. 

6Amate in Bashan gangpi singte panin nangma ang kihawna ding a bawl uhi; 
Cyprus gam tuikulte pana a kila taasante tawh na tuong a pha vua, saihapah 
tawh a zem uhi. 

7Egypt pana puon hoi kizem khu na puonkhai ahi a, tua khu na landiel dingin 
kizang hi; Elisha tuikulte pana a kinga a dum le a dupsan puonte pen na tungkhu 
ahi hi. 

8Sidon le Arvad gama tengte khu nangma ang hotte ahi vua, nangma sunga a teng 
Zemer khut siemte khu nangma ang hawlte ahi uhi. 

9Na sungah Gebal gam upate le a khut siemte in na tembaw vangte a phawbih 
uhi. Na vante a lei dingin tuipi tunga a om tembaw zosie, tembaw nasemte tawh 
nangma sungah a om uhi. 

10Paras, Lud le Put-te in na galkap na a sem vua, na galhangte ahi uhi; amate in 
na sungah lum le sia lukhu khai-in nang ang thupise uhi. 

11Na kul kimvelah Arvad le Helech-te a om uhi; na tausang vuah Gamad mite a 
om uhi. Amate in na kul kimvelah a thalbawmte a khai uhi; amate in na hoina a 
bukimsah uhi. 

12Na neisa van a tam ziehin Tarshish-te in nang tawh summet a bawlton uhi; 
amate in na vante, ngun, sia, langva, le hangehte tawh a hleng uhi. 

13Javan, Tubal, le Meshech mite in nang tawh summet a bawlton vua, mihingte 
le sumngno beelte tawh na sumbuh vante a hleng uhi. 

14Beth-togarmah gam mite in na vanzuate sakol, sakol galkapte, le laate tawh a 
hleng uhi. 

15Rhod mite in nang tawh summet a bawlton uhi; tuikul gam tampite nangma’ 
aituom vanzuana ahi uhi; amate in na lei dingin saiha le ning singte ang puo uhi. 

16Nang in van na hau ziehin Edom-te in nang tawh summet a bawlton uhi; amate 
in na vanzuate turquoise suong manpha, puon dupsan, puon kizem, saihadiel 
puonhoite, suongkhiba le ruby suongmanpha-te tawh a hleng uhi. 

17Judah le Israel gamte in nang tawh summet a bawlton uhi; Minnith pana a 
pieng mangbu, taang, khuoizu, sathau, le zatuite tawh na sumbuh vante a hleng 
uhi. 

18Nang in na tampi na nei zieh le hauna namkim-Helbon pana zu le tuumul kang 
namkimte- na nei ziehin Damascus in nang tawh summet a bawlton hi. 

19Uzal khuo panin Vedan gam le Javan gam mite in na vanzuate tawh summet a 
bawlton uhi; amate in na sumbuh vante sia huonsa, thahsing le phaite tawh a 
hleng uhi. 

20Dedan mite in tuon nading sakol topha puonte nang tawh sumbawlna-in a nei 
uhi. 

21Arabia gam le Kedar ulien zosie pen tuuno, tuutang, le keelte tawh summet na 
bawlpi a na patah mama mite ahi uhi; tamte tawh amate in nang tawh sum a 
bawlton uhi. 

22Sheba le Raamah sumbuhte in nang tawh sum bawlton uhi; amate in na 
vanzuate a hoi penpen sing namtui nam zosie, suong manpha zosie, le kham 
tawh a hleng uhi. 

23Haran, Canneh, Eden, Sheba sumbuhte, Asshur, le Chilmad-te in nang tawh 
sum a bawlton uhi. 

24A kituomteel puonsilte, a dum le a kizem hoi puonsilte, inn sunga a kipha a 
kizem a pawlte, le lim taha kiheh khauhuolte ahi a, tam bang teng in nang 
tawh sum a bawl uhi. 

25Nangma dinga summet bawl dingin Tarshish tembawte khuol a zin uhi. 
Tuaci’n nang pen tuipi laikimah vangihpi tawh na kidim hi. 

26Ang hotte in tuipi thuh sungah ang tut vua, tuipi laikimah nisuona lam hui in 
ang tummangsah ta hi. 

27Nang na kisiet ni ciengin na haunate, na vanzuate, na sumbuh vante, na 
tembaw nasemte le na tembaw hawlte, na tembaw phawbihte le na sumbuh van 

leite, na kisiet ni ciengin na optonpi na galhang zosie, na unpi-un tuipi laizangah 
na tummang ta uhi. 

28Na tembaw hawlte kikona awging in gamcin teng kithingsah a, 

29a hotte zosie a unpi-un a tembaw panin a kumsuh uhi. Tembaw nasemte le 
tembaw hawl zosie, tuipi pieu ah a ding uhi. 

30Nang ziehin amate a gingin mau-in lainatna tawh a awng uhi. A lutung vuah 
leivui a kibuoh vua, vutvai lahah a kilawmlia uhi; 

31nang ziehin a lu uh heukieu-in la-ip puon a sil uhi. Lungsim na sa luo-in ang 
kaa vua, nahpi tahin a thum uhi. 

32A hlasiet ziehun nang adingin kaateng loin, tam bangin ang kaa uhi: “Tyre 
khuopi banga tuipi laizangah a kisusie koi a om ngai ta ahei? 

33Na vanzuate tuipi tung pan ang tun ciengin mi tampi na lungkimsah hi; na hau 
sengna le na sumbuh vante in leitung kumpite na hausah hi. 

34Tu-in tuipi sungah kisie gawpin tuipi thuh sungah na om ta hi; na sumbuh 
vante le na nasem zosie nang tawh tuipi sungah a tummang ta uhi. 

35Tuikul gama teng mi zosie in cimulthaw huoi a sa uhi; a kumpite uh a zau 
sengun a mai uh a kikhuleh sieng hi. 

36Mipite lahah sum bawlte in ang ehneh ho uhi; zauhuoi tahin na mangthai ta a, 
na omkia nawn sih ding hi,” a ci hi. 

Ezekiel 28 

Tyre Kumpipa Langkhatah Tangkona 

1 TOPA’ thu ka kungah ang tung hi: 

2Mihing aw, Tyre kumpipa kungah TOPA Pasien in tam bangin ci hi, ci-in gen in: 
Na lungsim a kilietsah ziehin, “Kei pasien ka hi hi; pasien-te’ tona tuipi laikimah 
ka to hi,” na ci hi. Hinanle nangma’ lungsim le pasien’ lungsim na tekah vangin, 
nang pen pasien na hi sih a, mi maimai na hi bo hi. 

3Daniel sangin na pilzaw sam a, nang kung panin phuolsel kici bangma om lo hi; 

4na pilna le na theitelna tawh neisa na kikhol a, na sum koina ah kham le ngun 
na kholvum hi. 

5Summet bawl na siem ziehin na neisa na pungsah a, tua na neisate ziehin na 
lungsim a kiliensah hi. 

6Tua ahi ziehin TOPA Pasien in tam bangin ci hi: Nang in na lungsim le Pasien’ 
lungsim na tekah ziehin, 

7minamte lahah nang ang do dingin a giinhuoi pen gamdang mite kang sawl ding 
hi; amate in a etlawm na pilna do dingin namsau a dawh ding vua, na thupina a 
suthang ding uhi. 

8Amate in Hankhuh sungah ang sawnsuh ding vua, note, tuipite laikimah sisie-
in na si ding hi. 

9Nang ang sat liemte’ khut sungah nang pen pasien hi loin mi maimai khat na hi 
vangin, “Kei pasien ka hi hi,” na ci lai lai diei mah? 

10Nang pen gamdang mite’ khut tawh tep kitan lote si bangin na si ding hi; 
bangzieh ahei cile keima TOPA Pasien in ka gensa ahi hi. 

Tyre Kumpipa a Kikaana 

11Tua banah TOPA’ thu ka kungah ang tung hi: 

12Mihing aw, Tyre kumpipa adingin kaateng lo inlen TOPA Pasien in tam bang ci 
hi, ci-in ama kungah gen in: Nang a bucing suoikaina khutsip na hi a, pilna tawh 
na kidim a, na hoina a bucing hi. 

13Pasien’ Eden um ah nang na om a, carnelian, chrysolite, suongkang, beryl, 
onyx, jasper, sapphire, turquoise, le emerald suongmanpha namcin teng khu 
nangma kituomna ahi hi; na kizepna le na kikhuohnate kham tawh kibawl ahi a, 
tuate khu nang ang kipiensah ni-a kisiemkhol ahi ta bo hi. 

14Keima in nang ang cing dingin sathau kinusa cherub ka koi hi. Pasien’ muol 
siengtho tungah na om a, meisuongte lahah na vah kawikawi hi. 

15Ang kipiensah ni-a kipanin na sungah khielna a kimu cieng dong, na gamtatna 
paubanna om lo hi. 

16Na sumbawl a tam ziehin tatsietna tawh na kidim a, mawna na bawl hi; tuaci’n 
a bua na khat bangin Pasien’ muol panin kang paimang ta a, tuale nang ang cing 
cherub in meisuongte lah panin ang notdawh ta hi. 

17Na mel a hoi ziehin na lungsim a kiliensah hi; na minthan ding na deina lamin 
na pilna na susie gawp hi. Keima in tuol sena-in kang nei a, kumpite in munop 
ang sah dingun a mai vuah kang pholah hi. 

18A thuman lo sum na bawlna ziehin, na khielna a tam seng ta a, nangma in 
munsieng zosie na buasah ta hi. Tuaci’n na sung panin mei ka kuongsah hi; tua 
mei in nang hing katumin ang mu mi zosie mai lei lahah vut kang suohsah hi. 

19Mite lahah nang ang thei mite a ciza sieng gawp ding uhi; a zauhuoi-in na 
mangthai ta a, na omkia ngai nawn sih ding hi. 

Sidon Langkhatah Tangkona 

20 TOPA’ thu ka kungah ang tung hi: 

21Mihing aw, Sidon lam kinga-in ama langkhatah thu phuong inlen, 

22TOPA in tam bangci hi, ci-in gen in: Sidon khuopi aw, nang kang langpan ding 
a, keima in note lahah minthanna ka nga ding hi. Ama sungah ka siengthona 
lahin a sungah thu ka khen ciengin, keima TOPA ka hi lam amate in ei thei ding 
uhi; 

23azieh pen a sungah pul natna ka tungsah ding a, a lampi tengah sisan ka 
luongsah ding hi; muncin tengah namsau tawh ang kido-in, na khuo laizangah 
mite pua-in a si ding uhi. Tuale amate in keima TOPA ka hi lam ei thei ding uhi. 

24Israel innkuonte in a innvengte lahah amate a simmaw bawl, ling le khau 
banga a sun thei koima a mu nawn sih ding uhi. Tuale amate in 
keima TOPA Pasien ka hi lam ei thei ding uhi. 

Israel ading Mailam Thupha 

25 TOPA Pasien in tam bangin ci hi: Minamte lahah a kithetangna panun Israel 
innkuonte ka kaikhop ciengin minamte muna ah ka siengthona ka talang ding 
hi, tua ciengin ka nasem Jacob tunga ka piehsa amau’ leitangah a teng ding uhi. 

26Tua sungah amate lungmuong tahin a teng ding vua, amate in inn lamin lengga 
umte a bawl ding uhi. Amate a simmaw bawl a vengte zosie tungah thu ka khen 
ciengin amate lungmuong tahin a teng ding vua, keima TOPA a Pasien uh ka hi 
lam ei thei ding uhi. 

Ezekiel 29 

Egypt Langkhatah Tangkona 

1A kum sawmna, a hla sawmna, a ni sawm le ni ni-in TOPA’ thu ka kungah ang 
tung hi: 

2Mihing aw, Egypt kumpipa Pharaoh lam nga inlen, ama le Egypt-te zosie 
langkhatah thu phuong in. 

3Ama hopi inlen TOPA Pasien in tam bangin ci hi, ci-in gen in: Egypt kumpipa 
Pharaoh aw, gun laikima a kuol gulhiempi na hi a, nangma kang langpang hi. 
Nang in, “Nile gunpi kei-a’ ahi hi; kei dinga ka bawl ahi hi,” na ci hi. 

4Na khadangah ngakuoi sietin, na gun sunga nga zosie na lip kahah ka behsah 
ding hi. Na lip kahah a beh nga zosie, na gun sunga nga zosie tawh kang kaito 
sieng ding hi. 

5Nang le na gun sunga nga zosie, gamlahah kang pai ding hi; Lopang lahah na kie 
ding a, khop lo le vui loin na om ding uhi. Leitunga gamsate le vana vate’ an dinga 
kang piehsa na hi ta hi. 

6Tua ciengin Egypt-a teng zosie in keima TOPA ka hi lam ei thei ding uhi. Israel 
innkuonte adingin nang pen pumpeng ciengkhut na hi hi; 

7a khut utawh ang tuh ciengun na kuoi tawng a, amau’ liengko gu zosie na 
kilawisah hi; nangma tungah ang kingap ciengun nang in na kuoi tawng a, a keng 
uh na hehsah hi. 

8Tua ahi ziehin TOPA Pasien in tam bangin ci hi: Na tungah namsau kang lengsah 
ding a, na kung panin ganhingte le na mihingte ka sumaimang ding hi; 

9tuale Egypt pen a kinuasie gamkhing a suoh ding hi. Tua ciengin amate in 
keima TOPA ka hi lam ei thei ding uhi. Nang in, “Nile gunpi kei-a’ ahi a, keima 
bawlsa ahi hi,” na ci ziehin 

10keima in nangma le na gunte ka langpang hi. Egypt gam sung, Migdol panin 
Syene cieng dong le Ethiopia gamgi dongin, a kinuasie gamkhing ka suohsah 
ding hi. 

11Mihingte le ganhingte in lamhlahna-in tua gam a nei sih ding uhi; kum sawmli 
sung koima a teng sih ding hi. 

12Gamkhingte lahah Egypt gam pen gamkhing khat ka suohsah ding ahi; tuale a 
khuopite uzong a kinuasiesa khuopite lahah kum sawmli sung gamkhing a suoh 
ding uhi. Keima in minamte lahah Egypt mite ka thethang ding a, gam 
tuomtuomte lahah ka thezah ding hi. 

13Tua banah TOPA Pasien in tam bangin gen hi: Keima in kum sawmli a cin zaw 
ciengin a kithethangna uh minamte lah panin Egypt mite ka kaikhawmkia ding 
hi. 

14Keima in Egypt’ vangphatnate ka piekia ding a, a pienna gam uh Pathros 
gamah amate ka peipikia ding hi; khum munah kumpi gam ginalo khatin amate 
a om ding uhi. 

15Kumpi gamte lahah a ginalo pen a suoh ding vua, minamte tungah a kikhai zo 
ngai nawn sih ding uhi; minamte tungah vai a hawm zo ngai nawn lo dingin 
amate ka neukhen ding hi. 

16Amate pen Egypt mite, Israel innkuonte’ muon le suon ahi ngai ta sih ding uhi; 
amate in panpina ngenin amate lam a kihei uh ciengin a khielnate uh a phawhkia 
ding uhi. Tua ciengin amate in keima TOPA Pasien ka hi lam ei thei ding uhi. 

Babylon-te in Egypt Tomgam ding 

17Kum sawmni le kum sagi kum, a hla masa, a ni masa ni-in TOPA’ thu ka kungah 
ang tung hi: 

18Mihing aw, Babylon Kumpipa Nebuchadnezzar in Tyre do nadingin a galkapte 
nahpi-in hanciemsah hi; mi zosie a samte uh pulmangin a liengkote uh a paat 

sieng hi; hinanle ama in ahi a, a galkapte in ahi zongin Tyre dona-a a kizang a 
gim thaman uh bangma a lemlaw sih uhi. 

19Tua ahi ziehin TOPA Pasien in tam bangin ci hi: Babylon Kumpi 
Nebuchadnezzar tungah Egypt gam ka pie ding hi; tuale ama in a neisate uh 
puomang ding a, a gam uh susie-in a tomgam ding hi; tua khu a galkapte’ hlasum 
ahi ding hi. 

20A nasep a thaman dingin Egypt gam ama ka pie hi, azieh pen amate in keima 
adingin a sem uhi, TOPA Pasien in ci hi. 

21Khum ni ciengin keima in Israel innkuonte adingin kii khat ka momsah ding a, 
amate lahah na kam ka hong ding hi. Tua ciengin amate in keima TOPA ka hi lam 
ei thei ding uhi. 

Ezekiel 30 

Egypt ading Kaala 

1 TOPA’ thu ka kungah ang tung hi: 

2Mihing aw, thu phuong inlen, TOPA Pasien in tam bangin ci hi, ci-in gen in: “Alah, 
khum ni khu!” ci-in kapin mau in. 

3Azieh pen a ni nai ta a, TOPA’ ni nai ta hi; khum ni khu meiikai ni hi ding a, 
minamte manthai hun hi ding hi. 

4Egypt tungah namsau khat tu ding a, Ethiopia ah lunggimna om ding hi. Egypt 
ah a kithatte pua-in a si ciengin a neisate uh kipuomang ding a, a bulpite uh 
kiphuapai ding hi. 

5Ethiopia, Put, Lud, Arabia, Libya, le a kipawlpi gam mite namsau tawh puaton 
ding uhi. 

6 TOPA in tam bangin ci hi: Egypt panpite a pua ding vua, a kisahtheipi uh a hatna 
uzong kiemsuh ta ding hi. Migdol pan Syene dongin tua gam sunga mite namsau 
tawh si ding uhi, TOPA Pasien in ci hi. 

7Gamkhingte lahah amate gamkhing khat a suoh ding vua, khuopi kisiete lahah 
a khuopite uh kihal ding hi. 

8Tua ciengin keima in Egypt haltumin ama a panpi zosie a kisuhgam ciengin, 
keima TOPA ka hi lam amate in ei thei ding uhi. 

9Khum ni ciengin bangma awlmaw a nei lo Ethiopia mite a zausisah dingin ka 
kung panin tembaw tawh ka kamtaite a pei ding uhi; Egypt a manthai ni-in 
amate tungah lunggimna a tung ding hi; azieh pen khum hun ang tung ta hi! 

10 TOPA Pasien in tam bangin ci hi: Babylon Kumpipa Nebuchadnezzar’ khut 
tawh Egypt mihonpite ka sumaimang ding hi. 

11Khum gam a susie dingin ama le a omtonpi a mite ahi, minamte lahah a 
giinhuoi pente kikuonsah ding hi; amate in Egypt gam langkhatah a namsau a 
dawh ding vua, gam sung teng misi tawh kidim ding hi. 

12Guntuite ka kangsah ding a, migilote’ khutah khum gam ka zuamang ding hi. 
Khum gam le a sunga om zosie gamdang mite’ khut tawh ka mangthaisah ding 
hi, keima TOPA in ka genzo hi. 

13 TOPA Pasien in tam bangin ci hi: Memphis khuopi-a om milimte ka 
maimangsah ding hi; Egypt gamah a uh ding koima om nawn lo ding hi; tuaci’n 
keima in Egypt gamah zauna ka tungsah ding hi. 

14Pathros gam khu gamkhing suohsahin, Zoan khuopi mei-in ka hal ding a, keima 
in Thebes khuopi tungah thu ka khen ding hi. 

15Egypt mun muonhuoi, Pelusium khuopi tungah ka thangpaina ka tungsah ding 
a, Thebes mihonpite ka sumaimang ding hi. 

16Keima in mei tawh Egypt ka hal ding hi; Pelsium khuopi in gim genthei a thuoh 
ding hi. Thebes kulpi kehgawp ding a, suntang lai-in a galte tawh Memphis a 
kimu ding hi. 

17On khuo le Pibeseth khuo tangvalte, namsau tawh a si ding vua, a khuopite uh 
amau le amau saltangin a pei ding uhi. 

18Khum munah Egypt’ uhna ka suhsiet ciengin, sun lai-in Tehaphnehes ah 
mutzin tung ding a, a kilietsahna mang ding hi; meeilum in Khuopi khu ding a, 
amau’ khuotate saltangin pei ding uhi. 

19Tuaci’n keima in Egypt tungah thu ka khen ding a, tua ciengin TOPA ka hi lam 
amate in ei thei ding uhi. 

Pharaoh Langkhatah Tangkona 

20A kum sawm le khatna, a hla masa, tua hla a ni sagina ni-in TOPA’ thu ka kungah 
ang tung hi: 

21Mihing aw, Egypt kumpipa Pharaoh’ ban ka tawngsah ta hi; ama a thahatin 
namsau a lap zokia nading, a dam sieng nadingin kitunpieh lo a, zong kituompieh 
lo hi. 

22Tua ahi ziehin TOPA Pasien in tam bangin ci hi: Keima in Egypt kumpipa 
Pharaoh ka langpang hi. A banhat pen le a tawngsa pen tawh a ni-in ka 
hliehtawng ding hi; tuale a khut panin namsau ka kiesah ding hi. 

23Minamte lahah Egypt-te ka thethang ding a, gamcin tengah ka thezah ding hi. 

24Babylon kumpipa’ bantha ka khausah ding a, ama khutah ka namsau ka koi 
ding hi; ahi vangin Pharaoh’ ban ka hliehtawng ding a, a liem a si ding mite tau 
bangin Babylon kumpipa mai-ah a tau ding hi. 

25Babylon kumpipa’ bante ka khausah ding a, ahi vangin Pharaoh’ bante a kiesuh 
ding hi. Keima in Babylon kumpipa’ khutah ka namsau ka koi ciengin amate in 
keima TOPA ka hi lam ei thei ding uhi. Ama in Egypt gam langkhatah namsau leh 
ding a, 

26minamte lahah Egypt-te thethangin gamcin tengah zong ka thezah ding hi. Tua 
ciengin keima TOPA ka hi lam amate in ei thei ding uhi. 

Ezekiel 31 

A Sang Taamtah Kung 

(Ezk 17:22-24) 

1A kum sawm le khatna, a hla thumna, a ni masa ni-in TOPA’ thu ka kungah ang 
tung hi: 

2Mihing aw, Egypt kumpipa Pharaoh le a mihonte kungah tam bangin gen in: Na 
liet dan koi pen tawh na kibang bep ei? 

3Assyria ngaisun in, ama pen a bazam hoi-in, a hlim in gamsung teng dielsah a, a 
kung sang mama-in meiilum lahah a dawn a kidawh to, Lebanon taamtah sing 
ahi hi. 

4Tui in ama tapnom dildel a, a thuhna sunga om tui in ama a sangsah hi. A pona 
mun kimvelah a guntui kiluongsah a, gamlah singkung zosie ah a luituite a 
luongsah hi. 

5Tuaci’n gamlah sing zosie sangin tua khu ang sangzaw a, a phungzungah tui a 
tam ziehin a bate ang golin ang sau hi. 

6Vana leng vate in a ba lahah bu tomin a bazam nei-ah gamsate a nosang vua, 
ama’ hlim nei-ah minam lien zosie a teng uhi. 

7A huite in tui tamna munah zung hlasuh ahi ziehin a kung golin bazau a, a 
etlawm mama hi. 

8Pasien’ um sunga tamtaahte in ama demzo loin, taasingte in zong ama a demzo 
sih hi. A bate tawh tekah dingin thei kungte bangma ahi sih hi; Pasien’ um sunga 
singpote tawh zong a hoina a kibang sih hi. 

9A bazam tampitah tawh a melhoi dinga ka bawl ahi a, Pasien’ um sung, Eden-a 
singpo zosie in tua khu a eng uhi. 

10Tua ahi ziehin TOPA Pasien in tam bangin ci hi: Tua pen sang tahin kitungdawh 
a, a dawn in meiilum banto-in, a sanna ziehin a lungsim zong ang kiliensah pai 
hi. 

11Minamte’ uhpa khut sungah ama ka pie hi; tua pa in a gitlona tawh kituohin a 
bawlsie hi. Ama pen ka paimangsa ahi hi. 

12Gamdang mi, minamte lahah a giinhuoi pente in tua sing phua-in a nuasie uhi. 
Muoltung teng le kuomcin tengah a bate kie a, gam sunga tui pulna cintengah a 
nabawh teng a tawngsa-in a kiemang hi; tuale leitung mi zosie in a hlim nei panin 
hing pei-in a peisan ta uhi. 

13Tua a pua sing tungah vana leng va zosie tuong a, tua a ba kawmte lahah gamsa 
namcin a gieh uhi. 

14Tam teng zosie pen tui gei-a a po singkungte khat beh in khanpha-in tua tanin 
a san lo nading, ahi sihle a dawnte in meilum a bat zo lo nading, le tui a kham 
singkung khat beh tuate tana a san lo nading ahi hi. Bangzieh ahei cile amate, a 
unpi-un mihingte zosie tawh, leinei gam le Hankhuh sunga kumsuhte tawh a 
kipieton ta hi. 

15 TOPA Pasien in tam bangin gen hi: Misikhuo ah a kumsuh ni-in, ama tunga a 
om tua a thuhna mun pen khahin ka tuom hi; keima in a guntuite luongsah nawn 
loin a tuihuolte ka khahtan hi. Khuomiel in Lebanon gam ka khusah a, tua ziehin 
gamlahah a po sing zosie a vul sieng hi. 

16Hankhuh sunga a peisuhte tawh ama Misikhuo ah ka khiehsuh ciengin, ama’ 
puana ging ziehin keima in minamte ka kilingsah hi; Eden-a a po sing zosie, 
Lebanon-a a hoipen kiteelte, tui a kicing taha a nga zosiete leinei ah nuomtahin 
a om ding uhi. 

17Minamte lahah ama’ hlim nei-a a teng a kipawlpite namsau-a a kithatte tawh 
Misikhuo ah a kumsuh uhi. 

18Na thupi dan le na liet dan Eden um sunga singkungte lahah bang singkung 
tawh na kisun ei? Tu-in nang pen Eden singkungte tawh leinei ah ang kikhiesuh 
ding hi; nang pen namsau tawh a kithat tep kitan lo mite lahah na lum ding hi. 
Tam pen Pharaoh le ama’ mihonte ahi hi, TOPA Pasien in ci hi. 

Ezekiel 32 

Pharaoh le Egypt tunga Kaala 

1A kum sawm le nina, a hla sawm le ni, a ni masa ni-in TOPA’ thu ka kungah ang 
tung hi: 

2Mihing aw, Egypt kumpipa Pharaoh tungah kaateng lo inlen tam bangin ci in: 
Minamte lahah nang le nang humpi-in na kingaisun a, ahi vangin nang pen 

tuipite sunga gulhiempi tawh na kibang lel hi; nang in na luidung teng na 
tawhnawi a, na keng tawh tui lawhgawpin luidung teng na niehsah hi. 

3 TOPA Pasien in tam bangin ci hi: Mihon tampite tawh na tungah ka len ka khu 
ding hi; keima in ka len sungah nangma kang kainal ding hi. 

4Keima in nang tuol sena-in hing nei-in, gamlahah kang pai ding a, na tungah 
vana leng vate hing khawlsahin, leitunga gamsa zosie in a kham tahun kang 
nesah ding hi. 

5Muoltung tengah na sa ka thethang ding a, kuom sung teng na siluong tawh ka 
kidimsah ding hi. 

6Keima in na sisan luongte tawh gamlah le muoltung dong ka pahsah ding a, tui 
pulna teng zong na sisan tawh kidim ding hi. 

7Nang kang phietmai cieng in vante lia-in aasite ka mielsah ding hi; meii in ni ka 
liesah ding a, hla zong tang lo ding hi. 

8Vantunga khuovah tang zosie na tungah ka mielsah ding a, na gam sungah 
mutzin ka tungsah ding hi, TOPA Pasien in ci hi. 

9Na thei ngai nai lo gama minamte lahah sal dinga kang kai ciengin, mi tampite’ 
lungsim ka buoisah ding hi. 

10Nangma ziehin mi tampi in lamdang ka sasah ding hi; amate mai-ah ka namsau 
ka vih ciengin nang ziehin kumpite zau-in citun ding uhi. Nang na pua ni ciengin 
a hin nading uh ngaisunin, a tatna popo vuah amate zau-in a citun ding uhi. 

11Bangzieh ahei cile TOPA Pasien in tam bangin ci hi: Nangma ang do dingin 
Babylon kumpipa’ namsau ang kuon hi. 

12Minamte lahah amate zosie in a giin pen uh ahi mi thahatte’ namsau tawh na 
mihonte ka thatsah ding hi. Egypt’ kisahtheipi teng amate in a kisiesah ding vua, 
a mihon zosie uzong a sigam sieng ding uhi. 

13Keima in tui nienna gei-a om a ganhonte uh ka susie ding a, mihing’ keng le 
ganhing’ kecin in tua tui a niehsah ngai ta sih ding uhi. 

14Tua ciengin amau’ tui ka cimsah ding a, sathau bangin a luidungte uh ka 
luongsah ding hi, TOPA Pasien in ci hi. 

15Keima in Egypt gam khu gamkhing ka suohsah ding a, a sunga om zosie 
hawhkhie-in tua sunga teng zosie ka thagam ciengin, amate in keima TOPA ka hi 
lam ei thei ding uhi. 

16Tami khu kaala ahi a, kaateng a kilo ding ahi hi. Minamte’ numeite in kaatengin 
a lo ding uhi. Egypt tung le a mihonte tungah tam bangin kaateng kilo ding hi, 
TOPA Pasien in ci hi. 



1473 

 

 
Zo Bible 

© 2018 Bible Society of Myanmar. 
 

 
 

 

Egypt Tunga Sina La 

17A kum sawm le nina, a hla masa, a ni sawm le nga ni-in TOPA’ thu ka kungah 
ang tung hi: 

18Mihing aw, Egypt mihonte adingin kap inlen, Hankhuh sunga a peisuh Egypt 
mite le minam thupite’ tanute tawh leinei gamah amate sawlsuh ta’n. 

19“Melhoina lamah koi na khupzo uh ahei? Kumsuh un! Tep kitan lote tawh kivui 
ton ta un!” ci in. 

20Namsau-a kithatte lahah amate a si ding uhi. Namsau-a si dingin Egypt kipie 
zo hi; ama le a mihonte a ni-un kaiphit un. 

21Misikhuo laikim panin a thahat uliente in a kithuopi teng utawh amate thu a 
gen ding uhi: “Amate ang peisuh zo ta vua, namsau-a kithat tep kitan lote tawh 
a lumton lai uhi,” a ci uhi. 

22Namsau-a kithat misi zosie a opna khum munah Assyria le a kithuopi zosie a 
om vua, a kimvel vuah a hankhuhte uzong a om hi. 

23A hante uh Leihawm thuhpi sungah a om hi. A han kimvel vuah a kithuopite 
uh a om a, amate a unpi-un namsau-a kisatlia ahi uhi. Amate in gam sunga a 
hinglaite a patausah uhi. 

24Khum mun a han kimvela a om mihon zosie tawh Elam a om hi; amate a unpi-
un namsau-a site ahi vua, tep zong kitan loin leinei gamah peisuhin gam sunga a 
hinglaite a patausah uhi. Leihawm sunga peisuhte tawh amate a maizum ton uhi. 

25A mihon zosie utawh a kithat tonte lahah amate in Elam ading lupna khat a 
bawl vua, a kimvel vuah a amau’ hante omin, amate pen a unpi-un tep tan lo 
namsau-a a site ahi uhi; azieh pen amate in a hingte’ gamah patauna omsahin 
Leihawm sunga a peisuhte tawh zumna a thuohton uhi; a kithat mite lahah 
amate kikoi hi. 

26Khum munah Meshech, Tubal, le a mihonte a om vua, a kimvel vuah a 
hankhuhte uh omin, amate a unpi-un tep tan lo namsau-a kithatte vive ahi uhi; 
azieh pen amate in a hingte’ gam a patausah uhi. 

27Amate pen Misikhuo ah a galvante utawh a peisa, a namsau uh a 
kitangkhapsah, a gute uh tunga a lumte uh a kikoipieh, tanglai-a a sisa galhangte 
tawh a kivui ton sih uhi. 

28Tuaci’n nang ang kisat guoi ding a, tep kitan lote le namsau-a kithatte lahah 
ang kivui ding hi. 

29Edom zong a thahat ziehin namsau-a kithat a kumpite le a gam uhte tawh 
khum munah kivui ton a, Leihawm sunga a peisa tep kitan lote tawh a lumton 
uhi. 

30Tua sungah leilu lam ulien zosie le Sidon mite zosie a om vua, a kithatte tawh 
maizum thuohin a peiton uhi, azieh pen a thahat ziehun amate in tam bang 
patauna zosie a piengsah uhi; tep kitan lo namsau-a kithatte tawh amate kivui 
tonin Leihawm sunga a peisuhte tawh zumna a thuoh ton uhi. 

31Pharaoh in amate a mu ciengin ama le a mihonte- Pharaoh le a galkap zosie- a 
kihenem zo tuom ding uhi, TOPA Pasien in ci hi. 

32Bangzieh ahei cile ama in a hingte gamah patauna a piengsah hi; tua ahi ziehin 
Pharaoh le a mihon zosie, namsau-a kithatte tawh tep kitan lo mite lahah kivui 
ton ding uhi, TOPA Pasien in ci hi. 

Ezekiel 33 

Israel’ Galvil pa Ezekiel 

(Ezk 3:16-21) 

1 TOPA’ thu ka kungah ang tung hi: 

2Mihing aw, na mite hopi inlen amate kungah tam bangin gen in. Keima in gam 
khatah namsau ka kuonsah a, tua gam mite in amate lah panin a galvil dingun mi 
khat se uhi; 

3tuale galvil pa in gam sunga ang tung namsau mu-in pengkul mutin mite kungah 
a hilkhol a; 

4tua ciengin mi khatpo in pengkul ging za napi-in hilkholna a thudon sih a, tuale 
namsau hing kuonin amate a thagam sieng leh, amau’ sisan amau’ lu tungah tu 
ding hi. 

5Amate in pengkul ging za napi-in tua hilkholna a thudon sih uhi; amau’ sisan 
amate tungah a tu ding hi. Ahi vangin amate in tua hilkholna a thudon vua ahile 
a hinna uh a hundam zo ding uhi. 

6Ahi vangin galvil pa in namsau ang kuon mu napi pengkul mut loin mite a 
hilkhol sih a, tuale namsau hing kuonin amate lahah mi khatpo a tha leh, amau’ 
khielna zieha si ahi vua, hizongle keima in galvil pa tungah amau’ sisan ka phul 
ding hi. 

7Tuaci’n mihing aw, keima in Israel innkuonte’ galvil pa dingin nang kang koi zo 
hi; ka kam sung panin thu na zah popo ciengin, kei kung pana pataukonate amate 
na hilsawn ding hi. 

8Keima in migilote kungah, “Migilote aw, na si valon ding uhi,” ka ci a, tuale a 
lampi panun migilote ang kihei nadingin amate na galgih sih leh, amau’ khielna 
sungah migilote si ding a, ahi vangin nang kungah amau’ sisan kang phul ding hi. 

9Ahi vangin nang in a lampi panun migilote ang kiheikia nadingin na hilkhol a, 
tuale a lampi panun amate ang kihei nop sih uleh, a khielna sung vuah migilote 
si ding a, ahi vangin nang na hileh na hinna na hundam zo ding hi. 

Pasien’ Thutanna le Hepina 

10Mihing aw, tu-in Israel innkuonte kungah note in tam bangin na genzo uhi, ci-
in gen in: “Eite in i tatkhielnate ule i mawnate uh i puola vua, amate ziehin i tha 
zawngkhal uhi; tua ahile eite bang i ci hinzo ding uh ahei?” na ci uhi. 

11Amate kungah tam bangin gen in, TOPA Pasien in ci hi. Kei a hing ka hi ma 
bangin, migilote’ sina ah ka kipah sih hi, tua sangin a gitlona panun migilote hing 
kinuale-in a hin ding uh ka deizaw hi; na gitlonate panun hing kinuale un, hing 
kinuale un; Israel innkuonte aw, bang dinga si ding na hi uh ahei? 

12Tuale nang mihing aw, na mite kungah tam bangin gen in: Midihte in khielna 
a bawl uleh amau’ dihna in amate hundam lo ding hi; migilote a gitlona panun a 
kinuale uleh amau’ gitlona in amate puasah lo ding hi; tuale midihte a maw 
ciengin zong a amau’ dihna in amate a hingsah sih ding hi. 

13Midihte kungah pel loin na hing ding uhi, ka ci vangin amate in a dihna uh 
muongin khielna a bawl uleh a dih amau’ gamtatna khat zong kiphawpieh lo ding 
hi. 

14Tua banah keima in migilote kungah, “Note na si valon ding uhi,” ka ci vangin 
a mawna uh panin kinuale-in thuman thutangin a gamtat vua, 

15migilote in vankhap lekia-in, a guhsa uh vante piekia-in hinna a pie thukhamte 
a zui vua, khielna a bawl nawn sih uleh, amate a hing valon ding a, a si sih ding 
uhi. 

16Amate’ bawlsa mawnate khat zong amau’ siet nadingin kiphawkhah pieh 
nawn lo ding hi; amate thuman thutang tawh a gamta ahi vua, amate a hing valon 
ding uhi. 

17Hinanle na mite in amau’ gamtat dan a man lo ciengin, “TOPA’ gamtat dan man 
lo hi,” a ci uhi. 

18Midihte amau’ dihna panin kinuale-in khielna a bawl uleh, khumi ziehin amate 
a si ding uhi. 

19Migilote in a gitlona panun kinuale-in thuman le thutanga a gamtat uleh, 
khumi ziehin amate a hing ding uhi. 

20Hizongle note in, “TOPA gamtat dan a man sih hi,” na ci uhi. Israel innkuonte 
aw, note zosie tungah na gamtatna uh tawh kituohin thu kang khen ding hi! 

Jerusalem Puana 



1476 

 

 
Zo Bible 

© 2018 Bible Society of Myanmar. 
 

 
 

 

21Ka saltan sung uh kum sawm le ni kum, a hla sawmna, a ni nga ni-in Jerusalem 
pana ang suohta mi khat ka kungah ang pei a, “Khuopi pua ta,” ei ci hi. 

22Tua galtai pa ang tun masang a nitahin ka tungah TOPA’ khut ang om hi; hinanle 
zingmawngin ka kungah tua galtai pa ang tun hun tahin ama in ka kam ei 
honpieh zo ta hi; tuaci’n ka kam ang kihongin ham thei loin ka om nawn sih hi. 

Judah Gama a Suohtate 

23 TOPA’ thu ka kungah ang tung hi: 

24Mihing aw, Israel gam sunga tenna lo-a a kinuasie tam mun tenga a teng mite 
in, “Abraham mi khat beh hi napi-in ama in tam gambup na luo hi; eite tampi i 
hizaw vua, tami gam i luo ding vua ei kipie tahtah ahi hi,” a ci den uhi. 

25Tua ahi ziehin amate kungah TOPA Pasien in tam bangin ci hi, ci-in gen in: Note 
in a si pumin sa na ne vua, na milimte uh ento-in sisan na luongsah uhi; tua ahile 
tam bangpi ma tawh gam na luo thei ding uh amah? 

26Note in na namsaute uh na suong vua, micin in na innvengte ciet uh’ zi na 
buasah uhi; tua ahile tam bangpi-in gam luo thei ding na hi uh amah? 

27Amate kungah TOPA Pasien in tam bangin ci hi, ci-in tami thu gen in: Keima a 
hing ka hi ma bangin, koima’ tenna lo-a a kinuasie mun tenga om mite namsau-
in a si valon ding uhi; tuale gamlahah a omte gamsate neh dingin ka pie ding a, 
mun muonhuoite le suonghawm sunga omte pen pulnatna tawh a si ding uhi. 

28Tua gam pen a kinuasie gamkhing ka suohsah ding a, ama’ kisahtheipi a 
thahatna a tawp sieng ding hi; Israel muolte gamdai luo ahi ziehin koima in a 
nawh kha nawn sih ding hi. 

29Tua ciengin keima in a gam uh tenna lo gamkhing ka suosah ciengin a sil 
mudahuoi bawl zosie ziehun amate in keima TOPA ka hi lam ei thei ding uhi. 

30Mihing aw, kawm gei le inn kotkhah tengah nang tungtang thu na gam mite 
khatlekhat a kiholim vua, a innvengte ciet uh kungah, “Hing pei unlen, TOPA kung 
pana ang tung thu ngai va vui,” a kici uhi. 

31Mite pei bangin amate zong ang pei-in ka mite bangin na mai-ah ang to uhi. 
Tuale na thute a ngai vua, ahi vangin amate in a mang sih ding uhi. Azieh pen a 
kampi utawh mi a pawh vua, ahi vangin a lungsim sung vuah amau’ nga nading 
beh a ngaisun uhi. 

32Amate dingin nang pen a awngai mama, tumging khat hoitahin tumin 
zawllate a mau hiuhiau mipa khat tawh na kibang hi; amate in na thugente a zah 
bangun a zui tuom sih uhi. 

33Tami thu ang tangtun ciengin- tuale ang tangtung ding hi! -tuaci’n amate in 
note lahah kamsang khat a om zo ahi lam ang thei ding uhi. 

Ezekiel 34 

A Zuouthei Israel’ Tuucingte 

1 TOPA’ thu ka kungah ang tung hi: 

2Mihing aw, Israel’ tuucingte langkhatah thu phuong in: Thu phuong inlen amate 
kungah-tuucingte kungah TOPA Pasien in tam bangin ci hi, ci-in gen in: Noma le 
noma a kivah Israel tuucingte aw, gimna na thuoh ding uhi! Tuucingte in a tuute 
uh a vah ding hizaw lo amah? 

3Note in a thaute na ne vua, tuumul puonte silin a no thaute na go uhi; ahi vangin 
note in tuute lah na vah tuom sih uhi. 

4Note in a thahat lote na hatsah sih vua, a cinate zong damsah loin, a liemte’ hima 
puonin na tunpieh sih vua, a lampielte hawikia loin, a mangte na sui sih vua, 
pauhat thawthu le thagum hatna tawh na uh zawsop uhi. 

5Tuaci’n tuucing a op lo ziehin amate a kithethang sieng uhi; tuale a kithetang 
vua, gamsa zosiete’ an a suoh ta uhi. 

6Ka tuute a kithethang sieng vua, muol le tangcin tengah a vahthap uhi; lei 
maitang mun zosie ah ka tuute kithethangin amate a sui ding le a hawi ding 
koima a om sih hi. 

7Tua ahi ziehin no tuucingte aw, TOPA’ thugen za un: 

8Keima a hing ka hi ma bangin, ka tuucingte in ka tuute a sui tah zawh sangin ka 
tuucingte amau le amau a kiva vua, ka tuute a va lo ziehun tuucing a om ta sih 
hi; tua ahi ziehin gamsate in ka tuute manin gamsa zosie’ an a suoh ta 
uhi, TOPA Pasien in ci hi. 

9Tua ahi ziehin no tuucingte aw, TOPA’ kammal za un: 

10TOPA Pasien in tam bangin ci hi: Keima tuucingte langkhatah ka pang ding hi; 
ka tuute amau’ khut sung panin ngenin a tuu a vahna uh panin amate ka 
khawlsah ding hi; tuucingte amau le amau a kivah nawn sih ding vua, amau’ an 
a suo lo nadingin a kam sung panun ka tuute ka hunkhie ding hi. 

Pasien, a Man Tuucingpa 

11Bangzieh ahei cile TOPA Pasien in tam bangin gen hi: Kei mama in ka tuute ka 
sui ding a, amate ka mukhie ding hi. 

12Tuucingte in a kithethang tuute lahah a tuuhonte a sui uh bangin, keima in ka 
tuute ka sui ding hi. Meiilum kai ni le khuomiel ni ciengin a kithezahna uh mun 
zosie panin amate ka hunkhie ding hi. 

13Mite lah panin amate ka ladawh ding a, gam tuomtuomte panin kaikhawmin 
amau’ gamah ka puoh ding hi. Keima in Israel muoltung, tui pulna gei le amau’ 
gam sunga mi tenna mun zosie ah amate ka vah ding hi. 

14Lohing hoite tawh amate ka vah ding a, Israel muolsang cinteng pen amau’ an 
maina mun ahi ding hi; an maina mun hoi khatah amate lum ding a, Israel 
muolsang cinteng lohing tamna munah an a mai ding uhi. 

15Kei mama ka tuute a cing pa ka hi ding a, amate ka lumsah ding hi, TOPA Pasien 
in ci hi. 

16Keima in a mangte sui-in lampielte ka nuakai ding a, a liemte a hima ka tunpieh 
ding hi; keima in a thahat lote ka thahatsah ding a, ahi vangin a thaute le a 
thahatte ka susie ding hi. Keima in thutang tawh amate ka vah ding hi. 

17No ka tuute aw, TOPA Pasien in note tawh kisai-in tam bangin ci hi: Keima in 
tuu le tuu kikal, tuutang le keeltangte kikalah thu ka khen ding hi: 

18Note lohing hoite tawh ang kiva a, hizongle a omlai na lohingte uh na keng 
utawh na totcil uh pen no adingin pha zo ta hi lo amah? Tuiciim na dawn uh 
ciengin a omlai teng na keng utawh niehsah hi lo na hi uh amah? 

19Ka tuute in na keng utawh na totcilsate uh ne-in na keng utawh na totniehsa 
uh tuite dawn ding uh amah? 

20Tua ahi ziehin TOPA Pasien in amate kungah tam bangin gen hi: Kei mama in 
ka tuu thaute le ka tuu gawngte kikalah thu ka khen ding hi. 

21Bangzieh ahei cile note in na pang ule na liengko utawh a hatmaw ganta teng 
zosie sawnnawpin muncin tengah na thethang sieng masangun na ki utawh na 
pih uhi. 

22Keima in ka tuute ka hundam ding a, amate kibawlsie nawn lo ding hi. Keima 
in tuu le tuu kikalah thu ka khen ding hi. 

23Amate tungah a uh dingin tuucing khat, ka nasem pa David ka koi ding a, ama 
in amate a vah ding hi: Ama in amate vah ding a, amau’ tuucing pa hi ding hi. 

24Keima TOPA pen amau’ Pasien ka hi ding a, ka nasem pa David pen amate lahah 
a uhpa hi ding hi, keima, TOPA in ka gensa ahi hi. 

25Sing nei gam muolah amate tengin lungmuong taha a lup thei nadingun amate 
tawh kilemna thuciemna khat ka bawl ding hi. 

26Amate le ka muol kimvela muoltung gam teng thupha ngana ka hisah ding hi; 
tuale keima in a hun zui-in guotui ka zusah ding a, tuate pen thupha guotui hi 
ding hi. 

27Lozau-a singkungte a ga a ga ding a, leitang in an tampitah piengsahin leitang 
tungah amate lungmuong tahin a om ding uhi. Keima in a kolnamte uh ka 

sattawng ding a, sala a khawite khut sung panin amate ka hutdam ciengin amate 
in keima TOPA ka hi lam ei thei ding uhi. 

28Amate pen minamte in tomgamin amate a om nawn sih ding vua, tua gama 
ganhingte in amate a ne nawn sih ding hi; amate koima in zausah nawn loin 
hlamuong tahin a teng ding uhi. 

29A gam sung vuah amate a kielsi nawn lo nadingun amate adingin keima in um 
thupi khat ka bawlpieh ding a, minamte’ simmaw a thuoh nawn sih ding uhi. 

30Amate in keima TOPA a Pasien uh, amate tawh a omton ka hi lam ei thei ding 
vua, Israel innkuonte keima’ mi ahi uhi, TOPA Pasien in ci hi. 

31No ka tuute, ka lonona-a ka tuute na hi vua, kei pen na Pasien uh ka hi 
hi, TOPA Pasien in ci hi. 

Ezekiel 35 

Sier Muoltunga Thukhenna 

1 TOPA’ thu ka kungah ang tung hi: 

2Mihing aw, Sier Muol lam nga inlen ama langkhatah thu phuong in. 

3TOPA Pasien in tam bangin ci hi, ci-in ama kungah gen in: Sier Muol aw, nang 
kang langpang hi; a kinuasie gamkhing na suo nadingin nang langkhatah ka khut 
ka zah hi. 

4Keima in na khuopite ka siesah ding hi; nang gamkhing na suoh ding a, tuale 
nangma in keima TOPA ka hi lam nei thei ding hi. 

5Bangzieh ahei cile nang in tanglai kigalneina na pom a, Israel mite in a nukhia 
pen dan a thuoh hun ule a tuosiet hun lai-un a thahat namsau-a tha dingin amate 
na pie hi; 

6tua ahi ziehin TOPA Pasien in a cina-ah, keima a hing ka hi ma bangin na sisan 
ka luongsah ding a, tua sisan in nang ang sulzui ding hi; nang in sisan luonsahna 
na muda lo ziehin sisan luonna in nang ang sulzui ding hi. 

7Keima in Seir Muol pen a kinuasie gamkhing ka suohsah ding a, khum sunga 
vaitung vaikuon zosie ka sumaimang ding hi. 

8Keima in a muoltung teng misi luong tawh ka dimsah ding hi; na muol na kuom 
le na tui pulna cintengah namsau-a kithatte a puamat ding uhi. 

9Nang pen gamkhingin kang bawl peisuoh ding a, na khuopite ah mi teng ngai 
nawn lo ding hi. Tua ciengin keima TOPA ka hi lam nei thei ding hi. 

10Bangzieh ahei cile khum munah TOPA a op nangawnin nang in, “Tami minam 
ni le tami gam ni tegel kei ading ahi a, tuate i luo dingin i la ding hi,” na ci a, 

11tua ahi ziehin keima a hing ka hi ma bangin, amate langkhatah na muda zieha 
na lah lungthahna le hazatna tawh kituohin keima in nangma tungah kang bawl 
ding hi, TOPA Pasien in ci hi. Keima in na tungah thu kang khen ciengin 
note lahah kei le kei kang kitheisah ding hi. 

12Nangma in, “Amate gamkhing a suoh ta vua, i nawmval dinga ei kipie ahi ta hi,” 
ci-in Israel muolte langkhatah simmawna kammal na gen zosiete, keima TOPA in 
ka zah zo lam na thei ding hi. 

13Nangma in keima langkhatah na kammalte na khan semsem a, keima 
langkhatah na thu na pop gen semsem hi; keima in tuate ka za zo hi. 

14TOPA Pasien in tam bangin ci hi: Leitung bup a kipah ziehun keima in nang 
gamkhing kang suohsah ding hi. 

15Israel innkuon’ gouluo gamkhing a kisuosahna tungah na lungdam ziehin, tua 
bangma-in nang tungah kang bawl ding hi; nangma le Seir Muol le Edom gam 
zosie na unpi-un gamkhing na suoh ding uhi. Tua ciengin keima TOPA ka hi lam 
amate in ei thei ding uhi. 

Ezekiel 36 

Israel tunga Thupha 

1Nang mihing aw, Israel muol teng kungah thu phuong inlen tam bangin gen in: 
Israel muolte aw, TOPA’ kammal za un. 

2TOPA Pasien in tam bangin ci hi: Na galte un note tungah, “Hiei lah! “Tanglai-a 
munsangte khu eite luo ding hi ta hi,” a ci vua, 

3tua ahi ziehin thu phuong inlen tam bangin gen in: TOPA Pasien in tam bangin 
gen hi: A omlai minamte’ neisa na suo thei nadingun amate in note gamkhing 
ang suohsah vua, na ziet na vei vuah ang netcip ziehun, minamte lahah holim 
nopna le gensietin na om ta uhi; 

4tua ahi ziehin Israel muolte aw, TOPA Pasien’ thugen za un: TOPA Pasien in muol 
le tangte, tui pulnate le hawhguomte, a kinuasie gamkhingte, na kimvela minam 
omlai teng in bulu-in ciemmui nopna-a a neite uh tungah tam bangin a gen hi. 

5Tua ahi ziehin TOPA Pasien in tam bangin ci hi: A lohing ziehin ka gam bulu-in 
kipah lungdamna le nahpi tahin simmawna tawh amau’ luo dingin a lah ziehun, 
keima in ka thangsiet luotna tawh a omlai minamte le Edom-te zosie tungah 
langpanna thu ka gen hi. 

6Tua ahi ziehin Israel gam tawh kisai-in thu phuong inlen, muol le tangte, tui 
pulnate le hawhguomte kungah TOPA Pasien in tam bangin ci hi, ci-in gen in: 
Minamte’ hosiet thuoh zo na hi ziehun engsiet thangpaina tawh thu ka gen hi. 

7Tua ahi ziehin TOPA Pasien in tam bangin ci hi: Na kimvel zosie vua om minamte 
in amau le amau in zakona a thuoh ding uhi, ci-in ka kiciem hi. 

8Ahi vangin Israel muolte aw, no ka mi Israel adingin na bate uh zamin na ga 
ding uhi; azieh pen amate in inn ang zuon bai ta ding uhi. 

9Tu-in en un, no lamah kei ka pang hi; mite in nang pen loin kang hlosah ding a, 
khaici tuna-in kang neisah ding hi; 

10tuale na mimal phaza uh kang pungsah ding a, Israel innkuon buppi a unpi-un 
ka pungsah ding hi; khuopite ah mi teng ding a, a kinuasiesa mun teng zong 
kilamkia ding hi; 

11tuale note sungah a mihing a ganhingin kang pungsah ding hi. Amate pungin a 
cipha ding uhi; nidang lai bangma-in mi ten thei nadingin kang bawl ding a, na 
tung vuah nidang sangin sil hoi kang bawlzaw lai ding hi. Tua ciengin 
keima TOPA ka hi lam note in nei thei ding uhi. 

12Note tungah ka mi Israel-te ka vahsah ding a, amate in note hing nei-in amau’ 
gou na hi ding uhi. Ta le nau nei loin amate na omsah nawn sih ding hi. 

13 TOPA Pasien in tam bangin ci hi: A zieh pen amate in na kungah, “Mite na 
nekhawng a, na mite ta le nau nei loin na koi ta hi,” ang ci vua, 

14tua ahi ziehin mi na nekhawng nawn sih ding a, na mite zong ta le nau nei loin 
na koi nawn sih ding hi, TOPA Pasien in ci hi. 

15Minamte’ hosietnate kang zasah nawn sih ding a, mite’ simmaw nuoisie hing 
thuohsah loin na mite ka puasah nawn sih ding hi, TOPA Pasien in ci hi. 

Israel’ Thasuona 

16 TOPA’ thu ka kungah ang tung hi. 

17Mihing aw, amau’ leitanga a ten lai-un Israel innkuonte in a gamtat a silbawlte 
utawh a gam uh a buasah uhi; keima muna-ah amau’ gamtatna pen a nin nei 
huna numei khat’ sientho lona tawh kibang hi. 

18Tuaci’n amate in gam sungah sisan a luonsahna ule milimte tawh a gam uh a 
buasah ziehun amate tungah ka thangpaina ka sunghla ding hi 

19Minamte lahah amate ka thethang ding a, gamcin tengah a kithezah ding uhi; 
amau’ gamtatna le a silbawlte utawh kituohin amate tungah thu ka khen hi. 

20Hizongle amate, minamte kungah a pei ciengun a peina popo vuah ka min 
siengtho a buasah vua, “Tamte TOPA’ mite ahi vua, hinanle ama gam panin amate 
a peikhie uhi,” ci-in kigen hi. 

21Hinanle Israel innkuonte in a tunna uh minamte lahah a buasah uh ka min 
siengtho ka lunghimawpi hi. 

22Tua ahi ziehin Israel innkuonte kungah TOPA Pasien in tam bangin ci hi, ci-in 
gen in: Israel innkuonte aw, ka sil bawl ding pen note zieh hi loin, minamte 
kunga nang pei cieng vua na buasah uh ka min siengtho zieh ahi zaw hi. 

23Keima in minamte lahah na buasahsa uh a lien ka min ka siensuo ding a, note 
tungtawnin amate mai-ah ka sienthona ka lah ciengin, minamte in 
keima TOPA ka hi lam ei thei ding uhi, TOPA Pasien in ci hi. 

24Keima in minamte lahah note hing ladawhin gamcin teng panin kang 
kaikhawm ding a, na gam vuah kang peipi ding hi. 

25Note tungah tuisieng kang the ding a, na buanate uh, na sientho lona zosie ule 
na milim zosie uh panin note na siengtho ding uhi. 

26Keima in note lungtang tha kang pie ding a, note sungah hlagau tha kang guong 
ding hi; keima in na pum tung panun suong lungtang ladawhin tahsa lungtang 
kang pie ding hi. 

27Note sungah ka hlagau ka guong ding a, ka thukhamte hing zuisahin ka ngaina 
kipte pilvang tahin kang tangsah ding hi. 

28Tua ciengin na pu na pate uh kunga ka piehsa gam sungah na teng ding uhi; 
tuale note keima’ mi na hi ding vua, keima zong noma’ Pasien ka hi ding hi. 

29Keima in na buana zosie uh panin hing hunin an le tuite thuta-in a kiningcingin 
kang omsah ding a, na tung vuah kiel ka tungsah sih ding hi. 

30Minamte lahah gilkiel mindaina na thuoh nawn lo nadingun singkungte ka 
gasah ding a, na lo vuah an ka niengsah ding hi. 

31Tua ciengin note in na gamtat hoi lote ule na silbawl uh a hoi lote na phawhkia 
ding uhi; tuale na khielna ule na sil mudahuoi bawlnate uh ziehin no le no na 
kikidah ding uhi. 

32Tami ka bawlna pen note zieh ahi lo lam kithei ta un, TOPA Pasien in ci hi. Israel 
innkuonte aw, na gamtatnate ziehun maizum unlen patau un. 

33 TOPA Pasien in tam bangin ci hi: Na khielna zosie uh panin kang siensuo ni 
ciengin na khuopite vuah mi tengkia-in a kinuasiesa munte kilampha ding hi. 

34A nawhkha mi zosie’ muna-ah gamkhing ahi ngai vangin tua gamkhing loin 
kihlo ding hi. 

35Amate in, “Tami gamkhing Eden um tawh kibang ta hi; tu-in a kinuasiesa 
gamkhing le a kisiesa khuopite tenna-in kinei-in kulpite tawh ki-im ta hi,” ci ding 
uhi. 

36Tua ciengin na kimvel vua a kinuasie minamte in, keima TOPA in a kisiesa 
khuopi lamphakia-in gamkhingte a hlosahkia pa ka hi lam a thei ding uhi. 
Keima, TOPA in ka gensa ahi a, ka sem ding hi. 

37 TOPA Pasien in tam bangin ci hi: A mimal uh tuuhon banga a pun nadingin, 
amate adinga tami zong ka bawlpieh nadingin Israel innkuonte in keima kungah 
ka ngensah ding hi. 

38A kisiesa khuopite ahile biehpiehna dinga a kitawi tuuhonte bang le a kisesa 
pawi hun cienga Jerusalem-a a kipie tuuhonte bangin mihonpi tawh kidim ding 
hi. Tua ciengin amate in keima TOPA ka hi lam ei thei ding uhi. 

Ezekiel 37 

Gugawta Opna Kuompi 

1 TOPA’ khut ka tungah ang om a, TOPA’ hlagau tawh ama in ei peipi-in kuom 
laikimah ei tutsuh hi; tua kuom pen misi gute tawh kidim hi. 

2Ama in tua kimvel tengah ei peipi kawikawi hi; tua kuom sungah gu le tang 
tampitah om leulo a, tua gute gawta thei mama hi. 

3Ama in keima kungah, “Mihing aw, tami gute a hing thei diei mah? ei ci hi. Keima 
in, “TOPA Pasien aw, nangma in na thei hi,” ci-in ka dawng hi. 

4Tua ciengin ama in keima kungah, “Tami gute tungah thu phuong inlen amate 
kungah, “A gawta gute aw, TOPA’ kammal za un. 

5TOPA Pasien in tami gute kungah tam bangin a gen hi: Note sungah naahu hing 
lutsahin note na hing ding uhi. 

6Note tungah thagui koi-in na tung vuah tel le vo kang omsah ding a, vun in kang 
tuomsah ding hi. Note sungah naahu koi-in na hing ding uhi; tuaci’n 
keima TOPA ka hi lam note in nei thei ding uhi,” ei ci hi. 

7Tuaci’n kei in zong ei kisawl bangin thu ka phuong hi; ka thu phuon ka gen hun 
sungin sil kigawi valuoi ging khat ka za a, tuale husa khat thakhatin ang omin, 
tuale gute in amau’ gu ciet ang zuon uhi. 

8Keima in ka en leh amate tungah thagui ang om a, satel ang omkia-in vun in 
tuate ang tuom hi; hizongle amau’ sungah naahu om nai lo hi. 

9Tua ciengin ama in keima kungah, “Mihing aw, naahu tungah thu phuong in, thu 
phuong inlen naahu kungah tam bangin gen in: TOPA Pasien in tam bangin ci hi: 
Naahu aw, hui ningli panin hing pei-inlen amate a hin thei nadingin tam mi 
kithatte tungah na hu sang in,” ei ci hi. 

10Ama’ ei sawl bangin thu ka phuong a, amate sungah naahu lutin ang hing vua, 
a keng utawh ang din ciengun a hon tampitah ang pha uhi. 

11Tua ciengin ama in keima kungah, “Mihing aw, tami gute pen Israel innkuon 
buppi ahi uhi. Amate in, ‘Ka gute uh a gawta sieng ta a, ka kinepna uh om nawn 
loin ei kisumaimang ta hi,’ a ci uhi. 

12Tua ahi ziehin nang in thu phuong inlen, TOPA Pasien in tam bangin ci hi, ci-in 
amate kungah gen in: Ka mite aw, na hankhuhte uh hongin na hankhuh panun 
note kang lakhie to ding hi; tuale keima in note Israel gamah kang peipikia ding 
hi. 

13Ka mite aw, na hankhuhte uh hongin na hankhuhte panun note kang lahkhiet 
to ciengin note in keima TOPA ka hi lam nei thei ding uhi. 

14Note sungah ka hlagau guongin na hing ding vua, keima in na leitang vuah note 
kang koikia ding hi; tua ciengin ka gensa ahi a, ka bawl ding hi, a ci keima TOPA ka 
hi lam note in nei thei ding uhi,” TOPA in ci hi. 

Ciengkang Ni 

15 TOPA’ thu ka kungah ang tung hi: 

16Mihing aw, cieng khat la inlen tua tungah, “Judah le a kipawlpi Israel-te ading,” 
ci-in giel in; tua ciengin cieng adang khat la leuleu inlen tua tungah, “Joseph 
(Ephraim’ cieng) le a kipawlpi Israel innkuon zosie ading,” ci-in giel in; 

17na khut sungah tua tegel cieng khat a suo thei nadingin cieng khat tungah a 
khat zom in. 

18Tuale na mite in na kungah, “Tamte bang na cinopna ahei, kote ei gen lo ding 
na mah?” ang ci ciengun, 

19nangma in amate kungah TOPA Pasien in tam bangin ci hi, ci-in gen in: Keima 
in Joseph’ cieng (Ephraim khut sunga om ) le a kipawlpi Israel minamte’ cieng 
ka la ding a, ka khut sungah ama gel khat a suo thei nadingin tua tungah Judah 
cieng ka koi ding hi. 

20Amate muna-ah a tunga lai na giel ciengte na khut sungah ang op ciengin, 

21amate kungah TOPA Pasien in tam bangin ci hi, ci-in gen in: Keima in amate 
peina minamte lahah Israel mite ladawhin ka peipi ding hi. 

22Keima in gamsung Israel muoltung tengah amate minam khatin ka bawl ding 
hi; tuale amate zosie tungah kumpi khat in a uh ding hi. Amate minam ni ahi ngai 
nawn sih ding vua, kumpi gam ni-in zong a kikhen ngai nawn sih ding uhi. 

23A milimte ule a sil mudahuoite utawh ahi a, a tatkhielnate utawh ahi zongin 
amate kibuasah ngai nawn lo ding hi. Amate a nuatolna ziehun amau’ 
puana panin keima in hundamin ka siensuo ding hi. Tua ciengin amate keima’ 
mite hi ding a, kei, amau’ Pasien ka hi ding hi. 

24Amate tungah ka nasempa David in kumpi sem ding hi; tuale amate in a unpi-
un tuucing khat nei ding uhi. Amate in ka ngaina kipte zui-in ka thukhamte zong 
limtahin a tang ding uhi. 

25Keima in ka nasempa Jacob ka piehsa na pu na pate uh’ tenna gamah amate a 
teng ding uhi; khum munah amate le a tate ule a tute uh a teng zing ta ding uhi; 
tuale ka nasempa David in amate a uh zing ta ding hi. 

26Keima in amate tawh kilemna thuciemna ka bawl ding hi; tua pen amate tawh 
ka bawl kumtawn thuciemna hi ding hi. Keima in amate thupha pie-in ka 
pungsah ding a, amate lahah kumtawnin ka mun siengtho ka koi ding hi. 

27Amate tawh ka tenna mun a omton ding hi; kei amau’ Pasien ka hi ding a, amate 
keima’ mi ahi ding uhi. 

28Tua ciengin amate lahah kumtawnin ka mun siengtho a op ciengin keima Israel 
a siensuo TOPA ka hi lam amate in ei thei ding uhi. 

Ezekiel 38 

Gog’ Busimna 

1 TOPA’ thu ka kungah ang tung hi: 

2Mihing aw, Magog gam sunga Meshech le Tubal uhpipa Gog lam nga inlen ama 
langkhatah thu phuong in. 

3TOPA Pasien in tam bangin ci hi, ci-in gen in: Meshech le Tubal’ uhpipa Gog aw, 
nang kang langpang hi; 

4keima in na khagu ah siakawi bulin kang lehei ding a, a unpi-un galvan a sil na 
galkapte zosie, na sakolte, sakol tung tuong siemte, a unpi-un lum le phaw le 
namsau tawi mi honpite tawh kang peipi ding hi. 

5Amate tawh Persia, Ethiopia, le Put-te a kipawl vua, a unpi-un lum le phaw tawh 
ahi uhi; 

6Gomer le a galkap zosie, a gamla pen leilu lama a om Beth-togarmah le a 
galkapte zosiete tawh mi tampite in nang ang pawl uhi. 

7Nangma le na kimvela ang ki khawm mihonpi zosie, kiging unlen a baisa-in om 
unlen amate cingin pang in. 

8Ni tampi zaw ciengin note ang kikhawmkia ding hi; sawt veipi lai-a gamkhing a 
suohsa, Israel muolte tunga om minamte pana kikaikhawm, gal sunga a 
suohtate’ gam khat kum tampi zaw ciengin na va sim ta ding hi; a mite pen 
minamte pana kipeipi ahi a, tu-in amate a unpi-un lungmuong tahin a teng uhi. 

9Huipi lang bangin na kuon ding a, nangma le na galkap zosie, le nangma tawh a 
omton mi tampite, gam sung a tuom meii tawh na kibang ding uhi. 

10 TOPA Pasien in tam bangin gen hi: Khum ni ciengin na lungsim ah ngaisutna 
khat ang suoh ding a, a hoi lo gelna khat na sawm ding hi. 

11Nangma in, “Kulpi a nei lo khuote opna gam khat sim dingin ka kuonto ding hi; 
lungmuong taha a om hit hiet, a unpi-un kulpi, tunkotgol le tunkot a nei lo mite 
tungah ka tusuh ding hi. 

12A nei a lamte uh tomgamin ka puomang ding hi; tu-in mite tenna ahi a 
kinuasiesa munte, le minam tuomtuomte tung pan kaikhawmin ganhing le neisa 
a hau leitung laikimah a tengte ka sim ding hi,” na ci ding hi. 

13Sheba, Dedan, Tarshish sumbawlte le tangval galhangte zosie in nangma 
kungah, “Van lahpieh dinga ang kuon na hi uh amah? Vante puo ding le ngun le 
kham puomang ding, ganhonte le vante puo ding, van a tampitah tomgam dingin 
na mihonte na khawmtuo zo ta amah?” ang ci ding uhi. 

14Tua ahi ziehin mihing aw, thu phuong inlen Gog kungah TOPA Pasien in tam 
bangin ci hi, ci-in gen in: Khum ni ciengin ka mi Israel-te lungmuong tahin a ten 
ciengun nang le nang na kisatsuo ding a, 

15leilu lam a gamla pen na opna mun panin nang le mi tampite, a unpi-un sakol 
tunga tuong a thahat galkap hon tampite tawh na kuon ding hi; 

16tuale meiipi in leitung a tuom bangin ka mi Israel-te sim dingin nang kuonto 
ding hi. Hun nukhia lam ciengin ka gamsung sim dingin kang peipi ding a, tuaci’n 
Gog aw, minamte in nang tungtawnin kei ei thei uh ciengin amate muna-ah ka 
sienthona ka lah ding hi. 

Gog tunga Thukhenna 

17 TOPA Pasien in tam bangin gen hi. Nidang lai pana ka nasem Israel kamsangte 
kungah ka gensa, amate do dingin kang sawl ding hi, ci-in nidang lai kum tampi 
sung ka na phuongzahsah pa khu nang na hi amah? 

18Khum ni ciengin Israel gam sim dingin Gog ang kuon ciengin ka thangpaina a 
kuong ding hi, TOPA Pasien in ci hi. 

19Azieh pen ka thangsiet zieh le ka sin a so ziehin tam bangin ka genzah ding hi: 
Khum ni ciengin Israel gam sungah zil nahpi tahin ling ding hi; 

20tuipi sunga ngate, vana leng vate, gamlaha ganhingte, tuola a kithol ganhingte, 
le leitunga a om mi zosie ka mai-ah a citun ding vua, muol sangte pua-in 
kentawngte cim ding a, kul zosie tuol ah a puamat ding uhi. 

21Keima in muolsang zosie sungah Gog tawh a kido dingin namsau ka ko ding 
hi, TOPA Pasien in ci hi; tuale mi zosie’ namsau in amau’ kithuopite a do ding uhi. 

22Keima in pulnatna le sisan luonna tawh ama tungah thukhenna ka nei ding hi; 
ama le a galkapte tung le ama tawh a omton mi tampite tungah guopi gielpite le 
kaat le meikuongte ka zusah ding hi. 

23Tuaci’n keima in ka lietna le ka sienthona ka lah ding a, minam tampite’ mitmu-
in keima le keima ka kilah ding hi. Tua ciengin amate in keima TOPA ka hi lam ei 
thei ding uhi. 

Ezekiel 39 

Gog’ Galkapte Kisusie 

1Tuale mihing aw, Gog langkhat ah thu phuong inlen, TOPA Pasien in tam bangin 
ci hi, ci-in gen in: Meshech le Tubal’ uhpipa Gog aw, nang kang langpan hi! 

2Keima in nang hing kiheisahin mailam nawhin kang notmang ding a, leilu lam 
gammong pen panin hing peipito-in Israel muolte do dingin kang pui ding hi. 

3Na veilam khuta na tawi na thalpi kang behpieh ding a, na zietlam khuta na tawi 
na thaltangte ka kiesah ding hi. 

4Israel muoltung tengah nangma le na galkapte zosie le nangma tawh ang omton 
na mite a puamat sieng ding uhi; keima in sasiel ne va namcin le gamsate nehtum 
dingin nang kang pie ding hi. 

5Gamlahah note na puamat ding uhi; azieh pen ka gensa ahi hi, TOPA Pasien in ci 
hi. 

6Keima in Magog le tuipi gei-a lungmuong taha a tengte tungah meikuong ka 
sawl ding a, tuaci’n amate in keima TOPA ka hi lam ei thei ding uhi. 

7Keima’ mi Israel-te lahah ka min siengtho ka kitheisah ding a, ka min siengtho 
ka buasah ngai nawn sih ding hi; tuale minamte in Israel sunga a Siengtho TOPA, 
ka hi lam ei thei ding uhi. 

8Tua hun ang tung ta hi! Tua hun ang pieng ta hi, TOPA Pasien in ci hi. Ka gensa 
khu tami ni ahi hi. 

9Tua ciengin Israel khuopite sunga a tengte kuonkhie ding a, a galvante uh- lum 
le phawte, thal le thaltangte, cienghiemte le teipite - kum sagi sung mei-ah 
vangin a haltum ding uhi. 

10Gamlah ah singtom kul loin gammang lahah sing phua ding zong a kisam sih 
ding uhi, azieh pen amate in a galvante uh mei-in a taw ding uhi; amate a susiete 
susie-in, amau’ na a lahpiehte’ na a lahpieh ding uhi, TOPA Pasien in ci hi. 

Gog a Kivuina 

11Khum ni ciengin Israel gam sung tuipi nisuona lama Khuolzinte Kuom a kici 
munah Gog a kivui nading mun ka pie ding hi; tua in khuolzinte lampi khahtan 

ding hi, azieh pen khumnah Gog le a mihonte zosie kivui ding hi; khum mun pen 
Hamon-gog Kuom kici ding hi. 

12Israel innkuonte in a gamsung uh a siensuo nadingun hla sagi sung amate vui 
ding uhi. 

13Gam sunga a om mi zosie in amate vui ding uhi; keima in ka minthanna ka lah 
ni ciengin amate in tua ziehin patawina a nga ding uhi, TOPA Pasien in ci hi. 

14Amate in gamsung tenga a vah kawikawi ding mi a tuomkoi ding vua, gamsung 
a siengtho nadingin leitang tunga a omlai gamkeh mite’ luong khat popo a vui 
ding uhi; amate in hla sagi sung a sui ding uhi. 

15Misuite a gam sungah vah kawikawi-in khat penpen in misi gu khat a mu leh 
mi sivuite in Hamon-gog Kuomah a vui masangin a gei-ah ciemtena khat a phut 
ding uhi. 

16(Khum munah Hamonah khuopi zong a om hi.) Khum bangin amate in a gam 
sung uh a siensuo ding uhi. 

17Mihing aw, nangma tawh kisai-in TOPA Pasien in tam bangin gen hi: Va namcin 
le gamsa zosie kungah tam bangin gen in: Hing kikhawm unlen hing pei un. 
Israel muolte tungah note adinga ka bawl biehpiehna pawi lienpi sim dingin na 
kimvel zosie panun ang kisutuo-in note in a sa ne-in a si na dawn ding uhi. 

18Note in mi thahatte’ sa na ne ding vua, leitung gam uhte’ sisan- tuutangte, 
tuunote, keelte le bawngtangte’ sisan na dawn ding uhi. 

19Note dinga kang bawlpieh kithoina pawi ah na gilva dongun a thaute na ne 
ding vua, na kham masangsie-un sisante na dawn ding uhi. 

20Tuale note in ka sabuoi tungah sakolte le sakol tung tuong siemte, galhangte 
le galkap namcinte tawh khamtahin na ne ding uhi, TOPA Pasien in ci hi. 

Israel Gam Kipiekia 

21Keima in minamte lahah ka vang lietna ka kilangsah ding hi; minamte zosie in 
amate tungah ka khut ngamin ka thukhenna a mu ding uhi. 

22Khum ni-a kipanin Israel innkuonte in keima TOPA Pasien ka hi lam ei thei ding 
uhi. 

23Israel innkuonte in keima tungah muonhuoi lo tahin ei bawl zieh ule amau’ 
khielna ziehin minamte in amate sala kikai ahi lam a thei ding uhi. 

24Keima in amau’ sientho lona le a khielnate utawh kituohin amate ka thuohsah 
a, amate kung panin ka mai ka phuol hi. 

25Tua ahi ziehin TOPA Pasien in tam bangin gen hi: Tu-in keima in Jacob’ 
vangphatnate ka piekia ding a, Israel innkuon zosie hepi-in ka min siengtho 
adingin ka laina ding hi. 

26A gam sung vuah lungmuong tahin tengin koima in amate a zausah nawn lo 
hun ciengin keima ei do nadinga amau’ gamtatnate ahi keima ei lebawlna zosie 
ule amau’ maizumnate a mangngil ta ding uhi. 

27Minamte lah panin amate ka peipikia a, a galte uh’ gam panin ka kaikhop lai-
in keima in amau’ tungtawnin minam tampite mai-ah ka sienthona ka kilangsah 
zo hi. 

28Tua ciengin minamte lahah saltang dingin amate ka sawl zieh le, tua ciengin 
amau’ gamah ka khoptuokia ziehin keima TOPA Pasien ka hi lam amate in ei thei 
ding uhi. Keima in amate khat beh ka nuasie sih ding hi; 

29tuale keima in Israel innkuon tungah ka hlagau ka buohsuh ciengin amate 
kung panin ka mai ka phuol ngai nawn sih ding hi, TOPA Pasien in ci hi. 

Ezekiel 40 

Biehinnpi Tha Mangmuna 

1Khuopi a kisuhsiet zaw a kum sawm le lina kum, ka saltan zaw uh a kum 
sawmni le ngana kum kipat cil tua hla a ni sawmni, khum ni lien ma-in keima 
tungah TOPA’ khut ang om a, ama in khum sungah keima ei peipi hi. 

2Ama in Pasien’ mangmuna ziehin Israel gam ei tutin muolsang mama tung 
khatah ei koi hi. Khum muolsang’ leitaw lamah khuopi tawh kibang khat a om 
hi. 

3Ama in khum sungah ei tut ciengin a mel puohdan sumngo-a kisiem tawh a 
kibang pasal khat na om a, ama in a khut sungah pikhau khat le picieng khat a 
tawi hi; tuale tunkot lutna lampi-ah ama na ding hi. 

4Tua pa in keima kungah, “Mihing aw, hoi tahin enin limtahin ngai inlen, keima 
in kang lah ding zosie na lungsim sungah koi in, azieh pen tami thu nangma 
kunga kang lah thei nadinga tam sunga kang peipi ahi hi,” ei ci hi. 

5Biehinnpi huong a pulam kimvel zosie ah kulpi a om hi. Tua mi pa’ khuta a tawi 
picieng pen tong guh sau a, a tena khat ta pen tong khat le zabeh sau hi; tuaci’n 
ama in kulpi te a, kulpi a sana picieng tan khat pha a, picieng khat ma sang hi. 

6Tua ciengin nisuona lam a kinga tunkot lutna lampi ah lutin a kaleite ah kato a, 
tunkot lutna a te leh picieng tan khat a pha hi. 



1490 

 

 
Zo Bible 

© 2018 Bible Society of Myanmar. 
 

 
 

 

7Tuanah inndante om a, inndan khat a vailam picieng khat cie pha a, a dunglam 
zong picieng khat cie ma pha hi; inndante kikal tong nga kihal hi; tuale a 
sungtawng talaap gei-a a om tunkot vang pen picieng khat cie pha hi. 

8Tua ciengin ama in tunkot lutna talaap a sung lam a te leh tong khat pha hi. 

9Tua ciengin ama in tunkot lutna talaap te a, tong giet pha-in a khuomte tong ni 
sa hi; tuale tunkot talaap pen a sung tawng lamah a om hi. 

10Nisuona lam tunkot pang tuohah inndan thum tuoh om hi; a thumin a golna 
kikimin a kikala khuomte zong a golna kibang ciet hi. 

11Tua ciengin lutna tunkot a vang laitah a te leh tong sawm pha hi; tuale tunkot 
vailam pen tong sawm le thum pha hi. 

12Inndante’ mai ah thaw kikai a, alang ni-in tong khat tuoh ahi hi; alangni-a 
inndante zong tong guh ciet pha hi. 

13Tua ciengin ama in inndan nualam panin adang inndan nualam dongin tunkot 
a te leh a kawm khat panin a kawm khat dong a golna tong sawmni le nga pha 
hi. 

14Ama in talaap zong te a, tong sawmni a pha hi; tuale ama in inntuol pang zosie-
a om tunkot khuompi bana tunkot zong a te hi. 

15Tunkot lutna mai panin a sunglam tunkot talaap sungnung dong tong 
sawmnga ahi hi. 

16Inndante le a khuomte in tawlette nei a, tunkot lutna lampi in a sung lam 
kimvelah a vang neute nei hi; tuale talaapte in zong a sunglam kimvel zosie ah 
tawlette nei a, khuomte tungah lutu kung lim kizem hi. 

17Tua ciengin ama in leituol pulam ah ei peipi hi; tua sungah inndante le leituol 
kimvelah suongpha na om hi; tuale inndan sawmthumte in tua suongpha tung 
lam a kinga uhi. 

18Tua suongpha pen tunkot pang tengah tunkot dung tantan a kipha ahi a, tam 
pen suongpha neinung pen ahi hi. 

19Tua ciengin tunkot neinung a sunglam mai panin leituol sungnung pulam mai 
dong a gamlatna a te leh tong zakhat a pha hi. 

20Tua ciengin ama in leilu lam kinga a pulam leituol peina tunkot adung avai te 
hi. 

21A pang tuohah inndan thum tuoh om a, a khuomte le a talaap a gol dan pen 
amasa tunkot tawh kikim hi; adung tong sawmnga pha a, avai tong sawmni le 
nga pha hi. 

22A tawlette, a talaap, le a lutu kungte a gol dan pen nisuona lam kinga tunkotte 
tawh kikim hi. Tua tunkot kato nadingin ciel sagi a nei kalei khat kidaw a, a 
sungah a talaap a om hi. 

23Nisuona lama ma bangin, leilu lama tunkot tawh kigalsai-ah leituol sungnung 
lutna tunkot a om hi; ama in tunkot khatlekhat kikal a te leh tong zakhat pha hi. 

24Tua ciengin ama in leitaw lam manaw-in ei peipi a, leitaw lamah tunkot khat 
na om hi; ama in a khuomte le a talaap a te leh a gol dan pen tunkot dangte tawh 
kikim hi. 

25Adangte ah tawlet a op ma bangin a sung kimvel le a talaap sung lamah 
tawlette om hi; adung tong sawmnga pha a, avai tong sawmni le nga pha hi. 

26Tua tunkot kato nadingin ciel sagi a nei kalei khat kidaw a, a sungah a talaap a 
om hi. A langkhat tuohah lutu kunga kizem khuom khat tuoh a om hi. 

27Leituol sungnung leitaw lamah tunkot khat om hi; tunkotte kikal a te leh tong 
zakhat pha hi. 

28Tua ciengin ama in leitaw lam tunkot gei-a om leituol sungnung lamah ei peipi 
a, leitaw lam tunkot a te hi; a gol dan pen adangte ma tawh kikim hi. 

29A inndante, a khuomte, le a talaapte pen adangte tawh a golna kikim hi; tuale 
a sung kimvel le a talaap sungah tawlette a om hi; adung tong sawmnga pha a, 
avai tong sawmni le nga pha hi. 

30A kimvelah talaapte om a, adung tong sawmni le nga pha a, avai tong nga pha 
hi. 

31A talaap pen leituol pulam kinga a, a khuomte tungah lutu kungte omin a kalei 
in ciel giet nei hi. 

32Tua ciengin ama in nisuona lam panga a om leituol sungnung lamah ei peipi a, 
tunkot a te hi; a gol dan pen adangte ma tawh kikim hi. 

33A inndante, a khuomte, le a talaapte a gol dan a dangte ma bang ahi hi; a sung 
kimvel le a talaap sungah tawlette a om hi; adung tong sawmnga pha a, avai tong 
sawmni le nga pha hi. 

34A talaap pen leituol pulam kinga a, alang tuoha a om khuom khat tuohah lutu 
kung tawh kizem a, a kalei in ciel giet nei hi. 

35Tua ciengin ama in leilu lam tunkotah ei peipi a, tuale ama in te hi; a gol dan 
pen adangte tawh kikim hi. 

36A inndante, a khuomte, le a talaap pen a gol dan adangte ma tawh kikim hi; a 
kimvelah tawlette om hi. Adung tong sawmnga hi a, avai tong sawmni le nga ahi 
hi. 

37A talaap pen tunkot pulam kinga a, alang tuohah khuom khat tuoh om hi; tuate 
lutu kung limin kizem hi. A kalei in ciel giet nei hi. 

38Tunkot talaap ah kot nei inndan khat om a, khum mun pen meihal biehnate a 
kisawpsiengna mun ahi hi. 

39Tunkot talaap sunga a pang tuohah sabuoi ni tuoh om a, tuate tungah meihal 
biehna, mawna zieha biehna, le khielna zieha biehna ding ganhingte kigo hi. 

40Leilu lam tunkot lutna talaap pulamah sabuoi ni om hi; talaap tunkot 
langkhatah zong sabuoi ni ma om hi. 

41Tunkot sung lamah sabuoi li om a, tunkot pang a pulamah zong sabuoi li ma 
omin a unpi-in giet ahi a, tamte tungah biehpiehna dingte kigo hi. 

42Meihal biehna lui nadingin suong kisui sabuoi li om a, tuate adung avai tong 
khat le alang tuoh ahi a, a sanna tong khat ahi hi. Khumte tungah meihal biehna 
le biehpiehnate a kigaw cienga zah ding vanzahte kikoi hi. 

43A sung kimvel zosie-ah zabeh cie a sau siakawite kibul a, sabuoite tungah 
biehna ding sa kikoi hi. 

44Tunkot sunglam lutna lampi tung leituol sungnungah lasate ading inndante 
om a, khat pen leitaw lam kinga leilu lam tunkot pangah om a, adang khat pen 
leilu lam kinga nisuona lam tunkot pangah a om hi. 

45Ama in ka kungah, “Leitaw lam kinga tami inndan pen biehinn sunga nasem 
siempute ading ahi a, 

46tuale leilu lam kinga inndan pen maitam tunga na a sem siempute ading ahi hi; 
tam teng pen Zadok’ suonlehlahte ahi vua, Levi suonlehlahte lahah amate beh in 
ama’ na a sem dingin TOPA kung a nai thei uhi,” ei ci hi. 

47Ama in leituol te a, adung tong zakhat pha a, avai zong tong zakhat ma pha a, a 
kikim ningli a nei hi; tuale biehinnpi mai lamah maitam a om hi. 

Biehinnpi 

(1Kum 7:14-22) 

48Tua ciengin ama in biehinnpi talaap lamah ei peipi a, talaap’ khuom te a te leh 
a pang tuoh tong nga pha a, tunkot avai tong sawm le li hi a, tunkot pang tuoha 
kawm kigette a lang ni-in tong thum tuoh pha hi. 

49Talaap adung tong sawmni pha a, avai tong sawm le ni pha hi; tua tunga kato 
nadingin kalei ciel sawm kidaw hi; a pang tuoha tunkot khuomte kikalah 
khuomte kiphut hi. 

Ezekiel 41 

1Tua ciengin ama in biehinn laikimah ei peipi a, a khuomte a te hi; a pang tuoh 
gela khuomte a vailam tong guh tuoh a pha hi. 

2A lutna avai tong sawm ahi hi; a lutna pang tuoha om kawmte tong nga ahi hi. 
Ama in biehinn laikim a te leh adung tong sawmli pha a, avai tong sawmni pha 
hi. 

3Tua ciengin inndan sungnungah ama lutin a lutna khuomte te a, tong ni pha hi; 
tuale a lutna avai tong sagi pha hi; tuale a pang tuoha om kawmte tong sagi a pha 
hi. 

4Ama in a inndan te a, biehinn laikim teng kihal loin, adung avai tong sawmni 
tuoh a pha hi. Tuale ama in keima kungah tami siengtho pen mun ahi hi, ei ci hi. 

5Tua ciengin ama in biehinnpi kawm te a, tong guh sa hi; tuale biehinnpi kimvela 
om a panga inndante avai tong li pha hi. 

6A panga innkhante dawl thum pha a, khat tungah khat kikhangin dawl khatah 
innkhan neu sawmthum om hi. Biehinnpi kawm ah tua inndante a kingap lo 
nadingin biehinnpi kawm kimvel tengah a nanna zawlte om hi. 

7A panga inndan peina lampi pen dawl khat zaw dawl khat zai tehteh hi; 
bangzieh ahei cile tua inn pen biehinnpi kimvel tengah kalei kidawpieh ahi hi. 
Tami zieha dawl khat zaw dawl khat gol tehteh ahi hi. A dawl neinung pen panin 
a dawl tungnung pen dongah a laita pen dawl panin kikato hi. 

8Biehinnpi in a kimvel tengah mun kidawsang a nei ka mu hi; a panga inndante’ 
zungpi a te leh tong guh a sau cieng tan khat a pha hi. 

9A panga inndan kawm a sana tong nga pha hi; tuale inndante a pulam kawm 
pen tong nga sa hi; tuale biehinnpi’ inndante kikal mun-awng om a, 

10tuale biehinnpi kimvela a pang zosie-a om leituol inndante kikala a om mun-
awng pen avai tong sawmni a pha hi. 

11A panga inndante adingin mun-awng a tung zawnah peina lampi kihong a, khat 
leilu lam, khat leitaw lam kinga hi; a kimvela mun-awng teng avai tong nga pha 
hi. 

12Nitumna lam panga biehinnpi huong lam a kinga innpi pen avai tong sawm 
sagi pha hi; tua innpi kimvela innpi kawm tong nga sa a, adung tong sawmkuo 
sau hi. 

13Tua ciengin ama in biehinnpi a te leh tong zakhat sau a, a innpi kawm pumin a 
innhuong sung tong zakhat ma sau hi; 

14nisuona lam panga biehinnpi le a huong zong avai tong zakhat a pha hi. 

15Tua ciengin ama in nitumna lama tuol lam a kinga innpi pen adung lam te a, a 
pang tuoha a lamneu pumin tong zakhat pha hi. Biehinnpi laikim inndan 
sungnung le talaap pulam teng 

16singpeh tawh kidap a, a kimvelah tawlet neu thum a om hi. Sangkil lam mai 
ngatin biehinnpi kimvelin tuong panin tawlet dongin (tu-in tawlette a kituom 
ahi hi) singpeh tawh kidap a, 

17kotpi tunga mun-awng dong, inndan sungnung le a pulam dong nangawnin 
kidap hi. Tuale inndan sung kimvela kawm zosie tung le tua sunga biehinn 
laikimte zong kizem ciet hi. 

18Tua pen Cherub-te le lutu kung lim tawh kikheng a, cherub khatlekhat kikalah 
lutu kung khat ki-omsah hi. Cherub khat in maitang ni nei hi: 

19Lang khat a mihing’ maitang pen lutu kung lam kinga a, alang khatah humpi a 
no’ maitang pen lutu kung lam ma kinga hi. 

20Tuong tung panin a kot tungnung munte dongin kawm tungah cherub-te le 
lutu kungte kikheng suoh hi. 

21Biehinn laikima a om kotkhuomte in ning li nei uhi. Mun siengtho mai-ah 

22sing maitam tawh a kibang pien khat om a, a sanna tong thum, adung tong ni, 
avai tong ni pha hi. A ningte, a tunnate, le a kawmte sing tawh kibawl hi. Ama in 
keima kungah, “Tam pen TOPA mai-a kipha sabuoi ahi hi,” ei ci hi. 

23Biehinn laikim teng le mun siengtho in kotkhah thuop ni tuoh nei hi. 

24Kotpite singpeh ni kisutuo hi a, kotpi khatah a kivei thei singpeh ni ta kithuo 
hi. 

25Kawm tung tengah cherub-te le lutu kungte a kikhuoh bangin a kawmte 
tungah zong kikhuoh hi; tuale a pulam talaap mai-ah sing tawh a kibawl a 
tungkhu khat a om hi. 

26Tuale talaap kawmpangte tungah tawlet neute le lutu kungte a om hi. 

Ezekiel 42 

Inndan Siengthote le a Pulam Kawm 

1Tua ciengin ama in leilu lam zuonin leituol pulamah ei pui a, biehinnpi tuol le 
leilu lam panga a om inn tawh a kigalsai inndante sungah ei peipi hi. 

2Leilu lam pang innpi adung pen tong zakhat hi a, avai tong sawmnga ahi hi. 

3Leituol a sungnung pen tong sawmni pha a, a pulam leituol pen suongpha lam 
kinga hi. Lamneu khat tunga lamneu khatah inndante kitawito-in dawl thum a 
pha hi. 

4Tua inndante mai-ah innsung lam zotna lampi khat om a, tong sawm golin tong 
zakhat thuh a, a lutnate leilu lamah om hi. 

5Tu-in inndan tungnungte kuocih zawdeu hi, azieh pen lamneute in inn sungah 
inndan neita le inndan laita-te sangin mun tam lazaw hi. 

6Bangzieh ahei cile tuate dawl thum tah ahi a, leituol pulam khuomte bangin 
khuom a nei sih uhi; tam ziehin a inndan tungta pen, inndan neita pen, le inndan 
laita pen sangin tuol panin kikhawzang zawdeu hi. 

7Inndante tawh kitangin leituol pulam kinga a, inndante tawh a kigalsai a pulam 
kawm khat om a, tong sawmnga sau hi. 

8Leituol pulama inndante tong sawmnga sau a, biehinnpi tawh a kigalsaite tong 
zakhat sau hi. 

9Leituol pulam panin tami inndante nei-a nisuona lamah mihing lut nadingin 
lutna khat a om hi. 

10Khum lampi avai pen leituol’ kawm sana zaza ahi hi. Leitaw lamah zong mun-
awng teng le innpi tawh a kigalsai-in inndante om a, 

11a mai-ah lampi khat om hi; tuate leilu lama inndante tawh kibang a, adung avai 
kikim cietin pusuonate, a kiguoldante le a kotpite zong kibang ciet hi. 

12Tuaci’n leitaw lam inndeite pen kotkhahte tawh kibang hi. Pusuona lampi 
bulah nisuona lam pang kawm pei pen tawh a kibangin kotkhah khat om a, tua 
panin inndeite ah kilut hi. 

13Tua ciengin ama in ka kungah, “Mun-awng tawh a kigalsai leilu lam inndante 
le leitaw lam inndante pen inndan siengtho ahi a, tua sungah TOPA kung a nai 
siempute in a siengtho pen biehnate ne ding uhi; amate in tua sungah an tawh 
biehnate, mawna zieha biehnate, le khielna zieha biehnate a khol ding uhi, azieh 
pen tua mun a siengtho hi. 

14Siengtho munah siempute a lut ciengun a nasep puonsilte uh koi loin leituol 
pulamah pusuoh lo ding uhi, bangzieh ahei cile a puonsilte uh sieng tho hi; 
mipite op nading munah a pei masangun amate in puon adang sil ding uhi. 

15Ama in biehinnpi sunglam teng a te zaw ciengin nisuona lam a kinga tunkotah 
ei peipi a, biehinnpi a kimvel zosie a te hi. 

16Ama in nisuona lam pang a te leh piciengin tong zanga pha hi. 

17Tua ciengin kihei-in leitaw lam pang a te leh piciengin tong zanga ma a pha hi. 

18Tua ciengin kihei-in leitaw lam a te leh piciengin tong zanga ma a pha hi. 

19Tua ciengin kihei-in nitumna a te leh piciengin tong zanga a pha hi. 

20Ama in a pang li teng te hi. A kimvelin kawm kiget a, adunglam tong zanga pha 
a, avai lam tong zanga ma a pha hi. Tam kawm in mun siengtho le mipi opna a 
tuomin a khen hi. 

Ezekiel 43 

Pasien’ Minthanna Biehinnpi ah Kilekia 

1Tua ciengin ama in nisuona lam a kinga tunkot ah ei peipi hi. 

2Khum munah nisuona lam panin Israel Pasien’ minthanna vang ang pei hi; a 
awging pen tuipi ging tawh kibang a, leitung zong ama’ minthanna vang in a 
tanvah hi. 

3Ka mu mangmuna pen ama khuopi susie dinga ang pei lai-a ka musa mangmuna 
tawh kibang a, tuale Chebar gun gei-a ka mu mangmuna tawh kibang hi; kei zong 
ka khupbawhsuh pai hi. 

4Nisuona lam a kinga tunkot lam tawnin TOPA’ minthanna vang ang lut ciengin 

5hlagau in kei ei domto a, tuale leituol sungnungah ei peipi hi; 
tuale TOPA’ minthanna vang biehinnpi sung a dim hi. 

6Ka gei-ah tua mipa ang din laitahin biehinnpi panin mi khat in keima ei hopina 
ka za hi. 

7Ama in ka kungah, “Mihing aw, tami ka kumpi tona mun le ka ketaw ngahna 
mun ahi hi. Tam mun pen Israel mite lahah ka ten den nading mun ahi hi. Israel 
innkuonte, amate le a kumpite’ pahtatnate le a sisa a kumpite’ luonghawmte in 
ka min siengtho a buasah nawn sih ding uhi. 

8Amate in ka sangkil gei-ah amau’ sangkil a koi vua, amau’ kotpi khuomte keima’ 
kotpi khuom gei-ah phutin keima le amate kikalah kawm khat beh in ei hal a, 
amate in sil mudahuoi a bawlte uh ziehin ka min siengtho a buasah uhi; tua ahi 
ziehin ka lungthahna tawh amate ka susie hi. 

9Tu-in amate in a milim biehnate uh paimang uh hinlen, a kumpite uh’ 
luonghawmte kei tawh kigamlasah uheh, tua hile amate lahah kumtawnin ka 
teng ding hi. 

10Mihing aw, Israel innkuonte kung ah biehinnpi thu gen in, biehinnpi lim tesah 
in; tuale a khielnate uh ziehin amate maizumsah in. 

11A gamtatna zosie uh ziehin amate a maizum ciengun, biehinnpi a kigel dan, a 
kiguol dan, lutna le pusuona, a piendan zosie, a ngaina kip zosie, gelna zosie le a 
thukhamte zosie, amate theisah in. 

12Tami pen biehinnpi tawh kisai thukham ahi hi: Muoltung kimvel zosie-a gam 
buppi khu a siengtho pen hi ding hi. 

Maitam 

13Tamte pen tong tawh a kite maitam’ golna ahi hi: (a tena tong pen tong khat le 
zabeh ahi hi). A tunna pen tong khat sangin tong khat gol ding hi. A gei kimvelah 
khap khat a pha geiviel khat om ding hi. Tam pen maitam’ sanna hi ding hi: 

14A kitunna tuol panin maitam kidaw a neita pen dong tong ni hi a, avai tong 
khat ahi hi; maitam kidaw a neuzaw panin maitam kidaw a golzaw pen tong li hi 
a, avai tong khat ahi hi; 

15tuale maitam tap tung teng a sanna tong li ahi hi; maitam tap tung panin ki li 
poto hi. 

16Maitam tap tung pen a kikim ning li nei hi ding a, adung le avai tong sawm le 
ni ta hi ding hi. 

17Maitam kidawte zong a kikim ning li nei hi ding a, adung avai tong sawm le li 
ta hi ding hi. A geiviel kimvel pen avai tong lang hi a, a kitunna a kimvel tong 
khat hi ding hi. A kalei nisuo lam kinga ding hi. 

18Tua ciengin ama in keima kungah tam bangin ei gen hi: Mihing aw, TOPA Pasien 
in tam bangin ci hi, ci-in gen in: Tam teng pen maitam ading ngaina kip ahi hi: 
Meihal biehna lui nading le sisan the nadinga tua maitam a kidaw ni ciengin, 

19ka nasem dinga ka kung ei nai Zadok’ suonlehlah Levi siempute kungah 
mawna zieha biehna adingin bawngtang khat na pie ding hi, TOPA Pasien in ci hi. 

20Tuale a si themkhat na la ding a, maitam ki lite tung, maitam kidaw ning lite le 
a kimvela geivielte tung zosie-ah na nu ding hi; tua bangin maitam siensuo-in 
tua adingin thoidamna na bawl ding hi. 

21Mawna zieha biehna bawngtang zong na la ding a, mun siengtho pulam 
biehinnpi huong sunga tuami bawl nadinga a kisesa munah na hal ding hi. 

22A ni ni ni ciengin mawna zieha biehna adingin nuol baang lo keeltang khat na 
pie ding hi. Bawngtang tawh a kisiensuo ma bangin maitam kisiensuo ding hi. 

23Na siensuo zaw ciengin nuol baang lo bawngtang khat le ganhon lah pana nuol 
baang lo tuutang khat na pie ding hi. 

24Tua teng pen TOPA mai-ah na pie ding a, siempute in a tungah ci the-
in TOPA tungah meihal biehna-in a pie ding uhi. 

25Mawna zieha biehna dingin ni sagi sung nisielin keel khat na pie ding hi; 
ganhonte lah panin bawngtang khat le tuutang khat zong na pie ding vua, a ni-in 
nuol baanglo hi ding hi. 

26Amate in maitam adingin ni sagi sung thoidamna a bawl ding vua, tua maitam 
siensuo-in a ap ding uhi. 

27Tua nite a cin zaw ciengin, a ni giet ni-a kipanin siempute in na meihal biehnate 
ule thunuoma na biehnate uh maitam tungah pie ding uhi; tuale keima in note 
kang sang ding hi, TOPA Pasien in ci hi. 

Ezekiel 44 

A Kikhah Tunkot 

1Tua ciengin ama in nisuona lam a kinga mun siengtho’ tunkot pulamah ei 
peipikia hi; tuale tua tunkot na kikhah hi. 

2TOPA in keima kungah tam bangin gen hi: Tam tunkot kikhah peisuoh ding hi; 
tua khu kihong lo ding a, tua panin zong koima lut lo ding hi; azieh pen tua panin 
Israel’ TOPA Pasien a lut zo hi; tua ahi ziehin tua tunkot kikhah peisuoh ding hi. 

3Ama pen gam uhpa ahi ziehin TOPA mai-ah gam uhpa beh an ne dingin to thei 
ding hi; ama tunkot talaap tawnin ding a, tua lampi ma-ah pusuoh ding hi. 

Biehinnpi Sung Lutna 

4Tua ciengin ama in leilu lam tunkot tawnin biehinnpi mai-ah ei peipi hi; ka 
khuodah leh, en vawi! TOPA’ biehinnpi sungah TOPA’ minthanna vang a dim hi; 
tuale kei zong tuolah ka bawhsuh pai hi. 

5TOPA in ka kungah tam bangin ei gen hi: Mihing aw, TOPA’ biehinnpi tawh kisai-
in kang gen ding ngaina kip zosie le a thukhamte zosie hoitahin melci-in limtahin 
en inlen, hoitahin ngai in; tuale biehinnpi sunga lut thei dingte le mun siengtho 
pana kipuse dingte zosie hoitahin melci in. 

6A ledo innkuon, Israel innkuonte kungah TOPA Pasien in tam bangin ci hi, ci-in 
gen in: Israel innkuonte aw, 

7note in keima kungah ka neh ding ka an, sathau le sisan nei pieh ciengun, ka 
mun siengtho-a om dingin lungtang le tahsa tep a kitan lo gamdang mite na 
lutsahna uh tua a mudahuoi na gamtatnate zosie uh tawpsan un. Note in na sil 
mudahuoite utawh ka thuciemna na palsat uhi. 

8Ka biehna siengthote na kepcing ta sih uhi; na kepcing tah zawh sangun na sep 
ding tang teng uh ka mun siengtho sungah gamdang mite na semsah zawsop uhi. 

9 TOPA Pasien in tam bangin gen hi: Ka mun siengtho sungah Israel mite lahah a 
om lungtang le tahsa tep a kitan lo gamdang mite koima a lut sih ding uhi. 

10Ahi vangin Israel mite in a pasien’ limte uh nua zui-in keima kung pana a 
pielmang lai-un keima kung panin gamlapi a vahthap Levi-te in zong dan a thuoh 
ding uhi. 

11Amate ka mun siengtho sunga nasemte ahi vua, biehinnpi tunkotte a van ding 
le biehinnpi sunga nasem ding ahi uhi; amate in meihal biehna ding le mipite 
biehpiehna ding gante a go ding vua, amate zenin a na uh a seppieh ding uhi. 

12Azieh pen amate in a pasien milimte uh mai-ah a na uh semin khielna sungah 
Israel innkuonte a puasah uhi, tua ahi ziehin amate in amau’ mawna paat a puo 
ding uhi, ci-in amate tawh kisai-in ka kiciem zo hi, TOPA Pasien in ci hi. 

13Siempu nasem dingin ka nai-ah amate ang pei thei sih ding vua, ka biehna 
siengthote, sil siengtho pente nai-ah zong ang pei thei sih ding uhi. 

14Ahi vangin biehinnpi sunga sep ding a kisam zosie a sem dingin amate ka koi 
ding hi. 

Levi Siempute 

15Ahi vangin keima kung panin Israel mite a na pielmang hun sung tengun ka 
mun siengtho ei na kepcing pieh ahi Zadok’ suonlehlah Levi siempute in ka na 
sem dingin keima nai-ah ang pei thei ding vua, keima ei zenin sathau le sisante 
ei pie ding uhi, TOPA Pasien in ci hi. 

16Ka mun siengtho sungah a tum thei ding pen amate ahi vua, ka sabuoi lam 
nehin ka na semin ei kemcing ding uhi. 

17Leituol sungnung tunkotah amate a lut ciengun amate in saihadiel puon a sil 
ding uhi; leituol sungnung tunkotte le biehinn sungah na a sep laitahun amate 
tungah samul puon om lo ding hi. 

18Amate in a lu tung vuah saihadiel puon khimin a kawng vuah saihadiel 
bawngbi sungten a teng ding uhi; khuosa a kaisah thei ding bangma tawh amate 
a kigah sih ding uhi. 

19Mipite opna leituol pulamah amate a peikhiet ciengun a naseppi uh puonte 
suodawhin inndan siengtho sungah tuate a koi ding uhi; tuale amate in amau’ 
puonsilte tawh mite a siensuo thei lo nadingun puondang a sil ding uhi. 

20Amate in a sam uh heukieu loin a zangsam uzong sausah seng lo ding hi; amate 
in a lutung vua a samte a theu beh ding uhi. 

21Leituol sungnungah a lut ciengun siempu koima in zu dawn thei lo ding hi. 

22Amate in meigong khat ahi a, numei kikhulsa khat popo ahi zongin a kinunpi 
thei sih ding vua, ahi vangin Israel innkuonte’ cihlah ahi ngahnu siengthote beh, 
ahi sihle siempu khat’ zi ahisa meigongte beh kinunpi thei ding uhi. 

23Amate in a siengtho le a siengtho lo nate kilamdanna ka mite hilin, a bua le a 
sieng bangci khen ding ci thu amate a lah ding uhi. 

24Thu kiselna sungah amate in thukhen pa-in pangin keima khen dan bangin a 
khen ding uhi. Amate in a kisesa keima’ pawi zosie tawh kisai-in ka thukhamte 
le ka thukipte zui-in ka sabbath-te zong a siengtho-in a tang ding uhi. 

25Misi luong gei-ah pei-in amau le amau a kibuasah sih ding uhi; azieh pen a nu, 
a pa, a tanu, a tapa, a sanggam pa, pasal nei lo a sanggamnu uh ahile kibuasah 
thei hi. 

26Ama a sientho zaw ciengin amate in ama adingin ni sagi sung sim ding uhi. 

27Mun siengtho sunga na sem dingin leituol sungnung mun siengtho sungah a 
lut ni-in ama in mawna zieha biehna a pie ding hi, TOPA Pasien in ci hi. 

28Tami khu amau’ gouluo hi ding hi: Kei amau’ gouluo ding ka hi hi; Israel gam 
sungah amate neisa na pie sih ding hi; kei amau’ neisa ka hi hi. 

29Amate in an tawh biehna, mawna zieha biehna, khielna zieha biehna sate a ne 
ding uhi; tuale Israel gam sunga a ki-ap zosie amate ading ahi hi. 

30Ga masa zosie lahah ga masa pen le na biehna uh zosie lahah biehna zosie pen 
siempute ading ahi hi; na innsung vuah thupha a tun thei nadingin siempute 
tungah na moh em masah pen uh na pie ding uhi. 

31Siempute in va ahi a, ganhing ahi zongin, ama thu-a a si, ahi sihle gamsate’ 
thasa khat popo a ne sih ding uhi. 

Ezekiel 45 

A Siengtho Gamkhen 

1Note in gou dingin leitang na hawmkhen ciengun, TOPA adingin adung tong tul 
sawmni le tul nga, avai tong tul sawmni a pha leitang se khat gamkhen siengtho-
in na tuomkhen ding uhi; tuami huom sung teng zosie a siengtho hi ding hi. 

2Tam sung panin adung tong zanga, avai tong zanga a pha ning li a nei leitang 
pen mun siengtho hi ding a, a kimvelah mun-awng tong sawmnga hi ding hi. 

3Gamkhen siengtho sungah adung tong tul sawmni le nga le avai tong tulsawm 
a pha khawh khat na te ding a, tua sungah a siengtho pen mun ahi mun siengtho 
a om ding hi. 

4Tua mun pen gam sungah a siengtho leitang se khat hi ding hi; tua pen a na sem 
dinga TOPA kung a neh, mun siengtho sunga na sem siempute ading hi ding hi; 
tami mun pen a inn ding ule mun siengtho adingin a siengtho mun hi ding hi. 

5Khawh dang khat adung tong tul sawmni le nga, avai tong tul sawm pen 
biehinnpi sunga na sem Levi-te ten nading le a luo ding uh khuopite’ mun hi ding 
hi. 

6A siengtho gamkhen dinga na tuomkhen khawh zomah khuopi mun dingin avai 
tong tulnga, adung tong tul sawmni le nga a pha gam khat na se ding hi; tua pen 
Israel innkuonte’ tanh hi ding hi. 

7A siengtho gamkhen le khuopi mun pang tuoh tunga a om leitang, a siengtho 
gamkhen le khuopi mun tawh kizompe a, nisuona lam le nitumna lamah 
omsuohin, Israel minam khat’ tanh gam tawh adung a kibang, nitumna lam 
panin nisuo lama kihlungsuoh gam teng pen gam-uh ulien pa’ tanh hi ding hi. 

8Tam pen Israel gam sungah ama gam hi ding hi. Tuale ka gam-uhte in ka mite a 
gawt nawn sih ding uhi; tuale mahin a minam zui-in Israel innkuonte gam a 
neisah ding uhi. 

9 TOPA Pasien in tam bangin gen hi: Israel gam-uhte aw, kicing ta! Tatsietna le 
bawlsietna khawlsan unlen, thuman thutangin gamta un. Ka mite na 
hawlkhietnate uh khawl un, TOPA Pasien in ci hi. 

A Gihnate le a Tenate 

10Note in tawisuong a man, ephah a man, le bath a man na nei ding uhi. 

11Ephah le bath pen a tena kibangin na zang ding vua, bath khatah homer khat’ 
sesawm-suo-sekhat ta a, ephah khatah homer khat’ sesawm-suo-sekhat ta hi. 
Tena dih pen Homer hi ding hi. 

12Shekel khat in gerah sawmni khai ding hi. Shekel sawmni, shekel sawmni le 
nga, le shekel sawm le nga pen nang adingin mina khat hi ding hi. 

Biehnate 

13Tamte pen na biehna pieh dingte uh ahi hi: Mangbu homer khat lah panin 
ephah seguh suo se khat, mangbuham homer khat lah pan ephah seguh suo se 
khat hi ding a, 

14sathau pieh dinga kisesa pen cor khat lah pan bath sesawm-suo-sekhat hi ding 
hi. (Cor kici pen homer tawh kikimin bath sawm ta hi). 

15Israel-te’ lohing lah panin tuuhon zani lahah tuu khat hi ding hi. Tam pen an 
tawh biehna, meihal biehna, thunuoma biehnate ahi a, amate adingin thoidamna 
bawl nading ahi hi, TOPA Pasien in ci hi. 

16Gam sunga mi zosie in Israel gam-uhpa pawlin tami biehna a pie ding uhi. 

17Ahi vangin pawibawl nite, hladet nite, sabbath nite le a kisesa Israel innkuonte 
pawi zosie-ah meihal biehnate, an tawh biehnate, le dawn thei biehnate tawh 
kisai teng a bawl ding pen gam-uhpa mawpuoh hi ding hi: Israel innkuonte’ 
thoidamna bawl nadingin ama in mawna zieha biehnate, an tawh biehnate, 
meihal biehnate, le thunuoma biehnate sih ding hi. 

Pawite 

(Pei 12:1-20; Siem 23:33-43) 

18 TOPA Pasien in tam bangin gen hi: A hla masa a ni masa ni-in nuol baang lo 
bawngtang guol khat na kai ding a, mun siengtho na siensuo ding hi. 

19Siempu pa in mawna zieha biehna gan si themkhat khat la ding a, biehinnpi 
khuomte, maitam kidaw ning lite le leituol sungta pen’ tunkot khuomte tungah 
nu ding hi. 

20Mi khatpo in a bawlkhiel zieh le a thei lo ziehin a maw khah leh khumi hla a ni 
sagi ni-in khum bang ma-in na bawlkia ding uhi; tuaci’n note in biehinnpi 
adingin thoidamna na bawl ding uhi. 

21A hla masa a ni sawm le li ni-in peisan pawi na bawl ding vua, tuale ni sagi sung 
tol kisaw lo an kine ding hi. 

22Khum ni-in gam-uhpa in mawna zieha biehna dingin bawngtang guol khat ama 
ading le gam sunga mi zosie adingin sih ding hi. 

23A pawi bawl uh ni sagi sungin ama in TOPA tungah nisielin meihal biehna 
dingin nuol baang lo bawngtang guol sagi le tuutang sagi sih ding hi; tuale 
mawna zieha biehna dingin keeltang sagi zong sih ding hi. 

24Ama in bawngtang khatah an tawh biehna dingin ephah khat le tuutang khatah 
ephah khat ma, ephah khat ciengin sathau hin khat ta sih ding hi. 

25A hla sagi a ni sawm le nga ni-in ni sagi sung pawi a bawlna dingin mawna 
zieha biehnate, meihal biehnate, an tawh biehnate le sathau adingin nidanga a 
sih za ma a pie ding hi. 

Ezekiel 46 

Zuiding Ngaina Tuomtuomte 

1 TOPA Pasien in tam bangin gen hi: Nisuona lam a kinga leituol sungnung tunkot 
pen nasep ni guh sung kikhah ding hi; ahi vangin sabbath ni le hladet ni-in 
kihong ding hi. 

2A pulam panin talaap tunkot zui-in gam-uhpa lut ding a, tunkot khuom gei-ah a 
ding ding hi. Siempute in ama’ meihal biehnate le thunuoma biehnate pie-in 
tunkot lutna ah a lukun ding uhi. Tua ciengin ama pei ding a, ahi vangin nitah 
dongin tunkot kikhah lo ding hi. 

3Sabbath-te le hladet ni ciengin tunkot lutna TOPA mai-ah gam sung mite a kun 
ding uhi. 

4Sabbath ni-in gam-uh pa in TOPA tunga a pieh meihal biehna pen nuol baanglo 
tuuno guh le tuutang khat hi ding hi; 

5tuale tuutang tawh a kipieton ding an tawh biehna pen ephah khat hi ding a, 
tuuno tawh a kipieton ding an tawh biehna pen ama pieh nuom zaza hi ding hi, 
ephah khat simin sathau hin khat tawh pieton ding hi. 

6Hladet ni ciengin ama in nuol baang lo bawngtang guol khat, tuuno guh le 
tuutang khat pie ding hi; 

7ama in bawngtang khat tawh an tawh biehna dingin ephah khat pie ding a, 
tuutang tawh ephah khat ma pie-in, tuuno tawh ama pieh nuom zaza pie ding hi, 
ephah khat simin sathau hin khat ta tawh pieton ding hi. 

8Gam-uhpa a lut ciengin talaap tunkot zui-in lut ding a, tua lampi ma zui-in 
pusuoh ding hi. 

9A kisesa pawite ah TOPA mai-ah gam mite a pei ciengun Pasien bie dinga leilu 
lam tunkota a lut poma leitaw lam tunkotah pusuoh ding uhi; leitaw lam tunkota 
a lut poma leilu lam tunkotah pusuoh ding uh: a lutna uh tunkot zui-in amate 
pusuoh lo ding a, hinanle a mailam-ah tangtahin a pusuoh ding uhi. 

10Amate a lut ciengun, gam-uhpa zong amate tawh lut ding a, amate a pusuo 
ciengin ama zong pusuoh ding hi. 

11A pawite ule a hun zui-a a kisesa pawite ah an tawh biehna dingin bawngtang 
khat le ephah khat hi ding a, tuutang tawh ephah khat ma kipie-in, tuuno tawh a 
piete in amate pieh nuom zaza pie ding a, ephah khat simin sathau hin khat ta 
tawh a pieton ding hi. 

12TOPA tungah gam-uhpa in nop thu-a biehna dingin meihal biehna ahi a, 
lungnuoma biehna ahi zongin a pieh ciengin, ama adingin nisuona lam a kinga 
tunkot kihonpieh ding hi; tuale ama in meihal biehna ahi a, thunuoma biehnate 
ahi zongin a pieh ciengin sabbath ni-a bangin pie ding hi. Tua ciengin ama 
pusuoh ding a, ama a pusuo zaw ciengin tunkot kikhah ding hi. 

13Ama in TOPA tungah meihal biehna dingin nisimin nuol baanglo kum khat a 
pha tuuno khat pie ding hi; ama in zingmawng sielin pie ding hi. 

14Tuale ama in tuate tawh an tawh biehna ephah khat seguh suo se khat le 
anneel a tap suoh zo dingin sathau hin khat sethum-suo-sekhat zingmawng 
sielin pie zing ding hi; tam pen ngaina kipin kizang zing ding hi. 

15Tua bangin tuuno, an tawh biehna le sathaute pen meihal biehna dingin 
zingmawng sielin kipie zing ding hi. 

16 TOPA Pasien in tam bangin gen hi: Gam-uhpa in a gouluo panin a tapate lahah 
khat penpen tungah letsong a pieh leh a tate in tuate a tang ding vua, amate 
adingin a gouluo uh hi ding hi. 

17Ahi vangin a gouluo lah panin a nasemte khat penpen tungah letsong a pieh 
leh, suotah kum dong cieng ama-a’ hi ding a, tua zaw ciengin gam-uhpa kungah 

tungkia ding hi; a tapate beh in tua letsong pen a gou dingun a kem peisuoh thei 
ding uhi. 

18Gam-uhpa in mite’ gou khat popo lahpieh lo ding a, a neisa uh leitang panin 
zong amate notmang lo ding hi; ka mite khat mama zong amau’ neisa leitang a 
kilahpieh lo nadingin gam-uhpa in ama’ neisa leitang panin a tapate tungah 
amau’ gouluo a pie ding hi. 

19Tua ciengin ama in tunkot panga om lutna lampi zui-in, sah lama siempute 
dinga inndei siengtho kiguolte sungah ei peipi hi; tuale khum sung nitumna lam 
a mongta penah mun khat ka mu hi. 

20Ama in ka kungah, “Tam mun pen siempute in khielna zieha biehna le mawna 
zieha biehnate a huon nading uh mun le an tawh biehnate a em nading uh mun 
ahi a, tam pen leituol pulamah tuate peipi loin a siengtho nate tawh mite a 
lawsah khah lo nading uh ahi hi,” ei ci hi. 

21Tua ciengin ama in leituol pulam ah ei peipisuoh a, tuale leituol ning li tengah 
ei zawpi hi; leituol ning li cietah leituol khat ciet a na om hi. 

22Tua leituol ning lite sungah leituol neute om a, adung tong sawmli avai tong 
sawmthum ahi hi; a li-un a golna uh kikim hi. 

23Tua leituol neu lite sunglam kimvel cietah suong kikhengzol guol khat ciet om 
a, tua suong kiguolte’ a tawguol kimvelah meikhuhte kibawl hi. 

24Tua ciengin ama in keima kungah, “Tamte pen biehinnpi sunga nasemte in 
mite’ biehpiehna sa a huon nading uh anhuon buh ahi hi,” ei ci hi. 

Ezekiel 47 

Biehinnpi Pana Luong Tui 

1Tua ciengin ama in biehinnpi lutna ah ei peipi hi; khum munah biehinnpi kotpi 
sangkil nei panin nisuona lam manaw-in tui a luong hi (biehinnpi pen nisuona 
lam a kingat zieh ahi hi); tuale maitam leitaw lam, biehinnpi kotpi sangkil leitaw 
lam tawpna a nei panin tua tui luongsuh hi. 

2Tua ciengin leilu lam tunkot tawnin ei peipi a, a pulam kimvel tengah ei pui-in, 
nisuona lam a kinga tunkot pulam dong ei vapi kawikawi hi; tuale leitaw lam 
panin tui ang luong hi. 

3Tua pa in a khuta a tawi khau khat tawh nisuona lam manaw-in pei a, tong 
tulkhat dong te-in, tua ciengin tui ei tansah hi; tuami tui pen sietmit ciengah a 
gei hi. 

4Ama in tong tulkhat ma te leuleu a, tui ei tanpi hi; tua tui khup ciengah a gei hi. 
Ama in tong tulkhat te be leuleu a, tui eitanpi hi; tua tui kawng ciengah a gei hi. 

5Ama in tong tulkhat te be leuleu a, tuale tua tui pen gunpi khat na hi a, tua tui a 
khan ziehin ka galkai zo ta sih hi; tua gun a thuh sengin ngap zawh ding le galkai 
zawh ding gun ahi sih hi. 

6Ama in ka kungah, “Mihing aw, tam na mu zo tai mah?” ei ci hi. Tua ciengin ama 
in gun pangah ei peipikia hi. 

7Ka peikia ciengin gun pang tuoha a po singkung gol tampitah ka mu hi. 

8Ama in keima kungah, “Tam tui pen nisuona gam lam manaw-in luong a, Arabah 
gamah a lutsuh hi; a vei den tuipi sungah ang lutsuh ciengin tua tui ang cim ding 
hi. 

9Tua gun luonna mun poma-ah ganhing namcin a teng ding vua, tuale khum 
munah tami tuite ang tun ciengin nga tampi a om ding hi. Tua pen tuicim a suoh 
ding hi; tua gun a luonna popo-ah ganhing vannuoi a hing ding uhi. 

10Tuipi gei En-gedi panin En-eglaim dong mite dingin nga a beng ding uhi; tua 
mun pen len khuna mun hi ding hi; tua ngate Tuipi Lien sunga ngate bangin a 
nam tampitah hi ding hi. 

11Ahi vangin nawnglah le buon tuite a cim thei tuom sih ding hi; tuate pen ci 
suoh dinga kinuasie ding ahi hi. 

12Gunpi pang tuohah neh thei singkung namcin a po ding hi. A nate vul loin a ga 
zong hut lo ding a, mun siengtho panin amate adingin tui ang luon ziehin 
hlasielin ga a tha ga ding uhi. A gate an-in kinei ding a, a nate damna zatui-in 
kizang ding hi. 

Gamgi Thate 

(Gam 34:1-12) 

13 TOPA Pasien in tam bangin gen hi: Tamte pen Israel minam sawm le nite lahah 
amau’ gouluo dinga na hawmpieh gamgite ahi hi. Joseph in tanh ni nga ding hi. 

14Note in a kikimin na hawm ding uhi; na pu na pate uh tungah tuate pieh dinga 
ka kiciemsa ahi a, na gouluo dingun tam leitang na luo ding uhi. 

15Tam pen leitang kigi hi ding hi: Leilu lam pangah Tuipi Lien panin Hethlon 
lampi zui-in Lebo-hamath ah Zedad dong, 

16Berothah, Sibraim (tua pen Damascus le Hamth gamgi kikalah om), Hauran 
gamgi-a a om Hazer-hatticon dong ban ding hi. 

17Tuaci’n tuipi panin Damascus leilu lam gamgi-a om Hazar-enon dongah 
kihlungin leilu lama om Hamath tawh kigamgi ahi hi. Tam pen leilu lam pang hi 
ding hi. 

18Nisuona lam pangah Hauran le Damascus kikal hi ding hi; Jordan gun dung 
zuisuhin Gilead le Israel gam kikalah suoh ding hi; nisuona tuipi ah 
Tamar dongin kihlung ding hi. Tam pen nisuona lam pang hi ding hi. 

19Leitaw lam pangah Tamar panin Meribath-kadesh tuite dongah kihlung ding 
a, khum panin Tuipi Lien dongin Egypt Lui zui ding hi. Tam pen leitaw lam pang 
hi ding hi. 

20Ni tumna lam pangah Tuipi Lien gamgi hi pai-in Lebo-hamath tawh kigalsai 
cieng lien hi ding hi. Tam pen ni tumna lam pang hi ding hi. 

21Tuaci’n Israel minam zui-in note lahah tam gam teng na hawmkhen ding uhi. 

22Tua gam pen noma’ gouluo ding le note lahah ang teng ta le nau a neisa 
namdangte adingin na hawm ding uhi. Note adingin amate pen Israel mi a suoh 
ding uhi; amate pen note tawh Israel minamte lahah gou kihawmpieh ding hi. 

23Koikoi nam sungah tua gamdangte om tanan ule zong, khum munah a gouluo 
ding uh na pie ding uhi, TOPA Pasien in ci hi. 

Ezekiel 48 

Minamte’ Tanh dingte 

1Tam teng pen minamte’ min ahi hi: Leilu lam gamgi pan kipanin Hethlon 
lampi, Lebo-hamath panin Hazar-enon dong ah (tua pen Damascus gamgi 
tungah om a, leilu lamah Hamath tawh kigamgi hi) kihlung suoh hi. 
Tuale nisuona lam pang panin nitumna lamah kihlung suohin Dan in tanh khat 
a tang hi. 

2Dan gamgi tawh a kimat nisuona lam pang panin nitumna lam pang dong Asher 
in tanh khat a tang hi. 

3Asher gamgi tawh a kimat nisuona lam pang panin nitumna lam pang dong 
Naphtali in tanh khat a tang hi. 

4Naphtali gamgi tawh a kimat nisuona lam pang panin nitumna lam pang dong 
Manasseh in tanh khat a tang hi. 

5Manasseh gamgi tawh a kimat nisuona lam pang panin nitumna lam pang dong 
Ephraim in tanh khat a tang hi. 

6Ephraim gamgi tawh a kimat nisuona lam pang panin nitumna lam pang dong 
Reuben in tanh khat a tang hi. 

7Reuben gamgi tawh a kimat nisuona lam pang panin nitumna lam pang dong 
Judah in tanh khat a tang hi. 

8Judah gamgi tawh a kimat nisuona lam pang panin nitumna lam pang dong se 
khat pen na tuomkoi ding vua, avai tong tul sawmni le nga le adung nisuona lam 

pang panin nitumna lam pang dong minam khat’ tanh za tawh kikim ding a, tua 
gam laikim tahah mun siengtho om ding hi. 

9TOPA adinga na tuomkhen tanh khat pen adung tong tul sawmni le nga, avai 
tong tul sawmni hi ding hi. 

10Tamte pen a kihawm ding tanh siengthote ahi hi: Siempute in tanh khat a nei 
ding vua, a golna pen leilu lam pangah tong tul sawmni nga pha ding a, nitumna 
lam pangah avai tong tul sawm pha-in, nisuona lam pangah avai tong tul sawm 
ma pha ding a, leitaw lam pangah tong tul sawmni le nga pha-in tua gam laikim 
tahah TOPA’ mun siengtho om ding hi. 

11Tam mun pen Israel mite a vahmang hun lai vua Levi-te banga a vahmang lo, 
ka na a sem Zadok’ suonlehlahte ahi a kisiensuosa siempute ading ahi hi. 

12Gam sung leitang siengthote lah panin Levi-te tawh a kigamgi siengtho pen 
mun khat, amau’ aituom tanh hi ding hi. 

13Siempute’ gamgi zomah Levi-te in adung tong tul sawmni le nga, avai tong tul 
sawmni a pha tanh khat nei ding uhi. Adung a unpi-in tong tul sawmni le nga hi 
ding a, avai tong tul sawmni hi ding hi. 

14Amate in tuate zua thei loin na khatpo tawh zong hleh thei lo ding hi. Amate in 
a kituomteel tam gam’ tanh pen koima tungah piesawn thei lo ding hi, azieh pen 
tua khu TOPA adingin a siengtho hi. 

15A omlai leitang, avai tong tulnga le adung tong tul sawmni le nga pen khuopi 
adingin dei bang banga zah ding hi a, ten nading le mun-awnga om ding ahi hi. 
Khum laikimah khuopi a om ding hi; 

16tuale khuopi a zaina tam bang dan hi ding hi: Leilu lam pang tong tul li le zanga, 
leitaw lam pang tong tul li le zanga, nisuona lam pang tong tul li le zanga, 
nitumna lam pang tong tul li le zanga pha kim ding hi. 

17Khuopi in gam-awng nei ding hi: Leilu lamah tong zani le sawmnga, leitaw 
lamah tong zani le sawmnga, nisuona lamah tong zani le sawmnga, nitumna 
lamah tong zani le sawmnga pha kim ding hi. 

18Mun siengtho tanh zomah a omlai teng a dung nisuona lamah tong tul sawm, 
nitumna lamah tong tul sawm ma hi ding a, mun siengtho tanh tawh kizom ding 
hi. Tam gama a piengte pen khuopi sunga nasemte’ kivana an ahi ding hi. 

19Israel minam zosie lah panin khuopi sunga nasemte in tua leitang a hlo ding 
uhi. 

20Na tuomkoi ding tanh buppi pen ning li kikim tong tul sawmni le nga hi ding a, 
khum pen khuopi neisa tawh a kisimtha a siengtho tanh ahi hi. 

21A siengtho tanh le khuopi neisa pang tuohah a omlai teng pen gam-uhpa ading 
ahi hi. Gam siengtho tanh panin nisuona lamah tong tul sawmni le nga, le 
nitumna lamah tong tul sawmni nga dong a kihlungsuh, minamte’ tanh tawh a 
kitang teng pen gam-uhpa ading ahi hi. Tuami laikimah a siengtho tanh le 
biehinnpi’ mun siengtho a om ding hi. 

22Levi-te neisa le khuopi pen gam-uhpa’ tanh ding gam laikimah a om ding hi. 
Gam-uhpa’ tanh pen ahile Judah le Benjamin gamgi kikal teng hi ding hi. 

23Minamdang a omlaite ading pen: Nisuona lam pang panin nitumna lam pang 
dong Benjamin in tanh khat a tang hi. 

24Benjamin gamgi tawh a kimat, nisuona lam pang panin nitumna lam pang dong 
Simeon in tanh khat a tang hi. 

25Simeon gamgi tawh a kimat, nisuona lam pang panin nitumna lam pang dong 
Issachar in tanh khat a tang hi. 

26Issachar gamgi tawh a kimat, nisuona lam pang panin nitumna lam pang dong 
Zebulun in tanh khat a tang hi. 

27Zebulun gamgi tawh a kimat nisuona lam pang panin nitumna lam pang dong 
Gad in tanh khat a tang hi. 

28Gad gamgi tawh a kimat leitaw lam gam teng pen Tamar panin Meribath-
kadesh tuite dongin kihlungsuh ding a, khum mun panin Egypt Lui zuisuhin 
Tuipi Lien dong hi ding hi. 

29Tam pen Israel minamte lahah gouluo dinga na hawm ding uh gam hi a, tamte 
amau’ tanh dingte ahi hi, TOPA Pasien in ci hi. 

30Khuopi pan pusuona ding tam teng hi ding hi: A kitena-ah leilu lam pangah 
tong tul li le zanga a pha 

31tunkot thum om ding a, Reuben tunkot, Judah tunkot, le Levi tunkotte ahi a, 
tua khuopi tunkotte pen Israel minamte’ min kitap ahi hi. 

32Nisuona lam pangah tong tul li le zanga a pha tunkot thum om ding a, Joseph 
tunkot, Benjamin tunkot, le Dan tunkotte ahi hi. 

33A kitena-ah leitaw lam pangah tong tul li le zanga a pha tunkot thum om ding 
a, Simeon tunkot, Issachar tunkot, le Zebulun tunkotte ahi hi. 

34Nitumna lam pangah tong tul li le zanga a pha tunkot thum om ding a, Gad 
tunkot, Asher tunkot, le Naphtali tunkotte ahi hi. 

35Khuopi a kimvelin tong tul sawm le giet hi ding hi. Khum huna kipanin khuopi 
min pen, ‘TOPA Khumnah a om hi,’ kici ding hi,” ei ci hi. 

Daniel 

Daniel 1 

Babylon Kumpi Innsunga Israel Tangval Lite 

(2Kum 24:10-17) 

1Judah Kumpipa Jehoiakim kumpi a suo zaw a kum thumna kumin Babylon 
Kumpipa Nebuchadnezzar pei-in Jerusalem a imtawm hi. 

2TOPA in Judah Kumpipa Jehoiakim a kipan Pasien’ inn sunga om vante pawlkhat 
zong ama’ thuneina sungah omsah a, ama in Shinar gamah tuate puo-in a pasien-
te’ goukholna inn sungah koi hi. 

3Tua ciengin kumpipa in a kumpi innsung mangpa Ashpenaz kungah kumpi 
innkuon sung pan le milien namte lah panin 

4a khangdawng a pumpi tunga poina a nei lo, a melhoi, pilna siemna namcin a 
kiva, theina le mi navah, le kumpi inn sunga na a sem thei ding Israel mi 
pawlkhat hing sawl in, ci-in thu a pie hi; amate pen Chaldea lai le ham sin ding 
ahi uhi. 

5Nisielin kumpipa tanh bangbang an le lenggazu tawh vah dingin kumpipa in 
amate thu a pie hi. Amate pen kum thum sung pilna kisinsah ding a, tua zaw 
ciengin kumpi thukhen zumpi ah nasem thei ding uhi. 

6Tuate lahah Judah minam panin Daniel, Hananiah, Mishael, Azariah-te kihal uhi. 

7Kumpi innsung mangpa in amate mindang phuopieh hi: Daniel’ min dingin 
Belteshazzar, Hananiah’ min dingin Shadrach, Mishael’ min dingin Meshach, 
Azariah’ min dingin Abednego ahi hi. 

8Ahi vangin Daniel in kumpipa an le zu tawh ama le ama a kibuasah lo nadingin 
a khensat hi; tuaci’n ama in ama le ama a kibuasah lo nadingin kumpi innsung 
mangpa kungah phalna ngen hi. 

9Pasien in Daniel pen kumpi innsung mangpa tung panin angvanna le lainatna a 
ngasah hi. 

10Kumpi innsung mangpa in Daniel kungah, “Ka pu kumpipa ka giing hi; na an 
neh ding le na dawn dingte ama in sesa-in nei zo hi. Ama in na khanguol 
khangdawng dangte sangin na tahsa uh a gawngzaw-in hing mukha leh note 
ziehin kumpipa in kei ei ngawngtan ding hi,” a ci hi. 

11Tua ciengin kumpi innsung mangpa in Daniel, Hananiah, Mishael le Azariah-te 
cing dinga a koi mipa kungah Daniel in tam bangin a thum hi: 

12“Hepina tawh na nasemte ni sawm sung ei en phot in. Ka neh ding uh ante 
lohing le ka dawn ding uh tuisih beh ei piesah in. 

13Tua ciengin kumpipa’ an a ne khangdawngte melpuoh dan le ka melpuoh dan 
uh nei tekah thei ding a, tuaci’n nangma’ ei muna bang bangin na nasemte ei 
bawl ta’n,” a ci hi. 

14Tuaci’n ama in tam ngetna thukimin ni sawm sung amate a encih phot hi. 

15Ni sawm a cin zaw ciengin kumpipa’ an a ne khangdawng zosie sangin a 
maisuo uh hoizaw a, zong thauzaw uhi, ci kimukhie hi. 

16Tuaci’n a cingpa in a kumpi an ule a dawn ding uh zute hemdawhin amate ante 
lohing beh a pie hi. 

17Pasien in tam khangdawng lite tungah lailam le pilna vannuoi ah theina le 
siemna a pie hi; Daniel in mangmuna zosie le mangkhiet siemna zong nei hi. 

18Kumpipa in amate a kipeipi nadinga a sesa hun a cin ciengin kumpi innsung 
mangpa in Nebuchadnezzar mai-ah amate peipi a, 

19tuale kumpipa in amate a hopi hi. Tuale amate zosie lahah Daniel, Hananiah, 
Mishael le Azariah-te tawh tekah thei ding koima kimu lo hi; tua ahi ziehin kumpi 
inn sunga na sem dingin amate kikoi hi. 

20Pilna le theitelna tawh kisai-in a thudawh vannuoi ah a gambup sunga om 
mitphiel siemte le aisan thei zosie sangin a za sawmin a siem zawh lam uh 
kumpipa in mukhie hi. 

21Daniel in Kumpipa Cyrus kumpi a suo zaw a kum khatna dongin khum sungah 
a nasep a zomsuoh hi. 

Daniel 2 

Nebuchadnezzar’ Mang 

1Nebuchadnezzar kumpi-a a maan zaw a kum nina kumin Nebuchadnezzar in 
mang pawlkhat man a, tuate ziehin lunggimin kimu thei lo hi. 

2Tuaci’n kumpipa in a mangmatte a gen dingin mitphiel siemte, aisan theite, 
mibum theite le Chaldea-te hlansah hi. Amate zong tungin kumpipa mai ah a din 
ciengun, 

3kumpipa in amate kungah, “Tam bang mang khat ka man a, tua ka mang a 
khietna ka thei nuom ziehin ka lung a gim hi,” a ci hi. 

4Chaldea-te in kumpipa kungah (Aram ham tawh), “Kumpipa aw, dam sawt in! 
Na nasemte na mang ei gen in, a khietna kang gen ding uhi,” a ci uhi. 

5Kumpipa in Chaldea-te dawng a, “Tam pen mipi zaha ka thukhensat ahi hi: 
Mang le a khietna nei gen thei sih uleh na khut na keng uh kisemnen ding a, na 
innte uh kisusie ding hi. 

6Hizongle ka mangmat le a khietna nei gen thei uleh keima tung panin letsongte, 
thamante le patawina lienpi na nga ding uhi. Tua ahi ziehin ka mangmat le a 
khietna ei gen un,” a ci hi. 

7Amate in a ni veina dawngkia-in, “Kumpipa in na nasemte kungah na mang ei 
gen masa phot in, tua ciengin a khietna kang gen thei pan ding uhi,” a ci uhi. 

8Kumpipa in, “Kiptahin ka khensatsa teng na thei ziehun hun a sawt theithei 
nadinga hanciem na hi lamtah uh cientahin ka thei hi: 

9Ka mangmat nei hilcien thei sih uleh note adingin thukhenna khat beh om hi. 
No teng pen ka lungsim ka khel masangsie keima kungah zuouthu le kam 
nainiehte gengen dinga kithukimsa na hi uhi. Tua ahi ziehin ka mangmat ei gen 
phot un, tua hile a khietna nang gen thei ding lam uh ka thei ding hi,” a ci hi. 

10Chaldea-te in kumpipa kungah, “Kumpipa thei nop thu a gen thei ding 
leitungah koima om sih va! A tahtahin bang za-in thupi-in vanglien tamale 
koima’ kumpi in mitphiel siemte, aisan theite, le Chaldea-te khat popo kungah 
tam bang thu dong ngai lo hi. 

11Kumpipa thudawh pen hamsa luo a, mihingte tawh a tengton lo pasien-te 
longal koima in kumpipa kungah tuate pholah thei lo hi,” a ci uhi. 

12Tami thu ziehin kumpipa lungthah mama a, Babylon gam sunga mipil zosie 
thalup dingin thu a pie hi. 

13Mipilte thalup nading thupiehna lai kihawm a, tuale mipilte thalup ding ahi ta 
hi; tuale amate in Daniel le a guol teng zong thalup dingin a sui uhi. 

14Tua ciengin Daniel in Babylon gama mipilte that dinga a kuon kumpipa’ mithat 
makaipa Arioch kungah pilvangtah le kidawm tahin a dawngkia hi; 

15ama in kumpi innsung ulien Arioch kungah, “Bang dinga kumpipa’ thupieh hici 
kinaw sengseng ahei?” ci-in a dong hi. Tua ciengin Arioch in a thu teng Daniel a 
theisah hi. 

16Tuaci’n Daniel lut a, tua mang a khietna gen ding hun a pieh nadingin kumpipa 
kungah ngen hi. 

Pasien in Nebuchadnezzar’ Mang Pholah 

17Tua ciengin Daniel a inn ah pei a, tuale ama in a guolte Hananiah, Mishael, le 
Azariah-te theisah hi. 

18Ama in tam thuthuh tawh kisai-in Daniel le a guolte Babylon gam sunga mipil 
dangte tawh a siton lo nadingin vantung Pasien tung panin hepina ngen dingin 
amate kungah a gen hi. 

19Tua ciengin zanlai a mang sungah tua thuthuh Daniel tungah kilah a, tuale 
Daniel in vantung Pasien’ min a phat hi. 

20Daniel in: “Kumtawnin Pasien’ min phatin om taheh, azieh pen pilna le 
vanglietna ama-a’ ahi hi. 

21Ama in hun le khuohunte khel a, kumpite khiesuhin kumpite koi hi; ama in 
mipilte tungah pilna pie a, theitelna a neite tungah pilna a pie hi. 

22Ama in thuthuhpi le phuolsel nate phuong dawh a, khuomiel sunga omte thei-
in ama tawh khuovah a omton hi. 

23Ka pu ka pate’ Pasien aw, nang tungah ka lungdam a, nang kang phat hi. Pilna 
le vanglietna nei pieh ziehin nang kunga kang nget uh pen kei tungah nei pholah 
zo hi. Azieh pen kumpipa thupieh kote tungah nei theisah zo hi,” a ci hi. 

Daniel in Mang Khietna Gen 

24Tua ahi ziehin Babylon gamah mipilte that dinga kumpipa in a sesa Arioch 
kungah Daniel pei a, ama in tuapa kungah, “Babylon mipilte that sin; kumpipa 
mai-ah ei peipi in, kumpipa mang ka khiehpieh ding hi,” a ci hi. 

25Tua ciengin Arioch in kumpipa mai-ah Daniel mallang tahin peipi-in ama 
kungah tam bangin a gen hi: “Judah salte lah panin kumpipa mang ang khiehpieh 
thei ding mi khat ka mu hi,” a ci hi. 

26Kumpipa in Belteshazzar a kici Daniel kungah, “Ka mangmat le a khietna keima 
kungah nei gen thei diei mah?” a ci hi. 

27Daniel in kumpipa kungah, “Mipil, aisan siem, mitphiel siem ahi sihle bumtawi 
siemte koima in kumpipa nget thuthuhpi ama tungah pholah thei lo ding hi. 

28Hinanle a kisel thusimte a pholah thei vantungah Pasien khat om a, ama in 
Nebuchadnezzar Kumpipa kungah mailam huna a pieng ding thute a pholah zo 
hi. Na mang le lupna tunga na lup laitaha na lungsim sungah na mangmute tam 
teng ahi hi: 

29Kumpipa aw, lupna tunga na lup laitahin mailam ang pieng ding thute na 
ngaisun a, tuale a kisel thusimte a pholah pa in nang tungah ang pieng ding thute 
ang pholah hi. 

30Ahi vangin kei ka hile hinna a nei midangte sanga ka pil zawh zieha tam 
thusimte kei tunga ei kipholah hi loin, kumpipa in mang a khietna na thei nading 
le na lungsim sunga na ngaisutnate na thei nadinga ei kipholah hizaw hi. 

31“Kumpipa aw, nangma in na en leh, ka nu vawi! na mai ah milim golpi khat a 
om hi. Tam milim gol mama a, a tan dan tuomdang mama hi; na mai ah tua milim 
ding a, a melpuoh dan zong giinhuoi hi. 

32Tua milim lutang kham citah hi a, a awm le a bante ngun hi-in, a gil le a pheite 
sumngo ahi a, 

33a kengte sia hi-in, a kephangte a phal sia, a phal tungman ahi hi. 

34Na etto laitahin mihing khuta a kisuizol ahi lo suongtum khat in sia le tungman 
kisawhal tua milim kephang dengmatin a guoicim ta hi. 

35Tua ciengin sia, tungman, sumngo, ngun, le khamte a unpi-in guoicim sieng a, 
khuokhal lai ancilna-a ansi leng tawh kibang hi; tuale a themneng zong a kimu 
nawn lo nadingin hui in tua teng tawmang sieng hi. Ahi vangin tua milim a 
dengguoi suongtum pen muol golpi khat suohin leitung bup a dim hi. 

36“Na mang tami ahi hi; tu-in a khietna kumpipa kungah kang gen ding uhi. 

37Kumpipa aw, nang pen kumpite’ kumpipa na hi a, vantung Pasien in nangma 
tungah kumpi gam, vanglietna, thahatna, le minthanna ang pie zo a, 

38ama in na khut sungah mun cintenga a teng mihingte, gamlaha a om gamsate, 
vana a leng vate ang pie zo hi; tuale amate tungah a uh dingin nangma ang koi 
zo ta hi, tua kham lutang khu nangma na hi hi. 

39Nangma zaw ciengin nangma sanga a gina lo zaw kumpi gam adang khat ang 
khang ding a, hinanle a thumna sumngo kumpi gam in leitung buppi uh ding hi. 

40Tuale sia banga a thahat a lina kumpi gam khat ang khang ding hi; sia in na 
vannuoi satguoi-in a vatmai bangin tam teng zosie gawi-in a zancimsah ding hi. 

41A kephang le a kemete a phal belkhengpa’ tungman le a phal sia kihal na mu 
bangin tua kumpi gam kikhenzah ding hi; hizongle tungman le sia a kihal na mu 
bangin a sungah sia bangin hatna kimkhat om ding hi. 

42A kephanga a kemete a phal sia, a phal tungman ahi ma bangin kumpi gam a 
phal thahatin a phal zawngkhal ding hi. 

43Sia le tungman kihal na mu bangin amate khatlekhat kiteng kipi-in a kisawhal 
ding vua, hinanle sia le tungman a kicimat thei lo bangin amate zong a kigawm 
thei tuom sih ding uhi. 

44Tua kumpite khan sungin vantung Pasien in a kisusie ngai nawn lo ding kumpi 
gam khat phut ding a, tam kumpi gam pen midang khat’ khut sungah kinuasie lo 
ding hi. Tua in tami kumpi gam teng zosie satguoi-in maimangsah ding a, tua 
gam a kip tawntung ding hi; 

45muol tung panin mihing khuta kisui lo suongtum khat ang lengkhie-in sia, 
sumngo, tungman, ngun, le khamte a satguoina na mu bang lienin a lien Pasien 
in mailam thu pieng dingte kumpipa kunga ang theisah ahi hi. Na mang pen 
mangpi ahi a, a khietna zong muontah ahi hi,” a ci hi. 

Daniel le a Guolte Kitawisang 

46Tua ciengin Kumpi Nebuchadnezzar a mai leilahah kunsuhin Daniel bie a, ama 
adingin an tawh biehna le gimnamtui biehnate lui dingin thu a pie hi. 

47Kumpipa in Daniel kungah, “A tahtahin na Pasien pen pasien-te’ Pasien le 
kumpite’ TOPA ahi a, thusimte a pholah pa zong ahi hi, azieh pen nang in tami 
thusim na pholah thei ta hi!” a ci hi. 

48Tua ciengin kumpipa in Daniel tawisangin letsong thupi tampitah pie a, 
Babylon gam buppi uhsahin, Babylon mipil zosie tungah uhpi pa dingin koi hi. 

49Daniel in kumpipa kungah ngen a, Babylon gamkhen tenga vaihawm dingin 
Shadrach, meshach, le Abednego-te koi hi. Ahi vangin kumpipa inn sungah 
Daniel a om suoh hi. 

Daniel 3 

Kham Milim 

1Kumpi Nebuchadnezzar in a tun tong sawmguh a sang, avai tong guh a gol kham 
milim khat a bawl hi; ama in tua pen Babylon gamsung Dura zanglei ah phut hi. 

2Tua ciengin gamkaih uhpite, gamkaih uhpi hute, mangpite, thu kuppite, 
sumkem mangte, thukhente, thukhen mangte, le a gamkaihte sunga uliente zosie 
kikhawmin Kumpi Nebuchadnezzar’ phusa milim apna pawi sim dingin Kumpi 
Nebuchadnezzar in amate hlansah hi. 

3Tuaci’n kumpi Nebuchadnezzar in a phusa milim apna pawi sim dingin gam 
uhte, gam uhpi hute, mangpite, thu kuppite, sumkem mangte, thukhente, 
thukhen mangte, le a gamkhente sunga uliente zosie a kikhawm uhi. 
Nebuchadnezzar in a phusa milim mai-ah amate a din laitahun, 

4tangko pa in nahpi-in tangtawh a, “Mipite, minamte, le ham nam tuomtuomte 
aw, 

5note in sielki gin, theile gin, lyre gin, trigon gin, harp gin, tawm gin, le tumging 
namcin’ gin na zah ciengun Kumpi Nebuchadnezzar’ phusa kham milim mai-ah 
bawhsuhin na bieh nadingun thu ang kipie hi. 

6Bawhsuhin a bie lo poma thakhatin meilipi sungah kisep ding hi,” a ci hi. 

7Tua ahi ziehin mipi zosie in sielkii gin, theile gin, lyre gin, trigon gin, harp gin, 
tawm gin, le tumging namcin’ gin a zah behun mipite, minamte, le ham nam zosie 
bawhsuhin Kumpi Nebuchadnezzar’ phusa tua kham milim a bie uhi. 

8Tua bang ahi ziehin Chaldea mi pawlkhat khum hunin pei-in Jew mite a mawpai 
uhi. 

9Amate in Kumpi Nebuchadnezzar kungah, “Kumpipa aw, dam sawt in! 

10Kumpipa aw, nangma in sielkii gin, theile gin, lyre gin, trigon gin, harp gin, 
tawm gin, le tumging namcin’ gin a za poma bawhsuhin kham milim bie ding a, 

11bawhsuhin a bie lo poma meilipi sungah kisep ding hi, ci-in thupieh khat na 
bawl zo hi. 

12Tua sungah Babylon gamkhen uh dinga na koi: Shadrach, Meshach, le 
Abednego a kici Jew mi pawlkhat a om uhi. Kumpipa aw, tam teng in nangma 
ang thusim sih uhi. Amate in na pasien-te’ na sem loin na phusa kham milim zong 
a bie nuom sih uhi,” a ci uhi. 

13Tua ciengin Nebuchadnezzar thangpai mama ahi ziehin ama kungah Shadrach, 
Meshach, le Abednego-te a kipeipi nadingin thu a pie hi; tuaci’n amate in 
kumpipa mai-ah tua mi teng a peipi uhi. 

14“Shadrach, Meshach, le Abednego-te aw, note in ka pasien-te’ na sem loin 
keima’ phusa kham milim na bieh lo uh a man ma amah? 

15Tu-in a baisa-a na op uleh sielkii gin, theile gin, lyre gin, trigon gin, harp gin, 
tawm gin, le tumging namcin’ gin na zah ciengun bawhsuhin ka bawlsa milim na 
bieh uleh a hoi a pha ahi hi. Ahi vangin na bieh nop sih uleh meilipi sungah hing 
kisep ding hi, tua hile ka khut sung panin note ang hunkhie zo ding koi pasien 
om ahei?” a ci hi. 

16Shadrach, Meshach, le Abednego-te in kumpipa kungah, “Nebuchadnezzar aw, 
tam thu tawh kisai-in nangma kungah ka kihut ding uh kisam ka sa sih uhi. 

17Kumpipa aw, a na ka sep uh kote’ Pasien in meilipi pan le na khut sung panin 
ei hutkhiet zo leh kote ei hunkhie taheh. 

18Ahi vangin kumpipa aw, ei hutkhiet zo sih leh zong na pasien-te’ na ka sem 
tuom sih ding vua, na phusa kham milim zong ka bie tuom sih ding uhi, ci thu 
kithei ta’n,” a ci uhi. 

A Sa Mama Meilipi 

19Tua ciengin Shadrach, Meshach, le Abednego-te tungah Nebuchadnezzar 
thangpai-in a mit a mai a kikhuleh hi. Ama in meilipi a sat ngaina za sangin a za 
sagivei a sazaw-in tawkuong dingin thu pie a, 

20tuale Shadrach, Meshach, le Abednego-te a kanbawm ding le meilipi sungah a 
sepsuh dingin a galkapte lahah a thahatpen pawlkhat thu a pie hi. 

21Tuaci’n a puontuol uh, a bawngbi uh, a lukhu ule adang a puonsilte uh a sil laipi 
ma-un tua mite a kanbawm vua, meilipi sungah a sepsuh uhi. 

22Kumpipa thupieh kinaw-in meilipi lah a sat seng ziehin meilipi sungah 
Shadrach, Meshach, le Abednego-te a sepsuh mite meikuong in a hulvam hi. 

23Ahi vangin Shadrach, Meshach, le Abednego pasal thumte a kikanbawmsa-in 
meili lai-ah a kiesuh uhi. 

24Tua ciengin Kumpipa Nebuchadnezzar in lamdangsa-in a nawdin hi. Ama in a 
thu kuppite kungah, “Khumte khu a kikanbawmsa-a meilipi lai-ah a kisepsuh 
mihing thumte hi lo uh amah?” a ci hi. Amate in, “Hima hi, kumpipa aw,” ci-in a 
dawng uhi. 

25Ama in, “Ahi vangin keima in a kikanbawm loin mihing li meili lai-ah a vah 
kawikawi ka mu a, zong a liem beh sih uhi; tua a lina pa in pasien khat’ melpuoh 
dan a nei hi,” ci-in a dawngkia hi. 

26Tua ciengin meilipi kotkhah lam nehin Nebuchadnezzar pei a, ama in, 
“Sangpen Pa Pasien’ nasem Shadrach, Meshach, le Abednego-te aw, hing pusuoh 
un! Tanah hing pei un!” a ci hi. Tuaci’n Shadrach, Meshach, le Abednego-te meili 
panin a pusuoh uhi. 

27Tuale gam uhte, gam uhpi hute, mangpite, le kumpipa’ thu kuppite a kikhawm 
vua, tua mihing lite citungah mei in bangma a law thei lo lam a mukhie uhi; amau’ 
luzanga a samte mei in a hulgawp lo banah a puonsilte uzong bangma ci loin 
meikhu gim zong nam beh lo hi. 

28Nebuchadnezzar in, “Shadrach, Meshach, le Abednego-te’ Pasien, a vantungmi 
sawlin ama a muong a nasemte a hunkhie pa in thupha nga taheh. Amate in a 
Pasien uh longal pasien dangte khatpo’ na semin a bieh ding uh sangin kumpipa 
thupiehna mang loin a pumpi uh a si ngamzaw uhi. 

29Tua ahi ziehin keima in tam bang thupieh khat ka bawl hi: Koi mi, koi nam, koi 
hamin ham zongle Sharach, Meshach, le Abednego-te’ Pasien a gensie tapo a 
khut a keng ki-ehmal ding a, a innte uh kisusie ding hi; azieh pen tam banga mi 
hunkhie thei pasien dang om lo hi,” a ci hi. 

30Tua ciengin kumpipa in Babylon gamkhen sungah Shadrach, Meshach, le 
Abednego-te a za uh a khangsah hi. 

Daniel 4 

Nebuchadnezzar’ Mangmat a Niveina 

1  Kumpi Nebuchadnezzar in leitung muncin tenga a teng mi zosie, nam zosie, le 
ham zosie tungah gen hi: Note in a kiningcing nopsahna thupha nei ta un! 

2Sangpen Pa Pasien in kei dinga a bawlsa lim le nalamdangte kang gensawn 
nuom hi. 

3Ama’ limte bangza-in lienin, a na lamdang bawlte bangza-in thahat ahei! A 
kumpi gam pen kumtawn kumpi gam hi a, a khang khangin ama’ thuneina a om 
ding hi. 

4  Keima Nebuchadnezzar lungnuomin ka inn ah ka teng a, ka kumpi inn sungah 
nuomsa-in ka om hi. 

5Ka mangmat khat in ei zausisah a, ka lupna tunga ka lungsan teng le ka 
mangmuna teng in ei dipkuosah hi. 

6Tuaci’n keima in ka mangmat a khietna gen dingin Babylon gam sunga mipil 
zosie ka mai-ah ang puoh nadingun thu ka pie hi. 

7Tua ciengin mitphiel siemte, aisan theite, Chaldea-te, le mibum theite ang lut 
vua, amate kungah ka mangmat ka gen hi. Ahi vangin amate in a khietna ei gen 
thei lo uhi. 

8A tawpna ah ka mai-ah Daniel ang pei a, ama pen ka pasien’ min kitapin 
Belshazzar a kici pa ahi a, a siengtho pasien-te’ hlagau khat tawh a kidim hi. 
Tuale ama kungah ka mangmat ka sut hi: 

9“Mitphiel dawi siempen Belteshazzar aw, a siengtho pasien-te’ hlagau khat 
tawh na kidim a, nang adingin a hamsa seng thuthuh om lo ci ka thei hi. Ka 
mangmat za inlen a khietna ei gen in. 

10  Ka lupna tunga ka mang mu tami ahi hi; leitung laikimah singkung khat po a, 
tua singkung sang mama hi. 

11Tua singkung khangin gol semsem a, a dawn in van holto hi. Leimong teng 
panin tua singkung kimu thei hi. 

12A nate hoi a, a ga zong tamin, mi vannuoi an a sih hi. Gamlahah gamsate in a 
hlim a bel vua, vana a leng vate in a ba tung lahah bu bawlin hinna nei zosie tua 
tawh a kivah uhi. 

13A banah ka enkia leh lupna tunga ka lup laitahin ka mangmuna sungah 
vantung panin a cing misiengtho khat ang kumsuh ka mu hi. 

14Awng vapuohin ama in tam bangin a gen hi: ‘Tua singkung phua-in a ba teng 
tansan unlen, a na teng heu siengin a ga teng zong thezah un. A hlim bel 
ganhingte le a ba tunga a tuong vate heudawh un. 

15Ahi vangin a bul le a zungte lei sungah omsah unlen, gamlah lopate lahah 
sumngo le siakhau-in hen un. Van daituite in tapnom hinlen, ama’ tanh ding pen 
gamsate-a’ tawh kibang taheh. 

16A lungsim, mihing lungsim panin kikhel hinlen ganhing lungsim puo taheh. A 
za sagi-in ama tungah tung taheh. 

17Sangpen Pa in mihingte’ kumpi gamah thu nei pen hi, ci thu hinna nei zosie in 
a thei nadingin, thukhenna pen a cingte khensatna bangin kisem a, thukhenna 
pen mi siengthote’ thupiehna tawh kisem ahi hi; ama in a pieh nuomte tungah 
kumpi gam pie a, mi tuolniem pente tungah kumpi gam a pie hi,’ a ci hi. 

18Keima Kumpi Nebuchadnezzar’ mang mat tami ahi hi. Belteshazzar aw, ka 
kumpi gam sunga om mipil zosie in a khietna ei gen thei lo ziehun nangma in tu-

in a khietna ei gen in. Hizongle nang a siengtho pasien-te’ hlagau tawh na kidim 
ziehin a khietna nei gen thei ding hi,” a ci hi. 

Daniel in a Niveina Mang Khie 

19Tua ciengin Belteshazzar min nei Daniel bakhat sung nahpitahin a lung a kham 
hi. A ngaisutnate in ama a patausah hi. Kumpipa in, “Belteshazzar aw, na 
mangmat le a khietna ziehin kizausah laizang sin,” a ci hi. Belteshazzar in, “Ka 
pu aw, na mangmat pen nangma ang mudate-a’ hizaw hinlen, a khietna zong na 
galte-a’ hizaw taheh! 

20Na singkung mu pen ang khang a, ang golin van ang holto a, leimong dongin 
kimu thei hi. 

21A nate hoi-in a ga zong tamin mi zosie an a sih hi. Tuale gamsate in a hlim a bel 
vua, a bate tungah vana vate in bu a bawl uhi. 

22Kumpipa aw, tua khu nangma na hi hi! Nang na khanglien a, na thahat hi. Na 
vanglietna khang semsemin van na holto a, na thuneina in leimong dong a huop 
hi. 

23Tuale kumpipa in na et laitahin vantung panin a cing mi siengtho khat na mu 
a, ‘Tua singkung phuadawh unlen susie un, ahi vangin a bul le a zungte lei sungah 
omsah unlen, gamlah lohingte lahah siakhau le sumngo-in henin vantung daitui 
in ama a tehlopsah a, tuaci’n ama tungah a za sagivei a tun dongin gamsate tawh 
tengtonsah un,’ 

24a ci pen kumpipa aw, a khietna tam bang ahi a, Sangpen Pa in ka pu kumpipa 
tunga ang tunsah a thukhenna ahi hi: 

25Mihingte lah panin ang kinotmang ding a, gamsate tawh na tengton ding hi. 
Bawngtang bangin lopa ang kinesah ding a, vantung daitui in hing tehlopsahin 
Sangpen Pa in mihingte’ kumpi gam sungah thunei penin pang a, kumpi gam a 
pieh nuomte tungah a pie hi, ci na thei masangsie na tungah sagivei a tung ding 
hi. 

26Singbul le a zungte lei sunga nuasie ding thu a kipieh bangin Vantung in thunei 
hi, ci na thei huna kipanin nang adingin na kumpi gam ang kiphupieh kia ding hi. 

27Tua ahi ziehin kumpipa aw, nang tunga kang thuhilna ei sanpieh in: Na 
mawnate adingin dihna tawh mawsut inlen, na nopsahna sawtvei na khom 
nadingin a kibawlsie mite tungah hepina tawh na khielnate sut in. Tua hile na 
nopsahna sawtvei na khom ding hi,” a ci hi. 

Nebuchadnezzar’ Maizum Thuohna 

28Kumpi Nebuchadnezzar tungah tam zosie a tung hi. 

29Hla sawm le hla ni zaw ciengin Babylon kumpi innkhum zangah ama vah 
kawikawi a, 

30tuale kumpipa in, “Tami a thupi Babylon, kumpi khuopi ding le keima’ minthan 
thupi nadinga a thahat ka vanglietna tawh ka lamsa hi lo amah?” a ci hi. 

31Kumpipa’ kam sungah tua kammalte a pusuo laitahin vantung panin aw khat 
ang ging hi: “Kumpi Nebuchadnezzar aw, nang dinga tami thu ang kigen ahi hi: 
Nang tung panin kumpi gam a peikhie zo hi! 

32Mihingte lah panin ang kinotmang ding a, gamlahah gamsate tawh na tengton 
ding hi. Bawngtang bangin lopa ang kinesah ding a, Sangpen Pa in mihingte’ 
kumpi gamah thunei penin pangin tua kumpi gam a pieh nuomte tungah a pie 
hi, ci na thei masangsie nang tungah sagivei ang tung ding hi,” a ci hi. 

33Nebuchadnezzar tungah thakhatin thukhenna a tangtung pai hi. Mihingte lah 
panin ama kinotmangin bawngtang bangin lopa ne a, a samte muvanlai’ multe 
bang le a cinte va kecin banga a sau dongin van daitui in a citung teng a tehlopsah 
hi. 

Nebuchadnezzar in Pasien Phat 

34Khum hun ang tawp ciengin keima Nebuchadnezzar in van lam ka ento leh 
khuo ka phawhkia hi. Sangpen Pa ka phat a, a hing zing pa phatin ka patawi hi. 
Azieh pen a thuneina in kumtawn thuneina hi a, ama’ kumpi gam zong a 
khangkhangin a om hi. 

35Leitunga teng mi zosie bangma-in kisim lo a, ama in vantung nate le leitunga 
teng mite tungah a dei bangin na sem hi. Koima in ama’ khut tu zo lo a, ama 
kungah koima in “Bang bawl na hei?” ci lo hi. 

36Khum hunin keima in khuo ka phawhkia hi; tuale ka kumpi gam minthan 
nadingin ka vanglietna le ka thupina keima tungah ei kipiekia hi. Ka thu kuppite 
le ka uliente in keima ei sui vua, ka kumpi gam sungah kumpi-in ei kikoi kia-in 
ka tungah vanglietna a golzaw ei kipiehbe lai hi. 

37Tu-in keima Nebuchadnezzar in vantung Kumpipa phatin tawisangin zatahna 
ka pie hi. Azieh pen a nasep zosie thuman ahi a, a lampi zosie thutang ahi hi; ama 
in kilietsahna tawh a gamta mite a niemkhieh thei hi. 

Daniel 5 

Belshazzar’ Pawi 

1Kumpi Belshazzar in a ulien tulkhat adingin pawi lienpi khat bawl a, mi tulkhat 
mai-ah zu a dawn hi. 

2Belshazzar in a zu lungnop kawmin kumpipa le a uliente, a zite le a meite zu 
dawn nadingin amate in Jerusalem biehinnpi pana a pa Nebuchadnezzar in a na 
lah kham hai le ngun haite a lah nadingun thu a pie hi. 

3Tuaci’n amate in Jerusalem Pasien’ biehinnpi pana a kila kham hai le ngun haite 
peipi-in kumpipa le a uliente, a zite le a meite in tuate tawh zu a dawn uhi. 

4Amate in zu dawnin ngun le kham, sumngo, sia, sing le suong pasien-te’ min a 
phat uhi. 

Kawm Tunga Kigiel Lai 

5Thakhatin mihing’ khut khat kilang a, meivah tunna gei, za a kizut kumpi inn 
kawm tungah lai giel ang kipan pai hi. Tua khut in lai a giel laitahin kumpipa in 
a en khinkhian hi. 

6Tua ciengin kumpipa mai daang gawpin a ngaisutna in ama zausisah a, a khut a 
kengte zawmangin a khup tegel a tun dildel hi. 

7Kumpipa in aisan theite, Chaldea-te, le bumtawite va hlan ta un, ci-in kiko hi; 
tuale Kumpipa in Babylon mipilte kungah, “Tami lai kigiel sim thei-in a khietna 
ei gen thei tapo puon sandup kisilsah ding a, a ngawngah kham khi ki-awsahin 
kumpi gam sungah a zalien a thumna-in kikoi ding hi,” a ci hi. 

8Tua ciengin kumpipa’ mipil zosie a lut vua, ahi vangin amate in tua lai kigiel sim 
thei loin, kumpipa kungah a khietna zong a gen thei sih uhi. 

9Tua bepin Kumpi Belshazzar nahpi-in zausi-in a mai kangdang a, a uliente a 
lung uh a buoi hi. 

10Kumpinu in kumpipa le a uliente thu kikup a zah ciengin pawi khaamna inn 
sungah a lut hi. Kumpinu in, “Kumpipa aw, na khan sawt taheh! Na ngaisutna 
ziehin kizausisah sinlen, na mai dangsah sin. 

11Na kumpi gam sungah a siengtho pasien-te’ hlagau a nei mi khat a om hi. Na 
pa hun lai-in tua mipa in pasien-te’ pilna tawh a kibang thuthuh theina, thu 
theitelna le pilna a nei hi. Na pa Kumpi Nebuchadnezzar in mitphiel siemte, aisan 
theite, Chaldea-te, le mibum theite’ uhpi-in ama na koi ngai hi. 

12Azieh pen kumpipa in a min Belshazzar a phuopieh Daniel sungah mang khieh 
theina, thu hahsate dawn theina, le thubuoite vensah theina ahi koima in a bat 
zawh lo pilna, theina, thu theitelnate kimu hi. Tu-in Daniel hlansah in, tua hile 
ama in a khietna ang gen thei ding hi,” a ci hi. 

Kawm Tunga Lai Kigiel a Khietna Kigen 

13Tua ciengin kumpipa mai-ah Daniel kipeipi hi. Kumpipa in Daniel kungah, 
“Nang pen Daniel a kici pa, Judah gam sung pana ka pa kumpipa in ang mat Judah 
mite lahah sila khat hi lo na mah? 

14Nang sungah pasien-te’ hlagau a op lam ka na za zo a, thuthuh theina, thu 
theitelna, le koima in a bat zawh lo pilna na sungah a op lam kimu hi. 

15Tu-in tam lai kigiel a sim ding le a khietna ei gen dingin mipilte, aisan theite ka 
mai-ah ang kipeipi zo ta a, ahi vangin amate in tua thu a khietna a gen thei sih 
uhi. 

16Ahi vangin nangma in a khietna na gen thei a, thubuoite zong na vengsah thei 
hi, ci-in ka na za zo hi. Tu-in tua lai kigiel na sim thei a, a khietna nei gen thei leh, 
puon sandup ang kisilsahin na ngawngah kham khi ang ki-awsah ding a, kumpi 
gam sungah a za lien a thumna-in ang kikoi ding hi,” a ci hi. 

17Tua ciengin Daniel in kumpipa mai-ah dawng a, “Na letsongte nangma adingin 
koi in. Ahi sihle na nuommante midang khat pie in! Hizongle kumpipa adingin 
tua lai kigiel kang simpieh ding a, a khietna kang theisah ding hi. 

18Kumpipa aw, Sangpen Pa Pasien in kumpi-in na pa Nebuchadnezzar koi a, 
zalietna, vang le thupina a pie hi. 

19Tuale ama tunga a pieh zalietna ziehin ama mai-ah mi zosie, minam zosie, le 
ham zosie citun uhi. Ama in a tha nuomte thatin a hinkhawi nuomte hinkhawi a, 
a patawi nuomte patawi-in, a daisah nuomte daisah hi. 

20Ahi vangin a lungsim kisangsahin kisathei tahin a gamtat nadingin a lung a 
khau ciengin a kumpi topha panin kiladawh a, ama kung panin a vang 
kihawhmang hi. 

21Mihingte lah panin kinotmang a, a lungsim zong ganhing lungsim nei dingin 
kibawl hi. Gam sakolte tawh tengtonin bawngtang bangin lopa kinesah a, 
Sangpen Pa Pasien in mihingte’ kumpi gamah thunei a, kumpi gam a pieh nuom 
pa tungah pie hi, ci thu a thei masangsie van daitui in a pumpi tehlopsah den hi. 

22Tuale a tapa nang Belshazzar in tam thu zosie na thei sieng vangin na lungsim 
na niemkhieh tuom sih hi. 

23Nang in Vantung’ TOPA na do a, nang le nang na kitawisang hi! Ama’ biehinn 
sunga haite nangma kungah ang kitawi zo a, nang le na uliente, na zite le na meite 
un tuate tawh zu dawn zo ta uhi. Khuo a mu lo, khuo a za lo, a theithei lo, ngun 
le kham, sumngo, sia, sing le suong pasien-te’ min na phat uhi; ahi vangin a 
vanglietna sungah na hinna hu uh omin na gamtatna zosie uh ang saipieh Pasien 
na zatah sih uhi. 

24“Tuaci’n a opna panin tua khut ang kisawlin tam lai ang kigielsah ahi hi. 

25A kigiel lai tam bang ahi hi: MENE, MENE, TEKEL, le PARSIN. 

26Tua thu a khietna tam bang ahi hi: MENE, Pasien in na kumpi gam vaihawmna 
hunte sim zo a, tawpsah zo hi. 

27TEKEL, nang ang kitawikhai zo a, na leh zo sih hi. 

28PERES, na kumpi gam kikhen khamin Media le Persia-te kipie zo hi,” a ci hi. 

29Tua ciengin Daniel puon dupsan silsah dingin Belshazzar in thu pie a, a 
ngawngah kham khi awsahin a kumpi gam sungah a za lien a thumna dingin 
tangtawhna kinei hi. 

30Khum zan mama-in Chaldea-te’ kumpipa Belshazzar kithat pai hi. 

31 Kum sawmguh le kum ni a phah kumin Mede mi Darius in kumpi gam nga hi. 

Daniel 6 

Daniel Kithasawm 

1Darius in kumpi gam buppi vai sai dingin gamkhen uhpi za le sawmni koi dingin 
pha a sa a, 

2tuale amate tungah vaisaipi mi thum koi-in, tuate lahah Daniel zong khatin kihal 
hi; kumpipa in sup le bai a tuo lo nadingin tua gamkhen uhpite in tam teng 
tungah thu a puoh uhi. 

3Daniel in koima’ bat zawh lo pilna a nei ziehin adang vaisaipite le gamkhen 
uhpite lahah kituom khai a, kumpipa in gam buppi vaihawm dingin koi sawm hi. 

4Tuaci’n vaisaipite le gamkhen uhte in kumpi gam tawh kisai-in Daniel tungah 
mawmat nading hamlap a tangsui uhi. Ahi vangin ama thumanin a thoptat sih a, 
ama tungah sietna a kimu zo lo ziehin amate in mawmat nading hamlap ahi a, 
sietna ahi zongin a muzo sih uhi. 

5Tua mite in, “A Pasien’ thukham tawh kisai-in i mu lo buong uleh tami Daniel 
tungah i mawmat nading uh hamlap dang i mu zo sih ding uhi,” a kici uhi. 

6Tuaci’n vaisaipite le gamkhen uhpite kidap kupin kumpipa kungah a pei vua, 
“Kumpipa Darius aw, na khan sau taheh! 

7Kumpipa aw, ni sawmthum sung nangma kung simlo mi khatpo kung ahi sihle 
pasien khatpo kunga thungen poma humpi kuo sungah kikhie ding hi, ci-in 
thupiehna lai le khamna lai khat bawl lacin hoi ding hi, ci-in kumpi gam sunga 
vaisaipite, gamkaih uhpi hute, gamkaih uhpite, thu kuppite, le mangpite zosie ka 
kithukim uhi. 

8Kumpipa aw, tu-in Medes-te le Persia-te upadi a kikhel lo bangin a kikhel lo 
nadingin tua lai tungah na suoi kai in,” a ci uhi. 

9Tua ahi ziehin Kumpi Darius in thupiehna lai le khamna lai tungah suoi a kai hi. 

Humpi Kuo Sungah Daniel 

10Daniel in tua thupiehna lai suoi kikai zo ci a thei vangin Jerusalem lam nga-in 
tawlet honsa-a om a inndan tungnungah pei-in nidanga a bawl ngai bangin ni 
khatin thumvei khupdinin a Pasien tungah thu ngenin ama a phat hi. 

11A sawmdapte a pei ule Pasien mai-ah Daniel in hepina a nget laitah a tuoh uhi. 

12Tua ciengin amate in kumpipa kung a neh vua, tuale thupiehna lai tawh kisai-
in, “Kumpipa aw! Ni sawmthum sungin nang kung longal pasien ahi sihle mihing 
tunga thu ngen poma humpi kuo sungah kikhie ding hi, ci-in thupiehna lai 
tungah suoi kai zo hi lo na mah?” a ci uhi. Kumpipa in, “ Medes-te le Persia-te 
upadi a kiphel thei lo ma bangin tam thu pen thukip ahi hi,” ci-in a dawng hi. 

13Tua ciengin amate in kumpipa a dawngkia vua, “Kumpipa aw, Judah gam panin 
na salte lahah khat ahi Daniel in nang le na suoikaina khamna lai a thuse sih a, 
tuale mahin ni khatin thumvei thu a ngen zawsop hi,” a ci uhi. 

14Kumpipa in tua mawsahna thu a zah ciengin lung gim mama hi. Ama in Daniel 
hunkhie nuom a, ni tum dongin ama a hutkhiet nading hanciem thei tawpin a 
sem hi. 

15Tua ciengin kumpipa kungah a sawmdapte pei-in ama kungah, “Kumpipa aw, 
thei in. Medes le Persia-te’ upadi banga kumpipa in a bawlsa khamna lai ahi sihle 
thupiehna lai pen kikhel thei lo hi,” a ci uhi. 

16Tua ciengin kumpipa in thu pie-in Daniel a zawpi vua, humpi kuo sungah a 
khiesuh uhi. Kumpipa in Daniel kungah, “Thuman taha a na naseppieh na Pasien 
in hing hunkhie taheh,” a ci hi. 

17Suongtum khat kila-in humpi kuo vangah kikoi a, tuale Daniel tawh kisai-in 
thu a kikhel khah nawn lo nadingin kumpipa in ama’ seal tupna khutsip le a 
uliente’ seal tupna khutsip tawh a ciemte hi. 

18Tua ciengin a kumpi inn sungah kumpipa pei-in ama in zan tawntungin an a 
ngawl hi; ama kungah bangma an kipuoh lo a, zong kimu thei lo hi. 

Humpi Lahah Daniel Kihunkhie 

19Khuo a vah lien tahin kumpipa tho-in humpi kuo lamah mallangin a pei hi. 

20Daniel opna humpi kuo gei a tun ciengin Daniel kungah patau tahin kiko a, 
“Daniel aw, a hing zing Pasien’ nasempa, thuman taha a na nasep pieh na Pasien 
in humpi panin ang hunkhie zo ei mah?” a ci hi. 

21Tua ciengin Daniel in kumpipa kungah, “Kumpipa aw, na khan sau taheh! 

22Ama mai-ah kei nuol baang loin ei kimu ziehin keima ei liemsah lo nadingun 
ka Pasien in a vantung mite sawlin humpite’ kam a humpieh hi; tuale kumpipa 
aw, keima in na mai-ah zong bangma khielna ka bawl sih hi,” a ci hi. 

23Tua bepin nahpitahin kumpipa lungdam a, humpi kuo sung panin Daniel a 
lahdawh nadingun thu a pie hi. Tuaci’n humpi kuo sung panin Daniel kiladawh 
a, ama in a Pasien a muon ziehin a ci tungah liemma khat beh kimu lo hi. 

24Daniel a leheh teng- amate, a tate ule a zite utawh- kizawpi-in humpi kuo sunga 
khieh dingin kumpipa in thu a pie hi. Humpi kuo tawdop a tun masangun 
humpite in amate na zothaw-in a gu a tangin a tepguoi uhi. 

25Tua ciengin Kumpi Darius in leitung muncin tenga a om mi zosie, nam zosie le 
ham zosiete tungah tam bangin lai a hlah hi: “Note in a kicing nopsahna thupha 
nga ta un! 

26Keima in thupieh khat ka bawl a, ka uhna kumpi gam sunga om mi zosie in 
Daniel’ Pasien mai-ah zatahin citun ding uhi: Azieh pen ama a hing zing Pasien 
hi a, kumtawnin ama a om zing hi. A kumpi gam kisusie ngai lo ding a, a 
vaihawmna tawp ngai lo ding hi. 

27Ama in suotasahin hunkhie a, ama in vantung le leitungah lim le nalamdangte 
a bawl hi; azieh pen humpi thahatna panin Daniel a hunkhie zo hi,” a ci hi. 

28Tuaci’n tami Daniel pen Darius uh sung le Persia mi Cyrus uh sungin a daupei 
mama hi. 

Daniel 7 

Mangmuna Sunga Gamsa Lite 

1Belshazzar, Babylon kumpi a suo zaw a kum masa kumin Daniel in mang khat 
man a, a lupna tungah a lup laitahin a lungsim sungah mangmunate nei hi. Tua 
ciengin ama in lai tawh a mangmat tam bangin giel hi: 

2Keima Daniel in zan lai-in ka mangmuna sungah tuipi lien a lawhling van ning 
lite ka mu a, 

3tuipi panin gamsa gol li ang pusuohto a, tuate khatlekhat kibang lo hi. 

4Amasa pen humpi tawh kibangin muvanlai hla nei hi. Tua ciengin keima in ka 
et laitahin a hlate kibotin lei lah panin kidomsang a, mihing bangin a keng tegel 
tawh kidingsahin ama tungah mihing lungsim kiguon hi. 

5A nina gamsa adang khat ang kilang a tua pen vompi tawh kibang hi. A pang 
lang khatin dingto-in a kam sunga a hate kikalah a hapate thum om a, “Tho inlen 
luong tampi ne in!” kici hi. 

6Tami zaw ciengin keima in ka en leh gamsa adang khat ang kilangkia a, tua pen 
lutnu tawh kibang hi. Tua gamsa in a elzangah va hla li nei a, lutang li nei hi; tuale 
ama tungah uhna aana kipie hi. 

7Tami zaw ciengin zanlai ka mangmuna ah a giinhuoi, a cimulthaw huoi, le a 
thahat mama a lina gamsa khat ka mu hi. Tua in siaha gol khat nei a, ama in 
nawmvalin ehmal a, a omlai teng a keng tawh tuoncil hi. Ama pen a masanga 
gamsate tawh kibang loin ki sawm nei hi. 

8Keima in tua a kite ka ngaisut laitahin tuate lah panin adang a ki neu khat ang 
po a, tuami op nadingin a masanga a ki thumte a zung panin kibotkhie hi. Tami 
a ki tungah mihing mittang tawh a kibang mittangte om a, kiliensah tahin a ham 
hi. 

Khanglui Mipa Mai-ah Thukhenna 

9Ka et laitahin kumpi tophate kipha a, a kumpi topha tungah Khanglui Mipa a to 
hi. A puonsil vua bangin ngo a, a luzanga a samte zong tuumul bangin a siengtho 
hi; a kumpi topha mei-am hi a, a topha lengkangte meikuong ahi hi. 

10Meikuong lomkhat a pusuoh a, a mai panin tui luonin a luong hi. Mi tul za tampi 
in ama’ na a sem vua, ama a khoi dingin tul za sawm tampi a ding uhi. Thukhen 
dingin zumah kito a, laibute kiphen hi. 

11Tuami ki in kiphatsahna kam a ham ziehin ka en khinkhian hi. Tuale keima in 
ka et laitahin tua gamsa kithatin a pumpi kisusie a, mei tawh hal dingin kipie hi. 

12A omlai gamsate pen amau’ uhna aana kilahpieh a, ahi vangin a nuntahna uh a 
kiciengtan hun khat sung kikhanpieh hi. 

13Keima in zan ka mangmuna-ah ka en a, mihing tawh a kibang khat vana meii 
tung tuongin ang pei ka mu hi. Khanglui Mipa kungah ama pei a, ama mai-ah 
kizawpi hi. 

14Ama tungah uhna aana, vang le kumpi za kipie a, mi zosie, nam zosie, le ham 
zosie in a na sem ding uhi. Ama’ uhna aana pen kumtawn uhna aana hi a, tua 
uhna tawp ngai loin a kumpi gam zong kisusie ngai lo ding hi. 

Daniel Mangmuna Kikhiehpieh 

15Keima Daniel ka hile ka sung tawngah ka buoi mama a, ka mangmunate in ka 
lungsim ei patausah hi. 

16Tami thu zosie tawh kisai-in thuman dong dingin a cingte lahah khat ka va nai 
ta hi. Tuaci’n ama in tua thu a khietna kang hil ding hi, ei ci hi: 

17“Tami gamsa lite pen kumpi gam li ahi a, leitung panin kumpi li ang khang ding 
hi. 

18Hizongle Sangpen Pa’ misiengte in kumpi gam a tang ding vua, tua kumpi gam 
kumtawnin a nei zing ding uhi,” ei ci hi. 

19Tua ciengin keima in a omlai teng zosie tawh a kilamdang, nahpi taha a 
giinhuoi, siaha le sumngo kecin a nei, ehmalin a nawmval, a omlai teng a keng 
tawh a tuoncil gamsa lina tungtang thu, 

20le a lutunga po a ki sawmte le, tuate lahah thum kiladawhin mittangte nei-in 
kiliensah tahin a kam pau, tua adangte sanga a goltuohzaw, tua adang ang poto 
ki tungtang thu ka thei nuom hi. 

21Keima in ka et laitahin tami ki in misiengte tawh gal kido a, tua 

22Khanglui Mipa ang pei masangin amate a zo gawp hi; tua ciengin Sangpen Pa’ 
misiengte tungah thukhen theina kipie a, misiengte in kumpi gam a nga nading 
uh hun a tung hi. 

23Ama gen khu tami ahi hi: “Gamsa lina pen, leitunga ang pieng ding kumpi gam 
lina hi a, kumpi gamdang zosie tawh kibang lo ding hi. Tua in leitung buppi 
valtum ding a, tuoncilin ehmal ding hi. 

24Ki sawmte tawh kisai pen, tam kumpi gam sung panin kumpi sawm ang khang 
ding a, amate nua-ah adang khat ang khangkhie ding hi. Tam pen a omsate tawh 
kibang loin kumpi thumte a nuoinet ding hi. 

25Ama in Sangpen Pa langpanna kam pau-in, Sangpen Pa’ misiengte genthei bawl 
ding a, a siengtho pawibawl hunte le thukhamte khel ding hanciemin, ama’ khut 
sungah hun khat, hun ni, le hun lang sung amate a om ding uhi. 

26Tua ciengin thukhenin kito ding a, ama’ uhna aana kilah piehin kisumaimang 
ding hi. 

27Kumpi za, uhna aana, le vansin nei buppi sunga Sangpen Pa’ misiengte tungah 
a kumpi gam thupina teng kipie ding hi. Amau’ kumpi gam pen kumtawn kumpi 
gam hi ding a, vaihawm zosie in amau’ na semin a thu mang ding uhi,” ei ci hi. 

28Tam sungah tangthu a kihiel ahi ta hi. Keima Daniel ka hile ka lungsim 
ngaisutna in ei zausahin ka mai a engdang vawt hi; ahi vangin tami thu ka 
lungsim sungah ka koi khinkhian hi. 

Daniel 8 

Tuutang Khat le Keeltang Khat Mangmuna 

1Keima kungah mangmuna khat ang kilah masah zaw, Belshazzar kumpi suo a 
kum thumna kumin keima Daniel kungah mangmuna khat ang kilang hi. 

2Keima in tua mangmuna sungah ka et laitahin Elam gamkhen Susa khuopi 
sunga a omin kei le kei ka kimu a, Ulai gun gei-ah ka ding hi. 

3Ka dahto leh gun gei-a a ding tuutang khat ka mu hi. Ama in ki ni nei hi. A ki 
tegel sau tuoh a, ahi vangin khat pen adang khat sangin sauzaw hi. Tua a sauzaw 
pen a po nukhia zaw ahi hi. 

4Tua tuutang in a ki tawh nitumna lam, sahlam, le hlanglam a suh kawikawi ka 
mu hi. Gamsa zosie in ama nangzo loin ama’ thahatna panin koima in hunkhie 
zo lo hi; ama’ dei bangin gamta-in a thahat semsem hi. 

5Keima in ka et laitahin nitumna lam panin keeltang khat ang kilang a, lei tuon 
loin leitung buppi a kansan hi. Tua keel in a mit tegel kikalah ki khat nei hi. 

6Ki ni a nei gun gei-a ding ka musa tuutang kung zuonin a thanei za tawh ama a 
tai hi. 

7Tua keeltang in tuutang lam a nai ka mu hi. A lungthah sengin tua tuutang a ki 
tawh su a, a ki ni a tawngsan hi. Tuutang in ama a nan zawh nading hatna nei lo 
hi; ama in tua tuutang tuolsena-in nei-in tuoncil a, ama’ hatna panin tuutang a 
hunkhie zo koima om lo hi. 

8Tua ciengin tua keeltang nahpi tahin ang vanglien hi; ahi vangin a thahat pen 
laitahin a ki golpi tawngsan a, khum munah leimong li lam kinga-in a lamdang 
ki li a momkia hi. 

9Tuate lahah khat tungah a neu ki adang khat mom a, leitaw lam, nisuona lam, 
gam hoi lam nga-in nahpi tahin vanglien hi. 

10Vantung galkap honte bangin a thahatna khangto a, ama in vantung galkap 
honkhat le aasi honkhat leitungah khiesuhin a tuoncil hi. 

11Ama kiliensahin van galkap lamkaipa nangawn a do hi; ama in a kibawl zing 
meihal biehna lahpiehin ama’ mun siengtho zong a lemangpieh hi. 

12Gitlona ziehin tuami ki tungah nisim meihal biehna le galkap honpite kipie a, 
tua ki in tualah thuman a paisuh hi. 

13Tua ciengin a siengtho pa khat thugen ka za a, adang a siengthopa khat in tua 
thugenpa kungah, “Nisima meihal biehna, nate a hawmmangsah suhkhielna, le 
mun siengtho le vantung galkapte totcil dinga a kipieh nading tawh kisai tami 
mangmuna bang tanvei sawt ding ahei” a kici uhi. 

14Ama in dawng a, “Zingmawng le nitah tulni le zathum sawt ding hi; tua ciengin 
ama mun ngai ma ah mun siengtho kikoikia ding hi,” a ci hi. 

Gabriel in Mangmuna Khiehpieh 

15Keima Daniel in mangmuna ka mu zaw ciengin tuami khietna ka thei nadingin 
ka hanciem hi. Tua ciengin mihing melpuo khat ka mai-ah ang ding a, 

16tuale Ulai panin mihing’ aw khat ka za a, “Gabriel aw, tam mipa mangmuna 
theisah in,” ci-in hlan hi. 

17Tuaci’n ama in ka dinna gei ang nai a, ang tun ciengin ka zau seng ziehin ka 
bawhsuh hi. Ahi vangin ama in keima kungah, “Mihing aw, mangmuna pen hun 
tawp cieng ading ahi lam thei in,” ei ci hi. 

18Ama in keima ei hopi laitahin khuophawh nawn loin tuolah ka pua hi; tua 
bepin ama in kei ei thamin ka kengin ei dingsah hi. 

19Ama in, “Ngai vawi, lungthah hun tawp cienga ang pieng ding thute ang gen 
ding ka hi hi; azieh pen tua khu a kisesa hun tawpna ding genna ahi hi. 

20Ki ni a nei tuutang na mu pen Media le Persia kumpite a cina ahi hi. 

21Keeltang pen Greek kumpipa hi a, a mit tegel kikala a po a ki gol pen khu kumpi 
masapen ahi hi. 

22A ki a tawngsan, tua munah adang ki li a pote ahi uleh, ama’ gam sung panin 
kumpi gam li khang ding cina hi a, ahi vangin kumpi gam masa pen bangin hat 
zo lo ding hi. 

23Amau’ uhna tawpin, khielnate ang bukim ciengin, zuouphuo siem le hansan 
mel a puo kumpi khat ang khang ding hi. 

24Ama thahatin ang vanglien ding a, ama in a zauhuoi sietna piengsahin, a sepna-
ah lawcing ding hi. Ama in mi thahatte le misiengte a susie ding hi. 

25A khelpilna tawh a khut in zuou bawlin cithei ding a, a lungsim zong kiliensah 
ding hi. Hilkhol loin mi tampi thatin, kumpite’ Kumpipa nangawn langpan ding 
a, hizongle mihing khut tawh hi loin ama kisusie ding hi. 

26Zingmawng le nitaha mangmuna kigen pen a man ahi hi. Nang na hileh tua 
mangmuna imcip phot in, azieh pen tua khu tu-a kipanin ang tung ding hun 
sawtpi ading ahi hi,” ei ci hi. 

27Tuaci’n keima Daniel, thazaw gawpin ni phabep khat sung ka ci a na hi; tua 
ciengin ka tho a, kumpipa nasep sem dingin ka kuon hi. Ahi vangin ka mangmuna 
in ei zauthawngsah a, tua khu ka theitel zo sih hi. 

Daniel 9 

Mite ading Daniel Thungetna 

1Mede minam Ahasuerus’ tapa Darius in Chaldea-te gam sunga kumpi a suo 
masah kum, 

2a kumpi sep a masa pen kumin keima Daniel in a kum phaza ding Lai Siengtho 
sungah TOPA in kamsang Jeremiah kunga a na gen dung zui-in Jerusalem a 
kisuhsiet hun ang tung valon ding a, tua khu kum sawm sagi sung hi ding hi, ci-
in ka cien thei hi. 

3Tua ciengin ka thungetna le ka thumna ei dawn nadingin keima in an ngawlin 
la-ip puon silin vut ka kibuoh a, TOPA lam ka kinga hi. 

4Ka TOPA Pasien kungah thungenin mawna ka pulah a, “A lien le a giinhuoi 
Pasien, nang ang it mite le na thupieh a zui mite tungah thuciemna pel loin itna 
kip a nei TOPA aw, 

5kote maw-in khielna ka bawl vua, gitlo gamtatin kang ledo vade vua, na 
thupiehte le na ngaina kipte panin ka kihei zel uhi. 

6Ka kumpite uh, ka vaihawmte uh, ka pu ka pate ule gam sunga mi zosie kungah 
na min tawh thugen na nasem kamsangte’ thu ka ngai sih uhi. 

7“TOPA aw, nang lamah dihna om a, ahi vangin nangma tungah amate a thuman 
lo ziehun gam zosie-ah na nawmangsa Judah mite, Jerusalem-a tengte, a nai a 
gamla-a om Israel-te zosie ahi kote tungah tuni-a bangin maizumna ang tung hi. 

8TOPA aw, nangma tunga kang khiel ziehun ka kumpite uh, ka vaihawmte uh, ka 
pu ka pate ule koma tungah maizumna ang tung hi. 

9TOPA ka Pasien uh kungah hepina le mawmaisahna a om hi, azieh pen kote in 
ama ka ledo vua, 

10tuale a nasem kamsangte tungtawnin ka mai vua a koi a thukhamte zui 
loin TOPA ka Pasien uh thugen ka mang sih uhi. 

11“Israel zosie in na thukham palsatin a kilehei vua, na aw zong a ngai sih uhi. 
Tuaci’n nangma tungah ka maw zo tah ziehun Pasien’ nasem Moses thukham 
sunga a kigiel samsietna le awsiete kote tungah ang kibuosuh hi. 

12Ama in kote langkhat le ka vaihawmte langkhatah a gensa thute kipsah a, kote 
tungah tuosietna lienpi tungsah zo a, tua Jerusalem-a a tunsah gimna bang pen 
vansin nei buppi-ah khatvei beh zong tung ngai nai lo hi. 

13Moses’ thukham sunga a kigiel bang lienin tam tuosietna teng zosie kote 
tungah ang tungzo ta hi. Kote in ka khielnate uh taisanin, ama’ thumanna ka 
lungngai thei nadingun TOPA ka Pasien uh kungah hepina ka ngen sih uhi. 

14Tuaci’n TOPA in kote tunga a tunsah masangsie tam tuosietna a koicing 
hi. TOPA i Pasien uh pen a sepna zosie-ah a dih tahtah ahi hi; bangzieh ahei cile 
kote in ama thu ka mang sih uhi. 

15“Khut thahat khat tawh Egypt panin na mite peipi-in tuni cieng dong 
nangawnin na min a thangsah kote’ TOPA Pasien aw, tu-in kote ka maw vua, ka 
gitlo gamtat ta uhi. 

16TOPA aw, thudih tawh na gamtatna zosie ziehin na muol siengtho, na khuopi 
Jerusalem panin na lungthahna le na thangpaina heimang dawh ta’n; ka mawna 
ule ka pu ka pate uh’ khielna ziehin ka veng ka pam zosie lahah Jerusalem le na 
mite mi simmaw-in ka om ta uhi. 

17Tua ahi ziehin TOPA aw, na nasempa thungetna le thumna ei ngai inlen, tu-in 
nangma adinga kinuasiesa na mun siengtho tungah na mai hing tangsah in. 

18Ka TOPA Pasien aw, na bil ei ngat inlen ei za in. Na mit hahsah inlen kote le 
nangma’ min a puo khuopi sietna en in. Ka dihna uh zieh hi loin, na khuotuona 
lienpi ziehin na mai-ah thumna ang nei ka hizaw uhi. 

19TOPA aw, ei za in; TOPA aw, ei maisah in; TOPA aw, ei ngai-in ei bawlpieh inlen 
kiheh ta sin! Azieh pen na khuopi le na mite nangma’ min puo ahi uhi, 
ka TOPA Pasien aw!” ka ci hi. 

Nipikal Sawmsagite 

20Keima in ka mawna le ka mi Israel’ mawna ka pulah kawmin hamin thu ka nget 
laitah le ka Pasien’ muol siengtho tangin TOPA ka Pasien mai-ah thumna ka nei 
laitah, 

21thu ka ngetnget laitah, nitah biehpiehna hun pawlin ka mangmu masah lai-a 
ka musa Gabriel kici mipa ka kungah mallang tahin ang leng hi. 

22Ama ang pei a, keima kungah, “Daniel, tu-in pilna le theitelna pie dinga ang pei 
ka hi hi. 

23Thumna na nei pat tahin thu khat ang pusuoh a, tua thu gen dinga ang pei ka 
hi hi, azieh pen nahpitahin nang ang ki-it hi. Tuaci’n khum thu ngaisun inlen 
mangmuna theitel in: 

24“Na mite le khuopi siengtho in khielna a tawpsan nading, mawna suhmang 
nading, le khielna zieha mawsut nading, kumtawn dihna a tun nading, kamsanna 
le mangmuna khahcip nading, le siengtho pen mun sathau nu nadingin nipikal 
sawmsagi sung kise zo hi. 

25Tua ahi ziehin thei inlen telcien in: Jerusalem a kilamkia nading thu a kipieh 
huna kipanin sathau kinu pa hun dong nipikal sagi sung hi ding hi; tuale nipikal 
sawmguh le ni sungin gawlzin lampite le tuikulte kibawlkia ding a, ahi vangin 
lungkham hun sung hi ding hi. 

26Nipikal sawmguh le ni a tawp zaw ciengin sathau kinu mipa khat kisumaimang 
ding a, bangma a nei sih ding hi. Tuale ang pei ding ulienpa’ galkapte in tua 
khuopi le mun siengtho a susie ding uhi. Ama’ manthaina pen tuizin tun bang hi 
ding a, a tawp dongin gal kidona om ding hi. Suhsiet dinga thukip kibawlsa ahi 
hi. 

27Ama in mi tampite tawh nipikal khat sung thuciem khau khat bawl ding a, ama 
in tua nipikal alang sungin biehpiehna le biehnate khawlsah ding hi; tuale a susie 
pa tungah a tawpna thukip a kibuohsuh dongin tuate munah a susie kidahhuoi 
na khat kikoi ding hi,” ei ci hi. 

Daniel 10 

Minamte Kidona le Vantung Vanglietnate 

1Persia kumpipa Cyrus kumpi a suo zaw a kum thumna kumin Belshazzar kici 
Daniel kungah thu khat kihil hi. Tua thu thuman hi a, kidona lienpi khat tawh 
kisai ahi hi. Ama in tua thu thei a, mangmuna sunga a mu zong theitel hi. 

2Khum hunin keima Daniel, nipikal thum sung ka kap hi. 

3Nipikal thum vilvel an le tui bangma ne loin ka kam in zu le sa a ciem sih a, 
sathau zong ka kinu sih hi. 

4Hla masa ni sawmni le li ni-in gun golpi gei-ah (tua pen Tigris gun ahi hi) ka din 
laitahin, 

5ka dahto leh saihadiel puon silin, a kawng kimvela Uphaz gam pieng kham 
kawnggah a gah mi khat ka mu hi. 

6A tahsa pen beryl suongmanpha bangin vam lihleh a, a maitang tunphe bangin 
tangin, a mittangte meikuong tawh kibang a, a bante le a kengte sumngo 
nawtngilsa bangin tee lihlehin, a awging pen mihonpi aa-ul husa tawh kibang hi. 

7Keima Daniel beh in tua mangmuna ka mu hi; keima tawh a omtonte nahpi 
tahin a zau vangun tua mangmuna a mu sih vua, tuale amate taimangin a kiphuol 
uhi. 

8Tuaci’n a thupi tami mangmuna mu dingin keima tangin ei kinuasie hi. Ka tha 
ka zung teng tawpin ka ci ka sa kangdang a, tha le zung kici ka nei ta sih hi. 

9Tua ciengin a awging ka za hi; tuale khuophawh nawn loin tuolah ka puasuh hi. 

10Ahi vangin khut khat in ei thamin ka khut le ka khupin ei phongto hi. 

11Ama in keima kungah, “Daniel, nang ang ki-it mama hi, nang kunga kang gen 
ding thute thudon in. Nang kungah kei ei kisawlzo ahi ziehin dingtang in,” ei ci 
hi. Tuaci’n ama in kei kungah tam thu ang gen laitahin a citun pumin ka dingto 
hi. 

12Ama in keima kungah, “Daniel aw, zau sin, azieh pen theitel nopna lungsim le 
nang le nang Pasien mai-ah kiniemkhieh nopna lungsim nei na sawm masah pen 
ni-a kipanin na thugente a kiza zo ta a, tua na thugente zieha ang pei ka hi hi. 

13Ahi vangin Persia kumpi gam uhpa in ni sawmni le ni khat sung keima ei nang 
hi. Tuaci’n keima ei panpi dingin gam uhpite lahah khat ahi Michael ang kuonin 
ei panpi a, Persia kumpi gam uhpa tawh tua munah ama ka nuasie hi. 

14Hun nukhia ni ciengin na mite tungah bang thu ang pieng ding ahei ci na theitel 
nadingin ang panpi dinga ang pei ka hi hi. Bangzieh ahei cile tami pen ang tung 
lai nite adinga mangmuna ahi hi,” ei ci hi. 

15Ama in tam thu teng a gen laitahin ka mai tuolkunin ka ham thei sih hi. 

16Tua ciengin mihing melpuo khat in ka nephu ei thampieh a, thu gen dingin ka 
kam kahin ka mai-a ding pa kungah, “Ka pu aw, ka mangmu ziehin ka tungah 
tam bang natnate ang tungzo ahi ziehin tha zong ka nei ta sih hi. 

17Ka pu nasempa in ka pu tawh bang i ci kiho thei diei? Azieh pen citun dildelin 
tha ka nei ta sih a, naahu zong ka nei ta sih hi,” ka ci hi. 

18Mihing melpuo khat in keima ei thamkia leuleu a, ei thakhausah hi. 

19Ama in, “Ang ki-it mama pa aw, zau sin, nang adingin lungmuon a om hi. Na 
tha khausah inlen hangsan in!” ei ci hi. Ama in kei ei hopi ciengin ka tha ang hat 
pai a, “Ka pu aw thu gen in, azieh pen nang in kei nei thakhausah ta hi,” ka ci hi. 

20Tua ciengin ama in, “Nang kungah bang dinga hing pei ka hei ci na thei ei mah? 
Tu-in Persia gam uhpa sim dingin ka kilekia lo phamaw a, ama ka zaw ciengin 
Greek uhpa ang pei ding hi. 

21Ahi vangin thuman laibu sungah bang kigiel ci kang gen ding hi. Na gam uhpa 
uh Michael ci simlo tam gam uhte ei dopi thei ding ka kungah koima om lo hi. 

Daniel 11 

1Kei ka hile Mede mi Darius a kum khatna kumin ama panpi dingin ka ding a, 
ama ka thakhausah hi. 

2“Tu-in nangma kungah thuman kang tangko ding hi. Persia gamah kumpi thum 
khang lai ding hi. A lina pen tuate zosie sangin hauzaw ding a, a hauna huvangin 
a thahat ciengin ama in Greek kumpi gam langpang dingin mi zosie a holtuo ding 
hi. 

3Tua ciengin galhang kumpi khat khang ding a, ama in thuneina aana tawh uhin 
a nop bangbangin gamta ding hi. 

4Ama a vangliet laitahin a kumpi gam kehin leimong li lam manaw-in kikhenkhe 
ding a, ahi vangin ama’ suonlehlahte in vai a hawm nawn sih ding a, aana tawh a 
vaihawm lai a bang nawn sih ding hi; bangzieh ahei cile a kumpi gam kiphungkal 
ding a, tam mite simlo midangte kipie ding hi. 

5“Tua ciengin leitaw lam kumpipa thahat ding a, ahi vangin a uliente lahah khat 
pen ama sangin thahatzaw-in ama’ gam sanga a golzaw gam khat a uh ding hi. 

6Kum phabep khat zaw ciengin amate in kipawltonna a bawl ding vua, leilu lam 
kumpipa kungah thukimna bawl dingin leitaw lam kumpipa’ tanu a pei ding hi. 
Ahi vangin tua nu in a aana a tusuoh zo sih ding a, a suonlehlahte zong a kip sih 
ding hi. A cingte, a tapa le a panpite tawh tua nu kithat ding hi. “Khum hun sung 
tengin 

7tua pa munah tua nu’ gui panin a ba khat a khang ding hi. Galkapte sim dingin 
ama kuon ding a, leilu lam kumpipa’ kulpi-ah lutin amate simin a zo ding hi. 

8Ama in a pasien-te uh nangawn, a milimte uh, ngun le kham tawh a kibawl a 
vanzah manpha teng utawh, Egypt gamah puomang ding a, ama in bakhat sung 
leilu lam kumpipa a do ding a ki-ip ding hi. 

9Tua ciengin leilu lam kumpipa in leitaw lam kumpipa’ gam sim ding a, ahi 
vangin ama’ gamah a kilekia ding hi. 

10“A tate in gal a bawl ding vua, galkap tampitah kaikhawmin tuikhang bangin 
kuonin a kansan ding vua, a kulpi dongah gal kidona a om ding hi. 

11Leitaw lam kumpipa a lungthahsa-in kuonin leilu lam kumpipa a sim ding hi. 
Leilu lam kumpipa in galkap tampi a khop vangin leitaw lam kumpipa’ galkapte 
in a zo ding uhi. 

12Galkap honpite a kipeipi ciengin a lungsim kiliensahin tulsawm tulza simin 
thatgam ding a, ahi vangin a zo tuom sih ding hi. 

13Bangzieh ahei cile leilu lam kumpipa in a masa sanga a tamzaw galkap honpi 
khonkia-in kum phabep khat zaw ciengin neh le tah kicingin galkap tampi tawh 
a kuonsuh ding hi. 

14“Khum hun ciengin mi tampi in leitaw lam kumpipa a sim ding uhi. Na mite 
lahah a mottat mite in tua mangmuna a tangtun nadingin a sim ding vua, ahi 
vangin amate in gal a lel ding uhi. 

15Tua ciengin leilu lam kumpipa kuonin khuopi imtawmna lei sungvum ding a, 
kul tawh ki-im khuopi a la ding hi. Leitaw lam galkapte in a nang zo sih ding vua, 
a teeltuom a galkapte nangawn in zong a nang zo sih ding uhi, azieh pen amate 
in nan zawh nading tha a nei sih ding uhi. 

16Ahi vangin ama sim dinga a kuon pa in a dei bangin bawl ding a, koima in ama 
nang zo lo ding hi. Ama in gam nuom-ah panmun la ding a, tua gam teng zosie 
ama’ thuneina sungah om ding uhi. 

17A kumpi gambup’ tha tawh ama kuon ding a, kilem nading thute puo-in tuate 
sep sawm ding hi. Tua kumpi gam a suhsiet thei nadingin numei khat tawh ama 
kinungsah ding hi; ahi vangin a gelna muolsuo zo loin a phattuompi sih ding hi. 

18Tua zaw ciengin ama tuipi pang gam tengah kihei-in gam tampitah a zo ding 
hi. Ahi vangin galkapmang khat in a mi thusimlona teng maimangsah ding hi; a 
tahtahin mi thusim lona teng ama tungah a tusahkia ding hi. 

19Tua ciengin ama a gam sunga kulpite lam manaw-in kilekia ding a, ahi vangin 
ama kipalpua-in a kimu zo nawn sih ding hi. 

20“Tua ciengin ama’ munah mi khat khangin tua pa in a kumpi gam thupi 
nadingin ulien khat a sawl ding hi; ahi vangin ni tomkal sungin lungthahna le gal 
kidona zieh hi loin ama kisugam ding hi. 

21Ama’ munah kumpi thupina a kipie lo, a simmawhuoi mipa khat khang ding hi; 
genkhol loin ama kuonin zuouthu tawh kumpi gam a tang ding hi. 

22Ama mai-ah galkapte kisumaimang ding a, thuciemna bawl ulienpa zong 
kisugam ding hi. 

23Tuale ama tawh kipawltonna a bawl zaw ciengin ama zuoutatin mi themno 
khat tawh a thahat ding hi. 

24Genkhol loin gam sunga leihoi pen munah pei-in a pu a pate in a na bawl ngai 
nai lo silte bawl ding a, galvanlahte, van kitomgamte, le haunate vautahin amate 
a hawmpieh ding hi. Ama in mun muonhuoite sim sawm ding a, ahi vangin 
bakhat sung beh hi ding hi. 

25Ama in leitaw lam kumpipa sim dingin galkap tampi tawh a hatna le a 
khensatna satsuo ding a, leitaw lam kumpipa in a tamzaw le a hatzaw galkap 
tawh na do ding hi. Hinanle ama in a zo sih ding hi, azieh pen kumpi’ an a ne mite 
in 

26ama do ding a sawmdap ding uhi. Amate in ama sugamin ama’ galkapte zong 
kisumaimang ding a, mi tampitah a si ding uhi. 

27Kumpi tegel in a lungsim vuah gitlo ding beh a sawm vua, sabuoi khatah to 
tonin zuouthu a gen tuoh ding uhi. Ahi vangin a lawcing sih ding hi, azieh pen a 
kisesa tawpna ding hun tung lai ding hi. 

28Ama’ gamah nei le lam tampi tawh kilekia ding a, ahi vangin ama in a lungsimin 
a siengtho thuciemna langpan ding hi. A nop a thei-in ama gamta-in a gamah 
kilekia ding hi. 

29“A kisesa hun a cin ciengin ama kilekia-in leitaw lamah kuonsuh ding a, 
hizongle tam hun pen a masalaite tawh kibang lo ding hi. 

30Azieh pen ama sim dingin Kittim tembawte pei ding a, tuale ama lungkie-in a 
kilekia ding hi. Ama kithangpaisah ding a, tuaci’n thuciemna siengtho a lang 
bawl ding hi. Ama kilekia-in tua thuciemna siengtho a taisante a thupi bawl ding 
hi. 

31Ama’ sawl galkapte in biehinnpi le kulpi la-in a buasah ding uhi. Amate in nisim 
meihal biehna a khawlsah ding vua, a susie ding sil kidahuoi a koi ding uhi. 

32Ama in zuouthu tawh thuciemna palsatte a zawl ding hi; hinanle a pasien uh 
tunga thuman mite in dingkipin a do ding uhi. 

33Mite lahah mipilte in mi tampi tungah theitelna a neisah ding uhi; ahi vangin 
ni tomkal sungin meikuong le namsau tawh amate a si ding vua, sal dingin 
kipeipi-in kitomgam ding hi. 

34Amate in tua banga a thuoh uh ciengin panpina themkhat beh a nga sam ding 
vua, mi tampite in lungsim tahtah hi lopi-in amate a pawl ding uhi. 

35Tawpna hun a tun masangin amate kisusiengin kisiensuo a, a kisawpsieng thei 
nadingin mipil kim khat kithat ding hi, azieh pen a kisesa hun a tun masangin a 
kikalah hun khat a omlai hi. 

36“Tua kumpipa a nop bangbangin a gamta ding hi. Ama le ama kitawisangin 
ama le ama pasien khat popo sangin a lienzaw-in kingaisun ding a, tuaci’n 
pasien-te’ Pasien langkhatah cizat huoi kam a ham ding hi. Lungthahna hun a 
bukim masangsie ama a cithei ding hi, azieh pen a kisesa bangin kisem ding hi. 

37Ama in a pu a pate’ pasien-te ahi sihle numeite’ deite zatah lo ding hi; ama in 
pasien dang khat popo zong a zatah sih ding hi, azieh pen tuate zosie sangin ama 
le ama a lienzaw-in a kingaisun hi. 

38Ama in tam teng tangin kulpi cing pasien-te zatahzaw ding a, ngun le kham, 
suong manphate le letsong mantamte tawh a pu a pate’ na theikhah lo pasien a 
patawi ding hi. 

39Ama in gamdang pasien khat’ panpina tawh kulpidet pente a sim ding hi. Ama 
in ama a pom mite hausah semsemin mi tampite tungah vaihawmin koi ding a, 
a man tawh kizui-in leitangte a hawmpieh ding hi. 

A Tawpna Hun 

40“Hun tawp ni ciengin leitaw lam kumpipa in ama a sim ding hi. Ahi vangin leilu 
lam kumpipa in sakol leengte, sakol galkapte, le tembaw tampi tawh pumpei 
bangin a simgawp ding hi. Gamcin teng do dingin ama kuon ding a, tuikhang 
bangin a nawtsuoh ding hi. 

41Gamnuom sungah ama lutin mi tul tampi tahin sina thuoh ding a, ahi vangin 
ama’ khut sung panin Edom, Moab, le Ammon gam thupi mun teng suohta ding 
uhi. 

42Ama in a khut zahin tua gamte sim ding a, Egypt gam a suohta sih ding hi. 

43Kham le ngun ahi goute le Egypt hauna zosie tungah ama vaihawmin pang ding 
hi; tuale Libya le Ethiopia mite in ama nua a zui ding uhi. 

44Ahi vangin nisuona lam le leilu lam pana thu kipuohte in ama patausah ding a, 
mi tampitah a susie ding le a sumaimang dingin thangpaina tawh ama a kuon 
ding hi. 

45Ama in a etlawm muol siengtho le tuipi kikalah a kumpi puonbuhte a sung ding 
hi. Hinanle koima’ panpi loin ama si ding hi. 

Daniel 12 

Misite Thawkiana 

1“Khum hunin na mite a cing ulienpipa Michael ang khang ding hi. Minamte 
piencil a kipanin a pieng ngai nai lo lungkhamna hun ang tung ding hi. 
Hizongnanle khum hun ciengin laibu sunga a kigiel a min kimukhie zosie 
kihunkhie ding hi. 

2Leitung leivui lahah a kimu mi tampite tho ding a, pawl khatte kumtawn hinna, 
pawl khatte maizumna le kumtawn simmawna nga dingin a tho ding uhi. 

3A pilte ahi uleh vantung khuovah bangin a tang ding vua, dihna lamah mi tampi 
a puite pen aasi bangin a tang tawntung ding uhi. 

4Hizongle Daniel aw, tawpna hun a tun masangin tam thute genzah sinlen laibu 
khahcip phot in. Mi tampi a suhtai a totai ding vua, sietna a khang ding hi,” ei ci 
hi. 

5Tua ciengin keima Daniel in ka en leh, adang mi ni ang kilang a, khat pen tami 
lui pang lamah, a khat pen khumi lui pang lamah a ding hi. 

6Amate lahah saihadiel puon a sil luinah lama a ding mipa in, “Tam sil lamdangte 
a tawp nading bang tanvei sawt ding ahei?” ci-in dong hi. 

7Luinah lama a ding saihadiel puon a sil tua mipa in a khut zietlam le veilam 
vantung lamah a lamto hi. Tuale khum hun pen hun khat, hun ni, le hun lang hi 
ding a, mi siengthote’ vanglietna a kisiet hun ciengin tam sil zosie kimuolsuo 
ding hi,” ci-in a hing zing pa’ minin a kiciem ka za hi. 

8Ka zah vangin ka telcien sih hi; tuaci’n keima in, “Ka pu aw, tam teng pi bang 
hingci pien ding ahei?” ka ci hi. 

9Ama in, “Daniel aw, pei ta’n, azieh pen tawpna hun a tun masangin tua thute 
selcip imcip ahi ding hi 

10Mi tampi kisiensuo kinawt zolin kinawt ngo ding hi, hinanle migilote ahile a 
gitlo gamtat uh a zomsuoh ding uhi. Migilote khat beh in a theisiem sih ding vua, 
ahi vangin mipilte in a theisiem ding uhi. 

11Nisima kibawl meihal biehna kikhawlsahin a susie sil kidahhuoi a kikoi huna 
kipanin ni tulkhat zani le sawmkuo sung sawt ding hi. 

12Ni tulkhat zathum sawmthum le nga sung a thuoh zo kenkonte in thupha a nga 
ding uhi. 

13Ahi vangin nang na hi leh na lampi ah pei inlen tawlnga in; hun tawp ni ciengin 
na thaman sang dingin na tho ding hi,” ei ci hi. 

Hosea 

Hosea 1 

1Judah kumpite Uzziah, Jotham, Ahaz, Hezekiah, le Israel kumpi Joash’ tapa 
Kumpi Jeroboam hun lai-in Beeri’ tapa Hosea tungah TOPA’ thu a tung hi. 

Hosea’ Innkuon 

2 TOPA in Hosea tungtawnin thu a gen masah lai-in, TOPA in Hosea kungah, “Pei-
in numei pahtat khat na zi-in la inlen, tua nu tawh ta nei in, azieh pen gamsung 
mite in TOPA taisanin pahtatna lienpi bawl uhi,” a ci hi. 

3Tuaci’n ama pei-in Diblaim’ tanu Gomer a zi-in la a, tua nu gai-in ama tawh tapa 
khat nei hi. 

4 TOPA in ama kungah, “A min Jezreel phuoh in; azieh pen a sawt loin Jezreel’ 
sisan ziehin keima in Jehu’ innkuonte dan ka pie ding a, Israel innkuonte’ uhna 
gam ka tawpsah ding hi. 

5Khum ni ciengin Jezreel kuomah Israel’ thaltang ka hliehtawng ding hi,” a ci hi. 

6Tua nu gaikia a, tanu khat nei hi. Tua ciengin TOPA in ama kungah, “A min Lo-
ruhamah phuoh in, azieh pen Israel innkuonte ka khuotuo nawn sih ding a, a 
mawna uh ka maisah nawn sih ding hi. 

7Ahi vangin Judah innkuonte ka khuotuo ding a, thal le namsau, gal simna, sakol 
le sakol tungtuongte vang tawh hi loin a TOPA Pasien uh’ vang tawh amate ka 
hundam ding hi,” a ci hi. 

8Lo-ruhamah in nawi a tansah zaw ciengin tua nu gai-in tapa khat nei hi. 

9Tua ciengin TOPA in, “Ama’ min Lo-ammi phuoh in, azieh pen note keima’ mite 
na hi nawn sih vua, kei zong note adingin KEIMA ka hi nawn sih hi,” a ci hi. 

Israel Angaingai Bangkia 

10  Hinanle Israel mite pen tezawh lo, simzawh lo za dongin tuipi senel bangin a 
tam ding vua, “Ka mite hi lo,” ka cisa amate, “A hingzing Pasien’ tate,” kici ta ding 
hi. 

11Judah mite le Israel mite a kigawmkia ding vua, a makai ding uh khat a se ding 
uhi; tuale amate in gamh a luo ding vua, tua Jezreel hun pen hun thupi mama hi 
ding hi. 

Hosea 2 

1  Na sanggampa ‘ka mite’ ci inlen, na sanggamnu’ a kikhuotuo’ ci in. 

Israel’ Pahtatna, Dan piehna, le a Kitatkhietna 

2Na nu uh kuppi-in thuhil un. azieh pen ama ka zi hi nawn loin a pasal zong ka 
hi nawn sih hi. A pahtat melsuo khel hinlen, a angkawm nopna lungsim paikhie 
heh. 

3Tua ahi sihle a puonte hawhin a guohtangin ka omsah ding a, a suo ni-a bangin 
mi musietin ka koi ding hi. Senel gam gawta bangin ka bawl ding a, a dangta-in 
ka sisah ding hi. 

4A tate tungah zong khuotuona ka nei sih ding hi. Bangzieh ahei cile amate numei 
pahtat’ tate ahi uhi. 

5A nu uh a pahtat ziehin amate a pai ama pen zumhuoi tahin a gamta ahi hi. Azieh 
pen ama in, “Ka lawm ngaite kungah ka pei ding hi. Amate in kei adingin an le 
tui, samul puon le saihadiel puon, olive thau, le ka dawn ding ei pie uhi,” a ci hi. 

6Tua ahi ziehin ama lampi-ah lingthaw ka get ding hi; ama in a lampi a mu thei 
lo nadingin kul ka cienlu ding hi. 

7Ama in a lawm ngaite nuadel ding a, hinanle amate a pha sih ding hi. Ama in 
amate sui ding a, hinanle mu lo ding hi. Tua ciengin ama in, “Ka pei ding a, ka 
pasal masa pen kungah ka kinuale kia ding hi. Azieh pen tu sangin ama tawh ka 
opton lai nuom zaw tham lai hi,” a ci hi. 

8Ama in an, zu, le sathau a pie pa kei ka hi lam le, Baal biehna dinga a nop a thei-
a a zah ngun le kham a pie pa keima ka hi lam a thei sih hi. 

9Tua ahi ziehin anlah huna ka ante le lenggazu lah huna ka lenggazute ka nualah 
kia ding hi. A guohtang hina a sena samul puon le saihadiel puonte ka lakia ding 
hi. 

10Tu-in a lawm ngaite muna-ah a puonte ka lempieh ding a, ka khut sung panin 
koima in ama a hunkhie sih ding hi. 

11Keima in ama’ guolnopna zosie, a pawite, a hla thate, a sabbath nite le a kisesa 
a pawi bawlte uh ka khawlsah ding hi. 

12“Tamte khu ka lawm ngaite ei thapna ahi hi,” ci-a a gen a lenggui lote le a 
theikungte ka susie ding hi. Tuate gamlah suohsahin gamsate in tuate netum 
ding uhi. 

13Baal-te pawi bawl ni ciengin amate kungah gimnamtui a hal zieh le, khutsip le 
suongmanphate tawh a kizep ciengin keima ei mangngilin a lawm ngaite a 
nuadel ziehin, ama dan ka pie ding hi, TOPA in ci hi. 

14Tua ahi ziehin tu-in ama zawlin senel gamah ka zawpi ding a, damtahin ama 
ka hopi ding hi. 

15Keima in khum mun panin a lengga lote ka pie ding a, Achor Kuompi pen 
lametna kotpi ka suohsah ding hi. 

16Khum ni ciengin, “Ka pasal,” ci-in nei hlan ding a, “Ka Baal,” ci-in nei hlan nawn 
sih ding hi. 

17Azieh pen a kam panin Baal pasien-te’ min ka ladawh ding a, amate a min kilo 
kha nawn lo ding hi. 

18Khum ni ciengin keima in note adingin gamsate, vana a leng vate, le leitunga a 
bawhva ganhingte tawh thuciemna khat ka bawl ding hi; tuale keima in leitung 
panin thal, namsau, gal kidonate ka phietmang ding a, lungmuong tahin note 
kang omsah ding hi. 

19Keima in kumtawn zi dingin nang kang la ding a, thudih le thutang, itna kip le 
hepina tawh ka zi dingin kang la ding hi. 

20Keima in citahna tawh ka zi dingin kang la ding hi; tuale nang in TOPA na thei 
ding hi. 

21Khum ni ciengin kang dawng ding hi, TOPA in ci a, keima in vante’ thugen ka 
dawng ding a, amate in leitung’ thugente a dawng ding uhi; 

22tuale leitung in an, lenggazu, le sathau-te’ thugente dawng ding a, amate in 
Jezreel’ thugente a dawng ding uhi; 

23tuale keima adingin gam sungah khaici bangin ama ka tu ding hi. Keima in a 
kikhuotuo lote ka khuotuo ding a, ka mi ahi lote kungah, “Ka mite na hi uhi,” ka 
ci ding hi. Ama in, “Nang ka Pasien na hi hi,” ei ci ding hi,” a ci hi. 

Hosea 3 

Pasien’ Tatkhiet Itna tawh Kihlamuongsahkia 

1 TOPA in keima kungah thu ang genkia a, “Peikia inlen lawm ngaisa le 
angkawmsa numei khat va ngai in. Israel mite, pasien dangte lamah kihei-in 
amate in milim biehna-in lengga gaw mohte tawi nan ule TOPA in amate a it veve 
ma bangin tua numei va it in,” ei ci hi. 

2Tuaci’n keima in ngun shekel sawm le nga le mangbuham homer khat le 
alang tawh tua nu ka lei hi. 

3Tuale keima in tua nu kungah, “ Ka zi bangin ni tampitah omin na pahtat nawn 
sih ding a, midangte tawh lumton loin kei tawh zong i lumton sih ding hi,” ka ci 
hi. 

4Azieh pen hun sawtveipi sung kumpi le ulien, biehpiehna, biehna song, siempu 
puon le teraphim nei loin Israel-te a om ding uhi. 

5Tua zaw ciengin Israel-te kihei-in TOPA a Pasien ule a kumpipa uh David a sui 
ding uhi; hun nukhia ciengin amate in zatahna lienpi tawh TOPA le ama’ hoina a 
zuon ding uhi. 

Hosea 4 

Pasien in Israel Mawsah 

1Israel mite aw, TOPA’ thugen ngai un; azieh pen TOPA in gam sunga a tengte 
mawmatna khat nei hi. Gam sungah citahna, dihna le Pasien theina om lo hi. 

2Kiciemna, kisolna, tuolthana, guhtatna le angkawmnate om a, sisan luonnate 
khat zaw khat a om hi. 

3Tua ahi ziehin leitang tau-in a sunga teng zosie a mau uhi; vana a leng vate, 
gamsate le tuipi ngasate nangawn tawh a maimangtha ding hi. 

4Hinanle koima kisel da hinlen, koima kimawsah sih heh. Azieh pen siempu 
pa aw, ka kiselpi pa nangma na hi hi. 

5Sun lai-in na kipal ding a, zan lai-in nang tawh kamsangpa a puaton ding hi. 
Tuale keima in na nu ka sumaimang ding hi. 

6Theina a kitasap ziehin ka mite a kisie uhi; nang in theina na nual ziehin ka 
siempu dingin nang kang nuol hi. Note in na Pasien uh’ thukham na mangngil 
ziehun, keima in zong na tate uh ka mangngil ding hi. 

7Amate tam semsem leh, kei tunga a mawna uh a tam semsem hi; amate in a 
minthanna uh maizumna tawh a khel uhi. 

8Amate in ka mite’ mawna kivana’n a nei uhi; ka mite a khiel semsem ding a dei 
uhi. 

9Mite tunga a tun bangin siempute tungah zong tung ding hi; amau’ tot lampi 
bangin amate dan pie-in, amau’ gamtat bangin ka thuhkia ding hi. 

10Amate in nene napi a taizo sih ding uhi; patatna tawh kidim napi a pung sih 
ding uhi; bangzieh ahei cile amate in pahtatna nuadelin TOPA a taisan uhi. 

Israel’ Milim Biehna 

11Lenggazu lui le lenggazu a tha in theitelna a lahmang pieh hi. 

12Ka mite in sing milim po thu a kuppi vua, a ciengkhut un amate tungah 
thuphuon a gen hi. Bangzieh ahei cile pahtat nopna lungsim in amate lam 
khielsah a, Pasien taisanin numei pahtat bangin amate a gamta uhi. 

13Amate in muolsang dawn tengah kithoina nei-in, muol tunga gangpi kung, 
popler kung le terebinth kungte nei-ah biehnate a pie uhi. Bangzieh ahei cile tua 
sing hlimte nuom mama hi. Tua ahi ziehin na tanute in pahtatna a bawl vua, na 
monute un zong ang a kawm uhi. 

14Na tanute a pahtat cieng ule, na monute in ang a kawm ciengun, dan ka pie sih 
ding hi; azieh pen pasalte mama a pahtatte tawh kithuo-in, biehinnpi-a numei 

pahtatte tawh biehpiehna a bawlton uhi. Tam bangin theitelna nei lo mite a kisie 
ding uhi. 

15Israel aw, na pahtat vangin Judah in khielna bawlsah sin. Gilgal ah lut sin len, 
Beth-aven ah peito sin. “TOPA a nungta ahi ma bangin,” ci-in zong kiciem sin. 

16Bawnglaa lungkhau bangin Israel zong a lungkhau hi; TOPA in lonona gam 
lienpi ah a tuunote a vah bangin ama in amate a vah zo ding amah? 

17Milimte tawh Ephraim kizom hi, ama guohin om taheh. 

18A zu dawn zaw ciengun nu le pa mawna bawlin amate a thangtat vua, a 
vangphatna ding uh sangin zumhuoina lam a deizaw uhi. 

19Huipi in amate a hlakui-in zielmang a, amau’ maitamte ziehin a maizum ding 
uhi. 

Hosea 5 

Israel le Judah Tungah a Tung ding Thukhenna 

1Siempute aw, tam thu za un! Israel innkuonte aw, tami thu ngai un! Kumpi 
innkuonte aw, ngai un! Azieh pen note tawh kisai-in thu kikhen ahi hi. Mizpah 
ah note in thang sie-in, Tabor ah ngen na hlung vua, 

2Shittim ah dum thuh na to uhi; ahi vangin tuate zosie dan ka pie ding hi. 

3Keima in Ephraim ka thei a, keima kung panin Israel kiphuol lo hi; azieh pen 
Ephraim aw, tu-in ahile nang na pahtat zo hi; Israel zong a thanghuoi hi. 

4Amau’ gamtatna in a Pasien kung uh a kilesah thei sih hi. Azieh pen a lungsim 
sung vuah pahtat nopna lungsim om a, TOPA a thei sih uhi. 

5Israel’ kilietsahna in ama langkhatah teci pang hi; ama’ mawna sungah Ephraim 
kipalpua ding hi; Judah zong amate tawh a kipalpua ding hi. 

6A tuuhon ule a bawnghonte tawh TOPA sui-in amate a pei ding vua, ahi vangin 
amate in ama a mu sih ding uhi; amate kung panin ama a nuakia zo ta hi. 

7Amate in TOPA tungah muonna nei loin a gamta uhi; bangzieh ahei cile amate in 
zawlta tampi a nei uhi. Tu-in hla tha in a lote utawh amate a valtum ding hi. 

8Gibeah ah sakii tum unlen, Ramah ah pengkul mut un. Beth-aven ah pataukona 
gingsah un. Benjamin aw, na nua en in! 

9Dan piehna ni ang tun ciengin Ephraim hawmsuoh ding a, Israel minamte lahah 
a tung tahtah ding thu ka gen hi. 

10Judah uliente, gamgi suong a khin mite tawh kibang uhi; amate tungah ka 
thangpaina tui bangin ka sungsuh ding hi. 

11Ephraim kibawlsie a, thukhenna ah guol lel hi. Azieh pen ama in a kimang lo 
nate’ nua zui ding a hanciem mama hi. 

12Tua ziehin Ephraim adingin a pet thei lung tawh ka kibang a, Judah innkuonte 
adingin a muotsah thei na tawh ka kibang hi. 

13Ephraim in a natna mu-in Judah in a hima a mu ciengin, Assyria gamah 
Ephraim pei-in kumpi lienpa kungah mi a sawl hi. Ahi vangin ama in na natna 
damsah thei lo a, na hima zong damsah thei lo hi. 

14Azieh pen Ephraim tungah humpi ka bang ding a, Judah innkuonte tungah 
humpi khangdawng ka bang ding hi. Kei mama in ka ehmal ding a, ka peisan ding 
hi. Keima in ka kaiphit ding a, koima in hunkhie zo lo ding hi. 

15Amate in a mawna uh pulahin ka mai ei sui masangun, ka opna munah ka 
kilekia ding hi. Amate a lungkham ciengun ka maipha ang sui ding uhi: 

Hosea 6 

A Kisiakia Dinga Hlatna 

1“Hing pei un, TOPA kungah kilekia vai; azieh pen ama ei ehmal pa hi a, ama in 
eite ei damsahkia ding hi; ama in ei tehpuong a, i liemmate ei tunpieh kia ding 
hi. 

2Ama in ni ni zaw ciengin ei thakhausah ding hi; ni thum ni ciengin eite ei thosah 
ding a, tua ciengin ama mai-ah eite i nungta thei ding hi. 

3Eite in thei vai, TOPA i thei zawh nading hanciem vai; ama ang pei ding pen zing 
nisuo valon bang ahi hi; leitunga a zu khuopi guo bang le guomalte bangin eite 
tungah ang zu ding hi,” a ci hi. 

Israel le Judah Kisiakia Nuom Lo 

4Ephraim aw, bang hing law ding ka hei? Judah aw, bang hing law ding ka hei? 
Nei itna pen zing meiilum kai bang a, tomkal khat sunga a kang pai daitui tawh 
kibang hi. 

5Tua ahi ziehin keima in kamsangte zangin amate ka tenbuong a, ka kam pana a 
pusuoh kammalte tawh keima in amate ka that hi. Khuovah bangin ka 
thukhenna a kikhaw suoh hi. 

6Azieh pen itna kip ka dei a, biehpiehna ka dei sih hi. Meihal biehpiehnate sangin 
Pasien theina ka deizaw hi. 

7Hizongle amate in Adam bangin thuciemna a palsat vua, khum muna keima 
tungah tahtai lo tahin gamta uhi. 

8Gilead pen migilote’ khuopi hi a, sisan ketot tawh kidim hi. 

9Gutate in mi suom ding a buhdap uh bangin, siempute a honhonin kikhawm uh 
a amate in Shechem lampi ah tuol a that vua, amate in a mudahuoi mawna a bawl 
uhi. 

10Keima in Israel inn sungah a cimulthaw huoina khat ka mu hi; khum munah 
Ephraim-te a pahtat vua, Israel-te a thanghuoi uhi. 

11Judah aw, nang ading zong anlah hun khat kise zo hi. Ka mite hamphatna ka 
piehkia a, 

Hosea 7 

1Israel-te ka damsah ciengin, Ephraim-te’ sietna le Samaria-te’ gitlo gamtatna 
teng ang kilang hi; azieh pen amate in zuou le nal tawh na a sem vua, gutate in 
inn lu-in misuomte in a pulamah mi’ na a lahpieh uhi. 

2Hinanle amate in a gitlona zosie uh ka ciemte lam a ngaisun kha ngai sih uhi. 
Tu-in amau’ nasepnate in amate kimkot a, ka mai-ah tuate a om hi. 

3Amau’ gitlona in kumpipa lungdamsah a, amau’ misolna in miliente 
lungdamsah hi. 

4Amate a unpi-un angkawmte ahi vua, a annel pawi a pawm cieng dong moh-
empa’ mei sem ding kul a sa lo lungthu sa tawh a kibang uhi. 

5I kumpipa pawi bawl ni-in uliente in zu a khammat vua, mi simmawte tawh 
kumpipa kikhut tuh hi. 

6Bangzieh ahei cile amate mei bangin kikuontaw a, amau’ sungah a lungtang uh 
mei bangin kuong vapom hi; zan tungtawnin amau’ lungthahna mei bangin khu 
valuoi a, zingmawng ciengin mei bangin a kuong hi. 

7Amate a unpi-un lungthu bangin a sa vua, amate in a uliente uh a thatlia uhi; a 
kumpite uh a puamat vua, koima khat beh in ei ko lo hi. 

8Ephraim, minamte tawh kicisaw lo hi; Ephraim, a kikhuleh lo moh tawh kibang 
hi. 

9Gamdangte in ama’ hatna valtum a, hinanle ama in tua thu theikha lo hi; a lu 
tungah samkang vaupa bang a, hinanle ama in thei kha lo hi. 

10Israel’ kilietsahna in ama langkhatah teci a pang hi. Hinanle TOPA a Pasien uh 
kungah amate a kilekia tuom sih vua, tam teng zosie ziehin zong ama a sui tuom 
sih uhi. 

Amawhna-a Minamte Muonna 

11Ephraim pen a lungmawl vakhu banga ngaisutna nei lo ahi hi; amate in Egypt 
mite a hlan vua, Assyria gamah a pei uhi. 

12Amate a pei ciengin amate tungah ka len ka khu ding hi; vana a leng vate 
bangin amate ka kaikhie suh ding hi; amau’ kikhopna-a thu ka zah dung zui-in 
amate thu ka hil ding hi. 

13Kei kung panin a kihei ziehun gimna a thuoh ding uhi! Kei ei ledo ziehun sietna 
tuoh ta uheh! Amate ka hunkhie nuom mama a, hinanle amate in kei langkhatah 
zuouthu a gen uhi. 

14A lupna tung vuah a tau vangun, kei kungah lungsim tahtah tawh ang kiko sih 
uhi; neh le dawn nga thei nadingin amau le amau kikuikehin ei ledo uhi. 

15Amate a cil a, a bantha uh a khausah pa khu keima ka hi a, hinanle keima 
langkhatah gitlo a sawm veve uhi. 

16Phattuomna a pie thei lo nate lamah amate a kihei uhi; amate pen a muitang lo 
thaltang tawh a bang uhi. Amate a kiphatsah ham ziehun a uliente namsau-in a 
si ding vua, Egypt gam sungah amate mi nuisatin a om ding uhi. 

Hosea 8 

Israel’ Peikhielna 

1Na pengkul na nephu tawh tuo in! Langta tawh a kibang khat TOPA’ inn tungah 
a om hi, azieh pen amate in ka thuciemna a susie zo ta vua, ka thukham a palsat 
zo ta uhi. 

2Ka kungah Israel-te ang kiko vua, “Ka Pasien aw, - koma Israel- in nang kang 
thei uhi!” a ci uhi. 

3Israel in na hoite pai zo hi; galte in ama a del ding hi. 

4Amate in kei tungtawn loin kumpite koi uhi; amate in kei thei loin uliente zong 
a koi uhi. Amau’ siet nadingin a ngun le a kham utawh milimte a bawl uh hi. 

5Samaria aw, na bawngno kinuol hi. Amate tungah ka sin a so hi. Amate bang 
tanvei maw nei loin om thei ding uh ahei? 

6Azieh pen tua bawngno khu Israel sung panin khut siem khat’ bawl hi a, Pasien 
ahi sih hi. Samaria bawngno pen a phalphalin keh ding hi. 

7Azieh pen hui khaici a vaw ziehun amate in pumpei a at ding uhi. Bukungte in 
vui nei lo a, buvuite in neh ding piengsah lo ding hi; piengsah ma nanleh 
gamdang mite in netum ding hi. 

8Israel a kipumval ahi ta hi; tu-in kimanna a nei lo beel bangin minamte lahah 
ama a om hi. 

9Gam-laa a tang tat bangin Assyria ah amate a peito uhi; Ephraim in a lawm 
ngaite tawh a thaman ding kiho uhi. 

10Amate in minamte tawh a guoi man ding kiho nan ule, keima in amate tu-in ka 
kaikhawm ding hi. Kumpite le uliente’ suon vangih nei-ah amate a kilawmlia 
ding uhi. 

11Ephraim in maw mai nadingin maitam a tam bawl ciengin, tua maitam te ama 
adingin mawna maitam a suoh hi. 

12Ama adingin keima in thuhilna tampi giel nanleng, tuate pen sil lamdang khat 
bangin kingaisun lel hi. 

13Deiteel biehpiehnate lui-in sa a neh vangun, TOPA in amate sang lo hi. Tu-in 
ama in amau’ khielna ciemte ding a, a mawnate uh dan a pie ding hi; amate Egypt 
ah kilekia ding uhi. 

14Israel in a Bawlpa mangngilin kumpi innte a lam bebe hi. Judah in kul a nei 
khuopite a lam bebe hi. Ahi vangin a khuopite tungah mei ka sawl ding a, tua mei 
in ama’ mun muonhuoite a katum ding hi. 

Hosea 9 

Mawna Zieha Israel Dan a Kipiehna 

1Israel aw, lungdam sin! Minamte bangin lungdamin kipah sin; azieh pen na 
Pasien kung pan tai-in numei pahtat bangin na gamta hi. Ancilna phuol teng 
zosie ah na pahtat thaman na lunggul hi. 

2Ancilna phuol le lengga suhna in amate a va sih ding a, amate deiza-in lenggazu 
tha a pieng sih ding hi. 

3 TOPA’ gam sungah amate a om den sih ding vua, ahi vangin Egypt gamah 
Ephraim kilekia-in, amate in Assyria gam sungah an sieng lo a ne ding uhi. 

4Amate in TOPA tungah dawn thei lenggazu tawh biehna a sung sih ding vua, 
amau’ biehpiehnate in ama a lungkimsah zo sih ding hi. Tua bang biehpiehnate 
pen kuosa hangtang tawh kibang lel ding hi; tua kuosa hangtang an a nete zosie 
a bua ahi ding uhi; bangzieh ahei cile amau’ neh an pen gilkiel phatna maimai 
ding ahi bo a, TOPA’ inn sungah tua an kitut lo ding hi. 

5A kisesa pawi ni le TOPA’ pawi ni ciengin bang bawl ding na hi uh ahei? 

6Azieh pen sietna panin amate nangawn a suotah uleh, Egypt in amate 
khawmtuo ding a, Memphis in amate a vui ding hi. Lahkhai in ngun tawh kizem 
a vanmanphate uh khumang ding a, lingkungte in a puonbuhte uh a khumang 
ding hi. 

7Dan pieh hun tung zo ta a, thuhkiana hun tung zo ta hi; Israel kiko-in, “Kamsang 
pa mimaw hi a, hla mipa a lungsim kicing lo hi,” a ci hi. Na mawna uh a gol seng 
ziehin kigal neina zong a gol hi. 

8Ka Pasien adingin kamsangpa pen Ephraim tungah galvil pa hi a, hizongle a 
lampi teng zosie ah thangsie pa in a thang kamin, a Pasien’ inn sungah kigal 
neina a om hi. 

9Gibeah hun lai ma bangin amau le amau nahpi tahin kisie uhi. Ama in amau’ 
khielna phawh ding a, a mawnate uh ziehin amate dan a pie ding hi. 

10Senel gam sunga lenggate bangin, keima in Israel ka mu hi. Kum kihei masah 
pen huna theikung a ga masa pente bangin keima in na pu na pate uh ka mu hi. 
Ahi vangin Baal-peor ah amate tungin tua a zumhuoi nate tungah a ki-ap vua, a 
it a ngai uh nate ma bangin amate a kidahhuoi ta uhi. 

11Va bangin Ephraim-te’ vang lengmang ta a, ta suoh, nupi gai, nau pai ci bangte 
a om nawn sih hi! 

12Amate in tate hing nan ule, khat beh a hinsuo lo uh za dongin ka kap ka mausah 
ding hi. Amate ka taisan ciengin, gimna a thuoh tahtah ding uhi! 

13Hun khat lai-in Ephraim pen a deihuoi lohing lahah a kisuon lutu kungno 
bangin ka mu a, ahi vangin tu-in Ephraim in tha dingin a tate a peipi kul ding hi. 

14 TOPA aw, amate pie in, Amate bang pie ding na hei? Amate tatolh sulbu le a 
suoh lo nawitui pie in. 

15A mawna teng zosie uh Gigal ah kipan a, amate ka mudana pen tua muntah ahi 
hi. Amau’ gitlo gamtatnate ziehin ka inn panin amate ka notmang ding hi. Amate 
ka it nawn sih ding hi. A uliente zosie mi ledote ahi uhi. 

16Ephraim in gimna thuoh a, a huite gaw siengin ga a ga sih ding uhi. 

17Amate in ama thugen a ngai nuom lo ziehun, ka pa Pasien in amate a nuol ding 
hi. Amate pen minamte lahah mi vahvaite a suoh ding uhi. 

Hosea 10 

Israel’ Mawna le Saltanna 

1Israel pen lenggui phung pha ahi a, ama in ga tampi a ga hi. A lengga ga semsem 
a, ama in maitam lam semsem hi; a gam khantona tawh kizui-in biehna songte 
bawl bebe hi. 

2A lungtang uh a man sih hi; tu-in amau’ khielna paat a puo ding uhi. TOPA  in a 
maitam uh satguoi-in a biehna songte uh a susie ding hi. 

3Azieh pen tu-in amate in, “TOPA ka zatah lo ziehun kumpi zong ka nei ta sih uhi, 
ama in kote adingin bang ei seppieh thei ding ahei?” a ci ding uhi. 

4Amate in thu ginalo po a gen vua, a kampi utawh kiciemin thuciemnate a bawl 
uhi; Tuaci’n lolai tuma kuohte lahah a po a gunei lopate bangin kiheh kibalna 
dim hi. 

5Beth-aven khuo-a bawngno lim ziehin Samaria-a tengte zau-in a citun uhi. Tami 
ziehin a mite a kap ding vua, tami thu ziehin milim a bie siempute thumin 
tau ding uhi. Amate in tua pana a kilamang ama’ vang a kaapi ding uhi. 

6Assyria kumpi lienpa kungah sieh le kaih a pieh dingin tuami kipuo ding hi. 
Ephraim kimaizumsah ding a, a milim ziehin Israel maizum ding hi. 

7Tui maitanga a lam tuiphuon bangin Samaria kumpipa a kisie ding hi. 

8Israel’ mawna ahi Aven munsangte kisusie ding a, a maitamte uh tungah ling le 
khaute a po ding hi. Amate in muolsangte kungah, kote ei khusuh un, a ci ding 
vua, muolte kungah, kote tungah hing kiesuh ta un, a ci ding uhi. 

9Israel aw, Gibeah hun peh panin nang na maw zo ta bo hi; amate in khum munah 
mawna a bawl lai uhi. Gal in Gibeah ah amate nuaphah lo ding amah? 

10Thu manglo mite langkhatah dan pie dingin kang pei ding a, khielna nam ni a 
bawl ziehun amate dan ka pieh ciengin, amate langkhatah minamte ang 
kikhawm ding uhi. 

11Ephraim pen hoitaha a kisin ancil ding a thanuom bawnglaa ahi a, keima in a 
zol sipsep a ngawng ah kol ka na bul sih hi; Hinanle Ephraim pen lei ka kalsah 
ding hi. Judah in lo a kaih lo phamaw ding a, Jacob in ama adingin lo a hlo ding 
hi. 

12Noma adingin dihna khaici tu un; itna kip at unlen a kihlo nai lo lote kalkang 
un. Azieh pen ama ang pei-in note tungah thumana guo ang zuhsah thei nadingin 
TOPA sui hun ahi hi. 

13Note in lo kaih bangin gitlona lo na kai vua, bu at bangin thutang lo na at zo 
uhi; note in zuou phuona ga zong na ne zo ta uhi. Azieh pen note in thahatna na 
suong vua, na galhang honpite na ngam seng uhi. 

14Tua ahi ziehin gal a kido ni-in Shalman in Beth-arbel a suhsiet bangin, a tate 
utawh nute tuol dena-a a kinei hun lai-a bangin, na mite langkhatah gal dona 
husa om ding a, na kulpi zosie uh a kisusie ding hi. 

15Bethel aw, na gitlona a gol ziehin nang tungah tua bangin ang kibawl ding hi. 
Khuovah ciengin Israel’ kumpipa kisumaimang ding hi. 

Hosea 11 

Israel Lungdam thei Sih Nanle Pasien’ Khuotuona 

1A khangmoi lai-in Israel ka it a, Egypt panin ka tapa ka hlan hi. 

2Keima in hlan semsem leng, kei kung pan gamla pei semsem hi; amate in Baal-
te kungah kithoina a nei den vua, milimte kungah gimnamtui a hal den uhi. 

3Hinanle Ephraim lam pei a kisinsah pa keima ka hi a, ka khut tawh amate ka tu 
hi; ahi vangin ka damsah lam amate in a thei sih uhi. 

4Migitna le itna khau tawh amate ka pui hi. Keima in a khagu tunga hahkol 
sutpiehin awnsuhin amate an ka pie hi. 

5Egypt gamah amate a kilekia ding vua, Assyria-te pen amau’ kumpi hi ding hi. 
Bangzieh ahei cile ka kungah amate ang kilekia nuom sih uhi. 

6A khuopite sung vuah namsau kileh ding a, tua in thuphuon nga siempute 
vatmai-in, a gelnate ma un amate valtum ding hi. 

7Ka mite in kei kung panin kihei ding a sawm teitei uhi. A sangna munah amate 
a kiko vangun amate kilamto tuon lo hi. 

8Ephraim aw, bangci danin nang hing tan thei ding ka hei? Israel aw, bangci 
danin midang hing pie thei ding ka hei? Bangci bangin Admah bangin nang hing 
bawl thei ding ka hei? Bangci bangin Zeboiim bangin hing bawl thei ding ka hei? 
Ka sungah ka lungtang kilumletlet hi; ka lainatna a khang hi. 

9A zauhuoi ka lungthahna ka tungsah sih ding hi; Ephraim ka susiekia nawn sih 
ding hi; azieh pen keima Pasien ka hi a, note lahah a om mihing ka hi sih hi. 
Siengtho Pa ka hi ziehin a thangpaisa-in kang pei sih ding hi. 

10Amate in humpi banga a hawh TOPA a zui ding uhi; ama a hawh ciengin 
nitumna panin citun kawmin a tate ang pei ding uhi. 

11Vate bangin Egypt gam panin citun kawmin ang leng ding vua, Assyria gam 
panin vakhu bangin ang leng ding uhi; Keima in a inn ciet vuah ka peisahkia ding 
hi, TOPA in ci hi. 

12  Ephraim in zuouthu tawh ei kuikhum a, Israel innkuon in solna tawh eite ei 
kuikhum hi; ahi vangin Judah tawh Pasien zawhton lai a, Siengtho Pa tungah 
ama muon huoi hi. 

Hosea 12 

1Ephraim in ganhon bangin huipi cing a, sunthapai-in nisuona huipi nuadel hi; 
amate in zuouthu le tatsietna khangsah uhi; amate in Assyria tawh thukimna 
bawlin, tuale Egypt ah sathau kipuoh hi. 

Langpanna Tangthu Guicing 

(Pien 25–32) 

2 TOPA in Judah tungah mawsahna ding thu nei a, a gamtatna tawh kituohin ama 
in Jacob dan pie a, a sepna tawh kituohin ama a thuhkia ding hi. 

3A nu gil sungah ama in a sanggampa’ ketul man a, a khangham ciengin Pasien 
tawh ama kibuon hi. 

4Vantungmi tawh ama kibuonin zo a, kapin ama’ maipha a sui hi; ama in Bethel 
ah ama mu a, khum munah ama a hopi hi.  

5Vanglien TOPA Pasien, ama’ min khu TOPA ahi hi! 

6Hinanle note na hi ule Pasien lamah kinuale un, itna le thutang tukip unlen, na 
Pasien uh muong zing un. 

7A khutah tawitena man lo a tawi, sumbawl ama in mi gawt nuomsa hi. 

8Ephraim in, “Kasai, kei ka hau ta a, keima dingin neisa a kicing zo ta hi; ka hauna 
zosiete ziehin ka sungah maw thei nading khielna kimu lo hi,” a ci hi. 

9Kei pen Egypt gam panin note’ TOPA Pasien ka hi hi; keima in a kisesa na pawi 
nite uh ma bangin, puonbuhah note kang tengsahkia ding hi. 

10Kamsangte kungah thu ka gen hi; mangmunate a khangsah pa kei ka hi a, 
kamsangte tungtawnin kisietna ka tungsah ding hi. 

11Gilead ah khielna om a, amate bangma lo a suoh valon ding uhi. Amate in Gilgal 
ah bawngtangte tawh biehpiehna a bawl vua, a maitamte uh lolai tuma kuohte 
tunga suong kicieng tawh kibang ding hi. 

12Aram gamah Jacob tai a, Israel in a zi thalawna-in khum munah na semin, a zi 
thalawna-in tuu a cing hi. 

13 TOPA in Egypt panin kamsang khat zangin Israel peipi a, ama in kamsang khat 
zangin ama a kemcing hi. 

14Ephraim in gitlona nasietahin bawl a, tuaci’n TOPA in ama tungah a mawna 
teng tungsah ding a, a mi simmawna teng zong ama tungah thuhkia ding hi. 

Hosea 13 

A Kikhiem Theilo Israel tunga Thukhenna 

1Ephraim in thu a gen ciengin mite zau-in a citun uhi; Israel sungah ama a 
kipatawi hi; ahi vangin Baal tungtawnin khielna bawlin ama a si hi. 

2Tu-in amate in mawna a bawl bebe vua, amate adingin a kisung milim bawlin, 
amau’ theitelna tawh kituohin ngun milim a bawl vua, tuate pen a unsiengin 
khutsiemte bawl ahi hi. Amate in, “Tamte tungah kithoi un,” a ci uhi. Mite in 
bawngno limte a nam uhi! 

3Tua ahi ziehin amate pen zingmawnga a kai khuovui, a kang pai daitu, ancilna 
pana hui in a mutmang ansi le tawlet pana a pusuoh meikhu tawh a kibang ding 
uhi. 

4Hinanle Egypt gama kipanin kei pen TOPA na Pasien uh ka hi hi; note in keima 
longal Pasien dang na thei sih uhi. 

5Senel gam gawta ah an tawh ang vah pa keima ka hi hi. 

6Amate ka va ciengin a gil uh a va hi; a gilva ciengun lah a kiphasah zel uhi; tua 
ahi ziehin amate in keima ei mangngil uhi. 

7Tuaci’n amate adingin humpi ka bang ding a, kamkei bangin lampi gei-ah amate 
ka buhdap ding hi. 

8A no kilahpieh vompi bangin amate ka bawh ding a, keima in amau’ lutang tuom 
a paante ka balkehpieh ding hi. Humpi bangin tua sungah amate ka nawmval 
ding a, gamsate bangin amate ka ehmal gawp ding hi. 

9Israel aw, nang kang susie ding hi; koi in nang ang panpi ta diei? 

10Ama in ang hutdam thei nadingin tu-in na kumpipa hei-a om ahei? Na khuopi 
zosie-a makaite, nang in, “Kumpi khat le makaite ei pie in,” na cite hei-ah a om 
ta uh e? 

11Ka lungthah ziehin keima in kumpi khat kang pie a, ka thangpai ziehin keima 
in ama ka la dawhkia ta hi. 

12Ephraim’ khielna a kitunpieh hi; ama’ mawna kikoicing hi. 

13Ama adingin nausuoh natna tung a, hinanle ama pen tapa mawlawm ahi hi; 
bangzieh ahei cile a suo hun a tun ciengin naubu gong panin ama le ama ang 
pusuoh sih hi. 

14Misikhuo khut sung pan amate tan ding ka hi amah? Sina panin amate hunkhie 
ding ka mah? Sina aw, na gu hei-ah om a, Misikhuo aw, na suhsietna hei-ah 
om ahei? Ka mit panin lainatna a kiphuolmang ta hi. 

15Pumpengte lahah ama khanpha mama nanle senel gam panin TOPA’ nisuona 
huipi ang lang ding hi; tuale a tuinah kangin a tuikhuh a gawta ding hi. Tua in a 
gou koina sunga om van manpha zosie a semmang ding hi. 

16  Samaria in ama’ khielna kipuoh ding hi, azieh pen ama in a Pasien a ledo hi; 
namsau tawh amate si ding a, a nausente uh a kituoncilin, a numei gaite uh’ gil 
kikuikeh pieh ding hi. 

Hosea 14 

Kisiakia nading Thumna 

1Israel aw, TOPA na Pasien kungah hing kilekia in. Azieh pen na khielna ziehin 
nang na kipalpua ta hi. 

2Na thugen ding hing keng inlen, TOPA kungah hing kilekia in; ama kungah, 
“Khielna zosie lamang in; a hoi thute pom in, tuale kote in ka kam uh’ a ga kang 
pie ding uhi. 

3Assyria in ei hundam lo ding hi; sakolte tungah ka tuong sih ding uhi; ka khut 
utawh ka bawlsate uh kungah, ‘Kote’ Pasien,’ ka ci nawn sih ding uhi. Nangma 
sungah tagate in hepina a mu uhi,” ci un. 

Mawmai Hlamuonna 

4Amau’ thumanlona ka damsah ding hi; amate suohta tahin ka it ding hi, azieh 
pen amate kung panin ka lungthahna kihei zo hi. 

5Israel tungah daitui ka bang ding hi; unoh paape bangin ama paa ding a, 
Lebanon gamlah bangin amate zung hla ding uhi. 

6Ama’ dawnmeng teng bazau ta ding hi; ama’ hoi dan pen olive kung bang ding 
a, ama’ namtui dan pen Lebanon tawh kibang ding hi. 

7Keima’ hlim nei-ah amate ang tengkia ding vua, huon lei bangin amate khanpha 
mama ding uhi; lenggui bangin amate a paa ding vua, a gimnamtui dan pen 
Lebanon lenggazu a bang ding uhi. 

8Ephraim aw, milimte tawh kei bang kisai ka hei? Nang ang dawng pa le 
nang ang don pa keima ka hi hi. Kei pen na a dawng taasing tawh ka kibang hi; 
na thumanna pen keima kung pana ang pei ahi hi. 

9Mipilte in tam thute a theitel uhi; thu khinkhai theite in tuate a thei uhi. Azieh 
pen TOPA’ lampi man a, thutang mite in tua lampi zui uhi, ahi vangin thupalsat 
mite ahi ule tuate sungah a kipalpuo uhi. 

Joel 

Joel 1 

1Pethuel’ tapa Joel tungah TOPA’ thu a tung hi: 

Gamsung Kisietna Zieha Kaana 

(Pei 10:1-20) 

2No upate aw, tami ngai unlen, gam sunga tengte zosie in zong na bil uh daw un! 
Noma le na pu na pate khangin tam bang thu a pieng ngai amah? 

3Tam thu na tate hil unlen, na tate un amau’ tate hilsawn hinlen, a khang a 
khangin kihil sawn uheh. 

4A pettan kauphete’ nehmawh teng, kauphe honte in netum a, kauphe honte’ 
nehmawh teng, a kitom kauphete in ne-in, a kitom kauphe’ nehmawh teng, a 
susie kauphe in a netum hi. 

5No zukhamte aw, tho unlen kap un; no lenggazu dawn zosiete aw, thumin tau 
un, azieh pen na kam sung panun zutuite kikhahtan zo hi. 

6Azieh pen a thahat, a kisim zo lo minam a tampi khat in ka gam ang sim hi; 
amau’ ha pen humpi’ ha tawh kibang a, humpi nute’ ha bangin hiem mama hi. 

7Ka lengguite ei suhsiet pieh vua, ka theikungte zong a sattan uhi; a hawte hawh 
dawhin a paimang vua, a bate zong khu a kangdang sieng ta hi. 

8La-ip puon silin a sen lawmpa a kaa nungah nu bangin kap un. 

9 TOPA’ biehinn panin an tawh biehna le dawn thei biehna om nawn lo hi. 
TOPA’ nasem ahi siempute thumin a tau uhi. 

10Lozaute a kisie sieng ta a, leitangte a kap vangut ta hi; azieh pen ankungte 
kisusie a, lenggazute gawkangin sathaute tawp sieng ta hi. 

11No lohlote aw, da un. No lenggui cingte aw, mangbu le mangbuhamte adingin 
thumin kap un; bangzieh ahei cile lolai ante kisie ta hi. 

12Lengguite gawpmang sieng a, theikungte tuolah kunsuh ta hi. Mang 
kawlsingte, lutu kungte le apple kungte a kipan, lolai-a singkung zosie gawta 
sieng zo hi; a tahtahin ci leih mite lahah lungnopna kici om nawn lo hi. 

Kisiakia ding le Thungen Dinga Hlatna 

13No siempute aw, la-ip puon silin kap un; no maitam nasemte aw, thum unlen 
tau un. No ka Pasien’ nasemte aw, hing pei unlen zan khuovahin la-ip puon silin 
kap un! TOPA’ inn panin an tawh biehna le dawn thei biehnate kipie nawn lo hi. 

14A siengtho antanna khat bawl unlen, kikhopna thupi khat hlan un. 
Na TOPA Pasien uh’ biehinn sungah upate le gam sunga tengte zosie, kaikhawm 
unlen TOPA kungah kiko-in thungen un. 

15Kadeisei, tuami ni khu! Bangzieh ahei cile TOPA’ ni ang nai ta a, 
Vanglienpa kung pana ang pei sietna bangin ang tung ta hi. 

16Eima’ mitmu-in an neh ding le i Pasien’ biehinn sung panin kipahna le 
thanopnate kilamang ta hi lo amah? 

17Leikhal nei-ah khaicite gaw sieng a, an kholna innte hawmsuoh ta hi; bu a tun 
lo ziehin ansalte zong kisie gawp ta hi. 

18Ganhingte cimaw-in tautau uhi! bawng honte a vahthap uhi, bangzieh ahei cile 
amate adingin lohing om lo hi; tuuhonte nangawn zong cimaw-in a 
lungdong uhi. 

19 TOPA aw, nangma kungah kang kiko hi. Bangzieh ahei cile gamlah lohing zosie 
mei in hulvam ta a, meikuong in lolai-a singkung zosie a katum sieng ta hi. 

20Gamlah lohingte mei in a kahtum sieng ziehin, luidungte kanggaw sieng ta a, 
gamsate nangawn zong nangma kungah ang kiko uhi. 

Joel 2 

1Zion ah pengkul mut unlen, ka muol siengtho tungah patauna aw gingsah un! 
TOPA’ ni tung ta ahi ziehin gam sunga tengte zosie zau-in citun sieng uheh. 

2Khuomiel ni le lungzin ni, meiikai ni le khuozin ni nai mama ta hi! Muoltung 
tengah meivom a kai bangin, a thahat le a tam mama galkapte ang kuon uhi; 
tangtawng panin tua bangte a om ngai nai sih a, a khangkhangin zong tuate a om 
ngai ta sih ding hi. 

3Amate mai-ah mei in hulvam a, a nua lam vuah meikuong kileh vapual hi. Amate 
masanga gam pen Eden um tawh kibang a, ahi vangin a nua lama gam pen senel 
gam gawta hi a, bangma in amate a suohta sah thei sih hi. 

4A melpuoh uh sakol tawh kibang a, gal-sakolte bangin a tai uhi. 

5Sakol leeng ging bangin amate muol tung tengah a kopdien vua, mei in a kahtum 
butu ging le gal sim dinga a kithawi, a thahat mama galkap honte tawh a kibang 
uhi. 

6Amate mai-ah mite lungkhamin, maitang zosie a kangdang sieng hi. 

7Galhangte bangin gal a sim vua, galkapte bangin kul tungah a ka uhi. A lampi 
ciet uh a zui vua, a lampi panun a piel sih uhi. 

8Amate khatlekhat kiphukha loin, a lampi son ciet uh a zui uhi; amate in 
galhiemte a phugawp vua, khawl vawt loin ma a nawt uhi. 

9Khuopi sungah a kopdien vua, kul tung tengah a tai kawikawi uhi; inn sung 
tengah a kato vua, guta bangin tawlette panin a lut uhi. 

10A mai vuah leitung kilawhin vante kiling gawp hi. Ni le hlate zong miel a, aasite 
tang nawn lo hi. 

11A galkapte mai-ah TOPA in thu a gen hi; a galkap honte nah tam sam e! Ama’ 
thupieh a mang mite simzawh ding hi lo hi. A tahtahin TOPA’ ni pen thupi mama 
hi; zong zau huoi mama hi, koi in thuohzo ding ahei? 

12Hizongle tu nangawnin zong lungsim tahtah tawh kisia-in antanna, kaana le 
mauna tawh ka kungah hing kinualekia un, TOPA in ci hi; 

13na puonsilte uh botkeh zaw loin, na lungtangte uh botkeh zaw un. TOPA na 
Pasien uh kungah hing kinualekia un, azieh pen ama migi-in mi hepi a, lungduoi-
in itna kip tawh kidimin mi dan a pie nuom sih hi. 

14Note in TOPA na Pasien vua dingin an tawh biehna le dawn thei biehnate na 
pieh thei nadingun, ama ang kihei-in a lungsim hing khiem a, a thupha ang 
nuasiepieh ding le ang nuasiepieh lo ding koi in thei ahei? 

15Zion ah pengkul mut un; a siengtho antanna khat bawl un; kikhopna thupi khat 
hlan un; 

16mihonpi kaikhawm un. mihonte siensuo un; khanghamte kaikhawm un; 
khanghamte le naupangte, nawi ne lai nausente nangawn kaikhawm un. Zinei 
pa in a lupna nuasie hinlen, monu in a lupna dalna nuasie taheh. 

17Maitam le talaap kikalah TOPA’ nasem siempute kap uheh. Amate in, “TOPA aw, 
na mite suohta sah inlen, nangma’ gouluote, minamte lahah simmaw le thu 
gentena-in ei kineisah poma sin. Bang dingin mite lahah, ‘A Pasien uh hei-a om 
ahei?’ ei kici ding ahei, cisah un,” a ci hi. 

Pasien’ Dawnkiana le a Kamciem 

18Tua ciengin TOPA in ama’ leitang hing lainatin, ama’ mite ang khuotuo hi. 

19 TOPA in a mite dawngkia a: An, zu, le sathau kang pie ding hi, tua hile na 
lungkim ding uhi; keima in note pen minamte lahah mi simmaw-in kang koi 
nawn sih ding hi. 

20Na kung panun gamlapi- ah sahlam galkapte hemkhie-in, senel gamgaw 
munah amate ka notmang ding a, a masate nisuona tuipi sungah, a nukhiate 
nitumna tuipi sungah ka notmang ding hi; a gimnam le a ui a than uh kikhawto 
ding hi. Ama in na golpite a bawl tahtah zo hi! 

21Leisiet aw, zau sin; lungdamin kipah in, azieh pen TOPA in na lienpite sem zo 
ta hi! 

22Gamlah gamsate aw, zau sih un, azieh pen gam sunga lopate dawng zo hi; 
singkungte ga-in lengguite le theikung tampitah a ga uhi. 

23Zion tate aw, lungdam unlen, TOPA na Pasien uh sungah kipah un; azieh pen 
ama in na dihna uh a kilah nadingin guo masa zusah zo a, note adingin guotui 
tampitah ang buohsuh zo ta hi. Guo masa le guo nukhia zong nidang lai bangin a 
zusah hi. 

24Ancilna phuol an tawh kidim ding a, lenggazu le sathau zong umlebeel a dim 
ding hi. 

25Note sim dinga kang sawl kauphe honpi, a kitom, a susie, le a petsan kauphete 
ahi, ka galkap honte in ang nehpieh kum sunga a piengte, kang lokia ding hi. 

26Note in tampi ne-in na lung uh kim ding a, lamdang taha ang bawlpieh 
na TOPA Pasien uh’ min na phat ding uhi. Tuale ka mite in maizumna a thuohkia 
ngai ta sih ding uhi. 

27Israel laikimah ka op lam le kei, na TOPA Pasien uh ka hi a, kei simlo koima 
dang a op lo lam note in nei thei ding uhi. Tuaci’n ka mite ahile kimaizumsah 
ngai nawn lo ding hi. 

Pasien’ Hlagau Kibuo 

28  Tua zaw ciengin mi zosie tungah ka hlagau ka buo ding hi; na tapate ule na 
tanute un thu a hil ding vua, na khanghamte un mangte manin, na khangnote un 
mang a mu ding uhi. 

29Khum ni ciengin sila numeite le sila pasalte tung nangawnah ka hlagau ka buo 
ding hi. 

30Keima in leitung le vante ah hilkholna limte ahi sisan le meikhu lompi ka lah 
ding hi. 

31A thupi le a zauhuoi TOPA’ ni a tun masangin ni khuomiel suohin hla sisan a 
suoh ding hi. 

32Tua ciengin TOPA’ min tawh a kiko poma in hutdamna nga ding hi; azieh 
pen TOPA in a gensa bangin Zion Muol le Jerusalem khuo sungah a suohta lai mi 
a om ding hi. TOPA in a hlat mite a suohta ding uhi.  

Joel 3 

1  Khum ni le khum hun ciengin Judah le Jerusalem, a nidang hun ka bahsah 
ciengin, 

2keima in minam zosie kaikhawmin Jehoshaphat kuomah ka peipisuh ding a, 
khum munah ka mite le ka gouluo Israel ziehin amate tungah thu ka khen ding 
hi, azieh pen amate in minamte lahah Israel a kithezah sah uhi. Amate in ka gam 
a hawm vua, 

3ka mite adingin aisanin a pahtat numeite lei nadingin naupangte, zu lei 
nadingin nungahte a zua vua, tuale a khamtahun zu a dawn uhi. 

4Tyre, Sidon, le Philistia gam zosie aw, keima tungah bang bawl sawm na hi uh 
ahei? Bang khat po zieha ei thuh sawm na hi uh amah? Note in ei thuhkia na hi 
uleh, ke’n zong na luzang vuah na na sepsate uh kinawtah le gangtahin kang 
tusahkia ding hi. 

5Bangzieh ahei cile note in ka ngun le ka kham teng nei lahpieh ta vua, na 
biehinnpi vuah ka gougil teng na puo sieng ta uhi. 

6Note in Judah mite, Jerusalem mite, le Greek mite tungah na zua vua, a gamgi 
panun a gamlapi-ah na hemmang uhi. 

7Ahi vangin tu-in na zuana uh mun ciet panin amate ka hantawh ding a, na luzang 
vuah na sepsa teng uh ka tungsahkia ding hi. 

8Keima in Judah mite khut sungah na tanute ule na tapate uh ka zua ding a, amate 
in a gamlapi-a om gam khat ahi Sebea-te tungah zuasawn ding uhi; bang ding 
ahei cile TOPA in a gensa ahi hi. 

Jehoshaphat Kuom Sunga Thukhenna 

(Isa 2:4; Mic 4:3) 

9Minamte tungah tam thu phuongzah un: Galdo dingin kithawi unlen, galhangte 
hantawh un. Galkapte zosie in naisah unlen, amate hing kuonsah un. 

10Lokaina na tute uh namsau-in kheng unlen, singba heuhna na namkawite uh 
teipi-in kheng un; a zawngkhal pa in zong, Kei galhang ka hi hi,” ci taheh. 

11No a kimvela om minam zosie aw, mallangin hing pei unlen, khum munnah 
hing kikhawm un. TOPA aw, na galhangte hing peipisuh in. 

12Minamte, amau le amau hing kihantawh uh hinlen, Jehoshaphat kuomah hing 
peito ta uheh; bangzieh ahei cile na kimvel vua om minam zosie thu khen dingin 
khum munah keima ka to ding hi. 

13An lah hun ta ahi ziehin na phieukawi uh tawi un. Lengga cilna kuong dimin, 
lenggatui dawna zong dimlet ta ahi ziehin, hing pei unlen hing cil un, bangzieh 
ahei cile a gitlona uh lien mama hi. 

14Thukhenna kuom sungah mihon tampitah a om hi! Azieh pen thukenna kuom 
sungah TOPA a nai zo hi. 

15Nipi le hlapi miel zo a, aasite tang nawn lo hi. 

16Zion panin TOPA hawhin, Jerusalem panin awng vapuoh a, vanpi le leipi a 
kilawh hi. Hinanle mite adingin TOPA pen kibuhna hi a, Israel mite adingin mun 
muonhuoi ahi hi. 

Judah’ Mailam Minthanna 

17Tuaci’n note in keima, ka muol siengtho Zion-a teng TOPA na Pasien uh ka hi 
lam na thei ta ding uhi. Jerusalem siengtho ding a, minamte in ama sungah lam 
a hla ngai nawn sih ding uhi. 

18Khum ni ciengin muolsangte panin zuningte ang taasuh ding a, muoltangte ah 
bawngnawite luongin, Judah gam luidung zosie ah tui luong ding hi; TOPA’ inn 
panin tuisam khat pul ding a, tua in Shittim kuom teng a nomsah ding hi. 

19Judah mite tungah a tatsiet zieh ule, a gam sung vuah maw nei lote’ sisan a 
luonsah ziehun, Egypt gam, ten lona gam suohin Edom gam, senel gam a suoh 
ding hi. 

20Ahi vangin Judah gam pen kumtawn tenna-in kinei ding a, Jerusalem pen a 
khangkhangin tenna-in kinei ding hi. 

21Keima in amau’ sisan phu la-in, a khielnate uh ka maisah sih ding hi, bangzieh 
ahei cile Zion ah TOPA a teng hi. 

Amos 

Amos 1 

1Judah Kumpipa Uzziah le Israel Kumpipa Joash’ tapa Kumpi Jeroboam khan 
sung, zillin masang kum ni hun lai-in Israel tawh kisai Tekoa tuucingte lahah 
Amos thugen tam bang ahi hi. 

Israel’ Gamvengte tunga Thukhenna 

2Ama in tam bangin ci hi: Zion panin TOPA hawhsuh a, Jerusalem khuopi panin 
ang awng vapuoh hi; tuucingte’ lohingte vulnangin, Carmel muolvum gausan 
sieng hi. 

3 TOPA in tam bangin ci hi: Damascus’ khielna thum le li ziehin, ka danpiehna ka 
dawhkia sih ding hi; azieh pen amate in sia-ha a nei an gawina tawh Gilead a 
gawt guoi uhi. 

4Tuaci’n Hazael inn sungah meikuong ka hla ding a, tua in Ben-hadad mun 
muonhuoite a katum sieng ding hi. 

5Damascus khuopi tunkot zawlte ka hliehtawng ding a, Aven Kuoma a teng mite 
le Beth-eden pana kumpi ciengkhut a tawipa ka sumaimang ding hi; keima in Kir 
ah Aram-te salin kipeipi ding hi, TOPA in ci hi. 

6 TOPA in tam bangin ci hi: Gaza thupalsatna thum le li ziehin, danpiehna ka 
dawhkia sih ding hi; azieh pen amate in Edom tunga ap dingin minambup salin 
a kai uhi. 

7Tuaci’n keima in Gaza kulbangah meikuong ka hla ding a, tua meikuong in a 
mun muonhuoite a katum ding hi. 

8Ashdod-a tengte le Ashkelon panin kumpi ciengkhut a tawi pa ka sumaimang 
ding hi; Ekron khuopi langkhatah ka khut ka hlang ding a, Philistia-te a omlai 
teng a sigam ding uhi, TOPA Pasien in ci hi. 

9 TOPA in tam bangin ci hi: Tyre’ khielna thum le li ziehin, danpiehna ka dawhkia 
sih ding hi; azieh pen amate in Edom-te tungah minambup a ap vua, unau hina 
dinga thuciemna a phawh kha ta sih uhi. 

10Tuaci’n keima in Tyre kulbangah meikuong ka hla ding a, tua meikuong in a 
mun muonhuoite a katum sieng ding hi. 

11 TOPA in tam bangin ci hi: Edom-te khielna thum le li ziehin, danpiehna ka 
dawhkia sih ding hi; azieh pen ama in namsau tawh a sanggampa del a, 
khuotuona lungsim nei lo hi; a tawntungin ama lungthah a, a thangpaina a kem 
zing hi. 

12Tuaci’n Teman ah meikuong ka hla ding a, tua in Bozrah mun muonhuoite a 
katum ding hi. 

13 TOPA in tam bangin ci hi: Ammon-te khielna thum le li ziehin, danpiehna ka 
dawhkia sih ding hi; azieh pen a gam uh a golkeh nadingun, Gilead-a numei gaite’ 
gil a kuikehpieh uhi. 

14Tuaci’n Rabbah kul tungah mei ka tawkuong ding a, gal kido ni-a kikona le 
pumpei kipei ni-a huipi tawh tua meikuong in a mun muonhuoite uh katum ding 
hi; 

15tua ciengin a uliente le a kumpipa uh salin a pei ding uhi, TOPA in ci hi. 

Amos 2 

1 TOPA in tam bangin ci hi: Moab-te khielna thum le li ziehin, danpiehna ka 
dawhkia sih ding hi; azieh pen ama in Edom kumpipa’ gute suongkang bangin a 
haltum hi. 

2Tuaci’n Moab tungah meikuong hla-in tua in Kerioth mun muonhuoite katum 
ding a, gamlumna awging le pengkul ginte lahah Moab-te si ding uhi. 

3Tuate laizangah gam uhpa ka sumaimang ding a, ama tawh uliente zosie ka that 
ding hi, TOPA in ci hi. 

Judah tunga Thukhenna 

4 TOPA in tam bangin ci hi: Judah khielna thum le li ziehin, danpiehna ka dawhkia 
sih ding hi; azieh pen amate in TOPA’ thukham a nuol zo vua, a thu kipte zui loin, 
hinanle amate in a pu a pate’ na zuisa zuouphuonate tawh, amate lam khielsah 
zo hi. 

5Tuaci’n Judah tungah meikuong ka hla ding a, tua in Jerusalem mun munhuoite 
a katum ding hi. 

Israel tunga Thukhenna 

6 TOPA in tam bangin ci hi: Israel khielna thum le li ziehin, danpiehna ka dawhkia 
sih ding hi; azieh pen amate in ngun tawh midihte a zua vua, amate in kedap kop 
tawh mi tasamte a zua uhi. 

7Amate in mizawngte’ lutang leivui lahah a tuoncil vua, lampi panin mi gentheite 
a sawnnawp uhi; ka min siengtho a buasah dingin, nungah khat kungah a pa le a 
tapa a pei uhi; 

8maitam cinteng tungah a lum vua, vankhap a kila puonte a netpha uhi; amate in 
a Pasien uh’ inn sungah a mi gapna uh zu a dawn uhi. 

9Hinanle keima in a mai vuah taamtah sing banga a sang le gangpi sing banga a 
sah Amor-te ka suhsiet pieh hi; keima in a tunga a ga le a nei-a a huite ka susie 
hi. 

10Note zong Egypt gam pan kang peipi to a, Amor-te leitang a luo dingin kum 
sawmli sung senel gamah kang pui hi. 

11Na tapate uh pawlkhat kamsangin ka pangsah a, na khangnote uh pawlkhat 
nazir mi ka hisah hi. Tam bang ma hi lo amah, Israel mite aw, TOPA in ci hi. 

12Hinanle note in nazir mite zu na dawnsah vua, kamsangte thu pie-in, “Thu 
phuong sih un,” na ci uhi. 

13Tuaci’n bulomte a dim ciengin bawngleng a netsuh bangin, keima in na opna 
mun vuah note kang nensuh ding hi. 

14Tai hatte a suohta sih ding vua, a tha hatte in a hatna uh a zang man sih ding 
uhi; 

15thaltawite in a do zo sih ding vua, a malgangte amau le amau kihunzo tuom 
loin, sakol tunga tuongte in a hinna uh a humbih zo sih ding uhi. 

16Khum ni ciengin mihatte lahah a hangsan pente zong a guohtangin taimang 
ding uhi, TOPA in ci hi. 

Amos 3 

Israel’ Khielna le Danpiehna 

1Israel mite aw, Egypt gam pana kang peipi innkuonte zosie, note 
langkhatah TOPA thugen za un: 

2Leitung innkuon zosie lahah no beh kang thei ahi bo hi; tua ahi ziehin keima in 
na khielna zosie ziehun dan kang pie ding hi. 

3Kiciemkholna om loin mi ni a zawhton thei amah? 

4A samat ding a nei lo ciengin gamlah ah humpi a mawh hawh amah? Samat 
bangma a nei lo ciengin a kuo sungah humpi khanglai a mawh ham amah? 

5Thang-anta a op sih le lei lahah a kisie thangah vata a mawh aw amah? Bangma 
awh lopi-in leilah panin thang a kimawh sai amah? 

6Khuopi sungah pengkul a kimut ciengin mite a zau sih uh amah? TOPA’ tunsah 
lo pi-in khuopi sungah gimna a tung amah? 

7A tahtahin TOPA in ama’ nasem kamsangte tungah a thusim gen lopi-in na sem 
lo hi. 

8Humpi hawh zo hi; koi ahiei a giing lo ding? TOPA in gen zo hi; koi ahiei a thu 
phuong ding? 

9Ashod mun muonhuoite le Egypt gama mun muonhuoite-ah phuongzah inlen, 
“Samaria Muol ah kikhawm unlen, a sunga buoina lienpite en un. Tua khuopi 
laikima a om bawlsietnate hing en un,” ci un. 

10Amate in a mana gamtat ding a thei sih vua, mun muonhuoite sungah tatsietna 
le guhtatna a khol uhi, TOPA in ci hi. 

11Tua ahi ziehin TOPA Pasien in tam bangin gen hi: Galte in tua gam kuikhumin, 
na kihunna uh a la ding uhi; na mun muonhuoite uzong kibulu ding hi. 

12 TOPA in tam bangin ci hi: Tuucing pa in humpi kamhawm panin tuu keng ni, 
ahi sihle a bil themkhat a hunkhiet ma bangin topha nip ningkiu khat le lupna 
themkhat tunga a to Samaria khuo sunga a teng Israel mite kihunkhie ding hi. 

13Vanglien Pasien ahi, TOPA Pasien in ci hi: Za unlen Jacob innkuonte langah teci 
pang un. 

14A khielna ziehin Israel dan ka pieh ni-in, Bethel maitam dan ka pie ding a, 
maitam kite tawngsanin tuolah a kiesuh ding hi. 

15Phalbi inn le khal inn ka phel ding a, saiha innte kisie-in inn thupite tawpmang 
ding hi, TOPA in ci hi. 

Amos 4 

1Mizawngte nengniemin mi tasamte gawt a, a pasalte kungah, “Ka dawn ding 
bangkhat ei pie vawi!” ci-in a gen, Samaria Muoltunga a om no Bashan 
bawngpite aw,” tami thu ngai un. 

2A siengthona tawh TOPA Pasien kiciem zo hi: Amate in note siakawi tawh ang 
kaidawh ding hun ang tung valon ding a, a nukhia pente nangawn ngakuoi tawh 
ang kai ding uhi. 

3Kulvang zui-in na pitdawh ding vua, a mailam vuah mi zosie tangtahin pei ding 
uhi; Harmon muolah na kisengnawp ding uhi, TOPA in ci hi. 

4Bethel ah hing pei unlen khielna bawl un; Gilgal ah hing pei unlen, khielna 
khangsah un; zingmawng sielin na kithoinate uh tawi unlen, nithum sielin na 
sawm-a-khatte uh tawi un; 

5tol kisaw lungdamna biehna tawi unlen, na dei dan uh biehnate phuongzahin 
tuate gen un; bangzieh ahei cile tam banga bawl ding pen na dei dan uh ahi hi, 
Israel mite aw! TOPA Pasien in ci hi. 

Israel in Kithuhilna Nuol 

6Na khuopi zosie vuah ha sienthona kang pie a, na tenna mun zosie vuah neh 
tasamin kang koi a, hinanle ka kungah nang kilekia tuom sih uhi, TOPA in ci hi. 

7Ka anlah hun ding hla thum a sap laitahin, note tungah guo a zuh ding ka kham 
hi; khuopi khatah guo zusahin, adang khatah ka zusah sih hi; lo khat tungah guo 
zu a, guo zuh lona lo a gawta hi. 

8Tuaci’n tui sui dingin khuopi ni le thuma mite khuopi khatah a vah kawikawi 
vua, a tai zo sih uhi; hinanle kei kungah nang kilekia tuom sih uhi, TOPA in ci hi. 

9Huisapi le maibuoh natna tawh kang sugawp hi; na umte ule na lenggui lote a 
hawmguohin ka koi hi; kauphe in na theikungte ule na olive kungte uh a netum 
sieng hi; hinanle ka kungah nang kilekia tuom sih uhi, TOPA in ci hi. 

10Egypt gama ka tunsah dan bangin note lahah pul natna kang tungsah hi; na 
tangvalte uh namsau tawh ka satlia hi; na sakolte uh kang kaimangpieh hi; na 
nahhawm sung vuah na giephuol vua sil uite ka lut tosah hi; hinanle kei kungah 
nang kilekia tuom sih uhi, TOPA in ci hi. 

11Pasien in Sodom le Gomorah a lumle bangin mi pawlkhat ka lumlet ding a, 
meikuong lai-a a kiladawh singthem tawh na kibang ding uhi; hinanle ka kungah 
nang kilekia tuom sih uhi, TOPA in ci hi. 

12Tua ahi ziehin Israel aw, nang tungah tam bangin kang bawl ding hi: Na tungah 
tami hing bawl ding ka hi ziehin, Israel aw! na Pasien tawh a kimu dingin 
kisakhol in. 

13Bangzieh ahei cile en in, muolte bawlin huite a siem pa, a ngaisutna mi kunga 
a pulah pa, zingmawng khuomiel suohsahin leitung munsang teng a tuoncil pa, 
a min Vanglien Pasien, TOPA ahi hi. 

Amos 5 

Israel’ Mawna Zieha Kaala 

1Israel innkuonte aw, kaateng lo kawmin na kung vuah kang gen tam thu khu 
ngai un: 

2Israel ngahnu pua a, a thokia nawn sih hi; a gam sungah kipampai a, a phongto 
ding koima om lo hi. 

3Azieh pen TOPA Pasien in tam bangin ci hi: Mi tulkhat a kuonsah khuopi ah mi 
zakhat hing lai ding a, mi zakhat a kuonsah khuopi ah mi sawm hing lai ding hi. 

4Azieh pen TOPA in Israel innkuon tungah tam bang ci hi: Keima ei sui unlen hing 
un; 

5hinanle Bethel sui sih unlen, Gilgal ah lut loin, Beer-sheba ah zong galkai sih un; 
azieh pen salin Gilgal pei valon ding a, Bethel zong bangma lo a suoh ding hi. 

6 TOPA sui un, tua hile na hing ding uhi. na sui sih uleh Joseph innkuon tungah 
mei bangin ang kuong ding a, tua mei in Bethel katumin koima in a phel zo sih 
ding hi. 

7Thutang lumletin aicim kha suohsah a, thudih tuol denna a nei note in gimna 
thuoh man va uciei! 

8Bawmluoi le Zawlzawng a bawl, khuomiel zingmawng a suohsah, sunlai zan 
banga a mielsah, tuipi panin tuite hlanin lei maitanga tua tuite a sungsuh pa, 
ama’ min TOPA ahi hi. 

9Mihatte suhsiet nadingin mallang mama a, tuaci’n kulpi tungah sietna a tungsah 
hi. 

10Amate in tunkota thuhil pa a muda vua, amate in thuman gente a huo uhi. 

11Tua ahi zehin mizawngte tuoncilin, amau kung panin ankaihte na lah ziehun, 
suong kilem innte lam nan locin a sungah na tengkha sih ding uhi; a dei huoi 
lengga lote bawl nan locin lenggazu na dawn kha sih ding uhi. 

12Bangzieh ahei cile na khielna za ule na mawnate uh a liet lam ka thei a, midihte 
genthei bawlin guhgol na la vua, khuopi tunkot ah mi tasamte na sawnpua uhi. 

13Tua ahi ziehin tam bang hun ciengin, mi pilvangte a sip khinkhian ding uhi; 
bangzieh ahei cile tua hun pen hunsie ahi hi. 

14Na hin thei nadingun hoina sui un, gitlona sui sih un; na gensa bangun 
Vanglien TOPA Pasien in note ang ompi ding hi. 

15Gitlona muda-in thu hoi dei unlen, khuopi tunkot ah thutang sukip un; Joseph 
minam a omlai teng, TOPA, Vanglien Pasien in ang lainat kha thei ding hi. 

16Tua ahi ziehin TOPA, Vanglien Pasien in tam bangin ci hi: Khuolai mun-awng 
zosie ah kaa le mau om ding hi; amate in lamdung zosie ah, “Kadeisei! kadeisei!” 
a ci ding uhi. Amate in a kap dingin lohlote a ciel ding vua, a thum a mau dingin 
kaateng law siemte a ciel ding uhi. 

17Na laikim vuah kang kansan ding ziehin, lengga lo zosie ah kaana le mauna om 
ding hi, TOPA in ci hi. 

Khuomiel Ni khat ahi TOPA’ Ni 

18Azieh pen TOPA’ ni ang tun ding a lunggul note in gimna na thuoh ding uhi! 
TOPA’ ni bang dinga na lunggul uh ahei? Tua ni pen khuomiel hi a, khuovah hi lo 
hi; 

19Humpi kung pana a tai, vompi khat tawh kituoh mi khat tawh kibang ding hi; 
ahi sihle a inn sungah lutin kawma khut a ngap ciengin gul in a tuh mipa tawh 
kibang ding hi. 

20 TOPA’ ni pen khuovah hi loin khuomiel ni hi a, a sungah a tang a om lo khuomiel 
ni hi lo amah? 

21Na biehna pawite uh ka muda a, ka thupisim sih hi, na khawmpi bawlte un ka 
lung a kimsah sih hi. 

22Keima kungah na meihal biehnate ule an tawh biehnate nang tawi vangun, 
tuate ka sang sih ding hi; thunuom biehna dinga nang peipi uh na ganthaute 
uzong etin ka nei vet sih ding hi. 

23Na lasah gamlumnate uh khawl un; na harp lasahna tumgingte uh ka ngai vawt 
sih ding hi. 

24Thutang, tui bangin luongsah unlen, dihna, a kang ngai lo luitui bangin 
luongsah un. 

25Israel innkuonte aw, senel gamah kum sawmli na op sungun keima kungah 
biehpiehnate le biehnate nang tawi uh amah? 

26Note in noma dinga na bawltawm uh na kumpipa uh Sakkuth le na aasi-pasien 
uh ahi na milimte uh na puo ding uhi. 

27Tua ahi ziehin Damascus galkhatah sal dingin kang kai ding hi, ama’ min 
Vanglien Pasien TOPA in ci hi. 

Amos 6 

Minuomsate Dan Kipie ding 

1Zion ah nuomtaha a tengte, Samaria Muol tungah lungmuonga a omte, 
minamte’ ulien pente, Israel innkuonte’ muon le suonte, gimna thuoh man va 
uciei! 

2Calneh ah galkai-in va en ta un; khum panin khuopi lien Hamath ah va pei un; 
tua ciengin Philistia gam Gath ah peisuh un. Tua kumpi gamte sangin note na 
hoizaw uh amah? Ahi sihle note’ leitang sangin amau’ leitang a hoizaw amah? 

3Sietna ni ang tun ding gamlapi-a a khinto note aw, tatsietna ang tun ding hun 
na naisah uh amah? 

4Saiha lupna tunga a lum, a lupna tung vua a lum hit hiette, tuuhon lahah tuuno 
sa le bawnghon lahah bawngno sa deih zaza a ne mite; 

5David bangin tumging tumin, harp tawh langui a sa mite; 

6nohai golpite tawh zu dawn a, sathau hoipente tawh amau le amau kinoi-in, 
hizongle Joseph’ kisietna thu-ah a dapi lo note in gimna thuoh man va uciei! 

7Tua ahi ziehin tu-in amate khu sala pei masa pente ahi ding vua, a thada mite’ 
guolnopna a tawpmang ta ding hi. 

8 TOPA Pasien ama le ama kiciem zo hi, 

(TOPA, Vanglien Pasien in tam bangin ci hi): Keima in Jacob’ kiphatsahna ka huo 
a, a mun muonhuoite ka muda hi; tua khuopi le a sunga om zosie mi khut sungah 
ka pie ding hi. 

9Inn khat sungah mi sawm a op lai uleh amate a si ding uhi. 

10Tuale misi a hal a sanggam pa khat in inn sung panin tua siluong ladawhin puo 
ding a, inn dan sungta pena a om pa khat kungah, “Na oppi uh midang a om lai 
ei?” ci ding a, “Om sih,” ci-in kidawng ding hi. Tua ciengin tua a sanggam pa in, 
“Ham sih vawi! Eite in TOPA’ min lo kha vawt sih vai,” a ci ding hi. 

11En un, TOPA in thu pie a, inn golpi kisatguoi-in inn neute kisatzan ding hi. 

12Suong tungah sakolte a tai ngel amah? Mi khat in bawngtangte tawh tuipi a hlo 
amah? Hinanle note in thutang, gu na suohsah ta vua, dihna, gamsai na suohsah 
ta uhi. 

13Lo-debar khuo ah guolnuomin, “Eite in eima adingin i thahatna utawh 
Karnaim i lah uh hi lo amah?” a ci uhi. 

14Israel innkuonte aw, ang do dingin minam khat ka khangsah valon ding hi, 
Vanglien Pasien, TOPA in ci hi. Amate in Lebo-hamath panin Arabah Lui dongin 
note ang gawt ding uhi. 

Amos 7 

Kauphe, Meikuong, le Khaukhai 

1 TOPA Pasien in keima ei lah khu tam ahi hi: Lopa a dawng nukhia ding pen a 
dawn pat laitahin ama in kauphete omsah a, (tua khu kumpipa’ lopa a ki-at zaw 
lopa a dawn nukhia hun tah ahi hi). 

2Amate in khum gama lopate a khawn sieng zaw ciengun keima in, TOPA Pasien 
aw, ei maisah in, hing thum ingh! Jacob in bangci thuoh zo ding ahei? Ama neu 
seng luo hi,” ka ci hi. 

3 TOPA in tam tawh kisai-in a lungsim a khel hi; “Tam thu pieng nawn lo ding 
hi,” TOPA in ci hi. 

4 TOPA Pasien in keima ei lah pen tami ahi hi: TOPA Pasien in meikuong hlanin, 
tua meikuong in tui thuhpite katum a, gamsung teng a haltum hi. 

5Tua ciengin keima in, TOPA Pasien aw, khawl in, hing thum ingh! Jacob in bangci 
thuoh zo ding ahei? Ama neu seng luo hi!” ka ci hi. 

6 TOPA in tam tawh kisai-in a lungsim a khel hi; “Tam thu pieng nawn lo ding 
hi,” TOPA in ci hi. 

7 TOPA Pasien keima ei lah khu tami ahi hi: Khaukhai tawh a kilam kawm khat’ 
gei-ah a khut sungah khaukhai khat tawi-in TOPA a ding hi. 

8Tuale TOPA in keima kungah, “Amos, bang na mu ei?” ei ci hi. Keima in, 
“Khaukhai khat,” ka ci hi. Tua ciengin TOPA in, En vawi, ka mi Israel laikim ah 
khaukhai khat ka koi hi. Amate dan pieh ka sawm khu ka khel ngai nawn sih ding 
hi. 

9Isaac’ munsang teng gamkhing kisuohsah ding a, Israel’ munsiengtho teng a 
hawmguohin kikoi ding hi. Jeroboam innkuon do dingin namsau tawh ka kuon 
ding hi,” ei ci hi. 

Amaziah in Kumpipa Kungah Mawsahna Gen 

10Tua ciengin Bethel siempu Amaziah in Israel Kumpi Jeroboam kungah mi sawl 
a, “Amos in Israel innkuon laikim ah nangma ang do sawm hi; gamsung mite in 
ama’ thugen a nang zo nawn sih uhi. 

11Azieh pen Amos in tam bangin thu gen hi, ‘Namsau tawh Jeroboam si ding a, 
ama’ gam panin a gamlapi munah Israel salin a pei ding hi,’ a ci hi. 

12Tuale Amaziah in Amos kungah, “Thumu pa aw, pei-in Judah gamah taimang 
inlen, khum sungah na neh ding va kisui ta’nlen, khum sungah thu va hil ta’n; 

13Bethel ah thu hing gen nawn poma sin, bangzieh ahei cile tami mun pen 
kumpite’ mun siengtho ahi a, kumpi gam biehinnpi ahi hi,” a ci hi. 

14Tua ciengin Amos in Amaziah kungah, “Kei kamsang ka hi sih a, kamsangpa’ 
tapa zong ka hi sih hi; tuucing le theiba um a puo mipa khat ka hi lel bo hi. 

15TOPA in tuute ka cinna panin keima ei la a, TOPA in, keima kungah, ‘Pei inlen ka 
mi Israel-te kungah thu va gen ta’n,’ ei ci hi. 

16“Tua ahi ziehin tu-in TOPA thu gen za in. ‘Israel langkhatah thu gen sinlen, Isaac 
innkuon langkhatah zong thu gen sin,’ nei ci hi. 

17Tua ahi ziehin TOPA in tam bangin ci hi: ‘Na zi pen khuopi sungah na numei 
pahtat suoh ding a, na tanu le na tapate pen namsau tawh pua-in, khau tawh na 
gam kite ding a, a kihawmthang ding hi; a siengtho gam sungah nang mama na 
si ding a, ama’ gam panin Israel salin a pei valon ding hi,’ ci hi,” a ci hi. 

Amos 8 

Singga Koina Bawng 

1 TOPA Pasien in keima ei lah khu tami ahi hi. Khal singga bawng khat ahi hi. 

2Ama in, “Amos aw, bang na mu ei?” ei ci hi. Keima in, “Khal singga bawng khat,” 
ka ci hi. Tua ciengin TOPA in keima kungah, “Ka mi Israel-te tungah tawpna hun a 
tung zo hi; amate dan ka pieh ding ka khelkia ngai nawn sih ding hi. 

3Tua ni-in biehinn sunga la kisate kaala a suoh ding hi, TOPA Pasien in ci hi; “Misi 
luong tam ding a, mun zosie-ah kipaithang ding hi. Gamdai un!” a ci hi. 

4Tasamte tuoncilin gam sung mizawngte a suhsiet sawmte aw, 

5“I an uh i zua thei nadingin bang hun ciengin hla tha tawp ding a; i mangbu uh i 
zua thei nadingin bang hun ciengin sabbath tawp ding ahei? Antena ephah 
neusahin, shekel i golsah ding uhi. A man lo tawisuong tawh i zuou gamtat ding 
vua, 

6ngun tawh mizawngte lei-in kedap bukhat tawh tasam liengvaite i lei ding a, a 
kisu lo mangbu site i zua ding uhi,” a ci note aw, tam thu za vawi un. 

7Jacob’ kiphatsahna tawh TOPA a kiciem hi: A tahtahin amau’ nasepte ka 
mangngil ngai sih ding hi. 

8Tami ziehin lei kiling loin a sunga a teng zosie kapin, tuate a unpi-un Nile gun 
bangin khang a, tui tungah lam kawikawi-in, Egypt gama Nile gun bangin 
kiemsuhkia lo ding uh amah? 

9Khum ni ciengin keima in sunkim laipi-in ni ka tumsah ding a, sunkim laipi ma-
in khuo ka mielsah ding hi. TOPA in ci hi. 

10Na biehna pawite uh dana ka suohsah ding a, na lasahte zosie uzong kaana ka 
suohsah ding hi; mi zosie in a kawng vuah la-ip puon gahsahin, lutang a kici zosie 
ka heukieusah ding hi; tapa khat neisun a si zieha kikaana ka bangsah ding a, a 
tawpna khu genthei ni ka hisah ding hi. 

11Gam sungah kielpi ka tunsah ding hun ang tung valon ding hi, TOPA Pasien in 
ci hi; tua khu an le tui dugawna kielpi hi loin, TOPA’ thu zahnopna kielpi hizaw 
ding hi. 

12Tuipi khat pan tuipi khat, leilu panin nisuona dong amate a vah kawikawi ding 
uhi; ahi vangin amate in a mu zo sih ding uhi. TOPA’ thu kanin a tai kawikawi ding 
vua, ahi vangin amate in a mu sih ding uhi. 

13Khum ni ciengin ngahnu melhoite le tangvalte dangta-in a husam ding uhi. 

14Samaria’ pasien Ashimah minin kiciem a, “Dan aw, na pasien pen a hing zing 
ahi ma bangin,” a cite le “Beer-sheba lampi a hing zing ahi ma bangin,” a ci amate 
a pua ding vua, a thokia nawn sih ding uhi,” a ci hi. 

Amos 9 

Israel’ Kisietna 

1Keima in maitam gei-a a ding TOPA ka mu a, ama in: Biehinn bulpite a kilin 
dongin khuompiluzang zepnate satcim inlen, mizosie’ lutungah tuate tusah in; 
Keima in a suohta teng namsau tawh ka that ding hi; koima khat beh tai mang 
loin, koima khat beh suohta lo ding hi. 

2Misikhuo sungah lei to nan ule, khum panin ka khut tawh ka ladawh veve ding 
hi; vantung dongah kato nan ule, khum panin ka khiesuh veve ding hi. 

3Carmel muolvum ah kiphuol nan ule, khum panin sui-in ka ladawh veve ding 
hi; ka muna panin tuipi tawngah kiphuol nan ule, khum sungah tuipi-gulpi thu 
ka pie ding a, tua gul in ka tusah veve ding hi. 

4A galte uh mai-ah salin pei nan ule, khum sungah namsau thu ka pie ding a, 
amate ka thatsah veve ding hi; amau’ hoi nading hi loin, a siet nadingun amate 
mittuhna-in ka nei ding hi. 

5Vanglien TOPA Pasien in leitung a tham ciengin tui suohin, leitunga a teng 
zosiete a kap amau vua, a unpi-un Nile gun bangin khang vapualin, Egypt gama 
Nile gun bangin a kiemsuhkia uhi. 

6Ama in vantungah inndan tungnung lam a, leitang tung lamah vanthamzawl 
phut hi; tuipi panin tuite hlan a, lei maitanga tuate a sungsuh pa, tam banga a 
bawl pa’ ama’ min TOPA ahi hi. 

7Israel mite aw, kei adingin Ethiopia mite tawh a kibang hi lo na hi uh amah? 
TOPA in ci hi. Keima in Israel-te, Egypt pan, Philistia-te, Caphtor pan le Aram-te, 
Kir panin peipi to hi lo ka mah? 

8 TOPA Pasien in mawna a nei kumpi gamte mittuhna-in nei ding a, lei maitang 
panin Jacob innkuonte simlo, ka sumaimang ding hi, TOPA in ci hi. 

9Azieh pen keima in thu ka pie ding a, nam zosie lahah Israel innkuonte, gawdal-
a ki zoi bangin ka zoi ding a, ahi vangin suongtang khat zong tuolah a kie sih ding 
hi. 

10“Sietna in eite ei pha sih va,” a ci ka mi mawneite zosie, namsau-in a si ding uhi. 

David’ Kumpigam A ngai Bangkia 

11Khum ni ciengin a puasa David’ buh phongto-in a vang teng ka phawbih ding 
a, a kisie teng zong phongto-in tanglai huna bangin ka lamphakia ding hi; 

12tua khu amate in Edom a omlai teng le ka mina a kihlan minam zosie a luo thei 
nading uh ahi hi, tami a bawl TOPA in ci hi. 

13Lokai pa in bu-at pa a makhel ding hun, lengga cilpa in a khaici tupa a makhel 
ding hun ang tung valon ding hi, TOPA in ci hi. Muolsangte panin lenggazu hlum 
taasuh ding a, muoltang zosie panin lenggazu luong ding hi. 

14Agam vuah ka mi Israel-te ka tutkia ding a, amate in a kisiesa khuopite 
lamphakia-in a tang ding uhi. Amate in lenggui suonin a zute a dawn ding vua, 
um bawlin a gate a ne ding uhi. 

15Ka piehsa leitang panin amate ka phungkal ngai ta sih ding a, a leitang tung 
vuah amate ka suon ding hi, TOPA na Pasien un ci hi. 

Obadiah 

Obadiah 1 

A Kiphasah Edom Kisuniem ding 

1Obadiah’ Mangmuna. TOPA Pasien in Edom tawh kisai tam bangin ci hi: Kote 
in TOPA kung pan thupuoh ka za zo ta vua, minamte lahah kamtai khat kisawl zo 
ta hi: “Tho un! Ama do dingin kuon va vui!” a ci hi. 

2Minamte lahah a neu penin kang bawl valon ding hi; nang pen nahpitahin ang 
kisimmaw ding hi. 

3A pawhkeh suongpi kawm lahah tengin, munsang lahah a teng pa aw, na 
lungsim kiphatsahna in nang ang solgawp ta hi. Nangma in na lungsim sungah, 
“Koi in lei-ah ei khiesuh ding ahei?” na ci hi. 

4Muvanlai bangin a sangna munah lengto-in, aasite lahah bu na bawl zongin, 
khum panin kang khiesuh veve ding hi, TOPA in ci hi. 

Kibuluna le Kithana tawh Edom’ Gitlona Kithuhkia ding 

5Zan lai-in na kungah gutate le misuomte hing pei uleh, ang bangci kisuhsiet ta 
diei! Amate in a deite beh uh ang guhpieh sih ding uh amah? Lengga khawmte 
na kungah hing pei uleh, a sangh teng a nuasie sam sih ding uh amah? 

6Esau bangci kibulu ahi a, a guogil teng a kilonpieh sieng ta khula! 

7Na kipawlpi teng in ang solmang vua, gamgi dongin ang notmang uhi; amate in 
nang ang pawlbawlte zong a thazaw gawp ta uhi; na an a nete in zong ang thang 
siet ta vua, nang in lah na theitel zo sih hi. 

8Khum ni ciengin keima in Edom sung panin mipilte le, Esau’ Muol tung panin 
theitelna ka sumang ding hi, TOPA in a ci hi. 

9Teman khuo aw, na galhangte a lungkie ding vua, tuaci’n Esau Muol panin mi 
zosie kisumai ding hi. 

Edom in a Sanggampa Limbawl Lo 

10Nang in sanggampa Jacob tungah kithana le tatsietna na zah ziehin, zumna in 
nangma ang khu ding a, khantanin ang kisumang ding hi. 

11Melmahte in a neisate a puohmang ni, a tunkotah gamdang mite a lut ni, 
Jerusalem luo nadingin ai a kisan ni, nang a gei-a na din ni-in nang zong amate 
khat tawh a kibang na hi ta hi. 

12Ahi vangin ama’ vangsiet ni-in, na sanggampa tungah na thangphat ding 
kilawm lo hi. Amau’ kisiet ni-in Judah mite tungah na kipah ding kilawm lo hi. 
Amau’ genthei ni-in na kisahthei ding kilawm lo hi. 

13Ka mite a tuosiet ni-in a tutkot vuah na lut ding kilawm lo hi; ama’ tuosiet ni-
in Judah’ gimna tungah na thangphat ding kilawm lo hi; ama’ tuosiet ni-in a 
neisate na lahpieh ding kilawm lo hi. 

14A suohtate khah tan dingin lamsuom tenga na din ding kilawm lo hi; lungkham 
ni-in a hinglaite na pieh ding kilawm lo hi. 

15Azieh pen minamte do nading TOPA’ ni ang nai ta hi. Na bawl bangin nang 
tungah ang kibawl ding hi; nasepnate na luzang ma-ah ang tukia ding hi. 

16Azieh pen ka muol siengtho tunga na dawn bang lienun, na kimvel vua minam 
zosie in a dawn suoh ding uhi; amate in dawnin a nawmval ding vua, a pieng 
ngailote tawh kibang ding uhi. 

Israel’ a Tawpna Guolzawna 

17Ahi vangin Zion Muol tungah a suohtate a om ding vua, khum mun pen mun 
siengtho ahi ding hi; tuale Jacob innkuonte in mi kilahpieh leitang luo ding uhi. 

18Jacob innkuonte pen mei tawh a kibang ding vua, Joseph innkuonte zong 
meikuong tawh kibang ding uhi; Esau innkuonte ahi ule butu tawh a kibang ding 
uhi; amate in tuate halin tuate a katum ding hi. Esau innkuon sungah a suohta 
om lo ding hi. Bangzieh ahei cile TOPA gensa ahi hi. 

19Negeb gama a tengte in Esau Muol a luo ding vua, Shephelah a tengte in 
Philistia gam a luo ding uhi; amate in Ephraim gam le Samaria gam luo-in, 
Benjamin in Gilead gam a luo ding hi. 

20Halah gama a om saltang Israel-te in Phoenicia gam Zarephath dong a luo ding 
uhi; tuale Sepharad khuo-a om Jerusalem saltangte in Negeb gama khuopite a 
luo ding uhi. 

21Esau’ Muol a uh dingin Zion Muolah hutdamsa mite, a kato ding uhi; tuale 
khum kumpi gam pen TOPA-a’ ahi ding hi. 

Jonah 

Jonah 1 

Pasien Kung Panin Jonah Taisawm 

1Tu-in Amittai’ tapa Jonah kungah TOPA’ thu tung a, 

2“A lien mama Nineveh khuopi ah tu mama-in va pei ta’nlen, tua khuopi 
langkhatah va tangko in; azieh pen ka mai-ah a gitlona uh ang tungto ta hi,” a ci 
hi. 

3Ahi vangin TOPA opna panin Tarshish lamah a taimang dingin Jonah a dingkhie 
hi. Joppa lamah ama peisuh a, Tarshish a zuon ding tembaw khat mu hi; tuaci’n 
ama in tembaw sap pie-in a tungah kato a, TOPA kung panin a taimang dingin 
amate tawh Tarshish khuo ah a pei hi. 

4Hinanle TOPA in tuipi tungah huipi hat mama khat langsah a, tua a gimnei huipi 
in tuipi a nawh ziehin tembaw a sie dingin a kisa hi. 

5Tua ciengin tembaw nasemte zau-in a pasien kung ciet vuah a kiko uhi. Amate 
in tembaw a zan tuom nadingin tembaw sunga a om vante tuipi sungah a pai uhi. 
Khum hun laitahin tembaw sung inndan neita penah Jonah kumsuh a, tuale na 
lumin na kimu hit hiet hi. 

6Tembaw uhpa pei-in ama kungah, “Bangci banga hici kimut ziuzieu thei na hei? 
Tho inlen, na pasien kungah thu ngen ven! Tua pasien in eite si loin i suotah thei 
nadingin ei ngaisutpieh maw lo ding hi,” a ci hi. 

7Tembaw nasemte in, “Hing pei un, koi zieha tami tuosietna hing tung ahei, ci i 
thei nadingin ai san vai,” ci-in khatlekhat kiho uhi. Tuaci’n amate in ai a san ule 
Jonah tung a tu hi. 

8Tua ciengin amate in a kungah, “Bang zieha tam bang tuosietna eite tunga hing 
tung ahei, ei gen in. Nang bang sem na hei? Hei pana hing pei na hei? Na gam 
bang ahei? Nang koi minam na hei?” a ci uhi. 

9Ama in, “Kei Hebrew mi ka hi a, tuipi le leigaw a bawl vantung’ Pasien 
ahi TOPA ka bie hi,” ci-in a dawng hi. 

10Tua ciengin tua mite a zau zawkan lai vua, ama kungah, “Ta na bawl khu bang 
ahei!?” a ci uhi. Bangzieh ahei cile TOPA opna pana a tai ahi lam a gensa ahi ziehin 
amate in a thei zo ta uhi. 

11Tua ciengin amate in ama kungah, “Eite ading tuipi a dai thei nadingin bang 
kang law ding vuoi?” a ci uhi. Bangzieh ahei cile tuipi ah huipi hat semsem hi. 

12Ama in amate kungah, “Ei domto unlen tuipi sungah ei pai un; tua ciengin note 
adingin tuipi ang dai pai ding hi; azieh pen note tungah tami huipi gimnei ang 
lanna pen keima zieh ahi, ci ka thei hi,” a ci hi. 

13Ahi vangin tua mite in lei lamah tembaw a kinuale thei nadingin nahpitahin a 
hot paupau uhi, hizongle amate langkhatah tuihuol hat semsem ahi ziehin a 
hotzo sih uhi. 

14Tua ciengin amate TOPA kungah kiko-in, “TOPA aw, kang thum uhi, tam mipa 
sina ziehin kote ei mangthaisah sin, ci-in kang thum uhi. Maw nei lo mi khat’ 
sisan luonna ziehin mawna ei puosah sin; azieh pen TOPA aw, na lungkimna 
banga na bawl ahi hi,” a ci uhi. 

15Tuaci’n amate in Jonah domto-in tuipi sungah a khiesuh uhi; tuale tuipi kilawh 
vapualpi a dai pai lien hi. 

16Tua ciengin mite in TOPA a giing zawkan lai vua, TOPA tungah biehnate pie-in 
kiciemna a nei uhi. 

17  Ahi vangin Jonah valtum dingin TOPA in nga golpi khat a pie hi; tuale ngapi gil 
sungah Jonah ni thum le zan thum sung a om hi. 

Jonah 2 

Lungdamkona Lapi 

1Tua ciengin Jonah in ngapi gil sung panin TOPA a Pasien kungah thu ngen a, 

2ama in “Ka cimawna panin TOPA ka hlan a, ama in kei ei dawng hi; Misikhuo’ 
gilpi sung panin ka kiko a, ama in ka aw ei za hi. 

3Tuipi thuh a laikim tahah kei nei sepdawh a, tuikhang in kei ei kimkot hi; na 
tuihuol zosiete le na tui kilawhte in ka tungah ei viel hi. 

4Tua ciengin keima in, ‘Na opna panin ei kinotmang hi; na biehinn siengtho kang 
bangci nua-etkia thei ding ahei?’ ka ci hi. 

5Ka tungah tui in ei tuomcip hi; tuili thuh in ei imtawm hi; ka lu kimvelah tuipi 
lopate in kei ei vielcip ta hi. 

6Muolsang bulte ah ka kumsuh a, kumtawnin kot ei khalu thei kotgolh a nei gam 
sungah ka va kumsuh ta hi; hizongle TOPA ka Pasien aw, tua Leihawmpi sung 
panin nang in ka hinna nei hunkhie hi. 

7Ka lung a kieh ciengin TOPA ka phawh hi; tuale na biehinn siengtho sung 
nangma kungah ka thungetna ang tung hi. 

8Kimanna a nei lo milim biete in amau’ dihtatna a nuasie uhi. 

9Ahi vangin keima lungdam kona tawh nangma kungah biehpiehnate ka pie ding 
hi; ka kiciemnasa ka tangtun ding hi. Tatkhietna TOPA-a’ ahi hi!” a ci hi. 

10Tua ciengin TOPA in ngapi hopi a, tuale ama in leigaw tungah Jonah a luokhie 
hi. 

Jonah 3 

Nineveh a Kikhelna 

1Jonah kungah a niveina TOPA’ thu tung a, 

2“Tho inlen khuopi lien Nineveh ah pei-in, tua khuopi ah na kunga kang gensa 
thu va tangko in,” a ci hi. 

3Tuaci’n TOPA’ kammal dung zui-in Jonah kuonin Nineveh khuopi ah a pei hi. 
Nineveh khuo pen khuopi lien mama khat hi a, keng tawh ni thum sung kikantan 
khop hi. 

4Khuopi sunga lut dingin Jonah kipan a, ni khat sung lam a pei hi. Tuale ama in, 
“Ni sawmli zaw ciengin Nineveh khuopi kisusie ding hi,” ci-in a kiko hi. 

5Tuale Nineveh khuomite in Pasien a um uhi; amate in antan ding thu tangko-in, 
mi zosie, a neu a lienin la-ip puon a sil uhi. 

6Nineveh khuo kumpipa in tua thu a zah ciengin a kumpi topha panin dingin a 
puontuol sutdawh a, ama le ama in la-ip puon silin vut lahah a to hi. 

7Tua ciengin ama in Nineveh khuopi sungah tangtawhna khat a bawl hi: 
“Kumpipa le a miliente thukhenna dung zui-in: Mihing ahi a, ganhing ahi zongin, 
bawnghon ahi a, tuuhon ahi zongin, koima in bangma kici khat zong ciem thei lo 
ding hi. Amate in an ne loin tui zong a dawn sih ding uhi. 

8Mihingte le ganhingte in la-ip puon silin Pasien kungah nahpi-in a kiko ding uhi. 
A gitlo gamtatnate ule a khut utawh a bawl uh tatsietnate panin mi zosie a kihei 
ding uhi. 

9Eite i manthai lo nadingin Pasien in a lungsim khelin a lungsona panin a kihei 
sih ding hi, ci koi in thei ahei?” a ci hi. 

10Amau’ sepnate le a gitlo gamtatnate uh panin a kiheina uh Pasien in a mu 
bepin, amate tungah a tung dinga a gensa sietna tunsah lo dingin a lungsim a 
khelkia hi; tuale ama in tua sietna a tungsah nawn sih hi. 

Jonah 4 

Jonah’ Lungthahna 

1Ahi vangin tam thu in Jonah lungkimsah lo a, ama a lungthah hi. 

2Ama in TOPA kungah thungen a, “Aw TOPA! Ka gama ka oplai-a ka thugen tami 
hi lo amah? A kipat cil panin Tarshish khuopi-a ka taisimna zong tami zieh ma 
ahi hi. Bangzieh ahei cile nang pen mi hepi thei le mi khuotuo siem, a lungduoi, 
le itna kip tawh a kidim, dan pieh lo nading lungsim khelin a baisa-a a om Pasien 
na hi, ci kang thei hi. 

3Tu-in, “TOPA aw, keima kung panin ka hinna ei la ta’n, azieh pen ka hin sangin 
si leng kei adingin a phazaw hi,” a ci hi. 

4Tuale TOPA in, “Na lungthah khu man na sah ma amah?” a ci hi. 

5Tua ciengin khuopi pulamah Jonah pusuohin ama adingin tua munah buhno 
khat a lam hi. Tua khuopi bang ang ci mawngmawng ei mah, ci-in a en dingin tua 
buh hlim nei-ah ama to-in a ngah hi. 

6 TOPA Pasien in sawlbawh khat bawl a, a lutunga a hlim ding, a lungkhamna a 
damsah dingin tua sawlbawh in Jonah lutung a khusah hi; tuaci’n khumi 
sawlbawh ziehin Jonah a lungdam mama hi. 

7Ahi vangin zingmawng khuo a vah ciengin Pasien in tua sawlbawh a vulgawp 
nadingin lungno khat in a susiesah hi. 

8Ni a suo ciengin Pasien in nisuona lam huisa langsah a, ni in Jonah’ luzang a 
kapsuh ziehin basamin si ding a ngen hi. Ama in, “Ka hin sangin si leng kei 
adingin pha tazaw va,” a ci hi. 

Jonah Kiphawhsie 

9Ahi vangin Pasien in Jonah kungah, “Sawlbawh tungtang na lungthah khu man 
na sa amah?” a ci hi. Tuale ama in, “Man sa na’ng, si nading khopin ka lungthah 
hi,” a ci hi. 

10Tua ciengin TOPA in, “Na gimpi vawt lo le na khansah thei vawt lo, zankhat thu-
a ang po, zan khat thu ma-a a mangthaikia tua sawlbawh khat pamai nasa hi. 

11Tuale keima in a sunga a zietlam le a veilam zong a khen thei lo mi tulza le tul 
sawmni val a opna le ganhing tampite a opna Nineveh khuopi lien khu pamaisa 
loin ka om ding amah?” a ci hi. 

Micah 

Micah 1 

1Judah gam kumpite ahi Jotham, Ahaz, Hezekiah-te’ hun laitahin Moresheth mi 
Micah tungah TOPA thu tung a, Samaria le Jerusalem tawh kisai a mangmuna tam 
bang ahi hi. 

Samaria Langkhatah Thukhenna Kipie 

2No mipi zosiete aw, za un; leitung le a sunga teng zosie aw, ngai un; TOPA Pasien 
in a biehinn siengtho panin note langkhatah teci pang taheh. 

3Azieh pen en un, a tenna mun panin TOPA ang pei ding a, ama in leitung mun 
sangte tuoncilin ang kumsuh ding hi. 

4Tua ciengin mei gei-a khuoinun zung bang le, kentawng pana tui kisung bangin, 
a keng nei-ah muolte zungmangin kuomte a pawhkeh ding hi. 

5Tam thu zosie Jacob’ khielna le Israel innkuonte’ mawna zieh ahi hi. Jacob’ 
khielna bang ahiei? Samaria hi lo amah? Judah munsang bang ahei? Jerusalem hi 
lo amah? 

6Tua ahi ziehin keima in Samaria khuopi, gamlah buathah kholna suohsahin, 
lenggui ciinna mun ka suohsah ding hi. Kuom sungah ama’ suongte ka sungsuh 
ding a, khuombulte ka laidawh ding hi. 

7A milimte zosie kisatguoi ding a, a thaman zosie zong mei tawh kihal ding hi. 
Tuale keima in a milimte zosie ka susie ding hi; ama in numei pahtatte’ thamante 
a khop ziehin, numei pahtatte’ thaman ding ma-in tuate kizangkia ding hi. 

Judah Khuopite Kisietna 

8Tam thu ziehin kapin ka mau ding hi. Puonsil loin ka kengguohin lam ka pei 
ding hi; si-alte bangin ka ham ding a, va-kalaohte bangin ka tau ding hi. 

9Azieh pen a kidamsah thei lo ama’ liemma in Judah gam dong law hi; tuami in 
Jerusalem khuo-a ka mite’ tunkot tung zo hi. 

10Gath ah tua thu gen sih unlen, zong kap sih un; Beth-leaphrah khuo sunga 
leivui lahah kilawmlia un. 

11Shaphir-a teng mite aw, guohtang le maizumin na lampi vuah peisuoh un. 
Zaanan-a a teng mite aw, pusuoh sih un; Beth-ezel kapin mau-in om a, na kung 
panun a kihuna kilakhie ding hi. 

12Azieh pen Maroth-a teng mite in sil hoi ang tun ding kal a ngahla mama vua, 
ahi vangin TOPA kung panin Jerusalem tunkot ah gimna a peisuh zo hi. 

13Lachish-a teng mite aw, sakolte a leeng ah bul un; note pen Zion tanute’ mawna 
kipatna na hi uhi. Bangzieh ahei cile note sungah Israel’ khielna kimu hi. 

14Tua ziehin Moreseth-gath tungah mangpha paina letsong na pie ding uhi; 
Israel kumpite adingin Achzip innkuonte pen kisolna ahi ding uhi. 

15Mareshah-a teng mite aw, note tungah guolzo pa khat kang puohkia ding hi; 
Adullam khuo ah Israel’ minthanna a tung ding hi. 

16Na kipahpi uh na tate adingin na sam heu unlen, na lu kieusah un; langta 
bangin na lu kieusah un, bangzieh ahei cile na kung panun amate suoh le salin 
kikai zo hi. 

Micah 2 

Tangpi Gitlonate Kimawsah 

1Gitlona le gamtat hoilo a gelte in gimna a thuoh ding uhi! Zingmawng khuo vah 
ciengin amate in a bawl pai uhi, bangzieh ahei cile amate in bawl theina thu a nei 
uhi. 

2Lo a deigaw uleh tuate a matpieh vazieu uhi; inn a deigaw ule tuate a lahpieh 
vazieu uhi; amate in innsuongpa le innte, mite le a goute a bawlsie uhi. 

3Tua ahi ziehin TOPA in tam bangin gen hi: Tu-in tam innkuon tungah sietna 
tunsah ka sawm a, note in khum panin na ngawng uh na pongsah zo sih ding uhi; 
tua khu hun sie ahi ziehin, na kiphatsah pei nawn sih ding uhi. 

4Khum ni ciengin amate in note ang tawhna uh la khat sa-in, a hlasiet huoi kaala 
tawh amate a kap ding vua, “Eite i kisie dihdeh uhi; TOPA  in ka mite’ gouluo ei 
khelpieh hi; tua khu ka kung panin bang a ci lahdawh adiei! Sala ei mante tungah 
i logamte hawm sieng ta,” a ci uhi. 

5Tua ahi ziehin TOPA’ mite kikhopna ah aisanin khau tawh a te ding koima na nei 
sih ding uhi. 

6“Thu hil sih un,” ci-in tam bangin thu hil uhi. “Mi khat in tam bang thute gen 
dingin kilawm lo hi; mindaina in ei nuaphah zo sih va,” a ci uhi. 

7Jacob innkuonte aw, TOPA’ thuohzawhna a tawp sieng ta amah? Tamte ama 
bawl ma amah? ci-in tam thute kigen ding amah? Thuman taha gamtate tungah 
ka kammalte in na hoi bawl hi lo amah? 

8Ahi vangin ka mite, gal banga do dingin na kuonto uhi; lungmuonga a omte, a 
puontuol hawhin, gal thu ngaisuta zong a nei lo lungmuonga a peite kung panin, 
a puontuolte uh na sut uhi. 

9Amau’ innnuom panin ka mite’ numeite na notmang uhi; a tasente uh tung 
panin kumtawnin ka minthanna na lamang uhi. 

10Tho unlen pei un; kisietna a nasie mama tawh a susie sientho lona om ahi 
ziehin, tam mun tawlngahna ding mun hi lo hi. 

11Zuouthu hawmpi genin mi khat pei kawikawi a, keima in “Lenggazu le 
khamtheizu thu kang hil ding hi,” ci-in thu ang gen leh, tua bang mipa pen tam 
mite adingin a thuhil pa uh ahi ding hi! 

A Omlai Israel ading Kamciem 

12Jacob aw, na unpi-un kang kaikhawm valon ding hi, Israel a omlai teng zong 
kang kaikhawm ding hi; tuubuh sunga tuu khum bang le lonona muna tuuhon 
bangin amate ka koiton ding hi; khum mun pen mi husa tawh a kidimkia ding hi. 

13A masang vuah a honpieh pa a pei ding hi; tunkot phukehin a kantan ding vua, 
tua tunkot panin a pusuoh ding uhi. A mai vuah a kumpipa uh a pei ding a, 
TOPA pen amau’ lutang hi ding hi. 

Micah 3 

Gam-uh Gilote le Kamsangte 

1Keima in tam bangin ka gen hi: No Jacob lutangte le Israel innkuon sunga a uhte 
aw, ngai vawi un! Note in thutang na thei ding uh kilawm hi lo amah? 

2No, a hoi nate muda-in a hoi lo nate a dei mite, ka mite’ vun lempiehin, a gu tung 
vua tel le vo a kheupiehte aw, 

3note in ka mite’ sa na ne vua, beela kihuon ding sa le khangbeela kikang ding sa 
bangin na semnen uhi. 

4Tua ciengin TOPA kungah a kiko vua, hizongle ama in a dawng sih ding hi; a siet 
gamtat ziehun, khum hun ciengin ama in a kung panun a maitang a phuol ding 
hi. 

5Neh ding themkhat a nei ciengun, “Lungmuon om” ci-in kiko-in, a kam sung 
vuah neh ding a koipieh lo mite tungah gal bawng ding thu a gen, ka mite lam a 
pielsah kamsangte tawh kisai-in, TOPA in tam bangin gen hi. 

6Tua ahi ziehin note tungah mangmuna om loin zan ang tung ding a, note tungah 
kihilna om loin khuomiel ang tung ding hi. Kamsangte tungah ni tum ding a, 
amate tungah sun zong a miel ding hi; 

7thumute a muolpho ding vua, aisante maizum ding uhi; Pasien tung panin 
dawnna a op lo ziehin, amate in a unpi-un a kam a hum ding uhi. 

8Ahi vangin kei ka hileh, Jacob’ khielna le Israel’ mawna a pulah dingin, 
vanglietna, TOPA’ hlagau, thutang le hatna tawh ka kidim hi. 

9No Jacob innkuon a uhte, thutang huo-in thuman a leheite aw, tam thu khu za 
un. 

10Sisan luonsahna tawh Zion na lam vua, khielna tawh Jerusalem na lam uhi! 

11A khuopi uh a uhte in guhgol tawh thukhenin, thaman nga nadingin a siempute 
in thu a hil vua, a kamsangte in sum nga nadingin thuphuon a gen uhi; 
hinanle TOPA tungah a kingam bangin a om vua, “A tahtahin eite tawh TOPA ang 
om hi! Eite tungah gimna kici hing tung sih va,” a ci uhi. 

12Tua hi a, note ziehin lo bangin Zion kihlo ding hi; Jerusalem, buathah kholna 
suoh ding a, biehinn muol, gammang suoh ding hi. 

Micah 4 

Thumanna Zieha Kilemna le Bihna 

(Isa 2:2-4) 

1Ang tung ding hunah TOPA’ biehinn opna muol pen muolte lahah a sangpenin 
kikoi ding a, muoltangte tungah kisangkhan ding hi. Khum munah mite a pei 
ding vua, 

2minam tampite zong ang pei in: “Hing pei un, ama in a lampi ei hilin, a lampite 
i zui thei nadingin, TOPA’ muol tung, Jacob Pasien’ biehinn ah va kato va vui,” a ci 
ding uhi. Azieh pen Zion panin thuhilna ang pei ding a, Jerusalem panin 
TOPA’ kammal ang pei ding hi. 

3Ama in mi tampite kikalah thu khen ding a, gamlapi-a om minam thahatte kikal 
kihaunate vengsah ding hi; a namsaute uh lo kaina tuzumin a kheng ding vua, a 
teipite uh singba heuna namkawi-in a kheng ding uhi; minam khatlekhat kidona-
in namsau lam nawn loin, gal simdan ding zong a sin nawn sih ding uhi. 

4Ahi vangin a lenggui hlim nei ule a theikung hlimte uh nei-ah a unpi-un a to 
ziuzieu ding vua, koima in a zausah sih ding hi; azieh pen Vanglien TOPA Pasien 
in a kam tawh a na gensa ahi hi. 

5Azieh pen minam zosie amau’ pasien min ciet tawh a kalsuon uhi, eite i hi leh a 
tawntungin TOPA i Pasien’ minin i kalsuon zing ding hi. 

Saltan Zaw Angai Bahkia ding Kikamciem 

6Khum ni ciengin keima in khelbaite ka khawm ding a, a kidelmang mite le ka 
bawlsiet mite ka kaikhawm ding hi. 

7Khelbaite, a omlai minamin ka bawl ding a, a kidelmang mite, a thakhau minam 
khatin ka bawl ding hi; tuale Zion Muola amate tungah tu le a tawntungin TOPA a 
maang den ta ding hi. 

8Tuuhon cinna tausang, Zion’ tanu opna muol aw, nangma tungah ang tung ding 
hi. Nangma kungah nidanga kumpi thuneina ang tung ding a, Jerusalem tanu’ 
kumpi gam ang tung ding hi. 

9Bang dinga kap vapuoh na hei? Na sungah kumpi om lo amah? Na thu kuppi pa 
mangthai-in, nausuoh natna in a tut numei bangin natna in ang tun ta amah? 

10Jerusalem tanu aw, numei nausuoh bangin kipeh inlen tau in; azieh pen khuopi 
panin nang na pusuoh ding a, gamlah ah giephuol satin Babylon khuopi lam na 
zuon ding hi; khum munah na suohta ding a, khum munah TOPA in na galte khut 
sung panin ang tan ding hi. 

11Nang ang sim dingin minam tampi a kikhawm vua, “Ama buasah vai-in, i mit-
in Zion kaihlit vai,” a kici uhi. 

12Ahi vangin amate in TOPA’ ngaisutnate a thei sih uhi. Ancilna phuola bulomte 
a kikaikhop bangin kaikhop dinga a gel lam amate in a thei sih uhi. 

13Zion tanu aw, tho-in cil in, azieh pen na ki sia-in ahi a, na kephang sumngo-in 
ahi zongin ka bawl ding hi; mi tampite tuoncilin, TOPA tungah amau’ neisate na 
pie ding a, leitung buppi a uh TOPA tungah amau’ hauna teng na pie ding hi. 

Micah 5 

1  Tu-in na kimvelah kul tawh ang ki-im hi; i langkhatah sim dingin ei kikuikhum 
hi; amate in ciengpum tawh Israel gam uhpa’ pheta a sat uhi. 

Bethlehem Pan Uhpa 

2  Bethlehem Ephrathah aw, Judah bete lahah a neu pen na hi vangin, nang sung 
panin Israel a uh ding mipa khat ang pieng ding a, ama ang kipatna pen 
tangtawng ni masa lai ahi tabo hi. 

3Tua ahi ziehin tua nu in nausuo natna thuohin, a suo hun a tun masangsie, 
amate don loin koi phot ding hi; tua ciengin Israel mite kungah a unau omsun 
teng ang kilekia ding uhi. 

4 TOPA’ hatna le TOPA a Pasien’ min thupi sungah ama ding ding a, a tuuhonte a 
vah ding hi. Tuale amate bihtahin a teng ding uhi, azieh pen leimong dongah ama 
mi thupi hi ding hi; 

5Tuale ama pen kilemna khat ahi ding hi. I gam sungah Assyria-te ang pei-in, i 
leitang ang tot uleh, amate do dingin tuucing sagi dingsahin, makai giet i koi ding 
uhi. 

6A namsau utawh Assyria gam a uh ding vua, namsau dawsa-in Nimrod’ gam a 
uh ding uhi; i gamah amate ang lutin i gamgi sung ang tot uleh, Assyria-te kung 
panin amate in eite ei hunkhie ding hi. 

Mailam a Omlaite Dinmun 

7Tua ciengin mi tampite in a imtawm, Jacob suon a omlai teng pen mihingte 
tunga kingam lo, mi koima tunga lametna a nei lo, TOPA kung pana ang pei daitui 
le lopa tunga a kie guomal tawh a kibang ding uhi. 

8Mi tampi in a imtawm, minamte lahah a om Jacob suon a omlai teng pen gamlah 
gamsa lahah a om humpi tawh a kibang ding vua, tuuhonte lahah a om humpi 
khanglaite tawh a kibang ding uhi. Tuute a tuokhah ciengin tuoncilin ehmal a, a 
hun ding koima om lo hi. 

9Na kidopite tungah na khut na lamto ding a, na galte a unpi-un kisumaimang 
ding hi. 

10 TOPA in a cina ah, khum ni ciengin na kung panin na sakolte sumaimangin, na 
sakol leengte ka susie ding hi; 

11na gam sunga khuopite sumaimangin, na mun muonhuoi zosie uh ka phelmang 
ding hi; 

12na khut panin mibum theite sumaimangin, aisan theite na nei nawn sih ding 
hi; 

13note lah panin na milimte sumaimangin, na biehna songte uzong ka 
sumaimang ding a, khut tawh na bawlsa uh nate mai-ah na kun nawn sih ding 
uhi; 

14note lahah a om na khuom siengthote uh phungkalin, na khuopite uh ka susie 
ding hi. 

15Ka thu a mang lo minamte tungah lungthahna le thangpaina tawh phu ka la 
ding hi. 

Micah 6 

Pasien in Israel a Tawhna 

1 TOPA thu gen bang ahei ngai in: Dingin muolsangte mai-ah na thu sung inlen, 
na aw muoltangte zasah in. 

2No muolsangte le a kip leitung bulpite aw, TOPA in mi a nielna ngai vawi un; 
azieh pen a mite tawh TOPA thu kiniel a, Israel-te tawh thu kisel ding hi. 

3“Ka mite aw, note bang kang law ahei? kang bangci lungkhamsah ahei? ei 
dawng vawi un! 

4Azieh pen Egypt gam panin kang peipi to a, saltanna inn panin kang tankhie hi; 
na mai vuah Moses, Aaron, le Miriam-te kang sawl hi. 

5Ka mite aw, Moab Kumpipa Balak in bang teng na gel a, Beor’ tapa Balaam in 
bang na ci dawnkia-in, TOPA’ hutdamna nasepte na thei nadingun, Shittim panin 
Gilgal dongah bang thu na pieng ahei, ci tu-in phawhkia un,” a ci hi. 

Pasien in Bang Kalh 

(Amos 5:24) 

6“TOPA mai-ah bang tawh va pei-in, a sangpen Pasien mai-ah bang tawh va kun 
ding ka hei? Meihal biehnate le kumkhat a pha bawngno tawh a mai-ah va pei 
ding ka mah? 

7Tuutang tulkhat, gun tulsawm dim sathau tawh TOPA lungkim ding amah? Ka 
tatkhielna ziehin ka tapa tapen le, ka hla’ mawna ga ziehin ka hinsa ka ta pie ding 
ka mah?” ka ci hi. 

8Mihing aw, ama in bang pen hoi ahei, ci ang genzo ta hi; tuale thu tanga khen 
ding le migit ding deigaw-in, kiniemkhiehin na Pasien tawh na zawton ding ci 
simlo nang tungah TOPA in bang ang kalh ahei? 

Guhtatna le Tatsietna Dan Kipie ding 

9Khuopi sungah TOPA’ kiko a, 

(na min zatahna pen pilna tahtah ahi hi): Minam le khuopi sunga ang kikhawmte 
aw, za vawi un! 

10Migilote’ inn sunga om gitlona tawh a kinga goute le a kisamsie tawitena 
themkhatte mangngil thei ding ka mah? 

11A gihna man lo tawikhainate le a tena a man lo ip a zangte ka mawh koi ding 
amah? 

12Na mihaute uh tatsietna tawh kidim hi; na khuosung mite in zuouthu vive a 
gen vua, a kam sung vua a leite uzong zuouthu tawh a kidim hi. 

13Tua ziehin na mawnate ziehun hing sat gawpin, a hawmkieu-a kang opsah ding 
uh ka kipan ta hi. 

14An na neh mawh vangun na kham sih ding vua, na sung vuah na gil uh a kiel 
zing ding hi; khol zong nan locin na kemcing sih ding vua, na kepsunte uzong 
namsau tungah ka pie ding hi. 

15Na tu mawh vangun na at sih ding uhi; Olive ga na cil mawh vangun, sathau na 
si sih ding uhi; lengga na cil mawh vangun, na dawnkha sih ding uhi. 

16Azieh pen Omri’ ngaina kip teng le Ahab innkuon’ gamtat zosie na kemcing 
vua, a thumop zosie na zui uhi. Tua ahi ziehin a hawmkieu-in hing koi-in, 
na sunga a teng mite’ ehneh ho-in ka bawl ding hi; tuaci’n ka mite’ kisimmawna 
na thuoh ding uhi. 

Micah 7 

Mite Kisietsiengna 

1Gim ngapa hi tang e! Bangzieh ahei cile, khal lai-a singga a kilaw zaw le, lengga 
sangh a kikhop zaw ka bang ta a, ka neh ding lengga bawh ka mu ta sih hi; ka 
dugaw thei min masa zong a om ta sih hi. 

2Gam sung panin mi citahte a mangthai ta vua, mi thuman koima a om nawn sih 
hi; sisan suo nadingin mi a buh kawikawi vua, khatlekhat lenthang a kisie uhi. 

3A sie bawl ding pen a khut siem thei mama uhi; uliente le thukhente in guhgol 
a ngen vua, thuneite in amau’ dei teng a kigen vazieu uhi; tua ci bangin amate in 
thutang a lehei vazieu uhi. 

4Mihoi pena kineite ling tawh kibang a, thuman pena kineite daithaw-imna ling 
tawh kibang hi. Amau’ galvilte ni, amau’ dan thuoh ding ni, ang tung zo hi; tu-in 
amau’ buoizah hun ang nai mama ta hi. 

5Na guolpa muong sinlen, na itte zong muong sin; na angkawi na zi tung panin 
na kam kotkhahte kemcing in; 

6bangzieh ahei cile tapa in a pa simmaw bawlin, tanu in a nu langpan a, a monu 
in a innpi nu a langpan hi; na innkuonpi teng ma na gal a suoh hi. 

7Ahi vangin kei ka hile TOPA ka en ding a, ka hutdamna Pasien ka lamen lenlon 
ding hi; ka Pasien in kei ei za ding hi. 

Kisiakiana le Pasien Muonna 

8Ka galpa aw, kei tungah kipah sin; ka pua ciengin ka thokia lel ding hi; khuomiel 
ah ka to ciengin, TOPA pen khuovah ahi ding hi. 

9Ama tungah ka maw zo ziehin kei lamah ama hing pangin, ama in kei adingin 
thu a khen masangsie, TOPA’ lungthahna ka thuoh kul ding hi. Ama in kei 
khuovah ah ei peipi ding hi; ama in dih ei tansahna ka mu ding hi. 

10Tua ciengin ka galte in mu-in, ka kungah, “Na Pasien hei-a om ahei?” ci-a ei 
dong nu maizumna in khucip ding hi. Ka mit in ama’ puana mu ding hi; lamdunga 
buonnawi a kitotcil bangin tu-in ama kituoncil ding hi. 

Angai Bahkia nading Kamsanna 

11Na kulbang a kicienkia ni ang tung ta hi! Khum ni ciengin gamgi kigolkeh mama 
ding hi. 

12Khum ni ciengin Assyria gam panin Egypt gam dong, Egypt gam panin Gunpi 
dong, tuipi khat pan tuipi khat dong, muolsang khat pan muolsang khat dongin, 
nangma kungah amate ang pei ding uhi. 

13Ahi vangin a tunga teng mite le amau’ sepna ga ziehin, leitung gamkhing le 
gamdai suoh ding hi. 

14Na ciengkhut tawh na mite tuu bangin cing in, nangma-a’ ahi na tuuhonte, um 
lei laikim gamlahah a guohtangun teng uhi. Tanglai hun ma bangin Bashan le 
Gilead ah amate an maisah in. 

15Egypt gam pan nang peito lai bangin, na lamdangte ko ei lah in. 

16Minamte in a mu ding vua, amau’ thahatna zosie a zumpi ding uhi; a kam sung 
vuah a khut uh koi-in, a bil uh a bing ding hi. 

17Gul bangin leivui a lieh ding vua, leitunga a bawhva teng tawh kibang ding uhi; 
a kulpite panun citun kawmin ang pusuoh ding uhi; a zau seng ziehun TOPA i 
Pasien lam ang kihei ding vua, amate in note zong ang giing ding uhi. 

Pasien’ Lainatna le a Itna Kip 

18Nangma’ neisa a omlai teng’ khielna maisahin, amau’ thupalsatnate a maisah 
thei nang bang Pasien a om amah? Hepina lah ding ama dei lam ahi ziehin, 
kumtawnin ama a lungthah zing sih hi. 

19Ama in eite tungah lainatna ei neikia ding hi; i mawnate uzong a keng nei-ah 
tuoncil ding hi. Kote’ mawna zosie, tuipi thuh sungah na sepmang ding hi. 

20Tangtawng panin ka pu ka pate tunga na ciem bangin, Jacob tungah thumanna 
le Abraham tungah a kip citahna na lah ding hi. 

Nahum 

Nahum 1 

1Tam pen Nineveh tawh kisai thuphuon hi a, Elkosh khuomi Nahum’ mangmuna 
laibu ahi hi. 

A Nasie Pasien’ Lungthahna 

2 TOPA pen a thangsie le phulah hat Pasien ahi a, TOPA in phula a, a lungthah 
mama hi; ama a langpangte tungah TOPA in phu la a, a galte tungah ama a 
thangpai hi. 

3 TOPA lungthah bai loin, ahi vangin vanglien mama a, tuale TOPA in a khielte dan 
pieh loin mawh hla lo ding hi. A lampi pen pingpei lah le huipi lah ahi a, 
meiilumte pen a ketot leivui ahi hi. 

4Ama in tuipi hosie-in kanggawsah a, gun zosie a kanggawsah hi; Bashan le 
Carmel muolte gawta a, Lebanon paape vulnang hi. 

5Ama mai-ah muolte kiling a, muoltangte a tuisuoh hi; ama mai-ah leitang, 
leitung le a sunga a teng zosie a kilawh uhi. 

6A thangpaina mai-ah koi ding zo ding ahei? A lungthahna koi in thuoh zo ding 
ahei? Meikuong bangin a thangpaina kisung a, ama ziehin suongpite a pawhkeh 
hi. 

7 TOPA hoi a, lungkham hunin kibuhna mun muonhuoi ahi hi; ama sunga a kibu 
mite ama in a humbih a, 

8tuikhang sung nangawnah a langte mangthaisah ding a, khuomiel lahah a galte 
a delmang ding hi. 

9Bang dinga TOPA na do sawm ahei? Ama in maimangsah ding a, a langte koima 
nivei dingkia zo lo ding hi. 

10Amate ling bangin kikanbawmin, lenggazu khamte bangin a om vua, butu 
gawta bangin a katum uhi. 

11Nang kung panin TOPA a langpan dingin, thusie bawl sawm mi khat pusuoh zo 
hi. 

Judah ading Lungdamna Thu 

12 TOPA in tam bangin ci hi, “Amate bangci hatin hatin tam zong nan ule, amate 
kisusie-in a mangthai veve ding uhi. Keima in kang bawlsiet ngai vangin, kang 
bawlsie nawn sih ding hi. 

13Tu-in na tung panin ama’ hahkol ka hliehtawng ding a, ang kikhina khaute ka 
botsan ding hi,” a ci hi. 

14 TOPA in nang tawh kisai thupie zo hi: “Na min kizom suoh nawn lo ding hi; na 
pasien-te’ inn panin a bawltawm milim le a kisung milim ka sumaimang ding hi. 
Kimanna nei lo na hi ziehin na hankhuh ka bawl ding hi,” a ci hi. 

15  Muolte tungah lungdamna thu a puoh, kilemna a phuongzah mipa’ keng en 
un! Judah aw, na pawite bawl inlen, na kiciemnate uh tangtungsah in, azieh pen 
migilote in ang sim ngai nawn sih ding hi; amate kisumaimang zo hi. 

Nahum 2 

A Gilo Khuopi Kisuhsietna 

1Nang ang sim dingin a susie ding pa khat ang kuonto zo ta hi. Na kul cing inlen, 
lampi zong vil in; a kawng gah inlen, na tha nei zosie san in. 

2(Azieh pen a susie mite in amate susie-in amau’ baate a suhsiet vangun, TOPA in 
Israel’ thupina bangin Jacob’ thupina zong a ngai bangsahkia ding hi.) 

3A galhangte’ lumte khu a san ahi hi; a galkapte in puonsan a sil uhi, Gal sim 
dingin amate a kiguolsah ni-in sakol leengte tunga siate te lihleh hi; gal sakolte in 
gal sim ding ngahla-in a keng uh a sai vapial uhi. 

4Gawldung cin tengah sakol leengte a mot tai vua, tuol-awng tengah amate 
suhtai totai kawikawi uhi; a melpuoh uh meisel kuong tawh kibang a, tunphe 
bangin a phe leplep uhi. 

5Ama in a uliente hlan hi; mailamah a pei ciengun kipalpua uhi; kulpi a kidenna 
vua, a lum utawh a kidal uhi. 

6Gun tunkotte kihong a, kumpi innpi kiling hi. 

7Sala pei dingin khuopi thukip kipie a, a sila numeite kikaimangin, vahui bangin 
mau-in a awm a beng uhi. 

8Nineveh khuopi pen a tuite a kang sieng buol tawh kibang hi. “Khawl un! Khawl 
un!” a kici vangin koima kinuahei lo hi. 

9“Ngunte lahpieh unlen, khamte lahpieh un! A goute un tawp hun nei lo hi! Van 
manpha cinteng tam valuh sam e!” ci hi. 

10Suhsietna, hawmsuona, le kisietna! Lung tawpin khupte tun a, kawng zosie 
kilingin, maitang zosie a muolmang hi! 

11Koima in nawngkaisah loin, humpite le humpi note a va kawikawina mun khu 
hei sungah om a, humpite kuo le humpi khanglaite’ leihawm bang suoh a ta ahei? 

12Humpi in a note adingin a khamkhop ding uh sa ehmal a, humpi anute adingin 
a samat a lawlmeh pieh hi; leihawm sungah sa dimsah a, a ki-ehmal satelte tawh 
a kuo sung kidimsah hi. 

13En in, nang kang langpang hi, Vanglien TOPA in ci hi. Keima in na sakol leengte 
haltumin meikhu kitung ding a, namsau tawh na humpi khanglaite ka vatmai 
ding hi; leitung panin na kiva nading sate ka sumaimang ding a, tuale na 
kamtaite’ awging kiza ngai nawn lo ding hi. 

Nahum 3 

A Kipel Theilo Sietna tungbai ding 

1Sisan luonna khuopi, zuouna le van lahpiehna tawh a kidim, misuomte a ven 
lona khuopi aw! gimna na thuoh ding hi! 

2Sakol kisat ging le lengkang kigawt ging, sakol koptaite ketot ging le sakol leeng 
kitomte ging khu! 

3Sakol galkapte in a phe valeh namsau le a tee lihleh teipite tawh gal a do vua, a 
kiseng misi lomtang teng, tuolluong lum misi teng, misi luongte a tawp thei sih 
a, siluongte tungah a kipai uhi! 

4Tamte zosie simzawh lo, numei pahtat nu’ a thanghuoi gamtatna zieha pieng hi 
a, ama etlawmin ngaibang a, mibum siemnu zong ahi a, mi thangtatnate’ 
tungtawn le a mi bumna tungtawnin ama in minamte salin a bawl hi. 

5Nang kang langpan hi, Vanglien TOPA in ci hi, na maitangah na nih ka lemto ding 
hi; tua hile minamte in guohtanga na opna le kumpi gamte in na zumhuoina kang 
ensah ding hi. 

6A kidahhuoi buathah tawh kang sep ding a, hing simmaw bawlin, mite’ et dingin 
kang bawl ding hi. 

7Tua ciengin ang mu zosie nuakinin, “Nineveh khuopi kisie ta hi; koi in ama a 
kaa ta ding ahei? Ang henem ding mi hei-ah sui ding ka hei?” ci ding uhi. 

8Nile gun gei-ah om a, tui in a kimkot, a leicien tuipi le a kulpi tui ahi, 
Thebes sangin nang a thupizaw na hi amah? 

9Ethiopia le Egypt zong ciengtan nei lo ama’ thahatna ahi hi; Put mite le Libya 
mite pen ama a panpite ahi uhi. 

10Hinanle ama gambel a suoh a, saltang dingin a pei hi; gawlzin bul cintengah a 
tasente nangawn a ki-ehmal hi; a miliente adingin ai kisan a, a mithupi zosie 
siakol kibul hi. 

11Nang zong zu khamin a kiphuol dingin na pei ding a, galte kung panin kibuhna 
na sui ding hi. 

12Na kulpite zosie a ga a min masa pen theikung bang ding a, a kithin leh a ne 
ding pa’ kam sungah tuate a kiesuh ding hi. 

13Na galkapte en in: Na mai-ah amate numei ahi uhi. Na galte adingin na gam 
tunkotte a kigol hon mama hi; na tunkotgolh zawlte mei in a katum ta hi. 

14Ei ki-im hun sung teng adingin tui tawi-in na kulpite detsah in; tehlei khen 
nadingin buon pawi inlen, tehlei kisehna kuong a baisa-in koi in! 

15Khum munah mei in hing katumin, namsau in nang ang bansan ding hi. tua in 
kauphe bangin ang netum ding hi. Kauphe bangin na khang a, khuombai bangin 
na pung hi! 

16Na sumbuhte vana aasi sanga a tamzaw dingin na khangsah hi. Kauphe in a 
vun khelin a lengmang ta hi. 

17Nang ang cingte ahile, khuombai tawh a kibang vua, na laitheite, khuodam ni-
a daithaw tunga a tu, nisuo cienga a lengmang kauphe hon tawh kibang uhi; 
amau’ tunna le banna mun koima in thei lo hi. 

18Assyria kumpipa aw, na tuucingte a kimu uhi; na mi thupite a lusu uhi. Muol 
tungah na mite a kithezah vua, a khawmtuo ding koima om lo hi. 

19Na liemna a nuom tuomsah ding mi a om sih a, na hima pen a dam thei lo nam 
ahi hi. Na thu a za mi zosie in a khut a beng ding uhi. Azieh pen a tawp thei lo na 
gitlona panin koi suohta ngai ahei? 

Habakkuk 

Habakkuk 1 

1Kamsang Habakkuk in a mu thuphuon. 

Kamsang pa’ Phunna 

2 TOPA aw, bang tanvei huna hing ngenin, ei ngai loin om ding na hei? Na kungah, 
“Tatsietna!” ci-in kang kiko ciengin, ei hun lo ding na hi amah? 

3Bang dingin gamtat khielnate le gimnate, ei musah na hei? Ka mai-ah kisietna 
le tatsietnate om a, kihauna le kiselnate a pieng hi. 

4Tuaci’n thukham thanem a, thutang in guolzo ngai lo hi. Migilote in mi thumante 
imtawm uhi; tua ziehin thukhenna kilehei hi. 

5Minamte enin mu vawi un! Lamdang sa un! Amtum un! Bangzieh ahei cile na 
kung vuah hing kigen nanle, na up lo ding uh nasep khat no hun sungin ka sem 
hi. 

6Azieh pen keima in a hangsan le a nawtat ahi Chaldea-te ka vangliensah ding a, 
amau-a’ ahi lo tenna munte a la dingin, leitung muncin tengah a pei uhi. 

7Amate zatah huoi-in giinhuoi mama uhi; amate kung panin a thudihna ule a 
kithupisahna uh a pusuoh hi. 

8A sakolte uh kamkei sangin gangzaw a, khuomiel kuona gam-uite sangin 
giinhuoizaw hi; a sakolte un thakhahtin a sim uhi. Gamlapi panin a sakol 
galkapte ang pei uhi; sa man dinga ang nawlen muvanlai tawh kibang uhi. 

9A tatsie dingin a unpi-un ang pei vua, mai lam nawtin ang kuon uhi; amate in 
senel bangin gal kimante a khawm uhi. 

10Kumpite a ciemmui bawl vua, gam-uhte apmaina-in a nei uhi. Amate in kulpi 
zosie a nuisan lel vua, kulpi lah nadingin lei a sungvum uhi. 

11Tua ciengin amate in huipi lang bangin a nawtsuoh uhi; amate in a palsat vua, 
khielna neite a suoh uhi; amau’ thahatna pen amau’ pasien ahi hi! 

12 TOPA ka Pasien, keima’ Siengtho Pa aw, nang tangtawng pan hi lo na hi amah? 
Nang na si sih ding hi. TOPA aw, thukhenna thuoh dingin, amate na melci zo ta 
hi; suongpi aw, dan thuoh dingin, amate na se zo ta hi. 

13Gitlona et nadingin na mitcim mama a, khielna na en thei sih hi; bang dingin a 
zuoutatte na et thei vanuh a, migilote in amate sanga thuman zawte a pumval 
ciengun zong, a ham loin om na hi ahei? 

14Nangma in tuipi sungah nga bangin mite na bawl a, amate pen uhpa a nei lo a 
awma kithol ganhingte tawh a kibang uhi. 

15A galpa in amate a unpi-in ngakuoi tawh a kai hi; ama in a len tawh khu-in 
tuate kaidawh a, a ngawilen sungah ama in tuate a khol hi; tuaci’n ama kipahin 
a lungdam mama hi. 

16Tua ahi ziehin ama in a len kungah siem thoi a, a ngawilen kungah ama in 
biehnate a pie hi; azieh pen amate ziehin a tanh kicing a, a an a tui hi. 

17Hepina nei loin ama in minamte susie-in, a lente hawmsuoh sah ding amah? 

Habakkuk 2 

Pasien in Kamsangpa Phunna Dawngkia 

1Ka galvilna tausang tungah dingin, leicien tungah ka pang ding hi; ama in keima 
kungah bang ei gen ding a, ama in ka phunna tungtang bang ei ci dawnkia ding 
ahei, ci ka en ding hi. 

2Tua ciengin TOPA in kei ei dawng hi: A tai mipa khat’ sim thei dingin suongpehte 
tungah a kicienin, tua mangmuna giel in; 

3azieh pen a kise hun adingin mangmuna khat om lai hi; tua in hun tawp ding 
thu gen ding a, zuou lo ding hi. A kiheh tuoh lezong ngah in; ang tung valon ding 
a, ang kiheh sih ding hi. 

4Mi kisatheite en vawi! A lungsim puoh uh a man sih hi, ahi vangin midihte ahi 
uleh amau’ upna ziehin a hing ding uhi. 

5Tua banah hauna a zuou thei hi; mi kiliensahte kip lo hi. Misikhuo bangin a 
lawlte uh gol hi; amate in Sina ma bangin pha zo, ci hun a nei ngai sih uhi. Amate 
adingin minam zosie a khawmtuo vua, amau-a’ bangin minam zosie a kaikhawm 
uhi. 

Migilote’ Gimna 

6Mi zosie in tua bang mite pen simmawna kam ahi thu hahsate tawh a tawh vua, 
“Amau-a’ ahi lopi nei le lam a vum a vala kholte in gimna a thuoh ding hi!” ci-in 
amate thu gen lo ding uh amah? Ang kipong vante tawh bang tanvei no le no hau 
sawm na hi uh ahei? 

7Na sum ang leitawite thakhatin ang kuonin, hing phongin, hing citunsah lo ding 
uh amah? Tua ciengin amau’ tomgam van na suoh ding hi. 

8Minam tampite bulu zo na hi ziehin, a hinglai mi zosie in nang ang bulu ding hi. 
Leitunga khuopite le a sunga teng zosie tungah tatsietna tawh na bawl zieh le mi 
sisan na suosah ziehin, nang ang kibulu ding hi. 

9“Na innsung adingin a man lo tawh sum a nga, sietna in ang bat lo nadingin a 
sangna muna bu a tom nang in gimna na thuoh ding hi!” a ci hi. 

10Mi tampi suhsietna tawh na innsung maizum nading gelin na hinna na tanlaw 
hi. 

11Kul panin suongte kiko ding a, innsingte panin a kizut za in dawngkia ding hi. 

12“Sisan suona tawh khuopi a lam le khielna tawh khuopi a sat nang in gimna na 
thuoh ding hi!” a ci hi. 

13Mei kahvam ding bepin mite in na a sem vua, minamte in kimanna a nei lo, gim 
nading bepa a sep uh pen, Vanglien TOPA kung pana ang pei hi lo amah? 

14Hinanle tuite in tuipi a tuom bangin, TOPA’ minthanna theitheina tawh leitung 
a kidim ding hi. 

15“A guohtanga a op uh na et nop ziehin na innvengte zu tekhamin, a kham 
masangsie uh na lungthahna a buohsuh nang in gimna na thuoh ding hi!” a ci hi. 

16Minthanna tangin simmawna tawh nang na kilungkimsah ding hi. Nang le nang 
in dawn inlen zukhamin hawipua in! TOPA’ ziet lama hai na tungah ang tung ding 
a, na minthanna tungah maizumna ang tung ding hi! 

17Azieh pen leitunga khuopite le a sunga tengte zosie, tatsietna tawh a kibawl 
zieh le mihing sisan a kisuo ziehin, Lebanon tunga a kibawl tatsietna in ang 
nuoicip ding a, ganhingte kisuhsietna in nang ang zausah ding hi. 

18Hunkhat lai-in a bawlpa in a lem milim khu bangin kimang a, a kikhengtawm 
zuou milimte le zuou thuhil siete bangin kimang ahei? Azieh pen a bawlpa in a 
piensah na pen a ham thei lo milim khat ahi lel vangin, a bawlsa na tungah ama 
in muonna a nei hi! 

19Sing kungah, “Khanglo ven!” ci-in, a ham theilo suong kungah, “Tho ven!” a ci 
pa in gimna a thuoh ding hi! Tua in a hil thei ding amah? En in, tua khu ngun le 
kham tawh kizut ahi a, a sungah hinna hu a om sih hi. 

20Ahi vangin a inn sungah TOPA om a, ama mai-ah leitung zosie sip dide-in om ta 
uheh! 

Habakkuk 3 

1Shigionoth in a genna dung zui-a kamsang Habakkuk thungetna. 

Kamsangpa’ Thungetna 

2 TOPA aw, na minthanna ka za zo a, TOPA aw, na silbawlte lamdang ka sa mama 
hi. Ko hunin hing thasuosah inlen, ko hunin hing kitheisah in; na thangpai 
ciengin na hepina phawh in. 

3Teman pan Pasien ang pei a, Paran Muol panin Siengtho Pa ang pei hi.Selah A 
minthanna in vante tuom a, ama kiphatna leitung a dim hi. 

4A vangtang ni tawh kibang hi; a khut panin nizangte kikhaw a, khum munah a 
vanglietna a kiphuol hi. 

5Ama mai-ah gimna pei a, pulnatna in a zui hi. 

6Ama khawlin leitung lawh hi; ama in en a, minamte citunsah hi. Tangtawng 
muolte a pawhkeh hi; ama’ tanglai lampi dung tengah kumtawn muoltangte 
tumsuh hi. 

7Cush-te’ puonbuhte sungah gimna ka mu hi; Midian gam puonbuh dalnate 
kithing hi. 

8 TOPA aw, gunte tungah na lung thah amah? Ahi sihle na sakolte tungah tuongin 
na sakol leengte in gal a zaw ciengin, gunte tungah lungthahin tuipi tungah na 
thang a pai amah? 

9Na thallawng hawm na vih a, na thupiehna tawh thaltangte tamin na dei nawn 
sih hi.Selah leitung gunte tawh na khenkhie hi. 

10Muolte in nang hing mu-in kizieltum uhi; tuikhang a kihot valuh hi; tui 
thuhpite a hawh vapuoh uhi. Ni in a sangna lamah a khutte lamto hi. 

11A kikhaw na thaltang kap le a tee lingleng na teipi ziehin, a thupi mama a opna-
ah hlapi a dinkhawl hi. 

12A sinsosa-in leitungah na pei a, lungthahsa-in minamte na tuoncil hi. 

13Na mite hundam dingin na pei a, na sathau kinoite hundam dingin na kuon hi. 
A gilo inn sunga a makai pa na guoicimsah a, a khuombul panin a innkhum 
dongin na hawhmang hi.Selah 

14Kote ei thethang dinga huipi banga ang kuon a galhangte’ lutang khu ama’ 
thaltangte ma tawh na sun pailet a, a kiphuol mizawngte netum dinga a baisa-a 
om bangin na lung a dam hi. 

15Na sakolte tawh tuipi na tuoncil a, tui lienpite kilawh gawp hi. 

16Keima in za-in ka sung a tun hi; tua a ging in ka nephu a tunsah hi. Ka gu ka 
tang teng a muot ding bang a, ka keng neilam tun dildel hi, keima in ei dote tunga 
a tung ding gentheina ni ka ngah khinkhian hi. 

Lungkhamna Kawmkalah Muonna le Kipahna 

17Theigate hut siengin, lenggate ga sih nanleh; olive kungte ga loin, lo-ah an 
pieng sih nanleh; tuubuh sunga tuute si siengin, ganbuh sunga gante om sih 
nanleh; 

18 TOPA sungah ka kipah veve ding a, ka hundampa ka Pasien tungah ka lungdam 
veve ding hi. 

19 TOPA Pasien pen ka thahatna ahi hi; Ama in ka kengte sazuhpi keng bangsah 
a, mun sangte ei tuonsah hi. La makai pa kungah: A gui nei tumgingte tawh. 

Zephaniah 

Zephaniah 1 

1Judah kumpi Amon’ tapa Josiah Kumpipa hun laitahin Hezekiah’ tapa Amariah, 
Amariah’ tapa Gedaliah, Gedaliah’ tapa Cushi, Cushi’ tapa Zephaniah 
kungah TOPA’ kammal a tung hi. 

Judah kunga a tung ding Thukhenna 

2Lei maitang panin na vannuoi ka phietmai ding hi, TOPA in ci hi. 

3Mihingte le ganhingte ka phietmai ding hi; vana leng vate le tuipi sunga ngate 
ka phietmai ding a, migilote ka kipaisah ding hi. Lei maitang panin mihingte ka 
sumaimang ding hi, TOPA in ci hi. 

4Judah langkhatah ka khut zahin, Jerusalem-a teng zosie langkhatah ka khut ka 
zah ding hi. Tam mun panin Baal a omlai zosie le milim biehna siempute’ min, 

5inn khumvum tungah tuongin vantung na zosie bie-in a kunte, TOPA tungah 
kiciem napi Milcom pasien tunga zong a kiciem mite, 

6 TOPA zuina panin kinua hei-in TOPA a sui lote, ahi sihle ama thu a dong lote, ka 
sumaimang ding hi. 

7 TOPA Pasien mai-ah sip khinkhian un; bang ding ahei cile TOPA’ ni ang nai ta hi. 
TOPA in biehpiehna siem zo a, ama in a zinte siensuo zo hi. 

8 TOPA’ biehpieh ni-in kumpi uliente, kumpi’ tapate le, gamdang puon tawh a 
kizem zosie dan ka tuohsah ding hi. 

9Khum ni ciengin sangkil kan zosie, tatsietna le zuouthu tawh a pu pa’ innsung a 
kidimsah zosie, dan ka tuohsah ding hi. 

10Khum ni ciengin Nga Tunkot panin kaana awging, Veng Nina panin mauna le 
muoltangte panin sil kisukha a ging vapuoh kiza ding hi, TOPA in ci hi. 

11Mortar Venga tengte aw, kap unlen mau un. Bangzieh ahei cile sumbawlte a 
kisie sieng ta vua, ngun tawi a te mite zosie kisumaimang zo hi. 

12Khum hun ciengin Jerusalem, meivah tawh ka long ding a, amate in a te uh ahi 
ngunte tungah nuomtaha a om hit hiet mite, a lungsim sung vuah, “TOPA in na 
hoi sem loin, sietna zong sem lo ding hi,” a cite dan ka pie ding hi. 

13Amau’ neisate kisutmang ding a, a innte uzong kisie gawp ding hi. Amate in 
innte lam nan ule a sungah a teng sih ding uhi; amate in lenggui suon nan ule a 
zu a dawnkha sih ding uhi. 

TOPA’ Ni Thupi Ni 

(Amos 5:18-20) 

14 TOPA’ ni thupi ni ang nai ta a, ang nai a, ang kinaw mama hi. TOPA’ ni husa gin 
awging khu a thuoh hamsa mama a, khum munah galhangte a awng vapuoh uhi. 

15Khum ni pen thangpai ni, lungkham sinkham ni, manthai ni le kisiet ni, khuo 
miel ni le lungzin ni, meiipite kai-in khuo a miel keikui ni, 

16kulpi nei khuopite le a thupi gal panna munte sim nadinga pengkul kimut ni le, 
gal kikap kikona ni ahi hi. 

17Keima in mite tungah tua bang lungkhamna ka tungsah ding a, amate pen 
mittaw lam pei tawh a kibang ding uhi; bangzieh ahei cile TOPA tungah a khiel zo 
uhi. Leivui bangin amau’ sisan kisungsuh ding a, tuale a tahsate uh pen eh tawh 
kibang ding hi. 

18 TOPA’ thangpai ni ciengin, a ngun le a khamte un hunkhie zo lo ding a, a 
thangpaina meikuong sungah leitung bup katum ding hi; ama in leitunga teng 
mi zosie tungah a zauhuoi manthaina a tungsah ding hi. 

Zephaniah 2 

Israel’ Galte tunga Thukhenna 

1A maizum thei lo minamte aw, kikhawmtuo unlen, 

2ansi a kisep mang bangin ang kisemang masang, TOPA’ lungthahna le 
TOPA’ thangpaina ni, na tung vuah ang tun masangin, kikhawm un. 

3Ama’ thupieh bang semin a kiniemkhieh gammi zosie aw, TOPA sui un. Dihna 
sui unlen, nunnemna zong sui un; TOPA’ thangpai ni ciengin ang kiphuol zo thei 
kha ding hi. 

4Bangzieh ahei cile Gaza kitaisan ding a, Ashkelon hawmsuoh ding hi; suntang 
laipi-in Ashdod-te kidelmangin, Ekron kiphungkal ding hi. 

5Tuipi gei-a a teng no Chereth-te in gimna na thuoh ding uhi! Philistia-te gam 
Canaan aw, TOPA’ kammal in na langkhatah thu a gen hi; a teng ding koima khat 
zong a kinuasie lo dongin, nangma kang susie ding hi. 

6Tuipi gei-a gam aw, nang pen gan cinna mun, tuucingte adingin lonona mun le 
tuuhuong na hi ding hi. 

7Judah innkuon a omlaite in tuipi gei-a om gam a tang ding vua, amate in khum 
munah gante cingin nitah lam ciengin Ashkelon-a a innte sung vuah amate a lum 
ding uhi. Azieh pen TOPA a Pasien un amate ve ding a, a nei a lam teng uh a ngai 
bangin a kipiekia ding hi. 

8Moab-te’ zakona, Ammon-te’ mi gensietna, ka mite a zakona ule, amau’ gam sim 
dinga a kisah thei hamte uh ka za zo hi. 

9Tua ahi ziehin keima a nungta Israel’ Pasien, Vanglien TOPA ka hi ma bangin, 
Moab-te khu Sodom bang ding a, Ammon-te, Gomorrah bangin, lahkhaite le 
cikhuhte in a gam sung uh luo ding a, kumtawna a kinuasie mun a suoh den ta 
ding hi. Ka mi a omlai teng in amau’ neisate a lahpieh ding vua, ka minam a hing 
laite in amau’ gam a luo ding uhi. 

10Vanglien TOPA’ mite simmaw-in a kilietsah ziehun, amau’ kiletsahna zieha a 
thuoh ding uh gimna tami hi ding hi. 

11Amate adingin TOPA pen giinhuoi mama ding hi; leitung pasien-te zosie 
kizieltumsah ding a, minamte’ tuipi gam le tuikul gam zosie in a mun ciet uh 
panin ama a bie ding uhi. 

12Ethiopia-te aw, note zong ka namsau tawh ang kithat ding hi. 

13Tuale ama in leilu lam langkhatah a khut zahin, Assyria susie ding hi. Nineveh 
gamkhing suohsah ding a, senel gam bangin a gawta ding hi. 

14A sungah ganhonte le gamsa vannuoi a lum ding uhi. Senel gam simbu le a 
hamging simbute in innkhuom dawnte giena-in a nei ding uhi. Tawlet ah 
simbu ham ding a, sangkilah va-ah ham ding hi. 

15“Keima sim lo adang koi om ahei?” ama le ama kici-in, lungmuong taha a teng, 
lungdama a kipah khuopi hi lo amah? Bang dingin gamlah suohin, gamsate 
kuolna ahi ta vanuh adiei! Khum mun a zawt kha poma in ehneh ho-in khut a 
lelu uhi. 

Zephaniah 3 

Jerusalem’ Gitlona 

1Mi a niehsah, a kidahhuoi, mi a bawlsie khuopi in gimna a thuoh ding hi! 

2Tua khuopi in koima aw a ngai sih hi; thuhilna zong a sang sih hi. Ama 
in TOPA muong loin, a Pasien kung a nai sih hi. 

3A sunga uliente ahile a hawh vapuoh humpite ahi vua, a thukhente ahi ule 
zingmawng donga bangma hen a nei lo, a zanva ngiete ahi uhi. 

4A kamsangte uzong ngaisutna le upna nei lote ahi uhi; a siempute in a siengtho 
nate buasahin, thukham tungah a tatsie uhi. 

5Tua khuopi sungah TOPA a dih hi; ama in khielna kici a bawl sih hi. Zingmawng 
sielin a thukhen nasep sem a, phalvah sielin a sem valon hi; ahi vangin mi 
thuman lote in maizum zie a thei sih uhi. 

6Keima in minamte ka sumang zo a, a galpanna munte uh kisie sieng zo hi; a 
sungah koima a pei thei lo nadingin, a khuolai lampite uh ka susie zo hi; a 
khuopite vuah a teng ding mi om lo a, a hawmkieu-in kikoi hi. 



1597 

 

 
Zo Bible 

© 2018 Bible Society of Myanmar. 
 

 
 

 

7Keima in, “Tua khuopi in ei giing valon ding a, tua khuopi in thuhilna a mang 
ding hi; a tunga ka tunsah na zosie a mangngil sih ding hi,” ka ci hi. Ahi vangin a 
sepna zosie vuah a sie lam sep ding thalawp zaw uhi. 

Minamte Danpiehna le Kikhelna 

(Pien 11:1-9; Sawl 2:1-11) 

8Tua ziehin teci-a ka din ni dongin keima ei ngah in, TOPA in ci hi, azieh pen 
amate tungah ka thangpaina le ka sinsona zosie, ka sunsuh thei nadingin, 
minamte kaikhawmin kumpi gamte ka khoptuo ding pen keima’ thu khensat ahi 
hi. Azieh pen ka lungthahna meikuong sungah leitung zosie katum ding hi. 

9Tuami hun ciengin amate zosie in TOPA’ min loin, lung kihuol a ama’ na a sep 
thei nadingun, keima in minamte’ kamham, ham siengtho tawh ka khelpieh ding 
hi. 

10Keima kunga thu a ngente, a kithethang ka mite in Ethiopia gungal panin ka 
biehna ang puoh ding uhi. 

11Khumi ni ciengin nei ledona na sepna zosie ziehin kang maizumsah sih ding 
hi; bang ding ahei cile tua ciengin kiphatsahna nuom a sa mite, na kung panin ka 
hemkhie ding a, ka muol siengtho tungah na kiliensah nawn sih ding hi. 

12Bangzieh ahei cile na laikimah mi nunnem le mi neilutte ka nuasie ding hi. 
Amate in TOPA’ min tawh kibuhna a sui ding uhi. 

13Israel a omlai teng in khielna bawl nawn loin, zuouthu a gen nawn sih ding vua, 
a kam sung vuah zuouthu a gen lei a kimu nawn sih ding hi. Tua ciengin an ne-
in a lum hit hiet ding vua, koima in amate a zausah nawn sih ding hi. 

Lungnopna La 

14Zion tanu aw, nahpi tahin la sa in; Israel aw, awng vapo in! Jerusalem tanu aw, 
na lungsim neiza tawh lungdamin kipah in! 

15 TOPA in na tunga thukhennate lamang zo a, na galte a nawmang zo hi. Na 
laizangah Israel kumpi TOPA a om hi; nang in gimna na giing nawn sih ding hi. 

16Khum ni ciengin Jerusalem kungah tam bang kici ding hi: Zion aw, zau sin; na 
khut thazawsah sin. 

17 TOPA na Pasien, na laizangah a om hi, ama galhang pa ahi a, guolzawna ang pie 
ding hi; na tungah ama kipahin lungdam ding a, ama’ itna sungah nang ang 
siemtha ding hi. 

18Pawi bawl ni bangin nahpitah lasahna tawh, nangma tungah ama a lungdam 
ding hi. Ama ziehin maw na puoh lo nadingin, na kung panin gimna ka ladawh 
ding hi. 

19Khum hun ciengin ang bawlsiete zosie dan ka pie ding hi. Khelbaite hundamin, 
a kipampaite ka khawm ding a, a maizumna uh phatna tawh khelpiehin, leitung 
muncin tengah minthang ding uhi. 

20Khum huna kang khop ciengin, inn ah kang peipi ding hi; azieh pen a ngai 
bangin nangma muna-ah hamphatnate kang piehkia ciengin, keima in leitung mi 
zosie lahah na min ka thangsah ding a, mite in kang patawisah ding hi, TOPA in 
ci hi. 

Haggai 

Haggai 1 

Biehinnpi Lam ding Thupiehna 

1Kumpi Darius in kumpi a sep kum ni a cin kum, a hla guhna, a ni masa ni-in 
kamsang Haggai tungtawnin Judah gam uhpa, Shealtiel’ tapa Zerubbabel le 
siempu lien pa Jehozadak’ tapa Joshua kungah TOPA’ thu tam bangin a tung hi: 

2Vanglien TOPA in tam bangin ci hi: Tam mite in TOPA’ inn lamkia ding hun nai lo 
hi, a ci uhi. 

3Tua ciengin kamsang Haggai tungah TOPA’ thu tungin tam bangin a gen hi: 

4Tam innpi kisie gawpin a op laitahin inn hoipipi sungah na ten ding hun ma uh 
amah? 

5Tua ziehin tu-in Vanglien TOPA in tam bangin ci hi: Na opdan uh kingaisun un. 

6Khaici tampi na tu vua, an tawmno khat beh na la uhi; an na neh vangun na gil 
uh a va ngai sih hi; na dawn vangun na khamin na dawn ngai sih uhi; puonsil 
ding na nei vangun koima in lum na sa sih uhi; tuale sum thalaw pa in sum-ip 
tawvang khat sungah a koi dinga a thalaw ahi lel bo hi. 

7Vanglien TOPA in tam bangin ci hi: Na opdan uh kingaisun pha un. 

8Tua sungah keima nuomtahin tengin ei kipatawi thei nadingin muol tungah 
kato-in sing va sui ta unlen, inn lam un, TOPA in ci hi. 

9Note in tampitah na lamet vangun halno khat beh a pha hi; tuale innah tuate na 
tut uh ciengin kang semmang pieh ding hi. Vanglien TOPA in bang ding in lah? ci 
hi. Keima’ inn a kisiet gawp ziehin na inn ciet uh na nawdel uhi. 

10Tua ahi ziehin note tunga vantungte in daitui kangsah a, leitang in ga gasah lo 
hi. 

11Keima in gam le muolte tung, ankung tung, lenggazu tha tung, sathau tung, 
leitang pana a piengte tung, mihing ganhing le amau’ nasepna zosie tungah 
guotui ka kangsah zo hi. 

12Tua ciengin Sheatiel’ tapa Zerubbabel le siempu lien pa Jehozadak’ tapa Joshua 
in mi a omlai teng zosie tawh TOPA a Pasien uh’ thugente le TOPA a Pasien uh’ 
sawl ahi kamsang Haggai’ thugente a mang uhi; tuale mipite in TOPA a giing uhi. 

13Tua ciengin TOPA’ kamtai Haggai in mite tungah TOPA’ thugente gen a, note 
kang ompi hi, TOPA in ci hi, ci-in a gen hi. 



1600 

 

 
Zo Bible 

© 2018 Bible Society of Myanmar. 
 

 
 

 

14TOPA in Sheatiel’ tapa Zerubbabel’ lungsim, Judah gam uhpa’ lungsim, siempu 
lien pa Jehozadak’ tapa Joshua’ lungsim le mi a omlai teng’ lungsim a thosah hi; 
tuale amate pei-in Vanglien TOPA a Pasien uh’ inn ah na a sem uhi. 

15Khum ni pen Kumpi Darius in kumpi a sep zaw a kum nina kum, a hla guhna a 
ni sawmni le ni li ni ahi hi. 

Haggai 2 

Mailam Biehinnpi’ Minthanna 

Kumpi Darius a kumpi sep a kum nina, 

1a hla sagina, a ni sawmni le khat ni-in Haggai tungtawnin TOPA’ thu tam bangin 
tung a: 

2Judah gam a uhpa Shealtiel’ tapa Zerubbabel le siempu lien pa Jehozadak’ tapa 
Joshua, le mi a omlai teng tu-in hopi in. Note lahah 

3nidang lai-a tam biehinnpi a minthanna a mu kha ngai koi teng na omlai vuoi 
mah? Tu-in tami bangci na sa vuoi? Na muna vuah bangma lo bang ta hi lo amah? 

4Hizongle Jerubbabel aw, tu-in kihangsah in, TOPA in ci hi; siempu lien pa 
Jehozadak’ tapa Joshua aw, hangsan in; no gamsung mipi zosie aw, kihangsah 
un, TOPA in ci hi; note kang ompi ziehin na sem un, Vanglien TOPA in ci hi. 

5Egypt gam panin nang pei lai-un note kang thuciem dung zui-in note lahah ka 
hlagau a teng hi; zau sih un. 

6Azieh pen Vanglien TOPA in tam bangin ci hi: Keima in a sawt loin vanpi leipi, 
tuipi, le leigawte ka lawhthing kia ding hi. 

7Minam zosie’ gou teng ang tun thei nadingin keima in minam zosie ka lawhthing 
ding a, minthanna tawh tami biehinn a kidim ding hi, Vanglien TOPA in ci hi. 

8Ngun le kham keima-a’ ahi hi, Vanglien TOPA in ci hi. 

9A kilam nukhia inn pen a kilam masa sangin thupizaw ding hi, Vanglien TOPA in 
ci hi; keima tami munah note cithei nopsahna kang pie ding hi, Vanglien TOPA in 
ci hi. 

Phawsietna le Kamciem 

10Kumpi Darius a kumpi sep a kum nina, a hla sagi na, a ni sawmni le khat ni-in 
kamsang Haggai tung panin TOPA’ thu tung a: 

11Vanglien TOPA in tam bangin ci hi: 

12Mi khat in a puon kihlip kawmah sa siengtho puo hinlen, tua puon kihlip tawh 
anlum khat popo ahi a, zu ahi a, a kihuon an khat popo ahi zongin a thamkhah 



1601 

 

 
Zo Bible 

© 2018 Bible Society of Myanmar. 
 

 
 

 

leh, tua khu an siengtho suoh thei ding amah? Siempupa in, “An siengtho suoh 
thei lo ding hi,” ci-in a dawng hi. 

13Tua ciengin Haggai in, “Misi luong khat a suhkhah ziehin a sieng lo mi khat in 
tamte khat popo a suhkhah leh, tua a suhkhahte a bua a suoh diei mah?” a ci hi. 

14Haggai in, keima mai-ah tam minam le tam gam tua tawh kibang hi, TOPA in ci 
hi; tuale a khut utawh a sep zosie uzong tua bang hi ding hi; tua sunga a piehte 
uh a bua hi ding hi. 

15Ahi vangin tami ni-a kipanin bang ang tung diei, ci tu-in ngaisun 
un. TOPA’ biehinnpi sungah suong khat tungah suong khat a kikoi masangin, 

16na omdan kingaisun un. An tena sawmni a opna munah mi khat a pei ciengin 
tena sawmkhat beh a na pha hi; lenggazu tena beelpi sawmnga a opna ah mi khat 
a pei ciengin tena sawmni beh a na pha hi. 

17Huisapi, maaibuoh natna, le gielpi tawh note kang vatmai vangin keima lamah 
note nang kihei sih uhi, TOPA in ci hi. 

18A hla kuona, a ni sawmni le lini ahi, tuni-a kipanin ngaisun un. Khum ni 
khu TOPA’ biehinn khuombul a kiphu ni ahi ziehin ngaisun un: 

19Ansal sungah anci a kinuasie lai ei mah? Lenggui, theikung, mang kawlsing, le 
olive kungte khat beh a ga nai sih amah? Keima in tu ni-a kipanin note thupha 
kang pie ding hi. 

Zerubbabel tunga Pasien’ Kamciem 

20Tuami hla ni sawmni le ni li ni-in Haggai tungah tam bangin TOPA’ thu a niveina 
a tung hi: 

21Judah gam uhpa Zerubbabel hopi-inlen ama kungah gen in, keima in vanpi le 
leipi thingkhe-in, 

22kumpi gamte’ mang tophate ka khuleh ding a, namcin kumpi gamte’ hatna 
susie-in a sakol leengte le a hawlte ka khuleh ding hi; sakolte le a hawlte koipo a 
guolpa’ namsau tawh a si ding uhi. 

23Khumi ni-in Vanglien TOPA in a cina-ah, ka nasempa Shealtiel’ tapa Zerubbabel 
aw, nangma kang la ding hi, TOPA in ci hi. Tuale seal tupna khutsip bangin kang 
bawl ding hi; azieh pen keima in nangma kang teel zo hi, Vanglien TOPA in ci hi. 

Zechariah 

Zechariah 1 

A Kisiakia dingin Israel Kihanthawn 

1Darius in kumpi a sep a kum nina, a hla giet hla-in, Iddo’ tapa Berechiah, a tapa 
kamsang Zechariah tungah TOPA’ thu a tung hi: 

2Na pu na pate uh tungah TOPA a lungthah mama hi. 

3Tua ahi ziehin amate kungah tam bangin gen in, Vanglien TOPA in ci hi: 
Vanglien TOPA in a genna-ah, keima kungah hing kilekia un, tua hile kei zong na 
kung vuah kang kilekia ding hi, Vanglien TOPA in ci hi. 

4Nidanga kamsangte in, “Na gitlona lampite ule na gitlo gamtatnate uh panin 
kilekia un,” ci-a a genna uh na pu na pate bang sih un. Ahi vangin amate in ka 
thugen za loin thusim lo uhi, TOPA in ci hi. 

5Na pu na pate uh hei-a om uh ahei? Tua kamsangte a hing zing uh amah? 

6Ahi vangin keima in ka nasem kamsangte tunga ka thupieh ahi, ka kammalte le 
ka thukhamte in na pu na pate uh’ hun lap hi lo amah? Tuaci’n amate kisiakia-in, 
“TOPA in bawl dinga a gelsa bangin i gamtat dan ule i silbawl utawh kituohin eite 
tunga ang bawl ahi hi,” a ci uhi. 

Mangmuna Khatna: Sakol Tunga Tuongte 

7Darius in kumpi a sep a kum nina, a hla sawm le khatna, Shebat hla a ni sawmni 
le li ni-in Iddo’ tapa Berechiah, a tapa kamsang Zechariah tungah TOPA’ thu a 
tung hi; tuale Zechariah in, 

8zan lai-in sakol san khat tunga a tuong pasal khat ka mu hi! Guom thuhpi sunga 
om mui singkungte lahah ama a ding hi; tuale ama nua lamah sakol a san, a 
buong, le a kangte a om hi. 

9Tua ciengin keima in, “Ka pu aw, tam teng bang ahei?” ka ci hi. Kei ei hopi 
vantungmi in kei kungah, “Amate bang ahei ci kang lah ding hi,” ei ci hi. 

10Tuaci’n mui singkung lahah a ding mipa in, “Amate pen leitung a vil kawikawi 
dinga TOPA in a sawl mite ahi uhi,” ci-in ei dawng hi. 

11Tua ciengin mui singkung lahah a ding TOPA’ vantungmi tawh amate a holim 
vua, “Leitung ka vil zo ta vua, en in, leitung buppi nuomtahin toi om uhi,” a ci uhi. 

12Tua ciengin TOPA’ vantungmi in, “Vanglien TOPA aw, tam kum sawm sagi sung 
na lungthahna ziehin Jerusalem le Judah khuopite tungah bang tanvei hepi loin 
om ding na hei?” a ci hi. 

13Tua ciengin TOPA in kamsiem le henepna tawh ka kihopi vantungmi a dawng 
hi. 

14Tuaci’n ka kiholimpi vantungmi in ka kungah, tami thu tam bangin phuongzah 
in: Vanglien TOPA in tam bangin ci hi; Jerusalem le Zion adingin ka laina mama 
hi. 

15Tuale a nuom op hit hiet minam tungah ka lung a thah mama hi; bangzieh ahei 
cile ka lungthahna tawmkhat beh ahi lai-in amate in gimna a nasiesah semsem 
uhi. 

16Tua ahi ziehin TOPA in tam bangin gen hi, kei Jerusalem ah lainatna tawh ka 
kilekia zo hi; tua sungah ka inn kilam ding a, Jerusalem tungah tena khau kihlung 
ding hi, Vanglien TOPA in ci hi. 

17Phuongzah lai in: Vanglien TOPA in tam bangin ci hi: Nopsahna tawh ka 
khuopite a kidimlet ding uhi; TOPA in Zion henemkia ding a, Jerusalem a teelkia 
ding hi. 

Mangmuna Nina: Kite le a Khengte 

18  Ka khuodah leh saki li ka mu hi. 

19Ka kihopi vantungmi kungah, “Tamte bang ahiei?” ci-in ka dong hi. Tuale ama 
in, “Tamte pen a kithethangsa ahi Judah, Israel, le Jerusalem sakite ahi uhi,” ci-in 
ei dawng hi. 

20Tua ciengin TOPA in siakheng mi li ei lah hi. 

21Tuale keima in, “Amate bang bawl ding uh ahei?” ci-in ka dong hi. Ama in, 
“Koima in a lu a phawh thei lo nadinga Judah a thethang sakite ahi hi; hizongle 
tamte ahi uleh amate a zausah ding, Judah a thethang ding le a kite uh Judah gam 
langkhatah a sangkhan minamte’ kite a sattan dinga ang pei uh ahi hi,” ci-in ei 
dawng hi. 

Zechariah 2 

Mangmuna Thumna: Tena Khautawi Mi Khat 

1  Ka ento leh a khut sungah tena khau a tawi mi khat ka mu hi. 

2Tua ciengin keima in, “Hei-a pei ding na hei?” ci-in ka dong hi. Ama in, 
“Jerusalem khuopi adung avai bangtan a pha ei ci-a ka thei nadinga a te ding ka 
hi hi,” ci-in ei dawng hi. 

3Tua ciengin ei hopi vantungmi pen a malam nawtin pei a, tuale vantung midang 
khat ma in a malam nawtin na dawntuo hi, 

4tuale ama kungah, “Tai inlen tua tangvalpa kungah, “A sungah mihonpite le 
gangingte tampi a op ziehin kulpi a nei lo khuotate bangin Jerusalem ah mi 
kiteng ta ding hi. 

5Bangzieh ahei cile ama kimvelah meikuong kulpi-in ka om ding a, a sungah ama’ 
minthanna ka hi ding hi, TOPA in ci hi,” a ci hi. 

A Kikal Hun-awng: Saltangte Tunga Thumna 

6Khaile! khaile! Leilu lam gam panin taimang in, TOPA in ci hi; azieh pen keima 
in van ningli-a huipi leng bangin gamdangah note kang thezah sieng ta 
hi, TOPA in ci hi. 

7Khaile! No Babylon tanu tawh a tengtonte aw, na suohtah nadingun Zion ah tai 
un. 

8Bangzieh ahei cile Vanglien TOPA in (a minthanna in kei ei sawl zaw ciengin) 
note ang bulu minamte tawh kisai-in tam bangin gen hi: A mantahin no ang 
khoikha pa in keima’ mit nauta a khoikha ahi hi. 

9Tu-in en un, keima in amate langkhatah ka khut ka lamto ding a, amate pen a 
silate uh’ tomgam van a suoh ding uhi. Tua ciengin Vanglien TOPA in kei ei sawl 
lam note in na thei ding uhi. 

10Jerusalem tanu aw, kipahin la sa in! Azieh pen en in, keima hing pei-in na lah 
vuah kang teng ding hi, TOPA in ci hi. 

11Khum ni ciengin minam tampite in TOPA a pawlpi ding vua, amate pen keima’ 
mi ahi ding uhi; na lah vuah kang teng ding a, Vanglien TOPA in keima ei sawl lam 
note in na thei ding uhi. 

12TOPA in gam siengtho sungah ama’ tanh dingin Judah gam luo ding a, Jerusalem 
a teelkia ding hi. 

13Mi zosie aw, TOPA mai-ah sip dide un; azieh pen a tenna mun siengtho panin 
ama ding khie zo hi. 

Zechariah 3 

Mangmuna Lina: Joshua le Satan 

1Tua ciengin ama in TOPA’ vantungmi mai-a a ding siempu lien pa Joshua ei lah 
a, tuale ama mawsah dingin a ziet lamah Satan a ding hi. 

2TOPA in Satan kungah, “Satan aw, TOPA in nang ang phawhsie hi! Jerusalem a 
teel TOPA in nang ang phawhsie hi! Tam mipa pen mei kuolai pana kiladawh 
singba hi lo amah?” a ci hi. 

3Tu-in Joshua in puon nieh mama silin vantungmi mai-ah a ding hi. 

4Vantungmi in ama mai-ah a ding mite kungah, “A puon nieh sutpieh un,” a ci hi. 
Tuale ama kungah, “En in, nangma kung panin na khielna ka ladawh ta hi, tuale 
puon hoite kang silsah ding hi,” a ci hi. 

5Tuale keima in, “Amate in a lu tungah diel siengtho khat khimsah uheh,” ka ci 
hi. Tuaci’n amate in a lu tungah diel siengtho khat khimsahin puon a silsah uhi; 
tuale ama kungah TOPA’ vantungmi a ding hi. 

6Tua ciengin TOPA’ vantungmi in Joshua hlamuon a, 

7“Vanglien TOPA in tam bangin ci hi: Ka lampite tawnin ka deinate na zui leh, ka 
inn uhin ka huong sung teng na sai ding a, tam sunga a ding mite lahah sungtum 
pusuo theina thu na nei ding hi. 

8Siempu lien pa Joshua aw, tu-in nangma le na mai-ah a to na guolte in ngai un! 
Bangzieh ahei cile amate pen mailam thuhoi nading lim ahi uhi: Keima in Singba 
a kici ka nasempa kang peisah ding hi. 

9Azieh pen Joshua mai-ah, mai sagi a nei suong khat ka phut zo a, tua suong 
tungah lai ka giel ding a, ni khat sungin tami gam’ khielna ka lamang ding hi, 
Vanglien TOPA in ci hi. 

10Khum ni ciengin na lenggui ule na theikung uh nei-ah a pei dingin khatlekhat 
na kiciel ding uhi,” Vanglien TOPA in ci hi. 

Zechariah 4 

Mangmuna Ngana: Meivah Tunna le Olive Kungte 

1Kei ei hopi vantungmi ang kilekia a, mi khat a kimutna pana a kiphawn bangin 
ei phong hi. 

2Ama in keima kungah, “Bang na mu ei?” ei ci hi. Tuale keima in, “A tunga hai 
khat a nei, kham tawh a kibawl meivah tunna khat ka mu hi; tuami tungah 
meivah sagi om a, a dawnah kam sagi ciet a nei meivah sagi a om hi. 

3Tuami gei-ah olive kung ni om a, khat pen hai ziet lamah, adang khat pen hai 
vei lamah a om hi,” ka ci hi. 

4Keima ei hopi vantungmi kungah, “Ka pu aw, tamte bang ahiei?” ka ci hi. 

5Tua ciengin keima ei hopi vantungmi in, “Tamte na thei sih amah?” ci-in ei 
dawng hi. Keima in, “Thei sing, ka pu aw,” ka ci hi. 

6Ama in keima kungah, “Tami pen Zerubbabel kunga a tung TOPA’ kammal ahi 
hi: Thagumhatna hang hi lo, vanglietna hang zong hi lo, keima’ hlagau hang beh 
tawh ahi hi, Vanglien TOPA in ci hi. 

7Muol golpi aw, nang bang na hei? Zerubbabel mai-ah zangtam na suoh ding hi; 
mite in, ‘Hepina, ama tungah hepina!’ ci-in a awh kawmin ama in inntung khupna 
suong puokhie ding hi,’ ci-in,” ei ci hi. 

8Tua banah keima kungah TOPA’ thu ang tung a, 

9“Zerubbabel’ khut in tam inn khuombul phut zo hi.; ama’ khut tawh a zo sieng 
ding hi. Tua ciengin Vanglien TOPA in na kung vua keima ei sawl ahi lam note in 
na thei ding uhi. 

10Bangzieh ahei cile thuneu’ bawl ni a simmaw mi poma a lungdam ding vua, 
Zerubbabel khut sunga a om tena suongkhai a mu ding uhi. “Tami sagite pen 
leitung buppi a encih TOPA’ mittangte ahi hi,” a ci hi. 

11Tua ciengin ama kungah, “Meivah tunna ziet lam le vei lama a om tami olive 
kungte bang ahiei?” ka ci hi. 

12Tuale a ni veina ama kungah, “Kham penglawng ni tegel tawh sathau kisunna 
tami olive singba ni tegel bang ahiei?” ka ci hi. 

13Ama in kei kungah, “Tamte bang ahei ci na thei sih amah?” ei ci hi. Keima in, 
“Thei sing, ka pu aw,” ka ci hi. 

14Tua ciengin ama in, “Tam tegel pen leitung buppi a uh TOPA kunga a ding 
sathau a kinusa mi nite ahi uhi,” ei ci hi. 

Zechariah 5 

Mangmuna Guhna: Laiziel Leeng 

1Ka enkia leh a leng laiziel khat ka mu hi. 

2Tuale ama in kei kungah, “Bang na mu ei?” ei ci hi. Keima in, “A leng laiziel khat 
ka mu hi; adung tong sawmni, avai tong sawm pha hi,” ci-in ka dawng hi. 

3Tua ciengin ama in kei kungah, “Tam pen leitung maitang buppi-ah a vah 
kawikawi samsietna ahi hi; azieh pen laidal lang khata a kigiel bangin guta zosie 
kisumaimang ding a, a dal lang khata a kigiel bangin a manlopi-a a kiciem zosie 
kisumaimang ding hi. 

4Vanglien TOPA in a genna-ah, keima in tua laidal ka sawl zo ta a, gutate’ inn sung 
le a man lopi-a ka min tawh a kiciem mite’ inn sungah a lut ding hi; tua inn 
sungah teng den ding a, a sing a suong pumin tua inn a susie ding hi,” a ci hi. 

Mangmuna Sagina: Law Sunga Numei 

5Tua ciengin kei lamah ei hopi vantungmi ang pei-in keima kungah, “Khuodah 
inlen tua ang pusuoh pen bang ahei en in,” ei ci hi. 



1607 

 

 
Zo Bible 

© 2018 Bible Society of Myanmar. 
 

 
 

 

6Keima in, “Tuami bang ahiei?” ka ci hi. Ama in, “Tua ang pusuoh pen law ahi hi,” 
ei ci hi. Tuale ama in, “Tam pen gam sung zosie-a amau’ khielna ahi hi,” ei ci hi. 

7Tua ciengin hanawh tawh kibawl a husin ang kidomto leh tua law sungah 
numei khat na to hi! 

8Tuale ama in, “Tam pen Gitlona ahi hi,” ei ci hi. Tuaci’n ama in law sungah tua 
numei sawnsuhkia-in tua law’ kam tungah hanawh gihna tawh a nensuh hi. 

9Tua ciengin ka khuodah leh kei lamah numei ni ang pei ka mu hi. Ama gel’ hlate 
sungah hui a om hi; ama gel in gun vapi’ hla tawh a kibang hla a nei vua, van le 
lei kikalah tua law a lenpito uhi. 

10Tua ciengin keima ei hopi vantungmi kungah, “Tua law hei lama a lenpi to uh 
ahiei?” ka ci hi. 

11Ama in keima kungah, “Tuami ading inn khat lampieh dinga Shinar gama a 
lenpi uh ahi hi,” ei ci hi. Tua inn a kizaw ciengin amate in a kitunna ding munah 
tua law a tung ding uhi,” ei ci hi. 

Zechariah 6 

Mangmuna Gietna: Leeng Lite 

1Tuale khatvei ka khuodah leh sumngo muol ni kikal panin leeng li ang pusuoh 
ka mu hi. 

2A leeng amasa pen sakol sante in kai a, a nina sakol vomte, 

3a thumna sakol kangte, le a lina sakol pawlte in kai uhi. 

4Tua ciengin ei hopi vantungmi kungah, “Ka pu aw, tamte bang ahiei?” ka ci hi. 

5Vantungmi in keima kungah, “Tamte pen leitung buppi a uh TOPA mai-ah a kilaa 
zaw cieng vua ang pusuoh vantung huipi lite ahi hi,” ei ci hi. 

6Sakol vomte’ kaih leeng in leilu lam gam manaw-in pei a, sakol kangte’ kaih 
leeng in nitumna lam gam zuonin pei-in, sakol pawlte’ kaih leeng in leitaw lam 
manaw-in a pei hi,” ei ci hi. 

7A thahat sakolte ang pei ciengun leitung a vil kawikawi ding uh a ngahla mama 
uhi. Tuale ama in, “Pei-in leitung va vil un,” a ci hi. Tuaci’n amate in leitung a vil 
uhi. 

8Tua ciengin ama in kei ei awhsan a, “En in, leilu lam gama peite in leilu lam 
gamah keima’ hlagau a tawlngasah uhi,” ei ci hi. 

Kumpi Lukhu Singba Kikhusah 

9 TOPA’ thu ka tungah ang tung hi: 

10Babylon pana ang tung saltangte-Hedai, Tobijah, le Jedaiah-tung panin ngun le 
khamte khawm in; khum ni ma-in Zephaniah’ tapa Josiah’ inn ah pei in. 

11Nang in ngun le khamte la-in kumpi lukhu khat bawl inlen, Jehozadak’ tapa 
siempu lien pa Joshua khusah in. 

12Ama kungah tam bangin gen in: Vanglien TOPA in tam bangin ci hi: Tami 
sungah a min Singba a kici mipa khat a om hi: azieh pen ama’ munah ba 
mengin TOPA’ biehinnpi a lam ding hi. 

13TOPA’ biehinnpi lam ding pa khu ama ahi hi; ama in kumpite’ nga zatahna nga 
ding a, a kumpi topha tungah to-in a uh ding hi. A kumpi topha gei-ah siempu 
khat om ding a, ama ni kikalah lungmuongin kitheitelna a om ding hi. 

14Tua kumpi lukhu pen TOPA’ biehinnpi sungah phawna-in Heldai, Tobijah, 
Jedaiah, le Zephaniah’ tapa Josiah-te kep dingin ki-ap ding hi. 

15A gamla panin mite hing pei-in TOPA’ biehinnpi a lam hu ding uhi; tuale TOPA in 
note kunga keima ei sawl lam na thei ding uhi. TOPA na Pasien uh’ thu na man 
nah po uleh tam thu ang pieng ding hi. 

Zechariah 7 

A Kineitawm Antanna Kimawsah 

1Kumpi Darius in a uh a kum lina, Chislev a kici a hla kuo na, a ni li ni-in, 
Zechariah tungah TOPA’ thu tung hi. 

2Tu-in Bethel mite in Sharezer le Regem-melech, a mite utawh TOPA’ tungah a 
thum dingin a sawl vua, 

3Vanglien TOPA’ inn sunga siempute le kamsangte kungah, “Kum tampi sung ka 
bawlsa bangin a hla ngana sung kapin antang lai ding ka hi uh amah?” ci-in a 
dongsah hi. 

4Tua ciengin ka kungah TOPA’ thu ang tung hi: 

5Gam sung mi zosie le siempute kungah tam bangin gen in: Tam kum sawm sagi 
sung a hla ngana le a hla sagina sungin an tangin na kaa uh ciengin tua khu kei 
adinga antang na hi uh amah? 

6Note in na neh na dawn uh ciengin noma dinga an ne tui dawn hi lo na hi uh 
amah? 

7Jerusalem ah mite tengin a kimvela khuote tawh a nopsah lai le Negeb le 
Shephelah ah mite a ten lai-in kamsangte tungtawnin TOPA thugente tam thute 
ma hi lo amah? 

Pasien’ Kalhte Nielna Zieha Dan Thuohna 

8Zechariah tungah TOPA’ thu tungin tam bangin ci hi: 

9Vanglien TOPA in tam bangin gen hi: A manin thukhen unlen khatlekhat tungah 
migitna le hepina kilah un. 

10Meigong, taga, pemta, ahi sihle mizawngte gawt sih un; na lungsim sung vuah 
khatlekhat kisietsah nading gel sih un. 

11Hizongle amate in ngai nuom loin lungkhau tahin a liengko uh a heisan vua, a 
zah lo nadingun a bil a hum uhi. 

12Thukham le Vanglien TOPA in kamsang masate tungtawnin ama’ hlagau tawh 
a gen thute a zah lo nadingun amate in a lungsim a khausah uhi. 

13Keima in amate ka hlat ciengin a zah lo uh bang lienin amate in keima ei hlat 
ciengun ken zong ka za sih ding hi, Vanglien TOPA in ci hi. 

14Tuale keima in a thei ngai nai vawt lo uh minamte lahah amate pumpei tawh 
ka thezah ding hi. Tua bangin a nuasie uh leitang gamkhing suoh a, tuaci’n gam 
nuom kimlai koima’ suhva tova nawn lona gamdai a suohsah uhi. 

Zechariah 8 

Zion tunga Pasien’ Kamciem 

1Vanglien TOPA’ thu ka tungah tam bangin ang tung hi: 

2Vanglien TOPA in tam bangin gen hi: It luotna lienpi tawh Zion ka lainat a, 
thangpaina lienpi tawh ama ka lainat hi. 

3TOPA in tam bangin gen hi: Zion ah ka kilekia ding a, Jerusalem laikimah ka teng 
ding hi; Jerusalem pen a muonhuoi khuopi kici ding a, Vanglien TOPA’ muol pen 
muol siengtho kici ding hi. 

4Vanglien TOPA in tam bangin gen hi: A kum a tam seng ziehun puvuoite le 
pivuoite in a khut ciet vuah ciengkhut a tawi ding vua, Jerusalem lampi tengah a 
tokia ding uhi. 

5Tuale khuopi sunga gawlzing lampi tengah a ki-apmai naupangte le numeite a 
dim ding uhi. 

6Vanglien TOPA in tam bangin gen hi: Tu hun ciengin a omlai tam mite adingin 
tam thu pen a hi thei lo ding tawh a kibah vangin, keima adingin ahi thei lo ding 
tawh a kibang ding amah? 

7Vanglien TOPA in tam bangin gen hi: Keima in nisuona lam gam le nitumna lam 
gam panin ka mite ka hundam ding hi; 

8tuale Jerusalem-a teng dingin amate ka puoh ding hi. Amate pen munhuoina 
sung le dihna keima’ mi ahi ding vua, tuale keima zong amau’ Pasien ka hi ding 
hi. 

9Vanglien TOPA in tam bang ci hi: Vanglien TOPA’ inn ahi biehinnpi a kilamkia 
nadingin khuombulpi a kiphu hun lai-in a na om kamsangte’ kam sung panin a 
gen uh thute tu nai-a tua thu a za note in na khut uh khausah un. 

10Bangzieh ahei cile khum hun masangin mihing ganhing thaman a om sih a, a 
sungtum le a pusuoh mite adingin galte panin lungmuonna khat zong om loin, 
amate khatlekhat ka kidosah hi. 

11Ahi vangin tu-in nidanglai huna ka bawl bangin a omlai tam mite tungah ka 
bawl nawn sih ding hi, Vanglien TOPA in ci hi. 

12Bangzieh ahei cile lungmuongin khai kitu ding hi; lenggui in a ga ga ding a, 
leitang in ga piengsahin vantungte in daitui pie ding uhi; tuale tami nate zosie 
pen tam mipi a oplai teng in ka ngasah ding hi. 

13Judah innkuon le Israel innkuonte aw, minamte lahah hamsietin na om ngai 
ma bangun note hing hundamin mite thupha ngana na hi ding uhi. Zau sih unlen 
na khutte khausah un. 

14Azieh pen Vanglien TOPA in tam bangin gen hi: Na pu na pate un ei thangpaisah 
lai-un amate tungah gimna tunsah ding sawmin ka lungsim ka khep vawt lo 
bangin, 

15tuhun ciengin Jerusalem le Judah innkuon adingin na hoi sep ding ka sawmkia 
ta hi, Vanglien TOPA in ci hi; zau vawt sih un. 

16Na sep ding uh tam teng ahi hi: Note khatlekhat thuman thutahin kihopi unlen, 
na khuopi tunkot vua thukhennate ah thuman le kilemna dingin thu khen un. 

17Na lungsim sung vuah khat in khat tungah sil hoi lo bawl sawm sih un; azieh 
pen tamte zosie ka muda hi, TOPA in ci hi. 

Lungdam Antanna 

18Vanglien TOPA thu keima kungah ang tung a: 

19Vanglien TOPA in tam bangin ci hi: Antan a hla lina, antan a hla ngana, antan a 
sagina, le antan a hla sawmna teng pen kipahna le lungdamna pawi bawlna hun 
hi ding a, Judah innkuonte adingin thanopna pawite hi ding hi: tua ahi ziehin 
thuman thutah le kilemna na dei un. 

Jerusalem ah Mi Tampite Kikai 

20Vanglien TOPA in tam bangin ci hi: Mite le khuopi tampi-a tengte ang pei lai 
ding uhi; 

21khuopi khat a tengte adang khatah a pei ding vua, “Hing pei un, eite pei-
in TOPA tungah hepina ngenin Vanglien TOPA zong i sui ding uhi; kei mama ka 
pei ding hi,” a ci ding uhi. 

22Jerusalem ah Vanglien TOPA a sui ding le TOPA tungah hepina a ngen dingin mi 
tampite le minam thahatte a pei ding uhi. 

23Vanglien TOPA in tam bangin ci hi: Khum hun ciengin mi namcin lah panin ham 
tuomtuom a zang pasal sawm khat in Jew mi khat manin a puon tu kawmin, 
“Nang tawh zawhton vai, bangzieh ahei cile nang tawh Pasien a op lam ka za zo 
ta uhi,” ci ding uhi. 

Zechariah 9 

Israel’ Galte Tunga Thukhenna 

1Thuphuon Khat. 

Hadrach gam langkhatah TOPA’ thu tung a, Damascus tungah tu ding hi. 
Aram khuopi pen TOPA-a’ ahi ziehin Israel minam zosie zong ama-a’ ma ahi hi; 

2tua tawh a kigamgi Hamath zong ama-a’ ahi a, amate a pil vangun Tyre le Sidon 
zong ama-a’ ma ahi hi. 

3Tyre in ama adingin leicien bawl a, ama in leivui sunvum bangin ngun sungvum 
a, lam dunga buathah bangin khamte a sungvum hi. 

4Ahi vangin tu-in a neisate TOPA in lahpieh ding a, a haunate tuipi sungah 
paipiehin mei in a katum ding hi. 

5Ashkelon in tua mu-in a zau ding hi; Gaza zong a lungkhamin kintawm ding hi; 
a kinepna teng a tawp ziehin Ekron zong tua bang ma hi ding hi. Gaza pan 
kumpipa mangthai ding a, Ashekelon ah koima teng lo ding hi. 

6Ashdod khuopi ah nam kisawhalte a teng ding vua, keima in Philistia-te’ 
kiletsahna ka tawpsah ding hi. 

7Keima in a kam panin sisan le a haning kawm panin sil kidahhuoite ka ladawh 
ding hi; a omlai teng zong i Pasien adinga a omlai ahi ding uhi; ama pen Judah 
gam sungah be khat bangin om ding a, Ekron zong Jebus-te bang ding hi. 

8Tua ciengin koima a sungtum a pusuoh a op lo nadingin, ka inn ah giephuol 
satin a cingin ka om ding hi; mi bawlsie koima in amate a tuoncil nawn sih ding 
hi, azieh pen tu-in keima in ka mit tawh ka mu zo ta hi. 

Pasien’ Mite Kumpi ding 

9Zion’ tanu aw, nahpi tahin kipah in! Jerusalem tanu aw, a gingin awng in! En in, 
thumanna le hutdamna ahi na kumpipa kiniemkhieh tahin laa tungah laapi’ ta 
laano tung tuongin na kungah ang pei hi. 

10Ama in Ephraim panin leengte le, Jerusalem panin galsimna sakolte a 
sumaimang ding hi; galsim nadinga kizang thaltangte kisumaimang ding a, ama 
in minamte tungah kilem nading thu pie ding hi; ama uhna tuipi khat pan tuipi 
khat, Gunpi panin leimong dong hi ding hi. 

11Nang adingin zong ahile, nang tawh i thuciemna sisan ziehin, tui op lona 
leihawm panin na thongkiete ka hla ding hi. 

12Lametna a om thongkiete aw, na mun muonhuoi vuah kilekia un; tuni-in nang 
tungah a zani-a kang pieh ding thu kang gen hi. 

13Azieh pen ka thal bangin Judah ka kuoi zo ta hi; keima in Ephraim pen a 
thaltangin ka bawl zo hi. Zion aw, a do dingin na tapate ka hantawh ding a, 
Greece aw, amate in na tapate a do ding uhi. Galhangpa’ namsau bangin nangma 
kang tawi ding hi. 

14Tua ciengin amate kungah TOPA kilah ding a, tunphe bangin a thaltang 
lengkhie ding hi; pengkul tumin leitaw lam pumpei lahah TOPA Pasien ang pei 
ding hi. 

15Vanglien TOPA in amate dal ding a, amate in suongsepte pumvalin a tuoncil 
ding uhi; zu bangin a sisan uh a dawn ding vua, tua khu kuong bangin dimin, 
maitam kiute bangin tehlop ding hi. 

16Khum ni ciengin TOPA a Pasien un ama’ mite tuuhon bangin hundam ding hi; 
kumpi lukhu-a suongmanpha bangin amate tee dimdiem ding uhi. 

17Bangzieh ahei cile ama bang za-in hoi-in, ama bangza-in a etlawm diei izaw! 
An le zu tha in tangvalte le ngahnute a khanphasah ding hi. 

Zechariah 10 

Judah le Israel Angai Bangkia 

1Guo nukhia hun ciengin TOPA kung pan guotui ngen un. Huipi meiipite a 
bawl TOPA ahi a, ama in note tungah guotui ang pie a, a koimapo adingin lozau-
ah ankung a posah hi. 

2Bangzieh ahei cile teraphim in kimanna a nei lo thu gen a, aisante in zuouthu 
mu uhi; mangsante in a man lo mangte genin, henepna a hawmpi a pie uhi. Tua 
ahi ziehin tuu bangin mipite a vahmang sieng vua, tuucing a op lo ziehin 
gentheina a thuoh uhi. 

3Ka tuucingte tungah keima ka lung a so a, keima in makaite tungah dan ka pie 
ding hi; azieh pen Vanglien TOPA in a ganhon, Judah innkuonte kem ding a, a 
kiphatsahpi gal sakolte bangin amate a bawl ding hi. 

4Amate sung pan innkiu suong, amate sung pan puonbuh khetphim, amate sung 
pan galdona thalpi, amate sung pan galkapmang zosie, ang pieng ding hi. 

5Amate a unpi-un gawlzin buon lahah galte a tuoncil galhangte a bang ding uhi; 
amate tawh TOPA a opton ziehin amate in gal a do ding vua, sakol tung tuongte a 
mai zumsah ding uhi. 

6Judah innkuonte ka thakhausah ding a, Joseph innkuonte ka hundam ding hi. 
amate tungah lainatna ka nei ziehin, amate ka peipikia ding a, tuale amate pen 
ka nuol ngai lote tawh a kibang ding uhi; TOPA a Pasien uh ka hi ziehin, amate ka 
dawng ding hi. 

7Tua ciengin Ephraim mite galhangte tawh a kibang ding vua, zu lungnop bangin 
a lung nuom ding uhi. A tate in mu-in a kipah ding vua, TOPA sungah amate 
lungdamin a kipah ding uhi. 

8Amate tankhie zo ka hi ziehin, amate khutvanin ka kaikhawm ding a, nidang lai 
bangin amate tampi a pha ding uhi. 

9Minamte lahah amate ka thezah vangin gamlapi-a om gamte panin amate in ei 
phawh ding vua, tanu tapate nei-in amate ang peikia ding uhi. 

10Egypt gam panin inn ah ka peipi ding a, Assyria gam panin ka kaikhawm ding 
hi; mun in amate a dawl la masangsie Gilead gam le Lebanon ah ka peipi ding hi. 

11Amate in lunggimna tuipi a kansan ding vua, tuipi tuihuolte kivatmai-in, Nile 
tuithuhte a kanggaw ding hi. Assyria-te’ kiphatsahna kiniemkhieh ding a, Egypt-
te’ kumpi ciengkhut a peimang ta ding hi. 

12 TOPA sungah ka thakhausah ding a, ama’ minin a kalsuon ding uhi, TOPA in ci 
hi. 

Zechariah 11 

1Lebanon aw, na taamtah singte mei in a kahtum nadingin, na kotte hong in! 

2Taasing aw, taamtah sing a pua zo ziehin kap in, bangzieh ahei cile singkung 
minthangte kisie zo hi! Bashan gangpi sing aw, kap in, azieh pen gammang tulah 
teng kiphua sieng zo hi! 

3Ngai un, a vangtaa ziehun tuucingte a kap uhi! Ngai un, Jordan hamphulte a 
kisuhsiet ziehin humpite a hawh uhi. 

Tuucing Nam Ni 

4Ka TOPA Pasien in tam bang ci hi: Gaw dinga kikoi tuuhonte va cing ta’n. 

5A leite in tuute a go vua, dan a thuoh sih uhi; a zuate in, “Ka haulaw 
ziehun TOPA in thupha nga taheh,” a ci uhi; a tuucingte mama in amate tungah 
khuotuona a nei sih uhi. 

6Tua ahi ziehin khumi gam sunga a teng zosie ka khuotuo nawn sih ding 
hi, TOPA in ci hi. Mi zosie a unpi-in a innvengpa’ khut sung le kumpipa’ khut 
sungah ka puasah ciet ding hi; amate in tua gam a susiecip ding vua, keima in a 
khut sung panun koima ka hunkhie sih ding hi. 

7Tuaci’n kei pen tuu metbawlte’ gaw dingin tuuhonte a cing pa ka suoh hi. Keima 
in ciengkhut ni ka la hi; khat pen Angvanna ci-in a min ka phuo a, a khat pen 
Kipumkhatna ci-in min phuo-in tuute ka cing hi. 

8Amate tungah hla khat sungin tuucingte thum ka hemkhie hi, bangzieh ahei 
amate tungah ka lung a duoi zo nawn sih a, amate in zong kei ei huo uhi. 

9Tuaci’n keima in, “Note kang cing nawn sih ding hi. A si nuom si unlen a sie 
nuom sie un; a omlai sun teng zong khatlekhat kivaltum un!” ka ci hi. 

10Angvanna a kici ka ciengkhut la-in ka hliehtawng a, mi zosie tawh ka bawlsa 
ka thuciemna ka phel hi. 

11Tuaci’n khum ni-in kiphel a, kei ei vilvil tuu metbawlte in tam pen TOPA’ thu 
ahi lam a thei uhi. 

12Tua ciengin keima in amate kungah, “Tami thu man na sah uleh ka thaman ei 
pie un; man na sah sih uleh tang un,” ka ci hi. Tuaci’n amate in ka thaman dingin 
ngun shekel sawmthum a te uhi. 

13Tua ciengin TOPA in keima kungah, “Tuate sumkholna sungah koi in,” ei ci hi. 
Amate in tua pen keima a pu uh’ man dinga kituoh a sah uh ahi hi. Tuaci’n keima 
in ngun shekel sawmthum la-in TOPA’ inn sung sumkholna ah tuate ka koi hi. 

14Tua ciengin Kipumkhatna a kici ka ciengkhut a nina pen ka hliehtawng a, Judah 
le Israel kikala innkuon kikhaukhina ka phel hi. 

15Tua ciengin TOPA in keima kungah tam bangin gen hi: Kimanna a nei lo 
tuucingpa’ vanzahte khatvei lakia un. 

16Bangzieh ahei cile keima in gam sungah a mangthaite a don lo, a vahthapte a 
sui lo, a liemte dam nadinga a kem lo, a cidamte an a vah lo, ahi vangin a thaute 
netumin a kecin nangawna a pumval tuucingte ka khangsah ding hi. 

17Tuuhonte a nuasie, kimanna a nei lo ka tuucingpa in samsietna nga taheh! Ka 
namsau in a ban le a mit zietlam sat taheh! A ban zawcip ta hinlen, a mit zietlam 
taw taheh! 

Zechariah 12 

Jerusalem Guolzawna 

1Thuphuon Khat. 

Israel tawh kisai-in TOPA’ thugen tam bang ahi hi: Vante zahin leitung bulpi phut 
a, mihingte sungah hlagau a guon TOPA in tam bangin ci hi: 

2En in, Jerusalem khu a kimvela om mite in khamin a hawipua thei nading uh 
zuhai-in ka bawl ding hi; Jerusalem sung a ki-imtawm ciengin Judah zong ki-
imtawm ding hi. 

3Khum ni ciengin mi zosie adingin Jerusalem suongtum gih mama khatin ka bawl 
ding hi; tua suongpi a dom mi zosie amau le amau kinah liemsuo mama ding uhi. 
Ama a do dingin leitunga minam zosie a peiton ding uhi. 

4Khum ni ciengin keima in sakol zosie ka patausah ding a, a sakol tung tuongte 
ka mawsah ding hi. Ahi vangin keima in mi zosie’ sakol mit ka tawtsah ciengin 
mitphe loin Judah innkuonte ka en ding hi. 

5Tua ciengin Judah bete amau le amau in, “Jerusalem-a tengte in Vanglien TOPA, 
a Pasien uh tungtawnin thahatna a nga uhi,” ci ding uhi. 

6Khum ni ciengin keima in Judah bete, singkhuo tunga beel kisuong a so pielpual 
le butu lahah meila kuong ka bangsah ding hi; tuale amate in a kimvel a ziet a 
vei-a om mi zosie a valtum ding vua, Jerusalem-a ama’ mun ma-ah mite a tengkia 
ding uhi. 

7Judah tungah David innkuon’ vang le Jerusalem-a tengte’ vang a kitawisang lo 
nadingin TOPA in Judah puonbuhte tungah guolzawna pie masa ding hi. 

8Khum ni ciengin TOPA in Jerusalem-a tengte dal ding ahi ziehin, tuaci’n amate 
lahah a thanem pente Judah bang ding a, David innkuonte Pasien tawh kibangin 
amate mai-ah TOPA’ vantungmi bang ding uhi. 

9Khum ni ciengin keima in Jerusalem a sim minam zosie suhsiet dingin ka sui 
ding hi. 

A Sutpailetpa Uh’ Dinga Kaana 

10Keima in David innkuon le Jerusalem-a tengte tungah lainatna le thungetna 
lungsim ka sungsuh ding a, tuaci’n a sutpailetsa uh mipa khat enin a tapa neisun 
kaa bangin a kap ding vua, a tapa masapen kaa bangin nasie tahin a kaa ding uhi. 

11Khum ni ciengin Megiddo zanglei-a Hadad-rimmon kaana za ma-in Jerusalem-
a kaana lien mama ding hi. 

12Tua gam kap ding a, David innkuonte a tuomin, a zite a tuomin, Nathan 
innkuonte a tuomin, a zite a tuomin, 

13Levi innkuonte a tuomin, a zite a tuomin, Shimei innkuonte a tuomin, a zite a 
tuomin, 

14a omlai a kinuasie innkuonte a tuomin, a zite a tuomin a kap ciet ding uhi. 

Zechariah 13 

1Khum ni ciengin David innkuon le Jerusalem-a tengte’ mawna le a sientho 
lonate uh a sawp sieng dingin tuinah khat kipulsah ding hi. 

Milim Biehna Kisumaimang 

2Khum ni ciengin amate a kiphaw nawn lo nadingin keima in gam sung panin 
milimte’ min teng ka sumaimang ding hi, Vanglien TOPA in ci hi; gam sung panin 
kamsangte le hla buate zong ka sumaimang ding hi. 

3Kamsang khat po ang pienkia leh a pienna a nu le a pa in amate kungah, “Topa’ 
minin zuouthu gen na hi ziehin na hing sih ding hi,” ci ding uhi; tuale amate in 
mailam thu a gen ciengun a pienna a nu le a pa in amate dawtlia ding uhi. 

4Khum ni ciengin kamsang poma in mailam thu a gen ciengun a mangmuna 
ziehun maizum ding uhi; mi sol nadingin amate in a kamsang samul puonhampi 
a sil sih ding vua, 

5ahi vangin amate khat ciet in, “Kei kamsang ka hi sih a, lohlo mi khat ka hi bo 
hi; azieh pen ka neu lai-a kipanin tam leitang keima’ neisa ahi hi,” ci ding uhi. 

6Mi khatpo in, “Na awm-a tam liemmate bang ahiei?” ci-in amate a dawh leh, “Ka 
guolpa inna ka liemna ahi hi,” ci-in dawng ding uhi. 

Tuucingpa Kisat, Tuuhonte Kithethang 

7“Namsau aw, ka tuucingpa le ka naseppi pa sat dingin tho in,” Vanglien TOPA in 
ci hi. Tuute a kithethang nadingin tuucingpa sat in; keima in tuunote langkhatah 
ka khut ka vih ding hi. 

8“Gam bup ah sethum-suo- seni kisumangin a mangthai ding vua, sethum-suo-
sekhat pen a hingin kinuasie ding hi, TOPA in ci hi. 

9Tam sethum pen meikuolai-ah koi-in, mi khat in ngun a siensah bangin ka 
siengsah ding a, kham a kize-et bangin tuate ka ze-et ding hi. Amate in ka min ei 
lo ding vua, amate ka dawng ding hi. “Amate pen ka mite ahi uhi,” ka ci ding hi. 
Amate in, “TOPA in eite’ Pasien ahi hi,” a ci ding uhi. 

Zechariah 14 

Mailam Galsimna le Guolzawna a Tawpna 

(Ezk 38–39; Mrk 13; Kln 20–22) 

1En in, TOPA’ ni ang tun ciengin na kung pana van kilate note lahah kihawm ding 
hi. 

2Jerusalem sim dingin minam zosie ka khawm ding a, khuopi kila-in innte kibulu 
ding a, numeite kibuon gawp ding hi; khuopi alang salin kikai ding a, ahi vangin 
khuopi sunga a omlai teng kisumaimang lo ding hi. 

3Tua ciengin TOPA kuonin gal kido huna kido bangin tua minamte a do ding hi. 

4Khum ni ciengin Jerusalem nisuona lama a om Olive Muol tungah a keng tawh 
ama a ding ding hi; nisuona lam pan nitumna lam dong Olive Muol phal ni kisuo 
ding hi; tuaci’n Muol alang khat leilu lamah kikhinin, alang khat leitaw lamah 
kikhin ding a, kuompi gol mama khat pieng ding hi. 

5Note na hi uleh, TOPA’ muol kuom tawnin na tai ding uhi, azieh pen muol tegel 
kikala om tua kuom in Azal dong ban ding hi; tuale Judah Kumpi Uzziah hunin 
zil lingin na taimang bangun na taimang ding uhi. Tua ciengin TOPA ka Pasien 
hing pei-in a misiengthote zosie ang zawpi ding hi. 

6Khum ni ciengin khuodam ahi a, vuokieh ahi zongin a om sih ding hi. 

7A kizom ni om ding a, (tua pen TOPA in a thei ni khat hi ding a) sun hun, zan hun 
ci om lo ding hi, azieh pen nitah hun ciengin khuovah om ding hi. 

8Khum hun ciengin Jerusalem panin hinna tui luongkhie ding a, alang pen 
nisuona lam tuipi ah, alang khat pen nitumna lam tuipi ah luong ding hi; phalbi 
lai bangin khuokhal lai-in zong luong den ding hi. 

9Leitung zosie ah TOPA, pen kumpi a suoh ding hi; khum ni ciengin TOPA khat beh 
hi ding a, a min zong khat beh hi ding hi. 

10Geba panin Jerusalem leitaw lam Rimmon dongin gam buppi zanglei suoh ding 
hi. Ahi vangin Jerusalem pen Benjamin’ Tunkot panin tunkot masa le Kiu Tunkot 
dong, le Hananel Tausang panin kumpipa’ lenggazu suhna dongin a tuomin a 
opna ngai-ah om ding hi. 

11Tua khuopi ah kiteng ding hi, bangzieh ahei cile tua khuopi kisusiekia ngai 
nawn lo ding hi; Jerusalem lungmuongtahin a om ta ding hi. 

12 TOPA in Jerusalem tunga gal bawl mite zosie tami pul natna tawh vatmai ding 
hi: A keng utawh a ding laipima-in a sa uh muottop ding hi; A mitbu sung vuah a 
mittangte uh muotin, a kam sung vuah a lei uh a muottop ding hi. 

13Khum ni ciengin TOPA tung panin amate tungah patauna lienpi khat tung ding 
a, tuaci’n mi khat ciet in a vengpa khut man ding a, mi khat in adang khat dona-
in a khut uh a lam ciet ding uhi; 

14Judah minamte nangawn in Jerusalem ah a do ding uhi. Amau’ kimvela a om 
minamte’ hauna zosie-kham, ngun, le puonsilte tampi tah kikhop siengpieh ding 
hi. 

15Tam pul natna tawh a kibang pul natna pen sakolte, kalaohte, laate tung, le 
giephuolte sunga om ganhing zosie kungah tung ding hi. 

16Tua ciengin Jerusalem a sim minamte lah panin a suohta lai zosie in 
Vanglien TOPA bie ding le buh pawi sim dingin kumsimin Jerusalem ah kato ding 
uhi. 

17Vanglien TOPA Kumpipa bie dingin leitunga om innkuonte a koimapo 
Jerusalem ah a kuonto sih uleh, amate tungah guo a zu sih ding hi. 

18Egypt innkuonte kuonto loin amate mama a va op sih uleh, TOPA in buh pawi 
sim dinga a kuonto lo minamte tunga a tunsah pul natna, amate tungah a tung 
ding hi. 

19Tua bang pen buh pawi sim dinga a kuonto lo minamte zosie le Egypt-te’ thuoh 
ding dan hi ding hi. 

20Khum ni ciengin sakol lawngte tungah, “ TOPA dingin a Siengtho,” ci-in kigiel 
ding hi. TOPA’ inn sunga an beelte, maitam mai-a kuongkumte bangin siengtho 
ding hi; 

21tuale biehpiehna pie mi zosie pei-in biehna sa huon nadingin tuate a zah thei 
nadingun Jerusalem khuo sung le Judah gam sunga anbeel zosie 
Vanglien TOPA adingin a siengtho ding hi. Khum hun ciengin Vanglien TOPA’ inn 
sungah sumbawlte om nawn lo ding hi. 

Malakhi 

Malakhi 1 

1Thuphuon khat. Israel tunga Malachi in a gen TOPA’ thu. 

Israel in Edom Deizaw 

2Note kang it hi, TOPA in ci hi. Ahi vangin note in, “Kote bang nei ci it ei?” na ci 
uhi. Jacob’ sanggampa Esau hi lo amah? TOPA in ci hi. Hizongle Jacob ka it a, 

3ahi vangin Esau ka muda hi; keima in a muoltung gam teng gamkhing suohsahin 
ama’ luona teng si-alte tenna senel gam ka suohsah zo hi. 

4Edom in, “Eite ei kivatmai vangin a kisie teng i lamkia ding uhi,” a ci leh 
Vanglien TOPA in tam bangin ci hi: Amate in lam thei ding uhi, ahi vangin amate 
pen gam gilo, TOPA lungthah denna minam a kici dongin ka susie veve ding hi. 

5Na mit mama utawh tam thupieng na mu ding vua, “Israel gamgi hlen 
dongah TOPA lien hi!” na ci ding uhi. 

Siempute Kisietna 

6Tate in a pa a patawi vua, nasemte in a pupa a patawi uhi. Kei pa khat ka hi leh 
hei-ah ei kipatawina om ahei? Kei a pu khat ka hi leh hei-ah ei kizatahna om 
ahei? Keima’ min a simmaw siempute aw, ci-in note tungah Vanglien TOPA in ci 
hi. Note in, “Na min bang kang ci simmaw uh ahei?” na ci uhi. 

7Ka maitam tungah a sieng lo an tawh biehna na lui uhi. Tuale note in, “Bang ka 
ci buasah uh ahei?” na ci uhi. Tua pen TOPA’ sabuoi kisimmaw thei hi, ci-a na 
ngaisutna utawh ahi hi. 

8Biehpiehna dinga a mittaw ganhingte nang pieh uh ciengin tua khu khielna hi 
lo amah? A khelbai, a cinate nei pieh ciengun tua khu khielna hi lo amah? Na gam 
uhpa kungah tuate va puoh ta vawi un; na tung vuah ama lungkimin ang pahta 
ngel diei mah? Vanglien TOPA in ci hi. 

9Pasien in hing lungsietin ang angvan thei nadingin tu-in thum un. Tua khu 
noma’ khielna ahi hi. Ama in note khatpo tungah a patatna ang lah ding amah? 
Vanglien TOPA in ci hi. 

10Ka maitam tungah a mawhna-in mei na taw lo nadingun note lahah mi 
pawlkhat in biehinnpi kotkhahte khah uleh maw! Na tung vuah ka lung a kim sih 
a, na khut sung panun biehna ka sang sih ding hi, Vanglien TOPA in ci hi. 

11Azieh pen nisuo-a kipan nitum dongin minamte lahah ka min lienin, muncin 
tengah ka minin gimnamtui le biehna siengtho kipie ding hi; azieh pen minamte 
lahah ka min lien hi, Vanglien TOPA in ci hi. 

12Ahi vangin TOPA’ sabuoi bua zo ta hi, na ci ciengun tua sabuoi a buasah noma 
na hi vua, tua an zong na simmaw uhi. 

13Tami khu cimtah huoi sam ei,” na ci vua, kei nei napnit san lel uhi, 
Vanglien TOPA in ci hi. Na biehna dingun tatsietna tawh a kila ganhing ahi a, a 
liem a bai, ahi sihle a cina khatpo ahi zongin nang peipi uhi! Na khut sung panun 
tuate kang sang ding amah? TOPA in ci hi. 

14A tuuhonte lahah tuu apa khat pieh dingin kamciem napi, TOPA tungah 
kawbaang biehpiehnate a pie mipa in samsiet nga taheh; azieh pen kei Kumpi 
lien ka hi a, minamte lahah ka min kizatah hi, Vanglien TOPA in ci hi. 

Malakhi 2 

1Tuale tu-in siempute aw, tam thupieh pen note ading ahi hi. 

2Note in thu ngai loin na lungsim sung vuah ka min than nading na vom sih uleh, 
na tung vuah samsietna kang tungsah ding a, na thuphate uh ka samsie ding hi; 
a tahtahin ci leih, note in na lungsim vuah na vom lo ziehun tuate ka samsie zo 
hi. 

3Na suonlehlahte uh phawhsie-in na maitang vuah na biehna ganhingte uh’ eh 
ka the ding a, ka opna panin note kang lamang ding hi. 

4Tua ciengin Levi tawh ka thuciemna a kip nadingin note tungah tam thupieh 
kang lah ahi lam thei un. 

5Ama tawh ka kiciemna, ama ka pieh pen nuntah nading le nopsah nading 
thuciem ahi hi; tuami in zatah ding dei a, ama in kei ei giingin ka min a zatah 
mama hi. 

6A kam sungah thuhilna man om a, a lei-ah bangma khielna kimu lo hi. Ama pen 
citahna le thutangin kei tawh kalsuon a, khielna panin mi tampi kiheisah hi. 

7Bangzieh ahei cile siempu pa’ kam in theina a kep kul a, 
Vanglien TOPA’ kamtaipa ahi ziehin mite in ama’ kam panin thuhilna a sui ding 
uh ahi hi. 

8Ahi vangin lampi panin note na piel ta uhi; na thuhilna utawh mi tampi na 
kipalpua sah uhi; note in Levi thuciemna na siesah uhi, Vanglien TOPA in ci hi. 

9Tuaci’n ka lampi zui loin na thuhilna ah mi deidan na hi ziehin mi zosie mai-ah 
simmawna le maizumna kang thuohsah ding hi. 

Judah in Thuciemna Niehsah 

10I unpi-in pa khat nei hi lo i mah? Eite pen Pasien khat beh in ei piensah hi lo i 
mah? Tua ahile bang dinga eite khatlekhat kimuong loin i pu i pate’ thuciemna i 
buasah uh ahei? 

11Judah a muonhuoi sih a, Israel le Jerusalem ah a kidahhuoi nate kisem zo hi; 
azieh pen TOPA in a it mama a mun siengtho Judah in buasah zo a, a zi-in 
gamdang pasien khat nei hi. 

12Tam banga a gamta mi poma koikoi hitale a theisah pa ahi a, a dawng pa ahi 
sihle Vanglien TOPA kunga biehna lui pa ahi zongin, Jacob’ puonbuh panin 
kisumaimang ding hi. 

13Note in tam zong na sem uhi: Ama in note khut sung panin na biehnate uh 
lungkim tahin hing sang loin, zong hing thudon nawn lo ahi ziehin note in kaana 
le tauna hlitui tawh TOPA’ maitam na khucip uhi. 

14Note in, “Bang dinga ei san lo ahei?” ci-in na dong uhi. Azieh pen thuciemna 
tawh na lah le na kithuopi hi napi, ama tungah na muontah lona pen na senzi le 
nangma kikalah TOPA teci ahi hi. 

15Tua nu Pasien khat beh’ siem hi lo amah? Tahsa le hla a nipi-in ama-a’ ahi 
hi. Tuale khat beh a siemna pen Pasien bang dei ahi diei? Pasien’ suonlehlahte a 
pien nading ahi hi. Tuaci’n noma le noma ki-en unlen, a senzi tungah koima 
muontah loin omsah sih un. 

16Bangzieh ahei cile Israel Pasien TOPA in, keima in zi khulna ka muda hi, a ci a, 
tuale tatsietna tawh a zi tunga a gamtatna a selcip mite ka muda hi, 
Vanglien TOPA in ci hi. 

17Note in na thugennate utawh na TOPA uh na gimsah uhi. Hinanle note in, 
“Bangci gimsah ka hi uh ahei?” na ci uhi. “TOPA muna-ah gitlona a bawl zosie mi 
hoi ahi vua, ama in tuate a kipahpi hi,” ahi sihle, “Thutang Pasien hei-ah a om 
ahei?” cina tawh na gimsah uhi. 

Malakhi 3 

Ang Pei Ding Kamtaipa 

1En un, ka lampi siel dingin ka mai-ah ka kamtaipa ka sawl ding a, note in na 
suisui uh TOPA a biehinnpi ah thakhatin ang pei ding hi. Note in na hlagul uh 
thuciemna kamtaipa ang pei ding hi,” Vanglien TOPA in ci hi. 

2Ahi vangin ama ang pei ni ciengin koi in thuoh zo ding a, ama ang kilah ciengin 
koi in nang zo ding ahei? Azieh pen ama sia siensahna mei le puonsawpte’ savan 
tawh kibang hi. 

3Ngun haltui-in a siengsahpa bangin ama to ding a, amate in TOPA tungah 
thuman biehnate a pieh masangsie uh ngun le kham bangin ama in Levi’ 
suonlehlahte siengsahin haltui ding hi. 

4Tua ciengin Judah le Jerusalem in a pieh uh biehnate, nidang lai 
bangin TOPA adingin lungkimhuoi ahi ding hi. 

5Tua ciengin thukhen dingin note kungah kang pei ding hi; keima in aitawite, 
angkawmte, a manlopi-a kiciemte, a kiguoi nasemte’ thaman pie loin a gawt 
mite, meigong le tagate, pemtate a pampaihte, le keima ei giing lote zosie 
langkhatah teci pangin mallangin thu ka khen ding hi, Vanglien TOPA in ci hi. 

6Bangzieh ahei cile keima TOPA ka kikhel sih hi; tua ahi ziehin no Jacob’ tapate 
aw, na mangthai sih ding uhi. 

7Na pu na pate uh’ hun lai-a ki panin ka thukhamte panin pielin tuate na zui sih 
uhi. Kei kungah hing kilekia un, tua hile kei zong na kung vuah kang kilekia ding 
hi, Vanglien TOPA in ci hi. Ahi vangin note in, “Bang hing ci kilekia ding ka hi uh 
ahei?” na ci uhi. 

Pasien’ Na Guhpieh Sin 

8Mi khat in Pasien’ na a guhpieh ding amah? Hizongle note in keima’ na nei 
guhpieh uhi! Ahi vangin note in, “Bangci dan a kang guhpieh uh ahei? na ci uhi. 
Na sawm-ah-khatte ule na biehnate vuah nei guhpieh uhi! 

9Note in keima’ na nei guhpieh ziehun na minam buppi-un awsie tawh note ang 
kisamsie hi! 

10Ka inn sungah an a op thei nadingin sawm-ah-khat a kimin hing peipi unlen, 
keima ei zelah un, Vanglien TOPA in ci hi. Keima in note adingin vantung tawlette 
hongin thupha a dimletin kang buohsuh ei, kang buosuh sih ei, ei en un. 

11Keima in na leitang pieng na ante uh, kauphe in a suhsiet lo nadingin ka hosie 
ding hi; lolai-a na lenggui uh ga loin a om sih ding hi, Vanglien TOPA in ci hi. 

12Tua ciengin na gam uh kipah thanopna gam ahi tah ziehin minam zosie in note 
a nuomsa minamin ang ngaisun ding uhi, Vanglien TOPA in ci hi. 

13Note in keima langkhatah kam khauh na ham zo ta uhi, TOPA in ci hi. Hinanle 
note in, “Nangma langkhatah bangci ham ka hi uh ahei?” na ci uhi. 

14Note in, “Pasien’ na i sep pen a mawhnapi ahi hi. Eite in a thupieh i zuina uh 
ahi a, Vanglien TOPA mai-ah a kapte banga i va kawikawina uh ahi zongin, bang i 
phattuompi uh ahei? 

15Tu-in eite in a kiphasahte mi nuomsa i ci uhi; sietna bawlte a cithei beh hi loin, 
amate in Pasien a zelah uh ciengin a suohta uhi,” na ci uhi. 

Mi Muonhuoite’ Thaman 

16Tua ciengin TOPA a zatah mite khatlekhat a kiho uhi. TOPA in amate thudonin a 
thu uh a ngaipieh a, TOPA a zatah mite le a min a lungngai mite adingin ama mai-
ah phawna laibu khat kigiel hi. 

17Amate keima-a’ hi ding a, na ka sep ni ciengin amate keima’ neituomte ahi ding 
uhi, Vanglien TOPA in ci hi. Nu le pate in amau’ na a sem a tate a hinkhawi bangin 
ken zong amate ka hinkhawi ding hi. 

18Tua ciengin midihte, migilote, Pasien’ na a sem mite le a sem lo mite kikalah a 
kilamdanna uh note in khatvei na mukia ding uhi. 

Malakhi 4 

A Thupi TOPA’ Ni 

1  En un, mi kiphasahte zosie le migilote zosie, lungthu sunga meikuong bangin 
katumin hampa gaw a suo ding hun ang tung ding hi; tua ang tung ding ni ciengin 
a zung a ba ci nuasie nei loin amate kihaltum sieng ding hi, Vanglien TOPA in ci 
hi. 

2Ahi vangin ka min a zatah note adingin a hlate tungah damna a puo dihna ni ang 
suoh ding hi. Bawngbuh pana a kihla bawngnote bangin pusuohin na tawndien 
ding uhi. 

3Keima in na kang sep ni ciengin note in migilote na tuoncil ding uhi, azieh pen 
amate ka ketaw nei-a leivui tawh a kibang ding uhi. 

4Israel zosie adingin Horeb ah ama ka thupieh, ka nasempa Moses’ thuhilnate 
ahi thukhamte le biehna ngaina kipte phawh un. 

5En un, keima in a zauhuoi le a thupi TOPA’ ni ang tun masangin note kungah 
kamsang Elijah kang sawl ding hi. 

6Ama in samsietna tawh gam sung a vatmai lo nadingin nu le pate’ lungtang tate 
tung le, tate’ lungtang nu le pate tungah ka kiheisah ding hi.  

Matthew 

Matthew 1 

Messiah Jesu’ Khanggui Simna 

(Luk 3:23-38) 

1Abraham’ ta David, David’ suon Messiah Jesu’ khang ciemtena tam bang ahi hi. 

2Abraham’ ta Isaac, Isaac’ ta Jacob; Jacob’ ta Judah le a sanggam pasalte, 

3a zi Tamar tawh a nei Judah’ ta Perez le Zerah, Perez’ ta Hezron, Hezron’ ta 
Aram, 

4Aram’ ta Aminadab, Aminadab’ ta Nahshon, Nahshon’ ta Salmon, 

5a zi Rahab tawh a nei Salmon’ ta Boaz, a zi Ruth tawh a nei Boaz’ ta Obed, Obed’ 
ta Jessi, 

6le Jessi’ ta Kumpi David ahi hi. Uriah’ zi Bathsheba tawh a nei David’ ta 
Solomon, 

7Solomon’ ta Rehoboam, Rehoboam’ ta Abijah, Abijah’ ta Asaph, 

8Asaph’ ta Jehoshaphat, Jehoshaphat’ ta Joram, Joram’ ta Uzziah, 

9Uzziah’ ta Jotham, Jotham’ ta Ahaz, Ahaz’ ta Hezekiah, 

10Hezekiah’ ta Manasseh, Manasseh’ ta Amos, Amos’ ta Josiah, 

11Josiah’ ta Jechoniah le a sanggamte ahi a, Babylon ah sala a kipeipi hun pawla 
suoh ahi uhi. 

12Babylon ah sala a kipeipi zaw ciengin: Jechoniah’ ta Salathiel, Salathiel’ ta 
Zerubbabel, 

13Zerubbabel’ ta Abiud, Abiud’ ta Eliakim, Eliakim’ ta Azor, 

14Azor’ ta Zadok, Zadok’ ta Achim, Achim’ ta Eliud, 

15Eliud’ ta Eleazar, Eleazer’ ta Matthan, Matthan’ ta Jacob, 

16Jacob’ ta pen Mary’ pasal Joseph ahi a, tua Mary panin Messiah a kici Jesu a 
suoh hi. 

17Tuaci’n Abraham pan David dong khang sawm le khang li hi a, David panin 
Babylon-a saltan dong khang sawm le khang li ma pha a, Babylon pan sala a 

kipeipi-a kipan Messiah suo hun cieng dong khang sawm le khang li ma a pha 
hi. 

Messiah Jesu’ Suona 

(Luk 2:1-7) 

18Tu-in Messiah Jesu Khris ang suo dan tam bang ahi hi. A nu Mary pen Joseph 
tawh a kikham laitah ahi a, hinanle a lupton masangun Hlagau Siengtho in Mary 
a gaisah hi. 

19A pasal Joseph pen mi thuman khat ahi ziehin mipi lahah ama daisah nuom 
loin khuldap ding a sawm hi. 

20Hinanle tam banga bawl dingin a ngaisut laitahin, ama 
kungah TOPA’ vantungmi khat kihil a, “David’ tapa Joseph aw, Mary na zi dingin 
la ngam la sin, azieh pen ama sunga a gai nau pen Hlagau Siengtho in a gaisah 
ahi bo hi. 

21Ama in tapa khat nei ding a, tuapa in ama’ mite a mawna panun hunkhie ding 
ahi ziehin a min Jesu na phuo ding hi,” a ci hi. 

22TOPA in kamsangpa tungtawnin a gensa thute a tangtun nadingin tam thute a 
pieng ahi hi: 

23En un! Ngahnu khat gai-in tapa khat nei ding a, ama’ min dingin Emmanuel a 
phuoh ding uhi. A khietna in, “Eite tawh Pasien omton” cina ahi hi. 

24A kimutna panin Joseph a khahlaw ciengin TOPA in ama a sawl bangin bawl 
pai a, tua nu a zi dingin a la hi. 

25Ahi vangin tua tapa a suo masangsie tua nu a luppi sih a, tuale ama in a min 
Jesu a vaw hi. 

Matthew 2 

Nisuona Lam Mipilte’ Hawna 

1Kumpi Herod hun sungin Judea gam Bethlehem khuo ah Jesu a suo zaw ciengin 
nisuona lam panin Jerusalem ah mipilte a tung vua, 

2Jew mite kumpi ding ahi ang suoh nausen hei-a om ahei” ci-in dong uhi. Azieh 
pen ama’ aasi ang suoh ka mu zo ta vua, ama zatahna pie dinga ang pei ka hi 
uhi,” a ci uhi. 

3Herod in tam thu a zah ciengin ama le Jerusalem-a mi zosie a zau mama uhi; 

4tuale siempu liente le thukham hil sie zosie kaikhawm a, ama in Messiah suo 
nading mun amate dong hi. 

5Amate in, “Judea gam Bethlehem ah a suoh ding hi; azieh pen kamsang pa in 
hici bangin na giel hi: 

6‘Judea gama om nang Bethlehem khuo aw, Judah gam-uhte lahah a neu pen na 
hi vawt sih hi; bangzieh ahei cile ka mi Israel-te a cing dingin nang sung panin 
uhpa khat pieng ding hi,’ ci hi,” a ci uhi. 

7Tua ciengin Herod in mipilte hlandapin amate tung panin aasi a kilah hun 
cientahin dong hi. 

8Tua ciengin Bethlehem ah amate sawl a, “Pei unlen tua nausen limtahin hing 
sui un; ama na mu ciengun kei zong pei-in ama zatahna ka pieh thei nadingin 
thu ei zasahkia un,” a ci hi. 

9Amate in kumpipa thu vaihlah a zah zaw ciengun vai a ding uhi; tuale amate in 
a mu ngaisa uh ang suoh aasi, nausen opna tung sontahah a khawl masang, 
khumtah amau’ mai-ah na peipei hi. 

10Tua aasi a khawl a mu ciengun a lungdam mama uhi. 

11Inn sungah amate lut a, a nu Mary le nausen a mu uhi; tuale amate in 
khupdinin ama zatahna a pie uhi. Tua ciengin a gou bawmte uh a suo vua, kham, 
panamtui, le myrrh panamtuite letsongin a pie uhi. 

12Herod kunga a kilekia lo nadingun a mang sung vuah a kihilkhol ziehin lam 
tuom zui-in a gam vuah a kilekia ta uhi. 

Egypt Gama Taina 

13Amate a pei zaw ciengun Joseph’ mang sungah TOPA’ vantungmi khat kihil a, 
“Tho inlen nausen le a nu, Egypt gamah taipi inlen, kang genkia masangsie 
tuanah va om ta’n; azieh pen Herod in tua nausen tha dingin a sui hi,” a ci hi. 

14Tua ciengin Joseph tho pai a, khum zan ma-in nausen le a nu zawpi-in Egypt 
gamah a tai vua, 

15Herod a si masangsie khum sungah a om uhi. Tam thu pen kamsangte 
tungtawnin TOPA in a na gensa, “Egypt panin ka tapa ka hlan ta hi,” a ci thu a 
tangtun nading ahi hi. 

Nausente Kihonthana 

16Mipilte in a sol lamtah Herod in a thei ciengin lungthah mama a, tuale ama in 
zong mi sawlin aasi lam mipilte tung pana a theisa hun tawh kituohin 
Bethlehem khuo le a kimvela om kum ni le a neisie nausen zosie a thatsah hi. 

17Tua ciengin kamsangpa Jeremiah’ genkholna: 

18“Rama khuo ah nahpi tah kaana le mauna kiza a, Rachel in a tate kaa a, a tate 
a op tah lo ziehin koima in ama hlai zo lo hi,” a ci thu a tangtunna ahi hi. 

Egypt Pan Kilekiana 

19Herod a si zaw ciengin Egypt gama om Joseph kungah TOPA’ vantungmi khat 
a mang sungah kihil a, 

20“Nausen tha dinga a suite si zo ahi ziehin tho-in nausen le a nu zawpi inlen 
Israel gamah pei in,” a ci hi. 

21Tua ciengin Joseph tho-in nausen le a nu zawpi a, Israel gamah a pei uhi. 

22Ahi vangin Archelaus in a pa Herod tangin Judea gam a uh lam a zah bepin tua 
munah a pei ngam ta sih hi. Tuale a mang sunga a kihil zaw ciengin ama Galilee 
gamah a pei hi. 

23Nazareth a kici khuo khatah tengin, “Ama Nazareth khuomi kici ding hi,” ci-a 
kamsangte’ genna a tangtun thei nading ahi hi. 

Matthew 3 

Baptize-pa John’ Tangkona 

(Mrk 1:1-8; Luk 3:1-18; Jhn 1:19-28) 

1Khum hun lai-in Judea gamlah ah Baptize-pa John kilahin 

2“Kisiakia un, azieh pen vantung gam ang tung kuon ta hi,” ci-in a tangko hi. 

3Kamsang Isaiah in, “Gamlahah a kiko pa’ aw in: ‘TOPA pei nading lampi siel 
unlen, a lampi na tangsah un,’ ci hi,” ci-in a na gen lai-in tampa thu gen ahi hi. 

4Tu-in John in kala-oh mul kigan puon silin savun tawh a kawng gah a, a an pen 
khuombai le gamkhuoizu ahi hi. 

5Tua ciengin ama kungah Jerusalem, Judea gam sung zosie le Jordan kuol sunga 
om mi zosie pei-in, 

6a mawnate uh pulahin ama in Jordan gunah amate a baptize hi. 

7Ahi vangin ama in Pharisee-te le Sadducees-te a tampi khat a ki-baptize dinga 
ang pei a mu ciengin amate kungah, “No muoltan suonte! Ang tung ding 
thangpaina pan na tai nadingun koi in ang hil ahei? 

8Kisiakiana tawh a kilawm ga na ga un. 

9‘Abraham pen ka pupi uh hi lel,’ ci-in mawh ngaisut sih un; azieh pen ken kang 
cina ah, Pasien in tami suongte panin Abraham’ suonlehlahte piengsah thei lel 
hi. 

10Tu nangawnin zong singzung cin tengah hei kikoi zo hi; a, ga hoi a ga lo 
singkung vannuoi kiphua-in mei sungah kipai hi. 

11Kisiakia nadingin tui sungah note kang baptize a, hizongle ka nua-a ang pei 
ding pa pen kei sanga a vanglienzaw ahi hi; ama’ kedap tawi dingin zong ka 
kilawm sih hi. Ama in Hlagau Siengtho le mei tawh note ang baptize ding hi. 

12Ama in a khut sungah lawpi tawi-in a buphuol zap sieng ding a, a tah teng bem 
sungah khol ding hi; a si teng pen a mit ngai lo meikuong sungah haltum ding 
hi,” a ci hi. 

Jesu ki Baptize-na 

(Mrk 1:9-11; Luk 3:21-22) 

13Tua ciengin John a ki-baptize sah dingin Galilee panin Jordan gunah Jesu a pei 
hi. 

14John in, “Nang in kei nei baptize ding hizaw bo a, bang dinga kei kunga hing 
pei zawsop na hei?” ci-in a na kham sawm hi. 

15Ahi vangin Jesu in, “Tu-in ei mang phot in; azieh pen thudih zosie i tangtunsah 
ding a kilawm ahi hi,” ci-in a dawng hi. Tua bepin ama a thukim hi. 

16Jesu a ki-baptize zaw tui sung panin a pusuoto lien tahin thakhatin van kihong 
a, vakhu bangin Pasien’ Hlagau kumsuhin ama tungah tu hi. 

17Tuale vantung panin awging khat in, “Tam pa pen kei ei lungkimsah ka it 
mama ka tapa ahi hi,” a ci hi. 

Matthew 4 

Jesu Kize-etna 

(Mrk 1:12-13; Luk 4:1-13) 

1Tua ciengin dawimangpa’ ze-etna thuoh dingin Hlagau in gamlahah Jesu a 
peipi hi. 

2Sun sawmli le zan sawmli an a tan zaw ciengin a gilkiel mama hi. 

3Ama kungah a ze-et ding pa pei-in, “Pasien’ Tapa na hi leh tami suongte thupie 
inlen khomun suohsah in,” a ci hi. 

4Ahi vangin ama in dawng a, ‘Mihingte an beh tawh hing ahi sih a, Pasien’ kam 
pana a pusuoh thu zosie tawh a hing ahi zaw hi,’ ci-in kigiel hi, a ci hi. 

5Tua ciengin dawimangpa in muol siengtho tungah ama peipi-in biehinnpi 
khumvum ah koi a, 

6ama kungah, “Pasien’ Tapa na hi leh nang le nang kumsuh in; azieh pen ‘Ama 
in nang adingin a vantung mite thupie ding a, ‘Na keng in suong a siakhah lo 
nadingin a khut utawh ang dom ding uhi,’ ci-in kigiel hi,” a ci hi. 

7Jesu in ama kungah, “Na TOPA Pasien na ze-et sin,’ ci-in kigiel hi,” a ci hi. 



1629 

 

 
Zo Bible 

© 2018 Bible Society of Myanmar. 
 

 
 

 

8Dawimangpa in muolsang mama khat tungah ama peipi leuleu a, leitung 
kumpi gam teng le a thupina zosie lah hi. 

9Tuale ama in, “Khupbawhin kei nei bieh leh tam teng zosie nangma kang pie 
ding hi,” a ci hi. 

10Jesu in ama kungah, “Satan aw, kihemkhie in! Azieh pen TOPA na Pasien bie 
inlen, ama’ na beh sem in,’ ci-in kigiel hi,” a ci hi. 

11Tua ciengin dawimangpa in ama a peisan a, tuale thakhatin vantung mite pei-
in ama an a vah uhi. 

Jesu Galilee ah Nasep Kipan 

(Mrk 1:14-15; Luk 4:14-15) 

12Tu-in John a kimat zo lam Jesu in a zah ciengin Galilee gamah a kilekia hi. 

13Ama in Nazareth nuasie-in tuipi gei-a om Capernaum khuo ah a teng hi. 

14Tua khu kamsang Isaiah’ thugen a tangtun nading ahi hi: 

15“Zebulun le Napthali gam, tuipi gei-a lampi, Jordan gungal, Gentile-te opna 
Galilee gam sung, 

16khuomiel sunga om mite in khuovah lienpi a mu zo vua, sina hlim sunga om 
mite tungah khuovah ang tang ta hi,” a ci hi. 

17Khum huna kipan Jesu thuhil kipan a, “Vantung gam ang tung kuon ta hi,” a ci 
hi. 

Jesu in Nuazui Masate a Hlatna 

(Mrk 1:16-20; Luk 5:1-11) 

18Galilee Tuipi gei-ah Jesu a pei laitahin ama in unau pasal ni, Peter a kici Simon 
le a sanggampa Andrew-te tuipi-ah lenpai-a om a mu hi, azieh pen amate 
ngabeng ahi uhi. 

19Tuale amate kungah, “Keima ei zui un, mi mante kang suohsah ding hi,” a ci 
hi. 

20Amate in thakhatin a lente uh nuasie-in ama a zui pai uhi. 

21Khum mun pan a pei zaw ciengin unau adang pasal ni, Zebedee’ tapa James le 
John-te unau, a pa uh Zebedee tawh gunkuong tungah len phaw-a om mu a, ama 
gel zong a hlan hi. 

22Ama gel in zong thakhatin gunkuong le a pa uh nuasie-in ama a zui pai uhi. 

Jesu in Mihonpi tungah Na Sem 

(Luk 6:17-19) 

23Galilee gam sung tengah Jesu vah kawikawi a, amau’ kikhopna inn ah thuhilin 
Pasien’ manggam lungdamna thu tangko a, mipi lahah cina luna zosie a damsah 
hi. 

24Tuaci’n Syria gam sung zosie-ah a minthanna kizel a, mi cina zosie, natna le 
dammawna tuomtuom a thuohte, dawi’ matte, a sibupte, khut le keng zawte, 
ama kungah a peipi vua, ama in tuate a damsah sieng hi. 

25Galilee gam, Decapolis gam le Jerusalem khuopi-a kipan Judea gam, Jordan 
gungal khat panin mihonpi in ama a zui uhi. 

Matthew 5 

Muoltung Thuhilna 

(Mat 5–7) 

1Jesu in mihonpite a mu ciengin ama muol tungah a kato hi; tuale a to zaw 
ciengin ama kungah a nuazuite a pei uhi. 

2Tua ciengin amate thuhil dingin kipan a: 

3“Hlagau lamah a zawngkhal mite thupha nga ahi hi, bangzieh ahei cile vantung 
gam amau-a’ ahi hi. 

4“A kap a maute thupha nga ahi hi, bangzieh ahei cile amate a kihenem ding hi. 

5“Lungnem mite thupha nga ahi hi, bangzieh ahei cile amate in leitung luo ding 
uhi. 

6“Dihna zieha gilkiel dangtate thupha nga ahi hi, bangzieh ahei cile amate a 
lungtai ding uhi. 

7Mi hepi theite thupha nga ahi hi, bangzieh ahei cile amate in hepina nga ding 
uhi. 

8Lungsim siengthote thupha nga ahi hi, bangzieh ahei cile amate in Pasien a mu 
ding uhi. 

9Kilemna bawlte thupha nga ahi hi, bangzieh ahei cile amate Pasien’ tate kici 
ding hi. 

10Dihna zieha bawlsietna a thuoh mite thupha nga ahi hi, bangzieh ahei cile 
vantung gam amau-a’ ahi hi. 

11Keima ziehin mite in hing hosie-in ang bawlsiet vua, a man lopi-a sietna 
namcin tawh ang mawsah uh ciengin thupha nga na hi uhi. 

12Vantungah na thaman uh lien ahi ziehin lungdamin kipah un. Azieh pen no 
masanga kamsangte zong tua ma bangin na kibawlsie ngai hi. 

Ci le Khuovah 

(Mrk 9:50; Luk 14:34-35) 

13“Note leitung ci na hi uhi; hinanle ci a alna mang leh bangci ki-alsahkia ding 
ahei? Paimangin keng tawh totcil ding longal a kimanna ding a om nawn sih hi. 

14“Note leitung khuovah na hi uhi. Muol tunga kilam khuo kisel thei lo hi. 

15Meivah a vah zaw ciengin koima in law khu loin meivah tunna tungah koizaw 
a, tua in inn sung zosie tanvah hi. 

16Tua ma bangin amate in na silpha bawl uh a mu ciengun vantunga om na Pa 
uh’ min a phat thei nadingun mite mai-ah na khuovah uh na tangsah un. 

Thukham le Kamsangte 

17“Thukham ahi sihle kamsangte’ thuhilna a phietmang dinga ang pei-in ei 
ngaisun sih un; a phietmang dinga ang pei ka hi sih a, a kicingsah dinga ang pei 
ka hizaw hi. 

18Azieh pen a tahtah a kang ci-in, van le lei a mangthai zongin na zosie a tangtun 
masangsie thukham laimal cindawncie zong mangthai lo ding hi. 

19Tua ahi ziehin tami thukhamte lah panin a neupen khat zong palsatin khum 
bangma-a bawl dinga midangte a hil poma vantung gam sungah a neupen kici 
ding hi; ahi vangin tami thukhamte zui-in, a zui nading vua thu a hil poma 
vantung gam sungah milien kici ding hi. 

20Bangzieh ahei cile ke’n kang ci-in, note’ dihna in Pharisee-te le thukham hil 
siete’ dihna a khup zawh sih leh vantung gam sungah na lut thei poma sih ding 
uhi. 

Lungthahna Tawh Kisai Thute 

(Luk 12:57-59) 

21“Tanglai mite kungah, ‘Tuol na that sih ding uhi; tuol that poma thukhenna 
thuoh ding hi,’ a kici thu na zahsa uh ahi hi. 

22Ahi vangin ke’n kang ci-in, na sanggampa ahi sihle na sanggamnu tunga na 
lungthah uleh thukhenna na thuoh ding uhi; tuale note in na sanggampa ahi 
sihle na sanggamnu na hosiet uleh upate’ thukhenna zumah thusitna na thuoh 
ding uhi; tuale note in, ‘Nang mimaw pa’ na ci uleh hell meili sungah thukhenna 
na thuoh ding uhi. 

23Tua ahi ziehin maitam ah biehna na pieh laitahin nang tungah na sanggampa 
ahi sihle na sanggamnu khat a lungkim lo lam na phaw khah leh, 

24tua maitam mai-ah na biehna nuasie phot inlen pei-in; na sanggampa ahi sihle 
na sanggamnu tawh va kilem masa phot ta’n, tua zaw ciengin hing pei-in na 
biehna piekia in. 

25Na langpa tawh thukhenna zumah a kikhie dinga lampi-ah na zawton laitahin 
ama tawh kilem nading bawl pai in, tua ahi sihle na langpa in thukhente tungah 
hing ap ding a, thukhente in mimante tungah hing pie-in thong sungah ang 
khum theikha ding hi. 

26A tahtah a kang ci-in, lieusum na khieh zo masangsie na suohta ngai sih ding 
hi. 

Angkawmna tawh Kisai Thute 

27“ ‘Ang na kawm sih ding hi,’ a kici thu na zahsa uh ahi hi. 

28Hizongle ke’n kang ci-in, lunggulna tawh numei khat a en mi zosie a lungsimin 
angkawm zo ahi ta uhi. 

29Na zietlam mit in ang mawsah leh kheidawh inlen paimang in; na pumpi 
buppi hell khuh sunga ang kipai sangin na tahsa behkhat a pelem ding nang 
adingin hoizaw hi. 

30Na zietlam khut in ang mawsah leh sattan inlen paimang in; na pumpi buppi 
hell khuh sunga a pei sangin na tahsa behkhat a pelem ding hoizaw hi. 

Zikhulna tawh Kisai Thute 

(Mat 19:9; Mrk 10:11-12; Luk 16:18) 

31‘A zi a khul poma in khulna lai pie taheh,’ zong kici hi. 

32Ahi vangin ke’n kang ci-in, khielna khat zieh simlo a zi khul poma in ama nu 
pen angkawmsah a suoh hi; a kikhulsa numei a kinunpi poma zong angkawm a 
suoh hi. 

Kiciemna Tawh Kisai Thute 

33“Tanglai mite kungah, ‘Zuouthu tawh kiciem loin TOPA tawh na kiciemna uh 
na tangtunzaw ding uhi,’ a kici thu na zahsa uh ahi hi. 

34Hizongle ke’n kang ci-in, vantung tawh na kiciem vawt sih un, azieh pen tua 
khu Pasien’ topha ahi bo a, 

35leitung tawh zong kiciem vawt sih un, azieh pen tua khu a keng ngahna ahi bo 
hi. Jerusalem tawh na kiciem sih un, a zieh pen tua khu Kumpi Lien pa’ khuopi 
ahi bo hi. 

36Na lutang tawh kiciem sih un, azieh pen na samzam khat beh na kangsah thei 
sih vua, zong na vomsah thei sih uhi. 

37Na thugente a hite, ‘Hi’ ci unlen, ahi lote, ‘Hisih’ ci lel un; tua bansie poma 
gilopa kung pana ang pei ahi hi. 

Thuhkiana Tawh Kisai Thute 

38“’Mittang’ tangin mittang, ha’ tangin ha,’ a kici thu na zahsa uh ahi hi. 

39Ahi vangin ke’n kang ci-in, sietna bawlpa ledo sih un. Mi khatpo in na pang 
zietlam ang beh leh a lang khat zong na dawlai zaw in; 

40mi khatpo in na puon tungsil la nuomin thu ang bawl leh na puontuol zong na 
pie lai in. 

41Mi khatpo in zawthaw thu tawh tai khat ang peisah leh tai ni dong na pei in. 

42Na kunga ang ngente zosie na pie inlen, na kunga ang leitawi nuom poma na 
khia sin. 

Galte Itna 

(Luk 6:27-28, 32-36) 

43“’Na vengpa na it ding a, na galte na muda ding hi,’ a kici thu na zahsa uh ahi 
hi. 

44Ahi vangin ke’n kang ci-in, na galte it unlen ang bawlsiete adingin thunget 
pieh un. 

45Tuaci’n note pen vantunga om na Pa uh’ tate na hi ding uhi; bangzieh ahei cile 
ama in migilote tung le mihoite tungah ni tangsah a, midihte tung le midih lote 
tungah guo zusah hi. 

46Azieh pen no ang itte beh na it uleh bang thaman nga ding na hi uh ahei? 
Siehdongte nangawn in zong tua bangma-a a bawl uh hi lo amah? 

47Na sanggamte beh na muoh vua ahile midangte sanga na tam sep tuonna uh 
bang hi ta ding ahei? Gentile-te nangawn in zong tua bang ma-in bawl uh hi lo 
amah? 

48Tua ahi ziehin vantunga om na pa uh a cingtah ahi ma bangin no zong na 
cingtah un. 

Matthew 6 

Silpieh tawh Kisai 

1“Biehna tawh kisai na sil bawlte uh midangte’ mu dinga na bawl lo nadingun 
pilvang un; bangzieh ahei cile tua banga na gamtat uleh vantunga om na Pa uh 
kung panin thaman na nga sih ding uhi. 

2“Tuaci’n note in silpieh na pieh sielun mihoi kipangte in midangte phat ding a 
dei ziehun kikhopna inn sung le lamdung tengah pengkul a mutsah bangin na 
pie sih un. A tahtah a kang ci-in, amate in a thaman uh a nga zo ta uhi. 

3Ahi vangin note in silpieh na pieh uh ciengin na zietlam khut’ bawl na veilam 
khut in theisah da un. 

4Tua hileh na silpieh uh pen dappieh ahi ding hi; tua hile a dapmu na Pa un 
thaman ang pie ding hi. 

Thungetna tawh Kisai 

(Luk 11:2-4) 

5“Thu na nget sielun mihoi kipangte na bang sih un; azieh pen amate in 
midangte’ mu theithei dingin kikhopna inn sung le lamkabawm lahpo-ah dinsa-
in thu a ngen nuom sese uhi. 

6Ahi vangin thu na nget sielun na innkhan sung vuah lutin kot khah unlen, mu 
thei lona muna om na Pa uh kungah ngen un; tua hile ang dapmu na Pa un note 
thaman ang pie ding hi. 

7“Thu na nget ciengun Gentile mite bangin kimanna nei lo kam tampi mawh 
sutsut sih un; azieh pen amate in tampi a nget ziehun a kiza deu ding a sa kha 
uhi. 

8Thu na nget masangun na Pa un na kisap teng uh thei zo ahi ziehin amate na 
bang sih un. 

9“Tua ahi ciengin tam bangin thu na ngen un: Vantunga om kohaw’ Pa aw, na 
min kizatah hinlen, 

10na gam hing tung taheh. Na deina vanah a kizui bangin leitung ah zong kizui 
taheh. 

11Nisim ka nehkhop ding uh an ei pie in. 

12Ko tunga ang mawte ka maisah ma bangun ka mawnate uzong ei maisah in. 

13Solna ei thuohsah sinlen, gilopa kung pan ei hunkhie in. Uh zawhna, 
vanglietna, minthanna nei tawntung ta in, Amen. 

14Azieh pen midangte’ khielna na maisah uleh vantunga om na Pa un zong note’ 
khielna ang maisah ding hi. 

15Ahi vangin midangte’ khielna na maisah sih uleh na Pa un zong note’ khielna 
ang maisah sih ding hi. 

Antanna tawh Kisai 

16“An na tan sielun mihoi kipangte bangin damai puo sih un, azieh pen amate 
in a antan uh midangte a lah nop ziehun a maisuo uh a siesah uhi. A tahtah a 
kang ci-in, amate in thaman a nga zo uhi. 

17An na tan uh ciengin na lu uh sathau si unlen, na mai uh phiet siengzaw un, 

18tuaci’n midangte in na an tan lam uh a mu sih vangun a simtham-a a om na Pa 
un ang mu veve ding hi; tua hile ang mudap na Pa un note thaman ang pie ding 
hi. 

Gougil tawh Kisai 

(Luk 12:33-34) 

19“Nget in ne-in sam-eh a kai theina, gutate in lu-in a guh theina leitungah na 
goute uh khol sih un; 

20nget in a neh thei lona, sam-eh a kai thei lona, gutate in lu-in a guh thei lona 
mun vantungah na goute uh kholzaw un. 

21Azieh pen na gou opna mun vuah na lungsim uzong a om ding hi. 

A Cidam Mittang 

(Luk 11:34-36) 

22“Mittang pen pumpi adingin khuovah ahi hi. Tuaci’n na mit uh a cim leh na 
pumpi tung zosie a vah ding hi; 

23ahi vangin na mit uh a cim sih leh na pumpi tung zosie uh a miel ding hi. Na 
sung vua a om khuovah pen khuomiel ahile bangza tahin a miel mawh ta diei! 

To Ni’ Nasepna 

(Luk 16:13) 

24“Koima in to ni’ na sem zo lo hi; azieh pen sila pa in khat muda-in a khat it 
ding a, ahi sihle a khat belin adang khat simmaw ding hi. Note in Pasien’ na le 
leitung hauna’ na na semton zo sih ding uhi. 

Lunghimaw Sih un 

25“Tua ahi ziehin ke’n kang ci-in, bang ne-in bang ka dawn diei, ci-in na hinkhuo 
ading uh lunghimaw sih unlen, bang ka sil diei, ci-in zong na pumpi vua dingin 
lunghimaw sih un. Nehledawn sangin hinkhuo thupizaw a, silleten sangin 
pumpi thupizaw hi lo amah? 

26Vana a leng vate en un; amate in khai a tu ngai sih vua, an la-in bem sungah a 
khol vateh sih uhi, hizongle vantunga om na Pa un tuate an a vah hi. Tuate 
sangin na manphazaw sam sih ding uh amah? 

27Tua ahile na lunghimaw ziehun note lahah na hinkhuo uh nai khat sung a 
sotto thei koi om na hi uh ahei? 

28Bang dinga silleten ading lunghimaw na hi uh ahei? Gamlahah unoh paate 
khandan ngaisun vawi un; amate in na lah a sem sih vua, vau zong a zom ngai 
vateh sih uhi. 

29Hizongle ke’n kang ci-in, Solomon nangawn a thupina zosie tawh a kizep 
ciengin tua paapete lahah khat zong a ban zo nai sih hi. 

30Ahi vangin tuni-in hing a, zing cienga meikhuh sungah a kipai lel ding gamlah 
lopate bawn Pasien in puon silsah ahileh no upna neu mite aw, ama in note 
puon ang silsah zawkan sih ding amah? 

31Tua ahi ziehin, ‘Bang ka ne diei?’ ahi sihle, ‘Bang ka dawn diei’ ahi sihle, ‘Bang 
ka sil diei’ ci-in lunghimaw sih un. 

32Azieh pen tam teng zosie adingin Gentile mite a hanciem uhi; tam teng zosie 
na kisap lam uh vantunga om na Pa un thei zo hi. 

33Pasien’ manggam le ama’ dihna sui masa un, tua hile tam teng zosie zong ang 
kipiehbe ding hi. 

34“Tua ahi manin zing cieng ading lunghimaw sih un, azieh pen zingcieng in ama 
adingin a lungkham na ding hi. Tuni’ buoina tuni adingin kicing gawp ta hi. 

Matthew 7 

Midangte tunga Thukhenna 

(Luk 6:37-38, 41-42) 

1“Note tunga thu ang kikhen lo nadingin midangte tungah thu khen sih un. 

2Azieh pen midangte tungah thu na khen ma bangin note tungah thu ang kikhen 
ding a, midangte na pieh zaza ma uh na ngakia ding uhi. 

3Nangma’ mit sunga singluong om thei lopi-in na vengpa’ mit sunga buathah 
om bang dinga na muthaw sese ahei? 

4Ahi sihle nangma’ mit sunga singluong om kimlai na vengpa kungah, ‘Na mit 
sunga buathah nang lahpieh vang,’ bangci ci thei ding na hei? 

5No mi kineitawmte aw, na mit sung vua singluong la masa phot un, tua zaw 
ciengin na vengpa’ mit sunga na lah ding uh buathah cientahin na mu thei pan 
ding uhi. 

A Siengtho Nate Buasahna 

6“A siengtho nate ui pie sih un; vohte mai-ah kep manphate pai sih un, na pai 
uleh a keng utawh sia gawpin, kihei-in ang hapkia lel ding hi. 

Ngen, Sui, Kiu 

(Luk 11:9-13; 6:31) 

7“ Ngen un, ang kipie ding hi; sui un, na mu ding uhi; kiu un, kot ang kihon ding 
hi. 

8Azieh pen a ngen zosie in nga a, a sui zosie in mu-in, a kiu zosie kot kihon ding 
hi. 

9Note lahah a tapa in anlum ngen leh suong pie ding koi na om uh ahei? 

10Ahi sihle a tapa in nga ngen leh gul pie ding koi na om uh ahei? 

11No migilote bawn in na tate uh tungah sil hoi pieh dan ding thei na hi uleh, 
vantunga om na Pa un ama kunga a ngente tungah sil hoi tampitah pie zaw kan 
lai lo ding amah! 

A Thupi Sep Dingte 

12“Na tung vua ang kibawl ding na dei bangun midangte tungah bawl un; azieh 
pen tami khu Moses’ thukham le kamsangte thugen bulpi ahi hi. 

Kot Kawcih 

(Luk 13:24) 

13“Kot kawcih ah lut un; sietna mun zotna kot golin a lampi a bai ziehin mi 
tampi in a zui uhi. 

14Hinna tun nading kot kawcihin a lampi a hamsat ziehin mi tawmno khat beh 
in a mu uhi. 

Singkung le a Ga 

(Luk 6:43-44) 

15“A sungtawng ah ngie gongsan bang napi, tuu vun silin na kung vua ang pei 
zuouthei kamsangte lahah na pilvang un. 

16Amate a ga tawh na thei pai lien ding uhi. Lingkung panin lengga kilo ngai-in 
thangling kung panin theiga a kilo ngai amah? 

17Tua ma bangin singkung hoi zosie in ga hoi ga a, ahi vangin singkung hoi lo 
zosie in ga hoi lo ga uhi. 

18Singkung hoi ah ga hoi lo a ga thei sih a, singkung hoi lo ah zong ga hoi a ga 
thei sih hi. 

19Ga hoi a ga lo singkung zosie kiphua-in mei sungah kipai ding hi. 

20Tua bangin amate a ga panun na thei pai ding uhi. 

Ei le Ei Kisolna tawh Kisai 

(Luk 13:25-27) 

21“Keima kungah, ‘TOPA, TOPA, ei ci zosie vantung gam sungah a lut kim sih ding 
a, vantunga om ka Pa’ deina banga a gamtate beh a lut ding uhi. 

22Khum ni ciengin mi tampi in keima kungah, ‘TOPA, TOPA, na min tawh thu ka 
hil vua, na min tawh dawite hawlkhie-in, na min ma tawh sil thupi tampitah 
bawl hi lo uh ka mah?’ ei ci ding uhi. 

23Tua ciengin keima in amate kungah, ‘Note kang thei ngai vawt sih hi; sietna a 
bawl mite aw, ka kung panin pei dawh ta un,’ ka ci ding hi. 

A Zate le a Semte 

(Luk 6:47-49) 



1638 

 

 
Zo Bible 

© 2018 Bible Society of Myanmar. 
 

 
 

 

24“Tua ciengin tam ka thugente za-in a zui zosiete suong tunga inn lam mipil pa 
tawh kibang ding hi. 

25Guo zu-in tui khang a, hui langin tua inn a nawh gawp vangin suong tunga 
kilam ahi ziehin a pua sih hi. 

26Tuale ka thugente za napi a zui nuom lo zosiete pen senel tunga inn lam 
mimaw pa tawh a kibang ding uhi. 

27Guo zu-in tui khang a, hui langin tua inn a nawh gawp ciengin, senel tunga 
kilam ahi ziehin tua inn a pua ta hi, tua inn pua nasie sam e izaw!” a ci hi. 

28Tu-in Jesu in tam thute a gen zaw ciengin mipite in ama’ thuhilna lamdang a 
sa uhi. 

29Bangzieh ahei cile ama in thukham hil siete bangin thuhil loin aana nei khat 
bangin amate thu a hil hi. 

Matthew 8 

Jesu in Miphah Khat Damsah 

(Mrk 1:40-45; Luk 5:12-16) 

1Muol tung panin Jesu a kumsuh zaw ciengin mihon tampite in ama a zui uhi; 

2tuale miphah khat ama kungah pei-in a mai-ah khupdin a, TOPA aw, nei 
damsah nop leh nei damsah thei hi,” a ci hi. 

3Ama in a khut zahin ama tham a, “Kang damsah nuom hi. Na siengtho ta in!” a 
ci hi. Thakhatthu-in a phah natna a dam pai lien hi. 

4Tua zaw ciengin Jesu in ama kungah, “Koima kungah gen malmal sin; ahi 
vangin siempu pa kungah va kilah ta’nlen amate kungah teci dingin Moses’ 
thupieh bangin biehna va pie ta’n,” a ci hi. 

Jesu in Galkap Mangpa’ Nasem Khat Damsah 

(Luk 7:1-10) 

5Capernaum khuo ah a lut ciengin ama kungah mi zakhat a uh galkapbu khat 
pei-in, 

6“TOPA aw, ka nasempa zaw gawpin inn ah lum a, a natna thuohla mama hi,” ci-
in ama kungah a thum hi. 

7Tuale ama in khumpa kungah, “Hing pei-in ama ka damsah ding hi,” a ci hi. 

8Galkapmangpa in dawng a, “TOPA aw, ka inn sungah nangpipi ang lutsah dingin 
kilawm malmal sing; kamteng khat gen zieu lacin ka nasempa dam lel va. 

9Azieh pen kei zong thuneite khut sunga om ka hi a, ka khut nei-ah galkapte a 
om hi; tuale khat kungah, ‘Pei in,’ ka cileh pei a, adang khat kung ma-ah, ‘Hing 
pei in,’ ka cileh ang pei hi. Ka nasempa kungah, ‘Tami bawl in,’ ka cileh nasempa 
in a bawl pai hi,” a ci hi. 

10Jesu in a thugen a zah ciengin lamdangsa a, tuale ama a zuite kungah, “A 
tahtah a kang ci-in, Israel-te sungah tam bang upna a nei koima ka mu sih hi. 

11Ke’n kang ci-in, nisuona pan le ni tumna panin mi tampi ang pei-in vantung 
gam sungah Abraham, Isaac le Jacob-te tawh an a neton ding uhi, 

12kumpi gam luo mite ahi uleh kaana le hagawina mun a pulam khuomiel lahah 
kipai ding hi,” a ci hi. 

13Tuale Jesu in galkapmangpa kungah, “Pei in; na upna bangin na tungah kibawl 
taheh,” a ci hi. Tua hun ma-in a nasempa a dam pai hi. 

Jesu in Peter’ Innah Mi Tampi Damsah 

(Mrk 1:29-31; Luk 4:38-39) 

14Pater’ inn ah Jesu a lut leh ama in cithuo natna tawh lupna tunga a lum a 
sungnu a mu hi. 

15Ama in tua nu’ khut a thampieh leh a cithuo natna dam a, ama zong tho-in 
zindo a kipan pai hi. 

16Khumi nitahin amate in dawivei mi tampitah ama kungah a peipi uhi; tuale 
ama in kamteng khat tawh dawite hawlkhie-in cinate zosie a damsah hi. 

17Tam pen, “Ama in i zawngkhalnate ladawh a, i natnate a puo hi,” ci-in kamsang 
Isaiah tungtawn a na kigensa thu a tangtun nading ahi hi. 

Jesu’ Nuazui dingte 

(Luk 9:57-62) 

18Jesu in a kimvelah mihon tampite a mu ciengin, ama in galkhat lama pei dingin 
thu a pie hi. 

19Tua ciengin thukham hil siepa khat a va pei ta a, “Siepa aw, na peina popo-ah 
kang zui ding hi,” a ci hi. 

20Tuale Jesu in ama kungah, “Ngiete in kuo nei a, vana leng vate in bu a nei uhi; 
ahi vangin Mihing Tapa in a lu ngah nading mun a nei sih hi,” a ci hi. 

21A nuazui dangte khat in ama kungah, “TOPA aw, va pei-in ka pa ei vuisah masa 
phot in,” a ci hi. 

22Ahi vangin Jesu in ama kungah, “Keima ei zui in, misite in a misite uh vuisah 
lel in,” a ci hi. 

Jesu in Huipi Daisah 

(Mrk 4:35-41; Luk 8:22-25) 

23Gunkuong sungah ama a tuon ciengin a nuazuite in a zui uhi. 

24Tuipi tungah huipi nahpi-in langin tuihuolte in gunkuong a hlummang dihdih 
hi; ahi vangin ama a kimu ziuzieu hi. 

25Tuale amate pei-in Jesu a phong vua, “TOPA aw, kote ei hun ven! A simang ding 
ka hi ta uhi!” a ci uhi. 

26Ama in a kung vuah, “Upna neu mite aw, bang dinga zau na hi uh ahei?” a ci 
hi. Tua ciengin ama tho-in huipi le tuipite a phawhsie leh a dai dide pai hi. 

27Amate in lamdang a sa mama vua, “Huite le tuipi nangawn in a thu a man va-
ia uh tampa bangci mi ahi diei?” a kici uhi. 

Jesu in Gadara Khuomi Dawiveite Damsah 

(Mrk 5:1-20; Luk 8:26-39) 

28Tuipi galkhat, Gadara mite’ gam a tun ciengin han panin dawivei mi ni 
pusuohin ama na dawntuo uhi. Ama gel a hansan seng ziehun tua lam a pei 
ngam koima om lo hi. 

29Ama gel thakhatthu-in a kiko vua, “Pasien’ Tapa aw, ko tawh bang kisai 
laizang na hei? A hun tun masanga ko ei bawlsie dinga ang pei na hi amah?” a ci 
uhi. 

30Amate kung pan a gamla seng lo mun khatah voh hon tampi kikhawi a om hi. 

31Tuale dawite in ama kungah, “Ko nawdawh nei sawm leh voh honpi lahah ei 
lutsah in,” ci-in a thum uhi. 

32Tuale ama in amate kungah, “Pei un!” a ci hi. Tuaci’n amate pusuohin voh 
honte sungah a lut uhi. Tua bepin voh honte luibang ken panin thakhatin 
kumsuhin tui sungah a si sieng uhi. 

33Voh cingte tai-in khuopi sungah a lut vua, amate in a thu omdan zosie le 
dawiveite tunga thupieng teng a gen uhi. 

34Tua ciengin Jesu dawn dingin khuozangin a pusuoh vua, ama a mu ciengun a 
gam panun a peidawh nadingin a thum uhi. 

Matthew 9 

1Gunkuong tungah tuongin tuipi galkai a, ama’ khuo-ah a tung hi. 

Jesu in Phalsi Khat Damsah 

(Mrk 2:1-12; Luk 5:17-26) 

2Tua zaw lien ciengin mi pawlkhat in lupna tunga a lum phalsi khat a zawng 
uhi. Jesu in a upna uh a mu bepin ama in a pumzawpa kungah, “Ka ta aw; 
lungmuongin om in, na mawna mai zo hi,” a ci hi. 

3Tua ciengin thukham hil siete pawlkhat in, “Tampa in Pasien a gensie hi,” a kici 
uhi. 

4Hinanle Jesu in a ngaisutna uh thei a, “Bang dingin gitlo lungsim ngaisun na hi 
uh ahei? a ci hi. 

5Azieh pen, ‘Na mawnate kimaisah zo hi,’ ci ding le, ‘Tho inlen pei in,’ ci ding koi 
baizaw ahei? 

6Ahi vangin Mihing Tapa in leitungah mawmaisah thei nading thu nei hi, ci note 
in na thei nadingun,” a ci zaw ciengin ama in phal si mipa kungah, “Tho in, na 
lupna puo inlen na inn ah pei in,” a ci hi. 

7Tuale tua pa tho-in a inn ah a pei hi. 

8Mihonpite in tam thu a mu uh ciengin lamdang a sa mama vua, amate in 
mihingte tunga tam bang thu neina a pie Pasien a phat uhi. 

Matthew Kihlatna 

(Mrk 12:13-17; Luk 5:27-32) 

9Khum mun panin Jesu a pei laitahin siehdonna zum sunga a to Matthew a kici 
mi khat mu hi; ama kungah, “Ei zui in,” a ci hi. Tuale ama dingto-in a zui pai hi. 

10Inn sungah nitah an ne-in a to laitahin siehdongte le mawneite tampi pei-in 
ama le a nuazuite tawh a toton uhi. 

11Pharisee-te in tam thu a mu ciengun amate in a nuazuite kungah, “Bang dinga 
na siepa un siehdongte le mawneite tawh an neton ahei?” a ci uhi. 

12Ahi vangin ama in tam thu a zah ciengin, “Sievuon a tulmaw pen cidamte hi 
loin cinate ahi zaw hi. 

13Pei unlen, ‘Keima lunggul pen biehpiehna hi loin lainatna hizaw hi,’ a kici khu 
bang a cinopna ahei, va kan ta un. Azieh pen midihte hlan dinga ang pei ka hi 
sih a, mawneite hlan dinga ang pei ka hizaw hi,” a ci hi. 

Antanna Thudawhna 

(Mrk 2:18-22; Luk 5:33-39) 

14Tua ciengin ama kungah John’ nuazuite pei a, “Bang dinga kote le Pharisee-te 
in an tang zelzel napi, na nuazuite in tang lo uh ahei?” a ci uhi. 

15Jesu in amate kungah, “Zineipa tawh a omton laisie-un mopawi simte a da thei 
ding uh amah? Amate kung panin zineipa a kilah hun ang tung ding a, tua hun 
ciengin amate in an a tang ding uhi. 

16Koima in puonbeh tha tawh puonlui phaw ngai lo hi, azieh pen a kiphawna 
puonbeh in puonlui kai-eh ding a, a ehbe zaw ding hi. 

17Koima in savun um lui sungah lenggazu tha thal ngai lo hi; a thal khah leh tua 
lenggazu in savun um phukehin kibuo ding a, savun um zong kisie ding hi; 
savun um tha sungah lenggazu tha kithalzaw a, tuaci’n a ni-in kisawtkoi thei hi,” 
a ci hi. 

Numeino Khat Kihingsah, Nupi khat Kidamsah 

(Mrk 5:21-43; Luk 8:40-56) 

18Ama in tam thute amate kungah a gen laitahin thakhatthu-in kikhopna 
inn uhpa khat va pei-in ama mai ah khupdin a, “Ka tanu tu mama-in si ta; 
hinanle hing pei inlen a tungah na khut hing nga lacin a hingkia ding hi,” a ci hi. 

19Jesu zong ding pai-in a nuazuite tawh ama a zui hi. 

20Tua ciengin thakhatthu-in kum sawm le kum ni sung siluong natna vei numei 
khat a nua lamah pei-in a puontuol mongtep a tham hi. 

21Azieh pen a puontuol beh va khoi kha ta leng ka dam ta ding hi,” ci-in a 
ngaisun hi. 

22Jesu zong kinuahei-in tua nu a mu ciengin ama in, “Ka tanu aw, lungmuongin 
om in; na upna in ang damsah zo ta hi,” a ci hi. Tuale thakhatthu-in numei nu a 
dam pai hi. 

23Ulienpa’ inn ah Jesu a tun ciengin theile tum mite le mihonpi gamlum pialpual 
a mu ciengin 

24ama in, “Kipei ta un; azieh pen numeino a si ahi sih a, a kimu ahi bo hi,” a ci hi. 
Tuale mihonpite in ama a nuisan uhi. 

25Ahi vangin a pulamah mihonpite a kipusuosah zaw ciengin a sungah ama tum 
a, a khut tawh a kai leh tua numeino a thoto hi. 

26Tam thu kigen pen tua gamkuom tengah kizelmang hi. 

Jesu in Mittaw Ni Damsah 

27Khum panin Jesu a peidawh ciengin mittaw ni in a nua-ah zui-in, “David’ Tapa 
aw, kote ei khuotuo bo ven!” ci-in nahpi-in a kiko uhi. 

28Inn sungah a lut ciengin ama kungah mittaw tegel a pei uhi; tuale Jesu in ama 
gel kungah, “Tami bawl thei dingin nei um vuoi mah? a ci hi. Ama gel in ama 
kungah, “Ingheh, TOPA” a ci uhi. 

29Tua ciengin ama in a mit uh thampieh a, “Na upna uh dung zui-in na tung vuah 
pieng taheh,” a ci hi. 

30Tuale a mit un khuo a mu pai lien hi. Tua ciengin Jesu in ama gel kungah, “Tam 
thu koima theisah sih gel in,” ci-in khautahin thu a pie hi. 

31Ahi vangin ama gel pei-in tua gamkuom tengah ama’ thu a thezah uhi. 

Jesu in a Ham theilo Mi Khat Damsah 

32Ama gel a pei zaw ciengun dawivei a ham thei lo mi khat ama kungah kipeipi 
hi. 

33Dawi a kinawmang zaw ciengin a ham thei lo mipa a ham thei pai hi; tuale 
mihonpite in lamdang a sa mama vua, “Israel gam sungah tam bang thu a pieng 
ngai nai sih hi,” a ci uhi. 

34Ahi vangin Pharisee-te in, “Dawimangpa’ vang tawh dawite kinotmang hi bo,” 
a ci uhi. 

Anlah ding Tam, Nasem ding Tawm 

35Tua ciengin khuopite le khuotate zosie-ah Jesu pei kawikawi a, a kikhopna uh 
innte ah thuhilin, vantung gam tawh kisai lungdamna thute tangko-in natna 
satna namkim a damsah hi. 

36Ama in mihonpite a mu ciengin a cing om lo tuute bangin cimaw le 
gimthuohin a om ziehun hepihuoi a sa mama hi. 

37Tua ciengin ama in a nuazuite kungah, “Anlah ding tam mama a, ahi vangin 
nasem ding mi tawm mama hi. 

38Tua ahi ziehin ama’ an a la dingin an nei TOPA in nasemte ang sawl nadingin 
thu ngen un,” a ci hi. 

Matthew 10 

Sawltahpi Sawm le Nite 

(Mrk 3:13-19; Luk 6:12-16) 

1Tua ciengin Jesu in a nuazui sawm le nite hlan a, hlabuate a nawmang thei 
nading ule natna satna namkim a damsah thei nadingun amate tungah thuneina 
a pie hi. 

2Tam teng pen sawltahpi sawm le nite’ min ahi hi: A masa penin, Peter zong a 
kici pa Simon, a sanggampa Andrew; Zebedee’ tapa James, le a sanggampa John; 

3Philip le Bartholomew; Thomas le siehdongpa Matthew; Alphaeus’ tapa James, 
le Thaddaeus; 

4Canaan-te Simon, le ama a leheh Judas Iscariot-te ahi uhi. 

Sawm le Nite a Kisawlna 

(Mat 6:7-13; Luk 9:1-6) 

5Jesu in tami mi sawm le nite tam bang thupiehna tawh a sawl hi: Gentile-te lah 
heima sungah pei loin Samaria-te khuo ah zong lut sih unlen, 

6Israel innkuon a mangthai tuute kungah peizaw un. 

7Na pei kawmun, ‘Vantung gam ang tung bai ta ding hi’ ci-in lungdamna thu 
tangko un. 

8Cinate damsahin misite thosah unlen, miphahte damsahin dawite notmang un. 
Man pie loin na nga uhi; man ngen loin na pie un. 

9Na kawnggah sung vuah kham ahi a, ngun ahi a, sumngo ahi zongin vom sih 
unlen, 

10na khuolzinna vuah thung-ip hile, songkhol ni hile, kedap hile, ciengkhut hile 
keng sih un; bang ding ahei cile nasemte pen neh mu dinga kilawm mawng ahi 
bo uhi. 

11Khuopi ahi a, khuota ahi zongin na lut ciengun na tunna ding uh a kilawm kan 
unlen, na pei masangsie uh khumnah om den un. 

12Inn sung na lut ciengun hopi masa un. 

13Tua inn tunna lawm ahileh amate tungah na thupha uh tung taheh; tunna 
lawm lo ahileh na thupha uh noma’ tungah kilekia taheh. 

14Koima khat beh in ang tunsah nop sih a, na thugente uh a ngai nop sih leh, tua 
inn ahi sihle tua khuo na nuasie ciengun na keng vua leivuite thingkhie un. 

15A tahtah a kang ci-in, thukhen ni ciengin tua khuomite sangin Sodom le 
Gomorrah khuomite’ thuohna thuoh nuomzaw tham ding hi. 

Ang tung ding Bawlsietnate 

(Mrk 13:9-13; Luk 21:12-17) 

16En un, ngiehon lahah tuu kihla bangin note kang sawl hi; tuaci’n gul bangin 
pilvang unlen vakhu bangin nunnem un. 

17Thukhenna zumah note hing tutin a kikhopna uh inn sungah hing satgawp 
ding ahi ziehin amate na kidawm un; 

18tuale keima ziehin gam-uhte le kumpite mai-ah thusit dingin ang kikai ding a, 
amate mai le Gentile-te mai-ah teci na hi ding uhi. 

19Thusitna thuoh dingin ang kipeipi ciengin bangci genin bang gen ding ka hei 
ci lunghimaw sih un; azieh pen khum hun ciengin note tungah na gen ding uh 
ang kihil ding hi, 

20bangzieh ahei a gen ding no hi loin no tungtawnin na Pa uh’ Hlagau in ang gen 
ding ahi zaw hi. 

21Unau le unau, a pa le a ta, thalup ding za dongin a kileheh ding vua, tate in 
zong nu le pate thalup dingin a langpan ding uhi. 

22Keima’ min ziehin mi zosie in ang muda ding uhi. Ahi vangin a tawpna donga 
a thuoh zote kihundam ding hi. 

23Khuo khatah ang bawlsiet uleh khuodang khatah tai un; azieh pen a tahtah a 
kang ci-in, Mihing Tapa ang pei masangin Israel khuote na tuonkim zo sih ding 
uhi. 

24“Nuazui khat pen a siepa tungah om lo a, nasem khat zong a pupa tungah om 
lo hi. 

25Nuazui khat pen a siepa tawh a kibah a, nasem khat zong a pupa tawh a kibah 
leh pha zo hi. Inntehpa bawn Beelzabul a ci uleh a innkuonpite tua sangin a min 
a siesah zaw sih ding uh amah! 

Koi Ahei Giin ding 

(Luk 12:2-7) 

26“Tuaci’n amate giing sih un; azieh pen a kilang lo dinga a kiphuol bangma om 
lo a, a kithei lo dinga a ki-im zong bangma om lo hi. 

27Khuomiel sunga ka thugente khuovah ah gen un; na bil kawm vua ang 
kidapgen na thuzahte uh, innkhumvum panin tangko un. 

28Tahsa a tha thei vangin hlagau a that thei lote na giing sih unlen, hell sunga 
tahsa le hla a ni-a a susie thei pa na giingzaw un. 

29Vato ni ciengin paisa khat tawh kizua lel hi lo amah? Hinanle na Pa uh’ deina 
a op sih leh tuate lahah khat beh tuolah kiesuh lo ding hi. 

30Na lu tung vua samzamte nangawn kisim sieng zo hi. 

31Tua ahi ziehin zau sih un; vato tampi sangin na manphazaw uhi. 

32“Tua ahi ziehin midangte mai-a ei hum mi zosie, vantung ka Pa mai-ah ken 
zong ka hum ding hi; 

33ahi vangin midangte mai-a ei nuol poma ken zong vantung ka Pa mai-ah ka 
nuol ding hi. 

Kilemna hi lo, Namsau 

(Luk 12:51-53; 14:26-27) 

34“Leitung ah kilemna puoh dinga ang pei hi, ci-in ei ngaisun sih un; kilemna 
puoh dinga ang pei ka hi sih a, namsau leh dinga ang pei ka hizaw hi. 

35Azieh pen tapa le a pa, tanu le a nu, mo le innpinu a kidosah dinga ang pei ka 
hi hi. 

36Mi khat’ gal pen a innkuonpi sung pan hi ding hi. 

37Kei sanga a nu a pa a itzaw poma kei tawh kilawm lo hi; kei sanga a tapa a 
tanu a it zaw poma zong kei tawh kilawm lo hi; 

38tuale a singlamte puo-a ka nua ei zui lo poma kei tawh kilawm lo hi. 

39A hinna uh a mute in a tanlaw ding vua, keima zieha a hinna uh a tanlawte in 
a mu ding uhi. 

Thaman 

(Mrk 9:41) 

40“No ang sang poma kei ei sang hi pai a, kei ei sang poma in kei ei sawlpa zong 
a sang pai ahi hi. 

41Kamsang pa khat kamsang ahi zieha a sang poma in kamsangpa’ thaman nga 
ding a, midih khat a dih zieha a sang poma in midihte’ thaman a nga ding hi. 

42A tahtah a kang ci-in, tami naupangnote lahah khat popo keima’ nuazui ahina 
ziehin tuivot hai khat nangawn a pie poma in a thaman uh nga loin a om sih 
ding uhi,” a ci hi. 

Matthew 11 

1Jesu in a nuazui sawm le nite thu a hil zaw ciengin tua mun panin a khuopite 
vuah thuhil ding le thugen dingin a pei hi. 

Baptize-pa John’ Kamtaite 

(Luk 7:18-35) 

2Messiah’ silbawlte John in thong sung pan a zah ciengin ama’ nuazuite sawlin 

3ama kungah, “Ang pei ding kicipa nang na mah, awleh adang khat ka na kinem 
lai ding vuoi?” cisah hi. 

4Jesu in amate kungah, “Va pei unlen John kungah na zahsa ule na musa uh thu 
teng va gen ta un: 

5Mittawte in khuo mu a, khelbaite lam pei-in miphahte kidamsah a, bilbingte in 
khuoza-in misite kithosah a, mizawngte in lungdamna thu a za uhi. 

6Keima tunga a lungkie lo poma thupha nga ahi hi,” ci-in a dawng hi. 

Jesu in Baptize-pa John Phat 

7Amate a pei laitahun John’ thu gen dingin Jesu a kipan hi: Bang en dinga 
gamlaha pei na hi vuoi? Hui’ sem a, a zam kawikawi pumpeng amah? 

8Tua ahi sihle bang en dinga pusuoh na hi uh ahei? Puon hoi sil mi pawlkhat en 
nuom na hi uh amah? En un, puon hoi silte kumpipa inn sungah om uhi. 

9Tua ahile bang pen en dinga pusuoh na hi vuoi? Kamsangpa khat amah? Hi hi, 
ke’n kang ci-in, kamsangpa sangin lienzaw hi. 

10‘En in, na masangah ka kamtaipa ka sawl ding a, ama in na mai-ah na pei 
nading lampi a na sielkhol ding hi,’ ci-a kigiel pa khu tampa ahi hi. 

11A tahtah a kang ci-in, numeite sung panin a suohte lahah Baptize-pa John 
sanga a lienzaw koima a om sih hi; hizongle vantung gam sungah a neu pen 
nangawn ama sangin lienzaw hi. 

12Baptize-pa John hun a kipan tuni dongin vantung gam in zawthaw bawlna na 
thuoh a, tua mi zothawte in thagum hatna a suong uhi. 

13Bangzieh ahei cile John hun dongin kamsangte zosie le thukham in a na 
magen zo ta hi; 

14tam thu na san nuom uleh ama pen ang pei ding Elijah ahi hi. 

15Zah nading bil nei tapo in za taheh! 

16“Tam khang mite bang tawh gente bep ding ka hei? 

17Vanzuana munah amate to a, ‘Theile ka tum vangun na lam nuom sih uhi; kaa 
la ka sah vangun na kap nuom tuon sih uhi,’ ci-a khatlekhat a kigal hlat 
naupangte tawh a kibang uhi. 

18Azieh pen bangma ne lo dawn loin John ang pei-in amate in, “Dawi lawmnei 
pa hi,’ a ci uhi; 

19Mihing Tapa ang pei ciengin ne-in dawn a, ‘En un, anhai zuhai pa, siehdongte 
le mawneite’ guolpa,’ ci zel uhi. Ahi vangin pilna pen a sepnate in a man ahina 
lah hi,” a ci hi. 

A Kisia Lo Khuopite Thuoh Ding Gimna 

(Luk 10:13-15) 

20Tua ciengin na lamdang a bawlna khuopite a kisiakia lo ziehun Jesu in tua 
khuomite a hosie hi. 

21“Chorazin khuopi aw, gimna na thuoh ding hi! Bethsaida khuopi aw, gimna na 
thuoh ding hi! Bangzieh ahei cile na sung vua kibawl vanglietna nasepnate, Tyre 
le Sidon khuo-a kibawl hi poma leh sawtlaipi-in la-ip puon silin vut kibuohin a 
kisiakia zo ta ding uhi. 

22Ahi vangin ke’n kang ci-in, thukhen ni ciengin no thuoh ding sangin Tyre le 
Sidon khuote thuohna nuomzaw lai ding hi. 

23Tuale nang, Capernaum aw, vantung dongin ang kitawisang ding amah? Hi lo 
hi, Misikhuo dongah ang kikhiesuh ding hi. Azieh pen nang tunga ang kibawl na 

lamdangte, Sodom khuo-a kibawl hi poma leh tuni dongin tua khuopi om lai 
ding hi. 

24Ahi vangin ke’n kang ci-in, thukhen ni ciengin no thuoh ding sangin Sodom 
thuohna nuomzaw lai ding hi,” a ci hi. 

Jesu in a Pa tungah Lungdamko 

25Khum hunin Jesu in, “Lei le van TOPA ka Pa aw, tam thute mipilte le misiemte 
na im a, naupangte tungah tam thute na lah ziehin nangma tungah nuomthu 
kang tut hi; 

26hi hi, ka Pa, tam bang pen na hepina zala nangma’ deina ahi hi. 

27Ka Pa in keima tungah na vannuoi ei ap zo ta hi; tuale pa simlo Tapa a thei 
koima om lo a, Tapa le ama a lah thei nadinga Tapa in a teel mite simlo Pa a thei 
koima om lo hi. 

28“Vangih puo a, a gim mi zosie aw, ka kungah hing pei un, toidamna kang pie 
ding hi. 

29Ka hahkol puo unlen keima kungah hing kisin un; azieh pen kei khu mi 
nunnem le mi kiniemkhieh pa ka hi a, note in na hlagau adingin toidamna na 
nga ding uhi. 

30Azieh pen ka hahkol a puohnop a, ka van zong a zang hi,” a ci hi. 

Matthew 12 

Sabbath Ni-in Buvui Zutna 

(Mrk 2:23-28; Luk 6:1-5) 

1Khum hun laitahin Jesu in sabbath ni-in mangbu lei nawhin a pei hi; a nuazuite 
a gil uh kiel a, amate in a neh dingun buvui a zut uhi. 

2Pharisee-te in a mu bepun ama kungah, “En in, sabbath ni-in thukham tawh 
kituoh loin na nuazuite a gamta uhi,” a ci uhi. 

3Ama in amate kungah, “David le a guolte a gilkiel laitahun a gamtatna uh na 
sim ngai sih uh amah? 

4Pasien’ biehinn sungah lutin ama le a guolte neh dinga kilawm lo, siempute 
beh neh thei ahi Ompina anlum a ne uhi. 

5Ahi sihle biehinn sunga om siempute in sabbath a tan lo vangun khiel a tang 
tuom sih uhi, ci thu thukham sungah na sim ngai sih uh amah? 

6Ke’n kang ci-in, tam munah biehinnpi sanga a lienzaw khat a om hi. 

7Ahi vangin, ‘Biehpiehna ka dei sih a, khuotuona ka deizaw hi,’ ci thu a khietna 
thei locin khielna nei lote na mawmat sih ding uhi. 

8Azieh pen Mihing Tapa khu sabbath ni uhpa ahi hi,” a ci hi. 

A Khutzaw Mi Khat 

(Mrk 3:1-6; Luk 6:6-11) 

9Khum mun pan pei-in a kikhopna inn vuah a lut hi; 

10tua tahah a khutzaw mi khat om a, amate in a mawsah thei nadingun ama 
kungah, “Sabbath ni-in cina damsah ding a kilawm ma amah? ci-in a dong uhi. 

11Ama in a kung vuah, “Note lahah mi khat in tuu khat nei hinlen, sabbath ni-in 
dum sungah kie leh; tua tuu va kai-in na lakhie sih ding uh amah? 

12Tuu sangin mihing bangza tahin manphaw zaw ahei! Tuaci’n sabbath ni-in sil 
hoi sep ding kilawm hi,” a ci hi. 

13Tua ciengin khutzaw pa kungah, “Na khut zah vawi,” a ci hi. Ama in a khut a 
zah leh alang khat bangin dam sieng pai hi. 

14Ahi vangin Pharisee-te peikhie-in ama tha nading a geldap uhi. 

Pasien’ Teel Nasempa 

15Jesu in tam thu a thei bepin kihemkhie hi. Mi tampite in ama a zui uhi, tuale 
ama in a natna zosie uh damsah a, 

16koima kungah ama’ thu a gen lo nadingun thu a pie hi. 

17Tam pen kamsangpa Isaiah tungtawna kigen: 

18“Ka it mama, ei lungdamsah, ka teelsa ka nasempa tanah om hi. Ama tungah 
ka hlagau ka koi ding a, ama in Gentile-te tungah thutang a tangko ding hi. 

19Mi tawh kisel loin awsang tawh kiko lo ding a, gawl dung lahah zong a aw kiza 
lo ding hi. 

20Ama in thutang a guolzawsah masangsie, a zamsa pumpeng hliehtawng lo 
ding a, a kuong pimpem meivah detna gui zong mitsah lo ding hi. 

21Ama’ minin Gentile mite a kinem ding uhi, ci thu a tangtun nading ahi hi. 

Jesu le Beelzebul 

(Mrk 3:20-30; Luk 11:14-23) 

22Tua ciengin amate in mittawt le ham thei lo a thuo dawivei mi khat ama 
kungah a peipi uhi; tuale ham thei-in khuo a mu thei nadingin ama in tua mipa 
a damsah hi. 

23Mihonpite zosie in lamdang a sa vua, “Tampa David’ Tapa ahi thei kha diei 
izaw?” a ci uhi. 

24Hizongle Pharisee-te in tam thu a zah ciengun, “Dawimangpa Beelzebul 
suongin dawigilote a hawlkhiet ahi bo hi,” a ci uhi. 

25Ama in a ngaisutna uh thei a, amate kungah, “Amau le amau kido-in a 
kikhenthang gam zosie mangthai ding a, khuopi ahi a, innkuon khat ahi zongin 
ama le ama kido-in a kikhenthang leh a kip zo sih ding uhi. 

26Satan in Satan notmang leh ama le ama a kikhenthang ahi hi; tua hile ama’ 
gam bangci kip thei ding ahei? 

27Beelzebul suongin dawite a notmang ka hi leh na nawmang uh dawite in koi 
suongin tuate notmang uh ahei? Tua ahi ziehin amate pen note tungah 
thukhente a suoh ding uhi. 

28Ahi vangin Pasien’ Hlagau tawh dawigilote a notmang ka hi leh note tungah 
Pasien’ manggam ang tung ahi ta hi. 

29Ahi sihle koi in mi thahatpa lep-ia masa lopi-in a inn bulu-in a neisate lahpieh 
thei ding ahei? A lep-ia zaw ciengin a inn sung bulu thei pan ding hi. 

30Kei lama pang lo poma kei ei langpang ahi a, kei ei kaikhoppi lo poma a 
thethang ahi hi. 

31Tua ziehin ke’n kang ci-in, mi mawna vannuoi le Pasien a gensietnate uh 
kimaisah ding a, hizongle Hlagau langpangin a gensiete kimaisah lo ding hi. 

32Mihing Tapa langpanga thugente kimaisah ding a, ahi vangin Hlagau Siengtho 
langpanga thugen poma tu khangah ahi a, ang tung ding khangah ahi zongin 
kimaisah lo ding hi. 

Singkung le a Ga 

(Luk 6:43-45) 

33“A kung a hoi leh a ga hoi hi, na ci unlen a kung a hoi sih leh a ga zong hoi lo 
hi, na ci un; azieh pen singkung a ga tawh kithei thei hi. 

34No muoltan suonte aw! Migilo na hi ciengun sil hoi bang na ci gen thei ding 
uh ahei? Azieh pen lungsim sunga a dimlet thute kam tawh a genkhiet ahi hi. 

35Mihoi pa in sil hoi kholna panin a hoite suokhie a, migilo pa in sil hoi lo kholna 
panin a hoi lote a suokhie hi. 

36Ke’n kang ci-in, note in na thu motgente zosie uh ziehin thukhen ni ciengin 
thusitna na thuoh ding uhi; 

37azieh pen na thugente ziehin dih na tang ding a, na thugente zieh ma-in 
mawsahna na thuoh ding hi. 

Jonah’ Lim 

(Mrk 8:11-12; Luk 11:29-32) 

38Tua ciengin thukham hil sie pawlkhat le Pharisee-te in ama kungah, “Siepa 
aw, “Nang tung panin lim lamdang khat ka mu nuom uhi,” a ci uhi. 

39Ahi vangin ama in amate kungah, “A gilo le angkawm hat khang mite in lim 
lamdang sui a, ahi vangin amate tungah kamsang Jonah’ lim losie bangma lim 
kipie lo ding hi. 

40Azieh pen ngapi gil sungah Jonah sun thum le zan thum a op ma bangin Mihing 
Tapa zong lei sungah sun thum le zan thum a om ding hi. 

41Thukhen ni ciengin tami khangmite langah Nineveh mite dingin a mawsah 
ding uhi, azieh pen Jonah’ thuhilna ziehin amate a kisiakia uhi, tuale en un, tam 
tahah Jonah sanga a lienzaw khat a om hi! 

42Thukhen ni ciengin tam khang mite langah Leitaw lam gam kumpinu dingin 
a mawsah ding hi, azieh pen tua nu in Solomon’ pilna thu ngai dingin leimong 
khat panin a pei hi, tuale en un, tam tahah Solomon sanga a lienzaw khat a om 
hi! 

Hlabua Lutkiana 

(Luk 11:24-26) 

43“Mi khat sung panin hlabua a pusuo zaw ciengin khawl nading mun sui-in tui 
op lona munah vah kawikawi a, ahi vangin khat beh a mu sih hi. 

44Tua ciengin ama in, ‘Ka puokhietna inn ma-ah kilekia bo vang,’ a ci hi. Ama a 
tun leh tua inn na awng a, kiphiet sieng sinsenin hoitaha om a mu hi. 

45Tua ciengin kilekia-in ama sanga a gilozaw hla dang sagi zawpi a, amate lutin 
tua sungah a teng uhi; tua mipa’ opdan nukhia pen a masa hun lai sangin a 
siezaw hi. Tami a gilo khangmite zong tua ma bangin a om ding uhi,” a ci hi. 

Jesu’ Sanggam Tahtahte 

(Mrk 3:31-35; Luk 8:19-21) 

46Mihonpite tawh a kiho laitahin a nu le a sanggamte ama hopi nuomin a 
pulamah a ding uhi. 

47Mi khat in ama kungah, “En in, na nu le na sanggamte, ang hopi nuomin a 
pulamah ding uhi,” a ci hi. 

48Ahi vangin Jesu in ama kunga tam thu a genpa kungah, “Ka nu koi hi a, ka 
sanggamte koi ahi uh ahei?” a ci hi. 

49Ama in a nuazuite kawhin, “Tamte khu ka nu le ka sanggamte ahi hi! 

50Azieh pen vantunga om ka Pa’ deina banga a gamta mi poma ka sanggam 
pasal, ka sanggam numei le ka nu ahi hi,” a ci hi. 

Matthew 13 

Khaici Vawpa Thugentena 

(Mrk 4:1-9; Luk 8:4-8) 

1Khum ni ma-in tua inn panin Jesu peikhie-in tuili gei-ah a to hi. 

2A kimkot ah mihonpite a tam seng ziehin gunkuong sungah pei-in to a, 
mihonpite ahile tuili gei-ah a ding uhi. 

3Tuale ama in amate kungah gentena tawh thu tampi a gen hi: Ngai un! Khaici 
vawpa khaici vaw dingin a kuon hi. 

4Khaici a vaw ciengin kimkhat lam lai-ah kie a, vate lengin a netum uhi. 

5Khaici dangte suong tamna lei lahah kie a, leitang a thuh lo ziehin a popah hi. 

6Ahi vangin ni a suo ciengin nisa kahin gawpmang hi; zung hla lo uh ahi ziehin 
vulnang sieng hi. 

7Khaici dangte ahile lingkawm lahah kie a, tua lingkungte khangin a depgawp 
hi. 

8Khaici dangte lei hoina munah kie a, pawlkhatte a za zakhat, pawlkhatte a za 
sawmguh, pawlkhatte a za sawmthumin ga hi. 

9Zah nading bil nei tapo in za ta uheh!” a ci hi. 

Thugentena’ Deina 

(Mrk 4:10-12; Luk 8:9-10) 

10Tua ciengin a nuazuite pei-in ama kungah, “Amate tungah bang dinga 
thugentena tawh thu na gen ahei?” ci-in a dong uhi. 

11Ama in, “Note tungah Vantung gam thusimte theitheina ang kipieh vangin 
amate tungah kipie lo hi. 

12Bangzieh ahei cile a neite kipiehbe ding a, tampitah nei ding hi; ahi vangin 
bangma nei lote kung panin a nei sun nangawn kilahpieh ding hi. 

13Amate tungah thugentena tawh ka genna a hang pen, ‘Amate in enen napi mu 
thei loin, ngaingai napi a za thei sih vua, zong a tel thei sih uhi,’ a ci hi. 

14Kamsang Isaiah a genkhol thute amate tungah a tung tahtah hi: ‘Na zaza ding 
vua, ahi vangin na thei zo sih ding uhi. ‘Na enen ding vua, ahi vangin na mu sih 
ding uhi. 

15Azieh pen amate in a mit utawh en loin a bil utawh a za sih vua, a lungtang 
utawh thei siem loin kei lamah ang kihei lo nadingun, tam mite’ lungsim mawl 
mama a, a bilte un khuo za loin a mit a sing uhi,’ a ci hi. 

16Ahi vangin na mit un mu-in na bil un a zah ziehin thupha nga na hi uhi. 

17A tahtahin kang ci-in, kamsangte le midih tampite in na sil mute uh mu nuom 
mama napi mu loin, na thuzahte uh za nuom mama napi a za sih uhi. 

Khaici Vawpa Thugentena Hilcienna 

(Mrk 4:13-20; Luk 8:11-15) 

18“Tua ciengin khaici vawpa thugentena ngai un. 

19Mi khatpo in Pasien gam thu za napi a theisiem sih leh, gilopa pei-in a 
lungtang sunga a kivawsate a lahpieh hi; tam bangte pen lampi dunga kitute ahi 
hi. 

20Suong lahah kitute ahile mi pawlkhat in thu a zah behun lungdamin a pompai 
uhi; 

21hinanle tua mipa zung thuh hla lo ahi ziehin bakhat sung beh hing a, tuami 
thu ziehin gimna ahi sihle bawlsietna a tun ciengin thakhatin a puakia pai hi. 

22Ling lahah kitute ahile thu za napi leitung lunghimawnate le hau nopnate in 
tua thute depgawp ahi ziehin a ga lote ahi hi. 

23Ahi vangin lei hoina muna kitute ahile thu a zah ciengun a theitel pai mite ahi 
a, tuate a ga ga pai a, khatvei a za zakhat, khatvei a za sawmguh, khatvei a za 
sawmthum a ga mite ahi hi,” a ci hi. 

Mangbu Lahah Tamom tawh Gentena 

24Ama in amate kungah thugentena dang khat gen a: “Vantung gam pen ama’ lo 
lai-a khaici hoi a vaw mi khatpo tawh kigente thei hi; 

25ahi vangin mi zosie a kimut kalin galpa khat pei-in mangbu lahah tamom vaw 
a, tua ciengin a pei hi. 

26Tuaci’n ankungte khangin a ga ang ga a, tua zaw ciengin tamomte ang kidawh 
hi. 

27Tuale inntehpa’ silate pei-in ama kungah, ‘Pu aw, na lo lai-ah khaici hoi vaw 
hi lo na mah? Tua ahile tam tamomte hei pana ang pei ahei?’ a ci uhi. 

28Ama in, ‘Tua pen galpa khat’ bawl ahi hi,’ ci-in a dawng hi. Silate in ama 
kungah, “Tua ahile pei-in ka va bawmang ding uh nei awi ei mah’ a ci uhi. 

29Ahi vangin ama in dawngkia a, ‘Bot sih un; azieh pen tamomte bot locin bu 
tawh na botton kha ding uhi. 

30Anlah hun masangsie a nipi-in khangton tadi heh; anlah hun ciengin anlate 
kungah, ‘Tamomte khawm unlen haltum dingin lomhen un, ahi vangin bute 
khawmin ka ansal sungah khol un,’ ci hi,” a ci hi. 

Ankamtang Thugentena 

(Mrk 4:30-32; Luk 13:18-19) 

31Ama in amate kungah thugentena dang khat gen a: “Vantung gam pen mi khat 
in la-in a lo lai-a a vaw ankam tang tawh kibang hi. 

32Tua pen khaici zosie lahah a neu pen ahi vangin ang gol ciengin ankungte 
lahah golpen a, singkung ang suoh hi, tuaci’n vana leng vate in a bazamte tungah 
bu a tom uhi,” a ci hi. 

Tol Thugentena 

(Luk 13:20-21) 

33Ama in amate kungah thugentena dang khat gen a: “Vantung gam pen numei 
khat in tol la-in bunel hai thum tawh sawhalin, a unpi-in a zel sieng masangsie-
a a saw tol tawh kibang hi,” a ci hi. 

Thugentenate a Zahna 

(Mrk 4:33-34) 

34Jesu in tam thute zosie thugentena tawh mipite kungah a gen hi; thugentena 
zang loin amate kungah bangma gen lo hi. 

35Tam pen kamsangpa tungtawna kigen: Thugentena tawh ka kam kahin thu ka 
gen ding hi; leitung piencila kipanin a ki-imcip thute ka genkhie ding hi,” ci thu 
a tangtunna ahi hi. 

Jesu in Tamom Thugentena Hilcien 

36Tua ciengin ama in mihonpite nuasie-in inn sungah a lut hi. Tuale a nuazuite 
in ama nehin, “Lo lai-a tamom thugentena ei hilcien in,” a ci uhi. 

37Ama in, “Khaici hoi vawpa pen Mihing Tapa ahi hi; 

38lo lai pen leitung hi-in, khaici hoi pen kumpi gam sung tate ahi uhi; tamomte 
ahile gilopa’ tate ahi vua, 

39tuate a vaw galpa pen dawimangpa ahi hi; anlah hun pen leitung hun tawp 
hun ahi a, anlate ahile vantung mite ahi uhi. 

40Tamomte kibotin mei tawh a kihaltum ma bangin, leitung tawp hun ciengin 
tua bangin a pieng ding hi. 

41Mihing Tapa in a vantung mite sawl ding a, gam sungah mawna a piengsah mi 
zosie le sietna a bawl mite zosie a gam sung panin nil dawhin, 

42amate in meikhuhpi sungah sep ding a, khum tahah kaana le hagawina a om 
ding hi. 

43Tua ciengin midihte ahile a Pa uh’ gam sungah ni bangin a tang ding uhi. Zah 
nading bil nei teng in za ta uheh! 

Thugentena Thumte 

44“Vantung gam pen lo lai-a a kiphuol gou tawh kibang a, mi khat in tua gou a 
mu ciengin phuoldap hi; tua ciengin lungdamin pei-in a neisa zosie zua-in tua 
lo a lei hi. 

45“Khat leuleu ah vantung gam pen kep manpha a sui sumbawlpa tawh kibang 
hi; 

46a tam man mama kep khat a mu ciengin ama pei-in a neisa zosie zua-in tua 
kep a lei hi. 

47“Khat leuleu ah vantung gam pen tuipi sunga a kipai, nga namcin a awhna len 
tawh kibang hi; 

48tua len a dim ciengin amate in pieu gei-ah kaikhie-in a tosuh vua, a hoi teng 
paai sungah guongin a hoi lo teng a paimang uhi. 

49Tuaci’n hun tawp ni ciengin tua bangin a pieng ding hi. Vantung mite hing pei-
in midihte lah panin migilote khenkhie-in, 

50meikhuhpi sungah amate sepsuh ding a, tua tahah kaana le hagawina om ding 
hi. 

Gou Tha le Gou Lui 

51“Tam thute zosie na theikim ta vuoi mah?” a ci hi. Amate in, “Ingheh,” ci-in a 
dawng uhi. 

52Tuale ama in a kung vuah, “Tua ahi ziehin vantung gam adinga a kisinsa 
laitheite ahi ule a gou pana a tha le a lui a suokhie inntehpa tawh kibang hi,” a 
ci hi. 

53Jesu in tami thugentenate a gen zaw ciengin khum mun panin a peikhie hi. 

Nazareth ah Jesu a Kinuolna 

(Mrk 6:1-6; Luk 4:16-30) 

54Ama’ khuo a tun ciengin a kikhopna uh inn sungah mite thuhil kipan a, tuaci’n 
amate in lamdang sa-in, “Tam mipa in tam bang pilna le sil thupi bawl theinate 
hei sung pana a nga viel adiei? 

55Khutsiempa’ tapa hi lel lo amah? A nu zong Mary kici nu hi lo amah? A 
sanggamte zong khu James, Joseph, Simon le Judas ahi sih uh amah? 

56A sanggam numeite zosie zong eite tawh omton ahi sih uh amah? Tua ahile 
tam mipa in tam teng zosie hei pana a nga ahei?” a ci uhi. 

57Tuale amate in ama a nuol uhi. Ahi vangin Jesu in amate kungah, “Kamsangte 
amau’ gam le amau’ inn sung longal-ah zatahna nga loin a om sih uhi,” a ci hi. 

58Ama in a up lona uh ziehin khum sungah na lamdang tampi bawl lo hi. 

Matthew 14 

Tuiphumpa John Sina 

(Mrk 6:14-29; Luk 9:7-9) 

1Khum hunin gam-uhpa Herod in Jesu’ thu a kigenna a za hi; 

2tuale ama in a nasemte kungah, “Tam pa, baptize-pa John ahi hi; sina pana ang 
thokia hi ngel ding hi, tua ziehin na lamdang bawl theina vang nei hi ding hi,” a 
ci hi. 

3Azieh pen Herod in a naupa Philip’ zi Herodias ziehin John man a, khau tawh 
henin thong sungah a khum hi. 

4Khum pen John in Herod kungah, “Tua nu na kinunpi kilawm lo hi,” a ci zieh 
ahi hi. 

5Herod in ama a tha nop vangin ama in mihonpite a giing hi, azieh pen amate in 
ama kamsang khatin ngaisun uhi. 

6Ahi vangin Herod’ suopawi ni a tun ciengin mipite mai-ah Herodias’ tanu a lam 
ziehin tua nu in Herod lungkimsah a, 

7tuaci’n ama kiciemin tua nu nget popo pieh dingin kamciem hi. 

8Tua nu in a nu hil bangin, “Kuongdai khat sungah Baptize-pa John’ lutang 
tamtahah ei pie in,” a ci hi. 

9Kumpipa da mama a, ahi vangin a kiciemnasa ahina zieh le a lenglate’ maitang 
a zatahna ziehin pieh dingin thu a pie hi. 

10Ama in mi sawlin thong sungah John’ lutang a tansah hi. 

11A lutang kuong tawh hing kitawi-in tua numeino kipie a, tua nu in a nu a 
piesawn hi. 

12A nuazuite pei-in a luong la-in a vui uhi; tua ciengin amate pei-in Jesu kungah 
a gen uhi. 

Tul Nga Vahna 

(Mrk 6:30-44; Luk 9:10-17; Jhn 6:1-14) 

13Jesu in tam thu a zah ciengin gunkuong khatah tuongin tua mun panin 
gamdaina munah a kihemkhie hi. Ahi vangin mipite in tam thu a zah ciengun 
khuopite panin keng tawh pei-in a nua a zui uhi. 

14Tuipieu ah a tun ciengin ama in mihon tampi mu hi; tuale ama in amate 
khuotuo-in a cinate a damsah hi. 

15Khuomiel kuon ciengin ama kungah nuazuite pei-in, “Tam mun pen gamlah 
ahi a, i vaikai ta uhi; a neh ding uh lei dingin mihonte khuo sungah sawl dawh 
ta’n,” a ci uhi. 

16Jesu in amate kungah, “A pei ding uh kisam sih; a neh ding uh bang po khat 
pie lel un,” a ci hi. 

17Amate in, “Anlum nga le nga tawn ni simlo tanah bangma dang nei sih ung,” a 
ci uhi. 

18Tuale ama in, “Tua teng tanah hing la ta vawi uh,” a ci hi. 

19Tua ciengin ama in mipite lopa tunga to dingin thu a pie hi. Ama in anlum nga 
le nga tawn ni la-in vantung lam ento-in lungdam ko a, anlumte phalsuo-in 
nuazuite a pie hi, tuale nuazuite in mipite a piesawn uhi. 

20Mi zosie in ne-in a gilva mama uhi; tuale a khawnla teng uh a neng a themin a 
khawmkia vua, seu sawm le seu ni a dim hi. 

21An ne mi pen numei le naupang simlo pasal cingteng mi tulnga bang pha hi. 

Jesu, Tui tungah Pei 

(Mrk 6:45-52; Jhn 6:16-21) 

22Ama in mihonpite a peisah laitahin a nuazuite thakhatin gun kuong tungah 
tuongsah a, galkhat lamah a peisah masa hi. 

23Mihonpite a peisah zaw ciengin thungen dingin muol tungah ama tangin a 
peito hi. Khuo a miel ciengin tua tahah ama tangin a om hi. 

24Ahi vangin khumi hunin gunkuong pen lei panin gamlapi tung ta a, hui in 
amate a lemut ziehin tuihuolte in gunkuong a satsat hi. 

25Zingmawng phalvah hunin amate lam zuonin tui tungah ama a pei hi. 

26Hizongle a nuazuite in tui tunga a pei ama a mu ciengun, “Thadam a khula!” 
ci-in zausi-in a awng uhi. 

27Hinanle Jesu in thakhatin amate hopi a, “Na lungsim hangsah un, keima ka hi 
bo hi; zau sih un,” a ci hi. 

28Peter in, “TOPA aw, tua khu nang na hi ngel leh kei zong na kung zuonin tui 
tunga kang pei nading thu ei pie in,” a ci hi. 

29Ama in, “Hing pei in,” a ci hi. Tuaci’n gunkuong tung panin Peter kumin Jesu 
lam zuonin tui tungah a pei hi. 

30Ahi vangin hui husiepi a mu ciengin zau-in tui sungah tumsuh dihtah a, tua 
bepin ama in, “TOPA aw, ei hun ven!” ci-in a kiko hi. 

31Jesu in thakhatin a khut tawh zamin man phei pai a, ama kungah, “Upna neu 
mipa aw, bang dinga lunghimaw na hei?” a ci hi. 

32Gunkuong tung a kato ciengun tua hui a theu pai hi. 

33Gunkuong sunga om teng in, “Pasien’ Tapa tahtah na hi hi,” ci-in ama a bie uhi. 

Jesu in Gennesaret ah Cinate Damsah 

(Mrk 6:53-56) 

34Amate a galkai zaw ciengun Gennesaret gamah a tung uhi. 

35Khum muna mite in ama a theitel zaw ciengun amate in tua gam mun 
cintengah thu zasahin cina zosie ama kungah a peipi vua, 

36tuale amate in ama’ puontuol tep nangawn a tham thei nadingun ama kungah 
a thum uhi; a thamkha zosie in damna a nga uhi. 

Matthew 15 

Tanglai Pu le Pate’ Ngaina 

(Mrk 7:1-13) 

1Tua ciengin Pharisee-te le thukham hil siete, Jesu kungah a va pei ta vua, 

2“Na nuazuite in bang dinga tanglai upate’ ngaina a palsat uh ahei? Azieh pen 
an a neh ciengun a khut a sil masa sih uhi,” a ci uhi. 

3Ama in a kung vuah, “Note in zong na tang ngaina uh na zui nop na lam vua 
bang dinga Pasien’ thupieh na palsat uh ahei? 

4Azieh pen Pasien in, ‘Na nu le na pa zatah in,’ ci-a, tuale, ‘A nu ahi a, a pa ahi 
zongin a gensie poma a si valon ding hi,’ a ci hi. 

5Ahi vangin note in mi khatpo in a nu le a pa kungah, ‘Kei tung pana na nga ding 
uh huna poma Pasien tunga kipie ahi hi, a ci nah leh, tua pa in a pa a patawi ding 
kul nawn lo hi,’ na ci uhi. 

6Tuaci’n tang ngaina na zui ziehun note in Pasien’ thu na phietmang uhi. 

7No mihoi kipangte! Isaiah in note tawh kisai-in thu a na genkholna khu: 

8“Tam mite in a kampi utawh kei ei zatah bawl vua, ahi vangin a lungtang uh 
kei tawh a kigamla hi. 

9Amate in mihingte’ bawltawm ngainate, zui ding ngaina bangin a hil vua, a 
mawhna-in kei ei bie uhi,’ a ci pen a man ahi hi,” a ci hi. 

Mi Buasahthei Nate 

(Mrk 7:14-23) 

10Tua ciengin ama in mihonpite ama kungah hlan a, “Ngai unlen theisiem un: 

11Kam sunga a tumsuh nate in mi buasah lo a, kam sung pana a pusuoh nate in 
mi buasah zaw hi,” a ci hi. 

12Tua ciengin nuazuite in ama nehin a kungah, “Pharisee-te in na thugen a zah 
ciengun a lungkim lo lam uh na thei ei mah?” a ci uhi. 

13Ama in, “ Vantunga om ka Pa in a suon lo singkung kici poma kibotmang ding 
hi. 

14Amate donin zong nei da un; mittaw le mittaw lam kihilte ahi uhi. Mittaw khat 
in mittaw dang khat lam hil leh, a ni gelin guom sungah kie ding uhi,” a ci hi. 

15Ahi vangin Peter in ama kungah, “Tami thugentena ko ei hilcien in,” a ci hi. 

16Tua ciengin ama in, “Note in zong theitel nai lo na hi uh amah? 

17Kam sunga a tumsuh poma gilpi sungah tumsuh a, khum panin a pusuo lam 
na thei sih uh amah? 

18Kam sung pana a pusuohte lungtang pana ang pieng hi a, tuami in mi buasah 
hi. 

19Azieh pen lungtang panin ngaisutna hoi lote, tuol thana, numei-pasal 
pahtatna, angkawmna, guhtatna, zuou teci panna le mi gensietna- te ahi hi. 

20Tamte mi buasah thei nate hi a, ahi vangin khut sil lo-a an nehna in mi buasah 
lo hi,” a ci hi. 

Canaan Numei’ Upna 

(Mrk 7:24-30) 

21Jesu in khum mun nuasie-in Tyre le Sidon gam sung tengah a pei hi. 

22Tua zaw behin khum gam panin numei khat a va pei ta a, “David’ 
tapa, TOPA aw, ei hepi in; dawi gilo khat in ka tanu bawlsie hi,” ci-in a kiko hi. 

23Ahi vangin Jesu in tua nu a dawng vawt sih hi. Tuale a nuazuite pei-in, “Tua 
nu in i nua ei zui-in a kikoko ziehin ama peisah dawh ta’n,” ci-in a hanthawn 
uhi. 

24Ama in, “Israel innkuon a mangthai tuute kung beha ei kisawl ahi bo hi,” ci-in 
a dawng hi. 

25Ahi vangin tua nu pei-in a mai-ah khupdin a, TOPA aw, ei hu bo ven,” a ci hi. 

26Ama in, “Tate’ neh ding an lahpiehin uite pieh ding kilawm lo hi,” ci-in a 
dawng hi. 

27Tua nu in, “Hi ma hi, TOPA aw, ahi vangin uite nangawn in a pute’ sabuoi pana 
a kie annengte a ne uhi,” a ci hi. 

28Tua bepin tua nu kungah, “Numei aw, na upna lien mama ei! Na deina bangin 
nang adingin pieng taheh,” ci-in a dawng hi. Tuale thakhatthu-in a tanu a dam 
pai hi. 

Jesu in Mi Tampi Damsah 

29Jesu in khum mun a nuasie zaw ciengin Galilee Tuipi dung kantanin pei a, 
tuale muol tungah kato-in a to hi. 

30Ama kungah mihon tampi tah pei-in khelbaite, a poite, mittawte, a ham thei 
lote, le adang tampi tah a peipi uhi. Amate in ama’ keng phungah tuate a koi 
vua, ama in tuate a damsah hi. 

31Tuaci’n a ham thei lote hamin, a poite dam sieng a, khelbaite lam pei-in, 
mittawte in khuo a mukia theina thu mihonpite in a mu uh ciengin lamdang a 
sa uhi. Tuale amate in Israel Pasien a phat uhi. 

Tul Li Vahna 

(Mrk 8:1-10) 

32Tua ciengin Jesu in ama kungah a nuazuite hlan a, “Mihonpite ka khuotuo hi, 
azieh pen ka kunga a om zaw uh tu-in ni thum pha ta a, a neh ding uh bangma 
a nei sih uhi; tuale lamkalah basam kha thei ding uh ahi ziehin gilkielsa-in 
amate ka peisah nuom sih hi,” a ci hi. 

33Nuazuite in ama kungah, “Tam bang gamlahah mihon tam zapi vah nading a 
kicing an hei pana i nga ding ahei?” a ci uhi. 

34Jesu in amate kungah, “Anlum bangza na nei vuoi?” ci-in dong hi. Amate in, 
“Lum sagi le nga neu halkhat om hi,” a ci uhi. 

35Tua ciengin ama in lei lahah mihonpite a to nadingun thu a pie hi. 

36Tuale ama in anlum sagi le nga la-in lungdam a ko zaw ciengin phalsuo-in 
nuazuite kungah pie a, tuale nuazuite in zong mihonpite tungah a piesawn uhi. 

37Amate in a unpi-un ne-in a gil uh a va mama hi; tuale a khawnla teng uh a 
neng a themin a khawm uleh seu sagi a dim hi. 

38Tua an nete numei le naupang simlo mi tul li pha hi. 

39Ama in mihonpite a pei dinga a sawl zaw ciengin gunkuong tungah kato-in 
Magadan gamah a pei hi. 

Matthew 16 

Lim Khat Kalhna 

(Mrk 8:11-13; Luk 12:54-56) 

1Jesu ze-et dingin Pharisee-te le Sadducee-te pei-in van panin amate lim khat a 
lah nadingin ama kungah a ngen uhi. 

2Ama in amate kungah, “Nitah ciengin, ‘Meiisan suoh ahi ziehin khuo ko ding 
hi,’ na ci uhi. 

3Zingmawng ciengin, ‘Meiisan suohin meii a niim ziehin tuni-in huipi lang ding 
hi,’ na ci uhi. Note in van omzie na gen thei vangun hun lahna limte na theithei 
sih uhi. 

4A gilo le angkawm khang mite in lim lamdang ngen uhi, ahi vangin amate 
tungah Jonah’ lim longal bangma lim kipie lo ding hi,” a ci hi. Tua ciengin amate 
nuasie-in a peikhie hi. 

Pharisee-te le Sadducee-te’ Tol 

(Mrk 8:14-21) 

5Nuazuite a galkhatah a tun ciengun an puoh ding a mangngil uhi. 

6Jesu in amate kungah, “Pharisee-te le Sadducee-te’ tol panin kikem unlen 
pilvang un,” a ci hi. 

7Amate khatlekhat, “Anlum i puoh lo zieh hi va,” a kici uhi. 

8Jesu in tua thu a thei ciengin, “No upna neu mite aw, bang dinga anlum na nei 
lona thu uh kikum na hi uh ahei? 

9Na phawh thei nai lai sih uh amah? Mi tul nga in anlum nga a khamval seu 
bangza na luoh vuoi? 

10Ahi sihle mi tul li in anlum sagi a khamval seu bangza na luoh vuoi? 

11Bangci-a an thu ka gen lo lam phawh thei talawm lo na hi uh ahei? Pharisee-
te le Sadducee-te’ tol panin na kikem un!” a ci hi. 

12Tua ciengin anlum kisaw tol gen hi loin Pharisee-te le Sadducee-te’ thuhilna 
gen ahi zawh lam a phawh pan na bo uhi. 

Peter in Jesu’ Thu a Pulahna 

(Mrk 8:27-30; Luk 9:18-21) 

13Caesarea Philippi gam sungah Jesu a tun ciengin, ama in a nuazuite kungah, 
“Mite in Mihing Tapa koi hi, ei ci vuoi?” ci-in a dong hi. 



1662 

 

 
Zo Bible 

© 2018 Bible Society of Myanmar. 
 

 
 

 

14Tuale, “Pawlkhat in Baptize-pa John hi, ang ci uhi; pawlkhat in Elijah hi, ang 
ci uhi; adang pawlkhatte leuleu in Jeremiah ahi sihle kamsang khat popo hi va, 
ang ci uhi,” a ci uhi. 

15Ama in amate kungah, “Tua ahile note in kei koi hi, nei ci vuoi?” a ci hi. 

16Simon Peter in, “Nang a hing zing Pasien Tapa Messiah na hi hi,” a ci hi. 

17Tuale Jesu in ama kungah, “Jonah’ tapa Simon aw, thupha nga na hi hi! Azieh 
pen tam thu tahsa le sisan in ang theisah ahi sih a, vantunga a om ka Pa in 
nangma tunga ang theisah ahi zaw hi. 

18Ke’n kang ci-in, nang Peter na hi a, tami suongpi tungah ka hlattuom pawlpi 
ka lam ding hi, Misi khuo kotpite in tua hlattuom pawlpi a zo sih ding hi. 

19Vantung gam tawhtangte nang kang pie ding a, leitunga na hen poma 
vantungah zong kihen ding a, leitunga na sut poma vantungah zong kisut ding 
hi,” a ci hi. 

20Tua ciengin ama Messiah ahi lamtah koima kungah a gen lo nadingun 
khautahin nuazuite thu a pie hi. 

Jesu in a Si ding le a Thawkia ding Genkhol 

(Mrk 8:31–9:1; Luk 9:22-27) 

21Jerusalem ah Jesu pei-in ama in upate, siempu liente, thukham hil siete khut 
sungah gimna lienpi thuoh valon ding a, tuale ama kithatin a ni thum ni-in 
kithosah ding hi, ci thute khum hun a kipanin a nuazuite a theisah hi. 

22Tuale Peter in ama tuom peipi-in phawhsie a, “TOPA, Pasien in tam thu 
piengsah vawt sih heh! Nang tungah tam thu pieng ngai poma lo ding hi,” a ci 
hi. 

23Ahi vangin Jesu kihei-in Peter kungah, “Satan, ka nua lamah kihem vawi! 
Pasien’ nate tungah na lungsim na koi sih a, mihing’ nate tungah na koi zawh 
ziehin kei adingin kipalpuana na hi hi,” a ci hi. 

Singlamte le Kidehtawmna 

24Tua ciengin Jesu in a nuazuite kungah, “Mi khatpo ka nuazui a suo nop leh, a 
deina nuolin a singlamte puo-in ei zui ta heh. 

25Azieh pen amau’ hinna a hundam nuomte in a hinna uh tan ding a, keima zieha 
a hinna a taante in a hinna uh a mu ding uhi. 

26Bangzieh ahei cile amate in leitung buppi a nga vangin a hinna uh suplaw uleh 
bang phattuomna nga ding uh ahei? Ahi sihle a hinna uh bang tawh hleng 
theikia ding uh ahei? 

27“Azieh pen a Pa’ minthanna vang le a vantung mite tawh Mihing Tapa ang pei 
ding a, tua ciengin ama in a sepna utawh kizui-in mi zosie a thuhkia ding hi. 

28A tahtah a kang ci-in, tam sunga a ding mi pawlkhat in a kumpi gam tawh 
Mihing Tapa ang pei a mu masangun sina a ciemkha sih ding uhi,” a ci hi. 

Matthew 17 

Mel Kikhelna 

(Mrk 9:2-13; Luk 9:28-36) 

1Ni guh zaw ciengin Jesu in Peter, James le a nau John-te zawpi-in muol sang 
tung khatah a katopi hi. 

2Tuale amate mai-ah a mel kikhelin a mai ni bangin tang a, a puonsilte zong vam 
lihleh hi. 

3Khum tahah Moses le Elijah thakhatin kilang a, ama tawh a kiho uhi. 

4Tua ciengin Peter in Jesu kungah, “TOPA aw, tam sunga i op ding uh a hoi hi; 
nei awi leh keima in tanah tenna ding buh thum, nang ading khat, Moses ading 
khat, Elijah ading khat kang lampieh ding hi,” a ci hi. 

5Tua banga thu a gen laitahin meiingo khat in amate tuommang a, tua meii lah 
panin, “Tam pa ka it mama ka Tapa ahi hi; ama tungah ka lung a kim hi; ama’ 
thu na ngai un!” ci-in aw khat a ging hi. 

6Nuazuite in tami awging a zah ciengun zausi-in tuolah a khupbawh uhi. 

7Ahi vangin Jesu pei-in amate tham a, tho un, zau sih un,” a ci hi. 

8Amate a khuoda ciengun Jesu longal koima a mu sih uhi. 

9Muol tung pan a kumsuh laitahun Jesu in amate kungah, “Sina panin Mihing 
Tapa a thawkia masangsie, na sil mute uh koima kungah gen sih un,” ci-in thu a 
pie hi. 

10Nuazuite in ama kungah, “Tua ahile bang dinga thukham hil siete in Elijah ang 
pei masa ding hi, a ci uh ahei?” ci-in a dong uhi. 

11Ama in, “Elijah ang pei tahpi-in na zosie a bawlpha ding hi. 

12Ahi vangin note kunga kang ci-in, Elijah ang pei zo napi amate in a thei lo 
ziehun ama tungah a dei bangun a na bawl uhi. Tua ma bangin Mihing Tapa in 
zong amau’ khut sungah gimna a thuoh ding hi,” a ci hi. 

13Tua ciengin ama in Baptize-pa John’ thu a gen ahi lamtah nuazuite in a theitel 
pan uhi. 

Dawivei Naupang Khat Damsahna 

(Mrk 9:14-29; Luk 9:37-43) 

14Mihonte kungah amate a tun ciengun ama kungah pasal khat pei-in a mai-ah 
khupdin a, 

15“TOPA aw, ka tapa hing khuotuo in; azieh pen ama bupsi-in a gim mama hi; 
meikhuh sung le tui sungah a pua zelzel hi. 

16Na nuazuite kungah ka peipi vangin amate in a damsah zo sih uhi,” a ci hi. 

17Jesu in, “No upna nei lo a letat khangmite aw, note tawh bang tanve hing om 
ding ka hei? Bang tanvei note hing thuohpi ding ka hei? Ka kungah ama hing 
peipi un,” a ci hi. 

18Jesu in dawi a hosiet ciengin a kung panin ama pusuoh a, thakhatin naupang 
pa dam pai hi. 

19Tua ciengin Jesu kungah nuazuite pei dapin, “Bang dinga tua dawi ka 
hawlkhiet zo lo uh ahei?” a ci uhi. 

20Ama in amate kungah, “Na upna uh a neu zieh ahi hi. Bangzieh ahei cile a 
tahtah a kang ci-in, ankam tang cie upna na nei nah uleh tami muolpi kungah, 
‘Tam panin khum tahah kikhin in,’ ci locin a kikhin ding hi; note adingin a pieng 
thei lo bangma a om sih ding hi. 

21Ahi vangin ama in thungetna le antanna longal tawh tam bang namte 
kihawlkhie zo lo hi,” a ci hi. 

Jesu in a Si ding le a Thawkia ding Genkhol 

(Mrk 9:30-32; Luk 9:43-45) 

22Galilee gamah a kikhop laitahun Jesu in amate kungah, “Mihingte khut sungah 
Mihing Tapa kileheh ding a, 

23amate in ama thatin ni thum ni-in a thokia ding hi,” a ci hi. Tuale amate a da 
mama uhi. 

Jesu le Biehinnpi Sieh Piehna 

24Capernaum khuo ah amate a tun ciengun Peter kungah biehinnpi’ sieh dongte 
pei-in, “Na siepa un biehinn sieh a khie sih amah?” a ci uhi. 

25Ama in, “Ingheh, pie ma,” a ci hi. Innah ama a pei ciengin Jesu in na hopi masa 
a, “Simon aw, nang in bang na ci ngaisut ei? Leitung kumpite in koite tung panin 
sieh le kaih a dong vuoi? A tate tung pan ahi sihle midangte tung pan a dong 
vuoi?” ci-in a dong hi. 

26Peter in, “Midangte tung pan,” a ci leh Jesu in ama kungah, “Tua ahile tate a 
peng ahi hi. 

27Hizongle amate i lungkhamsuo lo nadingin tuilipi-ah va pei ta’nlen tenng va 
khai ta’n; ang awh masa pen manin a kam phen lacin dangka peh khat na mu 

ding hi; tua khu la inlen nangma ading le kei adingin amate tungah pie in,” a ci 
hi. 

Matthew 18 

Lietna Tahtah 

(Mrk 9:33-37; Luk 9:46-48) 

1Tua hun laitahin Jesu kungah nuazuite pei-in, “Vantung gamah koi lien pen 
ahei?” ci-in dong uhi. 

2Ama in naupang khat hlanin amahaw lahah omsah a, 

3“A tahtah a kang ci-in, na kikhel vua naupangte tawh na kibah sih uleh vantung 
gam sungah na lut ngai sih ding uhi. 

4Tami naupangno banga a kiniemkhieh poma vantung gam sungah a lien pen 
hi pai hi. 

5Ka min tawh tam bang naupangno khat a limbawl poma kei ei limbawl ahi hi. 

Mawna ding Ze-etna 

(Mrk 9:42-48; Luk 17:1-2) 

6“Note lahah mi khatpo in keima ei um tami naupangnote khatpo a puasah leh, 
a ngawng kimvelah an gawina suong golpi khat khi-in tuili thuhpi sungah 
tummang dawh leh ama adingin hoizaw ding hi. 

7Pua nading thute ziehin leitung mite a hamsie ahi uhi! Pua nading hunte ang 
tung valon ding a, ahi vangin puana a piengsah pa pen mi hamsie ahi hi! 

8“Na khut ahi sihle na keng in ang puasah leh tansan inlen paimang in; khut kim 
keng kima tawntung meili sunga ang kipaih sangin khut sam keng samin hinna 
sunga na lut ding nang adingin hoizaw hi. 

9Tuale na mit in ang puasah leh khei dawh inlen paimang in; mittang kimin 
hell meili sunga ang kipaih sangin mit langkhat beh tawh hinna sunga na lut 
ding nang adingin hoizaw hi. 

Tuumang Thugentena 

(Luk 15:3-7) 

10“Tami naupangnote khatpo na simmaw khah lo nadingun kidawm un; azieh 
pen ke’n kang ci-in, vantunga om amau’ vantung mite in vantunga ka Pa’ 
maitang a mu zing uhi. 

11 Azieh pen a mangthaite hundam dinga Mihing Tapa ang pei ahi hi. 

12Bang na ci ngaisut vuoi? Tuucingpa khat in tuu zakhat nei hinlen tuate lahah 
khat gammang leh, sawmkuo le kuote muol tungah nuasie-in tua a gammang 
tuu sui dingin a pei sih ding amah? 

13A tahtah a kang ci-in, a mukia ciengin a gammang lo tuu sawmkuo le kuote 
sangin tua tuu khat ziehin a lungdamzaw hi. 

14Tuaci’n tami naupangnote lahah khat zong a manthai ding pen vantunga om 
na Pa uh’ deina ahi sih hi. 

Mawna Bawl Midangte Thuhilna 

(Luk 17:3) 

15“Pawlpi midang khat na tunga ang maw leh, pei inlen noma gel beh na om uh 
ciengin na khielna uh kigen un. Na thu ang man leh, tua mipa a ngakia na hi hi. 

16Ahi vangin na thu ang man nop sih leh teci ni ahiei thum ahiei a op ciengin 
thu zosie thukip suoh ahi ziehin mi khat ahiei ni ahiei zawpi in. 

17Tua pa in amate thu a man nop sih leh pawlpi tungah ko in; tuale pawlpi thu 
nangawn a man nop lailai sih leh Gentile mi le siehdong bangin na ngaisun un. 

18Ken a mantaha kang ci-in, leitunga na hen zosie vantungah kihen ding a, 
leitunga na sut zosie vantungah kisut ding hi. 

19Khatvei kang cikia-in, leitungah note ni kilungtuoh a na nget popo uh 
vantunga om ka Pa in ang pie ding hi. 

20Azieh pen mi ni ahi a, thum ahi zongin keima’ min suonga a kikhop uleh amate 
lahah keima ka om hi. 

Mawmaisahna 

21Tua ciengin Peter pei-in ama kungah, “TOPA aw, pawlpi midang khat ka tunga 
ang maw leh, bangza vei cieng ka maisah diei? Sagi vei dong cieng ka maisah 
diei mah?” a ci hi. 

22Jesu in ama kungah, “Sagi vei cieng beh hi lo, sawm sagi mun sagi vei cieng 
dong maisah in kang ci hi. 

Mawmaisah Lo Nasempa Thugentena 

23Tami thu ziehin vantung gam pen a silate’ sum sazien a en nuom kumpipa 
tawh kibang hi. 

24Sazien sit a kipat ciengin a sum talent tul sawm a ba mipa khat ama kungah 
kipeipi hi. 

25Ama in a leiba pie zo lo ahi ziehin ama-a kipan a zi a tate le a neisa zosie zua-
in leiba a lo nadingin a pupa in thu a pie hi. 

26Tuaci’n a mai-ah a silapa khupdinin, ‘Ei thuoh kenkon lai in, a unpi-in kang 
sang na ding hi,’ a ci hi. 

27Tua silapa’ pupa in ama khuotuo ahi ziehin a leiba teng maisahin hlakhie hi. 

28Tua silapa a peikhiet ciengin ama tunga denari zakhat a ba a silapite khat 
tawh kituoh a, tuale ama in tua pa a lawl ah manin, ‘Na leiba ei lo in,’ a ci hi. 

29Tua ciengin a silapi pa zong a mai-ah bawhin thum a, ‘Ei thuoh kenkon lai in, 
kang lo na ding hi,’ a ci hi. 

30Ahi vangin ama in niel hi; tua ciengin ama pei-in a leiba a lo zawh masangsie 
tua pa thong sungah a khum hi. 

31A silapite in tam thupieng a mu ciengun a cizalia vua, tuale amate pei-in a 
pupa kungah thupieng zosie a ko uhi. 

32Tua bepin a pupa in ama hlanin a kungah, ‘A gilo silapa! Kei kungah nang thum 
zieha na leiba zosie kang maisah ahi hi. 

33Ken kang hepi ma bangin nang in zong na silapipa na hepi ding kilawm hi lo 
amah?’ a ci hi. 

34Tuale a pupa zong lungthah a, a leiba zosie a lo zawh masangsie-in gawtna 
thuoh dingin ama a ap hi. 

35Tuaci’n note in zong na lungsim sung vuah na sanggampa ahi sihle na 
sanggamnu’ mawna na maisah sih uleh, vantunga om ka Pa in tua ma bangin 
note tungah ang bawl ding hi,” a ci hi. 

Matthew 19 

Zi Khulna Tungtang Thuhilna 

(Mrk 10:1-12; Luk 16:18) 

1Jesu in tam teng a gen zaw ciengin Galilee gam nuasie-in Jordan galkhatah a 
om Judea gamah a pei hi. 

2Mihon tampi in ama a zui vua, tuale ama in khum tahah amate a damsah hi. 

3Ama a ze-et dingin a kungah Pharisee-te pawlkhat pei-in amate in, “Mi khat in 
thu khat popo ziehin a zi a khul ding thukham tawh a kituoh ei mah?” ci-in a 
dong uhi. 

4Ama in, “A cil a kipan a siempa in numei le pasal a siem hi,’ a ci le 

5‘Tam thu ziehin pasal in a nu a pa nuasie-in a zi tawh kigawm ding a, ama gel 
sa khat a suoh ding uhi,’ ci-a kigiel na sim ngai sih uh amah?’ a ci hi. 



1668 

 

 
Zo Bible 

© 2018 Bible Society of Myanmar. 
 

 
 

 

6Tuaci’n ama gel pen ni hi nawn loin khat ahi ta uhi. Tua ahi ziehin Pasien in a 
gawmsate koima in khen sih heh,” a ci hi. 

7Amate in ama kungah, “Tua ahile Moses in bang dinga khulna lai pie-a zi khul 
nading thu ei pieh vanuh ahei,” a ci uhi. 

8Ama in a kung vuah, “Moses in na lungtang uh a khau seng zieha na zi khul ding 
uh ang phal ahi bo hi, ahi vangin a cil a kipan tam bang ahi ngai sih hi. 

9Note kunga kang ci-in, midang khat tawh mawna khat simlo a zi khul a, numei 
dang a kinunpi poma angkawm ahi hi,” a ci hi. 

10A nuazuite in ama kungah, “Zi tungtanga pasalte tam bang ding ahi mawh leh 
zi nei lo ding hoizaw hi,” a ci uhi. 

11Ahi vangin ama in a kung vuah, “Amate tungah a kipiesate simlo mi zosie in 
tami thuhilna a sang zo sih uhi. 

12Azieh pen mi pawlkhat gesa banga suoh om a, pawlkhatte ahile midangte 
bawla kiget om a, pawlkhatte pen vantung gam thu ziehin amau le amau a kiget 
bangin a om uhi. Tam thu a sang thei tapo in sang taheh,” a ci hi. 

Jesu in Naupangnote Thupha Pie 

(Mrk 10:13-16; Luk 18:15-17) 

13Tua ciengin a tung vuah khut nga-in thu a ngetpieh thei nadingin ama kungah 
naupangnote kipeipi hi. Nuazuite in amahaw a peipi mite nahpi tahin a na hosie 
uhi; 

14ahi vangin Jesu in, “Tua naupangte ka kungah hing peisah un, amate kham sih 
un; bangzieh ahei cile vantung gam pen tua bang mite ading ahi bo hi,” a ci hi. 

15Ama in a tung vuah khut nga a, khum mun panin ama a dingdawh hi. 

Tangval Mihaupa 

(Mrk 10:17-31; Luk 18:18-30) 

16Tua ciengin Jesu kungah mi khat pei a, “Siepa aw, kumtawn hinna ka nga thei 
nadingin sil hoi bang ka bawl diei?” a ci hi. 

17Tuale ama in tuapa kungah, “Bang dinga sil hoi bang ahei ci-a nei dawh ahei? 
Mi hoi khat beh a om hi. Hinna sunga na lut nop leh thupiehte zui in,” a ci hi. 
Ama in, “Bang pen ahei?” a ci hi. 

18Tuale Jesu in, “Tuol that sin; ang kawm sin; mi na gu sin; zuou teci pang sin; 

19na nu na pa zatah in; nangma na ki-it bangin na vengte zong it in,” a ci hi. 

20Tangvalpa in ama kungah, “Tam teng zosie ka zui siengsa hi; bang kisam lai 
ding ka hei?” a ci hi. 

21Jesu in ama kungah, “Mi cingtah na hi nop leh pei-in, na neisa zosie zua inlen 
mizawngte tungah na sumte va pie lacin vantungah gou na nei ding hi; tua 
ciengin hing pei inlen ka nua ei zui in,” a ci hi. 

22Tangvalpa in tami thu a zah ciengin ama in neisa hau mama ahi ziehin 
lungsisa-in a peikhie ta hi. 

23Tua ciengin Jesu in a nuazuite kungah, “Ke’n a tahtah a kang ci-in, mihau khat 
vangam a lut ding hamsa mama ding hi. 

24Ke’n kang cikia-in, Pasien’ manggam sungah mihau khat a lut ding sangin hieu 
bilvang sungah kalaoh khat a lut ding bailam zaw hi,” a ci hi. 

25Nuazuite in tami thu a zah uh ciengin lamdang a sa mama vua, “Tua ahi mawh 
leh koi ahiei hutdamna nga zo ding?” a ci uhi. 

26Ahi vangin Jesu in amate en a, “Mihingte adingin pieng thei lo ma hi, hinanle 
Pasien adingin na zosie pieng thei hi,” a ci hi. 

27Tua ciengin, “En in, kote in na zosie nuasie-in nangma kang zui uhi. Tua ahile 
bang ka lemlaw ding vuoi?” a ci uhi. 

28Jesu in amate kungah, “A tahtah a kang ci-in, na zosie a kibawltha hun, a 
minthanna mang topha tungah Mihing Tapa ang to hun ciengin, keima ei zui 
note zong kumpi topha sawm le nite tungah to-in Israel minam sawm le nite 
tungah thu na khen ding uhi. 

29Ka min zieha a inn a lo, a sanggam numei, a sanggam pasal, a nu a pa, a tate, a 
leitang a nuasie poma in a za zakhat nga-in kumtawn hinna a luo ding hi. 

30Ahi vangin a masate nukhia ding a, a nukhiate masa ding hi. 

Matthew 20 

Lengga Lei-a Nasemte 

1“Bangzieh ahei cile vantung gam pen lengga lei-a nasem dingte ciel dinga zing 
tunga a kuonkhie lo nei pa tawh kibang hi. 

2Nasemte tawh a ngaina banga nitha pieh dingin a kithukim zaw ciengun a 
lengga lei-ah amate a kuonsah hi. 

3Nai kuo pawlin a pei leh sumbuh lahah bangma sem lo-a a mawh din midangte 
a mu hi. 

4Amate kungah, ‘No zong pei unlen lengga lei-ah va kuon ta un, a kilawmza khat 
kang pie ding hi,’ a ci hi. Tuaci’n amate zong a kuon uhi. 

5Sunkim pawl le nai thum pawlin pei leuleu a, tua ma bangin a bawl hi. 

6Tuale nai nga pawl ciengin a pusuoh leh a kimvela a ding midangte mu-in 
amate kungah, ‘Bang dingin sunthapai-in tam sungah bangma sem lo pi-in 
mawh din na hi uh ahei?’ a ci hi. 

7Amate in a kungah, ‘Koima’n ei ciel lo zieh ahi hi,’ a ci uhi. Tuale amate kungah, 
‘No zong lengga lei-ah va kuon ta un,’ a ci hi. 

8Nitah ciengin lengga lei nei pa in nasem uhpa kungah, ‘Nasemte hlan inlen a 
kuon nukhia pen panin a kuon masa pen dongin a thaman uh hawmpieh in,’ a 
ci hi. 

9Nai nga pawla kicielte a pei ciengun a nitha ngaina za ciet a nga uhi. 

10A kuon masate a pei ciengin a tam san deu dinga a kingaisut vangun a 
nitha ngaina za ciet ma a sang uhi. 

11Tuale sum a san ciengun lo nei pa tungah a phun vua, 

12‘Tami a nukhiate in nai khat sung beh na sem napi, sunthapai nisa thuoha 
nasem kote tawh nei kibangsah hi,’ a ci uhi. 

13Ahi vangin amate khat kungah, ‘Lawm aw, na tungah bangma khielna ka bawl 
sih hi; nitha ngaina ma thalaw dinga kithukimsa hi lo i mah? 

14Nangma-a’ kilah inlen pei in; nangma kang piehza ma, tami a kiciel nukhiate 
ka pie nuom hi. 

15Ka neisate ka dei bangin bawl thei lo ding ka mah? Ahi sihle ka lungsim hoi 
zieha thangsie na mah?’ a ci hi. 

16Tuaci’n a nukhiate masa ding a, a masate nukhia ding hi,” a ci hi. 

Jesu in a Si ding le a Thawkia ding Thumveina Genkhol 

(Mrk 10:32-34; Luk 18:31-34) 

17Jerusalem ah Jesu a peito laitahin lampi-ah nuazui sawm le nite tuom zawpi 
a, amate kungah, 

18“En un, Jerusalem ah peito-in siempu makaite le thukham hil siete tungah 
Mihing Tapa ki-ap ding a, tuale amate in ama mawsietin sina a thuohsah ding 
uhi: 

19tua ciengin zako ding, sat ding le singlamte tunga khailia dingin Gentile-te 
tungah a ap ding uhi; tuale a ni thum ni-in ama kithosah ding hi,” a ci hi. 

James’ Nu le John’ Ngetna 

(Mrk 10:35-45) 

20Tua ciengin Zebedee tapate’ nu, a tapate tawh ama kungah pei-in a mai-ah 
khupdinin a angvan nadingin a ngen hi. 

21Tuale ama in tua nu kungah, “Bang dei na hei? a ci hi. Tua nu in ama kungah, 
“Na gam sungah tami ka tapa tegel khat na zietlamah, khat na veilamah a to 
nadingin thu pie in,” a ci hi. 

22Ahi vangin Jesu in, “Na nget uh na theisiem sih uhi. Ka dawn ding hai na dawn 
zo ngel ding vuoi mah?” ci-in a dawh ciengin ama kungah, “Dawn zo na va ung,” 
a ci uhi. 

23Tuale amate kungah, “Note in keima’ hai na dawn tahpi ding vua, ahi vangin 
ka zietlam le ka veilam a to ding pen kei ang pieh thei ahi sih hi, tua pen ka Pa 
in a bawlpiehsate ading hizaw hi,” a ci hi. 

24Sawmte in tam thu a zah ciengun sanggam ni tegel tungah a lungthah uhi. 

25Ahi vangin Jesu in amate hlan a, “Gam-uh Gentile-te in amate tungah a 
kiliensah vua, a uliente un zong thuneina tawh amate a uh lam na thei uhi. 

26Note lahah tua bang hi lo ding hi; note lahah milien a suoh nuom poma in note’ 
nasem hi ding a, 

27note lahah a masa pen ahi nuom poma note’ sila hi ding hi; 

28Mihing Tapa pen midangte na semsah dinga ang pei ahi sih a, midangte’ na a 
sem ding le mi tampi tatkhiet nadingin a hinna pie dinga ang pei hizaw hi,” a ci 
hi. 

Jesu in Mittaw Mi Ni Damsah 

(Mrk 10:46-52; Luk 18:35-43) 

29Amate in Jericho a nuasie ciengun mi tampi in a nua a zui uhi. 

30Lampi gei-ah a to mittaw ni in tua lampi nawhin Jesu ang pei hi, ci thu a zah 
ciengun, “David’ Tapa, TOPA aw, kote ei hepi in!” ci-in a kiko uhi. 

31Mihonpi in a sip nadingun nahpi tahin a kham uhi; hizongle ama gel in, “David’ 
Tapa, TOPA aw, kote ei hepi in! ci-in a kiko semsem uhi. 

32Jesu khawlin ama gel hlan a, “Bang hing bawlpieh leng na dei vuoi?” a ci hi. 

33Ama gel in ama kungah, “TOPA aw, ka mit uh khuo ei musah in,” a ci uhi. 

34Jesu in ama gel a khuotuo a, a mit uh a thampieh leh thakhatin khuo mu 
theikia-in a nua a zui pai uhi. 

Matthew 21 

Jerusalem ah Jesu Guolzo-a a Lutna 

(Mrk 11:1-11; Luk 9:28-40; Jhn 12:12-19) 

1Jerusalem khuonai, Olive muol tunga a om Bethphage khuo a tun uh ciengin 
Jesu in a nuazui ni sawl a, 

2ama gel kungah, “Na mai vua khuo ah va pei ta unlen, a no tawh khau kikhisa 
laapi khat thakhatin na mu ding uhi; hing sut unlen ka kungah hing kai un. 

3Mi khatpo in bang khatpo ang gen leh, ‘TOPA in tulmaw hi,’ ci zieu locin ama in 
ang kaisah pailien ding hi,” a ci hi. 

4Tam thu pen kamsangpa’ thugenna a tangtun nadinga pieng ahi a, 

5“En in, Zion tanu aw, na kumpipa kiniemkhiehna tawh laapi’ ta laano tungah 
tuongin na kung vuah ang pei ding hi,” a ci hi. 

6Nuazui tegel zong Jesu’ hil bangin a gamta uhi. 

7Ama gel in laapi le a no kai-in a tungah puonte a pha vua, tuate tungah ama a 
tuong hi. 

8Mihon tampite in lampi-ah a puonte uh a pha vua, adangte in singbate satin 
lampi-ah a pha uhi. 

9A mai-a pei mihonte le a nua lama pei mihonte in, David’ Tapa tungah 
Hosanna! TOPA’ min tawh ang pei pa in thupha nga taheh! Van a sangna munah 
hosanna!” ci-in a kiko uhi. 

10Jerusalem ah ama a lut ciengin a khuozangun a buoi gawp vua, “Tam pa koi 
ahei,” ci-in a dong uhi. 

11Mipite in, “Galilee gam Nazareth khuo pana kamsang Jesu ahi hi,” a ci uhi. 

Jesu in Biehinnpi Siensuo 

(Mrk 11:15-19; Luk 19:45-48; Jhn 2:13-22) 

12Tua ciengin biehinnpi sungah Jesu lutin biehinnpi sunga vanzua le vanlei mi 
zosie notmang a, sumkhelte’ tona sabuoite le vakhu zuate’ tonate zong a 
khulepieh gawp hi. 

13Ama in a kung vuah, ‘Ka inn in thungetna inn kici ding hi,’ ci-in kigiel hi; 
hizongle note in misuomte’ kibuhna kuo na suo ta uhi,” a ci hi. 

14Biehinnpi sunga ama kungah mittawte le khelbaite a pei vua, tuale ama in 
amate a damsah hi. 

15Ahi vangin siempu liente le thukham hil siete in a na lamdang bawlte mu-in, 
naupangte in biehinnpi sungah, “David’ Tapa tungah Hosanna,” ci-in a kikona a 
zah uh ciengin a lung uh thah a, 

16ama kungah, “Tamte in bang thu gen ci na za ei mah?” a ci uhi. Jesu in amate 
kungah, “Za ma ing; note in, ‘Naungehte le nawitep nausente’ kam panin 

nangma ang phatna dingun na bawlpieh zo ta hi,’ ci-a kigiel khu na sim ngai sih 
uh amah?” a ci hi. 

17Amate nuasie-in tua khuopi panin Bethany khuo ah ama pei a, tuanah a gieh 
hi. 

Jesu in Theikung Samsie 

18Zingmawngin khuopi lamah a kilekia ciengin ama a gil a kiel hi. 

19Lam gei-ah theikung khat a mu ziehin a va pei taleh a nate simlo bangma a mu 
sih hi. Tua ciengin ama in tua theikung kungah, “Ga ngai nawn poma sin!” a ci 
leh tua theikung thakhatin a gawta pai hi. 

20Nuazuite in tua khu a mu uh ciengin lamdang a sa vua, “Bangci banga theikung 
tuaci gawta pailien adiei?” a ci uhi. 

21Jesu in amate kungah, “Ke’n a tahtah a kang ci-in, note in um la loin upna na 
nei po uleh, tam theikung tunga kibawlte na bawl thei khop sih ding vua, tami 
muolte tung nangawn ah, ‘Kikhin inlen tuipi lilai sena’n kinei in,’ ci locin zong 
na ci bangun a pieng ding hi. 

22Note in upna tawh na nget popo uh na nga ding uhi,” a ci hi. 

Jesu’ Thuneina Kidong 

(Mrk 11:27-33; Luk 20:1-8) 

23Biehinnpi sungah ama lutin thu a hil laitahin, ama kungah siempu liente le 
upate pei-in, “Bang thuneina tawh tamte na bawl a, tam thuneina koi ang pieh 
ahei?” a ci uhi. 

24Jesu in amate kungah, “Ke’n zong khat kang dong ding hi; note in nei dawn 
thei uleh ke’n zong bang thuneina tawh tam nate ka bawl ahei, ci thu kang gen 
ding hi. 

25John’ baptize-na pen vantung pana ang pei amah, ahi sihle mihing tung pana 
ang kipan ahei?”ci-in a dong hi. Amate zong khatlekhat a kisel vua, “Vantung 
pan hi,’ ci lei lah, ‘Tua ahile bang dinga ama na muon lo uh ahei?’ ei ci ding hi. 

26Ahi vangin, ‘Mihing kung pan hi,’ ci zel lei lah mi zosie in John pen kamsang 
khata a ngaisut uh ahi ziehin mipite i giing vanuh uhi,” a kici uhi. 

27Tuaci’n amate in Jesu kungah, “Ka thei sih uhi,” a ci uhi. Tuale ama in a kung 
vuah, “Ke’n zong tamte bang thuneina tawh ka bawl ahei ci kang gen tuon sih 
ding hi,” a ci hi. 

Tapa Nite Thugentena 

28“Note in bang na ci ngaisut vuoi? Mi khat in tapa ni nei hi; a tazaw pa kungah 
pei a, ‘Ka ta aw, tuni-in lengga lei-ah kuonin na va sem ta’n,’ a ci hi. 

29Ama in, ‘Kuon sih vang,’ ci napi a lungsim kikhelin a kuon hi. 

30A nauzaw pa kungah a pa pei-in tua ma bangin a va ci ta leh ama in, ‘Pa aw, va 
kuon ta vang,’ ci napi a kuon sih hi. 

31Tua nite koi zaw a pa’ deina bangin gamta ahei?” a ci hi. Amate in, “A tazaw 
pa in,” a ci uhi. Jesu in amate kungah, “Ke’n a tahtah a kang ci-in, Pasien’ 
manggam sungah note sangin siehdongte le numei pahtatte a lut masazaw ding 
uhi. 

32Azieh pen note kungah dihna lampi tawh John ang pei napi ama na um sih 
vua, ahi vangin siehdongte le numei pahtatte in ama a um uhi; tua na mu zaw 
cieng nangawnun na lungsim uh na khel sih vua, zong na um sih uhi. 

A Gilo Losappa Thugentena 

(Mrk 12:1-12; Luk 20:9-19) 

33“Thugentena dang khat na ngai un. Lengga lei a bawl lo neipa khat om a, ama 
in a kimvelah dai kai-in a sungah lengga cil nading dum to-in tausang khat daw 
hi. Tua ciengin losapte kawmsahin gam dangah a zin hi. 

34Anlah hun a tun ciengin ama nga ding za teng khon dingin losapte kungah a 
silate a sawl hi. 

35Ahi vangin losapte in a silate na manin khat na sat gawp vua, khat na thatin, 
khat suong tawh na seplia uhi. 

36Ama in a sawl masahte sanga a tamzaw sila dangte sawl leuleu a, amate in a 
masate ma bangin na bawl veve uhi. 

37A tawpna ah, ‘Ka tapa na zatah buong sam va uh,’ ci-in amate kungah a tapa a 
sawl hi. 

38Ahi vangin losapte in a tapa a mu ciengun, ‘Tam pa gamhluo ding pa ahi hi; 
hing pei un, ama that vai-in a gamh luo ding teng la vai,’ a kici uhi. 

39Tuaci’n ama manin lengga lei panin notmangin that uhi. 

40Lengga lei nei pa a pei ciengin tua losapte bang a law ta diei?” a ci hi. 

41Amate in ama kungah, “Ama in tua migilote si genthei-in sisah ding a, anlah 
hun cienga ama’ nga ding za a pie ding midang losapte tungah a lengga lei a 
kawmsah ding hi,” a ci hi. 

42Jesu in amate kungah, “Lai Siengtho sungah: ‘Innlamte in a nilmang suong khu 
innkiu suongpi a suoh ta hi; tam pen ahileh TOPA’ bawl ahi a, eite’ mit mu-in 
lamdang hi,’ a kici na sim ngai sih uh amah? 

43Tua ahi ziehin ke’n kang ci-in, note kung panin Pasien’ manggam kiladawh 
ding a, a manggam gate a gasah thei minam tungah kipie ding hi. 

44Tami suong tunga a kie poma guoicim ding a, a tungah tami suong kie-in a 
denkhah popo a tepaal ding hi,” a ci hi. 

45Siempu liente le Pharisee-te in a thugentena a zah ciengun amate a genna ahi 
lam a thei uhi. 

46Amate in ama mat a sawm vua, ahi vangin mipite in ama kamsang khata a 
ngaisut ziehun mipite a giing zel uhi. 

Matthew 22 

Mopawi Thugentena 

(Luk 14:15-24) 

1Jesu in thugentena tawh amate tungah thu genkia a: 

2“Vantung gam pen a tapa dinga mopawi bawl kumpipa tawh kigente thei hi. 

3Ama in mopawi ankuong im dinga a kicielsate hlan dingin a silate a sawl 
vangin amate a pei sih uhi. 

4Ama in sila dangte sawl leuleu a, ‘A kicielsate kungah tam bangin gen un: En 
un, ka nitah an min zo hi, ka bawngtangte le ka bawng thau tuituohte kigo zo a, 
na vannuoi a baisa-in om zo ta hi; mopawi an ne dingin hing pei ta un,’ ci-in a 
gensah hi. 

5Ahi vangin amate in thudon loin pawlkhat in lo kuonsanin, adang pawlkhat in 
a nasepna vuah a peisan vua, 

6a omlai teng in ama’ silate manin bawlsie-in na that uhi. 

7Kumpipa zong lungthahin a galkapte sawl a, tua mithatte susie-in a khuopite 
uh a haltum hi. 

8Tua ciengin ama in a silate kungah, ‘Mopawi a baisa-in om a, a kicielte an ne 
dingin a kilawm nawn sih uhi. 

9Tua ahi ziehin lamlienpi ah pei unlen mopawi an ne dingin na mu popo va ciel 
ta un,’ a ci hi. 

10Silate zong lampite ah pei-in a mu zosie uh, hoi tale hoi tasih le a kaikhawm 
uhi; tuaci’n mopawi bawlna inn sungah pawisim mi a dim hi. 

11“Ahi vangin mopawi simte van dingin kumpipa a lut ciengin khum tahah 
mopuon sil lo pasal khat mu kha a, 

12ama kungah, ‘Lawm aw, mopuon sil lopi-in tam sungah ang bangci lut na hei?’ 
a ci leh ama pa in a gen ding a thei ta sih hi. 

13Tua ciengin kumpipa in a nasemte kungah, ‘A khut a keng hen unlen, kaana le 
hagawina mun ahi pulam khuomiel lahah paimang ta un,’ a ci hi. 

14Azieh pen mi tampi a kihlat vangin mi tawmkhat beh kiteel hi,” a ci hi. 

Sieh Piehna Thudawhna 

(Mrk 12:13-17; Luk 20:19-26) 

15Tua ciengin Pharisee-te pei-in a thugenna tawh ama a mawmat thei nadingun 
thang a sie sawm uhi. 

16Tuaci’n amate in ama kungah nuazuite le Herod mite a sawl vua, “Sie aw, nang 
na thutah a, thuman bangin koima zatah nei loin Pasien’ lampi na hil lam ka thei 
uhi; azieh pen nang in mi mai-et tuom na nei sih hi. 

17Tua ahile kumpipa tunga sieh pieh ding kilawm amah, kilawm lo ahei, ci thu 
na ngaisutna ei gen in,” a ci uhi. 

18Ahi mawh vangin Jesu in a lungsim gitlona uh thei ahi ziehin, “No mihoi 
kipangte aw, bang dinga nei ze-et uh ahei? 

19Sieh dinga kipie sumtang ei lah vawi uh,” a ci hi. Tuale amate in a kungah 
denarius khat a peipi uhi. 

20Tua ciengin amate kungah, “Tami koi’ lim le koi’ min ahiei,” a ci hi. 

21Amate in kumpipa’ lim le min ahi hi,” ci-in a dawng uhi. Tuale amate kungah, 
“Kumpipa’ nate kumpipa tungah na pie unlen, Pasien’ nate Pasien tungah na pie 
un,” a ci hi. 

22Tami thu a zah ciengun amate in lamdang a sa vua, ama nuasie-in a peisan 
uhi. 

Thawkiana Tungtang Thudawhna 

(Mrk 12:18-27; Luk 20:27-40) 

23Khum ni ma-in ama kungah thawkiana om lo hi, a ci Sadducee-te pei-in 
thudawhna khat a dong vua, 

24“Siepa aw, Moses in, ‘Mi khat ta nei loin a si leh, a sanggampa in tua 
meigongnu kinunpi-in a sanggam pa adingin ta hinpieh ding hi,’ ci hi. 

25Tu-in ko lahah sanggam pasal sagi om hi; a ta pen pa in zi nei napi ta nei loin 
si a, a zi pen a sanggampa in a ensah hi. 

26Tua ma bangin a ni na, a thumna-a kipanin a sagina dongin ta nei loin a si uhi. 

27A tawpna ah tua numei zong a si hi. 

28Tua ahile amate in a unpi-un tua nu kinunpi kim uh ahi ziehin thawkia hun 
ciengin a koi pen’ zi ahi ta diei?” a ci uhi. 

29Jesus in amate dawng a, “Note in Lai Siengtho thu ahi a, Pasien’ vanglietna ahi 
zongin thei lo na hi ziehun na ngaisun khiel uhi. 

30Azieh pen thawkia hun ciengin vantung mite ma bangin kipi kitenna om lo 
ding hi. 

31Tuale misite thawkiana tawh kisai-in note kunga a gen thute na sim ngai sih 
uh amah? 

32‘Keima in Abraham’ Pasien, Isaac’ Pasien, le Jacob’ Pasien ka hi hi,’ a ci hi. Ama 
a site’ Pasien ahi sih a, a hingte’ Pasien hi zaw hi,” a ci hi. 

33Mipite in tami thu a zah ciengun ama’ thuhilna ziehin lamdang a sa uhi. 

Thupieh Lienpen 

(Mrk 12:28-34; Luk 10:25-28) 

34Ama in Sadducee-te gen ding thei loin a sipsah lam Pharisee-te in a zah 
ciengun a kikaikhawm vua, 

35amate lah panin thukhamsie khat in ama a ze-etna-in thu khat a dong hi. 

36Siepa aw, thukham sungah bang thupieh lienpen ahei?” a ci hi. 

37“Ama in tua pa kungah, ‘Na TOPA Pasien na lungtang zosie, na hinna zosie, le 
na lungsim zosie tawh na it ding hi,’ a ci hi. 

38Tami pen a masapen le a lienpen thupieh a hi hi. 

39A nina zong a masa tawh kibang hi: ‘Nangma na ki-it bangin na vengte na it 
ding hi,’ ci ahi hi. 

40Thukham zosie le kamsangte’ thuhil zosie tami thupieh nite tunga kikhai ahi 
hi,” a ci hi. 

David’ Tapa Tungtang Thudotna 

(Mrk 12:35-37; Luk 20:41-44) 

41Pharisee-te a kikhop laitahun Jesu in amate kungah tami thu dong hi: 

42Messiah bang na ci ngaisut vuoi? Ama koi’ tapa ahiei?” a ci hi. Amate in a 
kungah, “David’ tapa ahi hi,” a ci uhi. 

43Ama in a kung vuah, “Tua ahile bangci bangin David in Hlagau sawlna tawh 
thugenin ama TOPA ci-in, 

44‘TOPA in keima’ TOPA tungah thu gen a: “Na galte na keng nei-ah ka koi 
masangsie-in ka zietlamah na to in,” ci hi,’ ci thei ding ahei? 

45Tua bangin David in ama pen TOPA ci ahile bangci bangin ama a tapa hi thei 
ding ahei?” a ci hi. 

46Koima in dawng thei lo a, khum ni-a kipanin koima in ama bangma a dong 
ngam nawn sih uhi. 

Matthew 23 

Jesu in Thukham Hil Siete le Pharisee-te Mawsah 

(Mrk 12:38-40; Luk 11:37-54; 20:45-47) 

1Tua ciengin Jesu in mipite le a nuazuite kungah, 

2“Moses’ topha tungah thukham hil siete le Pharisee-te a to uhi. 

3Tua ahi ziehin amau’ ang hil zosie zui-in sem un; ahi vangin a thuhil uh bangin 
gamta lo uh ahi ziehin amau’ gamtat bangin gamta sih un. 

4Amate in puoh zawh lo ding vangihte guongin midangte’ liengko ah a pat uhi; 
ahi vangin amate in lah tuate khin nadingin a khutme nangawn uh a piasah 
nuom sih uhi. 

5Amate in a sepna zosie uh mite’ musiet dingin a sem sese uhi; azieh pen a 
thukham puohna uh ipte a golpipi-in bawlin a puonmongtep uzong a sau 
theithei-in a bawl uhi. 

6Pawi bawlna ah uliente’ tona ding munah a to nuom se vua, kikhopna inn 
sungah zong tona nuompen tungah a to nuom phadeu uhi. 

7Tuale vanzuana munah zatahna tawh kihopi-in, mite in siepa a ci ding a dei 
uhi. 

8Note na hi ule sie kici dingte na hi sih uhi, azieh pen note in sie khat na nei vua, 
na unpi-un sangnaupangte na hi uhi. 

9Vantungah Pa khat beh nei na hi ziehun leitungah koima pa ci sih un. 

10Note in Messiah ahi sie khat nei na ahi ziehun koima in siete kicisah sih un. 

11Note lahah a lienpen pa in note’ nasem ahi ding hi. 

12Amau le amau a kitawisangte kiniemkhieh ding a, amau le amau a 
kiniemkhiehte kitawisang ding hi. 

13“Ahi vangin no thukham hil siete le mihoi kipangte in gimna na thuoh ding 
uhi! Azieh pen note in vantung gam sungah mite a lut thei lo nadingin kot na 
khah vua, noma lah lut tuon loin adang a lut nuomte lah na khahtan vanuh uhi. 

14No thukham hil siete, Pharisee-te, le mihoi kipangte in gimna na thuoh ding 
uhi! Azieh pen note in meigongte’ inn na valtum vua, a kilimlawm dingin thu na 
sau nget giap uhi. Tua ahi ziehin note in mawsahna a golzaw na thuoh ding uhi. 

15No thukham hil siete, Pharisee-te, le mihoi kipangte in gimna na thuoh ding 
uhi! Azieh pen note in mi a kikhel khat lenlon na nga nadingun tuipi le leitung 
kantanin na zin kawikawi vua, na ngasa uh mi kikhel thate lah note sangin a 
zani-in hell khuh tapa dingin na bawl zel uhi. 

16“Munsiengtho tawh a kiciem poma bangma a sawng sih a, hizongle 
munsiengtho sunga om kham tawh a kiciemte poma a kiciemna a sawng uhi,” a 
ci no mittaw lampuite in gimna na thuoh ding uhi! 

17No mittawte le mimawte aw! Tua kham a thupizaw amah, ahi sihle tua kham 
a siengthosah munsiengtho thupizaw ahei? 

18Note in, ‘Maitam tawh a kiciem poma a sawng sih a, hizongle maitam tunga 
silpieh tawh a kiciem poma a kiciemna a sawng hi,’ na ci uhi. 

19Na mit uh taw sam e izaw! Azieh pen silpieh a thupizaw amah, ahi sihle tua 
silpieh a siengthosah maitam thupizaw ahei? 

20Tuaci’n maitam tawh kiciem poma maitam le a tunga om na zosie tawh zong 
a kiciem ahi hi; 

21tuale munsiengtho tawh a kiciem poma zong tua munsiengtho le a sunga a 
tengpa tawh a kiciem ahi hi; 

22tuale vantung tawh a kiciem poma Pasien’ kumpi topha le tua tunga a to mipa 
tawh zong a kiciem ahi hi. 

23No thukham hil siete, Pharisee-te, le mihoi kipangte in gimna na thuoh ding 
uhi! Azieh pen note in masala, lengmusel, le cummin sing namtuite sawm-ah-
khat na pie phuat vua, thukham sunga a thupizaw ahi: thutang, khuotuona, le 
upnate lah na don vanuh sih uhi. Adangte nelsie tuom loin tamte na bawl zawh 
ding uh ahi hi. 

24No mittaw lampuite aw! Note in thovai seda kinei-in tui na hli vua, hizongle 
kala-oh na pumval vanuh uhi! 

25“No thukham hil siete, Pharisee-te, le mihoi kipangte in gimna na thuoh ding 
uhi! Azieh pen hai le kuongte a pulam na nawtsieng zemzom vua, hizongle a 
sung lamah zawthaw bawlna le huoihamna tawh kidim hi. 

26No mittaw Pharisee-te aw! A pulam zong a siengtho a suo thei nadingin tua 
hai a sunglam nawtsieng masa un. 

27No thukham hil siete, Pharisee-te, le mihoi kipangte in gimna na thuoh ding 
uhi! Azieh pen note na hi ule a pulamah etlawm napi, a sungah misi gute le a 
kidahhuoi namcin tawh a kidim hankhuh kizutngo tawh na kibang uhi. 

28Tuaci’n note zong midangte mai-ah na pudaang lam uh midihte na sun 
hiauhuau vua, hizongle na sungtawng lam uh pen a kineitawmna le gitlonate 
tawh kidim hi. 

29No thukham hil siete, Pharisee-te, le mihoi kipangte in gimna na thuoh ding 
uhi! Azieh pen note in kamsangte’ hante na lampieh vua, mi midihte’ phawna 
dinga kibawl muolsuongte na zem uhi. 

30Tuale note in, ‘I pu i pate khan lai-in eite a om hi leih, kamsangte’ sisan a suo 
amate lahah kihal talawm sam sih vai,’ na ci uhi. 

31Tam bangin kamsangte a that mite’ suonlehlah na hina uh noma le noma teci 
pang na hi uhi. 

32Tua ahi ziehin na pu na pate uh’ gamtatna za na phah nadingun zomto vet un. 

33No gulte, muoltan suonte aw! Note in hell khuh tun nading thukhenna bang 
na ci pel thei ding uh ahei? 

34Tua ahi ziehin note kungah kamsangte, mipilte, le thukham hil siete kang sawl 
hi. Note in kimkhat thatin singlamte tungah khailia-in, kimkhatte na kikhopna 
uh inn sungah satin khuo khat pan khuo khatah na del kawikawi ding vua, 

35tuaci’n note tungah midih Abel’ sisan a kipanin munsiengtho sung le maitam 
kikala na tha uh, Barachiah’ tapa Zechariah’ sisan dongin, leitunga a kibuo 
midihte’ sisan teng zosie ang tung ding hi. 

36Keima in a tahtah a kang ci-in, tami khangte tungah tam teng zosie ang tung 
ding hi. 

Jerusalem ading Kaana 

(Luk 13:34-35) 

37“Jerusalem, Jerusalem, kamsangte thatin na kunga ang kisawl kamsangte 
suong tawh a seplia khuopi! Aapi in a note a hla nei-ah a huoi bangin na tate 
sawtveipi ka huoi nuom a, nang na nuom sih hi! 

38En in, na innpi uh a hawmin kitaisan ta hi. 

39Azieh pen ke’n kang ci-in, ‘TOPA’ min tawh ang pei mipa in thupha nga taheh,’ 
na ci masangsie kei nei mukia sih ding hi,’ ci hi,” a ci hi. 

Matthew 24 

Biehinnpi Siet ding Kimagen 

(Mrk 13:1-2; Luk 21:5-6) 

1Biehinnpi panin Jesu a peikhiet laitahin tua biehinnpi’ innte ensah dingin ama 
kungah a nuazuite a pei uhi. 

2Tua ciengin amate kungah, “Tam teng zosie mu hi lo uh na mah? A tahtah a 
kang ci-in, tam sunga suongte khat tungah adang khat a kiciengin kinuasie lo 
ding hi; a unpi-in kicimzansah ding hi,” a ci hi. 

Hun Tawp Ni ding Limte 

(Mrk 13:3-13; Luk 21:7-19) 

3Olive Muol tungah Jesu a to laitahin a nuazuite in a a tuom hopi vua, “Tami 
thute bang cih ciengin hing pieng ding a, nang peikia nading hun le hun tawp 
nading limte bang hi ding ahei, ei gen in,” a ci uhi. 

4Jesu in amate kungah, “Koima in na kipuikhiel sah lo nadingun kidawm un. 

5Azieh pen mi tampi in, ‘Keima Messiah ka hi hi!’ ci-in keima’ min suongin ang 
pei ding vua, tuale amate in mitampi a puikhiel ding uhi. 

6Note in gal kidonate le galdona thuthangte na za ding uhi; tamte ang pieng ding 
ma hi a, ahi vangin a tawpna ding hi nai lo ahi ziehin patau sih un. 

7Azieh pen minam khat le minam khat, gam khat le gam khat ang kido ding a, 
mun tuomtuomte ah kielpite tungin zil ang ling ding hi. 

8Tam teng zosie pen gimna kipatna ahi na bo hi. 

Bawlsietna Kimagen 

9“Tua ciengin amate in bawlsiet ding le tha dingin note ang pie ding vua, tuale 
keima’ min ziehin minam zosie in ang muda ding uhi. 

10Tua ciengin mi tampite a pua ding vua, amate khatlekhat kilebawlin 
khatlekhat kimuda ding uhi. 

11Kamsang zuou tampitah ang khangin mi tampi lam a khielsah ding uhi. 

12Gitlona pung ding ahi ziehin mi tampite’ ki-itna kiem ding hi. 

13Ahi vangin a tawp donga a thuohzo pa kihundam ding hi. 

14Minam zosie tungah teci ahi dingin leitung buppi-ah tami manggam 
lungdamna thu kiphuongzah ding hi; tua zaw ciengin tawpna ang tung ding hi. 

A Susie thei a Kidahhuoina 

(Mrk 13:14-23; Luk 21:20-24) 

15“Tuaci’n kamsang Daniel in a gen bangin a siengtho mun sungah a susie thei 
kidahhuoina ang din na mu uh ciengin (laisimte in thei ta uheh), 

16tua ciengin Judea gama omte muolte tungah tai uheh; 

17innkhum tunga omte inn sunga van la dingin kumsuh sih heh; 

18lo lai-a om mipa zong a puon la dingin peikia sih heh. 

19Khum ni ciengin numei gaite le nausen neite mi hamsie ahi uhi! 

20Na galtai ding hun uh pen phalbi le sabbath ni ahi lo nadingin thu ngen un. 

21Azieh pen leitung piencil a kipanin tuni cieng dong a pieng ngai nai lo, nidang 
cienga zong a pieng ngai nawn lo ding gimna lienpi tua hun ciengin ang pieng 
ding hi. 

22Tua nite a kitomsah sih leh koima a suohta sih ding hi; ahi vangin a teelsate 
adingin tua nite kitomsah ding hi. 

23Tua ciengin mi khatpo in na kung vuah, ‘En un! Tanah Messiah om! ahi sihle, 
‘Ama khunah om! ang ci uleh um sih un. 

24Bangzieh ahei cile messiah zuoute le kamsang zuoute ang pieng ding a, ahi 
thei leh a tatsate nangawn lampielsah dingin lim le na lamdang lienpite ang 
bawl ding uhi. 

25Ciemte in, kang gen masah ahi hi. 

26Tuaci’n amate in na kung vuah, ‘En un! Gamlahah a om hi,’ ang ci uleh va pei 
ta sih un. Amate in, ‘En un! Innkhan sungah ama om hi,’ ang ci uleh zong tahsang 
sih un. 

27Bangzieh ahei cile tunphe in nisuona panin nitumna dong a tansah bangin, 
Mihing Tapa ang pei ding zong tua bang ma hi ding hi. 

28Siluong opna popo-ah langtate a kikhawm ding uhi. 

Mihing Tapa ang Peina 

(Mrk 13:24-27; Luk 21:25-28) 

29“Tua gimna nite zaw ciengin thakhatthu-in ni kimielsah ding a, hlapi zong 
tang nawn lo ding hi; van panin aasite kiesuh ding a, vana om vanglietnate 
kiling ding hi. 

30Tua ciengin vantungah Mihing Tapa’ lim ang kilang ding hi; tua ciengin leitung 
minam zosie kap ding a, amate in vanglietna le minthanna lienpi tawh vana 
meiilumte tungah tuonga ang pei Mihing Tapa a mu ding uhi. 

31Ama in a gin ngaih mama pengkul mutna tawh a vantung mite ang sawl ding 
a, van mong khat pan mong khat dong, lei kiu li panin a teelsa mite a kaikhawm 
ding hi. 

Theikung Thuhilna 

(Mrk 13:28-31; Luk 21:29-33) 

32“Theikung panin thusinna nei un: Theikung a bate hing mengin a na ang dawn 
ciengin khuokhal hun nai ta hi, ci-in na thei uhi. 

33Tua ma bangin tam thute zosie na mu ciengun kotbieng dongin ama ang nai 
ta hi, ci-in thei ta un. 

34A tahtah a kang ci-in, tam thute zosie ang tun sieng masangin tam khang mite 
a si sih ding uhi. 

35Van le lei maimang ding a, hizongle ka thute maimang lo ding hi. 

Pilvanna tawh Ngah ding a Kisapna 

(Mrk 13:32-37; Luk 17:26-30, 34-36) 

36“Ahi vangin a ni le a hun koima in thei lo hi, vantunga om vantung mite in ahi 
a, Tapa in ahi zongin thei lo a, Pa khat beh in thei hi. 

37Bang ding ahei cile Mihing Tapa ang peikia ding hun pen Noah hun lai ma 
tawh kibang ding hi. 

38Azieh pen tuizin a tun masanga kipan tembaw sungah Noah a lut dongin mite 
in an ne tui dawnin numei pasal kipi kitengin a om vua, 

39tuale tuizin tungin a unpi-un a lahmang hun dongin bangma thei loin a op ma 
bangun, Mihing Tapa ang pei ciengin zong tua bang ma hi ding hi. 

40Tua ciengin lo lai-a om mi ni; khat kila-in khat kinuasie ding hi. 

41An neh suton numei ni; khat kila-in khat kinuasie ding hi. 

42Tua ahi ziehin na TOPA uh ang pei ni ding thei lo na hi ziehun kigalging un. 

43Ahi vangin tam thu thei un: Inn neipa in zan lai-in guta pa pei ding hun 
theikhol leh na kigalging ding a, a inn lusah lo ding hi. 

44Tua ahi ziehin na upmaw lo laitahun Mihing Tapa ang pei ding ahi ziehin note 
zong a kigingsa-in om un. 

A Muonhuoi le a Muonhuoi lo Sila 

(Luk 12:41-48) 

45“Tua ahile a pupa in ama’ innkuon sunga vaihawm ding le a hunhuna nasem 
dangte nga ding za ciet an pie dinga a koi a muonhuoi le a pil silapa koi ahei? 

46A pupa ang tun ciengin tua bangin nasemin a om sila a mu pa pen mi hampha 
ahi hi. 

47A tahtah a kang ci-in, a pupa in ama’ neisa zosie tungah a vaihawm dingin tua 
pa a koi ding hi. 

48Ahi vangin tua sila gilopa in a lungsim sungah, ‘Ka pupa hing kiheh lel va,’ ci-
in, 

49a seppi silate satgawp hinlen, zukhamte tawh an ne zu dawnin na om leh, 

50a upmaw lo kal le a thei lo kalin tua silapa’ pupa ang tung ding hi. 

51Ama in tua silapa semnenin mihoi kipangte tawh kaana le hagawina munah a 
koiton ding hi. 

Matthew 25 

Mopawi Sim Ngahnu Sawmte 

1“Tua ciengin vantung gam pen zinei pa dawn dingin meivah keng a, a kuonkhie 
mopawi sim ngahnu sawmte tawh kibang hi. 

2Amate lahah mi nga maw-in mi nga pil hi. 

3Tua a mawte in a meivah uh keng napi meitui a keng sih uhi. 

4A pilte in ahileh meitui kithalsa thawlte a keng uhi. 

5Zinei pa a kiheh ziehin a unpi-un lusu-in a kimu uhi. 

6Ahi vangin zankim ciengin, ‘En un! Zinei pa tanah hing tung ta! Ama dawn 
dingin hing pei un,’ ci-in kitangko hi. 

7Tua ciengin mopawi sim ngahnu sawmte tho-in a meivah uh a puo ciet uhi. 

8A mawte in a pilte kungah, ‘Ka meivah uh a mit ding hi ta, na meitui uh 
themkhat ei hawm un,’ ci uhi. 

9Ahi vangin a pilte in, ‘Hi thei sih! No ading le ko ading kicing sih va; pei unlen 
meitui zuate kungah noma ading lei zaw un,’ ci-in a dawng uhi. 

10Amate in meitui a lei laitahun zinei pa tungin a kigingsa teng tawh mopawi ah 
a lut ton uhi; tuale kot a kikha pai hi. 

11Tua zaw ciengin adang mopawi sim ngahnute zong tungin, ‘TOPA, TOPA aw, 
kot ei hon in,’ a ci uhi. 

12Ahi vangin ama in, ‘A tahtaha kang ci-in, note kang thei kha sih hi,’ a ci hi. 

13Tua ahi ziehin a ni a nai thei lo na hi ziehun ngah lenlon un. 

Talent Thugentena 

(Luk 19:11-27) 

14“Tami pen a nasemte hlanin a neisa teng amate a ap zaw ciengin khuol zin mi 
khat tawh kibang hi. 

15Amau’ siemna tawh kizui-in khat tungah talent nga, adang khat tungah ni, 
adang khat tungah khat ci bangin a pie ciet hi. Tua ciengin ama a peikhie hi. 

16Talent nga a nga pa pei-in tua teng tawh sum bawl a, adang talent nga a mu 
be hi. 

17Tua ma bangin talent ni a nga pa in talent ni ma a mube hi. 

18Ahi vangin talent khat a nga pa pei-in leisung to-in a pu’ sum a phuol hi. 

19Hun sawtpi zaw ciengin silate’ pu pei-in amate tawh sum sazien laibu a en hi. 

20Tua ciengin talent nga a nga pa in a mube talent nga tawi-in a mai-ah pei a, 
‘Pu aw, kei tungah talent nga nei ap hi; en in, talent nga ka na mube hi,’ a ci hi. 

21A pu in ama kungah, ‘Hoi sep cie, a hoi le a muonhuoi silapa; sil themno khat 
tungah na muonhuoi hi, a tampi tungah zong vaihawmin kang koi ding hi; na 
pu tawh nuomsa ton in,’ a ci hi. 

22Talent ni a nga pa zong a mai-ah pei-in, ‘Pu aw, kei tungah talent ni nei ap hi; 
en in, talent ni ka na mube hi,’ a ci hi. 

23A pu in ama kungah, ‘Hoi sep cie, a hoi le a muonhuoi silapa; sil themno khat 
tungah na muonhuoi hi, a tampi tungah zong vaihawmin kang koi ding hi; na 
pu tawh nuomsa ton in,’ a ci hi. 

24Tua ciengin talent khat a nga pa a mai-ah pei-in, ‘Pu aw, nang mi genha pi khat 
na hi hi, na vaw lona munah khaici na at a, na the lona munah a ga na khop lam 
ka thei hi; 

25tuaci’n kei ka zau a, tuale pei-in lei sungah ka talent ka phuol hi. Tanah nang-
a’ teng ma a om hi,’ a ci hi. 

26Ahi vangin a pu in, ‘Nang migilo mi thada silapa! Ka vaw lona munah atin ka 
the lona munah ka khop lam na thei amah? 

27Sumkholna ah ka sumte na koi lacin hoi ngel ding hiven, tua hile kang kilekia 
ciengin ka sum a met tawh ka nga theikia ding hi. 

28Tua ahile ama kung panin tua talent la unlen, talent sawm nei mipa pie un. 

29Bangzieh ahei cile a nei poma kipiehbe ding a, amate in tampi neibe ding uhi; 
ahi vangin bangma a nei lote kung panin a neisun nangawn uh kilahpieh ding 
hi. 

30Kaana le hagawina mun a pulam khuomiel lahah bangma-a kimang lo tami 
silapa pai dawh ta un,’ a ci hi. 

Minamte Thukhenna 

31“Mihing Tapa in ama’ minthanna silin vantung mite zosie tawh ang pei ciengin 
a minthanna kumpi topha tungah ang to ding hi. 

32Ama mai-ah minam zosie kikhawm ding a, tuucing pa in tuu le keel a tuom 
khen ma bangin ama in mite a tuomin khen ding hi. 

33Ama in tuute a zietlamah koi-in, keelte a veilamah koi ding hi. 

34Tua ciengin kumpipa in a zietlam a omte kungah, ‘Ka pa in thupha a piehsa 
mite aw, hing pei unlen, leitung kisiemcil a kipanin note dinga a kibawlsa gam 
luo un; 

35bangzieh ahei cile ka gilkiel laitahin ka neh ding an nei pie vua, ka dangta 
laitahin ka dawn ding tui nei pie uhi. Khuolmi ka hi laitahin zin nei do vua, 

36sil ding puon ka nei lo laitahin puon nei pie uhi. Ka cinat laitahin nei kem vua, 
thong sunga ka op laitahin nei ve uhi,’ a ci ding hi. 

37Tua ciengin midihte in, ‘TOPA aw, bang cihin na gilkiel hing mu-in an kang pie 
vua, bang cihin na dangta hing mu-in tui kang pie ngai uh ahei? 

38Bang cihin khuolmi na hi lam hing mu-in zin kang do vua, bang cihin na puon 
nei lo lam hing mu-in puon hing pie ka hi uh ahei? 

39Bang cihin na cinat hing mu-in kang kem ta vua, bang cihin na thongkieh lam 
hing mu-in kang ve ta uh ahei,’ ci ding uhi. 

40Kumpipa in amate kungah, ‘A tahtaha kang ci-in, tami ka innkuonpite lahah a 
neupen khat tunga na bawlte uh kei tunga a bawl na hi uhi,’ a ci hi. 

41Tua ciengin ama in a veilam a omte kungah, ‘No samsiet mite aw, 
dawimangpa le a vantung mite dinga kibawlsa tawntung meikuong sungah pei 
ta un; 

42azieh pen ka gilkiel laitahin an nei pie sih vua, ka dangta laitahin tui nei pie 
sih uhi. 

43Khuolmi ka hi laitahin zin nei do sih vua, puon ka nei lo laitahin puon nei pie 
sih uhi. Ka cinat laitahin nei kem sih vua, ka thong kieh laitahin nei ve sih uhi,’ 
a ci ding hi. 

44Tua ciengin amate in zong, ‘TOPA aw, bang cihin gilkielin na dangta a, zin 
tungin puon nei loin na op lam le, cina-in thong sunga na op lam hing mu-in 
hing kem lo uh ka hei?’ ci-in a dawng ding uhi. 

45Tua ciengin ama in, ‘A tahtaha kang ci-in, tam mite a neupen khat tunga na 
bawlte uh kei tunga a bawl na hi uhi,’ ci-in amate a dawng hi. 

46Amate kumtawn gawtna munah a pei ding vua, midihte ahile kumtawn hinna 
sungah a lut ding uhi,” a ci hi. 

Matthew 26 

Jesu Tha ding Kisawm 

(Mrk 14:1-2; Luk 22:1-2; Jhn 11:45-57) 

1Jesu in tami thu teng zosie a gen zaw ciengin a nuazuite kungah, 

2“Tuzaw ni ni ciengin Peisan Pawi ang tung ding a, singlamte tungah khailia 
dingin Mihing Tapa kipie ding hi, ci na thei uhi,” a ci hi. 

3Tua ciengin Caiaphas a kici siempu lienpen pa’ innpi ah siempu lien pa le mipi 
upate a kikhawm vua, 

4tuale amate in Jesu guh matin tha ding a kikum uhi. 

5Ahi vangin amate in, “Mipite lahah buoina ang om kha thei ding ahi ziehin pawi 
sungin bawl sih vai,” a kici uhi. 

Bethany Khuo-ah Sathau Kinu 

(Mrk 14:3-9; Jhn 12:1-8) 

6Bethany khuo-a miphah Simon inn ah Jesu a op laitahin 

7a manpha mama alabaster sathau namtui thawl khat tawi-in numei khat ama 
kungah pei a, sabuoi tungah a to laitahin tua sathau namtui a lu tungah a 
sungsuh hi. 

8Ahi vangin nuazuite in a mu ciengun a lung uh thah a, “Bang dinga tam sathau 
a hici mawh zah adiei? 

9Azieh pen tami sathau kizua leh sum tampi tah kikhawng ding a, tua sum teng 
mizawngte hawmpieh zaw velei” a ci uhi. 

10Ahi vangin Jesu in tami thu thei ahi ziehin amate kungah, “Bang dinga tami 
numei nu na suhbuoi uh ahei? Ama nu in kei tungah sil hoi khat sem zo hi. 

11Azieh pen note tawh mizawngte ang om zing ding ahi a, ahi vangin note tawh 
kei kang om zing sih ding hi. 

12Ka pum tunga tami sathau ei buohna pen ka kivui cienga a bawldan ding a 
mazil ahi hi. 

13A tahtah a kang ci-in, leitung buppi-ah tami lungdamna thu a kigenna muncin 
tengah tami nu phawna-in a silbawlte kigengen ding hi,” a ci hi. 

Jesu Leheh ding Judah Thukim 

(Mrk 14:10-11; Luk 22:3-6) 

14Tua ciengin siempu liente kungah sawm le nite lahah khat ahi Judah Iscariot 
a kici mipa pei a, 

15“Ke’n ama hing lebawlin no kungah hing pie leng bang nei pie ding vuoi?” a ci 
hi. Amate in dangka sawmthum ama a pie uhi. 

16Khum hun a kipanin ama a lebawl thei nadingin hun lemtang sui a kipan pai 
hi. 

Nuazuite tawh Peisan Pawi An Ne 

(Mrk 14:12-21; Luk 22:7-14, 21-23; Jhn 13:21-30) 

17Tolsawlo Anlum Pawi ni masa pen ni-in Jesu kungah nuazuite a pei vua, 
“Peisan Pawi ankuong lui nading hei sungah nang bawlpieh uleng na nuom ei?” 
a ci uhi. 

18Ama in, “Khuopi sunga mi khat kungah pei unlen ama kungah, ‘Siepa in ka 
hun hing nai ta, na inn ah ka nuazuite tawh Peisan Pawi kang bawl ding hi, ci 
hi,’ va ci ta un,” a ci hi. 

19Tuaci’n Jesu’ gen bangin nuazuite a gamta vua, Peisan Pawi an ding a siem 
uhi. 

20Nitah ciengin ama in sawm le nite tawh ankuong a imton hi; 

21tuale an a neh laitahun ama in, “A tahtah a kang ci-in, note lahah khat in kei ei 
leheh ding hi,” a ci hi. 

22Tuale amate a da mama vua, ama kungah a banbanin, “TOPA, kei hi sam sih 
vang izaw?” a ci ciet uhi. 

23Ama in, “Keima tawh kuong sunga a khut tawh a sawhpa in ei leheh ding hi. 

24Ama tungtang thu a kigielsa ma bangin Mihing Tapa pen a pei ding ma hi a, 
hizongle Mihing Tapa a leheh pa in gimna a thuoh ding hi! Tua mipa ang pieng 
vet lo hi leh ama adingin hoizaw ding hi,” a ci hi. 

25Ama a leheh Judah in, “Siepa kei ka hi amah?” a ci hi. Ama in, “Na ci bang ahi 
hi,” ci-in a dawng hi. 

TOPA’ Vumkhawl Pienna 

(Mrk 14:22-26; Luk 22:15-20; 1Cor 11:23-26) 

26Amate in an a neh laitahun Jesu in khomun lum khat la-in phalsuo-in lungdam 
a ko zaw ciengin nuazuite pie a, “La unlen ne un; tam pen ka pumpi ahi hi,” a ci 
hi. 

27Tua ciengin ama in hai zong la-in lungdam a ko zaw ciengin amate pie a, “Na 
unpi-un dawn un; 

28azieh pen tami in mi tampi’ mawna a kimaisah nadinga a kibuokhie 
thuciemna tawh kisai ka sisan ahi hi. 

29Ke’n kang ci-in, ka Pa’ gam sungah note tawh lenggazu tha ka dawn masangin 
tam lenggazu ka dawn ngai nawn sih ding hi,” a ci hi. 

30Amate in phatna la a sah zaw uh ciengin Olive Muol tungah a pei uhi. 

Peter’ Niel ding Kimagen 

(Mrk 14:27-31; Luk 22:31-34; Jhn 13:36-38) 

31Tua ciengin Jesu in amate kungah, “Note in tu zanin keima ziehin na unpi-un 
nei taisan ding uhi. Azieh pen, ‘Tuucingpa ka satlia ding a, tuuhonte a 
kithethang ding hi,’ ci-in kigiel hi. 

32Ahi vangin ei kithawsah zaw ciengin no masangah Galilee gam ka na pei ding 
hi,” a ci hi. 

33Peter in ama kungah, “Nangma ziehin mi zosie taimang sieng nanle ke’n nang 
kang taisan ngai vawt sih ding hi,” a ci hi. 

34Jesu in ama kungah, “A tahtah a kang ci-in, tu zan mama aah a khuon 
masangin thumvei tah nei niel ding hi,” a ci hi. 

35Peter in ama kungah, “Nangma tawh siton nading hinanle nang kang niel sih 
ding hi,” a ci hi. Nuazui zosiete in zong tua ma bangin a ci uhi. 

Gethsemane ah Jesu in Thungen 

(Mrk 14:32-42; Luk 22:39-46) 

36Tua ciengin Jesu a nuazuite tawh Gethsemane a kici munah a pei hi; tuale ama 
in a nuazuite kungah, “Khunah pei-in thu ka nget kalin tanah na to un,” a ci hi. 

37Ama in Peter le Zebedee’ tapa ni zawpi a, da le lungkham hun ding a kipan hi. 

38Tua ciengin ama in a kung vuah, “Si nading za dong nangawnin ka lung a kham 
hi; tanah na om unlen ei na ngah un,” a ci hi. 

39Tuale bakhat pei lai-in tuolah kiphengpha a, “Ka Pa aw, a pien thei ding leh 
tami hai tawh ei kipelsah ta’n; ahi vangin kei deina bang hi sih hinlen nangma’ 
deina bang hizaw heh,” a ci hi. 

40Tua ciengin a nuazuite kungah a pei leh amate kimu-a om a mu hi; tuale ama 
in Peter kungah, “Nai khat sung nangawn ei ngah zo lo na hi uh amah? 

41Gimna hun sungah na lut lo nadingun ngahin thungen un; lungsim a lawp 
vangin tahsa thanem hi,” a ci hi. 

42A niveina va peikia-in thu ngen a, “Ka Pa aw, tami hai kei dawn lo-a phamaw 
ahi vawt leh lah nangma’ deina bang hi taheh,” a ci hi. 

43Ama khatvei a peikia leh a mit uh hah zo nawn lo ahi ziehin amate a kimusa 
ma-in a mu leuleu hi. 

44Tuaci’n amate nuasie kia-in a nget ngai teng ma a thumveina a ngen hi. 

45Tua ciengin nuazuite kungah ama pei-in a kung vuah, “Kimu-in a khawl hit 
hiet lai na hi uh amah? En un, Mihing Tapa kilehehin mawnei mite’ khut sungah 
a kipieh ding hun ang nai ta hi. 

46Tho un, pei vai. En un, kei ei leheh ding pa ang nai ta hi,” a ci hi. 

Jesu Kilehehna le Kimatna 

(Mrk 14:43-50; Luk 22:47-53; Jhn 18:1-11) 

47Ama in thu a gen kim laitahin sawm le nite sung panin Judas a tung hi; siempu 
liente le mipi upate’ sawl ahi namsau le phohbul a tawi mihonpi tawh ama 
zawhton hi. 

48Tuale a leheh pa in amate kungah lim khat pie a, “Kang nap ding pa khu tua 
pa ahi hi; ama man pai un,” a ci hi. 

49Thakhatin Jesu kungah pei a, “Na dam ei, Siepa!” ci-in ama a nam hi. 

50Jesu in ama kungah, “Lawm aw, tana na sep ding teng sem meng in,” a ci hi. 
Tua ciengin amate pei-in Jesu tungah a khut utawh tu-in a man uhi. 

51Jesu tawh a omton mite lahah khat in thakhatin a khut tawh a namsau zamin 
dawh a, siempu lien pa’ silapa a sat leh a bil a bansan hi. 

52Tua ciengin Jesu in ama kungah, “Na namsau a pai-ah sietkia in; azieh pen 
namsau tawite namsau ma tawh si ding hi. 

53Ka pa kungah a ngen thei lo nei sa uh amah? A ngen hi leng keima kungah 
vantung mite legion sawm le ni val, thakhatin ang sawl zieu ding ahi hi. 

54Tua bang hi mawh leh Lai Siengtho in tu-a banga a pien nading a gen pen 
bangci tangtun thei ta ding ahei?” a ci hi. 

55Khum hunin Jesu in mipite kungah, “Guta bulu khat mat banga kei ei man 
dinga namsau le phohbul tawh hing kuon na hi uh amah? Nisimin biehinnpi 
sungah to-in thu ka hil laitahin lah nei man zel sih uhi. 

56Hinanle kamsangte’ Lai Siengtho a tangtun nadinga tam bang teng zosie ang 
pieng ahi hi,” a ci hi. Tua ciengin nuazuite zosie in ama nuasie-in a taimang uhi. 

Siempu Lien Pa Mai-ah Jesu 

(Mrk 14:53-65; Luk 22:54-55, 63-71; Jhn 18:12-14, 19-24) 

57Jesu a mante in thukham hil siete le upate kikhopna inn, siempu lien pa 
Caiaphas kungah a peipi uhi. 

58Peter in siempu lien pa’ inntuol dong a gamla seng lo panin ama a zui hi; ama 
in a thu tawpna a thei nadingin a sungah lutin a cingte tawh a toton hi. 

59Siempu liente le vaihawmte in Jesu a tha thei nadingun ama langkhatah zuou 
teci a sui vua, 

60zuou teci tampi tah a mai-ah a pei vangun amate in a mawna a mu sih uhi. A 
tawpna ah mi ni a mai-ah a pei vua, 

61“Tam mipa in, ‘Pasien’ biehinnpi ka susie zo ding a, ni thum sungin ka lamkia 
ding hi,’ ci hi,” a ci uhi. 

62Siempu lien pa dingin, “Dawn nading na nei sih amah” Na lang khatah a 
tecipanna uh bang teng ahei?” a ci hi. 

63Ahi vangin Jesu ham loin a om hi. Tua ciengin siempu lien pa in ama kungah, 
“A hingzing Pasien’ mai-ah kang ciemsah hi, Pasien Tapa Messiah na mah, ei 
gen in” a ci hi. 

64Jesu in tua pa kungah, “Na cisa ma bang ahi hi. Ahi vangin ke’n kang ci-in, Tu-
a kipanin vanglietna zietlamah Mihing Tapa to-in, vana meiilum tung tuongin 
ang pei na mu ding uhi,” a ci hi. 

65Tua ciengin siempu lien pa in a puonsilte balkehin, “Pasien tungah a hamkhiel 
ta hi! Teci dang a kisam nawn amah? En un, tu-in a hamkhielna na za zo uhi. 

66Na thukhenna uh bang ahiei?” a ci hi. Amate in, “A si dingin kilawm hi,” a ci 
uhi. 

67Tua ciengin amate in a maitang cil phi-in a vuo uhi; tuale kimkhatte in a 
phebeh vua, 

68“Nang Messiah aw, ei gen vawi, nang ang vuo koi ahiei?” a ci uhi. 

Peter in Jesu a Nielna 

(Mrk 14:66-72; Luk 22:56-62; Jhn 18:15-18, 25-27) 

69Tua laitahin inntuol ah Peter a na to hi. Numei nasem khat ama kungah pei a, 
“Nang zong Galilee mi Jesu tawh kipawl ngel vete aw,” a ci hi. 

70Ahi vangin ama in, “Na thugen theikha vawt sing,” ci-in amate zosie mai-ah 
kilepin a niel hi. 

71Innhlap lam zuonin a pusuo ciengin adang numei nasem khat ma in mu a, a 
gei-a dingte kungah, “Tam pa Nazareth mi Jesu tawh kipawl ngai ngel ve aw,” a 
ci hi. 

72Ama in, “Tua pa thei ngai vawt sing!” ci-in kitomlaw-in a nielkia hi. 

73Tua zaw a sawt loin a gei-a dingte pei-in Peter kungah, “Nang zong amate 
lahah khat hi lenlon teh, na awsuo-in zong ang kithei ngengngong khu,” a ci uhi. 

74Tua ciengin ama le ama kisamsie-in, “Tua pa thei kha kilkel sing!” ci-in a 
kitomlaw hi. 

75Tua ciengin Peter in, “Aa a khuon masangin thumvei nei niel ding hi,” ci-a Jesu 
thugen a phawhkia hi. Tuale ama pusuohin nahpi tahin a kap hi. 

Matthew 27 

Pilat Mai-ah Jesu Kipuoh 

(Mrk 15:1; Luk 23:1-2; Jhn 18:28-32) 

1Zingmawng ciengin siempu liente zosie le mipi upate pei-in Jesu thalup thei 
nading thu a kikum uhi. 

2Amate in lep-ia sa-in a zawpi vua, gam uhpa Pilat khut sungah a ap uhi. 

Juda Ama le Ama Kithat 

(Sawl 1:18-19) 

3Ama a leheh pa Judas in Jesu a kimawsah a thei ciengin kisiakia-in siempute le 
upate kungah dangka sawmthum a piekia hi. 

4Ama in, “Maw nei lo sisan ka lebawl ziehin ka khiel zo hi,” a ci hi. Ahi vangin 
amate in, “Tuami ko tawh bang kisai ahei? Na law theithei kilaw ta’n,” a ci uhi. 

5Ama in a sum teng biehinnpi sungah sepsuhin a peisan hi; tuale ama pei-in 
ama le ama a gui-awh hi. 

6Ahi vangin siempu liente in tua dangkate a la vua, “Tamte sisan man ahi ziehin 
biehinn sumkholna-a koi dingin kilawm lo hi,” a ci uhi. 

7Amate a kikup zaw ciengun tua sum teng gamdang mite vui nadingin 
beelkheng pa’ lo a lei uhi. 

8Tua ahi ziehin tua mun pen tuni dongin Sisan Leitang kici hi. 

9Tua ciengin kamsang Jeremiah tungtawnin, “Israel mite pawlkhat in ama’ man 
dinga a sesa uh tua dangka sawmthum a la vua, 

10TOPA in kei ei thupieh bangin beelkheng pa’ lo lei nadingin a pie uhi,” ci-a 
kigensa thu a tangtung hi. 

Pilat in Jesu Thu Dong 

(Mrk 15:2-5; Luk 23:3-5; Jhn 18:33-38) 

11Tu-in gam uhpa mai-ah Jesu a ding hi; tuale gam uhpa in, “Nang Juda kumpi 
na hi amah?” ci-in a dong hi. Jesu in, “Na ci bangin ka hi hi,” a ci hi. 

12Ahi vangin siempu liente le upate in a mawmat uh ciengin ama in dawng lo 
hi. 

13Tua ciengin Pilat in ama kungah, “Amate in nang lang khatah ang mawmatna 
uh tampite za lo na hi amah?” a ci hi. 

14Ahi vangin ama in a kimawsahna khat beh nangawn zong a dawnkia lo ziehin 
gam uhpa in lamdang sa mama hi. 

Barabbas ahi sihle Jesu 

(Mrk 15:6-15; Luk 23:13-25; Jhn 18:39–19:16) 

15Tua hun lai-in pawi a kibawl ciengin gam uhpa in mihonpite’ dei thongkie mi 
khat popo a hla zel ngaina ahi hi. 

16Khum hunin amate in Jesu Barabbas a kici a gilo-a minthang thongkie khat a 
nei uhi. 

17Tuaci’n a kikhop zaw ciengun Pilat in amate kungah, “Jesu Barabbas le 
Messiah kici Jesu koizaw ka hla ding na dei vuoi? 

18Bangzieh ahei cile amate in hazatna tawh ama tungah a ap uh ahi lamtah a 
thei hi. 

19Thukhenna topha tungah a to laitahin a zinu in ama kungah kam vaihlah a, 
“Tuzan ka mangah ama ziehin nahpi tahin gimna thuoh ka hi ziehin mawna nei 
lo tua mipa bangma na law sin,” a ci hi. 

20Barabbas hla-in Jesu tha dinga a nget nadingun siempu liente le upate in 
mihonpite a zawl uhi. 

21Gam uhpa in amate kungah, “Koi zaw ka hla ding na dei vuoi?” ci-in a dongkia 
hi. Tuale amate in, “Barabbas” a ci uhi. 

22Pilat in amate kungah, “Tua ahile Messiah a kici Jesu bang ka law diei?” a ci hi. 
Amate in a unpi-un, “Singlamte tungah khailumsah in,” a ci uhi. 

23Tua ciengin ama in, “Bang ziehin lah, ama in bang sietna bawl ahei?” ci-in a 
dong hi. Hinanle amate in, “Singlamte tung ah ama khailumsah in!” ci-in a awng 
semsem uhi. 

Jesu Khailup Dingin Pilat in Pie 

24Tuaci’n Pilat in bangma a law thei ta sih a, buoina kipatna hizaw bep va ci a 
thei ciengin, ama in tui themkhat la-in mipite mai-ah a khut silsieng a, “Tam 
mipa’ sisan tungah ka sieng hi; na law theithei kilaw ta un,” a ci hi. 

25Tua ciengin mipi zosie in, “Ama’ sisan kote tung le ka suonlehlahte uh tungah 
tu taheh!” ci-in a dawng uhi. 

26Tuaci’n ama in amate adingin Barabbas a hlakhie hi; Jesu ahile a sat zaw 
ciengin singlamte tunga khailup dingin a pie hi. 

Galkapte in Jesu Zako 

(Mrk 15:16-20; Jhn 19:2-3) 

27Tua ciengin gam uhpa’ galkapte phuolpi ah Jesu a peipi vua, a kimvelah galkap 
honpi zosie a kikhawmsah hi. 

28Amate in a puonsilte hawhkhiet piehin ama tungah puontuol dupsan khat a 
silsah vua, 

29tuale amate in ling tawh kibawl kumpi lukhu khat phanin ama’ lu tungah a 
khusah uhi. Amate in a zietlamah pumpeng khat tawisahin a mai-ah a khupdin 
vua, “Judah Kumpipa aw, na khan sawt taheh!” ci-in a zako uhi. 

30Ama a cilphit vua, tuale a pumpeng la-in a lutang a sat uhi. 

31Ama a zako zaw ciengun a puontuol hawhkhieh piehin a puonte ma a 
silsahkia uhi. Tua ciengin amate in khailup dingin ama a zawpi uhi. 

Jesu Kikhaina 

(Mrk 15:21-32; Luk 23:26-43; Jhn 19:17-27) 

32Amate a pei laitahun Simon kici Cyrene pana mi khat tawh a kituoh kha uhi; 
amate in ama’ singlamte puo dingin tua pa a pausawl uhi. 

33Tuale Golgotha (Lugu Mun a ci nopna) kici munah a tun ciengun amate in a 
dawn dingin 

34tuikha kihal lenggazu a pie uhi; hizongle ama in ciem a, a dawn nuom sih hi. 

35Singlamte tungah Jesu a khailia zaw ciengun amate in aisanna tawh a puonte 
a hawm uhi. 

36Tua ciengin khumnah amate to-in ama a en uhi. 

37Amate in Jesu’ lu tung son tahah, “Tam pa pen Judah Kumpipa Jesu ahi hi,” ci-
a kigiel mawmatna lai a suong uhi. 

38Tua ciengin ama tawh misuomte ni, khat a zietlamah, khat a veilamah kikhai 
hi. 

39Tua mun a nawhkha mite in a lu uh vihin, 

40“Biehinnpi susie-in ni thum sunga a lamkia ding pa aw, nang le nang 
kihunkhie vawi! Pasien’ tapa na hi leh singlamte tung panin hing kumsuh in,” 
ci-in a elho uhi. 

41Tua ma bangin siempu liente in zong thukham hil siete le upate tawh ama a 
zako vua, 

42“Ama in midangte hunkhie thei napi ama le ama lah a kihunkhie thei vanuh 
sih hi; ama Israel-te’ Kumpipa ahi hi; tu-in a singlamte tung panin hing kumsuh 
leh i um pan ding uhi. 

43Ama in Pasien muong hi; tu-in Pasien in pha a sah leh ama hunkhie taheh; 
azieh pen ama in, “Kei Pasien’ tapa ka hi hi,’ ci hi,” a ci uhi. 

44Ama tawh a kikhaiton misuomte in zong tua bang ma-in a tawh uhi. 

Jesu’ Sina 

(Mrk 15:33-41; Luk 23:44-49; Jhn 19:28-30) 

45Sunkim a kipanin nitah nai thum dongin tua gam sung zosie-ah mutzin a tung 
hi. 

46Nai thum hun pawlin Jesu in, “Eli, Eli, lema sabachthani?” ci-in nahpi tahin 
kiko a, tua pen ka Pasien, ka Pasien, bang zieha nei nuasie ahei?” a cina ahi hi. 

47A gei-a ding pawlkhat in a zah ciengun amate in, “Tam mipa in Elijah hlan hi,” 
a ci uhi. 

48Amate lahah khat tai pai a, tui hupna khat la-in lenggazu thua sungah die a, 
cieng dawnah koi-in a dawn dingin a pie hi. 

49Ahi vangin adangte in, “Ngah phot un, ama a hunkhie dingin Elijah ang pei ei 
mah en tadi vai,” a ci uhi. 

50Tua ciengin Jesu nahpi tahin kikokia-in a naahu tawpin a si hi. 

51Tua hun laitahin biehinnpi kidatna puonkhai a tung panin a nei dongin phalni 
kisuo hi. Zil zong lingin suongtumpite a pawhkeh hi. 

52Hankhuhte kihong a, a sisa mi siengthote’ luonghawm kithosah hi. 

53Ama a thawkia zo ciengin hankhuh panin amate a pusuoh vua, khuopi 
siengtho sungah lutin mi tampite tungah a kihil uhi. 

54Jesu a cing galkapmangpa le a ompite in zil kiling le tua thupiengte a mu 
ciengun a zausi vua, “Tampa, Pasien’ tapa lah ahi tahpi mawh in!” a ci uhi. 

55Khum munah gamlapi pana a gal et numei tampitah a om uhi. 

56Tuate lahah Mary Magdalene, James le Joseph’ nu Mary, le Zebedee’ tapa tegel’ 
nu zong a om hi. 

Jesu’ Kivuina 

(Mrk 15:42-47; Luk 23:50-56; Jhn 19:38-42) 

57Nitah ciengin Arimathea khuo panin Jesu’ nuazui zong ahi Joseph a kici 
mihaupa khat, 

58Pilat kungah pei-in Jesu’ luong ngen hi; tua ciengin Pilat in zong ama tunga 
pieh dingin thu a pie hi. 

59Tuaci’n a luong la-in dielpuon siengtho khat tawh a tun zaw ciengin, 

60suong a tawkuohsa ama’ hantha sungah a siel hi. 

61Mary Magdala le adang Mary zong hankhuh maingatin a to uhi. 

Hankhuh Cingte 

62A zing cieng, Kiginni zaw ciengin Pilat mai-ah siempu liente le Pharisee-te a 
kikhawm vua, 

63“Siepa aw, tua mi solpa in a hin lai-in, ‘Ni thum zaw ciengin ka thokia ding hi,’ 
a ci thu ka ciemte lai uhi. 

64Tua ahi ziehin ni thum a cin masangsie han hoi taha a kicin nadingin thu pie 
in; tua bang ahi sihle a nuazuite na pei-in a luonghawm na gu-in mipite kungah, 
“Ama sina pan tho zo ta hi,’ ci-in gen thei kha mawh ding uhi. Tua hileh a mi sol 
masahna uh pen a misol nukhia uh sangin ang siehuoizaw lai kha ding hi,” a ci 
uhi. 

65Pilat in amate kungah, “A cing ding galkap na nei uhi; pei unlen, na hi thei za-
un a muonhuoi thei pen dingin bawl un,” a ci hi. 

66Tuaci’n amate pei-in hankhuh sinna suong seal tumin a ciemte zaw ciengun a 
cing ding galkapte koi-in muonhuoi tahin hankhuh a bawl uhi. 

Matthew 28 

Jesu’ Thawkiana 

(Mrk 16:1-8; Luk 24:1-12; Jhn 20:1-10) 

1Sabbath ni zaw, nipi kal khat sunga ni masa pen ni, phalvah hunin Mary 
Magdalene le adang Mary-te han vil dingin a pei uhi. 

2Tuale thakhatthu-in zil nahpi-in a kiling hi; bangzieh ahei cile vantung 
panin TOPA’ vantungmi khat kumsuh a, hankhuh suongpi liamang dawhin a 
tungah a to hi. 

3Ama’ mel pen tunphe tawh kibang a, a puonte vua bangin a ngo hi. 

4Han cingte in ama a giin ziehun citunin a sibup uhi. 

5Ahi vangin tua vantungmi in numeite kungah, “Zau sih un; singlamte tunga 
kikhai Jesu a sui na hi lam uh ka thei hi. 

6Tam tahah ama om nawn lo hi; azieh pen a gensa bangin ama tho zo hi. Hing 
pei unlen ama a kisielna mun hing en un. 

7Tua ciengin mallang tahin pei unlen a nuazuite kungah, ‘Misite lah panin ama 
thokia zo a, Galilee gama na masang vuah a pei tahpi ding hi; tua munah ama na 
mu ding uhi,’ ci-in va gen ta un. Note dinga kang thupuoh tami ahi hi,” a ci hi. 

8Tuaci’n amate in zau le thanuom kawmin thakhatin han nuasie-in a nuazuite 
kungah a gen dingin a tai pai uhi. 

9Jesu in thakhatin amate na lamdot a, “Na dam vuoi mah!”a ci hi. Tuale amate a 
kungah a pei vua, a keng kawipomin a bie uhi. 

10Tua ciengin Jesu in amate kungah, “Zau sih un; pei unlen Galilee-a haw dingin 
ka sanggamte kungah va gen ta un; amate in khum munah kei ei mu ding uhi,” 
a ci hi. 

Hancingte Thupuoh 

11Amate a pei laitahin khuopi sungah hancingte pawlkhat a pei vua, siempu 
liente kungah a thupieng zosie a gen uhi. 

12Siempu liente le upate a kisuhtuo zaw uh ciengin, galkapte sum tampi pieh 
dingin gelna khat a nei vua, 

13“Amate kungah, ‘Zanlai ka kimut laitahun a nuazuite hing pei-in a luong a 
gudap ta uhi,’ ci-in gen un. 

14Gam uhpa in tam thu a za khah tah leh zong ama ka lungkimsah ding vua, no 
kang buoisah sih ding uhi,” a ci uhi. 

15Tuaci’n amate in a sumte a sang vua, tuale a kisawl bangin amate a gamta uhi. 
Tami tangthu pen Judah mite lahah tuni dongin kigen lai hi. 

Nuazuite Sawlkhietna 

16Tua ciengin nuazui sawm le khatte zong, Jesu in amate kunga a gensa bangin 
Galilee gam muol tungah a pei uhi. 

17Amate in ama a mu ciengun a bie uhi; ahi vangin pawlkhat a tahsang sih uhi. 

18Tuale Jesu pei-in amate kungah, “Vantung le leitunga thuneina zosie kei 
tungah ei kipie zo ta hi. 

19Tua ahi ziehin note pei-in minam zosie ka nuazui suohsah unlen, Pa, Tapa, le 
Hlagau Siengtho’ min tawh na baptize un. 

20Tua ciengin kang thupieh zosie a zui nadingun amate na hil un. Tuale hun 
tawp dongin keima in note kang ompi zing ding ahi lam phawh un,” a ci hi. 

Mark 

Mark 1 

Baptize-pa John Thugenna 

(Mat 3:1-12; Luk 3:1-20; Jhn 1:19-28) 

1Pasien Tapa Jesu Khris’ lungdamna thu a kipatna tam bang ahi hi. 

2Kamsang Isaiah Laibu sunga a kigiel bangin, “En in, na lampi a siel dingin na 
mai-ah ka kamtaipa ka sawl hi; 

3gamlahah mi khat tam bangin kiko hi: ‘TOPA pei nading lampi siel unlen, ama’ 
lampi na tangsah un,’ ci hi,” a ci hi. 

4Gamlahah baptize-pa John kihil a, mawna maisah nading kisiakiana tawh kisai 
baptize-na thu hil hi. 

5Judea gam buppi le Jerusalem-a mi zosie ama kungah pei-in a mawnate uh a 
pulah vua, tuaci’n Jordan gun sungah a ki-baptize uhi. 

6Tu-in John in kala-oh mul tawh a kigan puon sil a, a kawngah savun kawnggah 
gahin kauphe le khuoizu-in a kiva hi. 

7Ama in, “Ka nua-a ang pei ding pa pen kei sangin vanglien zawtham a, kunin a 
kedap khaute sut ding nangawnin ka kilawm sih hi. 

8Keima in tui tawh note kang baptize hi; hizongle ama in Hlagau Siengtho tawh 
note ang baptize ding hi,” a ci hi. 

Jesu a Ki-Baptizena 

(Mat 3:13-17; Luk 3:21-22; Jhn 1:29-34) 

9Khum hun lai-in Galilee gam Nazareth khuo panin Jesu pei-in John in Jordan 
gunah a baptize hi. 

10Tui sung panin a thawto laitahin vantung kiphalsuo a mu a, ama tungah vakhu 
bangin Hlagau Siengtho a kumsuh hi. 

11Vantung panin aw khat ging a, “Nang pen kang it mama ka Tapa na hi hi; nang 
tungah ka lungkim mama hi,” a ci hi. 

Jesu Kize-etna 

(Mat 4:1-11; Luk 4:1-13) 

12Tuale thakhatthu-in Hlagau Siengtho in ama senel gamah a sawl pai hi. 

13Senel gam sungah ni sawmli sung om a, Satan in ama a ze-et hi; tuale gamsate 
tawh omton a, vantung mite in ama kem hi. 

Galilee ah Nasep a Kipatna 

(Mat 4:12-17; Luk 4:14-15) 

14John a kimat zaw ciengin Galilee gamah Jesu pei-in Pasien lungdamna thutha 
tangko a, 

15tuale ama in, “A hun ang tung ta a, Pasien’ manggam ang nai ta hi; kisiakia 
unlen lungdamna thu tha um un,” a ci hi. 

Jesu in Nuazui Masate a Hlatna 

(Mat 4:18-22; Luk 5:1-11) 

16Galilee Tuipi dung zui-in Jesu a pei laitahin Simon le a naupa Andrew, tui 
sungah len a khu laitah uh a mu hi, azieh pen ama gel pen ngabengte ahi uhi. 

17Tuale Jesu in ama gel kungah, “Keima ei zui un, tua hile mi mante kang 
suohsah ding hi,” a ci hi. 

18Ama gel in zong thakhatin a len uh nuasie-in ama a zui pai uhi. 

19Bakhat a pei zaw ciengin ama in gunkuong sunga len phaw-a a om Zebedee’ 
tapa James le a sanggampa John a mu hi. 

20Ama in thakhatin ama gel hlan a, ama gel in zong a pa uh Zebedee le a thacielte 
uh gunkuong tawh nuasie-in ama a zui pai uhi. 

Hlabua Vei Mipa 

(Luk 4:31-37) 

21Capernaum khuo ah amate a pei uhi; tuale sabbath ni a tun ciengin kikhopna 
inn sungah ama lutin thu a hil hi. 

22Amate in ama’ thuhilna lamdang a sa uhi, azieh pen ama in thukham hil siete 
bang hi loin thuneipa khat bangin thu hil hi. 

23Tua laitahin a kikhopna inn vuah hlabua in a mat mi khat om a, 

24“Nazareth mi Jesu aw, nang le ko bang kisai i hei? Ko ei susie dinga ang pei na 
hi amah? Pasien’ Mi Siengtho na hi lam ka thei hi,” ci-in a kiko hi. 

25Ahi vangin Jesu in ama ngelawt a, “Ham sin, tampa sung panin pusuoh in,” a 
ci hi. 

26Tua hlabua in mipa kongkawsah a, a aw nei za tawh awngin ama sung panin 
a pusuoh hi. 

27Amate in a unpi-un lamdang a sa vua, “Tam thu bang hi poma ahei? Thuneina 
tawh a kigen thuhilna tha khat ahi hi! Ama in thu pie po leh hlabuate nangawn 
in mang na lai uhi,” ci-in khatlekhat a kidong uhi. 

28Thakhatthu-in Galilee gam kimvel zosie ah a minthanna a kizel pai hi. 

Simon’ Innah Jesu in Mi Tampi Damsah 

(Mat 8:14-15; Luk 4:38-41) 

29Amate in kikhopna inn a nuasie behun Simon le Andrew-te inn ah James le 
John tawh a lut uhi. 

30Simon’ sungnu cithuo-in lupmun tung ngahin om a, tuale ama kungah tua nu 
thu thakhatin a gen pai uhi. 

31Ama pei-in a khut tawh tua nu kai-in a phongto hi. Tua ciengin a cithuo natna 
dam a, zindo a kipan pai hi. 

32Khumi nitah, nitum zaw ciengin amate in cina zosie le dawivei zosie ama 
kungah a peipi uhi. 

33Tuale a khuozangpi-un kotkhah gei-ah a kikhawm uhi. 

34Ama in natna tuomtuom a vei cina tampite damsah a, dawi tampitah a 
notmang hi; dawite in a thei ziehin ama in a ham ding uh a phal sih hi. 

Galilee-ah Thugen dinga Khuolzinna 

(Luk 4:42-44) 

35Zingmawng khuova masangin gamdaina munah ama pei-in tuanah thu a ngen 
hi. 

36Simon le a guolte in ama a sui uhi. 

37Ama a mu ciengun amate in, “Mi zosie in ang sui uhi,” a ci uhi. 

38Ama in, “Tam khuoveng tengah pei vai, tuate lahah zong thu ka gen ding hi; 
azieh pen tami sem dinga ang pei ka hi hi,” a ci hi. 

39Galilee gam muncin tengah ama zinin a kikhopna uh innte sungah thu genin 
dawite a notmang hi. 

Jesu in Miphah Khat Damsah 

(Mat 8:1-4; Luk 5:12-16) 

40Miphah khat ama kungah pei-in khupdin a, “Nei damsah nop po leh nei 
damsah thei hi,” ci-in a thum hi. 

41Jesu in hepihuoisa-in a khut zahin tham a, ama kungah, “Kang damsah nuom 
hi. Dam pai in!” a ci hi. 

42Thakhatin a phahnatna in ama nuasie-in a dam pai hi. 

43Khautahin ama thu a hilkhol zaw ciengin thakhatin peisah pai a, 

44ama kungah, “Tami thu koima kungah gen malmal sin; ahi vangin pei-in 
siempu pa kungah va kilah ta’nlen amate tungah teci ahi dingin Moses thupieh 
bangin na damna ziehin biehna pie in,” a ci hi. 

45Hizongle ama pei-in a genthang kawikawi hi. Tua ahi ziehin khuopi sungah 
Jesu a langtangin lut thei ta loin khuo pulam gamlahah a om hi; hizongle ama 
kungah mun zosie panin mite pei veve hi. 

Mark 2 

Jesu in Phalsi Khat Damsah 

(Mat 9:2-8; Luk 5:17-26) 

1Ni bang za ahei zaw ciengin Capernaum khuo ah ama kilekia a, inn ah ama om 
hi, ci thu kiza hi. 

2Tuaci’n kotkhah mai nangawnah mun om nawn lo za dongin mi tampi a 
kikhawm uhi; tuale ama in zong amate kungah thu a hil hi. 

3Tua ciengin mi pawlkhat pei-in mihing li in phalsi khat zawngin ama kungah a 
peipi uhi. 

4Mi a tam sengin Jesu kung a tut zo lo ziehun amate in Jesu’ opna sontah 
innkhum a phelkhe uhi; tuale amate in a vang khat a vu zaw ciengun a lupna 
pheh tawh phalsi mipa a khiesuh uhi. 

5Jesu in amau’ upna a mu ciengin phalsi mipa kungah, “Ka tapa aw, na mawna 
teng ang kimaisah zo hi,” a ci hi. 

6Khum sunga a to thukham siete pawlkhat in a lungsim sung vuah, 

7“Bang dinga tam mipa hici ham mawh ahei? Pasien gensie ahi hi! Pasien khat 
beh longal koi in mawna maisah thei ahei?” ci-in a ngaisun uhi. 

8Jesu in amau’ ngaisutnate thakhatin thei pai ahi ziehin amate kungah, “Bang 
zieha na lungsim vua tam thute na ngaisut uh ahei? 

9Phalsi mipa kungah, ‘Na mawnate kimaisah zo hi,’ ci ding le, ‘Tho-in na lupna 
pheh puo inlen pei in,’ ci ding koi baizaw ahei? 

10Ahi vangin Mihing Tapa in leitungah mawnate maisah thei nading thu a nei 
lam note in na thei nadingun ama in phalsi mipa kungah, 

11“Na kungah kang gen hi, tho-in na lupna pheh la inlen na inn ah pei in,” a ci hi. 

12Ama tho-in thakhatin a pheh la a, amate zosie mai-ah a peikhie pai hi; tuaci’n 
amate zosie in lamdang a sa vua, Pasien phatin, “Tam bang dan poma i mu ngai 
nai vawt sih hi!” a ci uhi. 

Levi a Kihlatna 

(Mat 9:9-13; Luk 5:27-32) 

13Khatvei tuipi gei-ah Jesu peikia hi; ama kimvelah mihonpi a kikhawm vua, 
tuale amate thu hil hi. 

14Ama a pei kawikawi laitahin siehdonna zumah a to Alphaeus’ tapa Levi mu a, 
ama kungah, “Ei zui in,” a ci a, ama tho-in a zui pai hi. 

15Levi’ inn ah Jesu le a nuazuite nitah an ne-in a to laitahin siehdongte le 
mawneite tampitah zong ama tawh a toton uhi, azieh pen ama a zui mi tam 
mama hi. 

16Thukham hil Pharisee-te in mawneite le siehdongte a toton a mu uh ciengin 
amate in a nuazuite kungah, “Bang dinga siehdongte le mawneite tawh an a 
neh ton uh ahei?” a ci uhi. 

17Jesu in tami thu a zah ciengin amate kungah, “Cidamte in sievuon tulmaw loin 
cinate beh in tulmaw hi; midihte hlan dinga ang pei ka hi sih a, mawneite hlan 
dinga ang pei ka hizaw hi,” a ci hi. 

Antanna Thudawhna 

(Mat 9:14-17; Luk 5:33-39) 

18John’ nuazuite le Pharisee-te in an a tang uhi; tuale mite pei-in ama kungah, 
“John’ nuazuite le Pharisee-te in an tang napi bang dinga na nuazuite in an tang 
lo uh ahei?” a ci uhi. 

19Jesu in amate kungah, “Zineipa tawh a opton laitahun mopawi simte in an 
bangci tan thei ding uh ahei? Zineipa tawh a opton laisie-un amate in an a tang 
thei sih uhi. 

20Amate kung panin zineipa a kilahdawh hun ang tung ding a, khum ni ciengin 
amate in an a tang ding uhi. 

21“Koima in puonbeh tha tawh puonlui phaw ngai lo hi; a phaw zenzen leh a 
kiphawna puonbeh in puonlui kai-ehin a ehbe zaw ding hi. 

22Koima in savun um lui sungah lenggatui tha thal ngai lo hi; a thal khah mawh 
leh lenggazu in savun um phukehin lenggazu kibuo ding a, savun um zong kisie 
ding hi; savun um tha sungah lenggazu tha kithalzaw a, tuaci’n a ni-in kikembih 
thei hi,” a ci hi. 

Sabbath Thu Tangkona 

(Mat 12:1-8; Luk 6:1-5) 

23Sabbath ni khatin bulei nawhin ama pei a, tuale a peikawmun a nuazuite in 
buvui a zut uhi. 

24Pharisee-te in ama kungah, “En in, bang dinga amate in Sabbath ni-a bawl 
dinga kilawm lo nate bawl uh ahei?” a ci uhi. 

25Ama in amate kungah, “David in a pawlte tawh gilkielin neh ding a kisap 
laitahin bang bawl ahei ci thu na sim ngai sih uh amah? 

26Siempu lien pa Abiathar hun lai-in Pasien inn sungah ama lut a, siempute beh 
in a neh thei Ompina anlum ne-in a pawlte zong kimkhat a pie hi,” a ci hi. 

27Tua ciengin ama in a kung vuah, “Mihingte adinga Sabbath ni kibawl ahi a, 
sabbath ni dinga mihingte kibawl ahi sih hi,” a ci hi. 

28Tua ahi ziehin Mihing Tapa pen sabbath ni nangawn a uhpa ahi hi,” a ci hi. 

Mark 3 

Khut Langkhat Si Mipa 

(Mat 12:9-14; Luk 6:6-11) 

1Kikhopna inn sungah ama lutkia a, khum sungah a khut langkhat si mi khat na 
om hi. 

2Amate in ama a mawmat thei nadingun sabbath ni-in tua pa ang damsah poma 
ei mah, ci-in a buhdap uhi. 

3Tuale ama in a khut langkhat sipa kungah, “A mailamah hing pei in,” a ci hi. 

4Tua ciengin ama in amate kungah, “Sabbath ni-in a pha bawl ding le a sie bawl 
ding, mihing hinna hutdam ding le mi tha ding koi pen thukham tawh a kituoh 
ei?” a ci hi. Ahi vangin amate a sip dide uhi. 

5Ama in lungthah mai tawh amate a en kawikawi hi; a lungtang uh a khauh 
ziehin ama da mama a, tua mipa kungah, “Na khut zah vawi,” a ci hi. Ama in a 
khut a zah leh a khut a dam pai hi. 

6Pharisee-te pei-in ama a tha thei nadingun Herod pawlte tawh thakhatin a 
kikum pai uhi. 

Tuipi Gei-a Mihonpite 

(Mat 12:15-21) 

7A nuazuite tawh tuipi lamah Jesu a kihem dawh a, Galilee gam panin mihon 
tampite in ama a zui uhi; 

8ama’ nasepna zosie a zah ciengun Judea, Jerusalem, Idumea, Jordan galkhat, le 
Tyre le Sidon kima gamte panin mihon tampitah in ama kungah a pei uhi. 

9Mipite a tam seng ziehin a nawh gawp khah lo nadingin gunkuong khat a baisa-
a a koi nadingun ama in a nuazuite kungah a gen hi. 

10Ama in cina tampi damsah zo ahi ziehin natna nei zosie in ama a thamkhah 
thei nadingun ama lam a neh vapual uhi. 

11Hlagau buate in ama a mu popo ciengun a mai-ah khupbawhin, “Nang Pasien 
Tapa na hi hi!” ci-in a kiko uhi. 

12Ahi vangin ama koi ahei, ci mi a theisah lo nadingun khautahin amate thu a 
vaihlah hi. 

Jesu in Nuazui Sawm le Nite Teel 

(Mat 10:1-4; Luk 6:12-16) 

13Muoltungah ama kato a, ama in a dei teng a kungah hlanin, tuale amate in 
zong ama a zuon uhi. 

14Tuale ama in a sawltahpite ci-in a minvaw, mi sawm le nite teel a, amate pen 
a kithuopi ding, 

15le dawite hawlkhiet nading thuneina nei ding ahi uhi. 

16Tuaci’n ama in a teel mi sawm le nite: Simon (Peter ci-in a minvaw pa); 

17Zebedee’ tapa James le a naupa John (Vanging Tapate a cinopna Boanerges ci-
in a minvawte); 

18Andrew, Philip, Bartholomew, Matthew, Thomas, Alphaeus’ tapa James, 
Thaddaeus, Canaan mi Simon, 

19le ama a lehehpa Judas Iscariot-te ahi uhi. 

Jesu le Beelzebul 

(Mat 12:22-32; Luk 11:14-23; 12:10) 

Tua ciengin ama inn ah a pei hi; 

20tuale mihonpite a kikhawmkia vua, tuaci’n amate in an nangawn a ne thei ta 
sih uhi. 

21Mite in, “Ama a maw ahi ta hi,” ci thu a innkuonpite in a zah ciengun ama a 
kham dingin a pei uhi. 

22Jerusalem pana a peisuh thukham hil siete in, “Ama pen Beelzebul in a mat 
ahi a, dawite’ mangpa suonga dawite a deldawh hi bo,” a ci uhi. 

23Tuale ama kungah amate hlan a, ama in thugentena zangin thuhil a, “Bangci 
bangin Satan in Satan deldawh thei ding ahei? 

24Gam khat ama le ama kikhenthangin kido leh tua gam a kip zo sih ding hi. 

25Innkuon khat ama le ama kikhenthangin kido leh tua innkuon zong a kip zo 
sih ding hi. 

26Satan ama le ama kido-in kikhenthang leh kip zo lo ding a, a manthai hun a 
tung zo ahi ta hi. 

27Hinanle mi thahatpa lep-ia masa lopi-in koima in mi thahtapa’ inn sungah 
lutin a neisa teng a lahpieh thei sih ding hi; tua cieng behin a inn sung a bulu 
thei pan ding hi. 

28“A tahtah a kang ci-in, mite’ mawna le Pasien a gensietna popo uh kimaisah 
ding hi; 

29ahi vangin Hlagau Siengtho a gensie poma a mawna uh kimaisah zo lo ding a, 
kumtawnin maw nei ahi ding hi,” a ci hi. 

30Azieh pen amate in, “Ama hlabua nei ahi hi,” a ci uhi. 

Jesu’ Unau Tahtahte 

(Mat 12:46-50; Luk 8:19-21) 

31Tua ciengin a nu le a naute a tung uhi; amate inn pulamah dingin ama hlan 
ding mi a sawl uhi. 

32Ama kimvelah mihonpi a to uhi; tuale amate in ama kungah, “Nang ang hlan 
dingin na nu, na sanggam pasalte le na sanggam numeite a pulamah ding uhi,” 
a ci uhi. 

33Ama in, “Ka nu le ka sanggamte i ci koite ahiei?” ci-in a dawng hi. 

34Tuale ama kimvela a tote enin ama in, “Ka nu le ka sanggamte tanah a om uhi! 

35Ka pa’ deina banga a gamta mi poma ka sanggam pasal, ka sanggam numei le 
ka nu ahi uhi,” a ci hi. 

Mark 4 

Khaici Vawpa Thugentena 

(Mat 13:1-9; Luk 8:1-15) 

1Tuipi gei-ah thuhil dingin ama a kipankia hi. Ama’ kimkotah mihon tampi tahte 
kikhawm uh ahi ziehin gunkuong tungah ama kato-in tuanah to a, tua laitahin 
tuipi gei-ah mihonpite a om uhi. 

2Ama in amate kungah thugentena tampi tawh tam bangin a gen hi: 

3Ngai un! Khaici vawpa khat khaici vaw dingin a kuon hi. 

4Tuale ama in khaici a vaw ciengin kimkhat lam lai-ah kie a, vate lengin a netum 
uhi. 

5Khaici adangte ahile lei tam lona, suong tamna munah kie a, lei sa seng lo ahi 
ziehin thakhatthu-in po pai hi. 

6Tuale ni ang suoh a, nisa in a kaa gawp hi; zung thuh hla lo ahi ziehin a vulnang 
pai hi. 

7Adang khaicite lingkawm lahah kie a, tuale lingkungte hing khangin dep gawp 
ahi ziehin ga a ga zo sih hi. 

8Khaici dangte lei hoina munah kie-in a kungte po-in khanglien a, a za zakhat, a 
za sawmguh, a za sawmthumin a ga hi. 

9Ama in, “Zah nading bil nei poma in za taheh,” a ci hi. 

Thugentena’ Deina 

(Mat 13:10-17; Luk 8:9-10) 

10Ama tanga a op laitahin ama kimvela a omte le nuazui sawm le nite in tua a 
thugentenate a dong uhi. 

11Ama in a kung vuah, “Na tung vuah Pasien’ manggam thusimte theitheina ang 
kipieh vangin a pulama omte tungah na zosie thugentena tawh kigen hi. 

12Azieh pen, ‘Amate in enen napi a mu thei lo nading, ngaingai napi a tel thei lo 
nading, amate kihei-in a mawna uh a kimaisah lo nading,’ ahi hi,” a ci hi. 

13Tuale ama in amate kungah, “Tami thugentena na thei sih uh amah? Tua ahile 
thugentena zosie bang na ci thei ta ding uh ahei? 

14Khaici vawpa in thu a vaw hi. 

15Lamdunga kivawte tam bang mite ahi hi: Amate in a zah uh ciengin 
thakhathu-tin Satan pei-in amate sunga kivawsa tua thu a lahpieh hi. 

16Tuale suong tamna lei lahah a kivawte tam bang mite ahi hi: Amate in thu a 
zah behun lungdam tahin a sang pai uhi. 

17Ahi vangin amate zung hla loin bakhat sung beh hing zo a, tua thu ziehin 
lungkhamna le bawlsietna a thuoh uh ciengin a puakia pai uhi. 

18Adang ling lahah a kivawte pen tam bang mite ahi hi: 

19Leitung lunghimawnate le hau nopnate in tua thute depgawp ahi ziehin 
bangma ga a nei sih uhi. 

20Lei hoina munah a kivawte tam bang mite ahi hi: Amate in thu a zah ciengun 
pom pai-in a za zakhat, a za sawmguh, a za sawmthum a ga mite ahi hi,” a ci hi. 

Law Kikhu Meivah 

(Luk 8:16-18) 

21Ama in amate kungah, “Meivah a tunna-ah tung loin, lawkhu ding po ahi sihle 
lupna nei lah po a koi dinga ang kitawi amah? 

22Azieh pen pholah dingte simlo phuoldap ding bangma a om sih a, theisah 
dingte simlo bangma thusim zong a om sih hi. 

23Zah nading bil nei poma in za ta uheh!” a ci hi. 

24Ama in amate kungah, “Na thu zahte uh limtahin ngaisun un; na pieh za ma 
uh na ngakia ding vua, a tamzaw ang kipiehbe lai ding hi. 

25Bangzieh ahei cile a neite kipiehbe ding hi; bangma a nei lote tung panin a 
neisun nangawn uh kilahpieh ding hi,” a ci hi. 

A Khang Khaici Thugentena 

26Ama in, “Pasien’ manggam pen mi khat in lei lahah a the khaici tawh kibang 
hi. 

27Sun le zanin kimu zel tho zel a, tua a khaici po-in na khang a, ama in bangci 
khan ci thu a thei sih hi. 

28Leitang in ama thu-in ga a gasah a, a masa penin a kung, tua zaw ciengin a vui, 
tua zaw ciengin a vui sungah a tah a piengsah hi. 

29Ahi vangin bu a min ciengin anlah hun tung ta ahi ziehin ama in thakhatin a 
phieukawi tawh pei-in a at hi,” a ci hi. 

Ankam Tang Thugentena 

(Mat 13:31-32; Luk 13:18-19) 

30Ama in, “Pasien’ manggam pen bang tawh tekahin, bang thugentena zangin 
gen ding i hi ahei? 

31Tua pen ankam tang tawh kibang hi, lei lahah a kivaw laitahin leitunga om 
khaici lah panin a neupen ahi hi; 

32hizongle a kivaw ciengin ang khanglien a, ankung zosie lahah a golpen ang 
suoh hi, tuale a ba golpite ang zam a, vate in a hlim nei-ah bu a bawl uhi,” ci-in 
a gen leuleu hi. 

Thugentena a Zahna 

33Ama in tam bang thugentena tampi tah zangin amate thuhil a, a ngai zaw za 
cieng uh thu a gen hi. 

34Ama in thugentena lo tawh amate tungah thu gen lo a, hinanle a nuazuite 
kungah a tuomin thu zosie a hilcien hi. 

Jesu in Huipi Daisah 

(Mat 8:23-27; Luk 8:22-25) 

35Khumni nitah lam ciengin ama in amate kungah, “Tuipi kantanin galkhat 
lamah pei vai,” a ci hi. 

36Tuale amate in mihonpite nuasie-in ama’ na tuonnasa gunkuong tungah 
tuongtonin a peipi uhi. Ama tawh gunkuong dangte zong a om hi. 

37Huipi le guo kithuo nasie tahin lang a, tuihuol in gunkuong sat gawpin 
gunkuong sungah tui dimlet ta hi. 

38Ama ahile gunkuong nua lamah tangkham khamin a kimu hi; tuale amate in 
ama phongin, “Siepa aw, ka manthai ding uh khawh ei sa lo na mah?” a ci uhi. 

39Ama zong tho-in huipi kungah, “Lang nawn sin! ci-in hosie a, tuipi kungah, 
“Dai dide in!” a ci hi. Tua ciengin huilang khawlin a dai dide pai hi. 

40Ama in amate kungah, “Bang dinga zau na hi uh ahei? Upna na nei nai sih uh 
amah?” a ci hi. 

41Amate in lamdang sa-in khatlekhat a kiho vua, “Huipi le tuipite nangawn in a 
thu a mang valongin, tua ahile tampa koi ahi diei?” a kici uhi. 

Mark 5 

Jesu in Gerasene Khuomi Dawiveipa Damsah 

(Mat 8:28–9:1; Luk 8:26-39) 

1Amate, tuipi galkhat Gerasenes gam sungah a tung uhi. 

2Gun-kuong tung panin a kumsuh zaw behin hlabua veipa khat in ama na 
dawntuo hi. 

3Ama pen hankhuh lah po-a teng ahi a, koima in siakhau nangawn tawh hen zo 
lo hi; 

4azieh pen kengkol le siakhau tawh tamveipi kihen ngai zo a, ahi vangin ama in 
a kihenna siakhau bottanin a kengkol suguoi gawp a, koima in ama zo zo lo hi. 

5Sun le zanin hankhuhte lah le muoltung tengah vahin awng vapuoh den a, 
suongte po tawh ama le ama a kikuikeh hi. 

6Ama in a gamla panin Jesu a gal mu ciengin del phei-in a mai-ah a kun hi; 

7tuale ama in a aw nei za tawh, “Sangpen Pasien’ Tapa Jesu aw, kei bang ei law 
sawm na hei? Pasien’ min tawh kang thum hi, kei ei bawlsie sin,” ci-in awng hi. 

8Tam banga a cina pen ama in tuapa kungah, “Nang hlabua aw, ama kung panin 
hing pusuoh in!” a na ci zieh ahi hi. 

9Tua ciengin Jesu in ama kungah, “ Na min bang ahei? ci-in dong hi. Ama in, “Ka 
min Legion ahi hi; azieh pen a tampi ka hi uhi,” ci-in a dawng hi. 

10Tua gam panin amate a nawdawh lo nadingin ama kungah a thum vangut uhi. 

11Tua laitahin muolpangah vohhon tampi gamta-in a om uhi. 

12Tuale hlabua pa in ama kungah, “Vohte kungah ei sawl inlen a sungah ei 
lutsah in,” ci-in a thum uhi. 

13Tuaci’n ama in amate a peisah hi. Tuale hlabuate pusuohin vohhon sungah a 
lut uhi; tul ni bang a pha tua voh honte, luibang kenah taisuh vapualin tuipi 
sungah a tummang sieng uhi. 

14Vohcingte tai-in khuo sung le gam sung tengah tam thu a gen uhi. Tua ciengin 
tua thupiengte bang thu ahei ci-in a en dingin mite a kuon uhi. 

15Jesu kung a tung uleh a lungsim pilin puon sila a na to hiuhiau dawi legion 
khat a vei mipa a mu ciengun a zau uhi. 

16Dawiveipa le vohhonte tunga thupieng teng a musa mite in midangte kungah 
a gensawn uhi. 

17Tua ciengin a gam panun a pei dawh nadingin amate in Jesu kungah thum a 
kipan uhi. 

18Gunkuong tungah ama a kato laitahin dawivei ngai mipa in ama tawh a opton 
nading a ngen hi. 

19Ahi vangin ama in nielin tua pa kungah, “Inn ah pei inlen TOPA in nang tungah 
bangzatahin hing sem a, bang khuotuona teng hing lah ahei, ci thu na guolte 
kungah va gen ta’n,” a ci hi. 

20Tuale ama pei-in Decapolis gam sungah Jesu in ama dinga a sepnate gen a 
kipan a, mi zosie in lamdang a sa uhi. 

Ngahnu Khat Hingkia, Numei khat Kidamsah 

(Mat 9:18-26; Luk 8:40-56) 

21Gunkuong tungah tuongin Jesu galkhat lam a kaikia zaw, tuipi gei-ah a op 
laitahin a kimvelah mihon tampite a kikhawm uhi. 

22Tua ciengin a min Jairus a kici kikhopna inn uhte khat va pei a, tua pa in ama 
a mu ciengin a keng phungah bawhin, 

23ama kungah, “Ka tanu neuno a si ding ahi ta hi. Ama ang damkia-in a hin thei 
nadingin hing pei inlen a tungah na khut hing nga ta’n,” ci-in tamveipi tah a 
thum vangut hi. 

24Tuaci’n tua pa tawh ama a zawhton hi. Tuale mihon tampi in ama a zui vua, 
ama a nehcip gawp uhi. 

25Tua laitahin kum sawm le kum ni sung siluong natna a vei numei khat a om 
hi. 

26Sievuon tampi in a na lawmawsa ahi ziehin gimna nahpi-in na thuoh a, a sum 
neisun a thawigawt vangin nuomtuom loin a gim semsem hi. 

27Tua nu in Jesu’ thu na za a, mipite kawmkal ama nualamah peidap vakhianin 
a puontep a va tham ta hi. 

28Bangzieh ahei cile tua nu in, “A puontep thamkha beh leng zong dam pai ta 
vang,” a ci hi. 

29Tuale thakhatin a siluong khawl pai a, a natna a dam ahi lam a kithei hi. 

30Jesu in ama sung panin a vanglietna a peikhiet lam thakhatin phawh ahi ziehin 
mihonpite lamah kihei-in, “Ka puontep ei thampieh khu koi ahiei?” a ci hi. 

31A nuazuite in ama kungah, “Mihonpi in ang nehcip gawp lam na thei nahpi 
bang dinga, ‘Koi ahiei ka puontep ei thamkha,’ na ci thei mawng ahei?” a ci uhi. 

32Ama in tua banga ei thamkha koi poma ahei, ci-in a en kawikawi hi. 

33Ahi vangin numei nu in ama tunga a pieng thute thei ahi ziehin zau le ling 
kawmin ama mai-ah khupbawhin thupieng zosie mantahin a gen hi. 

34Ama in tua nu kungah, “Ka tanu aw, na upna in nang ang damsah zo hi; na 
natna pan dam inlen lungnuomtahin na pei ta’n,” a ci hi. 

35Ama in a hopi laitahin makai pa’ inn panin mi pawlkhat pei-in, “Na tanu si zo 
ta. Bang dinga siepa na buoisah nah lai ahei?” a ci uhi. 

36Amau’ kiho Jesu in a galzah ciengin kikhopna inn uhpa kungah, “Zau sin, um 
zieu lel in,” a ci hi. 

37Ama in Peter, James, le James’ sanggampa John simlo koima kinuazui sah lo 
hi. 

38Kikhopna inn uhpa’ inn ah a lut ciengun, ama in mite kapin mau-in a ul valuoi 
a mu hi. 

39Ama a lut ciengin amate kungah, “Bang dingin gamlumin kap na hi uh ahei? 
Naupang pa a si ahi sih hi, a kimu ahi bo hi,” a ci hi. 

40Tuale amate a nuiza mama uhi. Tua ciengin a unpi-in amate pusuohsah a, 
naupang’ nu le pa le a optonpi mite tawh naupang opna munah a pei uhi. 

41Ama in tua nu a khutah tu-in ama kungah, “Talitha cum,” a ci hi. A khietna pen, 
“Numeino aw, tho in!” a cinopna ahi hi. 

42Tua numeino zong thakhatin tho a, lam pei a kipan pai hi. (ama pen kum 
sawm le kum ni cing ahi ta hi). Amate in tami thu lamdang a sa mama uhi. 

43Tami thu koima a theisah lo nadingun ama in khautahin thupie a, tua nu a neh 
ding bang khat pie un, ci-in amate kungah a gen hi. 

Mark 6 

Nazareth ah Jesu a Kinielna 

(Mat 13:53-58; Luk 4:16-30) 

1Ama in khum mun nuasie-in a pienna khuopi lam zuonin pei a, a nuazuite in 
ama a zui uhi. 



1711 

 

 
Zo Bible 

© 2018 Bible Society of Myanmar. 
 

 
 

 

2Sabbath ni-in kikhopna inn sungah thuhil kipan a, ama thuhil a za mi tampite 
in lamdang a sa uhi. Amate in, “Tam pa in tami thu zosie hei pana a lah a diei? 
Ama tunga kipie khu bang pilna ahi ta diei? A khut tawh na lamdangte a bangci 
bawl thei a diei! 

3Ama pen khutsiempa Mary’ tapa hi lel lo amah? A sanggamte zong James, 
Joses, Judas le Simon-te hi lo uh amah? A nau numeite zong tanah eite tawh om 
hi lo uh amah?” a ci uhi. Tuale ama tungah a lungkim sih uhi. 

4Tua ciengin Jesu in amate kungah, “Kamsangte pen a khuo a tui, a tanaute lah 
le a inn sung vuah ci simlo zatahna nga loin a om sih uhi,” a ci hi. 

5Tua hi a, ama in khum sungah cina tawmno khatte tungah a khut nga-in a 
damsah ci longal na lamdang a bawl thei sih hi. 

6Amau’ up lona pen ama in lamdang a sa hi. 

Sawm le Nite Kisawlna 

(Mat 10:5-15; Luk 9:1-6) 

Tua ciengin ama in khuotate lahah thuhilin a zin kawikawi hi. 

7Ama in sawm le nite hlan a, amahaw nita-in sawlin hlabua neite tungah 
thuneina a pie hi. 

8Ama in a khuolzinna vuah ciengkhut khat ci simlo, bangma an, thungip, 
kawnggah sunga sum cite a vom lo nadingun thu a pie hi. 

9Ahi vangin kedap bul unlen, songkhol ni silthuo sih un. 

10Ama in a kung vuah, “Inn sung khatpo-ah na lut uh ciengin khum mun pan na 
peidawh masangun tua inn ma-ah om suoh un. 

11Mun khatpopo ah hing kisang loin, na thugen uh a kingai nuom sih leh, na pei 
ciengun amate langkhatah teci dingin na keng vua leivui bangte thingkhie un,” 
a ci hi.  

12Tuaci’n amate a peikhie vua, mi zosie a kisiakia nadingun thu a hil uhi. 

13Amate in dawi tampi a hawlkhie vua, cina mi tampi sathau nu-in a damsah 
uhi. 

Baptize-pa John Sina 

(Mat 14:1-12; Luk 9:7-9) 

14Jesu’ min kithei sieng ta ahi ziehin Herod kumpipa in tua thu a za hi. Mi 
pawlkhat in, “Sina panin Baptize-pa John ang thokia ta hi; tami thu ziehin ama 
in tam bang vanglietnate a bawl thei ahi hi,” a ci uhi. 

15Hizongle adangte in, “Ama Elijah ahi hi,” a ci uhi. Adangte in, “Tanglai 
kamsangte ma banga kamsang khat ahi hi,” a ci uhi. 

16Ahi vangin Herod in tua thu a zah ciengin, “A ngawng ka tansanpieh pa John 
ang thokia ahi hi,” a ci hi. 

17Azieh pen Herod in a naupa Philip’ zi Herodias a kinunpi hangin Herod mama 
in mi sawlin John mansahin, tuale ama lep-ia a, thong sungah a khum hi. 

18Bangzieh ahei cile John in Herod kungah, “Na sanggampa’ zi na kinunpi pen 
ngaina om lo hi,” ci-in a na gengen zieh ahi hi. 

19Tuale Herodias in ama huo-in that nuom hi. Ahi vangin ama nu in a that zo sih 
hi. 

20Azieh pen John, midih le mi siengtho ahi hi, ci thu Herod in thei ahi ziehin ama 
zatahin a panpi hi. A thugen a zah ciengin ama lungbuoi mama hi; hinanle a 
thugen a ngai nuom veve hi. 

21Ahi vangin ama’ suopawi ni-in Herod in a uliente, a galkapmangte le Galilee 
gam sunga a om makaipite adingin anvana khat a nei ciengin khum ni-in ama 
ading hun lemtang khat a tung kha hi. 

22A tanu Herodias sungtumin a lam ciengin tua nu in Herod le a zinte a 
lungkimsah mama hi; tuale kumpipa in ngahnu nu kungah, “Na dei popo ngen 
in, kang pie ding hi,” a ci hi. 

23Tua nu tungah ama nasie tahin kiciem a, “Na nget popo, ka gam phalkhat 
nangawn kang pie ding hi,” a ci hi. 

24Tua nu pusuohin a nu kungah, “Bang ka ngen diei?” a ci hi. A nu in, “Baptize-
pa’ John lutang ngen in,” ci-in a dawng hi. 

25Tua nu zong thakhatin kumpipa kungah tai pai a, “Kuong khat sungah 
Baptize-pa John’ lutang ei pie pai lacin nuom vang,” ci-in a ngen hi. 

26Kumpipa da mama hi; hizongle a kiciemnasate zieh le a zinte maitang a 
zatahna ziehin tua nu a khia nuom sih hi. 

27Kumpipa in John’ lutang ang peipi nadingun a cing galkap khat thupie-in a 
sawlpai hi. Ama pei-in thong sungah ama’ ngawngtan a, 

28kuong khatah tawi-in tua nu kungah a pie hi. Tua ciengin ngahnu nu in a nu a 
piesawn hi. 

29Ama’ nuazuite in tua thu a zah uh ciengin pei-in a luonghawm la-in hankhuh 
khat sungah a vui uhi. 

Tul Nga Vana 

(Mat 14:13-21; Luk 9:10-17; Jhn 6:1-14) 

30Jesu kimvelah sawltahpite kikhawmin ama kungah a sepna zosie ule a 
thuhilna zosie uh a gen uhi. 

31Ama in a kung vuah, “Gamdaina mun khatah pei unlen bakhat sung khawl 
phot tadi un,” a ci hi. Azieh pen a tung a kuon mi tampi kiphamatin a om vua, 
amate in anneh nading hun-awng nangawn a nei sih uhi. 

32Gunkuong tungah tuongin gamdaina mun khatah a pei uhi. 

33Mi tampi in a pei lam uh mu-in amate ahi lam zong a thei ziehun khuopi zosie 
panin leilam zui-in khum munah a na tai vua, a amate sangin a na tung masazaw 
uhi. 

34Lui pieu a gei laitahin ama in mihon tampi mu hi; ama in a cing om lo tuute 
tawh kibang sa ahi ziehin amate tungah lainatna a nei hi; tuale ama in amate 
thu tampi hil ding a kipan hi. 

35Khuomiel kuon ciengin ama kungah a nuazuite pei-in, “Tami mun pen 
gamdaina mun ahi a, khuo zong miel kuon ta hi. 

36I kimvela khuota tengah amate va pei-in a an neh ding uh a lei thei nadingun 
amate sawl in,” a ci uhi. 

37Ahi vangin ama in a kung vuah, “A neh ding uh bangkhat popo pie un,” ci-in a 
dawng hi. Amate in ama kungah, “Sum denarii zani man tawh anlum lei-in a neh 
dingun ka va pie ta ding uh amah?” a ci uhi. 

38Tuale ama in a kung vuah, “Anlum bangza na nei vuoi? Pei-in va en ta un,” a ci 
hi. 

39Tua ciengin ama in lohing tungah mi zosie a pawlpawlin a to nadingun thu a 
pie hi. 

40Tuaci’n a pawlpawlin zakhat, sawmnga ta ci bangin amate a to uhi. 

41Ama in anlum nga le nga tawn ni la-in vantung lam ento a, tuale lungdam a ko 
zaw ciengin tua anlumte balkehin mipite mai-a lui dingin a nuazuite a pie hi; 
tuale amate zosie lahah ama in tua nga tawn ni a hawm hi. 

42Tuale a unpi-un ne-in a gil uh a va mama hi; 

43tuale amate in khomun le nga themneng teng a khawm vua, seu sawm le ni a 
dim hi. 

44Anlum a ne pasal tul nga a pha hi. 

Tui Tungah Jesu Lam Pei 

(Mat 14:22-33; Jhn 6:15-21) 

45Ama in mihonpite a peisah laitahin thakhatin a nuazuite zong gunkuong 
tungah tuongsah a, galkhatah a om Bethsaida khuo ah a mapeisah hi. 

46Amate mangpha a pai zaw ciengin, thungen dingin ama muol tungah kato hi. 

47Nitah lam ang hi ciengin tuipi laikimah gunkuong om a, ama pen leitungah 
ama tangin a om hi. 

48Hui a lelan ziehin hamsapi-in gunkuong a haw lam uh ama in a mu ciengin, 
zingmawng lamin amate lam zuonin tuipi tungah a pei hi. 

49Ahi vangin amate in tuipi tunga a pei ama a mu ciengun sihla sa-in a kiko uhi; 

50azieh pen a unpi-un ama a mu ciengun a zau mama uhi. Ahi vangin ama in 
thakhatin amate hopi a, “Kilungnuomsah un, keima ka hi bo hi; zau sih un,” a ci 
hi. 

51Tua ciengin amate tawh gunkuong tungah ama kato a, huipi zong a dai pai hi. 
Tuale amate in lamdang a sa mama uhi. 

52Azieh pen amate in anlum tungtang thute a thei lo ziehun a lungkhau uhi. 

Gennesaret ah Cina Kidamsah 

(Mat 14:34-36) 

53Amate a galkai zaw ciengun Gennesaret gam tungin gunkuong khi-in a 
khawlsah uhi. 

54Gunkuong tung panin a kumsuh ciengun mite in ama a na theipai vua, 

55tua gam buppi sungah mite a tai kawikawi vua, ama om hi, ci-a a zahna mun 
popo vuah a lupna pheh utawh cinate a peipi uhi. 

56Amate in khuopite, khuotate, lozaute le vanzuana munte-a kipan ama’ peina 
mun zosie-ah cinate a na koi vua, ama’ puontuol mongtep nangawn a thamsah 
nadingin ama kungah a thum uhi; tuale a thamkha zosie in damna nga uhi. 

Mark 7 

Upate’ Tang Ngaina 

(Mat 15:1-20) 

1Tua ciengin ama kimkotah Pharisee-te le Jerusalem pan a pei thukham hil siete 
a kikhawm vua, 

2a nuazuite pawlkhat in khut sil lo a cinopna ahi, khutbua pi tawh an a neh lam 
uh amate in a mu kha uhi. 

3(Azieh pen Pharisee-te le Jew mite zosie in upate’ tang ngaina a zui ziehun khut 
silsieng kilkel loin an a ne sih vua, 

4vanzuana panin a pei ciengun zong kisil masa loin an a ne sih uhi; tuale amate 
in haite, umlebelte, sumngo kuongdaite sawpsiengna-a kipan tang ngaina dang 
tampi tah zong a tang lai uhi). 

5Tuaci’n Pharisee-te le thukham hil siete in ama kungah, “Na nuazuite in upate’ 
tang ngaina zui loin bang dingin khutbua pi tawh an ne uh ahei?” ci-in a dong 
uhi. 

6Ama in a kung vuah, “No mihoi kipangte thu Isaiah in a mantaha a na gensa 
tam banga a kigielna-ah, ‘Tam mite in a kam pi-un kei ei zatah vua, hinanle a 
lungsim uh kei tawh kigamla hi; 

7amate in mihingte’ bawltawm ngainate, zui ding ngaina bangin a hil vua, a 
mawhna-in kei ei bie uhi,’ a ci hi. 

8Note in Pasien’ thupiehte taisanin mihingte’ tang ngainate na tukip uhi,” a ci 
hi. 

9Tua ciengin ama in a kung vuah, “Na tang ngainate na zui thei nadingun Pasien’ 
thupiehte pampai dan na siem ta mama uhi! 

10Azieh pen Moses in, “Na nu na pa na zatah un,’ ci hi; tuale, ‘A pa ahi sihle a nu 
a gensie poma si valon ding hi,’ ci hi. 

11Hizongle mi khatpo in a nu ahi sihle a pa kungah, ‘Keima tung pana na nga 
thei ding hunate pen Corban (Pasien tunga kipiesa a cina) ahi ta hi,’ a ci nah po 
leh, 

12a nu le a pate adingin bangma khat beh na semsah nawn sih uhi. 

13Tua bangin na luosuh uh na tang ngainate ziehun Pasien’ thu bangma lo na 
suo ta uhi. Tam bang danin note in na tampi na sem uhi,” a ci hi. 

14Tua ciengin ama in mihonpite hlankia a, amate kungah, “Na unpi-un ngai 
unlen thei ta un: 

15A pulam panin a sungah tumin mi a buasah thei bangma om lo hi, ahi vangin 
ang pusuoh nate in mi buasah theizaw hi,” a ci hi. 

16Zah nading bil neite in za taheh,” a ci hi. 

17Ama in mihonpite a nuasie zaw ciengin inn sungah tum a, a nuazuite in tua 
thugentena thu a dong uhi. 

18Ama in a kung vuah, “Tua ahile no zong a thei lo na hi bo uh amah? A pulam 
panin mihing sunga a tumsuh poma in mi buasah thei lo hi. 

19Azieh pen lungtang sungah tum loin gilpi sunga a tumzawh ziehin khum 
panin a kithahkia thei lam thei lo na hi uh amah?” a ci hi. (Tua bangin ama in an 
zosie siengtho hi, ci-in a gen hi.) 

20Ama in, “A sung pana pusuohte in mihing buasah hi. 

21Azieh pen mihing lungsim tawng panin tam bang a sie ngaisutnate ang pei ahi 
hi: Numei-pasal pahtatna, guhtatna, tuolthana, 

22angkawmna, huoihamna, gitlona, solna, thangtatna, thangsietna, mi daisahna, 
kihisahna, mottatnate ahi hi. 

23Tam gitlonate zosie a sung lam pana pusuoh hi a, tuate in mihing a buasah hi,” 
a ci hi. 

Syrophoenicia Numeinu’ Upna 

(Mat 15:21-28) 

24Khum panin ama dingkhie-in Tyre gam lamah a pei hi. Inn sungah ama lut a, 
tua sunga a op lam koima a theisah nuom sih hi. Hizongle mi thei lo dingin ama 
a kiphuol thei sih a, 

25ahi vangin a tanu hlabua nei numei khat in thakhatin ama thu za a, tuale ama 
pei-in a keng zungah a khupbawh hi. 

26Tua nu pen Gentile-te hi a, Syria gam Phoenicia khuo pieng ahi hi. Tua nu in 
ama kungah a tanu sung panin dawite a hawlkhiet pieh nadingin a thum hi. 

27Ama in tua nu kungah, “Naupangte an nesah masa vai, azieh pen naupangte 
neh ding lahpiehin uite pieh ding kilawm lo hi,” a ci hi. 

28Ahi vangin tua nu in, “Sie aw, sabuoi nei-a om uite nangawn in naupangte’ 
khateneng teng a ne uhi,” a ci hi. 

29Tua ciengin ama in tua nu kungah, “Tua bang na ci ziehin na pei thei ta hi, na 
tanu sung panin dawi pusuoh zo hi,” a ci hi. 

30Tuaci’n tua nu inn ah pei-in, lupna tunga a lum a tanu mu a, tua dawi a na 
peikhie ta hi. 

Jesu in Bilbing Mipa Damsah 

(Mat 15:29-31) 

31Tua ciengin Tyre gam panin kilekia a, Decapolis gam sunga om Galilee Tuipi 
lam zuonin Sidon lampi zui-in a pei hi. 

32Amate in a bilbing a ham-awh mi khat ama kungah a peipi uhi; tuale ama pa 
tungah a khut a ngah nadingin a thum uhi. 

33Ama in mihonpi opna panin tua mipa a tuomin peipi a, a bil sungah a khutme 
guongin a cil nu-in a lei a thampieh hi. 

34Tua ciengin ama in van lam ento a, khuisa-in tua pa kungah, “Ephphatha,” a ci 
hi. Tua pen, “Kihong in,” a cina ahi hi. 

35Tuale a bil thakhatin kihong pai a, a lei zong kihlamin nuomtahin a ham thei 
pailien hi. 

36Tua ciengin Jesu in koima kungah a gen lo nadingin amate thu a pieh vangin, 
thu pie semsem le thanuom tahin a gen semsem uhi. 

37Gen thei lo za dongin amate in lamdang a sa vua, “Ama in na zosie a hoi-in 
bawl zo hi; bilbingte nangawn in khuo zasah a, a ham thei lote zong hamsah thei 
hi,” a ci uhi. 

Mark 8 

Mi Tul Li Vana 

(Mat 15:32-39) 

1Tua hun laitahin neh ding nei lo mihon tampi a kikhopkia ciengun ama in a 
nuazuite hlanin a kung vuah, 

2“Keima kungah mipite ni thum sung tahpi ang om zo ta vua, neh ding bangma 
zamtawng nei lo uh ahi ziehin hepihuoi ka sa mama hi. 

3A gilkielin inn ah peisah mawh leng pawlkhatte a gamlapi pana ang pei uh ahi 
ziehin lamkalah lamba ta va uh,” a ci hi. 

4Ama’ nuazuite in, “Tami gamlahah mi tam zapi koi in bangci va zo ding ahei?” 
ci-in a dawng uhi. 

5Ama in a kung vuah, “Anlum bangza mawngmawng na nei vuoi?” ci-in dong hi. 
Amate in, “Sagi” a ci uhi. 

6Tua ciengin ama in mipite tuolah tosah a, anlum sagite la-in lungdam a ko zaw 
ciengin phalsuo a, a hawm dingun a nuazuite a pie hi; tuale amate in mipite 
tungah tuate a hawmpieh uhi. 

7Amate in nganeu themkhat zong a nei uhi; thupha a pieh zaw ciengin tua teng 
zong a hawmsah hi. 

8Amate in ne-in a gil uh va mama hi; tuale a khamval teng uh a khawm vua, seu 
sagi a dim hi. 

9Tua sungah mi tul li bang pha uhi. Tuale ama in amate a peisah hi. 

10A nuazuite tawh thakhatin gunkuong tungah tuong a, Dalmanutha gamah a 
pei uhi. 

Lim Khat Ngetna 

(Mat 16:1-4) 

11Pharisee-te pei-in ama tawh thu kiniel a kipan vua, vantung panin lim khat a 
ngen uhi. 

12A lumgsim tawngah nahpi-in khuisa-in, “Bang dinga tam khang mite in lim a 
nget uh ahei? A tahtah a kang ci-in, tam khang mite tungah bangma lim a kipie 
poma sih ding hi,” a ci hi. 

13Tuale amate nuasie-in gunkuong tungah katokia a, galkhat lamah a pei hi. 

Pharisee-te le Herod’ Tol 

(Mat 16:5-12) 

14A nuazuite in anlum puoh ding a mangngil vua, gunkuong sungah anlum pum 
khat beh a nei tabo uhi. 

15Tuale ama in a kung vuah, “Pilvangun, Pharisee-te le Herod’ tol kidawm un,” 
a ci hi. 

16Amate in, “An i nei lo zieh hi ngel va,” ci-in khatlekhat a kiho uhi. 

17Jesu in tua thu thei ahi ziehin amate kungah, “Bang dinga na an nei lo uh gen 
talawm na hi uh ahei? Na lungtang vuah lut loin theicien nai lo na hi uh amah? 
Na lungtang uh a khau seng amah? 

18Mit nei napi a mu lo na hi uh amah? Bil nei napi a za lo na hi uh amah? Note 
in na phawhkha ta sih uh amah? 

19Mi tulnga ading anlum nga ka phalsuo lai-in khamval seu dim bangza na luoh 
vuoi?” a ci hi. Amate in ama kungah, “Sawm le ni,” a ci uhi. 

20“Tuale mi tul lite ading sagi ka phalsuo lai-in a khamval uh seu bangza na luoh 
vuoi?” a ci hi. Amate in ama kungah, “Sagi,” a ci uhi. 

21Tua ciengin ama in a kung vuah, “Na telthei nai sih uh amah?” a ci hi. 

Jesu in Bethsaida-ah Mittaw Khat Damsah 

22Bethsaida ah a amate a pei uhi. Mi pawlkhat in ama kungah mittaw khat a 
peipi vua, ama a tham nadingin a thumpieh uhi. 

23Ama in tua mittaw pa a khut tawh tu-in khuo pulamah a peipi hi; ama in tua 
pa’ mitah a cil a nu zo ciengin ama tungah a khut ngam a, “Na khat popo na mu 
thei ei mah?” ci-in a dong hi. 

24Tua mipa khuodah a, “Mite ka mu thei hi, hinanle amate pen singkung lampei 
tawh a kibang uhi” a ci hi. 

25Tua ciengin Jesu in a mit tungah a khut ngam leuleu hi; tuale ama in teltahin 
a et ciengin khuo mukia a, na zosie cientahin a mu thei ta hi. 

26Tua ciengin a inn ah ama peisah a, “Khuo sung nangawnah lut nawn sin,” a ci 
hi. 

Peter in Jesu’ Thu a Genna 

(Mat 16:13-20; Luk 9:18-21) 

27Jesu le a nuazuite, Caesarea Philippi gam sung khuotate ah a zin dingin a pei 
uhi; tuale lam a pei laitahun a nuazuite kungah, “Mite in kei koi hi ei ci vuoi?” 
ci-in a dong hi. 

28Amate in, “Baptize-pa John; adangte in, Elijah; adangte leuleu in, kamsangte 
lahah khat,” ang ci uhi, ci-in a dawngkia uhi. 

29Ama in a kung vuah, “Tua ahile note in kei koi hi nei ci vuoi? ci-in a dong hi. 
Peter in ama kungah, “Nang Messiah na hi hi,” a ci hi. 

30Tuale ama’ tungtang thu koima tunga a gen lo nadingun khautahin thu a pie 
hi. 

Jesu in a Si ding le a Thawkia ding Magen 

(Mat 16:21-28; Luk 9:22-27) 

31Tua ciengin ama in Mihing Tapa in nahpitahin bawlsietna thuoh ding a, upate, 
siempu liente, le thukham hil siete in ama nielin kithat ding a, nithum zaw 
ciengin thokia ding hi, ci-in amate thuhil a kipan hi. 

32Ama in kicien tahin tam thu a gen hi. Tuale Peter in ama tuom peipi-in 
phawsiet a kipan hi. 

33Ahi vangin a nuazuite a etkawmin ama kihei-in Peter phawhsie a, “Satan aw, 
ka nua lamah kihem in! Azieh pen nang in Pasien’ thu ngaisun loin mihing’ thu 
na ngaisunzaw hi,” a ci hi. 

34Ama in a nuazuite le mihonpite hlanin amate kungah, “Mi khatpo ka nuazui a 
suo nop leh, ama le ama kinielin a singlamte puo-in ei zui taheh. 

35Azieh pen a hinna uh a hunkhie nuomte in a hinna uh tan ding a, keima zieh 
le lungdamna thu ziehin a hinna a taante in a hinna uh a hunkhie ding uhi. 

36Amate in leitung buppi a nga vangun a hinna uh suplaw uleh bang phatuom 
ding ahei? 

37A tahtahin, amate in a hinna uh bang tawh hleh theikia ding uh ahei? 

38Tami angkawm le mawna tawh a kidim khang mite lahah keima le ka thute ei 
maizumpi mite ahi ule, a Pa’ minthanna vang le a siengtho vantung mite tawh a 
minthangin Mihing Tapa ang peikia ciengin amate a zumpi ding hi,” a ci hi. 

Mark 9 

1Tuale ama in amate kungah, “A tahtah a kang ci-in, tam sunga a ding mi 
kimkhat in vanglietna tawh Pasien’ manggam ang tun a mu masangun sina a 
ciemkha sih ding uhi,” a ci hi. 

Mel Kikhelna 

(Mat 17:1-13; Luk 9:28-36; 2Pet 1:16-18) 

2Ni guh zaw ciengin Jesu in Peter, James, John-te a tuomin muolsang tung 
khatah a zawpi hi. Tuale amate mai-ah a mel kikhelin 

3a puonsilte tee lihlehin kang silsel a, leitungah puonsawp mi koima in a ngosah 
zawh lo ding za dongin a vam lihleh hi. 

4Khum sungah Moses le Elijah kilaa a, Jesu tawh a kiho uhi. 

5Tua ciengin Peter in Jesu kungah, “Siepa aw, tam sunga i op ding uh a hoi hi; 
nang ading buh khat, Moses ading buh khat, le Elijah ading buh khat, buh thum 
ei lamsah in,” a ci hi. 

6Amate a nahzau seng ziehun ama in ci nading mel a thei sih hi. 

7Tua ciengin meiingo khat in amate tuomin meii lah panin, “Tam pa pen ka it 
mama ka Tapa ahi hi; ama’ thu na ngai un!” ci-in aw khat a ging hi. 

8Thakhatin a kimkot a et uleh Jesu khat losie koima dang a mu nawn sih uhi. 

Elijah ang Peina 

(Mat 17:9-13) 

9Muol tung pan a kumsuh laitahun sina panin Mihing Tapa a thawkia 
masangsie, a sil mute uh koima kungah a gen lo nadingun ama in thu a pie hi. 

10Tuaci’n tami thu amate teng beh thei-in a koi vua, sina pana thawkiana a ci 
pen bang a cinopna ahei, ci-in khatlekhat a kidong uhi. 

11Tua ciengin amate in ama kungah, “Bang dinga thukham hil siete in Elijah ang 
pei masa ding hi, a ci uh ahei?” ci-in a dong uhi. 

12Ama in a kung vuah, “Na zosie a bawlpha dingin Elijah ang pei masa tahpi ding 
hi. Tua ahile Mihing Tapa in zong gimna tampi a thuohdan ding le a 
kisimmawbawl dan ding teng a na kigielsa hi lo amah? 

13Ahi vangin ke’n kang ci-in, Elijah ang pei zo a, ama’ thu a kigielsa bangin ama 
tungah a dei bangun a bawl zo ta uhi,” a ci hi. 

Hlabua Nei Naupang Khat a Kidamsahna 

(Mat 17:14-21; Luk 9:37-43) 

14A nuazuite kungah a tun ciengun a kimkot vuah mihon tampite a mu vua, 
thukham hil siete pawlkhat tawh a na kisel uhi. 

15Mihon buppi in ama a mu uh ciengin lamdang a sa vua, a hopi dingin a 
mailamah a tai uhi. 

16Ama in a kung vuah, “Amate tawh bang thu kisel na hi uh ahei?” 

17Mihon lah panin mi khat in ama dawng a, “Siepa aw, nangma kungah ka tapa 
kang peipi hi; ama dawi vei-in ham thei lo hi; 

18tua dawi in ama a mat vanglah ciengin tuol satna-in nei a, a cilphuon buo-in a 
ha gawi-in a hui zong a kin zel hi; tuale na nuazuite kungah ei delmang pieh un, 
ci-in ka nget vangin a delmang zo sih uhi,” a ci hi. 

19Ama in a kung vuah, “No upna nei lo khang mite aw, note lahah bang tanvei 
hing om nalai ding ka hei? Note bang tanvei hing thuoh zo lai ding ka hei? Ka 
kungah ama hing peipi un,” a ci hi. 

20Tuale amate in ama kungah tua naupang a peipi uhi. Tua hlagau in Jesu a mu 
ciengin thakhatthu-in tua naupang kinlawmsah a, ama tuolah pua-in kikhuleh 
a, a kam panin a cilphuon a buo hi. 

21Jesu in a pa kungah, “A hici zaw bang tanvei a sawt tai?” ci-in a dong hi. Ama 
in, “A neu lai-a kipan hi ta bo. 

22Tua hlagau in tha sawmin meikhuh sung le tui sungah tamveipi sawnpua zo 
ta hi; ahi zongin na bawl thei ding khatpo a op leh ei hepi inlen ei panpi in,” a ci 
hi. 

23Jesu in ama kungah, “Na bawl thei leh na ci amah! A um mi adingin na zosie 
kibawl thei hi,” a ci hi. 

24Thakhatthu-in naupang’ pa in, “Ka um ta hi; ka uplana ei panpi in!” ci-in a kiko 
hi. 

25Jesu in a hontai valuoi mihonpite a mu ciengin tua hlabua kungah, “Tami 
naupangno a ham thei nading le khuo a zah thei nading a khahtan nang hlabua 
aw, ama kung panin pusuoh in, ci-in thu kang pie hi!” ci-in a hosie hi. 

26Tua hlagau pengzahin naupangno nahpi-in a kinlawmsah zaw ciengin pusuoh 
a, tuale naupang misi tawh kibang ahi ziehin mi a tamzawte in, “Ama si ta,” a ci 
uhi. 

27Ahi vangin Jesu in a khut tawh ama tu-in a phongto leh a ding thei pai hi. 

28Inn sungah ama a tum zaw ciengin a nuazuite in, “Kote in bang dinga ka 
delmang zawh lo uh ahei?” ci-in a dapdawh uhi. 

29Ama in a kung vuah, “Tam bangte pawl pen antanna le thungetna beh tawh a 
kinotmang thei pan ahi hi,” a ci hi. 

Jesu in a Si ding le a Thawkia ding Magenkia 

(Mat 17:22-23; Luk 9:43-45) 

30Khumtah panin amate dingkhie-in Galilee gam a nawh uhi. Ama in koima’ thei 
ding a nuom sih hi; 

31azieh pen ama in a nuazuite thuhil a, amate kungah, “Mihingte’ khut sungah 
Mihing Tapa kilehehin amate in that ding a, a kitha zaw a ni thum ciengin thokia 
ding hi,” ci thu a hil zieh ahi hi. 

32A nuazuite in a thugen a tel sih vua, hinanle a dong ngam sih uhi. 

Koi Lienpen Ahei? 

(Mat 18:1-5; Luk 9:46-48) 

33Tua ciengin amate Capernaum khuo-ah a tung vua, inn sungah a op laitahun 
ama in a kung vuah, “Lampi-a na kiselna uh bang thu ahei? ci-in a dong hi. 

34Amate a sip khinkhian uhi. Azieh pen lampi-ah a lienpen koi ahei, ci-in 
khatlekhat a kisel zieh uh ahi hi. 

35Ama to-in sawm le nite hlan a, amate kungah, “A masapen a suoh nuom poma 
in a nukhia pen le adang teng’ sila a suo phot kul hi,” a ci hi. 

36Tua ciengin naupang khat kai-in amate lahah koi a, a kangah tawi-in amate 
kungah, 

37“Keima zieha tam bang naupang khat a limbawl poma kei ei limbawl ahi a, kei 
ei limbawl poma in kei ei limbawl hi loin kei ei sawl pa limbawl ahi zaw hi,” a ci 
hi. 

Adang Dawi Delmangpa 

(Mat 10:40-42; Luk 9:49-50) 

38John in ama kungah, “Siepa aw, na min tawh dawite a hawlkhie mi khat ka mu 
vua, ama in eite ei zui lo ziehin ka kham uhi,” a ci uhi. 

39Ahi vangin Jesu in, “Ama kham sih un; azieh pen ka min tawh na lienpi a sem 
mi koima in ei nua gensiet thei pah sih ding hi. 

40Ei langdo lo poma i pawl ahi hi. 

41Azieh pen a tahtah a kang ci-in, Khris’ min na puoh ziehun dawn ding tui hai 
khat ang pie popo thaman nga loin a om poma sih ding hi. 

Maw Nading Ze-etna 

(Mat 18:6-9; Luk 17:1-2) 

42“Note khatpo in keima ei um tami naupangnote khat a puasah leh, a ngawng 
ah an gawina suong golpi khat khai-in tuipi sungah tummang dawh leh ama 
adingin hoizaw ding hi. 

43Na khut in ang puasah leh tansan in; khut kim keng kimin mei a mi thei lona 
hell sungah na pei sangin khut sam keng samin hinna sunga na lut ding pen 
nang adingin hoizaw tham lai hi. 

44 

45Na keng in ang puasah leh tansan in; keng kimin hell sunga ang kipai sangin 
keng langbai-a hinna sunga na lut ding nang adingin hoizaw tham lai hi. 

46 

47Na mit in ang puasah leh khei dawh in; mittang kimin hell khuh sunga ang 
kipai sangin, mit langkhat beh tawh Pasien’ manggam sunga na lut ding nang 
adingin hoizaw hi. 

48Tua sungah a than nangawn uh si ngai lo a, a mei uzong a mit ngai sih hi. 

49“Azieh pen mi zosie cisaw bangin mei tawh a kisaw ding uhi. 

50Ci hoi hi; ahi vangin ci a alna mang leh bang na ci alsahkia thei ding ahei? Note 
zong ci bangin al unlen, khatlekhat na kilem un,” a ci hi. 

Mark 10 

Kikhulna Thuhilna 

(Mat 19:1-9; Luk 16:18) 

1Ama in khum mun nuasie-in Judea gam le Jordan gungal tengah a pei hi. Tuale 
ama kimvelah mihonpi a kikhawmkia uhi; tuale, a bawl ngaisa ma bangin amate 
tungah thuhil a kipankia hi. 

2Pharisee-te pawlkhat pei-in a ze-etna-un ama kungah, “Pasal khat in a zi a khul 
ding a kilawm ma amah?” ci-in a dong uhi. 

3Ama in, “Moses in bang thu ang pie vuoi?” a ci hi. 

4Amate in, Moses in ahile pasal in kikhenna lai pie-a khul thei dingin ei phal hi,” 
a ci uhi. 

5Hinanle Jesu in amate kungah, “Na lungtang khau seng zieh vua ama in tua 
bang thukham a giel ahi bo hi. 

6Ahi vangin lei kisiemcil a kipanin, ‘Pasien in numei le pasal a bawl hi. 

7‘Tami thu ziehin pasal in a nu a pa nuasie-in a zi tawh kigawm ding a, 

8tua ni tegel sa khat a suoh ding uhi,’ na kici hi.Tuaci’n ama gel ni hi nawn loin 
sa khat ahi ta uhi. 

9Tua ahi ziehin Pasien’ gawmsate koima in khen sih taheh,” a ci hi. 

10Tua ciengin a nuazuite in inn sungah tami thu ama a dongkia uhi. 

11Ama in a kung vuah, “A zi khul a, numei dang khat tawh a kinung poma a zi 
angkawmsan ahi hi; 

12tuale numei in a pasal khulin pasal dang khat tawh a kinun leh zong angkawm 
ma ahi hi,” a ci hi. 

Jesu in Naupangnote Thupha Pie 

(Mat 19:13-15; Luk 18:15-17) 

13Ama in naupangnote a tham thei nadingin mipite in ama kungah a peipi uhi; 
tuale nuazuite in khautahin amate a na hosie gawp uhi. 

14Ahi vangin Jesu in tua thu a thei ciengin lungthah a, amate kungah, 
“Naupangte ka kungah hing peisah un; kham sih un; bangzieh ahei cile Pasien’ 
manggam pen tua bang mite ading ahi hi. 

15Ke’n a tahtah a kang ci-in, naupangno khat banga Pasien’ manggam a sang lo 
poma, tua sungah a lut ngai sih ding hi,” a ci hi. 

16Ama in a kangah amate tawi a, a tung vuah a khut ngamin thupha a pie hi. 

Mihau Pa 

(Mat 19:16-30; Luk 18:18-30) 

17A khuolzinna zom dingin a pei laitahin ama kungah mi khat tai a, a mai-ah 
khupdinin, “Sie Hoipa aw, kumtawn hinna ka luo thei nadingin bang sem ding 
ka hei?” ci-in a dong hi. 

18Jesu in ama kungah, “Bang dinga kei mihoi nei ci ahei? Pasien khat beh simlo 
koima a hoi om lo hi. 

19Nang in: ‘Na that sih ding hi; ang na kawm sih ding hi; na gu sih ding hi; zuou 
teci na pang sih ding hi; mi neisa na lahpieh sih ding hi; na nu na pa na zatah 
ding hi,’ ci thupiehte na thei hi,” a ci hi. 

20Ama in, “Siepa aw, tam teng zosie ka neu lai-a kipan ka na zui siengsa ahi hi,” 
a ci hi. 

21Jesu in a et ciengin ama it a, “Na khat kisam lai teh; pei-in na neisa teng zua 
inlen tua sum teng mizawngte pie in, tua hile vantungah gou na nei ding hi; tua 
ciengin hing pei inlen ka nua ei zui in,” a ci hi. 

22Ama in neilelam tampi a nei ziehin tua thu a zah bepin maipua-in a dasa-in a 
peikia ta hi. 

23Tua ciengin Jesu in a kim a pam en kawikawi a, a nuazuite kungah, “Mihaute 
dingin Pasien’ manggam lut nading bang zatahin a hamsa diei izaw!” a ci hi. 

24Tami kammal ziehin a nuazuite in lamdang a sa mama uhi. Ahi vangin Jesu in 
amate kungah genkia a, “Tate aw, Pasien’ manggam lut nading bangza tahin 
hamsa ahei! 

25Mihau khat, Pasien’ manggam sunga a lut ding sangin kala-oh khat hieumei 
hawm sunga a lut ding baizaw lai hi,” a ci hi. 

26Amate in lamdang a sa mama vua, “Tua ahile koi in hutdam a tang zo mawh 
ta diei?”ci-in khatlekhat a kiho uhi. 

27Jesu in amate enin, “Tam pen mihingte adingin hi zo lo ma hi, ahi vangin 
Pasien adingin a himaw thu hi lo hi; azieh pen Pasien adingin na vannuoi hi thei 
hi,” a ci hi. 

28Peter zong kipanin ama kungah, “En in, ko zong na zosie nuasie-in na nua 
kang zui uh,” a ci hi. 

29Jesu in, “A tahtah a kang ci-in, keima zieh le lungdamna thu ziehin a innte, a 
sanggam pasalte, a sanggam numeite, a nu a pa, a tate, le a lote a nuasie poma 
in, 

30tu khang hunin a za zakhat innte, sanggam pasalte, sanggam numeite, nute, 
tate, lote nga ding a, ang tung ding hunah kumtawn hinna nga lai ding hi. 

31Ahi vangin a masate tampi ang nukhia ding a, a nukhiate ang masa ding uhi,” 
a ci hi. 

Jesu in a Si ding le a Thawkia ding Thumvei Magen 

(Mat 20:17-19; Luk 18:31-34) 

32Jerusalem zuonin a pei laitahun a masang vuah Jesu na ma pei hi; amate in 
lamdang a sa vua, a nua a zui mite zong a zau uhi. Ama in sawm le nite a tuomin 
peipikia-in ama tunga pieng ding thute gen a kipan a, 

33“En un, Jerusalem dongah i pei ding a, siempu liente le thukham hil siete’ khut 
sungah Mihing Tapa ki-ap ding a, tuale amate in sina thuoh dingin ama a 
mawmat ding uhi; tua ciengin amate in Gentile-te khut sungah a ap ding uhi; 

34amate in ama simmaw bawlin, cilphitin a that ding uhi; tuale ni thum zaw 
ciengin ama a thokia ding hi,” a ci hi. 

James le John’ Ngetna 

(Mat 20:20-28) 

35Ama mai-ah Zebedee’ tapa James le John pei-in a kungah, “Siepa aw, kang nget 
popo uh nei bawlpieh dingin kang thum uhi,” a ci uhi. 

36Ama in ama gel kungah, “Bang hing bawlpieh leng na dei gel ei?” a ci hi. 

37Ama gel in, “Na minthanna kumpi topha tungah na to ciengin khat na 
zietlamah, khat na veilamah ei tosah in,” a ci uhi. 

38Ahi vangin Jesu in ama gel kungah, “Na sil nget uh pen na thei siem sih gel hi. 
Ka dawn ding hai ahi sihle ka ki-bapize nading sungah na ki-baptze zo ding gel 
ei mah?” a ci hi. 

39Ama gel in, “Hi zo na gel vang,” a ci uhi. Tua ciengin Jesu in ama gel kungah, 
“No tegel in keima’ hai na dawn ding vua, keima ei ki-baptizena ma tawh na ki-
baptize ding uhi. 

40Ahi vangin ka zietlam le ka veilam a to ding pen kei pieh thei ahi sih a, a 
bawlpiehsa mite ading hizaw hi,” a ci hi. 

41Sawmte in tami thu a zah bepun James le John-te tungah a lungthah uhi. 

42Tuaci’n Jesu in amate hlan a, “ Gentile-te lahah gam-uh dinga kiciemte mite in 
amate tungah kiliensahin, a uliente un zong thuneina tawh amate a uh lam na 
thei uhi. 

43Ahi vangin note lahah tua bang hi lo ding hi; note lahah milien a suoh nuom 
poma na nasem uh hizaw ding a, 

44note lahah a masa pen ahi nuom poma mi zosie’ sila ahi zaw ding hi. 

45Mihing Tapa zong midangte ama’ na semsah dinga ang pei hi loin, midangte’ 
na a sem ding le mi tampi tatkhiet nading ama’ hinna a pie dinga ang pei ahi 
zaw hi,” a ci hi. 

Mittaw Bartimaeus Kidamsahna 

(Mat 20:29-34; Luk 18:35-43) 

46Jericho ah amate a tung uhi. Ama in a nuazuite le mihonpite tawh Jericho a 
nuasie laitahin lampi gei-ah Timaeus’ tapa, Bartimaeus a kici mittaw khutdaw 
ngen khat na to hi. 

47Nazareth khuomi Jesu ahi lam ama in a zah ciengin nahpi tahin kiko a, “David’ 
Tapa Jesu aw, ei hepi bo ven!” a ci hi. 

48A sip khinkhian nadingun mi tampi in a kham vangun nahpi tahin ama awng 
semsem a, “David’ Tapa aw, ei hepi bo ven!” a ci hi. 

49Jesu khawlin, “Ama tanah hing hlan ta un,” a ci hi. Tuale amate in zong mittaw 
pa a hlan vua, ama kungah, “Kilungnuomsah in; ding in, ama in nang ang hlan 
hi,” a ci uhi. 

50Tuaci’n ama in zong a puon tungsil paimangin tawndienin Jesu kungah a pei 
hi. 

51Tua ciengin Jesu in ama kungah, “Bang kang bawlpieh ding na dei ei?” a ci hi. 
Mittaw pa in ama kungah, “Ka siepa aw, khuo ei musahkia in,” a ci hi. 

52Jesu in ama kungah, “Pei in; na upna in ang damsah zo hi,” a ci hi. Thakhatin 
ama in khuo mu theikia-in lampi-ah Jesu nua a zui pai hi. 

Mark 11 

Guolzawna tawh Jerusalem ah Jesu a Lutna 

(Mat 21:1-11; Luk 19:28-40; Jhn 12:12-19) 

1Jerusalem tawh a kinai Oliv Muol gei-a om Bethphage le Bethany khuo a tun 
ciengun ama in a nuazuite ni sawlin, 

2ama gel kungah, “Na mai-vua khuo ah pei unlen, na lut lien uleh koima’ tuon 
ngai nai lona laano khat khau kikhisa-a om na mu ding uhi; a khau sut unlen 
hing kai ta un. 

3Mi khatpo in, ‘Bang dinga tam banga na bawl uh ahei?’ ang ci leh, “TOPA in 
tulmaw hi, tamtah ma-ah hing koisahkia pai na va,’ ci un,” a ci hi. 

4Ama gel zong peipai-in, tuale lampi pulam kotkhah gei khatah laano a kikhi 
khat a mu uhi. Tua laano a khau a sut laitahun 

5a gei-a om mite in, “Bang dinga laano a khau na sut uh ahei,” a ci uhi. 

6Ama gel in zong Jesu’ kam vaihlah teng a gen uhi; tuale amate in kai ding a phal 
uhi. 

7Tua ciengin Jesu kungah laano a tut vua, a tungah a puonte uh pha-in Jesu a 
tuong hi. 

8Mi tampite in lampi-ah a puonte uh a na pha vua, adang pawlkhatte in gamlaha 
a sat uh singna bawhphate a pha uhi. 

9Tua ciengin a mai-a pei mite le a nuazui mihonpite in, “Hosanna! TOPA’ mina 
ang pei pa in thupha nga taheh! 

10Ang tung ding i pu David’ kumpi gam in thupha nga taheh! Van a sangpen 
munah Hosanna!” ci-in a kiko uhi. 

11Tua ciengin Jerusalem khuo ah ama lutin biehinnpi sungah tum a, na zosie a 
et kawikawi zaw ciengin, ni kai ta ahi ziehin sawm le nite tawh Bethany ah a 
pei hi. 

Jesu in Theikung Samsie 

(Mat 21:18-19) 

12A zing ni, Bethany pan amate a peikia ciengun ama a gil a kiel hi. 

13Theikung a na pha khat a galmu a, a ga khat beh ka mu khah leh ci-in a en 
dingin a va pei ta hi. A zang a tun ciengin a nate simlo bangma khat beh a mu 
sih hi. Azieh pen thei ga hun hi lo hi. 

14Ama in theikung kungah, “Koima in na ga nekia ngai nawn sih heh,” a ci hi. 
Ama’ nuazuite in tua thu a za uhi. 

Jesu in Biehinnpi Siensuo 

(Mat 21:12-17; Luk 19:45-48; Jhn 2:13-22) 

15Tua ciengin Jerusalem ah amate a tung uhi. Tuale biehinnpi sungah Jesu lut a, 
biehinnpi sunga om vanzuate le vanlei mite delmang dingin a kisa a, ama in 
sumkhelte’ tona sabuoite le paalva zuate’ tonate zong a khulepieh hi; 

16tuale ama in biehinnpi sungah van khatpo peipi ding koima a phal sih hi. 

17Ama in thuhil a, ‘Ka inn in mi namcinte’ thungetna inn kici ding hi,’ ci-in kigiel 
hi lo amah? Ahi vangin note in misuomte’ kibuhna kuo na suo ta uhi,” a ci hi. 

18Siempu liente le thukham hil siete in tami thu a zah ciengun ama tha thei 
nading lampi a sui den uhi; azieh pen mihonpite in ama’ thuhilna lamdang sa 
mama uh ahi ziehin ama a giing uhi. 

19Nitah ciengin khuopi pulamah Jesu le a nuazuite a pei uhi. 

Theikung Gawta Pan Thusinna 

(Mat 21:20-22) 

20Zingmawngin amate a pei laita hun tua theikung a hui dongin a gawta a mu 
uhi. 

21Tua ciengin Peter in phawhkia a, ama kungah, “Siepa aw, en vawi tah! Na 
samsiet theikung gawta ta,” a ci hi. 

22Jesu in amate kungah, “Pasien um un. 

23A tahtah a kang ci-in, tami muol kungah, ‘Kihemkhie inlen tuipi lilai sena’n 
kinei in,’ ci-in lung hei nei loin, na ci bangun tangtung ding hi, ci-in na up nah 
po uleh note adingin ang kibawlpieh ding hi. 

24Tuaci’n note kungah kang ci-in, na nget popo uh ka nga zo hi, ci-a na up uleh 
na nga ding uhi. 

25Thungen dinga na din sielun mi khatpo tungah lungkimlona khatpo na nei 
khah uleh maisah un; tua hile vantunga om na Pa un zong na gamtat khielnate 
uh ang maisah ding hi,” a ci hi. 

26 

Jesu’ Thuneina Kidong 
(Mat 21:23-27; Luk 20:1-8) 

27Jerusalem ah amate a tungkia leuleu uhi. Biehinnpi sungah a pei laitahin ama 
kungah siempu liente, thukham hil siete, le upate pei-in, 

28“Bang thuneina tawh tamte na bawl ahei? Tam teng bawl nadingin koi in 
thuneina ang pie ahei?” a ci uhi. 

29Jesu in amate kungah, “Thu khat kang dong ding hi; ei dawng un, tuale ke’n 
zong bang thuneina tawh tam teng ka bawl ahei ci, kang gen ding hi. 

30John’ kibaptize-na pen vantung pana ang pei ahi amah, ahi sihle mihing tung 
pana ang pei ahei? Ei dawng un,” a ci hi. 

31Amate khatlekhat kikumin, ‘Vantung pan hi,’ ci leih, ‘Tua ahile bang dinga ama 
na up lo uh ahei,’ ei ci ding hi. 

32Ahi vangin, ‘Mihing tung pan hi,’ i ci ding uh amah,” a ci uleh mi zosie in John 
pen kamsang tahtah khatin ngaisun uh ahi ziehin mihonpite a giing vanuh uhi. 

33Tuaci’n amate in, “Ka thei sih uhi,” ci-in Jesu a dawng uhi. Jesu in amate 
kungah, “Ke’n zong bang thuneina tawh tamte ka bawl ahei, ci kang gen sih ding 
hi,” a ci hi. 

Mark 12 

Losapte Thugentena 

(Mat 21:33-46; Luk 20:9-18) 

1Tua ciengin amate kungah thugentena zangin thugen a kipan hi. “Mi khat in 
lengga lo bawl a, a kimvelah dai kai-in, a sungah lengga cil nading dum to a, 
tausang khat daw hi; tua ciengin losapte kawmsahin gam dangah a zin hi. 

2An lah hun a tun ciengin amate kung panin lengga lo pana a pieng ama’ nga 
ding teng khon dingin losapte kungah a sila khat a sawl hi. 

3Ahi vangin amate in na manin na sat gawpin na guoh peisah uhi. 

4Amate kungah sila dang khat sawlkia leuleu hi; tua pa zong a lu na satin na 
zako uhi. 

5Tua ciengin adang khat sawlkia a, amate in tua pa zong na that uhi. Adang 
tampite zong tua bang ma-in a sawl uhi; amate in pawlkhat na satin adangte na 
that uhi. 

6Ama in a it mama tapa khat nei lai hi. A tawpna ah, ‘Ka tapa na zatah buong 
sam va uh,’ ci-in amate kungah a sawl hi. 

7Ahi vangin losapte in, ‘Tampa gamhluo ding pa ahi hi; hing pei un, ama that 
vai-in a gamh luo ding teng la vai,’ ci-in khatlekhat a kiho uhi. 

8Tuaci’n ama manin a that vua, lengga lo pulamah a paimang uhi. 

9Tua ahile lengga lo nei pa in bang a law diei? Ama pei-in losapte susie ding a, a 
lengga lo midangte a pie ding hi. 

10Tami Lai Siengtho sungah: ‘Innlamte in a nilmang suong pen innkiu suongpi a 
suoh zo hi; 

11tami khu TOPA’ bawl ahi a, i mit mu-in lamdang hi,’ ci-a kigiel khu na sim ngai 
sih uh amah?” a ci hi. 

12Tami thugentena pen amate a langgenna ahi lam a thei ciengun ama a man 
nuom vua, ahi vangin amate in mihonpite a giing uhi. Tuaci’n ama nuasie-in a 
pei uhi. 

Phiengsie Pieh ding Thudawhna 

(Mat 22:15-22; Luk 20:20-26) 

13Tua ciengin amate in thugenna tawh ama mawmat dingin a kungah Pharisee-
te pawlkhat le Herod mi pawlkhat a sawl uhi. 

14Tuale amate pei-in, “Siepa aw, nang na citah a, koima zatah na nei sih hi; azieh 
pen nang in mi mai-et tuom na nei sih hi; ahi vangin thuman thutah tawh 
kituohin Pasien’ lampi na hil lam zong ka thei uhi. Kumpipa tungah sieh pieh 
huoi amah, pieh huoi lo ahei? 

15Pie ding ka hi uh amah, pie lo ding ka hi uh ahei?” a ci uhi. Ahi vangin amau’ 
kineitawmna a thei ziehin ama in a kung vuah, “Note in bang dinga kei nei ze-
et uh ahei? Sum denarii khat hing la unlen ei velsah un,” a ci hi. 

16Tuale amate in dangka tang khat peipi uhi. Tua ciengin amate kungah, “Tami 
koi’ lim le koi’ min ahiei,” a ci hi. Amate in kumpipa’ lim le min ahi hi,” ci-in a 
dawng uhi. 

17Jesu in amate kungah, “Kumpipa’ nate kumpipa tungah pie unlen, Pasien’ nate 
Pasien tungah pie un,” a ci hi. Tuale amate in lamdang a sa mama uhi. 

Thawkiana Tungtang Thudawhna 

(Mat 22:23-33; Luk 20:27-40) 

18Ama kungah thawkiana om lo hi, a ci Sadducee-te pawlkhat pei-in thu khat a 
dong vua, 

19“Siepa aw, Moses in, ‘Mi khat’ sanggampa in ta nei loin a zi a sisan leh, tua 
mipa in tua meigongnu kinunpi-in a sanggam pa adingin ta hinpieh ding hi,’ ci 
hi. 

20Sanggam pasal sagi om a, a tapen pa in zi nei a, ta nei loin a si hi; 

21tuale a nina pa in tua nu ma kinupi-in ta nei loin si leuleu hi; a thumna pa zong 
tua ma bang ahi hi; 

22a sagina dongin tua nu a kinunpi vua, ta nei lo vive ma-in a si sieng uhi. A 
tawpna ah tua numei nu mama zong a si hi. 

23Thawkia hun ciengin tua nu koi pen’ zi ahi diei? Azieh pen a sagipi-un tua nu 
a kinunpi kim uhi,” a ci hi. 

24Jesu in amate kungah, “Note in Lai Siengtho thu le Pasien’ vanglietna na thei 
lo ziehun na khielna uh tami hi lo amah? 

25Azieh pen sina panin amate a thawkia ciengin vantung mite ma bangin kipi 
kitenna om nawn lo ding hi. 

26Misite thawkiana tawh kisai-in Moses’ laibu sunga theubawh tangthu sungah, 
Pasien in ama kungah, ‘Abraham’ Pasien, Isaac’ Pasien, le Jacob’ Pasien ka hi hi,’ 
a ci thu na sim ngai sih uh amah?’ a ci hi. 

27Ama pen a site’ Pasien ahi sih a, a hingte’ Pasien ahi zaw hi; note na nahkhiel 
mama uhi,” a ci hi. 

Thupieh Masapen 

(Mat 22:34-40) 

28Thukham hil siete lahah khat in a kung va nai a, amate khatlekhat a kiselna 
uh a za hi. Jesu in amate hoitaha a dawn thei lam a mu ciengin ama in, “Thupieh 
zosiete lah panin bang amasa pen ahei?” ci-in a dong hi. 

29Jesu in, “Amasa pen in, ‘Israel aw, za in: TOPA i Pasien in TOPA khat beh ahi hi; 

30TOPA na Pasien, na lungtang zosie, na hinna zosie, le na lungsim zosie tawh na 
it ding hi,’ a ci hi. 

31A nina in, ‘Nangma na ki-it bangin na vengte na it ding hi,’ ci ahi hi. Tamte 
sanga a thupizaw thupieh dang om lo hi,” a ci hi. 

32Tua ciengin thukham hil siete in ama kungah, “Siepa aw, na thugen a man hi.; 
nang in, ‘Ama khat beh ahi a, ama simlo koima dang om lo hi,’ ci-in a mantahin 
na gen zo hi. 

33Tuale, ‘Na lungtang zosie, na theina zosie le na thahatna zosie tawh ama na it 
ding,’ le, ‘Nang le nang na ki-it banga na vengte na it ding,’ ci pen meihal biehna 
buppi le biehpiehnate sangin thupizaw tham hi,” a ci hi. 

34Ama in pilvang taha a dawn thei lam Jesu in a mu ciengin ama kungah, 
“Pasien’ manggam tawh na kigamla sih hi,” a ci hi. Tua zaw ciengin koima in 
ama thu a dong ngam nawn sih uhi. 

David’ Tapa Tungtang Thudawhna 

(Mat 22:41-46; Luk 20:41-44) 

35Biehinnpi sungah Jesu in thu a hil laitahin ama in, “Bang dinga thukham hil 
siete in Messiah pen David’ tapa a ci thei uh ahei? 

36David mama in, Hlagau Siengtho sawlna tawh thugen a, ‘TOPA in 
ka TOPA tungah, “Na keng nei-ah na galte ka koi masangsie-in ka zietlamah na 
to in,’ ci hi,” a ci hi. 

37David mama in ama pen TOPA ci hi; tua ahile bangci bangin Jesu pen a tapa hi 
thei ding ahei?” a ci hi. Tuale mipite in lunglut tahin a thugen a ngai uhi. 

Jesu in Thukhamhil Siete Mawsah 

(Mat 23:1-7; Luk 20:45-47) 

38Tua banga a hil kawmin Jesu in, “Puontuolpi sila a va kawikawi ding uh 
nuomsa-in vanzuanate lahah zatah hopi ding a dei thukham hil siete na kidawm 
un, 

39tuale kikhopna inn sunga om tona nuom pente tunga to ding a nuom vua, 
pawibawlna ah zong mun thupi pente a luo nuom uhi! 

40Meigongte’ inn a pumval mang vua, a kilimlawm dingin sauveipi thu a ngen 
uhi. Amate in mawsahna a lienzaw a nga ding uhi,” a ci hi. 

Meigongnu’ Silpieh 

(Luk 21:1-4) 

41Sumkholna kuong tawh kimaingatin Jesu to a, sumkholna kuong sunga sumpi 
khie mihonte a en hi. Mihau tampite in sum tampipi a khie uhi. 

42Mizawng meigong numei khat pei-in paisa khat man ahi sumsan tang ni khie 
hi. 

43Tua ciengin ama in nuazuite hlanin amate kungah, “Ke’n a tahtah a kang ci-in, 
sumkholna kuong sunga sumkhie zosie teng sangin tami mizawng meigongnu 
in a tamkhiehzaw hi. 

44Azieh pen amate zosie in a neival a lamval uh sung panin a khie vua, tam nu 
in a zawn a ngau kawmkalah a kiva nading nasan hen nei loin a nei sun teng 
zosie a khie sieng hi,” a ci hi. 

Mark 13 

Biehinnpi Kisiet nading Kimagen 

(Mat 24:1-2; Luk 21:5-6) 

1Biehinnpi panin a pusuo laitahin a nuazuite khat in ama kungah, “En vawi, 
Siepa, tami suongtumte le tami biehinnpi golin thupi sam e izaw!” a ci hi. 

2Tua ciengin Jesu in ama dong a, “Tami biehinnpi na mu ei mah? Suong khat 
tungah suong khat zong a kiciengsa-in kinuasie lo ding a, a unpi-in cimzan ding 
hi,” a ci hi. 

3Biehinnpi galkhatah a om Olive Muol tungah ama a to laitahin, Peter, James, le 
Andrew-te in, 

4“Tua thute bang huna hing pieng ding a, tua thute zosie ang pien kuon ding 
ciengin bang lim ang om ding ahei? ei gen in,” ci-in a dapdawh uhi. 



1733 

 

 
Zo Bible 

© 2018 Bible Society of Myanmar. 
 

 
 

 

5Tua ciengin Jesu in amate kungah thugen kipan a, “Koima in ang puikhiel lo 
nadingin kidawm un. 

6Keima’ min suongin mi tampi ang pei ding a, ‘Kei ama ka hi hi!’ ci-in mi tampi 
a puikhiel ding uhi. 

7Gal thute le galkidona thuthangte na zah uh ciengin patau sih un; tamte pen 
ang pieng valon ding ma ahi a, ahi vangin hun tawpna ahi nai sih hi. 

8Bangzieh ahei cile minam khat le minam khat, gam khat le gam khat ang kido 
ding hi; mun tuomtuomte-ah zil ang kiling ding hi; kielpite ang tung ding hi. Ahi 
vangin tam pen gimna kipatna ahi na bo hi. 

Bawlsiet nading Kimagen 

(Mat 24:9-14; Luk 21:12-19) 

9“Noma na hi uleh na kikemsiem un; azieh pen amate in thukhenna zumah ang 
tut ding a, kikhopna inn sungah zong ang kisat ding uhi; keima ziehin gam-uhte 
le kumpite mai-ah teci-in na ding ding uhi. 

10Minam zosie tungah lungdamna thu kiphuongzah masa ding hi. 

11Amate in thusitna thuoh dingin thukhen zumah ang peipi uh ciengin bang gen 
ding ka hei, ci-in lunghimaw masa sih un; khum hun ciengin gen dinga ang kihil 
popo na gen un, azieh pen a gen ding no hi loin Hlagau Siengtho ahi zaw hi. 

12Unau khat le khat ahi a, a pa in a ta ahi zongin thalup dingin a kileheh ding 
vua, tate in zong nu le pate langpangin a thatsah ding uhi. 

13Keima’ min ziehin mi zosie in ang muda ding uhi. Ahi vangin a tawpna donga 
a thuoh zote in hutdamna nga ding hi. 

A Susie Thei Kidahhuoina 

(Mat 24:15-28; Luk 21:20-24) 

14“Ahi vangin ama op nadinga a kilawm lo munah a susie thei kidahhuoina ang 
din na mu ciengun (laisimte in thei ta uheh), Judea gama omte, muolte tungah 
tai uheh; 

15innkhum tunga omte kumsuh sih uh hinlen, bang khatpo la dingin zong inn 
sungah lut da heh; 

16lo lai-a om mipa zong a puon tungsil la dingin kilekia sih heh. 

17Khum ni ciengin numei gaite le nausen neite mi hamsie ahi uhi! 

18Tami hun, phalbi sung ahi lo nadingin thu ngen un. 

19Azieh pen Pasien in leitung a siemcil a kipanin tuhun dong, tua banga a pieng 
ngai nai lo, a pieng ngai nawn lo ding gimna lienpi tua hun ciengin a pieng ding 
hi. 

20TOPA in tua nite a tomsah sih leh koima suohta zo lo ding hi; ahi vangin ama’ 
teeltuomte adingin ama in tua nite a tomsah zo hi. 

21Khum hun ciengin mi khatpo in, ‘En un! Tanah Messiah om! ahi sihle, ‘En un! 
Ama khunah om! ang ci uleh um sih un. 

22Zuou thei messiah-te le zuou thei kamsangte ang pieng ding a, ahi thei le a 
teelsate nangawn a lampielsah dingin lim le na lamdang lienpite ang bawl ding 
uhi. 

23Ahi vangin kigingsa-in om un; na kung vuah thu zosie kang gen sieng zo ta hi. 

Mihing Tapa ang Peina 

(Mat 24:29-31; Luk 21:25-28) 

24“Hinanle tua hamsatna nite zaw ciengin, ni kimielsah ding a, hlapi tang nawn 
lo ding hi. 

25Van panin aasite kiesuh ding a, vana om vanglietnate kiling ding hi. 

26Tua ciengin Mihing Tapa, vanglietna le minthanna tawh meii lahah ang peisuh 
amate in a mu ding uhi. 

27Tua ciengin ama in a vantung mite sawlin lei kiu li pan le leimongte panin 
vanmongte dongin ama’ teelsa mite a kaikhawm ding hi. 

Theikung Pan Thusinna 

(Mat 24:32-35; Luk 21:29-33) 

28“Theikung panin thu na sin un: Theikung a bate hing mengin a na ang dawn 
ciengin khuokhal hun nai ta hi, ci-in na thei uhi. 

29Tua ma bangin note in a pieng tami thute na mu ciengun kotbieng dongin 
ama ang nai ta hi, ci-in thei ta un. 

30A tahtah a kang ci-in, tami silte zosie ang tun sieng masangin tam khang mite 
a si sih ding uhi. 

31Van le lei maimang ding a, ahi vangin ka thute a maimang sih ding hi. 

Pilvanna Kisapna 

(Mat 24:36-44; Luk 21:34-36) 

32“Ahi vangin khum ni le khum hun ding pen koima in thei lo hi. Vantung mite 
in hile, Tapa in hile a thei sih a, Pa khat beh in thei hi. 

33Bang hun a ang pei ding ci thei lo na hi ziehun pilvangin kigalgingsa-in om un. 

34Tua pen khuolzin mi khat tawh kibang hi, a zinkhiet ciengin ama in a silate 
khut sungah a inn ap a, a nasep ding ciet uh sepiehin, kotcingpa kungah zong 
limtaha a vilsiem nadingin a vaihlah hi. 

35Tua ahi ziehin inntehpa ang tunkia ding hun pen nitah ahiei, zankim ahiei, 
aah-masa khuon ahiei, phal kisem kuon ahiei, ci thei lo na hi ziehun kigingsa-in 
om un. 

36Tua hi sihle ama thakhatin ang pei ciengin na kimut laitah uh ang tuohkha 
ding hi. 

37Na kung vua ka gen teng ma mi zosie kunga zong ka gen ahi hi: Kiging un,” a 
ci hi. 

Mark 14 

Jesu Kithasawm 

(Mat 26:1-5; Luk 22:1-2; Jhn 11:45-57) 

1Peisan Pawi le Tolsawlo Anlum Pawi a tun nading ni ni a sap ni-in siempu 
liente le thukham hil siete in Jesu mandapin tha thei nading lampi a sui uhi. 

2Bangzieh ahei cile amate in, “Mipite lahah buoina om thei ding ahi ziehin pawi 
hun sungin bawl sih vai, a kici uhi. 

Bethany-a Sathau Kinuna 

(Mat 26:6-13; Jhn 12:1-8) 

3Bethany khuo ah miphah Simon’ inn sunga sabuoi tungah Jesu a to laitahin, a 
manpha mama nard sathau namtui suongngo thawl khat tawi-in numei khat 
ama kungah pei a, tua nu in a thawl sukehin ama’ lu tungah tua sathau namtui 
a sungsuh hi. 

4Hizongle khum sunga om mi pawlkhat a thangpai vua, “Bang dinga tami sathau 
namtui ang buohmang mawh ahei? 

5Bangzieh ahei cile tami sathau namtui kizua leh denarii zathum sanga a 
tamzaw kikhawng ding hi a, tua sum tawh mizawngte kihu thei ding hi,” ci-in 
tua nu a mawsah uhi. 

6Hinanle Jesu in, “Ama nu tua ci opsah lel un; bang dinga na buoisah uh ahei? 
Ama nu in kei adingin nasep hoi mama sem zo hi. 

7Bang ding ahei cile mizawngte ahile note tawh a omton zing ahi a, na nop 
hunhunun amate tungah na migitna uh na lah thei ding uh ahi hi; ahi vangin 
note tawh kei kang omton zing sih ding hi. 

8Ama nu in ahi thei za-in a bawl zo hi; ama nu in ka luong vui nading ka pumpi 
sathau siengtho ei manu zo ta hi. 

9A tahtah a kang ci-in, lungdamna thu kigenna leitung muncin tengah ama nu a 
kiphaw zing nadingin a silbawl teng kigengen ding hi,” a ci hi. 

Jesu Lehheh ding Judas Thukim 

(Mat 26:14-16; Luk 22:3-6) 

10Tua ciengin sawm le nite sung panin Judas Iscariot in amate tungah Jesu a 
leheh thei nadingin siempu liente kungah a pei hi. 

11Amate in tami thu a zah ciengun a lung uh dam mama a, sum pieh dingin ama 
a kamciem uhi. Tuaci’n ama in Jesu a leheh thei nadingin hun lemtang sui a 
kipan hi. 

Nuazuite Tawh Peisan Pawi 

(Mat 26:17-25; Luk 22:7-13; Jhn 13:21-30) 

12Peisan tuuno a kigaw ni, Tolsaw lo Anlum Pawi a ni masa ni-in a nuazuite in 
ama kungah, “Peisan Pawi an na neh nading hei sungah pei-in va siemkhol 
uleng na dei ei?” a ci uhi. 

13Tuaci’n ama in a nuazuite ni sawlin ama gel kungah, “Khuopi sungah pei locin 
tuibeel khat a puo pasal khat tawh na kituoh ding uhi; tuapa na zui unlen, 

14a lutna inntehpa kungah, ‘Siepa in, ka nuazuite tawh Peisan Pawi an ka neh 
thei nading ka zintunna inndan hei sung ahei, ci-in ei dongsah hi,’ va ci ta un. 

15Ama in a baisa-a na kipuosa a inndan tungnung gol khat nang lah va-un, 
tuanah ei teng ading va siem ta un,” a ci hi. 

16Tuaci’n nuazui tegel dingkhie-in khuopi sung a lut uleh, ama gel kunga a gensa 
vannuoi bangin a mu uhi; tuale ama gel in zong Peisan Pawi an ding a siem pai 
uhi. 

17A nitah ciengin sawm le nite tawh Jesu a tung hi. 

18Tuale amate in a mun ciet uh la-in an a neh laitahun Jesu in, “Ke’n a tahtah a 
kang ci-in, note lahah ka ankuong impite khat in kei ei leheh ding hi,” a ci hi. 

19Amate a da mama vua, a banbanin, “TOPA, kei hi sam sih vang izaw?” a ci ciet 
uhi. 

20Ama in amate kungah, “Sawm le nite lahah kei tawh kuong sunga anlum diepa 
ahi hi. 

21Bangzieh ahei cile ama’ thu a kigielsa ahi ma bangin Mihing Tapa pen a pei 
ding ahi a, ahi vangin Mihing Tapa leheh pa ahile gimna a thuoh ding hi! Tua 
mipa pieng da zaw leh ama adingin hoizaw ding hi,” a ci hi. 

TOPA’ Vumkhawl ang Pienna 

(Mat 26:26-30; Luk 22:14-23; 1Cor 11:23-26) 

22An a neh laitahun ama in khomun lumkhat la-in lungdamna a ko zaw ciengin 
phalsuo a, amate tungah pie-in, “La un, tami in ka pumpi ahi hi,” a ci hi. 

23Tua ciengin hai khat zong la-in lungdamna a ko zaw ciengin amate pie a, 
amate in tua hai panin a unpi-un a dawn ciet uhi. 

24Ama in amate kungah, “Tami in mi tampite adinga a kibuokhie 
thuciemna tawh kisai ka sisan ahi hi. 

25A tahtah a kang ci-in, Pasien’ manggam sungah lenggazu tha ka dawnkia ni 
masangsie tami lenggazu ka dawnkia ngai nawn sih ding hi,” a ci hi. 

Peter’ Niel ding Kimagen 

(Mat 26:30-35; Luk 22:31-34; Jhn 13:36-38) 

26Amate in Pasien phatna la khat a sah zaw uh ciengin Olive Muol lamah a pei 
uhi. 

27Jesu in amate kungah, “Note in na unpi-un nei taisan ding uhi; azieh pen, 
‘Keima in tuucingpa ka satlia ding a, tuute a kithethang ding hi,’ ci-in kigiel hi. 

28Ahi vangin ka thawkia ciengin na masang vua Galilee gamah ka na pei ding 
hi,” a ci hi. 

29Peter in ama kungah, “Mi zosie in nang hing taisan nanle ken kang taisan sih 
ding hi,” a ci hi. 

30Jesu in ama kungah, “A tahtah a kang ci-in, tuni, tuzan mama, aah nivei a 
khuon masangin thumvei nei niel ding hi,” a ci hi. 

31Ahi vangin ama in khautahin, “Nangma tawh a si ding hi nanleng kang niel sih 
ding hi,” a ci hi. Amate in a unpi-un tua bang ma-in a ci ciet uhi. 

Gethsemane ah Jesu in Thungen 

(Mat 26:36-46; Luk 22:39-46) 

32Gethsemane a kici mun khatah amate a pei vua, ama in a nuazuite kungah, 
“Ka thu nget kalin tanah na to un,” a ci hi. 

33Ama in Peter, James le John-te zawpi a, nahpi lunggimna le buoina a kipan hi. 

34Ama in amate kungah, “Sina ding za dongin ka lung a gim mama hi; tanah na 
om unlen ei na ngah un,” a ci hi. 

35A gamla sim khat ama pei-in lei lahah bawhsuh a, ahi thei ding leh tami hun 
tawh ei kipelsah ta’n, ci-in thu a ngen hi. 

36Ama in “Abba, Pa aw, nang adingin bangkim hi thei hi; keima kung panin tami 
hai ladawh ta’n; hizongle keima’ deina bang hi loin nangma’ deina bang hizaw 
taheh,” a ci hi. 

37Ama a pei leh amate a kimusa-a om a mu hi; ama in Peter kungah, “A kimu na 
mah? Nai khat sung zong ei ngah zo lo na mah? 



1738 

 

 
Zo Bible 

© 2018 Bible Society of Myanmar. 
 

 
 

 

38Gimna hun sungah note na lut lo nadingun ngahin thungen un; lungsim a lawp 
vangin tahsa a thanem hi,” a ci hi. 

39Khatvei peikia-in a nget ngai teng ma a va ngenkia ta hi. 

40Khatvei ama a peikia leh a mit uh hah zo nawn lo ahi ziehin amate a kimusa 
ma-in a mu leuleu hi; amate in ama kungah gen ding a thei ta sih uhi. 

41A thumveina peikia-in amate kungah, “Note khawlin a kimu hit hiet lai na hi 
uh amah? Pha zo ta! A hun ang tung ta hi; maw nei mite’ khut sungah Mihing 
Tapa a kileheh ding ahi ta hi. 

42Tho un, pei vai. En un, ei leheh pa ang nai ta hi,” a ci hi. 

Jesu Kilehehna le Kimatna 

(Mat 26:47-56; Luk 22:47-53; Jhn 18:1-11) 

43Jesu in thu a gen laitahin sawm le nite sung pan thakhatin Judas tung a, ama 
tawh siempu liente, thukham hil siete, le upate’ sawl, namsau le phohbul tawi 
mihonpi tawh a zawh hi. 

44Tu-in a leheh pa in amate lim khat pie a, “Kang nap ding pa khu tua pa ahi hi; 
ama man unlen limtahin cingin peipi pai un,” a ci hi. 

45Tuaci’n ama a tun ciengin thakhatin Jesu kungah pei a, “Siepa!” ci-in a nam hi. 

46Tua ciengin ama tungah a khut uh nga-in a man uhi. 

47Hizongle a gei-a dingte khat in a namsau dawhin siempu lien pa’ silapa a sat 
leh a bil a bantan hi. 

48Tua ciengin Jesu in amate kungah, “Guta bulu khat man ding banga namsau le 
phohbul tawh ang kuon na hi uh amah? 

49Nisielin note tawh omtonin biehinnpi sungah thu ka hil laitahin nei man sih 
uhi. Ahi vangin Lai Siengtho a tangtun nading hi taheh,” a ci hi. 

50Amate in a unpi-in ama a taisan uhi. 

51Diel puonzal khat beh a sil tangval khat in Jesu a zui leh amate in ama na man 
vua, 

52ahi vangin ama in zong a diel puonzal nuasie-in a guohtangin a tai hi. 

Jesu, Vaihawmte Mai-ah 

(Mat 26:57-68; Luk 22:54-55, 63-71; Jhn 18:12-14, 19-24) 

53Amate in siempu lien pa kungah Jesu a peipi uhi; tuale siempu liente zosie, 
upate, le thukham hil siete a kikhawm uhi. 

54Peter in siempu lien pa’ leituol dongah Jesu galzui a, a cingte tawh mei-awi-in 
a toton hi. 

55Siempu liente le vaihawm zosie-te in Jesu a tha thei nadingun teci a sui uhi; 
ahi vangin khat zong a mu sih uhi. 

56Azieh pen mi tampite in zuou teci a pang vua, ahi vangin a teci panna uh a 
kituoh sih hi. 

57Mi pawlkhat dingin ama langah zuou teci a pang vua, 

58“Ama in, ‘Mihingte’ khut tawh a kilam tami biehinnpi ka susie ding a, nithum 
sungin adang khat ka lamkia ding hi,’ a ci ka za uhi,” a ci uhi. 

59Tam cieng nangawnah a thugenna uh a kituoh nai vaset sih hi. 

60Tua ciengin amate mai-ah siempu lien pa dingin Jesu thu dong a, “Na dawng 
sih ding amah? Na langkhatah amau’ teci panna bang ahei?” a ci hi. 

61Ahi vangin ama in dawng loin a sip dide hi. Siempu lien pa in, “ Thupha nga 
pa’ Tapa Messiah na hi amah?” ci-in khatvei dong leuleu hi. 

62Jesu in, “Ka hi hi, ci a, tuale ‘Note in Vanglietna zietlamah a to,’ le ‘Vantung 
meii tung tuonga ang kumsuh Mihing Tapa,’ na mu ding uhi,” a ci hi. 

63Tua ciengin siempu lien pa in a puon botkehin, “Bang dingin tecite kisam lai 
ding ahei? 

64Note in Pasien a gensietna na za zo ta uhi! Na khensatna uh bang ahiei?” a ci 
hi. Amate zosie in ama pen a si dinga kilawm ahi hi, ci-in a mawsah uhi. 

65Mi pawlkhat in cilphitin a mai tunpiehin a beng gawp vua, “Hing gen vawi!” a 
ci uhi. A cingte in zong peipi-in ama a beng gawp uhi. 

Peter in Jesu Kilepsan 

(Mat 26:69-75; Luk 22:54-62; Jhn 18:15-18, 25-27) 

66A nei-a leituolah Peter a na op laitahin siempu lien pa’ nasem numei khat a 
pei hi. 

67Mei awi-a na om Peter a mu bepin encien pai a, “Nang zong Nazareth mi Jesu 
tawh kipawl ngel vete aw,” a ci hi. 

68Ahi vangin ama kilep a, “Na thugen theikha sing, zong telsiem vawt sing,” ci-
in leituol pulamah a pusuoh hi. Tua ciengin aah a khuong hi. 

69Tua nasem numei nu ma in mukia a, a gei-a dingte kungah, “Tampa pen amate 
sunga mi khat hi ngel ve aw,” a cikia hi. 

70Hinanle ama kilepin a nielkia hi. Bakhat zaw ciengin a gei-a dingte in Peter 
kungah, “Nang zong Galilee mi khat na hi ciengin, tuate lahah khat hi valon 
vateh,” a cikia uhi. 

71Ahi vangin ama le ama kisamsie-in, “Na gen uh mipa thei kha malmal sing,” 
ci-in a kitomlaw kia hi. 

72Khum hun lientahin a niveina aah a khuong hi. Tua ciengin Peter in ama 
kungah, “Aah nivei a khuon masangin thumvei nei niel ding hi,” ci-in Jesu in ama 
kunga a gensa thute phawhkia-in ki-ip zo loin a kap hi. 

Mark 15 

Pilat Mai-ah Jesu 

(Mat 27:1-2, 11-14; Luk 23:1-5, 13-16; Jhn 18:28-38) 

1Zingmawng tungin siempu liente in upate, thukham hil siete le vaihawm teng 
zosie tawh kikupna khat a nei uhi. Amate in Jesu henin a peipi vua, Pilat kungah 
a ap uhi. 

2Pilat in ama kungah, “Judah mite’ Kumpipa na hi amah” ci-in a dong hi. Ama in, 
“Na ci bang ahi hi,” ci-in a dawng hi. 

3Tua ciengin siempu liente in thu tampitah tawh ama a mawsah uhi. 

4Pilat in ama dongkia a, “Na dawn nading a om sih amah? Thu tampitah tawh 
ang mawmatna uh en in,” a ci hi. 

5Ahi vangin Jesu in a dawnbe tuon lo ciengin Pilat in lamdang a sa mama hi. 

Pilat in Khailia dingin Jesu Ap 

(Mat 27:15-26; Luk 23:18-25; Jhn 18:38–19:16) 

6Khum hunlai pawi hun ciengin amate in a nget uh thongkie khatpopo Pilat in 
a hla thei zel ngaina ahi hi. 

7Khum laitahin kumpi langpan hun sunga mi that, kumpi a ledo mite tawh 
thong a kieton Barabbas a kici mi khat a om hi. 

8Tuaci’n mihonpite pei-in Pilat kungah a bawl ngai ma banga a bawl nadingin a 
ngen uhi. 

9Tua ciengin ama in amate kungah, “Judah Kumpipa hing hla leng na nuom 
vuoi?” ci-in a dong hi. 

10Azieh pen amate in hazatna tawh ama tungah a ap uh ahi lamtah a thei hi. 

11Ahi vangin Barabbas a hlapieh zawh nadinga a gen dingin siempu liente in 
mihonpite a hantawh uhi. 

12Pilat in amate kungah, “Tua ahile Judah Kumpipa na ci pa uh bang law leng na 
nuom vuoi?” ci-in a genkia hi. 

13Amate in, “Singlamte tungah khailia ta’n,” ci-in a awhsan uhi. 

14Pilat in amate kungah, “Bang dingin lah, ama in bang sietna bawl ahei?” ci-in 
a dong hi. 

15Tuaci’n mihonpi a lungkimsah nop ziehin Pilat in Barabbas hla a, ama in Jesu 
a sat zaw ciengin singlamte tunga khailia dingin a pie ta hi. 

Galkapte in Jesu Simmawbawl 

(Mat 27:27-31; Jhn 19:2-3) 

16Tua ciengin galkapte in kumpi inntuol ah (gam-uh pa’ phuolpi a kicina) ama 
a peipi uhi; tuale amate in galkap honpite a kikhawmsah uhi. 

17Tuale amate in puontuol dupsan khat a silsah uhi; tua zaw ciengin ling tawh 
kumpi lukhu khat a phan vua, a lu tungah a khusah uhi. 

18Tuale amate in, “Judah Kumpipa aw, na khan sawt taheh!” ci-in salam a piesol 
uhi. 

19Amate in a lu pumpeng tawh satin a cilphit vua, khupdinin zatahna a pie uhi. 

20Ama a zako zaw ciengun a puontuol a hawkhietpieh vua, ama’ puonte ma a 
silsahkia uhi. Tua ciengin singlamte tunga khailia dingin ama a zawpi uhi. 

Singlamte Tunga Jesu a Kikhaina 

(Mat 27:32-44; Luk 23:26-43; Jhn 19:16-27) 

21Amate in a singlamte puo dingin khuota pana ang zin a kituopi khah uh mi 
khat a pausawl uhi; ama pen Alexander le Rufus’ pa, Cyrene khuomi Simon ahi 
hi. 

22Tua ciengin amate in Golgotha a kici munah (lugu mun a cinopna) Jesu a peipi 
uhi. 

23Tuale amate in myrrh panamtui kha tawh kihal lenggazu a pie uhi; ahi vangin 
ama in a ne nuom sih hi. 

24Amate in singlamte tungah ama khailia-in a puonsilte a hawm vua, a tan ciet 
ding uh a thei nadingun ai a san uhi. 

25Singlamte tungah ama a khai laitahun zinglam nai kuo a sat hi. 

26A mawmatna uh lai-ah, “Judah Kumpipa,” ci-in kigiel hi. 

27Ama tawh misuom guta ni, khat a zietlam, khat a veilamah kikhaiton hi. 

28Lai Siengtho sungah, “Thukham palsatte tawh a kisimtha hi,’ a ci thu a tung 
hi. 

29Ama a nawhkha mite in lupei-in a zako gawp vua, “Huoi lah! Biehinnpi susie-
in ni thum sunga a lamkia ding pa, 

30singlamte tung panin hing kumsuh inlen nang le nang kihunkhie ven!” a ci uhi. 



1742 

 

 
Zo Bible 

© 2018 Bible Society of Myanmar. 
 

 
 

 

31Tua ma bangin amate lahah siempu liente in zong thukham hil siete tawh ama 
a zako vua, “Mi dangte hunkhie thei napi ama le ama a kihun zo sih hi. 

32Kote in mu a, ka up thei nadingun Israel Kumpipa Messiah aw, tu mama-in 
singlamte tung panin hing kumsah in,” a ci uhi. Singlamte tunga a kikhaipi tegel 
in zong ama a engho uhi. 

Jesu’ Sina 

(Mat 27:45-56; Luk 23:44-49; Jhn 19:28-30) 

33Sunkim a kipan nitah nai thum dongin gam sung mun zosie-ah mutzin a tung 
hi. 

34Nai thum hunin Jesu in, “Eloi, Eloi, lema sabachthani,” ci-in nahpi tahin a kiko 
hi, tua pen ka Pasien, ka Pasien, bang zieha nei nuasie ahei?” a cinopna ahi hi. 

35A gei-a a ding mi pawlkhat in a zah ciengun amate in, “Ngai vawi un, Elijah 
hlan hi ve aw,” a ci uhi. 

36Tuale mi khat tai-in lenggazu thua sungah tui hupna die-in cieng dawnah koi-
in a dawn dingin pie a, “Ngah phot un, ama hunkhie dingin Elijah ang pei ei mah 
en vai,” a ci uhi. 

37Tua ciengin Jesu nahpi tahin kiko-in a naahu tawpin a si hi. 

38Tuale biehinnpi kidatna puonkhai a tung pana nei dongin phalni kisuo hi. 

39Ama mai-a a ding galkapmangpa in ama a naahu tawpin a si dante a mu 
ciengin, “Tampa, Pasien’ Tapa tahtah hi mawh ei!” a ci hi. 

40A gal-et numei pawlkhat zong a om hi; tuate lahah Mary Magdalene, a nauzaw 
James le Joses’ nu Mary, le Salome-te a kihal hi. 

41Galilee gam sungah Jesu a op lai-in tam teng in ama zui-in a kisapnate a na sih 
ngitnget uhi; ama tawh Jerusalem dong a zawhton numei dang tampitah zong 
a om hi. 

Jesu a Kivuina 

(Mat 27:57-61; Luk 23:50-56; Jhn 19:38-42) 

42Tua ni pen sabbath ni masang, Kigin ni ahi ziehin nitah lam ciengin, 

43ulien vaihawmte lahah mi’ zatah mama, Pasien’ manggam zong lametna tawh 
a ngah lenlon, Arimathea khuomi Joseph, Pilat kungah hangtahin pei-in Jesu’ 
luong a ngen hi. 

44Tua ciengin Pilat in a si zo lam a thei ciengin lamdang a sa hi; tuale ama in 
galkapmangpa khat hlansahin a si zaw a sawt tai mah, ci-in a dong hi. 

45A si zo lam galkapmangpa tung panin a thei bepin a luong Joseph a pie hi. 

46Tua ciengin Joseph in diel puon khat tawi-in a luong a la dawh a, tua diel puon 
tawh tunin a kilemsa suong hankhuh sung khatah a siel hi. Tua ciengin ama in 
hankot-ah suongtum khat lia-in a koi hi. 

47Mary Magdalene le Joses’ nu Mary in a luong kisielna mun a mu uhi. 

Mark 16 

Jesu’ Thawkiana 

(Mat 28:1-10; Luk 24:1-12; Jhn 20:1-10) 

1Sabbath ni a tawp zaw ciengin Mary Magdalene, James’ nu Mary, le Salome-te 
in Jesu’ luong nu dingin panamtuite a lei uhi. 

2Nipi kal khat sung ni masa pen zingmawng tung, ni suo patin hanah amate a 
pei uhi. 

3Amate khatlekhat kikumin, “Han kotvang huhna suongtumpi koi’ ei liapieh 
mawh ding adiei,” a kici uhi. 

4Amate a dato ciengun a gol mama tua suongtumpi a kiliasa-in a mu uhi. 

5Han sungah a lut uleh a zietlam pang vua a to puontuol kang sil tangval khat 
mu-in a zausi gawp uhi. 

6Ahi vangin amate kungah, “Zau sih un; singlamte tunga a kikhailia Nazareth mi 
Jesu sui hi ngel uteh. Ama a thokia zo ta hi; tam munah ama om nawn lo hi. 
Amate in ama a sielna mun uh en un. 

7Pei unlen, a nuazuite le Peter kungah Galilee lam zuonin na masang vuah pei 
hi, ci-in va gen ta un; ama in note ang gensa bang lienin khum munah na mu 
ding uhi,” a ci hi. 

8Tuaci’n amate zausi-in lamdang sa kawm uh ahi ziehin han pan pusuohin a tai 
uhi; amate a zau ziehun koima kungah a gen sih uhi. 

MARK’ A HIELNA A TOMZAW 

(Amate tunga thu kipiesa zosiete, Peter’ kim le pama a om mite kungah 
tomkimin a gen uhi. Tua zaw ciengin Jesu mama in amate tungtawnin nisuona 
panin nitumna dong, a siengtho le a kisie thei lo kumtawn hutdamna thu 
tangkona a sawlkhie hi.) 

MARK’ A HIELNA SAUZAW 

Mary Magdalene Kungah Jesu Kihil 
(Jhn 20:11-18) 

9(Nipi kal khat sung ni masapen, a thawkia zaw zingmawng tungin dawi sagi a 
hawlkhietpieh nu Mary Magdalene kungah ama kilaa hi. 

10Tua nu pei-in Jesu’ kithuopi ngaite da le kapin a op laitahun tam thu a va gen 
ta hi. 

11Ahi vangin amate in ama a hing ahi lam le tua nu in ama mu zo hi, ci thu a zah 
ciengun a um thei sih uhi. 

Nuazui Nite tungah Jesu Kihil 

(Luk 24:13-35) 

12Tami teng zaw ciengin khuota lam zuonin a pei laitahun ama ni tungah a mel 
tuom khatin a kilaa hi. 

13Tam tegel zong kilekia-in a gen vangun amate in a um sih uhi. 

Jesu in Nuazuite Sawl 

(Mat 28:16-20; Luk 24:36-49; Jhn 20:19-23) 

14Tua zaw ciengin sabuoi tungah a to laitahun sawm le khat-te mama tungah 
ama a kilaa hi; ama a thawkia zaw ciengin ama a mu mite’ thu gen tahsang loin 
a uplana ule a lungkhauna ziehun amate a hosie hi. 

15Amate kungah, “Leitung muncin tengah note pei unlen, a piensahsa zosiete 
tungah lungdamna thu phuongzah un. 

16Thu um a, a ki-baptize mite in hutdamna nga ding uhi; ahi vangin a um lote in 
mawsah thukhenna a thuoh ding uhi. 

17Tami limte in a um mite a nuazui ding hi: Amate in keima’ min suongin dawite 
a notmang ding uhi; kam thate tawh a ham ding uhi; 

18a khut utawh gulte a man ding vua, si theina gu khatpo a dawn ule zong 
bangma a ci sih ding uhi; cinate tungah khut a nga ding vua, amate a dam ding 
uhi,” a ci hi. 

Jesu’ Vankana 

(Luk 24:50-53; Sawl 1:9-11) 

19 TOPA Jesu in amate kungah tua banga a gen zaw ciengin vantungah ama kilato 
a, Pasien’ zietlamah a to hi. 

20Tuale amate kuonin muncin tengah lungdamna thu a phuongzah uhi. TOPA in 
amate tawh na semton a, a thugente uh a kipsahna-in lim lamdangte in a zuisah 
hi.) 

Luke 

Luke 1 

Theophilus tunga Apna 

1Eite lahah a tangtungsa thu zosie mi tampi in na giel zo a, 

2tuate pen a cil a kipanin mit tawh a mu mite le tua thu a na gente in ei na 
hilsawn bang tehteh ahi hi. 

3A zatahhuoi Theophilus aw, keima in zong a kipatcil a kipanin na zosie limtaha 
ka na kan zaw ciengin a thu a kizom diudeu-in nang adingin hing gielpieh leng 
hoi va, ci-in ka khensat hi. 

4Tuaci’n nangma tunga ang kihilsa thute thuman thutah ahi lam na thei ding hi. 

Baptize-pa John Suo nading Kimagen 

5Judea gam Kumpi Herod hun lai-in Abijah’ suon siempu gui sung panin a min 
Zechariah a kici siempu khat a om hi. Ama’ zi pen Aaron’ suon hi a, a min 
Elizabeth ahi hi. 

6A ni gelin Pasien mai-ah midih ahi vua, TOPA’ thupiehte le zui ding ngaina zosie 
genbaang loin a zui uhi. 

7Ahi vangin Elizabeth pen a ciing ahi ziehin ta nei lo a, a ni gelin a kum uh a tam 
mama ta hi. 

8Khatvei ama’ pawlte sep hun ding a tun ciengin Zechariah in Pasien mai-ah 
siempu nasep sem a, 

9siempute’ bawl zel ngaina a om bangin TOPA’ mun siengtho sungah lutin 
panamtui hal ding, ci-in ai a kisan ciengin ama kiteel kha hi. 

10Panamtui a kihal hun sungin a kikhawm mi buppi in a pulamah thu a ngen 
uhi. 

11Tua ciengin ama kungah TOPA’ vantungmi khat kilang a, panamtui kihalna 
maitam zietlamah a ding hi. 

12Zechariah in ama a mu ciengin lamdangsa-in zausi-in a kongawp hi. 

13Ahi vangin vantungmi in ama kungah, “Zechariah aw, zau sin, bang ding ahei 
cile na thungetna ka za zo ta hi. Na zi Elizabeth in tapa khat nei ding a, a min 
John na phuo ding hi. 

14Lungdamin na kipah ding a, ama ang pien ziehin mi tampi lungdam ding hi, 

15azieh pen TOPA muna-ah ama milien ahi ding hi. Ama in lenggazu ahi sihle 
khamthei poma a dawn ngai sih ding hi; a suo masang nangawnin Hlagau 
Siengtho tawh a kidim ding hi. 

16Ama in Israel mi tampitah, TOPA a Pasien uh kungah a kiheisah ding hi. 

17Nu le pate’ lungtang a tate uh lamah, thumang lo mite’ lungtang a dih pilna 
lamah a kiheisah ding, TOPA adingin mite a baisa-a koikhol dingin Elijah’ hlagau 
le vanglietna tawh a mai-ah a pei ding hi,” a ci hi. 

18Zechariah in vantungmi kungah, “Tami thu bangci bangin theithei ding ka 
hei? Azieh pen kei lah vuoi ta’ng a, ka zi zong kum tam ta hi,” a ci hi. 

19Tua vantungmi in, “Kei Pasien’ nasem Gabriel ka hi hi. Nangma ang hopi ding 
le nang kunga tami lungdamna thu puoh dinga ei kisawl ka hi hi. 

20Hinanle tu-in nang in a hun tun cienga ang tangtung ta valon ding ka thugente 
na up lo ziehin tami thute ang tangtun masangsie a ham thei loin na om ding 
hi,” ci-in a dawng hi. 

21Tua hun sung teng, mite in Zechariah a na ngah vua, biehinn sungah a kiheh 
ziehin lamdang a sa uhi. 

22Ama a pusuo ciengin amate a hopi thei ta sih a, tua bepin biehinn sunga 
mangmu ahi lam a thei uhi. Ama a ham thei loin om den a, a khut tawh amate a 
hopi hi. 

23A siempu nasep hun a man ciengin a inn ah ama a pei hi. 

24Tam teng zaw ciengin a zi Elizabeth gai a, hla nga sung innkui den hi. Ama in, 

25“TOPA in kei dinga a sep tami ahi a, ka mite lahah ka thuoh maizumnate ei lah 
pieh a, maipha ei pie ta hi,” a ci hi. 

Jesu’ Suo ding Kimagen 

26A hla guhna ciengin, Pasien in Galilee gam Nazareth kici khuopi khatah, 

27David’ suon Joseph min nei pasal khat tawh kinung dinga zuthawl kipiesa 
ngahnu siengtho khat kungah vantungmi Gabriel a sawl hi. Tua ngahnu 
siengtho’ min pen Mary ahi hi. 

28Ama pei-in tua nu kungah, “Maipha nga nu aw, nang kang hopi hi! TOPA in 
nang ang ompi hi,” a ci hi. 

29Hizongle ama’ thugenna ziehin lungmang mama a, bangci kihopi dan ahi ta 
bep diei, ci-in a lungsan dedu hi. 

30Tua vantungmi in ama kungah, “Mary aw, zau sin, azieh pen Pasien’ maipha 
na mu zo hi. 

31Tu-in nang gai-in tapa khat na nei ding a, a min Jesu na vaw ding hi. 

32Ama milien hi ding a, Sang pen Pasien’ Tapa kici ding hi, TOPA Pasien in a pa 
David’ kumpi topha ama a pie ding hi. 

33Jacob suonte tungah kumpi-in maang den ding a, a kumpi gam tawp hun ci 
om ngai lo ding hi,” a ci hi. 

34Mary in vantungmi kungah, “Kei lah ngahnu siengtho khat hi bo ing a, tam thu 
bangci pien thei ding ahei?” a ci hi. 

35Vantungmi in, “Nangma tungah Hlagau Siengtho ang tung ding a, Sang pen 
Pasien’ vanglietna in nang ang lie ding hi; tua ahi zieh in ang suoh ding nausen 
pen siengtho ding a, Pasien’ Tapa kici ding hi. 

36Na tanau nu Elizabeth zong a teh a vuoi nua-in gai zo a, tu-in a ciing a kici nu 
a gai zaw a hla guhna ahi ta hi. 

37Azieh pen Pasien ading in a pieng thei lo bangma om lo hi,” a ci hi. 

38Tua ciengin Mary in, “TOPA’ nasem nu keima tanah om ing; na gen bangin ka 
tungah pieng taheh,” a ci hi. Tua ciengin ama kung panin vantungmi a peikhie 
hi. 

Elizabeth Kungah Mary Haw 

39Tua hunin Mary kisa mengmengin Judah muoltung gam khuo khatah haw a, 

40Zechariah inn ah ama lutin Elizabeth a hopi hi. 

41Elizabeth in Mary’ hopina a zah ciengin a gil sunga nausen kitom a, Elizabeth 
zong Hla siengtho tawh kidimin, 

42awging pi tawh, “Numeite lahah thupha nga nu na hi a, na gil sunga na paai 
nausen zong thupha nga ahi hi. 

43TOPA’ nu ang haw nadingin bang dingin tami thu kei tunga hing tung adiei? 

44Nei hopina awging ka bil tawh ka zah behin ka sunga nausen kipahin a kitom 
hi. 

45TOPA in ama kunga a gensate a tangtung valon ding hi, ci-in a um tua numei 
khu thupha nga ahi hi,” a ci hi. 

Mary Phatna La 

46Tuale Mary in, “Ka lungsim in TOPA phat a, 

47ka hundam pa Pasien sungah ka hlagau a kipah hi. 

48A nasem nu’ tuolniemna ei enin maipha ei pei zo ahi ziehin, tu-a kipanin a 
khang a khanga mi zosie in thupha nga nu ei ci ding uhi; 

49azieh pen vanglien pa in kei adingin na lienpite bawl zo a, ama’ min pen 
siengtho ahi hi. 

50Ama a zatah mite tungah a khuotuona a khangkhangin a tung hi. 

51Ama in a ban tawh a thahatna lah a, kiphatsahna lungsim neite a thethang hi; 

52kumpi vangliente a kumpi topha pan khiesuhin, mi tuolniemte a tawisang hi; 

53a gilkiel mite na hoi tawh dim a, mihaute khutguohin a peisah hi. 

54A khuotuona a phaw zing nadingun ama in a nasem Israel-te panpi zo a, 

55i pute i pate tunga a gensa ma bangin Abraham le a suonlehlahte a khuotuo 
zing ding hi,” a ci hi.  

56Elizabeth kungah hla thum bang a tam zaw ciengin inn ah Mary a peikia hi. 

Baptize-pa John’ Suona 

57Elizabeth a nausuo ding hun tung a, ta pasal khat nei hi. 

58TOPA in ama tungah a khuotuona lah zo hi, ci thu a innvengte le a tanaute in 
thei-in Elizabeth tawh a lungdamton uhi. 

59Ni gietna ni-in nausen teptan dingin a pei vua, a min dingin a pa min Zechariah 
ma phuo a sawm uhi. 

60Ahi vangin a nu in, “Hi lo ding hi; ama pen John kici ding hi bo,” a ci hi. Amate 
in Elizabeth kungah, 

61“Na be sung vuoh tam bang min koima’n phuo ngai sih,” a ci uhi. 

62Tua ciengin a pa kungah bang min na phuo nuom ei, ci-in khut lim tawh a 
dong uhi. 

63Ama in suonglai khat ngen a, “A min John ahi hi,” a ci leh amate a unpi-in a 
ciza uhi. 

64Tuale thakhatin a kam kihongin a leii kihlam a, ama hamin Pasien a phat hi. 

65A innvengte zau-in Judea gam muoltung tengah tami thu zosie a gengen uhi. 

66Tami thute a za mi zosie in, “Tua ahile tami nausen khu bangci nausen ang hi 
mawh diei?” ci-in a lungsan uhi. Azieh pen TOPA’ khut in ama a ompi tahpi hi. 

Zechariah’ Thugen 

67Tua ciengin a pa Zechariah, Hlagau Siengtho tawh kidimin tam bangin thu a 
gen hi: 

68“Israel TOPA Pasien in thupha nga taheh, azieh pen ama in a mite ve-in, a 
tankhie hi. 

69Ama in a nasempa David’ suon sung panin eite adingin a vanglien 
hundampa khat piengsah zo ta hi. 

70Bangzieh ahei cile ama in tanglai-a kipan a siengtho a kamsangte tung panin 
a na gensa bangin, 

71i galte le ei mudate zosie’ khut sung panin hutdam a i op thei nading uh ahi hi. 

72Tua bangin i pu i pate tunga a kamciemsa ahi, lungsietna a lah nading le, a 
siengtho ama’ thuciemna phawden nading ahi zongin, 

73i pu Abraham tunga a ciemsa tua kiciemna, 

74i galte khut sung pana ei hutkhiet nading, zau vawt lo-a ama’ na i sep thei 
nading, 

75i hin sung teng ama mai-ah siengthona le dihna tawh ama’ na i sep thei nading 
uh ahi hi. 

76Tuale nang, nausen aw, Sangpen Pasien’ kamsang pa ang kici ding hi; azieh 
pen a lampi siel dingin TOPA mai-ah na pei ding a, 

77amau’ mawnate a maisahna tungtawnin a mite tungah hutdamna thu 
theitheina pieh thei nading ahi hi. 

78A nunnem i Pasien uh’ ei hepina ziehin a sangna panin eite tungah phalvah 
ang tang ding a, 

79khuomiel lahah a to mite le sina hlim nei-a om mite tungah khuovah pie-in 
kilemna lampi-ah ei pui ding hi,” a ci hi. 

80Nausen khanglienin hlagau lamah thahat a, Israel mihonpi lahah a kilaa 
masangsie gamlahah a om hi. 

Luke 2 

Jesu’ Suona 

(Mat 1:18-25) 

1Khum hun laitahin Kumpipa Caesar Augustus in leitung buppi mi phaza a 
kisim nadingin thu a pie hi. 

2Tam pen Syria gam-uhpa Quirinius hun sunga kibawl mi phaza kisimna masa 
pen ahi hi. 

3A khuo ciet vuah min pie dingin mi zosie a pei uhi. 

4Joseph zong David’ suon ahi ziehin Galilee gam Nazareth khuo panin Judea 
gam Bethlehem a kici David khuopi ah a pei hi. 

5Zuthawl a piehsa le a gaituon Mary tawh min pie dingin ama a pei hi. 

6Amate tuanah a tam sungun Mary a nausuo hun a tung hi. 

7A tacil ahi ta pasal khat suoh a, tua nu in puonbeh tawh ama tunin gan ankuong 
sungah a siel hi, azieh pen zintun inn ah amate ading mun om lo hi. 

Tuucingte le Vantung Mite 

8Khum gamah zan lai-in tuuhonte gamlahah a vil tuucingte a om uhi. 

9Tua ciengin a mai vuah TOPA’ vantungmi khat dingin amau’ 
kimkotah TOPA’ minthanna vang a tan ziehin a zau mama uhi. 

10Ahi vangin vantungmi in amate kungah, “Zau sih un; en un, azieh pen mi zosie 
dinga kipahna lienpi ahi lungdamna thu note kungah kang puoh hi. 

11Tuni-in David khuo-ah Messiah TOPA ahi hundampa khat note adingin a suoh 
hi. 

12Note adingin a lim tam bang hi ding hi: Note in puonbeh tawh a kitun nausen 
khat, gan ankuong sunga kisiel na mu ding uhi,” a ci hi. 

13Thakhatthu-in vantung mite le vantungmi honpite a om vua, 

14“Van a sangpen munah Pasien’ minthang hinlen, leitunga a maipha pieh mite 
lahah lemna om taheh!” ci-in Pasien a phat uhi. 

15Vantung mite in amate nuasie-in vanah a ka zaw ciengun tuucingte in, “Tu-in 
Bethlehem khuo ah pei-in, TOPA in ei theisah tami thupiengte va kan ta vai,” ci-
in khatlekhat a kiho uhi. 

16Tuaci’n amate a naw pei mama vua Mary, Joseph le gan ankuong sunga kisiel 
nausen a mu uhi. 

17Tua banga a mu tah ciengun a kung vua kigen nausen tawh kisai thute mi a 
theisah uhi. 

18Tuucingte thugen a za zosie in lamdang a sa uhi. 

19Ahi vangin Mary in a zah thute lungngai-in a lungsim sungah a vom khinkhian 
hi. 

20Tuucingte zong kilekia-in amate kunga kigensa bangin a zahsa ule a musa uh 
thu zosie ziehin Pasien phatin a min a thangsah uhi. 

Jesu Min Kivaw 

21Nausen tep a kitan nading hun a ni gietna ni-in, a gai masanga vantungmi in a 
piehsa ahi Jesu kici min a vaw uhi. 

Biehinnpi Sungah Jesu Ki-ap 

22Moses’ thukham dung zui-in a kisiensuo ding uh hun a tun ciengin amate 
in TOPA mai-a ap dingin Jerusalem ah ama a peipi vua, 

23(TOPA’ thukham sungah, “Ta pasal masa poma TOPA adingin a siengtho-in 
kiciemte ding hi,” ci-in a kigiel bangin,) 

24TOPA’ thukham sunga a kigen dung zui-in biehpiehna-a pieh dingin, “Vakhu 
ni, ahi sihle paalva ni,” tawh a pei uhi. 

25Khumin Jerusalem ah Simeon kici mi khat a om hi; ama pen midih le biehna 
lam pawnthaw khat le Israel-te’ kihenep ding hun zong a lamen mama pa khat 
ahi a, ama tungah Hlagau Siengtho a om hi. 

26MessiahTOPA a mu masangsie a si lo ding thu zong ama tungah Hlagau 
Siengtho in a lahsa ahi hi. 

27Hlagau lamlahna tawh biehinnpi sungah Simeon a pei hi; thukham sunga 
bawl ding ngaina teng a bawlpieh dingin nu le pate in biehinnpi sungah nausen 
a peipi ciengun, 

28ama in a kang sungah nausen tawi-in Pasien min phat a, 

29“Mangpa aw, na kammal bangin, na nasempa tu-in lungnuomin nei hlakhie ta 
hi; 

30azieh pen ka mit in mi zosie dinga na bawlkholsa 

31na hutdamna a mu zo ta a, 

32Gentile-te tunga kihil nading khuovah le na mi Israel-te’ minthan nading ahi 
hi,” a ci hi. 

33Nausen’ nu le pa te in ama tawh kisai-a thu kigente a zah ciengun lamdang a 
sa uhi. 

34Tua ciengin Simeon in amate thupha pie a, tuale a nu Mary kungah, “Tami 
nausen pen Israel sungah mi tampi’ pua nading le a pohdawh nadinga kisesa 
ahi a, 

35tuaci’n mi tampite’ lungsim ngaisutnate pholahin kilangpanna a piengsah lim 
dinga zong kisesa ahi a, namsau khat in na lungsim ang sun pailet ding hi,” a ci 
hi. 

36Khumin Asher’ be sung panin Phanuel’ tanu Anna a kici kamsang numei khat 
a om hi. Ama pen a khangham mama khat ahi a, a pasal tawh kinungin kum sagi 
sung a opton zaw cieng gelin, 

37kum sawmgiet le kum li a phah dongin meigong khatin a om hi. Ama in sun le 
zanin antanna le thungetna tawh Pasien bie-in biehinnpi lawi ngai vawt lo hi. 

38Tua hun laitahin ama pei-in Pasien kungah lungdam a ko a, Jerusalem 
kitatkhiet nading a lam-en mi zosie tungah tua nausen’ thu a gen hi. 

Nazareth-ah a Kilekiana 

39Amate in TOPA’ thukham in a kal zosie a bawl sieng zaw ciengun Galilee gam, 
a pienna uh khuo Nazareth ah a kilekia uhi. 

40Nausen khangin thahat a, pilna tawh kidimin ama tungah Pasien maipha a om 
hi. 

Naupang Jesu Biehinnpi-ah 

41Peisan pawi sim dingin kumsielin Jerusalem ah a nu a pate a pei uhi. 

42Jesu kum sawm le kum ni a phah ciengin a ngaina uh zui-in Jerusalem ah pawi 
sim dingin a peito uhi. 

43Pawi ven ciengin a kilekia dingin a nu a pate a kisa ule naupang Jesu pen 
amau’ nualam Jerusalem ah tam lai a, ahi vangin a nu a pate in a thei kha sih 
uhi. 

44Khuolzin honte tawh a zawhton a sa lel vua, ni khat lam a pei zo ta uhi. Tua 
ciengin a tanaute le a guolte lahah ama sui a kipan uhi. 

45Ama a mu lo ciengun Jerusalem ah kilekia-in a sui uhi. 

46Ni thum zaw ciengin biehinnpi sunga siete lahah to-in, a thugente uh ngai-in 
thu donga na om ama a mu uhi. 

47A thugen a za tapo in a thutelna le a dawnkianate lamdang a sa uhi. 

48A nu a pate in ama a mu ciengun, lamdang sa-in tuale a nu in, “Ka tano aw, 
bang dinga tam banga nei bawl ahei? En in, na pa tawh lunghimaw-in kang 
suisui uhi,” a ci hi. 

49Ama in a nu le a pa kungah, “Bang dinga nei sui uh ahei? Ka pa inn sunga ka 
op ding lamtah thei lo na hi uh amah?” a ci hi. 

50Hinanle a nu a pate in a thugente a tel thei sih uhi. 

51Tua ciengin amate tawh Nazareth ah peisuh a, amau’ thu a mang hi. A nu in 
tam thute zosie a lungsim sungah a ciemte hi. 

52Jesu a pilna le a pumpi khangin Pasien le mite mai-ah maipha a nga hi. 

Luke 3 

Baptize-pa John Tangkona 

1Kumpipa Caesar Tiberius a maan zaw kum sawm le kumnga a cin kumin 
Pontius Pilat pen Judah gam uhpipa hi a, Herod, Galilee gam uhpa hi-in, a naupa 
Philip pen Ituraea le Trachonitis gamte a uhpa le Lysanias pen Abilene gam 
uhpa ahi uhi. 

2Annas le Caiaphas in siempu lienpen a sep laitahin senel gama a om Zechariah’ 
tapa John tungah Pasien’ kammal a tung hi. 

3Jordan gun kimvela om gam sung teng zosie-ah ama vah kawikawi-in mawna 
maisah nadingin kisiakiana tawh kisai baptize-na thu a hil hi. 

4Kamsang Isaiah’ thugente a kigielna laibu sungah, “Gamlahah a kiko mi khat’ 
aw in: ‘TOPA pei nading lampi siel unlen, a lampite tangsah un. 

5Muolkuom cinteng kivuadim ding a, muol le tang zosie kito tamin, lamkawite 
kizezang ding a, lamphomte kimamsah ding hi; 

6tuale mi zosie in Pasien’ hutdamna mu ding uhi,’ ci hi,” ci-a a kigiel bang ahi hi. 

7A ki-baptize sah dinga ama kung a zuon mihonpite kungah John in, “No 
muoltan suonte! Ang tung ding lungthahna pan na taimang nading uh koi in ang 
hil ahei? 

8Kisiakiana tawh kilawm ga na ga un. No le no in, “Abraham i pa uh ahi hi,” ci-
in mawh gen sih un; azieh pen ke’n kang ci-in, Pasien in tami suongte panin 
Abraham tate piengsah thei lel hi. 

9Tu nangawnin singzung cin tengah hei kikoi zo hi; ga hoi a ga lo singkung kici 
poma kiphua-in meikuong sungah kipai ding hi,” a ci hi. 

10Mihonpite in, “Tua ahile bang ka bawl ding vuoi?” ci-in a dong uhi. Ama in, 

11“Puon tungsil ni a nei pa in a nei lo pa hawm hinlen, an nei pa in zong tua bang 
ma-in bawl taheh,” ci-in a dawng hi. 

12A ki-baptize dingin siehdongte nangawn a pei vua, ama kungah, “Sie aw, bang 
ka bawl ding vuoi,” ci-in a dong uhi. 

13Ama in, “Na don ding vua a kisesa kan valin dong sih un,” a ci hi. 

14Galkapte in zong, “Tuale kote in bang ka bawl ding vuoi?” ci-in a dong uhi. 
Ama in, “Zawthaw thu le a man lopi-a mawsahna tawh koima sum sut sih unlen, 
na thaman utawh lungkim un,” a ci hi. 

15Lametna tawh mite a kidim vua, ama Messiah ahi kha ta diei, ci-in John tawh 
kisai-in a unpi-un a lungsim sung vuoh a ngaisut laitahun, 

16John in amate zosie kungah, “Keima in tui tawh note kang baptize hi; ahi 
vangin kei sanga a vanglien zaw khat ang pei ding hi; a kedap khau sut dingin 
zong ka kilawm sih hi. Ama in Hlagau Siengtho le mei tawh note ang baptize 
ding hi. 

17Ama in buphuol zap sieng nadingin a khutah lawpi tawi a, butah teng sal 
sungah koi-in a siteng a mit ngai lo mei tawh a haltum ding hi,” a ci hi. 

18Tuaci’n John in hantotna tampi tawh mite kungah lungdamna thu a gen hi. 

19Ahi vangin gam uhpa Herod’ gitlo gamtatna teng zosie le a naupa’ zi Herodias 
ziehin John in Herod a hosiet ciengin, 

20Herod in tami thu teng zosie tawh belapin thong sungah John a khum hi. 

Jesu’ Ki-baptizena 

21Mi zosie a ki-baptize ciengin Jesu zong ki-baptize a, thu a nget laitahin van 
kihongin, 

22tuale vakhu lim bangin ama tungah Hlagau Siengtho a kumsuh hi. Tuale van 
panin awging khat in, “Nang pen ka lung ei damsah ka it ka Tapa na hi hi,” a ci 
hi. 

Jesu Khang Simna 

(Mat 1:1-17) 

23Nasep a kipatin Jesu kum sawm thum bang pha a, ama pen (mite ngaituona-
ah) Joseph’ tapa ahi a, Joseph pen Heli’ tapa, 

24Heli pen Matthat’ tapa, Matthat pen Levi’ tapa, Levi pen Melchi’ tapa, Melchi 
pen Jannai’ tapa, Jannai pen Joseph’ tapa, 

25Joseph pen Mattathias’ tapa, Mattathias pen Amos’ tapa, Amos pen Nahum’ 
tapa, Nahum pen Esli tapa, Esli pen Naggai’ tapa, 

26Naggai pen Maath’ tapa, Maath pen Mattathias’ tapa, Mattathias pen Semein’ 
tapa, Semein pen Josech’ tapa, Josech pen Joda’ tapa, 

27Joda pen Joanan’ tapa, Joanan pen Rhesa’ tapa, Rhesa pen Zerubbabel’ tapa, 
Zerubbabel pen Shealtiel’ tapa, Shealtiel pen Neri’ tapa, 

28Neri pen Melchi’ tapa, Melchi pen Addi’ tapa, Addi pen Cosam’ tapa, Cosam 
pen Elmadam’ tapa, Elmadam pen Er’ tapa, 

29Er pen Joshua’ tapa, Joshua pen Eliezer’ tapa, Eliezer pen Jorim’ tapa, Jorim 
pen Matthat’ tapa, Matthat pen Levi’ tapa, 

30Levi pen Simeon tapa, Simeon pen Judah’ tapa, Judah pen Joseph’ tapa, Joseph 
pen Jonam’ tapa, Jonam pen Eliakim’ tapa, 

31Eliakim pen Melea’ tapa, Melea pen Menna’ tapa, Menna pen Mattatha’ tapa, 
Mattatha pen Nathan’ tapa, Nathan pen David’ tapa, 

32David pen Jesse’ tapa, Jesse pen Obed’ tapa, Obed pen Boaz’ tapa, Boaz pen 
Sala’ tapa, Sala pen Nahshon’ tapa, 



1755 

 

 
Zo Bible 

© 2018 Bible Society of Myanmar. 
 

 
 

 

33Nahshon pen Amminadab’ tapa, Amminadab pen Admin’ tapa, Admin pen 
Arni’ tapa, Arni pen Hezron’ tapa, Hezron pen Pereg’ tapa, Pereg pen Judah’ 
tapa, 

34Judah pen Jacob’ tapa, Jacob pen Isaac’ tapa, Isaac pen Abraham’ tapa, 
Abraham pen Terah’ tapa, Terah pen Nahor’ tapa, 

35Nahor pen Serug’ tapa, Serug pen Reu’ tapa, Reu pen Peleg’ tapa, Peleg pen 
Eber’ tapa, Eber pen Shelah’ tapa, 

36Shelah pen Cainan’ tapa, Cainan pen Arphaxad’ tapa, Arphaxad pen shem’ 
tapa, Shem pen Noah’ tapa, Noah pen Lamech’ tapa, 

37Lamech pen Methuselah’ tapa, Methuselah pen Enoch’ tapa, Enoch pen Jared’ 
tapa, Jared pen Mahalaleel’ tapa, Mahalaleel pen Cainan’ tapa, 

38Cainan pen Enos’ tapa, Enos pen Seth’ tapa, Seth pen Adam’ tapa hi a, Adam 
pen Pasien’ tapa ahi hi. 

Luke 4 

Jesu Kize-etna 

(Mat 4:1-11; Mrk 1:12-13) 

1Hlagau Siengtho tawh kidimsa-in Jordan gun panin Jesu kinuale kia-in, Hlagau 
in ama gamlahah zawpi a, 

2khum sungah dawimangpa in ni sawm li sung a ze-et hi. Ama in khum hun sung 
tungtawnin an bangma ne lo a, a ni a cin ciengin a gil kiel mama hi. 

3Dawimangpa in ama kungah, “Nang Pasien’ Tapa na hi leh tami suongte 
khomun a suo nadingin thu pie in,” a ci hi. 

4Jesu in, ‘Mihingte khomun beh tawh a nungta hi lo hi,’ ci-in kigiel hi,” ci-in a 
dawng hi. 

5Tua ciengin dawimangpa in muol dawnah Jesu peipi to a, leitung gam zosie 
bakhat sung lah hi. 

6Tuale dawimangpa in ama kungah, “Tam teng zosie keima tungah ei kipie zo 
ahi ziehin ka pieh nop popo ka pie thei hi; tami thuneina le thupina zosie nang 
tungah kang pie ding hi. 

7Tua ahi ciengin kei nei bieh leh tam teng zosie a unpi-in nang-a’ hi ding hi,” a 
ci hi. 

8Jesu in ama kungah, “’TOPA na Pasien bie inlen ama’ na beh sem in,’ ci-in kigiel 
hi,” ci-in a dawng hi. 

9Tua ciengin dawimangpa in Jerusalem ah peipi a, biehinnpi khumvum ah koi-
in ama kungah, “ Pasien’ Tapa na hi leh tam panin kumsuh in. 

10Azieh pen, ‘Ama in nang ang cing dingin vantung mite thu pie ding a, 

11na keng suong tawh na tawhkhah lo nadingin a khut utawh nang ang dom 
ding uhi,’ ci-in kigiel hi,” a ci hi. 

12Tuale Jesu in, “’TOPA na Pasien na ze-et sin,’ ci-in kigiel hi,” ci-in a dawng hi. 

13Dawimangpa in a ze-et nading zosie a man sieng zaw ciengin hun lemtang a 
nga masangsie ama a peisan phot hi. 

Galilee ah Nasep Kipan 

14Hlagau’ vanglietna tawh kidimin Galilee gamah Jesu kilekia a, a kimvela gam 
sung zosie-ah ama thu a kizel hi. 

15A kikhopna uh innte ah thuhil kipan a, mi zosie in ama a phat uhi. 

Nazareth ah Jesu Kisang lo 

16A khankhietna Nazareth ah ama tung a, a pei ngaina bangin Sabbath ni-in 
kikhopna inn sungah a lut hi. Lai Siengtho sim dingin dingto a, tuale 

17kamsang Isaiah laiziel khat kipie hi. Ama in tua laiziel a phen leh tam bang 
teng kigielna mun a mu hi: 

18“Keima tungah TOPA’ Hlagau ang om hi, azieh pen mizawngte kungah 
lungdamna thu a gen ding, sal tang mite kungah suotahna thu a phuongzah 
ding, mittawte in khuo mukia-in, gawtna a thuoh mite in suotahna a nga thei 
nading le 

19 TOPA’ angvan hun a genkhie dingin ama in keima sathau ei nu zo hi,” a ci hi. 

20Tuale ama in tua laiziel a khup dawh a, kikhopna inncingpa kungah pie-in a 
tosuh hi. Kikhopna inn sunga a om mi zosie in ama mittuhna-in a nei uhi. 

21Tua ciengin amate kungah thugen ding kipan a, “Tuni-in na zahna vuah tami 
Lai Siengtho tangtung zo hi,” a ci hi. 

22Mi zosie in ama a genpha vua, a kam pana a pusuoh a kilawm ama’ kammal 
hoite lamdang sa uh ahi ziehin, “Tam pa Joseph’ tapa hi lo amah?” a ci uhi. 

23Ama in a kung vuah, “’Sievuonpa aw, nang le nang kidamsah in! ci tami 
paunah pen keima tungah nang zang valon ding vua, ‘Tam na pienna khuo-ah 
zong Capernaum khuo-a na sil bawl ka zahte uh hing bawl in,’ nei ci ding uhi,” 
a ci hi. 

24Ama in, “A tahtah a kang ci-in, a pienna khuo-ah kamsang koima khat beh a 
kisang om lo hi. 

25Ahi vangin a tahtahin ci leih, Elijah hunin kum thum le alang sung van kikhah 
a, guo zu loin mun zosie-ah kielpi a tun lai-in, Israel-te sungah meigong numei 
tampi a om hi. 

26Ahi vangin Sidon gam Zarephath khuo meigong nu khat kungah ci simlo 
meigong koima dangte kungah Elijah kisawl lo hi. 

27Kamsang Elisha hun lai-in Israel-te sungah miphah tampi om a, ahi vangin 
Syria mi Naaman ci sim lo koima kidamsah lo hi,” a ci hi. 

28Tami thu a zah ciengun kikhopna inn sunga a om mi zosie a lungthah mama 
uhi. 

29Amate dingto-in khuo pulamah ama a notmang vua, kensang dawn panin a 
bungbu lama a sawnthop thei nadingun a khuopi uh kilamna muoldawn kenah 
a peipi uhi. 

30Ahi vangin Jesu in amau’ laizang nawhin a peimang ta hi. 

Hlabua Nei Mipa 

(Mrk 1:21-28) 

31Galilee gam Capernaum khuo ah ama peisuhin Sabbath ni-in amate thu a hil 
hi. 

32Amate in a thuhilna lamdang a sa uhi, azieh pen ama in thuneina tawh thu a 
gen giap hi. 

33Khumin kikhopna inn sungah hlabua a nei pasal khat om a, ama nahpi-in kiko-
in, 

34“Nazareth mi Jesu aw, ko guoh ei omsah lel ven! Ko bang ei law nuom na hei? 
Ko ei susie dinga ang pei na hi amah? Pasien’ Misiengtho Pa na hi lam kang thei 
hi,” a ci hi. 

35Ahi vangin Jesu in “Ham sinlen ama kung panin pusuoh in!” ci-in a hosie hi. 
Tua dawi in amate mai-ah ama puasah a, bangma law loin a sung panin a 
pusuoh hi. 

36Amate in a unpi-un lamdang a sa vua, “Tami thu bangci dan adiei? Azieh pen 
ama in thuneina le vanglietna tawh hlabuate thu a pieh ciengin a taimang uhi,” 
ci-in khatlekhat a kiho uhi. 

37Tuale tua kuom muncin tengah ama’ thu a kizel hi. 

Simon’ Inn Sunga Damsahna 

(Mat 8:14-15; Mrk 1:29-31) 



1758 

 

 
Zo Bible 

© 2018 Bible Society of Myanmar. 
 

 
 

 

38Kikhopna inn panin a pei zaw ciengin Simon inn ah ama a lut hi. Tua laitahin 
Simon’ sungnu cithuo-in gim mama a, Jesu kungah ama adingin huna a ngen 
uhi. 

39Tua ciengin tua nu kungah ama ding phei a, a cithuo natna a hosiet ciengin 
ama a dam pai hi. Thakhatin tua nu thoto-in zindo a kipan pai hi. 

40Ni tum ciengin ama kungah natna tuomtuom a nei mi zosie a peipi vua, ama 
in a tung vuoh khut nga-in a damsah hi. 

41Mi tampi sung panin dawite zong a pusuoh vua, “Nang Pasien’ Tapa na hi hi!” 
ci-in a kiko uhi. Hinanle dawite in ama Messiah ahi lam a thei ziehun tuate 
phawhsie-in thu a gensah sih hi. 

Jesu in Kikhopna Innah Thuhil 

(Mrk 1:35-39) 

42Khuo a vah ciengin khum mun panin mun sip khatah a peikhie hi. Tuale 
mihonpi in ama a sui uhi; ama a mu ciengun amate a nuasie lo nadingin a hlo 
uhi. 

43Hinanle Jesu in amate kungah, “Khuopi dangte ah zong Pasien’ manggam 
lungdamna thu ka tangko ding hi; azieh pen tami dinga ei kisawl ahi hi,” a ci hi. 

44Tuaci’n Judeagam sunga kikhopna innte ah ama in thu a hil suoh hi. 

Luke 5 

Jesu in Nuazui Masate Hlan 

1Khatvei Genesaret buol gei-ah Jesu ding a, mipite in Pasien thu ngai dingin ama 
a nehgawp laitahin, 

2ama in buol gei-a om gunkuong ni a mu hi; tua gunkuongte sung panin 
ngabengte peikhie-in a lente a sawp sieng uhi. 

3Tua gunkuongte sung panin Simon’ gunkuong tungah ama tuong a, pieugei 
panin tawm khat a khin nadingin a sawl hi. Tua ciengin ama to-in gunkuong 
sung panin mihonpite thu a hil hi. 

4A thugen a manzaw ciengin ama in Simon kungah, “Tui thuhna lamah na 
gunkuong hot inlen, na len tawh nga khu in,” a ci hi. 

5Simon in, “Mangpa, zanthapai-in ka na khu vangun bangma khat zong ka man 
sih uhi. Hizongle khu in nei cileh lah khu mawh ta veng,” ci-in a dawng hi. 

6Tua bangin len a khu uleh nga tam awh seng ahi ziehin a len uh a keh khiel 
vawt hi. 

7Gunkuong dang khat-a om a guolte pei a, a hu dingin a khutzap uhi. Tuale 
amate zong pei-in gunkuong tegel sungah nga a dimin a koi ziehun tui sungah 
a tum dihtah uhi. 

8Ahi vangin Simon Peter in tua thu a mu bepin Jesu mai-ah khupdin a, TOPA aw, 
mawnei mi khat ka hi ziehin kei kung panin peikhie in!” a ci hi. 

9Azieh pen nga tuaza a mat thei uh ama le a pawlte zosie in lamdang a sa uhi; 

10tua ma bangin Simon kipawlpi Zebedee’ tapate ahi James le John-te in zong 
lamdang a sa uhi. Tua ciengin Jesu in Simon kungah, “Zau sin; tu-a kipanin 
mihingte na man ding hi,” a ci hi. 

11Tuipieu-ah a gunkuongte uh a khawlsah zaw ciengun amate in na zosie 
nuasie-in ama a zui uhi. 

Jesu in Miphah Damsah 

(Mat 8:1-4; Mrk 1:40-45) 

12Khumin khatvei, khuopi sung khatah ama a op laitahin a pumtanga a phah mi 
khat pei a, Jesu a mu bepin tuolah khupbawh a, “TOPA aw, ei damsah nuom po 
lacin nei damsah thei hi,” ci-in a thum hi. 

13Tua ciengin Jesu in a khut zahin tham a, “Kang damsah nuom hi. Dam ta in,” a 
ci leh thakhatin a phah natna in ama a nuasie pailien hi. 

14Koima kungah gen sin, ci-in ama thu a pie hi. Ama in, “Pei inlen, siempu pa 
kungah va kilah tanlen, Moses’ thupieh dung zui-in amate tungah teci ahi dingin 
na sienna ziehin biehpiehna va bawl ta’n,” ci-in thu a pie hi. 

15Ahi vangin nidang sangin ama’ thu a kizel semsem hi; mi tampitahte a thungai 
ding le a natnate uh a dam nadingin a kikhawm uhi. 

16Ahi vangin gamdai-ah ama kihem dawhin thu a ngen hi. 

Jesu in Phalsi Khat Damsah 

(Mat 9:1-8; Mrk 2:1-12) 

17Nikhat Jesu in thu a hil laitahin ama gei-ah Galilee gam, Judea gam, le 
Jerusalem pana ang pei Pharisee-te le thukham hil siete a to uhi. Tuale natna 
damsah nading TOPA’ vanglietna in ama tungah a om hi. 

18Tua zaw ciengin mi pawlkhat pei-in phalsi mi khat a lupna tawh a zawng uhi. 
Amate in inn sungah ama tumpi-in Jesu mai-a siel dingin a hanciem uhi; 

19ahi vangin mihonpi tam seng ahi ziehin a lutpi nading uh lampi a mu zo sih 
vua, tua bepin innkhumah kato-in a khumvang panin mipite laikim Jesu mai 
sontah ah a lupna pumin a khiesuh uhi. 

20Ama in a upna uh a mu ciengin, “Lawm aw, na mawna teng kimaisah zo hi,” a 
ci hi. 

21Tua ciengin thukham hil siete le Pharisee-te a kiho vua, “Pasien a gensie tam 
pa koi ahei? Pasien longal koi in mawna maisah thei ahei?” ci-in thudawh ding 
a kipan uhi. 

22Jesu in a thudawh uh a thei ciengin amate kungah, “Na lungsim sung vua bang 
dinga tua bang thute na dawh uh ahei? 

23‘Na mawnate kimaisah zo hi’ ci ding le ‘Tho inlen lampei in,’ ci ding koi baizaw 
ahei? 

24Ahi vangin Mihing Tapa in leitungah mawna maisah thei nading thuneina a 
nei lamtah na thei nadingun phalsi pa kungah, “Nang kungah kang ci-in, tho 
inlen na lupna puo-in na inn ah pei in,” a ci hi. 

25Tua pa zong thakhatin amate mai-ah tho-in a lupna puo a, Pasien phat 
kawmin a inn ah a pei hi. 

26Amate in a unpi-un lamdang a sa vua, a zau kawmun Pasien phatin, “Eite in 
tuni-in na lamdang i mu zo ta uhi,” a ci uhi. 

Jesu in Levi Hlan 

(Mat 9:9-13; Mrk 12:13-17) 

27Tua zaw ciengin Jesu a pusuoh leh siehdonna zuma a to Levi kici siehdong 
khat mu a, ama in, “Ei zui in,” a ci hi. 

28Tuale ama in zong na zosie nuasie-in ama a zui hi. 

29Tua ciengin Levi in a inn ah Jesu adingin anneh pawi khat a bawl hi; siehdong 
honpite le midangte in amate tawh ankuong a imton uhi. 

30Pharisee-te le thukham hil a siete un a nuazuite kungah, “Bang dinga 
siehdongte le mawneite tawh neton dawnton na hi uh ahei? ci-in a mawsiet uhi. 

31Jesu in, “Sievuon a tulmaw pen cidamte hi loin cinate hizaw hi. 

32Midihte hlan dinga ang pei ka hi sih a, mawneite a kisiakia nadinga ang pei ka 
hizaw hi,” ci-in a dawng hi. 

Antanna Thu Dohna 

(Mat 9:14-17; Mrk 2:18-22) 

33Tua ciengin amate in ama kungah, “John’ nuazuite in Pharisee-te’ nuazuite 
bangin an tangin thu ngen zel napi, na nuazuite ahile an ne tui dawnin a om 
uhi,” a ci uhi. 

34Jesu in amate kungah, “Mopawi simte in zi nei ding pa tawh a om sungun an 
na tangsah thei ding uh amah? 

35Amate kung panin zineipa a kilahdawh hun ang tung ding a, khum ni ciengin 
amate in an a tang ding uhi,” a ci hi. 

36Jesu in amate kungah thugentena khat tawh thu a gen hi: “Koima in puon tha 
ehkehin puonsie phawna-in a zang sih hi; tua banga a bawl leh a puontha ehkeh 
ding a, puontha beh le a lui a kituoh thei sih ding hi. 

37Koima in savun umlui sungah lenggazu tha a thal sih hi; a tuaci bawl leh 
lenggazu tha in savun um pawhkeh sahin lenggazu phulmang ding a, savun um 
a kisie ding hi. 

38Lenggazu tha pen savun um tha sunga thal ding hizaw hi. 

39Koima in lenggazu lui a dawn zaw ciengin lenggazu tha a lunggul ta sih a, 
‘Lenggazu lui ma tuizaw hi,’ ci hi,” a ci hi. 

Luke 6 

Sabbath Ni Thudawhna 

(Mat 12:1-8; Mrk 2:23-28) 

1Sabbath ni khatin mangbu leite nawhin Jesu a pei laitahin a nuazuite in 
mangbuvui a zut vua, a khut utawh nuoi-in a ne uhi. 

2Ahi vangin Pharisee-te pawlkhat in, “Sabbath ni-a bawl dinga kilawm lo nate 
bang dinga na bawl uh ahei?” a ci uhi. 

3Jesu in, “David in a pawlte tawh a gilkiel laitahun bang bawl ci na sim ngai sih 
uh amah? 

4Pasien biehinn sungah lutin siempute longal midangte’ neh dinga a kilawm lo 
Ompina Anlum la-in ne a, a pawlte zong pie lai hi lo amah?” ci-in a dawng hi. 

5Tua ciengin amate kungah, “Mihing Tapa pen Sabbath’ uhpa ahi hi,” a ci hi. 

Khut Langkhat Zaw Mipa 

(Mat 12:9-14; Mrk 3:1-6) 

6Sabbath ni dang khatin kikhopna inn sungah ama lutin thu hil a, tua munah a 
zietlam khut a zaw mi khat a om hi. 

7Tuale thukham hil siete le Pharisee-te in ama a mawmat thei nadingun 
Sabbath ni-in mi ang damsah mawng ei mah, ci-in ama a kai-hlit uhi. 

8A ngaisutnate uh a thei vangin ama in khutzaw mipa kungah, “Hing pei inlen 
tanah hing ding ta’n,” a ci hi. Ama thoto-in tua munah a ding pai hi. 

9Tua ciengin Jesu in amate kungah, “Note kang dong hi, sabbath ni-in a sie bawl 
ding le a pha bawl ding, hinna hutdam ding le suhsiet ding, koi pen thukham 
tawh a kituoh ei?” a ci hi. 

10Amate zosie a et kawikawi zaw ciengin Jesu in tua pa kungah, “Na khut zah 
vawi,” a ci hi. Ama in tua bangin a zah leh a khut a ngaingai a bangkia hi. 

11Ahi vangin amate a lungthah mama vua, Jesu bang i law thei diei, ci-in 
khatlekhat a kikum uhi. 

Jesu in Sawltahpi Sawm le Nite Teel 

(Mat 10:1-4; Mrk 3:13-19) 

12Khum hunlai-in thugen dingin muoltungah Jesu kato a, zan thapai-in Pasien 
kungah thu ngen hi. 

13Khuo ang vah ciengin ama in a nuazuite hlanin mi sawm le ni teel a, tua teng 
sawltahpite ci-in minvaw hi: 

14Peter ci-a min a vaw pa Simon le a sanggampa Andrew, James le John, Philip, 
Bartholomew, 

15Matthew le Thomas, Alpheaus’ tapa James le Zealot kici Simon, 

16James’ tapa Judas le a lehehpa Judas Iscariot-te ahi uhi. 

Jesu in thuhil, Cina Damsah 

(Mat 4:23-25) 

17Ama in a nuazui mihon tampite le Judea, Jerusalem, Tyre le Sidon tuipi dung 
pana a pei mi zosie tawh kumsuhin munzang khatah a ding uhi. 

18Amate ahile a thugen ngai ding le a natna uh panin damna a nga nuom zieh 
vua pei uh ahi hi; tuale hlabua in a bawlsiet mite zong kidamsah hi. 

19Tuale ama tung panin vanglietna pusuohin amate a unpi-un a damsah ziehin, 
mihonpi zosie in ama tham ding a hanciem uhi. 

Thupha le Gimnate 

(Mat 5:1-12) 

20Tua ciengin Jesu in a nuazuite ento a: “No mizawngte thupha nga na hi uhi, 
azieh pen Pasien’ manggam noma-a’ ahi hi. 

21Tulai taha a gilkielte thupha nga na hi uhi, azieh pen na gil uh a va ding hi. Tu-
a a kap a maute thupha nga na hi uhi, azieh pen na nui ding uhi. 

22“Mihing Tapa ziehin mite in hing muda-in ang puse vua, hing hosie-in ang 
gensiet ciengun mi hampha na hi uhi. 

23Vantunga na nga ding uh thaman lien mama ahi ziehin tua bang hun ciengin 
kipahin dieng un, azieh pen a pu a pate un zong kamsangte tungah tua bangin 
a bawl uhi. 

24“Ahi vangin no mihaute in gimna na thuoh ding uhi, azieh pen note in henepna 
na nga zo uhi. 

25Tu hun a a gilva note in gimna na thuoh ding uhi, bangzieh ahei cile note na 
gilkiel ding uhi. Tu hun a a nui note in gimna na thuoh ding uhi, bangzieh ahei 
cile note kapin na mau ding uhi. 

26“Mi zosie in ang genphat ciengun gimna a thuoh ding na hi uhi, bangzieh ahei 
cile a pu a pate un zong kamsang zuoute tungah tua bangin a bawl uhi. 

Galte It Nading 

(Mat 5:38-48; 7:12a) 

27“Ahi vangin ka thugen a ngai note kungah kang ci-in, na galte na it unlen, ang 
mudate tungah a pha na bawl un, 

28ang samsiete thupha na pie unlen ang bawlsiete adingin thu na ngetpieh un. 

29Mi khatpo in na pheta uh ang beh leh a langkhat zong na daw un; mi khatpo 
in na puon tungsil uh ang lahpieh leh na songkhol uh nangawn na piehbe un. 

30Na kung vua na ang ngen poma pie unlen, na van uh a late kungah ngenkia 
nawn sih un. 

31No tunga ang kibawl ding na dei bangun midangte tungah zong na bawl un. 

32“No ang itte beh na it uleh na lemlaw uh bang ahei? Azieh pen mawneite 
nangawn in amate a itte a it uhi. 

33Na tung vua a pha bawlte tung behah a pha na bawl uleh, na lemlaw uh bang 
ahei? Azieh pen mawneite nangawn in zong tua bangin a bawl uhi. 

34Ngakia ding lametna tawh mi sum na leitawi uleh na lemlaw uh bang ahei? 
Mawnei mite nangawn in a leitawi zaza a ngakia nadingun mawnei dangte a 
leitawi uhi. 

35Hinanle na galte it unlen a pha bawl un, ngakia ding bangma lamen loin 
leitawi pie un. Tua hileh na thaman uh lien ding a, Sangpen Pasien’ tate na hi 
ding uhi; azieh pen ama in lungdam dan thei lote le mi gilote tungah a migi hi. 

36Na Pa un mi a khuotuo ma bangin note in zong mi na khuotuo un. 

Midangte tunga Thukhenna 

(Mat 5:38-48; 7:12a) 

37Thu na khen sih un, tua hile no tungah zong thu ang kikhen sih ding hi; mi na 
mawsah sih un, tua hile no zong ang kimawsah sih ding hi. Mite’ maw maisah 
un, tua hile no zong ang kimaisah ding hi; 

38pie un, ang kipie ding hi. A tena hoi, a kibetlawt, a kitawkhet, le a dimletin na 
kang sung vuah ang kisung ding hi; azieh pen na te zaza ma uh na ngakia ding 
uhi. 

39Ama in amate tungah thugentena khat zong a gen hi: “Mittaw khat in mittaw 
dang khat lam a hil thei ding amah? A ni gelin guom sungah a kieton ta sih ding 
uh amah? 

40Nuazui khat a siepa sangin a lienzaw ngai sih hi, ahi vangin mi khatpo a 
picingsa ahi zaw ciengin a siepa tawh a kibang ding hi. 

41Bang dinga nangma’ mit a singluong kikham phawh kha lopi-in na vengpa’ 
mit a buathah them na muthaw ahei? 

42Ahi sihle nangma’ mit a singluong kikham mu lopi-in bang dingin na 
vengpa kungah, ‘Lawm aw, na mit a buathah nang lahpieh vang’ na ci thei ahei? 
No, mihoi kipangte aw, na mit vua singluong lakhie masa phot unlen, tua zaw 
ciengin na vengpa’ mit a buathah hoitahin mu-in na lahpieh thei pan ding uhi. 

Singkung le a Ga 

43Singkung hoi in ga hoi lo ga ngai lo a, singkung hoi lo in ga hoi ga ngai lo hi; 

44azieh pen singkung zosie a ga tawh kitheithei hi. Lingkung panin theiga kilo 
ngai lo a, thangling kung panin zong lengga kilo ngai lo hi. 

45Mihoi in a lungtanga a vom thuhoite a suokhie a, migilo in a lungtanga a vom 
gitlonate a suokhie hi; azieh pen lungtang sungah a dimlet ciengin kam tawh 
kisuokhie hi. 

Khuombul Nite 

(Mat 7:24-27) 

46“TOPA, TOPA ei ci napi ucin, bang dinga ka thugente na man lo uh ahei? 

47Ka kungah hing pei-in ka thugen za a, ka gen banga a gamta zosiete bang tawh 
kibang ahei, ci thu kang lah ding hi. 

48Tua mipa pen lei a thuh taw zaw cienga suongpi tunga khuomkuo ding a 
phutkip inn lampa tawh kibang hi; tui khangin hawhtuite in tua inn a nawh 
vangin hoitaha kilam ahi ziehin a kilawh zo sih hi. 

49Ahi vangin ka thu za-a a mang lo mi in doppha a nei lo, leitang tunga innlam 
pa tawh kibang hi. Hawhtui in tua inn khautahin a nawh ciengin thakhatin pua 
pai a, tua inn pen a nahsiet mama hi,” a ci hi. 

Luke 7 

Jesu in Galkapmangpa’ Nasem pa Damsah 

(Mat 8:5-13) 

1Jesu in mite’ zahin a thugen ding zosie a man zaw ciengin Capernaum khuo ah 
a lut hi. 

2Tua sungah galkapmangpa khat in a it mama sila khat nei a, tuapa cina-in si 
dihtah hi. 

3Ama in Jesu’ thu a zah ciengin ama kungah Judah upa pawlkhat sawl a, ama 
pei-in a sila pa a damsah nadingin amate a thumsah hi. 

4Jesu kungah a tun ciengun amate in nahpitahin a thum vua, “Ama tua banga na 
bawlpieh dinga kilawm ahi hi, 

5bangzieh ahei cile ama in i minamte it a, i kikhopna inn zong ei lampieh hi,” a 
ci uhi. 

6Amate tawh Jesu zawhton a, a inn tawh a kigamla lo mun khat a tun ciengin 
galkapmangpa in ama kungah a guolte sawlin, “TOPA aw, nang le nang gim kipie 
da in, azieh pen ka inn sunga nang kang lutsah ding kei adingin a kilawm sih hi; 

7tua ahi ziehin kei zong nang kunga ang pei dingin kilawm ka kisa sih hi. Ahi 
vangin kamteng khat beh hing gen zieu inlen, ka silapa hing damsah ta’n. 

8Bangzieh ahei cile kei zong uhna khut nei-a a om khat ka hi a, ka nei-ah galkap 
tampi a om hi; mi khat kungah, “Pei in,” ka ci leh a pei a, adang khat kungah 
,“Hing pei vawi,” ka ci leh ang pei pai a, tuale ka silapa kungah, “Tami bawl in,” 
ka ci leh ka silapa in a bawl pai hi,” a ci hi. 

9Jesu in tami thu a zah ciengin lamdang sa a, ama a zui mipite lamah kihei-in, 
“Note kungah kang ci-in, Israel-te lah nangawnah zong tam bang upna ka mu 
ngai nai sih hi,” a ci hi. 

10Innah a kisawlte a tun ciengin amate in silapa a cidamsa-in a mu uhi. 

Jesu in Nain Khuo-a Meigongnu’ Tapa Hingsahkia 

11Tua zaw a sawt loin Nain kici khuo ah ama pei a, a nuazuite le mihonpi zong 
ama tawh a zawhton uhi. 

12Khuopi tunkot a tun kuon ciengun vui dingin mi sisa khat na kizawng hi. Ama 
pen a nu in tapa khat tanga a nei ahi mel a, ama zong meigong khat ahi hi; tua 
khuopi panin tua nu tawh mi honpite a om uhi. 

13TOPA in tua nu a mu bepin a khuotuo nah mama a, ama kungah, “Kap sin,” a ci 
hi. 

14Tua ciengin a mai lamah ama pei-in misi puohna lanng a tham leh a puote 
zong a dinkhawl vawt uhi. Tuale ama in, “Tangval pa, tho in kang ci hi,” a ci hi. 

15Misipa thoto-in thugen a kipan pai a, tua bepin Jesu in a nu kungah tuapa a 
apkia hi. 

16Amate a unpi-un a zausi sieng vua, Pasien’ min phatin, “Eite lahah kamsang 
thupi khat ang pieng zo ta! Pasien in angvanna tawh a mite ei ve zo ta!” a ci uhi. 

17Judea gam buppi le a kimvela gam zosie-ah ama’ thu a kizel sieng hi. 

Baptize-pa John Kung Pan Kamtaite 

(Mat 11:2-19) 

18John’ nuazuite in ama kungah tam thu zosie a gen uhi. Tuaci’n John in a 
nuazuite ni hlan a, 

19TOPA kungah, “Ang pei ding pa na hi amah, ahi sihle adang khat ka lamen lai 
ding vuoi mah?” ci-in a dong dingin ama gel a sawl hi. 

20Jesu kungah tua tegel a tun ciengun ama gel in, “Ang pei ding pa na hi amah, 
ahi sihle adang khat ka na lamen lai ding vuoi mah?” ci-a dong dingin Baptize-
pa John in kogel ei sawl ahi hi,” a ci uhi. 

21Tua hun laitahin Jesu in natna tampi tah, pulnatna le hla gilo veite damsah a, 
mittaw tampitah zong khuo a musah hi. 

22Ama in ama gel kungah, “Pei unlen, na zahsa thute ule na mu thute uh John 
kungah va gen ta un: Mittawte in khuo mu a, khelbaite lam pei thei-in, 
miphahte kidamsah a, bilbingte in khuo za-in, misite kithosah a, mizawngte 
tungah lungdamna thu kipuoh zo hi. 

23Keima zieha a lungkie lo poma mi hampha ahi hi,” ci-in a dawng hi. 

24John’ kamtaite a pei zaw ciengun mipite kungah John’ thu a gen dingin Jesu 
kipan a, “Gamlahah bang en dinga pei na hi vuoi? Hui’ mut a a zam kawikawi 
pumpeng amah? 

25Tua ahi sihle bang en dinga pusuoh na hi vuoi? Puon hoi sil mi pawlkhat en 
nuom na hi uh amah? En un, puon hoi silte kumpipa inn sungah a om uhi. 

26Tua ahile bang en dinga pusuoh na hi vuoi? Kamsangpa khat amah? Hi hi, ke’n 
kang ci-in, kamsangpa sangin a lienzaw hi. 

27‘En in, na mai-ah ka kamtaipa ka sawl ding a, ama in na mai-ah na pei nading 
lampi a na sielkhol ding hi,’ ci-a kigiel pa khu tampa ahi hi. 

28A tahtah a kang ci-in, numeite sunga a suohte lah panin Baptize-pa John sanga 
a lienzaw koima a om sih hi; hizongle Pasien’ manggam sungah a neu pen khat 
nangawn ama sangin a lienzaw hi. 

29(Siehdongte-a kipanin mi zosie in tami thu a zah uh ciengin Pasien pen 
thutang hi, ci-in a sang uhi, bangzieh ahei cile amate John kunga na ki-baptze sa 
ahi uhi. 

30Ahi vangin Pharisee-te le thukham hil siete in John’ baptize ding a niel ziehun 
amau’ phattuomna ding ahi Pasien gelna a nol uh ahi hi.) 

31“Tua ahile tami khang mite bang tawh ka gente ding a, bang tawh kibang ci 
ding ka hei? 

32Vanzuana munah amate to a, ‘Theile ka tum vangun na lam nuom sih vua, kaa-
la ka sah vangun na kap nuom tuon sih uhi,’ ci-a khatlekhat a kigal hlat 
naupangte tawh a kibang uhi. 

33Azieh pen bangma ne lo dawn loin John ang pei-in note in, “Dawi lawmnei pa,’ 
na ci uhi. 

34Mihing Tapa ang pei ciengin an ne tuidawnin a om a, ‘En un, anhai zuhai pa, 
siehdongte le mawneite’ guolpa!’ na ci vanuh uhi. 

35Hinanle pilna pen a man a hina a tate zosie tung panin kilang veve hi,” ci-in a 
gen hi. 

Mawnei Numei Khat Kimaisah 

36Pharisee-te khat in ama tawh an ne dingin Jesu hlan a, tuale Pharisee pa inn 
ah pei-in an ne dingin sabuoi-ah a to hi. 

37Tuami khuo-a mawnei numei khat in Pharisee pa inn ah Jesu in an ne ding hi, 
ci a thei bepin sathau namtui suongngo thawl khat a tawi hi. 

38A nualam a keng phungah tua nu dingin kap a, a hlitui tawh a keng silpiehin, 
a sam tawh a nawtgumpieh hi. Tua ciengin a keng namin sathau a nupieh hi. 

39Ama a hlan Pharisee mipa in a mu ciengin a lungsim sungah, “Tampa kamsang 
khat ahileh ama a tham nu koi hi a, bangci numei ahei, ci a thei ding hi; azieh 
pen ama mawnei ahi hi,” a ci hi. 

40Jesu in ama kungah, “Simon aw, kang gen nop khat om hi,” a ci hi. Ama in, 
“Siepa,” ci-in dawng a, “Gen in,” a ci hi. 

41“Sum palah mipa khat in leiba mi ni a nei hi; khat in denari za nga ba-in, adang 
khat in sawm nga ba hi. 

42Tua gel in a leiba uh a lo zawh lo ciengun, ama in a ni gelin a leiba uh a maisah 
hi. Tuale tua tegel koi pen in ama itzaw ding ahei?” a ci hi. 

43Simon in, “A leiba a tamzaw kimaisah pa hi va, ci-in ngaisun ing,” ci-in a dawng 
hi. Tuale Jesu in ama kungah, “Dihtahin na khen zo hi,” a ci hi. 

44Tua ciengin numei nu lamah Jesu kihei-in, ama in Simon kungah, “Tami numei 
na mu ei mah? Na inn ah keima kang lut hi; ka keng sil nading tui nei pie sih a, 
hinanle ama in a hlitui tawh ka keng pah tehhopsah a, a sam tawh ei 
nawtgumpieh hi. 

45Nang in nei nam sih a, ahi vangin a inn sung ka lut a kipanin ama in ka keng a 
nam den hi. 

46Nang in ka lu sathau nei nupieh sih a, ahi vangin ama in ka keng sathau namtui 
ei nupieh hi. 

47Tua ahi ziehin ke’n kang ci-in, ama’ mawna tampitah kimaisah zo hi; tua ahi 
ciengin tua nu in itna lien a lah zo hi. Ahi vangin a kitawm maisahte in a tawm 
it pai uhi,” a ci hi. 

48Tua ciengin ama in tua nu kungah, “Na mawna teng kimaisah zo hi,” a ci hi. 

49Hinanle amate lahah Jesu tawh sabuoi-a an a imton mite in, “Mawnate 
nangawn a maisah vazuou tampa koi ahiei?” a ci uhi. 

50Tuale Jesu in numei nu kungah, “Na upna in nang ang hundam zo hi; 
lungmuong tahin pei in,” a ci hi. 

Luke 8 

Numei Pawlkhat in Jesu Zui 

1Tua zaw bakhat ciengin khuopi le khuotate-ah ama zin kawikawi a, Pasien’ 
manggam tawh kisai lungdamna thu puohin a tangko hi. Sawm le nite zong ama 
tawh a zawhton vua, 

2hla gilote’ mat a kidamsahte le natna tuomtuom pana kidamsah numei 
pawlkhat in zong ama a zui uhi. Tuate pen: A sung pana dawi sagi a pusuona 
Magdalene kici Mary, 

3tuale Herod inn sung vaihawmpa Chuza’ zi Joanna le Susanna-te a kipanin a 
neisa utawh amate a panpi numei dang tampite zong ahi uhi. 

Khaici Tupa Thugentena 

(Mat 13:1-9; Mrk 4:1-9) 

4Khuo khat zaw khuo khat panin ama kungah ang pei vua, mi honpi ang kikhop 
uh ciengin ama in thugentena khat a gen hi: 

5“Khaici vawpa khat khaitu dingin kuon a, khai a tu leh pawlkhat lam dungah 
tu ahi ziehin mite in keng tawh tuonin, vana a leng vate in tungin a netum uhi. 

6Pawlkhatte suong tungah tu hi; tuale leinom a op lo ziehin a po vangin a 
gawpmang hi. 

7Pawlkhatte ling lahah tu a, ling tawh a khanton ziehin ling in a depgawp hi. 

8Pawlkhatte ahile lei hoina-ah tu-in khanglien a, a za zakhatin a pung hi,” a ci 
hi. Tami thu a gen zaw ciengin, “Zah nading bil a nei tapo in za taheh,” ci-in a 
kiko hi. 

Thugentena’ Deina 

(Mat 13:10-17; Mrk 4:10-12) 

9Tua ciengin a nuazuite in tam thugentena’ deina bang ahei, ci-in ama a dong 
uhi. 

10Ama in, “A ki-im Pasien’ manggam thute na thei nadingun note tungah tuate 
ang kipie zo hi. Ahi vangin, ‘Amate in mu napi a mu cien lo nading, za napi a 
telcien lo nadingun, keima in amate tungah thu ka gen hi,’ a ci hi. 

Khaici Tupa’ Thugentena Kitelgen 

(Mat 13:18-23; Mrk 4:13-20) 

11Thugentena’ khietna tam bang ahi hi: Khaici pen Pasien’ thu ahi hi. 

12Lamdunga kiete pen Pasien’ thu a zasate a cinopna ahi hi; tua ciengin amate 
in umin a kihutdam lo nadingin dawimangpa pei-in a lungtang panun Pasien’ 
thu a lahpieh hi. 

13Suong tunga a kiete pen Pasien’ thu a zah ciengun kipah tahin a sang uhi; ahi 
vangin zung hla loin bakhat sung beh umin, ze-etna hun a tun ciengin a puate 
ahi uhi. 

14Ling lahah a kiete pen Pasien’ thu za napi leitung lunghimawna, hau nopna le 
nopsahnate in depgawpin a ga picing zo lote ahi uhi. 

15Lei hoina munah a kiete ahile Pasien’ thu za-in citahna le lungsim pha tawh 
pomdetin thuohzawhna tawh a ga khiete ahi uhi. 

Law Kikhu Meivah 

(Mat 5:14-15) 

16“Koima in meivah a tan zaw ciengin law a khu sih a, lupna nei lah po-ah zong 
koi loin, a lut mite in khuovah a mu thei nadingin meivah tunna tungah a koizaw 
uhi. 

17Azieh pen a kilang lo dinga a kiphuoldap bangma a om sih a, tua ma bangin 
khuovah in tan a, a kithei lo ding thusim bangma a om sih hi. 

18Tua ciengin bangci bangin thu ka ngai ahei ci limtahin kingaisun un; azieh pen 
a neite kipiehbe hi; tuale a nei lote tung panin a neisa-a a ngaisutte nangawn uh 
kilahpieh ding hi,” a ci hi. 

Jesu’ Sanggam Tahtah 

(Mat 12:46-50; Mrk 3:31-35) 

19Tua ciengin ama kungah a nu le a sanggamte a pei vua, mi a tam seng ziehin 
ama kung a tung zo sih uhi. 

20Tua bepin, “Nang ang mu nuomin a pulamah na nu le na sanggamte a ding 
uhi,” ci-in ama kungah kigen hi. 

21Ahi vangin Jesu in amate kungah, “Pasien’ thu za a, a zui tapo ka nu le ka 
sanggamte ahi uhi,” a ci hi. 

Huipi Daisah 

(Mat 8:23-27; Mrk 4:35-41) 

22Ni khat a nuazuite tawh gunkuong tungah tuong a, tuale amate kungah, “Tuili 
galkhatah galkai vai,” a ci hi. Tuaci’n amate a pei vua, 

23gunkuong tawh a pei laitahun ama a kimu hi. Tuipi tungah hui le guo kithuo-
in gunkuong sungah tui dim ahi ziehin a zauhuoi dinmunah a om uhi. 

24Ama kungah amate pei-in a phong vua, “Mangpa, Mangpa, a si sieng ding hi 
tai!,” ci-in a kiko uhi. Tuale ama zong tho-in huipi le tuihuolpite a hosie hi; tuate 
khawlin a dai dide pai hi. 

25Ama in amate kungah, “Na upna uh hei-ah a om ta ahei?” a ci hi. Amate zau 
kawm le lamdangsa kawmin, “Tua ahile huipi le tuipite nangawn in a thu a man 
valia nadingin tampa koi hi mawh ahei?” ci-in khatlekhat a kiho uhi. 

Jesu in Gerasene ah Dawivei Khat Damsah 

(Mat 8:28-34; Mrk 5:1-20) 

26Tua ciengin Galilee gam galkhat lama a om Gerasenes gam a tung uhi. 

27Lei lahah ama a kumsuh laitahin tua khuo-a dawivei mi khat in na dawntuo 
pai hi. Tuapa in sawtveipi sung puon sil lo in, inn ah zong om loin han lah po-ah 
a teng hi. 

28Ama in Jesu a mu bepin a mai-ah bawhsuhin, “Sangpen Pasien’ Tapa Jesu aw, 
kei bang ei law sawm na hei? Nei bawlsiet lo nadingin kang thum hi,” ci-in a aw 
nei za tawh a kiko hi. 

29Tam banga a kikona pen tua mipa sung panin hlabua a peikhiet nadingin 
Jesu in thu a pieh zieh ahi hi. (Azieh pen hlabua in tua mipa tamveipi tah man 
zo a, siakhau le siakol tawh kihenin a kicin vangin a kikhinate botsan a, tua dawi 
in ama gamlahah a delmang hi.) 

30Tua ciengin Jesu in ama kungah, “Na min bang ahei? ci-in dong hi. Ama in, 
“Tampi,” a ci hi; azieh pen ama sungah dawi tampi a lut zo hi. 

31Taw nei lo leihawm thuhpi sungah a peikia dingin amate thu a pieh lo 
nadingin ama kungah a thum uhi. 

32Tua laitahin muolpang a kikhawi vohhon tampi a om hi; tuale vohte sungah a 
lut thei nadingun dawite in Jesu kungah a thum vua, ama in zong a phal hi. 

33Tua ciengin tuapa sung panin dawite pusuohin vohte sungah a lut uhi; tuale 
kentawng-ah vohte kumsuhin tuili sungah a kie sieng uhi. 

34Vohcingte in a thupieng teng a mu ciengun tai-in khuopi le tua gam sung 
tengah a gen uhi. 

35Tua ciengin bang thu pieng ahei, ci-in a en dingin mite a pei vua, Jesu kung a 
tun ciengun Jesu keng phungah dawite taikhietna mipa na to a, ama in puon 
silin a lungsim a pilkia a mu ciengun a zau uhi. 

36A mu masate in amate kungah dawiveipa bangci bangin dam ahei ci thu a gen 
sawn uhi. 

37Tua ciengin Gerasenes kimvela mi zosie a zau seng ziehun amate a peisan 
nadingin Jesu kungah a thum uhi; tuaci’n Jesu zong gunkuong tungah tuongin a 
kilekia hi. 

38Dawite a peikhietna pa in ama tawh a zawton nadingin a thum hi; ahi vangin 
Jesu in ama kungah, 

39“Na inn ah kilekia zaw inlen, Pasien in nang dingin bangza tahin ang seppieh 
ahei, ci thute va gen ta’n,” ci-in a sawl hi. Tuaci’n ama pei a, khuopi sung tengah 
Jesu in bangza tahin ama adingin bawlpieh ahei, ci thute a phuongzah hi. 

Ngahnuno Khat Hingkia, Numei Khat Kidamsah 

(Mat 9:18-26; Mrk 5:21-43) 

40Tuale mihonpite in ama lamen uh ahi ziehin, Jesu a kilekia ciengin amate in a 
na dawn uhi. 

41Tua laitahin Jairus a kici kikhopna inn uhpa khat tua munah pei a, Jesu’ keng 
phungah bawhin ama’ inn ah a haw nadingin a thum hi. 

42Bangzieh ahei cile ama in kum sawm le kum ni bang a pha tanu khat beh nei 
a, tua nu cina-in si dihtah hi. Ama a pei laitahin a kimvelah mipite a kiphul valuh 
uhi. 

43Khum hun laitahin kum sawm le kum ni sung siluong natna a vei numei khat 
a om hi; tuale sievuonte cielna-in a neisa zosie a zah sieng vangin koima in ama 
damsah zo lo hi. 

44Jesu’ nua lamah ama nu pei-in a puonmongtep a tham ciengin thakhatthu-in 
a siluong natna a khawl pai hi. 

45Tua ciengin Jesu in, “Ei tham koi ahei?” ci-in dong a, amate in a unpi vua a niel 
ciengun Peter in, “Mangpa, na kimkotah mihonpi in ang neh valuh vua, ang 
phuhkhah uh hi lel bo va,” a ci hi. 

46Ahi vangin Jesu in, “Mi khat in ei tham hi; a zieh pen ka tung panin vanglietna 
a peikhiet lam ka thei hi,” a ci hi. 

47Tua numei nu in a kisel zo lo ding lam a thei bepin zau-in a citunsa-in pei a, 
Jesu mai-ah bawhsuhin mipi zosiete mai-ah ama a thamna le a tham cienga 
thakhata a dampaina thu a gen hi. 

48Jesu in tua nu kungah, “Ka tanu aw, na upna in nang ang damsah zo ta hi; 
lungmuong tahin pei ta’n,” a ci hi. 

49Ama in thu a gen laitahin makaipa inn panin mi khat pei a, “Na tanu si ta; siepa 
buoisah nawn da in,” a ci hi. 

50Jesu in tam thu a zah ciengin, “Zau sinlen um beh lel in, ama nu ang hingkia 
ding hi,” a ci hi. 

51Inn sung a tun ciengin ama in Peter, John, James le naupang’ nu le pa simlo, 
ama tawh inn sunga tum ding koima dang a phal sih hi. 

52Amate a unpi-un kap le mau-in a na om uhi; ahi vangin ama in, “Kap sih un; 
azieh pen ama a si ahi sih a, a kimu ahi bo hi,” a ci hi. 

53Ama nu a si zo lam amate in a thei ziehun Jesu a nuisan uhi. 

54Ahi vangin ama in a khut tawh tua nu tu-in, “Numeino aw, tho vawi!” ci-in 
hlan hi. 

55Tua nu’ hlagau hingkia a, thakhatthu-in a thoto pai hi. Tua ciengin Jesu in a 
neh ding bangkhat pie un, ci-in a sawl hi. 

56A nu le a pa in lamdang a sa uhi; ahi vangin ama in a piengsa thute koima 
kunga a gen lo nadingun amate thu a pie hi. 

Luke 9 

Sawm le Nite Kisawlna 

(Mat 10:5-15; Mrk 6:7-13) 

1Tua ciengin Jesu in a nuazui sawm le nite hlanin dawite zosie a hawlkhiet 
nading ule natnate a damsah thei nading uh thuneina le vanglietna pie a, 

2Pasien’ manggam thu a tangko ding le cinate a damsah dingin amate a sawl hi. 

3Ama in amate kungah, “Na khuolzinna vua na zah dingun ciengkhut, thung-ip, 
anphel, le sum cite keng sih unlen, puon-ah nangawn zong a valin kenbe sih un. 

4Na lutna uh inn khat popo-ah om peisuoh unlen tua inn pan ma-in dingkhie 
un. 

5Zin ang tungsah lo khuo khat popo panin na pei ding ciengun amate langah teci 
ahi dingin na keng vua leivuite thing dawh un,” a ci hi.  

6Amate zong kuonin khuo zosie-ah a pei vua, lungdamna thu tangko-in muncin 
tengah cinate a damsah uhi. 

Herod’ Lungmanna 

(Mat 10:5-15; Mrk 6:7-13) 

7Gam uhpa Herod in thupieng zosie a zah ciengin a buoi mama hi, azieh pen mi 
pawlkhat in sina panin John thokia zo hi, a ci vua, 

8pawlkhat in Elijah ang kilang hi, ci-in, pawlkhat leuleu in tanglai kamsangte 
khat ang thokia hi, a ci uhi. 

9Herod in, “John’ ngawng ka tansansa ahi hi; tam banga a thu ka zah pa koi 
ahei?” a ci hi. Tuale ama a mu nadingin a hanciem hi. 

Mi Tul Nga Vana 

(Mat 14:13-21; Mrk 6:30-44; Jhn 6:1-14) 

10A khuolzinna uh panin a kile lamun sawltahpite in Jesu kungah a nasepna 
teng a gen uhi. Ama in amate zawpi-in Bethsaida kici khuo khatah a peidap uhi. 

11Mihonte in tam thu a thei ciengun ama a zui uhi; ama in zong amate na muoh 
a, amate kungah Pasien’ manggam thu genin cidam nading deite a damsah hi. 

12Ni a tum kuon ciengin sawm le nite pei-in ama kungah, “Gamsip-a om i hi 
ziehun gie nading le neh ding a sui dingin tam kim a khuotate le gamte-ah mipi 
peisah in,” a ci uhi. 

13Ahi vangin ama in, “A neh ding uh bang khat popo pie un,” a ci hi. Amate in, 
“Tami mi zosie adingin an lei dinga pei ding ka hi ngal sih uleh anlum nga le nga 
tawn ni simlo bangma a val ka nei sih uhi,” a ci uhi. 

14Azieh pen khum munah pasal tul nga bang a om hi. Tuale ama in a nuazuite 
kungah, “Mi sawm nga ta-in a pawlpawlin tosah un,” a ci hi. 

15Amate in tua ma bangin a unpi-un a tosah uhi. 

16Ama in anlum nga le ngasa tawn ni la a, vantung lam ento-in lungdam a ko 
zaw ciengin phalsuo a, mihonpi mai-a lui dingin a nuazuite a pie hi. 

17Mi zosie in ne-in a kham ciet uhi. Tuale khamval teng a khawm uleh seu sawm 
le seu ni a pha hi. 

Jesu’ Tungtang Peter in pulah 

(Mat 16:13-20; Mrk 8:27-30) 

18Khatvei, Jesu ama guoh thungenin a op laitahin a nuazuite zong a gei-ah a om 
uhi, tuale amate kungah, “Mihonpite in kei koi hi, ei ci vuoi?” ci-in a dong hi. 

19Amate in, “Baptize-pa John hi; adang pawlkhat in, Elijah hi; pawlkhatte leuleu 
in tanglai kamsangte khat ang thokia hi, ang ci uhi,” ci-in a dawng uhi. 

20Ama in amate kungah, “Tua ahile note in lah kei koi hi, nei ci vuoi?” a ci hi. 
Peter in, “Nang pen Pasien’ Messiah na hi hi,” ci-in a dawng hi. 

Jesu in Si ding le Thawkia ding Magen 

(Mat 16:21-28; Mrk 8:31–9:1) 

21Ama in koima kungah a gen lo nadingun khautahin amate thupie a, 

22“Mihing Tapa in gimna lienpi thuohin upate, siempu liente le thukham hil 
siete in a niel ding vua, tuale ama kithatin ni thum ni-in a thokia ding hi,” ci-in 
a gen hi. 

23Tua ciengin Jesu in amate zosie kungah, “Mi khatpo ka nuazui a suo nop leh 
ama le ama kinielin, nisimin a singlamte puo-in ka nua ei zui taheh. 

24Azieh pen a hinna a hu nuom tapo in a tan ding vua, keima zieha a hinna a tan 
tapo in a hinna a hudawh ding uhi. 

25Mi khat in leitung buppi a nga vangin a hinna tanin suplaw leh bang 
phattuomna om ding ahei? 

26Keima le ka thu ei zumpite, mihing Tapa in ama’ minthanna, a Pa’ minthanna 
le vantung misiengthote’ minthanna tawh ang pei ciengin tuapa a zumpi ding 
hi. 

27Ahi vangin a tahtah a kang ci-in, tam sunga a ding mi pawlkhat in Pasien’ 
manggam a mu masangin sina a ciem sih ding uhi,” a ci hi. 

Mel Kikhelna 

(Mat 17:1-13; Mrk 9:2-13) 

28Tam thu teng a gen zaw a ni gietna pawlin ama in Peter, John le James-te 
zawpi-in thungen dingin muol tungah a peito uhi. 

29Thu a nget laitahin a mel kikhel a, a puon zong a vam lihleh hi. 

30Amate in thakhatthu-in mihing ni, Moses le Elijah, tawh ama a kiho a mu uhi. 

31Amate minthanna tawh a kilang vua, Jerusalem ah Jesu a si nading vai teng a 
tangtun zawh nading thu a kikum uhi. 

32Tua laitahin Peter le a ompite kimut suohin a lusu uhi; ahi vangin amate a 
khahlaw ciengun ama’ minthanna le ama tawh a dington mihing ni a mu uhi. 

33Tua mihing nite in ama a nuasie kuonun Peter in bang gen ka hei ci zong a 
thei lo pi-in Jesu kungah, “Mangpa, tami munah i om pen nuom mama hi; 
nangma ading buh khat, Moses ading buh khat le Elijah ading buh khat, buh 
thum ei lamsah in,” a ci hi. 

34Tami thu a gen laitahin meiilom khat kai-in amate a liemang hi; meiilum lahah 
a op ziehun amate a zau mama uhi. 

35Tua ciengin meiilum lah panin aw khat in, “Tampa pen ka Teelsa ka Tapa ahi 
hi; ama’ thu na ngai un!” a ci hi. 

36Tua awging in thu a gen zaw ciengin Jesu ama guohin a om hi. Amate in tua 
sawng tengin a musa uh thute koima kungah gen lo-in a dai khipkhep uhi. 

Dawivei Naupang Khat Jesu in Damsah 

(Mat 17:14-21; Mrk 9:14-29) 

37A zing ni, muoltung panin a kumsuh zaw ciengun, mihonpi in ama a na 
dawntuo uhi. 

38Tua zaw a sawt loin mihonpi lah panin pasal khat kiko a, “Siepa aw, ka tapa 
nei et pieh dingin kang thum hi; ama beh tapa-a ka nei ahi hi. 

39Hlagau khat in ama man a, thakhatthu-in a peng vagua hi. Dawi in a kam 
sungah a cilphuon a kai dongin kongkaw sahin liemsah gawp a, a hla nuom 
zepzep sih hi. 

40Na nuazuite kungah tua dawi ei hawlkhietpieh nadingun ka thum vangin a 
hawlkhie zo sih uhi,” a ci hi. 

41Jesu in, “Upna nei lo, a letat khang mite aw, bang tanvei note hing ompi-in 
hing thuoh zo lai ding ka hei? Tam munah na tapa hing peipi in,” ci-in a dawng 
hi. 

42Naupang pa a pei laitahin dawi in lei lahah lawmlia-in a kongkawsah gawp hi. 
Ahi vangin Jesu in tua hlabua hosie a, naupang damsahin a pa a apkia hi. 

43Tuaci’n a unpi-un Pasien’ vanglietna mu-in lamdang a sa mama uhi. 

Jesu in Ama’ Si ding Magen 

(Mat 17:22-23; Mrk 9:30-32) 

Mi zosie in a sil bawl teng vannuoi lamdangsa-in a op laitahun ama in a nuazuite 
kungah, 

44“Tam thute na bil vuah lutsah un: Mite khut sungah Mihing Tapa a ki-ap ding 
ahi ta hi,” a ci hi. 

45Ahi vangin amate in tami a kigen thu a tel siem sih uhi; amau’ thei lo dinga 
tam thu a ki-imdap ahi ziehin, amate in a khietna a tel thei sih vua, a kigen thu 
tawh kisai zong ama a dong ngam sih uhi. 

Lietna Tahtah 

(Mat 18:1-5; Mrk 9:33-37) 

46Amate lahah koi lienpen ahei, ci thu tawh kisai-in kiselna a om hi. 

47Ahi vangin Jesu in a lungsim vua a ngaisutna uh a thei ciengin naupang khat 
kai-in a gei-ah koi a, 

48amate kungah, “Ka min tawh tami naupang a sang mi poma in kei ei sang ahi 
a, kei ei sang poma in kei ei sawlpa zong a sang ahi hi; azieh pen note lahah a 
neupen pa khu a lienpen pa ahi hi,” a ci hi. 

Dawi Hawlkhie Midang Khat 

(Mrk 9:38-41) 

49John in, “Mangpa, nangma’ min tawh dawi a hawlkhie mi khat ka mu vua, ama 
in eite ei zui lo ahi ziehin ka kham uhi, ci-in a dawng hi. 

50Ahi vangin Jesu in ama kungah, “Ama kham sih un; azieh pen no ang langpan 
lo poma no lam a pang ahi hi,” a ci hi. 

Samaria Khuo Khat in Jesu Sang Lo 

51A kilahto ding hun a nai ciengin ama in Jerusalem lam pei ding mitsuon in a 
nei hi. 

52A masangah kamtaite sawl a, amate in lamkalah Jesu ading nate a baisa-a a 
koipieh dingin Samaria khuo khatah a lut uhi; 

53ahi vangin Jesu in Jerusalem lam manaw sawm ahi ziehin amate in ama a na 
dawn sih uhi. 

54A nuazui James le John-te in a thei uh ciengin amate in, “TOPA aw, vantung 
panin meikuong kiesah suhin amate katumsah uleng nei awi ei mah?” a ci uhi. 

55Ahi vangin Jesu kihei-in amate a phawhsie hi. 

56Tua ciengin khuo dang khatah a peisuoh uhi. 

Jesu’ Nuazui Dingte 

(Mat 8:18-22) 

57Lampi-ah amate a pei laitahun mi khat in ama kungah, “Na peipei na-ah kang 
zui ding hi,” a ci hi. 

58Tuale Jesu in tuapa kungah, “Ngiete in kuo nei-in, vana leng vate in zong bu a 
nei vua, hizongle Mihing Tapa in a lu ngah nading mun nei lo hi,” a ci hi. 

59Ama in adang khat kungah, “Ei zui in,” a ci hi. Ahi vangin tuapa in, “TOPA aw, 
pei-in ka pa va vui phot ta vang,” a ci hi. 

60Ahi vangin Jesu in tua pa kungah, “Misite in a misite uh vuisah lel in; nang na 
hile va pei inlen Pasien’ manggam thu va tangko zaw ta’n,” a ci hi. 

61Midang khat in zong, “TOPA nang hing zui vang; ahi vangin ka inn-ate 
mangpha va pai phot ta vang,” a ci hi. 

62Jesu in tuapa kungah, “A lokaina tu kawmin a nualam en pa pen Pasien’ 
manggam tawh kituoh lo hi,” a ci hi. 

Luke 10 

Sawm Sagite Nasepna 

1Tua zaw ciengin TOPA in a pei nading khuo le khuopi zosie-ah mi nita-a a pei 
nadingin adang sawm sagite se a, ama mai-ah a mapeisah hi. 

2Ama in amate kungah, “Anlah ding tam mama a, hinanle nasem mi a tawm hi; 
tua ahi ziehin a lo lai-ah anla ding nasemte ang sawl nadingin an 
nei TOPA kungah thungen un. 

3Na lampi vuah pei unlen, ngiehon lahah tuunote a kihla bangin note kang sawl 
hi. 

4Sum-ip, thung-ip le kedapte keng sih un; lampi-ah koima hopi sih un. 

5Inn khat popo-ah na lut ciengun, ‘Tami inn sungah lungmuonna om taheh!’ ci 
masa un. 

6Tua sungah lungmuonna dei a op leh, tua mipa tungah na pieh uh lungmuonna 
tung ding a, ahi vangin a dei mi a op sih leh na kung vuah ang kinuale kia ding 
hi. 

7Inn khatah tamsuoh unlen amate ang pieh bangbang ne-in dawn un, azieh pen 
nasem mi in thaman a nga ding kilawm hi. Inn khat pan inn khat kituon 
kawikawi sih un. 

8Khuo khat po-ah na lut ciengun a mite in zin ang tunsah leh na mai vua ang 
kilui bangbang ne un; 

9cinate damsah unlen amate kungah, ‘Note kungah Pasien’ manggam ang tung 
kuon ta hi,’ ci-in gen un. 

10Ahi vangin khuo khat popo-ah na lut uh ciengin zin ang tunsah sih leh a khuo 
sung lampite-ah pei unlen, 

11‘Kang elsietna-un na khuo sung vua leivui, ka keng vua ang bangte nangawn 
zong ka thingkhie uhi. Hizongle tami thei un: Pasien’ manggam ang tung kuon 
ta hi,’ ci-in gen un. 

12Ke’n kang ci-in, khum ni ciengin Sodom khuopi’ thuoh ding sangin tua khuopi’ 
thuoh ding hahsazaw ding hi,” a ci hi. 

A Kisiakia lo Khuopite ading Gimnate 

(Mat 11:20-24) 

13“Chorazin aw, gimna na thuoh ding hi! Bethsaida aw, gimna na thuoh ding hi! 
Bangzieh ahei cile note gel tunga kibawl vanglien nasepnate, Tyre khuo le Sidon 

khuo sunga kibawl hi poma leh sawtpi lai-in a mawna uh kisiakia-in la-ip puon 
silin, vut kibuohin om zo tham ding uhi. 

14Ahi vangin thukhen ni cienga na thuoh ding uh gimna sangin Tyre le Sidon-
te’ thuohna nuomzaw tham ding hi. 

15Nang Capernaum aw, vantung dongin ang kitawisang ding amah? Hi lo hi, 
Misikhuo dongah ang kikhiesuh ding hi. 

16“Na thu uh a ngai poma kei thu ngai ahi a, no ang pampaih poma kei ei 
pampaih ahi hi; kei ei pampai poma kei ei sawlpa zong a pampai ahi hi,” a ci hi. 

Sawm Sagite Kinualena 

17Sawm sagite lungdamin a kilekia vua, “TOPA aw, na min ziehin dawite 
nangawn in ka thu uh mang hi!” a ci uhi. 

18Ama in amate kungah, “Keima in vantung panin keh kie bangin Satan ang 
kiehsuh ka mu hi. 

19En un, gulte, mom-aite na totcil nading ule na galpa’ vanglietna zosie na zaw 
nadingun note tungah thuneina kang pie zo hi; bangma in note ang liemsah sih 
ding hi. 

20Hizongle dawite in na thu uh a man ziehin lungdam sih unlen, tua sangin 
vantungah na min uh a kigiel ziehin lungdamzaw un,” a ci hi. 

Jesu Lungdam 

(Mat 11:25-27; 13:16-17) 

21Khum hun lien ma-in Hlagau Siengtho sungah Jesu lungdam a, “Vantung le 
leitung’ TOPA ahi ka Pa aw, nangma in mipilte le misiemte kungah tam thute 
imcipin naupangte tungah na lah ziehin na tungah ka lung a dam hi; hima hi, Pa 
aw, tam pen a lungkimhuoi nangma’ deina ahi hi. 

22Ka pa in kei tungah na zosie ei ap zo a, Tapa koi ahei, ci Pa longal koima in thei 
lo a, Pa koi ahei, ci zong Tapa le Tapa in ama tunga a hil mi khatpo longal koima 
in thei lo hi,” a ci hi. 

23Tua ciengin a nuazuite lamah kihei-in amate kungah, “Na sil mute uh a mu na 
mit uh a hampha ahi hi! 

24Bangzieh ahei cile kamsang tampite le kumpi tampite in na sil mute uh a mu 
nop vangun a na mu sih vua, na zah uh thute a zah nop vangun a na za kha sih 
uhi,” ci-in a gendap hi. 

Samaria Mihoi pa 

25Tua zaw a sawt loin Jesu zelah dingin thukham hil siepa khat dingto a, “Siepa 
aw, kumtawn hinna ka nga thei nadingin bang bawl ding ka hei?” a ci hi. 



1779 

 

 
Zo Bible 

© 2018 Bible Society of Myanmar. 
 

 
 

 

26Ama in tuapa kungah, “Thukham sungah bang a kigiel ei? Tua sungah bang 
pen na sim ei?” a ci hi. 

27Ama in, “TOPA na Pasien, na lungtang zosie, na hla zosie, na hatna zosie le na 
ngaisutna zosie-te tawh na it ding a, nang le nang na ki-it bangin na vengpa zong 
na it ding hi,” ci-in a dawng hi. 

28Tuale Jesu in, “Nei dawnna man hi; tam bangin gam ta in, tua hile na hing ding 
hi,” a ci hi. 

29Ahi vangin tuapa ama le ama kidihsah nuom ahi ziehin Jesu kungah, “Ka 
vengpa koi ahei?” ci-in dong hi. 

30Jesu in, “Jerusalem panin Jericho lamah mi khat a peisuh laitahin misuomte’ 
khut sung a tung kha hi. Amate in tua mipa’ puon a hawdawhpieh vua, ama sat 
gawpin a sikhielin a nuasie uhi. 

31Tua laitahin upmaw lopi-in tua lampi zui-in siempu khat peisuh a, ama a mu 
ciengin lam gei-ah pielin a nawtsuoh hi. 

32Tua ma bangin Levi mi khat tua munah a pei ciengin tuapa mu a, ama in zong 
lam gei-ah pielin a nawtsuoh leuleu hi. 

33Ahi vangin Samaria-te khat a khuolzin laitahin tuapa gei-ah a tung hi; ama in 
tua mipa a mu ciengin khuotuo a, 

34ama kungah pei-in a liemnate sathau le lenggazu a nu zaw ciengin a tunpieh 
hi. Tua ciengin a gan tungah tua pa tuongsah a, zintun inn khatah puohin kem 
hi. 

35A zing ciengin ama in zintun inn cingpa kungah sum denarii ni pie-in, ‘Tampa 
hoitahin na kem in; na zahbe a op leh kang kilekia ciengin kang lokia ding hi,’ 
ci-in a gen hi. 

36Tam teng thum sungah a kisuompa adingin koi pen a vengpa hi, ci-in na 
ngaisun ei?” ci-in dong hi. 

37Ama in, “Tua mipa tunga khuotuona lah pa hi ven,” a ci hi. Jesu in tuapa 
kungah, “Pei inlen tam bangin bawl in,” a ci hi. 

Martha le Mary Kungah Jesu Haw 

38A lampi vuah amate a pei laitahun khuo khatah Jesu baang a, tua munah 
Martha kici numei khat in a inn ah a tungsah hi. 

39Tua nu in Mary kici nau numei khat nei a, TOPA’ keng phungah ama to-in a 
thugente a ngai hi. 

40Ahi vangin Martha pen nasep a kitahla mama hi. Tuaci’n Jesu kungah pei-in, 
“TOPA aw, ka naunu in nasep zosie kei matanga ei sepsah phamaw na sa sih 
amah? Kei ei hu nadingin gen in,” a ci hi. 

41Jesu in Martha kungah, “Martha aw, nang in lunghimawna na hau a, na 
lungsim a buoi hi. 

42A kisam na khat beh a om hi. Mary in ama kung panin a kilahpieh lo ding a 
hoizaw pen a teel zo ta hi,” ci-in a dawng hi. 

Luke 11 

TOPA’ Thungetna 

(Mat 6:5-15; 7:7-12) 

1Khatvei ama in mun khatah thungen a, a man ciengin a nuazuite lahah khat in, 
“TOPA, John in a nuazuite thunget dan ding a hil bangin ko zong ei hil in,” a ci hi. 

2Ama in amate kungah, “Thu na nget ciengun tam bangin na ngen un: Pa aw, na 
min siengtho kizatat taheh. Na gam hing tung taheh. 

3Nisim ka neh ding uh an ei pie in. 

4Ko tunga ang mawte ka maisah bangun ka mawnate uh ei maisah in. Solna ei 
thuohsah sin,” a ci hi. 

Thungetna ah Thuohzawhna 

5Ama in amate kungh, “Note lahah khat in lawm khat nei-in zankim laitahin ama 
kungah pei-in, ‘Lawm aw, anlum thum ei leitawi in; 

6azieh pen ka lawmpa khat a khuolzinna panin ang tung a, a mai-a lui ding 
bangma ka nei sih hi,’ a ci hi. 

7Tuaci’n inn sung panin ama in, “Ei buoisah sin; kot ka khah zo ta vua, ka tate 
tawh ka lum zo ta uhi; kei hing tho-in bangma kang pie thei sih hi,” a ci hi. 

8Ke’n kang ci-in, tuapa a lawmpa ahi ziehin ama tho-in bangma khat nangawn 
a pieh lo vangin a nget paupau ziehin ama tho-in a kisap teng pie veve ding hi. 

9“Tuaci’n ke’n kang ci-in, ngen un, ang kipie ding hi; sui un, na mu ding uhi; kiu 
un, kot ang kihon ding hi. 

10Bangzieh ahei cile a ngen tapo in nga a, a sui tapo in mu-in, a kiu tapo kot 
kihon ding hi. 

11Note lahah na tapa un nga ngen leh tuami tangin gul a pie ding koi om na hi 
uh ahei? 

12Ahi sihle na tapa un aatui ngen leh mom-ai na pie ding uh amah? 

13Tua ahile no migilote in na tate uh na hoi pieh dan ding thei na hi uleh tua 
sangin vanah a om na Pa un ama kunga a ngen mite tungah Hlagau Siengtho a 
pie zaw kan sih ding amah!” a ci hi. 

Jesu le Beelzebul 

(Mat 12:22-32; Mrk 3:19-30) 

14Khatvei Jesu in a ham thei lo dawi khat a deldawh hi; tua dawi a pusuo ciengin 
a ham thei lo mipa ham thei pai a, mihonpi in lamdang a sa mama uhi. 

15Ahi vangin amate lahah mi pawlkhat in, “Dawite’ mangpa Beelzebul’ min tawh 
dawite a deldawh hi bo,” a ci uhi. 

16Pawlkhatte leuleu in a ze-etna-un vantung panin lim khat a ngen uhi. 

17Ahi vangin Jesu in a ngaisutna uh thei a, amate kungh, “Ama le ama kido a, a 
kikhenkeh gam khat popo mangthai ding a, innkuon khat zong a sunga om mite 
a kikhenkeh leh a pua ding hi. 

18Satan zong ama le ama kido-in kikhenkeh leh a gam bangci kip thei ding ahei? 
Bang ding ahei cile note in Beelzebul suonga dawite a deldawh hi bo nei ci uhi. 

19Beelzebul suonga dawite deldawh ka hi leh dawi hawlkhie theite in koi’ min 
suonga a deldawh uh ahei? Tua ahi ziehin amate pen na tung vua thukhente ahi 
ding uhi. 

20Hizongle dawite ka hawlkhietna pen Pasien’ khutme hang tawh ahile note 
tungah Pasien’ manggam ang tung zo ahi ta hi. 

21Mi thahat khat in galhiem bukim tawh a inn a cin ciengin a neisate bihtahin a 
om hi. 

22Ahi vangin ama sanga a thahatzaw mi khat in ama bulu-in a zawgawp ciengin 
ama’ muon a galhiemte lahpiehin a vanlah teng a hawmthang hi. 

23Kei ei panpi lo poma kei ei do hi a, kei ei khoppi lo poma a thethang ahi hi. 

Hlabua a Lutkiana 

(Mat 12:43-45) 

24“Mi khat sung panin hlabua a pusuo zaw ciengin, khawl nading mun sui dingin 
tui op lona gamte-ah vah kawikawi a, a mu zawh lo ciengin ama in, ‘Ka 
peikhietna inn ma-ah kilekia vang,’ a ci hi. 

25Ama a tun ciengin tua inn na kiphiet siengin a kipuo sinsenin a op a mu hi. 

26Tua ciengin ama pei-in ama sanga a gilozaw hlagau dang sagi zawpi a, tua inn 
ah lutin a teng uhi; tua mipa pienzie pen a masa lai sangin siehuoizaw hi,” a ci 
hi. 

A tahtah Thupha Ngana 

27Ama in tami thu a gen laitahin mipi lahah numei khat kiko a, “Ang paai gil le 
na tawp nawi pen thupha nga ahi hi,” a ci hi. 

28Ahi vangin ama in, “Pasien’ thu za-a a zui mite hampha zaw uhi,” a ci hi. 

Jonah’ Lim 

(Mat 12:38-42; Mrk 8:11-13) 

29Mihonte a tam semsem ciengin ama thugen kipan a, “Tam khang mite pen a 
gilo khang mite ahi uhi; amate in lim khat a ngen uhi, ahi vangin Jonah lim longal 
bangma lim kipie lo ding hi. 

30Nineveh khuomite adingin Jonah pen lim khat ahi ma bangin mihing Tapa 
zong tami khang mite adingin lim khat hi ding hi. 

31Thukhen ni ciengin leitaw lam gam pana ang pei kumpinu in tami khang mite 
langkhatah dingin a mawsah ding hi, azieh pen Solomon pilna thu ngai dingin 
leimong khat panin ama a kuon hi, en in tam sungah Solomon sanga a lienzaw 
khat a om hi. 

32Thukhen ni ciengin tami khang mite langkhatah Nineveh khuomite dingin a 
mawsah ding uhi, azieh pen Jonah’ thugenna ziehin amate a kisiakia uhi, en in, 
tam sungah Jonah sanga a lienzaw mi khat a om hi, a ci hi. 

Pumpi Khuovah 

(Mat 5:15; 6:22-23) 

33“Koima in meivah a vah zaw ciengin mun kawmah koi loin a sunga lut mite in 
khuovah a mu thei nadingin meivah tunna tungah koizaw hi. 

34Na mit pen na pumpi adingin meivah ahi hi. Na mit uh a ciim leh na pumpi uh 
khuovah tawh kidim ding a, na mit uh a hoi sih leh na pumpi uzong khuomiel 
tawh kidim ding hi. 

35Tua ahi ziehin na sung vua om khuovah a miel lo nadingin pilvang un. 

36Tua ciengin na pumpi zosie uh khuovah tawh kidim a, a mielna mun khat zong 
a op sih leh, khuovah in note ang tanvah ma bangin na pumpi uh ang tangkim 
ding hi,” a ci hi. 

Jesu in Pharisee-te le Thukham Hil Siete Mawsah 

(Mat 23:1-36; Mrk 12:38-40; Luk 20:45-47) 

37Thu a gen laitahin Pharisee-te khat in ama an nehpi dingin hlan a, tuaci’n ama 
zong pei-in an ne dingin sabuoi ah a to hi. 

38Ama in khut sil masa loin an a neh lam Pharisee pa in a mu bepin lamdangsa 
mama hi. 

39Tua ciengin TOPA in ama kungah, “No Pharisee-te in hai le kuongte a pulam 
na nawt sieng zemzom vua, ahi vangin na sung lam uh huoihamna le gitlona 
tawh a kidim hi. 

40No mimaw lawmte! a pulam a bawlpa in a sunglam zong bawl hi lo amah? 

41Tuaci’n a sung lama om nate mizawngte na pie un; tua hile note adingin na 
zosie a siengtho ding hi. 

42“No Pharisee-te in gimna na thuoh ding uhi! Azieh pen note in masala, 
lengmusel le ante lohing namkim tungah sawm-ah-khat na pie vua, ahi vangin 
thutang le Pasien itna na don vanuh sih uhi; adangte zong nelsie tuon loin tamte 
na bawl ding uh ahi hi. 

43No Pharisee-te in gimna na thuoh ding uhi! Bangzieh ahei cile kikhopna inn 
sungah topha nuompen na dei vua, vanzuana munte-ah zatah hopi ding na dei 
uhi. 

44Note in gimna na thuoh ding uhi! Azieh pen mite in a thei lo ziehun a tungah 
lamhlahna-a a nei uh, ciemtena a om lo hankhuhte tawh na kibang uhi. 

45Thukham hil siete lahah khat in, “Siepa, tam bang na gen ciengin ko zong ei 
gensie na hi hi,” ci-in a dawng hi. 

46Tuale ama in, “No thukham hil siete in zong gimna na thuoh ding uhi! Azieh 
pen mi puoh zawh lo ding vangih na suon vua, tua van a puohpi dingin note in 
lah na khutme uzong na lamto nuom sih uhi. 

47Note in gimna na thuoh ding uhi! Azieh pen na pu na pate un a na tha 
kamsangte’ han na lampieh uhi. 

48Tuaci’n note na hi ule na pu na pate uh’ gamtatnate a thukimpi, a tecite na hi 
uhi; bangzieh ahei cile amate in kamsangte a na that vua, note in amau’ han na 
lampieh uhi. 

49Tua ahi ziehin Pasien’ pilna laibu in zong, ‘Amate kungah kamsangte le 
sawltahpite ka sawl ding a, amate in tua mite pawlkhat bawlsie-in that ding 
uhi,’ a ci hi. 

50Tuaci’n amate in leitung piencil a kipanin a na luonsah uh kamsang zosiete’ 
sisan, 

51Abel’ sisan a kipanin maitam le mun siengtho kikala a na tha uh Zechariah’ 
sisan dong, tami khang mite tungah ka phulkia ding hi. Ahi hi, ke’n kang ci-in, 
tami khang mite tungah ka phulkia ding hi. 

52No thukham hil siete in gimna na thuoh ding uhi! Azieh pen note in theina 
tawhtang na ladawh vua, note lah lut loin a lut dingte lah na khahtan vanuh 
uhi,” a ci hi. 

53A pulamah ama a pei ciengin thukham hil siete le Pharisee-te in langbawl 
kipanin thukhel tampitah a dong vua, 

54a kamham tung panin mawmat ding sui-in a buhdap uhi. 

Luke 12 

Kineitawmna Hilkholna 

1Khatlekhat a kituoncil za dongin mihon tul tampite kikhawmin a op laitahun 
ama in a nuazuite kungah thugen masa a, “Kineitawmna ahi Pharisee-te’ tol 
kidawm un. 

2A kilang lo dinga a ki tuomcip bangma a om sih a, a kithei lo dinga a kiphuoldap 
bangma a om sih hi. 

3Tua ahi ziehin khuomiel lahah na gen popo uh khuovah sungah kiza ding a, inn 
sungtawnga na kidaphona popo uh inn khumvum ah kitangko ding hi. 

Zau Loin Mawna Pulah ding Hanthotna 

(Mat 10:26-31) 

4Lawmte aw, ke’n kang ci-in, pumpi a thazaw uh ciengin tua ban bangma a law 
thei lote na giing sih un. 

5Na giin ding uh koi ahei ci kang hil ding hi: Pumpi a tha zaw ciengin hell khuh 
sunga khieh thei nading thuneina a neipa giingzaw un. Ahi hi, ke’n kang ci-in, 
tua pa na giing un! 

6Vato nga ciengin dangkasan peh ni tawh kizua lel hi lo amah? Hinanle Pasien 
mai-ah tuate khat nangawn kimangngil lo hi. 

7Ahi vangin na lu tung vua na samzamte nangawn uh a kisim siengsa ahi hi. Zau 
sih un; vato tampi sangin na manpha zaw uhi. 

Khris Kisanna le Kinuolna 

(Mat 10:32-33; 12:32; 10:19-20) 

8“Ke’n kang ci-in, midangte mai-a keima ei sang poma, mihing Tapa in zong 
Pasien vantung mite mai-ah a sang ding hi; 

9ahi vangin mi dangte mai-a kei ei nuol poma, Pasien’ vantung mite mai-ah 
kinuol ding hi. 

10Mihing Tapa langpangain thu gen poma kimaisah ding a, hizongle Hlagau 
Siengtho a gensie poma kimaisah lo ding hi. 

11Amate in kikhopna innte-ah hile, vaihawmte le thuneite mai-ah hile ang peipi 
ciengun bangci kihutin bang thu gen ding ka hei ci-in lunghimaw sih un. 

12Azieh pen, tua hun ciengin Hlagau Siengtho in na gen ding uh ang hil ding hi,” 
a ci hi. 

A hau Mimawpa Thugentena 

13Mihonpi lah panin khat in ama kungah, “Siepa, ka sanggampa in gamh ei hop 
nading in ei genpieh in,” a ci hi. 

14Ahi vangin Jesu in tuapa kungah, “Lawm aw, nogel tunga thukhen ding le 
gamh hawmpieh dingin kei koi in ei se ahei? a ci hi. 

15Tuale ama in amate kungah, “Pilvang un! Huoihamna zosie panin na kikem 
un; azieh pen hau le dipna sungah mihing hinna om lo hi,” a ci hi. 

16Tua ciengin ama in amate kungah thugentena khat a gen hi: “Mihaupa khat’ 
lo-ah an tampi a pieng hi. 

17Tuale ama in, ‘Ka ankhol nading mun nei lo ka hi ziehin bang law ding ka hei,’ 
ci-in a lungsim sungah ngaisun hi. 

18Tua ciengin ama in, ‘Tam bangin ka bawl ding hi: Ka ansaal phelin a golzaw 
khat ka lam ding a, tua sungah ka antang le ka van teng ka khol ding hi. 

19Tuale ka hlagau kungah, “Ka hlagau aw, kum tampi khom ding van tampi na 
khol zo hi; ne-in dawn inlen, guolnuomin om hit hiet in, ka ci ding hi,” a ci hi. 

20Ahi vangin Pasien in tuapa kungah, “Nang mimawpa! Tuzan mama-in na 
hinna kila ta ding hi. Tuale na kholsa nate koi-a’ ahi ta diei?’ a ci hi. 

21Tuaci’n amau adinga gou a kholte pen Pasien lamah mihau ahi sih hi,” a ci hi. 

Lunghimaw Sih Un 

(Mat 6:25-34) 

22Ama in a nuazuite kungah, “Tua ahi ziehin ke’n kang ci-in, hinkhuo ading bang 
kine ding a, pumpi tungah bang kisil ding ahei, ci-in lunghimaw sih un. 

23Azieh pen an sangin hinna thupizaw a, puonsil sangin pumpi thupizaw hi. 

24Va-ahte ngaituo vawi un: Amate in vaw lah vaw lo, at lah at lo, an kholna inn 
le ansal zong a nei sih uhi, ahi vangin Pasien in amate a va hi. Vate sangin note 
nahpi tahin na manphazaw uhi! 

25Note lahah a lunghimaw ziehin a khankum nai khat sung beh a belap thei koi 
om na hi uh ahei? 

26Khum banga sil neuno khat zong bawl thei lo na hi uleh bang dinga adangte 
lunghimawpi na hi uh ahei? 

27Unoh paate bangci khan ahei ngaisun un: Tuate in na sem loin vau zong a zom 
ngai sih uhi; hizongle ke’n kang ci-in, Solomon nangawn a minthanna teng tawh 
a kizep vangin tua unoh paate lahah khat zong a pha zo sih hi. 

28Ahi vangin Pasien in tuni-in hing a, zing cienga meikhuh sunga a kihaltum 
ding gamlah lopate puonsil guon ahile ama in bangza tahin note puonsil hing 
guonzaw sem ding ahei, no upna neute aw! 

29Tua ahi ziehin na neh na dawn ding uh sui penin nei loin lunghimawpi den 
mielmuol sih un. 

30Bang ding ahei cile leitung minam zosie in tami nate a sui vua, na Pa un tuate 
na kisap lam uh a thei hi. 

31Tuate sangin ama’ manggam suizaw un, tua hile note tungah tami nate ang 
kipiehbe ding hi. 

32“Tuuhon tawmnote aw, zau sih un, azieh pen note kang pieh ding kumpi’ gam 
khu na Pa uh’ lungkimna ahi hi. 

33Na neisate uh zua unlen mizawngte pie un. Noma adingin a tul thei lo sum-ip 
bawl un, gutate in a nai thei lona, nget in zong a suhsiet thei lona mun 
vantungah a mang thei lo dingin na gougil uh kholzaw un. 

34Azieh pen na gougil opna munah na lungsim uh a om ding hi. 

A Kigingsa-a Om Nasemte 

35Na kawng uh gahin na meivahte uh tangsah un. 

36Mopawi simna panin a kilekia a pu un kot a kiu ciengin thakhatin a hon thei 
pai dinga a ngah lenlon mite bangin om un. 

37A pupa uh a pei ciengin a kigingsa-a a mu nasemte mi hampha ahi uhi; a 
tahtah a kang ci-in, ama in a kawng gahin an ne dingin amate tosah ding a, tuale 
ama pei-in amate an a lui ding hi. 

38Zankim laitah hile, zingmawng khuovah kuon lam hile a pei hun sunga ama in 
a mu khah silate mi hampha ahi hi. 

39“Ahi vangin tami thu thei un: Inn neipa in gutate pei ding hun thei leh ama in 
inn bulusah lo ding hi. 

40Note zong a kigingsa-in om zing un, azieh pen na muonmaw lo laitahun 
Mihing Tapa ang pei ding hi,” a ci hi. 

A Citah le a Citah lo Silapa 

(Mat 24:45-51) 

41Peter in, “TOPA aw, tami thugentena ko dinga na gen amah, ahi sihle mi zosie 
ading ahei?” a ci hi. 

42Tuale TOPA in, “Tua ahile a silate uhin, a hunhuna amate an pie dinga a pupa 
in a koi, a muonhuoi le a pilvang inn sung vaisaipa koi ahei? 

43A pupa a tun ciengin tua banga a sem a mu silapa mi hampha ahi hi. 

44A tahtah a kang ci-in, ama in a neisa teng zosie a uh dingin tua mipa a koi ding 
hi. 

45Ahi vangin tua silapa in a lungsim sungah, “Ka pupa ang tungha lel ding hi,” 
ci-in sila numeite le pasalte sat gawpin, an ne tui dawnin zu na kham gawp leh, 

46a muonmaw lo ni le a thei khah lo hun laitahin tua silapa’ pupa tung ding a, 
tuale ama semnenin mi thumanlote tawh a koiton ding hi. 

47A pupa’ dei dan thei napi-in, tua banga gamta nuom lo le a kigingkhol nuom 
lo tua silapa in satna nahpi-in a thuoh ding hi. 

48Ahi vangin a pupa’ deina a thei lo ziehin sat dinga kilawm mipa a kitawmsat 
zawdeu ding hi. Tampi a kipie pa tung panin tampi kikalh ding hi; tuale tampi a 
ki-ap pa tung panin a tamzaw kingenkia ding hi. 

Kikhenna a Piengsah Jesu 

(Mat 10:34-36) 

49“Leitungah mei kuong hla dinga ang pei ka hi a, tua mei khu a kuong zo hi 
taleh ka nuom hi! 

50Ka ki-baptize nading baptize-na khat ka nei a, tuami a kicin masangsie ka lung 
a nuom thei sih ding hi! 

51Leitungah kilemna puoh dinga ang pei nei sa uh amah? Ka hi sih hi. Ke’n kang 
ci-in, kikhenna a piengsah dinga ang pei ka hizaw hi! 

52Tu-a kipanin innkuon khat sungah mihing nga a phate, a langah thum, a 
langah ni-in a kido ding vua, thumte in nite do-in nite in thumte a langpang ding 
uhi. 

53Amate pen: A tapa langah a pa, a pa langah a tapa, a tanu langah a nu, a nu 
langah a tanu, monu langah innpi nu, innpinu langah monu kilangpan cietin, 
amate a kikhenthang ding uhi,” ci-in a dawng hi. 

Hun Theina 

(Mat 16:1-4; Mrk 8:11-13) 

54Ama in mihonpite kungah, “Nitumna lamah meii ang kai na mu ciengun, ‘Guo 
ang zu ding hi,’ na ci thei pai lien vua, tua bangin a pieng hi. 

55Tua ma bangin leitaw lam hui ang lan ciengin, ‘Ni sa ding hi,’ na ci uhi; tua 
bangin a pieng pai hi. 

56No mihoi kipangte aw, leitung pienzie le vantung pienziete a deina khie-in 
gen thei napi ucin, bang dingin tuhun thute gen thei lo na hi uh ahei? 

Na Langpa tawh Kilem in 

(Mat 5:25-26) 

57“Tuale bang dingin thudihte khen thei lo na hi uh ahei? 

58Tua ahi ciengin no ang hehpa tawh thukhenmangpa kungah na peiton 
laitahun na thu uh a mai thei nadingin lamkalah hanciem un, tua ahi sihle ama 
in thukhenmangpa kungah hing tutin, thukhen mangpa in vaihawm pa khutah 
ang tut ding a, vaihawm pa in thong sungah ang khum ding hi. 

59Ke’n kang ci-in, na lieu ding uh sum dangkasan na pieh sieng masangsie-un 
thong sung panin na suohta thei sih ding uhi,” a ci hi. 

Luke 13 

A Kisiakia Lote Kisie ding 

1Khum hun laitahin tua sunga om mi pawlkhat in, Pilat in Galilee-te’ sisan le 
amau’ biehpiehnate a halpiehna thu ama kungah a gen uhi. 

2Ama in amate kungah, “Tami Galilee-te in tam banga a thuoh ziehun Galilee 
midang zosie sangin a mawzaw hi dingin na ngaisun uh amah? 

3Hi lo hi, ke’n kang ci hi; note na kisiakia sih uleh no zong amate bangin na 
mangthai sieng ding uhi. 

4Ahi sihle Siloam tausang in a netlia mi sawm le giette, Jerusalem-a teng midang 
zosie sangin a gilozaw dingin na ngaisun uh amah? 

5Hi lo hi, ke’n kang ci hi; note zong na kisiakia sih uleh amate bangin na 
mangthai sieng ding uhi,” a ci hi. 

A Ga lo Theikung Thugentena 

6Tua ciengin ama in tami thugentena a gen hi: “Mi khat in a lengga um sunga 
kisuon theikung khat nei hi; tua theiga lo dinga a pei ciengin a ga bangma a mu 
sih hi. 

7Tuaci’n um cingpa kungah, “En vawi! Tami kum thum sung theiga ka sui vangin 
khat beh ka mu sih hi. Phua dawh ta’n! Bang dingin leitang mawh nawngkaisah 
ding ahei?’ a ci hi. 

8Ama in, ‘Siepa aw, a phung kimkot lei to-in ehlei ka sun masangsie kum khat 
sung tam bangin omsah phot lai in. 

9Maikum cienga ang ga leh a hoi hi ding a, ang ga sih leh phua bep in,’ ci-in a 
dawng hi,” a ci hi. 

Jesu in Apoi Numei khat Damsah 

10Sabbath ni-in ama in kikhopna inn sungah thu a hil hi. 

11Tua zaw lien ciengin khum munah hlabua in kum sawm le kum giet sung a 
poisah numei khat a om hi. Ama pen a cingbawngin a dingtang thei sih hi. 

12Jesu in tua nu a mu ciengin ama kungah hlanin, “Numei aw, na natna panin na 
dam ta hi,” a ci hi. 

13Ama in tua nu tungah a khut a ngah ciengin ama dingtang thei pai lienin 
Pasien’ min a phat hi. 

14Ahi vangin Jesu in Sabbath ni-in cina a damsah ziehin kikhopna inn uhpa 
lungthah a, mihonpite kungah, “Nasep hun ding ni guh tah a om hi; a kidamsah 
dingin tuami hun sungin hing pei unlen, sabbath ni-in hing pei sih un,” a ci hi. 

15Tua ciengin TOPA in dawngkia-in amate kungah, “No mihoi kipangte aw, 
sabbath ni-in a buh panin na bawngte uh ahi sihle na laate uh hla-in noma ciet 
in tui pie dingin na peipi sih uh amah? 

16Satan in kum sawm le kum giet sung a na hencip Abraham’ tanu ahi tami 
numei nu khu sabbath ni-in a kihencipna panin sutdawh dingin kilawm hi lo 
amah? a ci hi. 

17Ama in tami thu a gen ciengin a langpangte zosie a maizum mama uhi; tuale 
a bawl na lamdang zosiete ziehin mipi zosie a lungdam uhi. 

Ankam Tang Thugentena 

(Mat 13:31-32; Mrk 4:30-32) 

18Tua ahi ziehin ama in, “Pasien’ manggam bang tawh kibang ahei? Bang tawh 
gente ding ka hei? 

19Mi khat in um sunga a the ankam tang tawh a kibang hi; tua ankam tang 
khangin singkung golpi suoh a, vana leng vate in a bate tungah bu a bawl uhi,” 
a ci hi. 

Tol Thugentena 

(Mat 13:33) 

20Tuale ama in a genkiana-ah, “Pasien’ manggam bang tawh gente ding ka hei? 

21Numei khat in vainel law thum a zelsuoh donga a saw tol tawh kibang hi,” a ci 
hi. 

Kot Kawcih 

(Mat 13:33) 

22Khuopi le khuotate khatzaw khat nawhin Jesu pei kawikawi a, thu a hil 
kawmin Jerusalem lam manaw-in a zin hi. 

23Mi khat in ama kungah, “TOPA aw, mi tawmno khat beh in hutdamna nga ding 
amah?” ci-in a dong hi. Ama in amate kungah, 

24“Kot kawcih lam tawn a lut ding hakat un; azieh pen note kunga kang ci-in, mi 
tampi a lut sawm vua, ahi vangin a lut zo sih ding uhi. 

25Khatvei inn neipa tho-in kot a khazaw ciengin note in zong a pulamah dingin 
kot na kiu ding vua, “TOPA aw, kot ei hon in,” na ci ding uhi. Tua ciengin ama in 
note kungah, ‘Hei pana hing pei ci kang thei sih uhi,” ci-in a dawng hi. 

26Tua ciengin note in, ‘Nang tawh an ne-in tui i dawnton ngai zo a, ka gawldung 
teng vuah zong thu nei hil zo hi,” na ci ding uhi. 

27Ahi vangin ama in note kungah, “Ke’n kang ci-in, no hei pana ang pei ci ke’n 
kang thei sih hi; no, migilote zosie aw, ka kung panin peidawh ta un,” ang ci ding 
hi. 

28Pasien’ manggam sungah Abraham, Isaac, Jacob, le kamsangte zosie omin, 
note a pulamah ang kipaimang na mu uh ciengin kaana le hagawina a om ding 
hi. 

29Tua ciengin nisuona, nitumna, leilu le leitaw lam panin mite pei-in Pasien’ 
manggam sungah an a ne ding uhi. 

30A nukhia-te masa-in a masate nukhia tahpi ding hi,” a ci hi. 

Jerusalem a Dapina 

31Khum hun laitahin Pharisee-te pawlkhat pei-in ama kungah, “Tam panin 
kihemkhie ta’n, azieh pen Herod in ang tha sawm hi,” a ci uhi. 

32Ama in amate kungah, “Va pei ta unlen tua ngie kungah, ‘En in, tu ni le zing 
ciengin dawite notdawhin cinate ka damsah ding a, a ni thum ni-in ka nasep ka 
man sieng ding hi. 

33Hinanle tuni, zing cieng le thai sung teng ka ma nawtsuohin ka pei ding hi, 
azieh pen Jerusalem pulamah kamsang khat a kitha ding pieng thei lo hi,’ a ci 
hi. 

34Jerusalem, Jerusalem aw, kamsangte thatin, na kunga ang kisawlte suong 
tawh na seplia a, aapi in a hla kawmah a tate a huoi bangin na tate tamveipi ka 
huoi nuom vangin na nuom sih hi. 

35En in, na innte kinuasie zo hi. Ke’n kang ci-in, ‘TOPA’ min tawh ang pei pa in 
thupha nga taheh,’ na ci hun uh ang tun masangsie-in kei nei mu nawn sih ding 
uhi,” a ci hi. 

Luke 14 

Jesu in Cibaw Mi Khat Damsah 

1Sabbath ni khatin Pharisee-te makaipa khat’ inn ah an ne dingin Jesu a pei 
ciengin amate in ama na encih uhi. 

2Tua lien laitahin ama mai-ah cibaw natna a nei mi khat a om hi. 

3Jesu in thukham theite le Pharisee-te kungah, “Sabbath ni-in cina damsah ding 
pen thukham tawh kituoh amah, kituoh lo ahei ? ci-in a dong hi. 

4Ahi vangin amate a sip dide uhi. Tuaci’n Jesu in tuapa hlan a, ama damsahin a 
peisah hi. 

5Tua ciengin ama in amate kungah, “Note lahah mi khat in sabbath ni-in a 
tapa ahi sihle a bawngtang khat tuikhuh sungah na kie leh, a lakhie pai lo ding 
koi om na hi uh ahei?” a ci hi. 

6Amate in tami thu a dawngkia sih uhi. 

Kiniemkhiehna le Zindo Siemna 

7Lenglate in uliente to nading mun thupite a teel lam uh Jesu in a thei ciengin 
amate kungah thugentena khat a gen hi. 

8“Mi khat in mopawi sim dingin ang hlat ciengin mi thupite tona-ah to sih un, 
tua banga na to uleh mopawi sim dinga a kihlan mite lahah no sanga thupizaw 
mi om kha thei ding hi; 

9tuale ang hlanpa hing pei-in na kung vuah, ‘Tampa tona awn in,’ ang ci thei 
ding a, tua ciengin maizum pipi-in a niem pen munah na to ding hi. 

10Nangma ang kihlat ciengin pei-in a niem pen munah to zaw in, tuaci’n na 
kungah ang hlanpa ang pei ciengin, “Lawm aw, tona sangah to in,” ang ci ding a, 
tua ciengin sabuoi tunga na topi mi zosie muna-ah ang kizatah ding hi. 

11Azieh pen a kilamsangtawm mite kiniemkhieh ding a, a kiniemkhiehtawm 
mite kilamsang ding hi,” a ci hi. 

12Ama a hlanpa kungah zong ama in, “Sun an nehna ah hile, nitah an nehna ah 
hile mi na hlat ciengin na lawm na guolte, na sanggamte, na tanaute ahi sihle 
mihau na vengte na hlan sin, tua hile amate in nang hing hlanin ang thuhkia thei 
ding uhi. 

13Ahi vangin pawi na bawl ciengin mizawngte, mipoite, khelbaite, le mittawte 
na hlanzaw in. 

14Tua hileh amate in nang hing thuhkia zo lo ding ahi ziehin thupha na nga ding 
hi, azieh pen midihte a thawkia ni ciengin nang ang kithuhkia ding hi,” a ci hi. 

Pawi Lienpi tawh Thugentena 

(Mat 22:1-10) 



1792 

 

 
Zo Bible 

© 2018 Bible Society of Myanmar. 
 

 
 

 

15Nitah an a nehpi lenglate khat in tam thu a zah ciengin ama kungah, “Pasien’ 
manggam sunga an ne ding poma hampha sam vuoi izaw!” a ci hi. 

16Tua ciengin Jesu in ama kungah, “Mi khat in pawi lienpi khat bawl a, mi 
tampitah hlan hi. 

17Pawi anneh hun ding ciengin ama in a mi hlatte kungah, “Hing pei un; azieh 
pen na zosie a baisa-in om zo ta hi,” ci-in a gen dingin a silapa a sawl hi. 

18Ahi vangin amate in a kibangin hamlap a sui ciet uhi. Amasa pen pa in, ‘Lo 
khat ka lei a, keima pei-in ka va-et lo a poimaw hi; nei theisiem dingin kang 
thum hi,’ a ci hi. 

19Adang khat in, “Bawngtang kap nga ka lei a, tuate ka va sin ta ding hi; nei 
theisiem dingin kang thum hi,’ a ci hi. 

20Adang khat leuleu in, “Zi nei zo pan lien ka hi hi, tua ahi ziehin kang pei thei 
sih ding hi,” a ci hi. 

21Tuaci’n silapa pei-in a pupa kungah tam thu teng a gen hi. Tua ciengin inn 
neipa lungthahin a silapa kungah, ‘Khuopi gawldung gawlvai tengah va naw pei 
ta’nlen, mizawngte, mipoite, mittawte, le khelbaite hing zawpi in,” a ci hi. 

22Tuale silapa in, ‘Sie aw, nei sawl bangin ka sem zo ta a, mun awng lai veve hi,’ 
a ci hi. 

23Tua ciengin a pupa in a silapa kungah, ‘Lamlien le lamneute-ah pei inlen ka 
inn ah mi a dim thei nadingin amate hing pau lutsah in. 

24Azieh pen, ke’n note kang ci-in, a kihlante khat beh in ka pawi an a ciem kha 
sih ding hi,’ ci hi,” a ci hi. 

Nuazui Hina Man 

25Ama tawh mihon tampite khuol a zin vua, tuale kinua hei-in amate kungah, 

26“Ka kunga ang pei mi poma in a nu le a pa, a zi le a tate, a sanggam pasalte le 
a sanggam numeite tham lo, ama’ hinna nangawn a muda sih leh keima’ nuazui 
a suoh thei sih ding hi. 

27Ama’ singlamte puo-a ei zui lo poma ka nuazui a suoh thei sih ding hi. 

28Bangzieh ahei cile mi khatpo in tausang khat a lam sawm leh tua inn zaw sieng 
nadingin a sum a kicing diei, a kicing sih diei, ci-in to-in tuot masa phot lo ding 
amah? 

29Tua bang hi sih mawh leh khuombul suong a phu zaw ciengin a ban zom zo ta 
sih leh, a mu mi zosie in zako ding a, 

30‘Tampa inn lam kipan sam napi a zo thei ta sih hi,” a ci ding uhi. 

31Ahi sihle galkap tul sawm a nei kumpi khat in galkap tul sawmni tawh a sim 
dinga ang kuon kumpipa khat ka zo diei mah, ci-in to-in ngaisun masa phot lo 
ding amah? 

32Ama in a zaw ngap sih leh tua adang kumpipa a gamlapi-a a op lai-in kilemna 
thu gen dingin ama kungah patong a sawl ding hi. 

33Tua ahi ziehin note lahah a neisa zosie a nuasie lo poma ka nuazui suoh thei 
lo ding hi. 

Ci Thu 

(Mat 5:13; Mrk 9:50) 

34“Ci pen hoi hi; ahi vangin tua ci in a alna mansuo leh bangci ki-alsah theikia 
ding ahei? 

35Leitang adingin lah a hoi sih a, ehlei dingin zong a hoi tuom sih hi; amate in 
tua khu a pulamah a paimang ta uhi. Zah nading bil nei tapo in za taheh!” a ci hi. 

Luke 15 

Tuu Mang Thugentena 

(Mat 18:10-14) 

1Tua ciengin a thugen ngai dingin siehdongte le mawneite in ama a nai uhi. 

2Tuale Pharisee-te le thukham hil siete in, “Tam mipa in mawneite ngai-in an a 
neton hi,” ci-in a phun uhi. 

3Tuaci’n ama in amate kungah tami thugentena a gen hi: 

4Note lahah mi khat in tuu zakhat nei a, tua sung panin khat mansuo leh, 
gamlahah sawmkuo le kuote nuasie-in a mu masangsie-in tua a mang pen a sui 
lo ding koi na hi uh ahei? 

5Ama in a mu ciengin lungdamin a liengko-ah a puo hi. 

6Inn a tun ciengin a lawmte le a vengte hlanin, ‘Ei lungdampi un, azieh pen a 
mangsa ka tuu ka mukia ta hi,’ a ci hi. 

7Tua ma bangin ke’n kang ci-in, vantung gamah kisiakia ding a kisam lo midih 
sawmkuo le kuote sangin a kisiakia mawnei mi khat tungah lungdamna lienzaw 
ding hi. 

Sum Mang Thugentena 

8“Tua ahi sihle numei khat in dangka tang sawm nei-in khat mansuo leh tua nu 
in meivah vahin innsung teng phietin a mu masang limtahin sui lo ding amah? 

9Tua sum a mu ciengin a lawmte le a vengte hlanin, ‘Ka sum mansuo ka mukia 
ziehin ei lungdampi un,’ a ci hi. 

10Ke’n kang ci-in, tua ma bangin a kisiakia mawnei mi khat ziehin Pasien’ 
vantung mite lungdam mama uhi,” a ci hi. 

Tapa Taimangpa Thugentena 

11Tua ciengin Jesu in, “Mi khat in tapa ni nei hi. 

12A nauzaw pa in a pa kungah, ‘Pa aw, ka nga ding gou teng ei pie in,’ a ci hi. 
Tuaci’n a pa in a neisa teng a ta tegel a hawmpieh hi. 

13Ni tawmkhat zaw ciengin a naupa in a neisa zosie khawmin a gamla mama 
gam khatah zin a, tua gamah a neisa teng a phengzah sieng ta hi. 

14A neisa teng a zah sieng zaw ciengin tuami gam buppi-ah kielpi tung a, ama 
zong neh ding a kitasam ta hi. 

15Tuaci’n tua gammite khat kungah sum thalaw dingin pei a, tuapa in a lo-a voh 
an pie dingin a sawl hi. 

16Ama in vohte neh begapte a dugaw mama a, ahi vangin koima in bangma khat 
beh pie lo hi. 

17Ahi vangin ama in thu a ngaisut theikia ciengin, ‘Ka pa guoisa nasemte in 
khawn tal loin an khamval tampi a nei ding vua, ahi vangin kei lah tam sungah 
gilkiela a si ding ka hi ta hi! 

18Kei tho-in ka pa kungah ka pei ding a, “Pa aw, vantunga Pasien le nangma mai-
ah ka khiel zo ta hi. 

19Na tapa ci dingin zong ka kilawm nawn sih hi; na guoisa na nasemte khat 
bangin kei ei bawl lel in,’ ka ci ding hi,” a ci hi. 

20Tuaci’n ama tho-in a pa kungah a pei hi. Ahi vangin gamlapi mun khatah ama 
a gei laitahin a pa in na galmu a, khuotuohuoi a sa hi; tuale ama zong tai phei 
pai-in na ngawngkawi a, a na nam vatuh hi. 

21Tua ciengin a tapa in a pa kungah, ‘Pa aw, Pasien le nangma mai-ah ka khiel 
zo a, tu-a kipanin na tapa ci dingin zong ka kilawm nawn sih hi,’ a ci hi. 

22Ahi vangin a pa in a silate kungah, ‘Mallangin puon hoipen khat hing la unlen 
ama silsah un; a khutah khutsip bunsah unlen a kengah kedap zong bunsah un. 

23Tuale bawngno thau khat manin go unlen, tua khu ne-in lungdamin pawi bawl 
vai; 

24azieh pen tami ka tapa a sisa ahi a, ang hingkia ahi hi; ama pen a mangsa ahi 
a, tu-in a kimukia ahi hi!’ a ci hi. Tuale amate lungdamin pawi bawl a kipan uhi. 

25A tapa uzaw pen lo kuon hi a, vai pei-in inn a tun kuon ciengin tumging le 
lamnate a za hi. 

26Ama in silate khat hlanin bang kibawl ahei, ci-in a dong hi. 

27Tuapa in, ‘Na naupa ang tungkia a, cidam ludamin ama ang tun ziehin na pa 
in bawngthau khat a gaw hi,’ a ci hi. 

28Tua ciengin ama lungthah mama a, inn sungah a lut nuom ta sih hi. A pa 
pusuohin ama a va zawl ta hi. 

29Ahi vangin ama in a pa kungah, ‘En in! Tami kum tampi sungin silate khat 
bangin nangma adingin na ka sem a, na thu zong kang niel ngai sih hi; hizongle 
ka lawmte tawh ka guolnop thei nadingin keelno khat zong nei pie ngai nai sih 
hi. 

30Ahi vangin tu-in numei pahtatte tawh a neisa teng a netum tami na tapa ang 
tun ciengin bawngno kivathau na go hi!’ a ci hi. 

31Tua ciengin a pa in ama kungah, “Ka ta aw, keima tawh nang na om den a, ka 
neisa zosie nangma-a’ ahi hi. 

32Ahi vangin tami na naupa pen a sisa ahi a, ang hingkia ahi hi; ama a 
mangthapsa ahi a, a kimukia ahi tah ziehin kipahna le guolnopna bawl ding a 
kilawm ahi hi,’ ci hi,” a ci hi. 

Luke 16 

A Dihtat lo Neisa Kempa Thugentena 

1Tua ciengin Jesu in a nuazuite kungah, “Mihau pa khat in neisa kem khat nei a, 
tua neisa kempa in a neisa teng phengzah gawp hi, ci-in kiheh hi. 

2Tuaci’n ama in tuapa hlanin ama kungah, ‘Na tungtang thu ka zahte bang cidan 
ahei? Nang pen ka neisa kempa hi nawn lo ding na hi ziehin na sum zehna sazien 
teng ei ap in,’ a ci hi. 

3Tua ciengin neisa kempa in a lungsim sungah, “Tu-in ka pupa in ka nasep panin 
ei tawpsah ahi tah leh bang ka ci ta diei? Lei lai dingin lah ka tha a hat sih a, 
khutdaw nget ding lah ka maizum hi. 

4Neisa kempa hina panin ei kitawpsah zaw ciengin mite in a inn vua zin ei 
tunsah thei nadingin ka sep ding teng ka khensat zo hi,’ a ci hi. 

5Tuaci’n a pupa tunga leiba ba teng a banbanin hlan a, amasa pen pa kungah, 
“Nang in ka pu lei bangza na ba ei? ci-in a dong hi. 

6Ama in, ‘Sathau bung zakhat ka ba hi,’ a ci hi. Tua neisa kempa in ama kungah, 
‘Leiba ciemtena laibu va lazuai ta’nlen tosuhin sawm nga-in giel in,’ a ci hi. 

7Tua ciengin adang khat kungah, ‘Tuale nang in ka pu leiba bangza na nei ei?’ 
ci-in dong hi. Ama in, ‘Mangbu seu zakhat,’ a ci hi. Ama in tuapa kungah, ‘Na 
leiba ciemtena lai la inlen, to-in seu sawm gietin giel in,’ a ci hi. 

8Tuale a dihtat lo neisa kempa pen pilvang tahin a gamtat ziehin a pupa in ama 
a pahta hi; azieh pen khuovah tate sangin leisiet mite a nasepna vuah a 
pilvangzaw uhi. 

9Keima in note tungah kang ci-in, tuate a tawp ciengin kumtawn inn sungah ang 
lamdot ding lawm suina-in tua a dih lo haunate na zang un. 

10Themno khat tunga a citah poma a tampi tungah citah a, themno khat tunga 
a citah lo poma a tampi tungah zong citah lo hi. 

11Tua ciengin a dih lo hauna tunga na citah sih uleh koi in note adingin hauna 
tahtah ang ap ngam ding uh ahei? 

12Midang khat’ neisa tunga na citah sih uleh koi in noma adingin ang ap ngam 
mawh ding uh ahei? 

13Koima’ sila in pu ni’ na semton zo lo hi; bang ding ahei cile ama in khat muda-
in adang khat it ding a, ahi sihle khat belin adang khat a simmaw ding hi. Pasien’ 
na le hauna’ na na semton thei sih ding uhi,” a ci hi. 

Thukham le Pasien’ Manggam 

14Sum du Pharisee-te in tam thu zosie a zah ciengun ama a nuisan uhi. 

15Tuaci’n amate kungah, “Mite mai-ah no le no na kidihsah vangun Pasien in na 
lungtang uh a thei hi; azieh pen mihingte in manpha a sah mama uh nate pen 
Pasien’ muna-ah a kidahhuoi ahi hi. 

16“John hun cieng dong thukham le kamsangte’ thu na kizang hi; tua zaw lang 
kalsie Pasien’ manggam lungdamna thu kihil a, tua gam sungah mi zosie in pau 
lut ding a hanciem uhi. 

17Hinanle thukham laibu sunga om laimal cindawncie khat a manthai ding 
sangin van le lei a manthai ding baizaw lai hi. 

Zi Khulna Thu Jesu’ Genna 

(Mat 19:1-12; Mrk 10:1-12) 

18“Mi khatpo in a zi a khul a, midang khat tawh a kinun leh ama angkawm suoh 
a, a kikhulsa numei tawh a kinung mi zong angkawm ma ahi hi. 

Mihaupa le Lazarus 

19“Khumin mihaupa khat in puon ausan le saihadiel puon sil a, nisimin pawi 
bawlin nuomsa tahin a om hi. 

20Tuale a tunkotah a pumtanga hima vei Lazarus a kici mizawng khat kikoi a, 

21ama in a gilkiel phat nadingin mihaupa’ sabuoi panin a kie annengte a dugaw 
hi; uite nangawn pei-in a hima a liepieh zel uhi. 

22Tua mizawng pa si a, vantung mite in Abraham tawh omton dingin ama a puo 
uhi. Mihaupa zong si-in a kivui hi. 

23Misikhuo ah gawtna thuohin a op laitahin a khuodah leh a gamlapi mun 
khatah Abraham le a gei-a om Lazarus a galmu hi. 

24Ama kiko-in, “Pa Abraham aw, kei ei khuotuo inlen, tami meili lai-ah gimna 
nahpi tahin thuoh ka hi ziehin Lazarus in a khutme dawn tui die-in ka leii a 
votsah dingin hing sawl in,” a ci hi. 

25Ahi vangin Abraham in, “Ka ta aw, na hin sungin sil hoi teng na nga a, tua ma 
bangin Lazarus in sil hoi lo teng a nga lam phawh in; hizongle tu-in tam sungah 
ama nuomsa-in a om a, nang in gimna na thuoh hi. 

26Tamte zosie banah i kikal vuah guom thuhpi khat om a, tam lam panin no 
lamah a galkai nuomte a galkai thei sih vua, tua lam panin ko lamah zong koima 
a galkai thei sih hi,” a ci hi. 

27Ama in, ‘Tua ahileh Pa aw, ka pa inn ah ama ei sawlpieh in, kang thum hi. 

28Azieh pen keima in sanggam pasal nga ka nei a, tami bawlsietna munah amate 
ang tun lo nadingun ama in ei va hilpieh taheh,’ a ci hi. 

29Abraham in, ‘Amate in Moses le kamsangte a nei uhi; amate’ thu na ngai ta 
uheh,’ a ci hi. 

30Ama in, ‘Hi lo hi, Abraham aw, misite lah panin khat ka sanggamte kungah va 
pei leh amate kisiakia ding uhi,’ a ci hi. 

31Ama in tuapa kungah, ‘Amate in Moses le kamsangte’ thu a man nop sih uleh 
misite lah nangawn panin mi khat thokia nanle zong a tahsang tuom sih ding 
uhi,” a ci hi. 

Luke 17 

Jesu’ Thugen Pawlkhat 

(Mat 18:6-7, 21-22; Mrk 9:42) 

1Jesu in a nuazuite kungah, “Puana a piengsah thei hun le nite ang tung valon 
ding hi, ahi vangin tuate a piengsah mi khatpo in gimna a thuoh ding hi! 

2Tami naupangte lahah khat a puasah sangin a ngawngah an gawina suongtum 
khat khai-in tuipi sungah kikhie leh ama dingin hoizaw lai ding hi. 

3No le no kikem siem un! Nuazuite adangkhat ang maw leh tua a maw mipa 
phawh unlen, a kisiakia leh a mawna maisah un. 

4Na tungah mi khat in ni khat sungin mawna sagi vei ang bawl a, tuale nangma 
lamah hing kihei-in sagi vei ma, ‘Ka kisia ta hi,’ ang ci leh a khielna na maisah 
in,” a ci hi. 

5Sawltahpite in TOPA kungah, “Ka upna uh hing khangsah in!” a ci uhi. 

6TOPA in amate kungah, “Note in ankamtang cie upna na nei uleh tami nailung 
kung tungah, ‘Kiphungkal inlen, tuipi sungah va po in,’ na ci thei ding vua, na 
thu uh ang mang ding hi. 

Nasempa Mawpuohna 

7“Lokaina pan hile, lo lai-a a tuucinna panin hile na silapa uh vai ang tun ciengin 
note lahah koi in, ‘Hing pei inlen sabuoi-ah an ne pai in,’ ci ding ahei? 

8‘Nitah an ei thua inlen, ne le dawnin ka op laitahin na nasep puon silin ka neh 
ding ei bawlpieh in; tua zaw ciengin ne pan lel in,’ a cizaw sih ding amah? 

9Silapa in a kisawl teng a bawl ziehin ama tungah lungdam a ko ding uh amah? 

10Tuaci’n note in sep dinga ang kisawl zosie na sep zaw ciengun, ‘Kimanna a nei 
lo silate i hi uhi; i sep dinga kilawmte beh ma a sem i hi lel uhi,’ na ci uhi,” ci-in 
a dawng hi. 

Jesu in Miphah Sawm Damsah 

11Jerusalem lam zuonin Jesu a pei laitahin Samaria gam le Galilee gam kikal 
tawnin a pei hi. 

12Khuo khat a lut leh miphah sawm in ama a nai phei uhi. Amate in a gamla sim 
khatah, 

13“Jesu ka Mangpa aw, kote ei hepi in,” ci-in a kiko uhi. 

14Jesu in a mu ciengin amate kungah, “Pei unlen siempute va kivelsah ta un,” a 
ci hi. Amate a pei ciengun a dam pai ta uhi. 

15Tua ciengin amate lahah khat in a dam lamtah a kithei ciengin kinuale-in 
awging tah tawh Pasien a phat hi. 

16Jesu keng phungah khupbawhin ama kungah lungdam a ko hi. Tuapa pen 
Samaria mi khat ahi hi. 

17Tua ciengin Jesu in, “Mi sawm tah kidamsah hi lo amah? Adang kuote hei 
sungah a om ta uh ahei? 

18Tami gamdang mipa khat simlo, Pasien phat dinga ang kinuale koima om lo 
ahi amah?” a ci hi. 

19Tua ciengin ama in tua mipa kungah, “Tho inlen pei in, na upna in nang ang 
damsah zo hi,” a ci hi. 

Pasien’ Gam ang Tunna 

(Mat 24:23-28, 36-41) 

20Khatvei Pharisee-te in bang hun ciengin Pasien’ manggam hing tung ding 
ahei, ci-in a dong uleh ama in, “Pasien’ manggam pen mu thei dinga limte tawh 
ang tung ding ahi sih hi. 

21Amate in, ‘En un, tam tahah om ei!’ ahi sihle, ‘Khumtah ah om ei!’ a ci thei sih 
ding uhi. Azieh pen a tahtahin note lahah Pasien’ manggam a om hi,” ci-in a 
dawng hi. 

22Tua ciengin ama in a nuazuite kungah, “Ni khat ni ciengin Mihing Tapa’ nite 
lahah ni khat beh na mu nop hun uh ang tung ding a, ahi vangin na mu sih ding 
uhi. 

23Amate in note kungah, ‘Khunah en vuo!’ ahi sihle, ‘Tanah en vuo!’ ang ci ding 
uhi. Pei sih unlen zong zui sih un. 

24Azieh pen tunphe in van mong khat pan mong khat dong a tan ma bangin, 
Mihing Tapa’ ni ciengin zong tua bang ahi ding hi. 

25Ahi vangin ama in gimna tampi thuoh masa ding a, tulai khang mite in ama a 
niel ding uhi. 

26Noah hun lai ma bangin Mihing Tapa’ ni ciengin zong a pieng ding hi. 

27Tembaw sungah Noah lutin tuizin tung a, amate a unpi-in a suhsiet ni dongin 
an ne tuidawn, kipi kitengin a om uhi. 

28Tua ma bangin Lot hun lai-in zong amate in ne-in dawnin, lei-in zua-in, suonin 
lamin a om vua, 

29ahi vangin Lot in Sodom khuo a nuasie ni-in vantung panin kat le meikuong 
guo bangin zu a, amate a unpi-un a susie mang hi. 

30Mihing Tapa ang kilah ni ciengin zong tua ma bangin a pieng ding hi. 

31Khum ni ciengin inn khum vuma om poma inn sunga kikoi vante la dingin 
kumsuh sih heh; tua ma bangin lolai-a omte zong inn ah nua peikia nawn sih 
heh. 

32Lot’ zi phawh gige un. 

33A hinna uh humbit dinga a hanciemte in a hinna uh a tan ding vua, a hinna uh 
a tan mite in a hinna uh a humbit ding uhi. 

34Ke’n kang ci-in, khum zan ciengin lupna tunga a lumton mi ni lahah khat kila-
in khat kinuasie ding hi. 

35An suton numei ni lahah khat kila-in khat kinuasie ding hi,” a ci hi. 

36Lo lai-a om mi ni lahah khat kila-in khat kinuasie ding hi,” a ci hi. 

37Tua ciengin amate in, “TOPA aw, tua thute hei sunga hing pieng ding ahei? ci-
in a dong uhi. Ama in amate kungah, “Siluong opna popo-ah langtate a kikhawm 
ding uhi,” ci-in a dawng hi. 

Luke 18 

Meigongnu le a Dih lo Thukhenpa Thugentena 

1Tua ciengin Jesu in lungkie lo-a thu nget den ding a kisapna thu tawh kisai-in 
thugentena tawh thu a hil hi. 

2Khuopi khatah Pasien a zatah lo, mi zong a thusim lo thukhen mang khat a om 
hi. 

3Tua khuo sungah meigong numei khat om a, thukhen pa kungah pei den 
mielmuolin, ‘Ka langpa tungah thu a tangin ei khenpieh in,’ a ci hi. 

4Ama in bapikhat sung khenpieh nuom lo a, ahi vangin a nua ciengin, ‘Pasien 
zatah loin mihing zong ka thusim sih vangin, 

5tami meigong numei in ei subuoi zing ahi ziehin, ama hing pei-in ei gimsah 
nawn lo nadingin a thu tangtahin ka khenpieh ta ding hi,’ ci-in ngaisun hi,” a ci 
hi. 

6Tuale TOPA in, “A dih lo thukhen mangpa thugen ngaisun un. 

7Sun le zanin ama kunga a kiko ama’ teelsa mite tungah Pasien in thu a tangin 
khenpieh lo ding amah? Amate panpi ding a kiheh ding amah? 

8Ke’n kang ci-in, ama in amate tungah thu a nawkhen ding hi. Hizongle Mihing 
Tapa ang pei ciengin leitungah upna a mu lai diei mah?” a ci hi. 

Pharisee le Siehdong Thugentena 

9Amau le amau thuman kisa-in a kimuong vua, midangte a simmaw mite tungah 
zong tami thugentena a gen hi: 

10“Thu ngen dingin biehinn ah mi ni a peito vua, khat pa pen Pharisee ahi a, 
adang khat pen siehdong pa ahi hi. 

11Pharisee-pa dingin thu ngen a, ‘Pasien aw, kei pen midangte bangin 
misuomte, neisa lahpiehte, angkawmte, ahi sihle tami siehdong pa nangawn 
tawh zong ka kibah lo ziehin nangma tungah lungdam kang ko hi. 

12Nipi kal khat sungin an nivei ka tang a, ka nga zosie lah panin sawm-ah-khat 
zong ka pie hi,’ a ci hi. 

13Ahi vangin siehdong pa pen a gamlapi ah ding a, van lam nangawn nga ngam 
loin a awm bengin, ‘Pasien aw, mawnei mi keima ei hepi in!’ ci-in thu a ngen hi. 

14Ke’n kang ci-in, a khat pa sangin dihtangsa-in inn ah tampa a pei hi; azieh pen 
ama le ama a kitawisang poma in niemkhiehna thuoh ding a, ama le ama a 
kiniemkhieh poma in tawisangna nga ding hi,” a ci hi. 

Jesu in Naupangte Thupha Pie 

(Mat 19:13-15; Mrk 10:13-16) 

15Jesu in a tham thei nadingin mite in ama kungah naupangte a peipi uhi; tuale 
a nuazuite in a mu ciengin amate a phawhsie uhi. 

16Ahi vangin Jesu in ama kungah naupangte hlanin, “Keima kungah naupangte 
hing peisah unlen kham sih un; bangzieh ahei cile Pasien’ manggam khu tua 
bang mite-a’ ahi hi. 

17A tahtah a kang ci-in, naupang banga Pasien’ manggam a sang lo poma tua 
gam sungah lut ngai lo ding hi,” a ci hi. 

A Hau Uhpa 

(Mat 19:16-30; Mrk 10:17-31) 

18Uhpa khat in Jesu kungah, “Sie Hoipa aw, kumtawn hinna ka nga thei nadingin 
bang bawl ding ka hei? ci-in dong hi. 

19Jesu in tuapa kungah, “ Bang zieha kei mihoi nei ci ahei? Pasien khat longal 
koima a hoi a om sih hi. 

20Nang in thukham teng na theisa ahi hi: ‘Ang na kawm sih ding hi; tuol na that 
sih ding hi; mi neisa na gu sih ding hi; zuou teci na pang sih ding hi; na nu leh 
na pa zatah ding hi,’ ci hi,” a ci hi. 

21Ama in, “Tam teng zosie ka neu lai-a kipanin ka zui siengsa ahi hi,” a ci hi. 

22Jesu in tam thu a zah ciengin tuapa kungah, “Na khat na kisam lai hi. Na neisa 
zosie zua inlen, mizawngte tungah na sumte hawm in, tua hile van gamah gou 
na nei ding hi; tua ciengin hing pei inlen ka nua ei zui in,” a ci hi. 

23Ahi vangin ama hau mama ahi ziehin tam thu a zah ciengin a da mama hi. 

24Jesu in ama en kawmin, “ Pasien’ manggam sungah mihaute a lut ding bang a 
ci hamsat diei izaw! 

25Mihau khat, Pasien’ manggam sunga a lut ding sangin kala-oh khat, hieumei 
hawm sunga a lut ding baizaw lai hi,” a ci hi. 

26Tami thu a za mite in, “Tua bang ahileh koi in gupna nga zo mawh ding ahei?” 
a ci uhi. 

27Ama in, “Mihingte adinga ahi thei lote Pasien adingin hi thei hi,” a ci hi. 



1802 

 

 
Zo Bible 

© 2018 Bible Society of Myanmar. 
 

 
 

 

28Tua ciengin Peter in, “En in, ko zong ka inn ka lo uh nuasie-in nang kang zui 
uhi,” a ci hi. 

29Jesu in amate kungah, “A tahtah a kang ci-in, Pasien’ manggam ziehin a inn, a 
zi, a sanggamte, a nu a pa-a kipan a tate nuasie-in, 

30tam khanghun ah a za tampi nga a, ang tung ding hunah zong kumtawn hinna 
a nga lo ding koima a om sih hi,” a ci hi. 

Jesu in a Si ding a Thumveina Magen 

(Mat 20:17-19; Mrk 10:32-34) 

31Tua ciengin Jesu in sawm le nite hlanin amate kungah, “En un, Jerusalem ah i 
peito ding a, kamsangte in a na gielsa Mihing Tapa’ thu zosie a tangtung ding hi. 

32Azieh pen Gentile mite khut sungah ama ki-ap ding hi; tuale ama kisimmaw-
in, kizako-in, kicilphit ding hi. 

33Amate in ama a sat gawp zaw uh ciengin a that ding vua, tuale a nithum ni 
ciengin a thokia ding hi,” a ci hi. 

34Ahi vangin a nuazuite in tam thute zosie bangma a thei sih uhi; amate tungah 
ama’ thugente ki-im ahi ziehin a kigen thute a deina a man zo sih uhi. 

Jesu in Jericho Khuo gei-ah Mittaw Khutdawngen khat Damsah 

(Mat 20:29-34; Mrk 10:46-52) 

35Jericho khuo ah Jesu a tun kuonin lam gei-ah mittaw khutdawngen khat na to 
hi. 

36Tua mun nawhin mihonpite pei a zah bepin ama in bang thu ahei, ci-in dong 
hi. 

37Amate in, “Nazareth mi Jesu ang pei ahi hi,” ci-in a gen uhi. 

38Tua ciengin ama kiko a, “David Tapa Jesu aw, kei ei hepi in!” a ci hi. 

39A mai-a om mite in ama a sip khinkhian nadingin khautahin thu a pie uhi; ahi 
vangin ama in ,“David Tapa aw, ei hepi in,” ci-in a kinah ko semsem hi. 

40Jesu khawlin ama kungah ang peipi nadingun thu a pie hi; tuale a gei a tun 
ciengin Jesu in, 

41“Bang hing bawlpieh leng na nuom ei?” ci-in dong hi. Ama in, “TOPA aw, khuo 
ei musahkia in,” a ci hi. 

42Jesu in ama kungah, “Khuo mu ta in; na upna in nang ang damsah zo hi,” a ci 
hi. 

43Ama in thakhatin khuo mu pai a, Pasien’ min phat kawmin a nua a zui pai hi; 
mi zosie in a mu ciengun Pasien a phat uhi. 

Luke 19 

Jesu le Zacchaeus 

1Jericho khuo ah Jesu lutin a peisuoh hi. 

2Tua sungah Zacchaeus kici siehdong uhpa khat om a, ama a hau mama hi. 

3Tuapa in Jesu mu nuom mama a, ahi vangin ama mi tuntom khat ahina zieh le 
mihon a tam seng ziehin a mu zo sih hi. 

4Tuaci’n ama na matai a, Jesu a mu thei nadingin lampi gei-a theitheh kung 
tungah na ka hi, azieh pen ama tua lampi zui ding ahi hi. 

5Khumi munah Jesu a tun ciengin khuodah to-in ama kungah, “Zacchaeus aw, 
mallangin hing kumsuh in; azieh pen tuni-in na inn ah kang tung ding hi,” a ci 
hi. 

6Tuaci’n Zacchaeus zong kumsuh pai bingbiengin kipahtahin a tungsah hi. 

7Amate zosie in tam thu a mu ciengun, “Mawnei khat’ inn ah zin tung dingin a 
pei hi,” ci-in ama a phunsan uhi. 

8Khum munah Zacchaeus dingto a, TOPA kungah, “TOPA, en in, ka neisa alang 
mizawngte ka pie ding hi; solna tawh mi khatpo’ neisa ka lahpieh a op leh a za 
li-in ka lokia ding hi,” a ci hi. 

9Tua ciengin Jesu in ama kungah, “Ama zong Abraham suonlehlahte khat ahi 
ziehin, tuni-in tami inn ah hutdamna a tung zo hi. 

10Azieh pen a mangthai mite sui ding le a hundam dinga Mihing Tapa ang pei 
ahi hi,” a ci hi. 

Sum Pound Sawm Thugentena 

(Mat 25:14-30) 

11Jerusalem ah Jesu a tung dihtah a, amate in Pasien’ manggam ang tung pai 
dingin ngaisun uh ahi ziehin, a thugente a na ngai laitahun ama in a ban zomin 
thugentena khat a gen hi. 

12Tuaci’n mi thupi khat in kumpi thuneina a nga nadingin a gamlapi-a om gam 
khatah a pei zaw ciengin a kilekia hi. 

13Ama in a silate mi sawm hlanin sumtang pound sawm pie-in amate kungah, 
“Kang tunkia masangsie tam teng tawh summet na bawl un,” a ci hi. 

14Ahi vangin a gammite in ama a muda ziehun ama’ nua-ah kamtai khat a sawl 
vua, ‘Kote ei uh dingin tam mipa ka dei sih uhi,’ a cisah uhi. 

15Kumpi thuneina ngasa-in a kilekia ciengin, amate tungah a sum apsa silate in 
summet bangza nga uh ahei, ci a thei nadingin ama kungah a hlansah hi. 

16A masa pen pa a mai-ah pei-in, ‘TOPA aw, nei sum pieh pound khat in pound 
sawm metsah hi,’ a ci hi. 

17Ama in, ‘Hoi sep cie, Sila hoi aw! Thu neuno khatah muonhuoi na hi ziehin 
khuopi sawm uh in,’ a ci hi. 

18Tua ciengin a nina pa pei-in, ‘TOPA aw, nei sum pieh pound khat in pound nga 
metsah hi,’ a ci ciengin, 

19Ama in tuapa kungah, ‘Tuale nang in khuopi nga uh in,’ a ci hi. 

20Tua ciengin adang khat pei-in ama kungah, ‘TOPA aw, tam sungah na pound a 
om hi. Puonthem khat tawh tua sum ka tun hi, 

21azieh pen nang mi genhapi khat na hi ziehin na khol lopi na la a, na tu lopi 
zong na at hi, tua ahi ziehin nang kang giing hi,’ a ci hi. 

22Ama in tuapa kungah, ‘Nang a gilo silapa aw, na kamham ma tawh thu kang 
khen ding hi! Kei pen mi genha khat ka hi a, ka khol lona munah la-in ka tu lona-
ah ka at lam nei thei amah? 

23Tua banga ei thei na hi leh bang dingin sumkholna-ah tua sumte na koi lo na 
hei? Tua hileh kei kang peikia ciengin ka sumpi a met tawh ka nga ding hi,’ a ci 
hi. 

24Ama in a gei-a dingte kungah, ‘Ama kung panin pound khat la unlen, pound 
sawm a neipa pie un,’ a ci hi. 

25(Tuale amate in tuapa kungah, ‘TOPA aw, ama in pound sawm nei zo ta!’ a ci 
uhi.) 

26‘Ke’n kang ci-in, a neite kipiehbe ding a, ahi vangin bangma nei lote tung panin 
a neisun nangawn uh kilahpieh ding hi. 

27Ahi vangin amate tungah kumpi sem dinga ei dei lo ka galte tawh kisai-in 
amate tam sungah hing peipi unlen, keima muna-ah amate that un,’ ci hi,” a ci 
hi. 

Jerusalem ah Jesu Guolzawna tawh a Lutna 

(Mat 21:1-11; Mrk 11:1-11; Jhn 12:12-19) 

28Ama in tam thu teng a gen zaw ciengin na mapei-in Jerusalem zuonin a peito 
hi. 

29Olive a kici mun a om Bethphage le Bethany khuo a tun kuon ciengin ama in 
a nuazuite ni sawl a, 

30“Na mai vua khuo ah pei unlen, khuo sung na lut ciengun koima’ tuon ngai nai 
lona laano khau-a kikhi khat na mu ding uhi. Hing sut unlen tanah hing kai ta 
un. 

31Mi khatpo in, ‘Bang dinga na sut uh ahei?,’ ci-a ang dawh uleh, ‘TOPA in tulmaw 
hi,’ ci-in dawng un,” a ci hi. 

32Tuaci’n a mi sawlte pei-in a gen bangin a mu uhi. 

33Amate in laano khau a sut laitahun a neite in, “Bang dinga laano khau na sut 
uh ahei,” ci-in a dong uhi. 

34Amate in zong, “TOPA in tulmaw hi,” a ci uhi. 

35Tua ciengin Jesu kungah laano a peipi uhi; tua laano tungah a puon uh a pha 
zaw ciengun Jesu a tuongsah uhi. 

36Laano tung tuongin lampi-ah Jesu a pei laitah in mite in lampi tungah a puonte 
a pha uhi. 

37Olive Muol panin kumsuhna mun a tun kuon ciengun, nuazui mihonpite in a 
mu ngaisa uh vanglietna nasep zosiete ziehin kipahtahin awging tawh Pasien 
phat ding a kipan vua, 

38amate in, “TOPA’ min tawh ang pei kumpipa in thupha nga taheh! Vantungah 
kilemna om hinlen, a sang pen munah minthanna om taheh!” a ci uhi. 

39Mihonpite lahah Pharisee-te pawlkhat in Jesu kungah, “Siepa, na nuazuite 
khawlsah in,” a ci uhi. 

40Ama in, “Ke’n kang ci-in, tam mite ham lo-a a sip uleh suongte kiko ding uhi,” 
ci-in a dawng hi. 

Jerusalem ading Jesu Kap 

41Jerusalem a tun kuon, khuopi a mu ciengin ama in tua khuopi kaa a, 

42“Nang nangawnin tuni-in kilemna a piengsah theite thei lacin izaw! Ahi 
vangin tu-in na mu lo nadingun tuate kiselin a om hi. 

43Na kimkotah na galte in kul bawlin hing imtawmin, mun zosie panin ang 
bume ding hun ang tung ding hi. 

44Amate in nang le na kulpi sunga na tate tuoldenna-in ang nei ding vua, na 
sunga suong khat beh zong a kiciengsa-in a nuasie sih ding uhi; azieh pen note 
in Pasien kung pan ang kivilna hun na phawkhah lo zieh uh ahi hi,” a ci hi. 

Jesu in Biehinnpi Siensuo 

(Mat 21:12-17; Mrk 11:15-19; Jhn 2:13-22) 

45Tua ciengin biehinnpi sungah Jesu lutin khum sunga om vanzuate a notmang 
hi. 

46Tuale ama in, “Ka inn in thungetna inn kici ding hi,” ci-in kigiel hi. Ahi vangin 
note in misuomte kibuhna phuolpi na suohsah ta uhi,” a ci hi. 

47Ama in nisielin biehinnpi sungah thu hil a, siempu liente, laihil siete le mipi 
makaite in tha dingin a sui den uhi. 

48Ahi vangin amate in a thugente lunglut tahin a ngai ziehun bangma a law thei 
sih uhi. 

Luke 20 

Jesu’ Thuneina Kidong 

(Mat 21:23-27; Mrk 11:27-33) 

1Ni khat, Jesu in biehinnpi sungah mite thuhilin lungdamna thu a gen laitahin 
siempu liente, thukham hil siete, le upate pei-in ama kungah, 

2“Bang thuneina tawh tamte na bawl ahei? Tami thuneina koi ang pieh ahei? Ei 
gen in,” a ci uhi. 

3Jesu in amate kungah, “Ke’n zong thu khat kang dong ding hi. Hing gen un: 

4John’ ki-baptize na pen vantung pana ang pei amah, ahi sihle mihing tung pana 
ang kipan ahei?” a ci hi. 

5Amate khatlekhat kikumin, ‘Vantung pan hi,’ ci leih ama in, ‘Bang dinga ama na 
muon lo uh ahei?’ ei ci ding hi. 

6Ahi vangin, ‘Mihing kung pan ahi hi,’ ci lei lah John pen amate in kamsang 
khatin ngaisun uh ahi ziehin mi zosie in suong tawh ei seplia ding uhi,” a kici 
uhi. 

7Tuaci’n amate in hei sunga hing pei ahei ci ka thei sih uhi, ci-in a dawng uhi. 

8Tua ciengin Jesu in amate kungah, “Ke’n zong tamte bang thuneina tawh ka 
bawl ahei ci kang gen sih ding hi,” a ci hi. 

Lengga Lo le a Hlote Thugentena 

(Mat 21:33-46; Mrk 12:1-12) 

9Jesu in mipite kungah tami thugentena a gen hi: Mi khat in lengga lei khat bawl 
a, huonhlote kawmsahin gamdang khatah sawtveipi a zin hi. 

10Lengga law hun a tun ciengin lengga lei pana pieng ama’ tanh ding teng a nga 
thei nadingin lohlote kungah nasem khat a sawl hi; ahi vangin lohlote in a 
nasempa na sat gawpin a khutguohin a peisah uhi. 

11Ama in adang nasem khat sawl leuleu hi; amate in tuapa na sat gawpin a na 
zako vua, a khutguohin na peisah uhi. 

12Ama in a thumveina nasemte khat ma sawlkia leuleu hi; tuapa zong tua ma 
bangin liemsahin a notmang uhi. 

13Tua ciengin lengga lei neipa in, “Bang law ding ka hei? Ka it ka tapa ka sawl 
ding hi; tua hile amate in na zatah kha sam ding uhi,” a ci hi. 

14Ahi vangin lohlote in ama a mu uh ciengin, “Tampa pen gamhluo ding pa ahi 
hi; a gamh teng i nga thei nadingin ama i that ding hi,” ci-in a kikup zaw ciengun, 

15lengga lei pulamah notmangin a that uhi. Tua ahile lengga lei neipa in lohlote 
bang a law ta diei? 

16Lengga lei neipa pei-in lengga huon lohlote that ding a, lo zong midangte a pie 
ding hi,” a ci hi. Amate in tam thu a zah ciengun, “Tam bangin pieng da taheh!” 
a ci uhi. 

17Ahi vangin Jesu in amate enin, “Tua ahile: “Innlamte’ nilkhiet suong pen 
innkiu suongpi a suoh zo hi,” ci-a a kigiel thu khu bang a cinopna adiei? 

18Tua suong tunga a pua mi poma guoicim ding a, tua suong in a khiehkhah 
poma a dengguoi ding hi,” a ci hi. 

19Jesu in tam thugentena a gen pen amate a cinopna ahi lam thukham hil siete 
le siempu liente in a thei uh ciengin, tua hun sung ma-in Jesu a man nuom vua, 
ahi vangin mipite a giing zel uhi. 

Sieh Pieh ding Thudawhna 

(Mat 22:15-22; Mrk 12:13-17) 

20Tuaci’n amate in gam-uhpa’ thuneina le vaihawmna sungah a ap thei 
nadingun, ama’ kam tawh ama thangsie dingin mihoi kipang thukante sawlin a 
endapsah uhi. 

21Tua mite in, “Sie aw, na thugen le na thuhilte man mama a, mai-et tuom nei 
loin Pasien’ lampi mantahin na hil lam kang thei uhi. 

22Caesar kumpipa tungah sieh pieh ding pen thukham tawh a kituoh amah, a 
kituoh sih ahei?” ci-in a dong uhi. 

23Ahi vangin ama in a ngian uh thei a, amate kungah, 

24“Sum denarii khat ei lah un. Tami koi’ lim le koi’ min ahei,” a ci hi. Amate in, 
“Kumpipa’ lim le min ahi hi,” a ci uhi. 

25Jesu in amate kungah, “Tua ahile kumpipa’ nate kumpipa tungah pie unlen, 
Pasien’ nate Pasien tungah pie un,” a ci hi. 

26Amate in mipite mai-ah ama’ thugen tawh thangsie zo loin, a thudawnte zong 
lamdang a sa mama vua, ham lo phun loin a sip dide uhi. 

Thawkiana Thudawhna 

(Mat 22:23-33; Mrk 12:18-27) 

27Misite thawkiana om lo hi, a ci Sadducee-te pawlkhat ama kungah pei-in 

28thukhat a dong vua, “Sie aw, Moses in mi khat’ sanggampa in ta nei loin a zi a 
sisan leh, tua mipa in tua meigongnu kinunpi-in a sanggam pa adingin ta 
hinpieh ding hi, ci-in giel hi. 

29Tu-in sanggam pasal sagi a om hi; a tapen pa in zi nei a, ta nei loin a si hi. 

30Tua ciengin a nina pa 

31le a thumna pa in tua nu ma a kinunpi vua, tua ma bangin a sagi-un ta nei loin 
a si sieng uhi. 

32A tawpna ah tua nu zong a si hi. 

33Tua ahi ziehin thawkia ni ciengin tua nu koi pen’ zi ahi diei? Azieh pen a sagi-
un ama a kinunpi kim uhi,” a ci uhi. 

34Jesu in amate kungah, “Tami khanghun a mite in mopi mohla-in a om uhi; 

35ahi vangin sina panin thokia-in ang tung ding khang hun a mun nga dinga 
kilawm mite in mopi loin mo zong a hla sih ding uhi. 

36A tahtahin amate a si thei nawn sih ding uhi, azieh pen thawkiana’ tate ahi 
ziehun amate pen vantung mite le Pasien’ tate tawh kibang ding uhi. 

37Misite a thawkiana thu pen Moses mama in theubawh tangthu sungah na lah 
a, tua sungah Abraham’ Pasien, Isaac’ Pasien, le Jacob’ Pasien, na ci hi. 

38Tu-in ama pen misite’ Pasien hi loin a hingte’ Pasien ahi zaw hi,” a ci hi. 

39Tua ciengin thukham hil sie kimkhat in, “Sie aw, na thugen hoi mama hi,” ci-
in a dawng uhi. 

40Azieh pen amate in thu dangte a dong ngam nawn sih uhi. 

David’ Suon tawh Kisai Thudawhna 

(Mat 22:41-46; Mrk 12:35-37) 

41Tua ciengin Jesu in amate kungah, “Bang dinga amate in Messiah pen David’ 
Tapa hi a ci thei uh ahei? 

42Azieh pen David mama in late sung ah, ‘TOPA in ka TOPA tungah, 

43na galte ka keng ngahna-a ka bawl masangin ka zietlamah to in,’ ci hi,” a ci hi. 

44Tua bangin David in ama pen TOPA na ci hi; tuaci’n ama, a tapa bangci hi thei 
ding ahei,” a ci hi. 

Jesu in Thukham Hil Siete Mawsah 

(Mat 23:1-36; Mrk 12:38-40; Luk 11:37-54) 

45Mi zosie’ zahin Jesu in a nuazuite kungah, 

46“Thukham hil siete na kidawm un. Puontuol silin amate a vah kawikawi nuom 
vua, vanzuana mun lah po-ah zatah hopi ding dei-in, kikhopna inn sungah tona 
thupi pente-ah a to nuom se vua, pawi bawlna munte-ah zong uliente tona-ah 
a to nuom na lai uhi. 

47Amate in meigongte’ inn a valtum vua, a kilimlawm dingin thu a sawt nget 
giap uhi. Amate in mawsah thukhenna a lienzaw a thuoh ding uhi,” a ci hi. 

Luke 21 

Meigongnu Sumpi 

(Mrk 12:41-44) 

1Jesu a khuodah leh mihaute in sumpi kuong sunga a sumpi khieh uh a mu a, 

2mizawng meigongnu khat in zong dangka san tang ni a khieh a mu hi. 

3Ama in, “A tahtah a kang ci-in, tami mizawng meigongnu in amate zosie sangin 
a tam khiehzaw hi; 

4azieh pen amate zosie in a hauna uh panin a khieh uh ahi a, ahi vangin tua nu 
in a zawn kawmkal panin a kiva nading a neisun teng a khie sieng hi,” a ci hi. 

Biehinnpi Siet ding Kimagen 

(Mat 24:1-2; Mrk 13:1-2) 

5Mi pawlkhat in biehinnpi pen suong hoi mamate tawh a kizep dan le Pasien 
tungah letsongte a kipieh dan teng a gen ciengun Jesu in, 

6“Na mu uh tami nate tawh kisai-in suong khat tungah adang suong khat beh 
kithuop loin a kicipzan hun ang tung ding hi,” a ci hi. 

Lim le Bawlsietnate 

(Mat 24:3-14; Mrk 13:3-13) 

7Amate in, “Siepa, tam thute bang cih ciengin ang pieng ding a, tam thute ang 
pien kuon ciengin bang limte ang om ding ahei? ci-in a dong uhi. 

8Jesu in, “Koima in ang puimang lo nadingun kidawm un; azieh pen keima’ min 
suongin mi tampi ang pei ding a, “Kei, ama ka hi hi! ‘A hun ang nai ta hi!’ ang ci 
ding uhi. Tua bang mite na zui sih un. 

9Gal kikapnate le kumpi ledona thute na zah ciengun zau sih un; azieh pen tam 
thute ang pieng masa ding ma ahi a, ahi vangin hun tawpna in ang zui pai nai 
sih ding hi,” a ci hi. 

10Tua ciengin Jesu in amate kungah, “Minam khat le minam khat, gam khat le 
gam khat ang kido ding hi; 

11zil nahpi-in ang ling ding a, mun tuomtuom ah kielpi le pul natna ang tung 
ding hi; tuale van tung panin dipkuotna le lim lamdangte ang pieng ding hi. 

12“Ahi vangin tam thute ang tun masangin keima’ min ziehin amate in note hing 
manin ang bawlsie ding uhi; amate in kikhopna innte le thong sungah ang ap 
ding vua, keima’ min ziehin kumpite le gam-uhte mai-ah ang kipeipi ding uhi. 

13Tami in na teci pan nading uh hun lemtang ang pie ding hi. 

14Tuaci’n note in na lungsim sung vuah na kihut nading uh ngaisun masa sih 
un; 

15azieh pen keima in na langte uh koima khat beh in nielin ang nan zo lo 
nadingun gen ding thute le pilna kang pie ding hi. 

16Na nu na pate, na sanggamte, na hieng nasante ule na lawm na guolte 
nangawn un zong ang khie ding vua, pawlkhat in thana na thuoh ding uhi. 

17Keima’ min ziehin mi zosie in ang muda ding uhi. 

18Ahi vangin na samzam uh khat zong a mangthai sih ding hi. 

19Note in thuohzawhna tawh na hinna uh na hu zo ding uhi. 

Jerusalem Siet ding Kimagen 

(Mat 24:3-14; Mrk 13:3-13) 

20“Galkapte in Jerusalem khuopi a kui-im na mu uh ciengin tua khuopi a 
kisuhsiet nading ang nai zo hi, ci-in thei ta un. 

21Tua hun ciengin Judea gam a omte muol tungah tai-in, khuopi sunga omte in 
khuopi nuasie-in, gam sunga omte in khuopi sung lut nawn sih uheh. 

22Bang zieh ahei cile tua hun pen a kigielsa thu zosie a tangtun nadinga phulah 
ni ahi hi. 

23Khum ni ciengin naupaite le nausen nawi tepsah laite in gimna a thuoh ding 
uhi! Azieh pen leitungah gimna lienpi tung ding a, tam mite tungah lungthahna 
a tung ding hi; 

24namsau tawh a si ding vua, minam zosiete lahah salin amate kikai ding hi; 
Gentile-te’ hun a tun masangsie, Gentile-te in Jerusalem khuopi a tuoncil ding 
uhi. 

Mihing Tapa ang Peina 

(Mat 24:29-31; Mrk 12:24-27) 

25“Ni, hla le aasite tungah limte ang om ding a, tuipi le tuihuol gingte ziehin 
leitung minamte lahah hamsatna le buoina a om ding hi. 

26Leitunga ang pieng ding thute a ngaisutna ziehun mite zau-in sibup ding uhi, 
azieh pen vantunga om nate kiling ding hi. 

27Tua ciengin Mihing Tapa in vanglietna le minthanna sang pen tawh meiilum 
lahah ang pei amate in a mu ding uhi. 

28Tu-in tam thute a pien ding ang kipat ciengin na kitatkhiet ding uh a hun ang 
nai ta ahi ziehin na lu uh phongin khuodah un,” a ci hi. 

Theikung Tawh Thuhilna 

(Mat 24:32-35; Mrk 13:28-31) 

29Tua ciengin Jesu in thugentena khat a gen hi: “Theikung le singkung zosie en 
un; 

30a nate ang dawn ciengin khuokhal hun ang nai zo ta hi, ci-in na thei uhi. 

31Tua ma bangin tam thute ang pien na mu ciengun Pasien’ manggam ang nai 
ta hi, ci-in thei ta un. 

32Ke’n a tahtah a kang ci-in, tam thute zosie ang tun masangsie tami khang mite 
a mangthai sih ding uhi. 

33Vanpi le leipi mangthai zong nanle ka thute mangthai lo ding hi. 

Vil ding Hanthawnna 

34-35“Na pilvang bo un, na lungsim uh lalthangin zukhamna le hinkhuo ading 
lunghimawna in ang thazaw gawp ding a, na muonmaw lo laitahun thang kisai 
bangin note tungah tua ni ang tung ding hi. 

36Ang tung ding tam thute zosie panin na suotah thei nadingun thahatna na nei 
nading ule Mihing Tapa mai-ah na din thei nadingun a tawntungin thu ngenin 
na pilvang un,” a ci hi. 

37Ama in biehinnpi sungah nisielin thu hil a, zan ciengin Olive muolah a gieh 
dingin a pei hi. 

38Biehinnpi sunga a thuhilna ngai dingin zingmawngin mi zosie a thobai uhi. 

Luke 22 

Jesu Tha a Kisawmna 

(Mat 26:1-5, 14-16; Mrk 14:1-2, 10-11; Jhn 11:45-57) 

1Tu-in Peisan Pawi a kici Tolsawlo Anlum Pawi hun a nai ta hi. 

2Siempu liente le thukham hil siete in mihonpi a giin ziehun Jesu tha thei nading 
lampi a suidap uhi. 

3Tua ciengin sawm le nite lahah khat ahi Judas Iscariot kici pa sungah Satan a 
lut hi; 

4ama pei-in siempu liente le biehinncing palihbute tawh Jesu leheh dan ding a 
kikum uhi. 

5Amate a nuom mama vua, sum pieh dingin a kithukim uhi. 

6Tuaci’n Judas Iscariot zong thukim a, mipite’ op lo kalin amau’ khut sungah 
Jesu leheh thei nading hun lemtang a sui hi. 

Peisan Pawi Ankuong Siemna 

(Mat 26:17-25; Mrk 14:12-21; Jhn 13:21-30) 

7Tua ciengin Peisan tuuno tawh biehpiehna kibawl ni ahi Tolsawlo Anlum Pawi 
a tung hi. 

8Tuaci’n Jesu in Peter le John sawlin, “Pei ta unlen i neh ding Peisan Pawi 
ankuong va bawl ta un,” ci-in a gen hi. 

9Ama gel in, “Hei sungah va bawl ta gel leng na dei ei? ci-in ama a dong uhi. 

10Jesu in ama gel kungah, “Ngai gel in,” a ci a, “Khuopi sung na lut cieng gelin tui 
beel a tui puo pasal khat tawh na kituoh ding uhi; ama lutna inn ah ama zui gel 
inlen 

11innteh pa kungah, ‘Siepa in ka nuazuite tawh Peisan Pawi an ka neh nading 
uh zin tunna innkhan hei sung ahei, ei dongsah hi,’ va ci ta un,” a ci hi. 

12Ama in a kipuosa innkhan tungnung pen a khan gol khat ang lah ding hi. Eite 
adingin tua munah na bawl khol gel in,” a ci hi. 

13Tuaci’n amate pei-in a kung vua a gen bangin a mu mintah vua, tua munah 
Peisan Pawi an neh ding a siemkhol gel hi. 

TOPA’ Vumkhawl An Pienna 

(Mat 26:26-30; Mrk 14:22-26; 1Cor 11:23-26) 

14A hun a tun ciengin sawltahpite tawh sabuoi-ah Jesu a toton hi. 

15Jesu in amate kungah, “Gimna ka thuoh masangin note tawh tami Peisan Pawi 
an nehton ding ka lunggul mama hi; 

16azieh pen ke’n kang ci-in, Pasien’ manggam sungah tam thu a tangtun 
masangsie-in ka ne nawn sih ding hi,” a ci hi. 

17Tua ciengin ama in hai la-in lungdam a ko zaw ciengin, “Tami hai la unlen, 
note lahah hawm un; 

18azieh pen ke’n kang ci-in, Pasien’ manggam ang tun masangsie tu-a kipanin 
lenggazu ka dawn nawn sih ding hi,” a ci hi. 

19Tua ciengin khomun zong la-in lungdam a ko zaw ciengin balkehin, “Tami in 
note dinga ang kipie ka pumpi ahi hi. Kei nei phaw nadingun tam bangin bawl 
un,” ci-in amate a pie hi. 

20Tua ma bangin nitah an a neh zaw ciengun hai zong la-in, “Tami hai in note 
dinga ang luongkhie ka sisan tawh a kikipsah thuciemna tha ahi hi. 

21Ahi vangin en un, keima ei leheh pa’ khut in sabuoi tungah keima tawh a om 
hi. 

22A kisesa bangin Mihing Tapa pei ding a, ahi vangin ama a leheh pa in gimna a 
thuoh ding hi,” a ci hi. 

23Tua ciengin tam banga gamta ding koi pen hi ding ahei, ci-in khatlekhat a 
kidong uhi. 

Koi Lienpen Ci Kiselna 

24Amate lahah koi lienpen ding ahei, ci-in a nuazuite khatlekhat a kisel uhi. 

25Ahi vangin Jesu in amate kungah, “ Gentile kumpite in amate tungah uhna 
aana zang uhi; tuale amate tunga thunei mite pen thupha bawlte kici hi. 

26Ahi vangin no tua bang na hi sih ding uhi; note lahah a lienpen pa a neupen 
pa bangin om zaw ding a, makai pa nasem bangin om ding hi. 

27Sabuoi tunga a to pa le an piepa koi lienzaw ahei? Sabuoi tunga a to pa ahi sih 
amah? Ahi vangin kei pen note lahah anpie pa bang ka hi hi. 

28Note pen gimna ka thuoh sunga ei thuohpite na hi uhi. 

29Ka pa in keima tungah gam ei pieh ma bangin, 

30tuaci’n note in zong ka gam sunga ka sabuoi-ah anne tuidawnin na om thei 
nading ule thukhenna topha tungah to-in Israel minam sawm le nite tungah thu 
na khen thei nading uh ahi hi,” a ci hi. 

Jesu in Peter Niel ding Magen 

(Mat 26:31-35; Mrk 14:27-31; Jhn 13:36-38) 

31“Simon, Simon aw, ngai vawi! Satan in buhum zoi banga ang zoi thei nadingin 
ang ngen zo hi. 

32Ahi vangin na upna na hlasuo lo nadingin thu kang ngetpieh zo hi; nang 
kiheikia ciengin na sanggamte na thakhausah in,” a ci hi. 

33Tuale Simon in, “TOPA aw, thong le sina-ah nangma tawh peiton dingin a 
kigingsa-in ka om hi,” a ci hi. 

34Jesu in, “Peter aw, ke’n kang ci-in, ‘Ama ka thei kha sih hi,’ ci-in tuni-in 
thumvei nei niel masangsie aah khuong lo ding hi,” a ci hi. 

Sum-ip, Thung-ip le Namsau 

35Jesu in amate kungah, “Sum ip, thung-ip le khedapte keng lo-a kang sawl lai-
in tasapna na nei uh amah? a ci hi. Amate in, “Bangma tasapna ka nei sih uhi,” a 
ci uhi. 

36Tua ciengin Jesu in, “Ahi vangin tu-in sum-ip nei pa in keng hinlen, tua ma 
bangin thung-ip nei pa in zong keng heh. Namsau nei lo pa in a puon-ah zua-in 
lei heh. 

37Azieh pen ke’n kang ci-in, “Thukham palsatte lahah ama kisimtha hi,” ci-a a 
kigiel tami Lai Siengtho kei tungah ang tung valon ding hi,” a ci hi. 

38Amate in, “TOPA aw, en in, tam sungah namsau ni a om hi,” a ci hi. Ama in, “Tua 
ahile pha zo ta hi,” a ci hi. 

Jesu in Olive Muolah Thu Ngen 

(Mat 26:36-46; Mrk 14:32-42) 

39Jesu a pei ngai bangin Olive Muol tungah pei a, a nuazuite in ama a zui uhi. 

40Khum munah ama a tun ciengin amate kungah, “Solna na thuoh lo nadingun 
thu ngen un,” a ci hi. 

41Tua ciengin amate kung panin suongse khat tan bang nuakin a, tuale 
khupdinin thu ngen a, 

42“Pa aw, na deina a op leh keima kung panin tami hai hemkhie ta’n; hizongle 
keima’ dei bang hi sih hinlen nangma’ dei bang hi taheh,” a ci hi. 

43(Tua ciengin vantung panin ama kungah vantungmi khat kilang a, ama a 
thakhausah hi. 

44A lunggim ziehin ama in nahpi-in thu ngen a, a khuosa sisan mal golpi bangin 
lei-ah a taa hi.) 

45A thungetna panin ama a dinto ciengin a nuazuite kungah a pei leh amate da 
luo kisa-in a kimut laitah uh a tuohkha hi. 

46Tuale Jesu in amate kungah, “Bang dinga kimu na hi uh ahei? Tho unlen solna 
na thuoh lo nadingun thu ngen un,” a ci hi. 

Jesu Kilehehna le a Kimatna 

(Mat 26:47-56; Mrk 14:43-50; Jhn 18:1-11) 

47Ama in thu a gen laitahin sawm le nite lahah khat ahi Judas a kici mipa makai-
in mihonpite a tung uhi. Ama in Jesu nam dingin a a kung a neh hi; 

48ahi vangin Jesu in, “Judas aw, nang in khatvei napna tawh Mihing Tapa leheh 
ding na hi amah?” a ci hi. 

49A kima om mite in a thupieng ding teng a mu ciengun Jesu kungah, “TOPA aw, 
namsau tawh ka sat ta ding vuoi mah? ci-in a dong uhi. 

50Tua ciengin amate lahah khat in siempu lien pa’ sila khat a sat leh a zietlam 
bil a bantan hi. 

51Ahi vangin Jesu in, “Tam kan bawl nawn sih un!” ci-in a bil thampiehin a 
damsah hi. 

52Tua ciengin Jesu in ama man dinga a kuon siempu liente, biehinncing 
palihbute, le upate kungah, “Misuom khat a man ding bangin kei ei man dingin 
namsau le phohbul tawh ang kuon na hi uh amah? 

53Biehinnpi sungah note tawh nisielin ka opton lai-in lah ka tungah khut na nga 
sih uhi. Ahi vangin tam pen na hun uh ahi a, khuomiel thunei hun ahi hi,” a ci hi. 

Peter in Jesu Niel 

(Mat 26:57-75; Mrk 14:53-72; Jhn 18:15-18, 25-27) 

54Tua ciengin amate in Jesu manin siempupa inn ah a peipi uhi. Ahi vangin Peter 
in a kihalin a zui hi. 

55Leituol laikim ah meitaw-in amate a toton laitahun Peter zong amate lahah a 
to hi. 

56Tua ciengin nasem numei no khat in mei gei-a a to Peter a mu bepin encienin 
ama kungah, “Tampa zong ama tawh kigop khat ahi hi,” a ci hi. 

57Ahi vangin ama kilepin, “Numei aw, ama ka thei kha sih hi,” ci-in a niel hi. 

58Bakhat zaw ciengin midang khat in mu leuleu a, “Nang zong amate lahah khat 
hi ngel veteh aw,” a ci hi. Ahi vangin Peter in, “Hi sih veng aw, nang pa,” a ci hi. 

59Tua ciengin nai khat bang a sawt ciengin midang khat ma in ama kungah, 
“Tam pa zong Jesu tawh kigop tahtah ahi hi; azieh pen ama Galilee mi khat ahi 
hi,” a ci hi. 

60Ahi vangin Peter in, “Nang pa, na gen thu thei kha vawt sing!” a ci hi. Tua hun 
laitahin thakhatin aah a khuong hi. 

61TOPA zong kihei-in Peter a en hi. Tua ciengin Peter in, “Tu ni aah khuon 
masangin thumvei nei niel ding hi,” ci-a TOPA gensa thu a phawh hi. 

62Peter zong pusuohin nahpi tahin a kap hi. 

Jesu Kisimmawna le Kivuohna 

(Mat 26:67-68; Mrk 14:65) 

63Tu-in Jesu a mante in zako le vuoh a kipan uhi; 

64puon tawh a mit a tuompieh zaw ciengun, “Ang sat koi ahiei? Gen vawi,” ci-in 
a dong mielmuol uhi. 

65Amate in ama tungah zakona kam tampi a zang uhi. 

Uliente Mai-ah Jesu 

(Mat 26:59-66; Mrk 14:55-64; Jhn 18:19-24) 

66Khuo a vah ciengin tangpi upa vaihawmte, siempu liente le thukham hil siete 
kikhawmin thukhen uliente mai-ah Jesu a peipi uhi. 

67Amate in, “Nang Messiah na hi leh ei gen in,” a ci uhi. Ama in, “Ke’n hing gen 
leng note in na um sih ding uhi; 

68hing dong leng zong nei dawng sih ding uhi. 

69Ahi vangin tu-a kipanin Pasien’ vanglietna zietlamah Mihing Tapa a to ding 
hi,” a ci hi. 

70Amate zosie in, “Tua ahile nang Pasien’ Tapa na hiei mah? ci-in a dong uhi. 
Ama in amate kungah, “Na ci bangun ka hi hi,” a ci hi. 

71Amate in a unpi-un, “Adang teci bang kisam lai ahei? Ama kam tehteh panin i 
za zo ta uhi!” a ci uhi. 

Luke 23 

Pilat Mai-ah Jesu 

(Mat 27:1-2, 11-14; Mrk 15:1-5; Jhn 18:28-38) 

1Tua ciengin a kikhawm mipite dingin Pilat kungah Jesu a peipi uhi. 

2Amate in ama mawsah a kipan vua, “Tampa pen ka mipite lampielsah pa khatin 
ka mu vua, ama le ama Messiah ahi kumpi khat ka hi hi, a kici a, Caesar kumpipa 
tunga sieh ka pieh ding uh ei khah hi,” a ci uhi. 

3Tua ciengin Pilat in ama kungah, “Nang Judah-te’ kumpipa na hi amah? ci-in a 
dong hi. Ama in, “Na ci bangin ka hi hi,” ci-in a dawng hi. 

4Tua ciengin Pilat in, “Tampa tungah khielna bangma ka mu sih hi,” ci-in siempu 
liente le mipite tungah a gen hi. 

5Ahi vangin amate in a hanaw tasem vua, “Ama in a thuhilna tawh Judea gam 
sunga om mipite a tawhnawi a, Galilee pana kipanin tam mun dong cieng 
nangawn ang tung hi,” a ci tentun uhi. 

Jesu, Herod Mai-ah 

6Pilat in tam thu a zah ciengin tam pa Galilee mi amah, ci-in a dong hi. 

7Herod uhna gam sunga om ahi lam ama a kithei bepin, tua laitahin Herod zong 
Jerusalem-a om ahi ziehin ama kungah a peisah hi. 

8Herod in Jesu a mu ciengin, a mu nopzaw sawt ta ahi ziehin a lungdam mama 
hi, azieh pen ama’ thu a zah ngaisa ahi a, a na lamdang bawlte khatpo zong a mu 
dingin a kilamen hi. 

9Herod in thu tampi dong a, ahi vangin Jesu in kam khat beh dawng lo hi. 

10Siempu liente le thukham hil siete ding to-in, nahpitahin Jesu a mawsah uhi. 

11Herod le a galkapte in simmaw bawlin a ko gawp vua, puontuol hoi mama 
khat a silsah zaw ciengun Pilat kungah a puohkia uhi. 

12Khum ni-a kipanin Herod le Pilat khatlekhat a kilawmta uhi; tua masangin 
ama ni pen kimuda-in a kigalbawl den uh ahi hi. 

Jesu Tha dingin Thu Kikhen 

(Mat 27:15-26; Mrk 15:6-15; Jhn 18:39–19:16) 

13Tua ciengin Pilat in siempu liente, makaite le mipite hlanin 

14amate kungah, “Note in tam mipa pen mipite a pui khiel khat bangin ka 
kungah nang peipi uh; na mai vuah ama ka sittel ciengin na mawmatna uh thute 
khat behah a mawna ka mu sih hi. 

15Herod in zong a mu tuon lo ziehin eite kunga ang puohkia ahi hi. A tahtahin 
ama in si nading za dongin bangma a bawl sih hi. 

16Tua ahi ziehin ama satin ka hla ding hi,” a ci hi. 

17Pilat in pawi hun sielin amau’ dei thongkie khat a hla ding thu a om mal ahi 
hi. 

18Tua ciengin amate kiko-in, “Tampa that in! Barabbas ei hlapieh in!” a ci uhi. 

19(Tampa pen khuopi sunga buoina a bawl zieh le mi a tha zieha thongkie ahi 
hi.) 

20Pilat in Jesu a hla nuom ziehin amate kungah khatvei thu genkia a, 

21ahi vangin amate in, “Singlamte tungah ama that in, khailia in!” ci-in a awng 
teitei uhi. 

22Amate kungah a thumveina thu gen a, “Ama in bang sietna a bawl zieha ka 
khailia ding ahei? Sina ding za-in khielna ama sungah ka mu sih hi; tua ahi 
ziehin ama satin, tua zaw ciengin ka hla ding hi,” a ci hi. 

23Ahi vangin nahpi tahin amate a kiko vua, ama a kikhailia nading a kal teitei 
ciengun amau’ kikona in a zozaw ta hi. 

24Tuaci’n Pilat in a ngetna uh banga pieh dingin thu a khen hi. 

25Ama in amau’ nget ahi kumpi langpanna le mi thana zieha thongkia pa hla a, 
amau’ dei banga a bawl dingun Jesu a pie hi. 

Jesu, Singlamte Tunga a Kikhaina 

(Mat 27:32-44; Mrk 15:21-32; Jhn 19:17-27) 

26Amate in ama a peikhietpi laitahun khuota pana ang pei Cyrene khuomi, 
Simon a kici pa khat a man vua, tuale singlamte patin Jesu’ nua lamah a puosah 
uhi. 

27Mihon tampi in ama a zui vua, tuate lahah a awm uh bengin ama a kaa numei 
pawlkhat zong kihal hi. 

28Ahi vangin Jesu kinua hei-in amate kungah, “Jerusalem tanute aw, kei adingin 
kap sih unlen, noma ading le na tate adingin kapzaw un. 

29Azieh pen amate in, ‘A ciing, ta nei ngai lo naubu, le nausen in a tep ngai lo 
nawite hampha mama hi,’ a ci ding uh nite ang tung valon ding hi. 

30Tua hun ciengin amate in muol sangte kungah, ‘Ka tung vuah hing cim ta un,’ 
a ci ding vua, muoltangte kungah, ‘Ei vuacip ta un,’ a ci ding uhi. 

31Azieh pen amate in singhing bawn hici bawl uh ahileh a gaw ciengin bang a 
law ta bep ding vuoi?” a ci hi. 

32Migi lo ahi adang mi ni zong Jesu tawh thaton dingin a peipi uhi. 

33Lugu a kicina munah a tun ciengun amate in khum sungah Jesu a khailia vua, 
migi lo ni tegel zong a zietlamah khat, a veilamah khat a khailia uhi.  

(34Tua ciengin Jesu in, “Pa aw, amate in bang bawl ci thei lo uh ahi ziehin a 
mawna uh na maisah in,” a ci hi.) Tuale amate in lai-ai sanin a puonte a hawm 
uhi. 

35Mipite dingin a en uhi; ahi vangin upate in a zako vua, “Ama in midangte 
hundam hi; Pasien’ Messiah le a teel pa tahtah ahile ama le ama kihundam 
taheh!” a ci uhi. 

36Galkapte in zong ama zako-in lengga tuithua a pie vua, 

37“Judah-te’ Kumpipa na hi leh nang le nang kihun in!” a ci uhi. 

38A lutung son tahah, “Tampa Judah-te’ Kumpipa ahi hi,” ci-a kigiel lai khat 
kisuong hi. 

A Kisia Guta Pa 

39Khum sunga a kikhai migilote lahah khat in, “Nang Messiah hi lo na mah? 
Nangma kihun inlen, ko zong ei hun in,” ci-in ama a simmaw ho hi. 

40Ahi vangin adang khat in, “Ama tawh kibanga mawna thukhenna thuoh hi 
napi cin, Pasien na giing sih amah? 

41Ei gel pen a man banga thu ei kikhen ahi a, i gamtatna tawh kituoha thaman 
nga i hi hi, ahi vangin tampa in khielna bangma bawl lo hi,” ci-in a phawhsie hi. 

42Tua ciengin ama in, “Jesu aw, na kumpi gam sunga nang pei ciengin kei ei 
mangngil sin,” a ci hi. 

43Jesu in, “A tahtah a kang ci-in, tuni-in keima tawh Paradise ah i omton ding 
hi,” a ci hi. 

Jesu Sina 

(Mat 27:45-56; Mrk 15:33-41; Jhn 19:28-30) 

44Tua hunlaitah pen sunkim pawl hi a, nitah nai thum dongin gam buppi ah 
khuo a miel hi. 

45Tua hun sungin khimzing a, biehinnpi dalna puon phal ni kisuo hi. 

46Tua ciengin Jesu in, “Pa aw, na khut sungah ka hlagau kang ap ta hi,” ci-in a 
aw neiza tawh a kiko hi. Tua bang a ci zaw ciengin a hu tawpna a sang hi. 

47Galkapmangpa in thupieng teng a mu ciengin Pasien’ min phatin, “Tam pa pen 
mawnei lo tahtah khat ahi hi,” a ci hi. 

48Tam thute en dingin a kikhawm mipite in thupieng teng a mu ciengun 
awmbengsa-in inn ah a kilekia uhi. 

49Ahi vangin a melthei zosie le Galilee gam pana a zui numeite ding to-in 
thupieng teng a gal-et uhi. 

Jesu a Kivuina 

(Mat 27:57-61; Mrk 15:42-47; Jhn 19:38-42) 

50Khumin Joseph kici mi hoi le mi thuman khat om a, vaihawm upa khat ahi 
vangin, 

51vaihawm upate’ deina le a sil bawlte uh a thukimpi sih hi. Ama pen Jew mite’ 
khuo Arimathea pana ang pei ahi a, Pasien’ manggam lawptaha a ngah den mi 
khat ahi hi. 

52Pilat kungah ama pei-in Jesu luong a ngen hi. 

53Tua ciengin ama in a luong a khiesuh a, taangciin puon tawh tunin koima’ 
kivui ngai nai lona suong kilemsa han khatah a siel hi. 

54Khum ni pen kigin ni ahi a, sabbath kipan ding ahi ta hi. 

55Galilee panin a zawpi numeite in zong a zui vua, amate in han le a luong bangci 
kivui ci a mu uhi. 

56Tua ciengin amate kinuale kia-in panamtui le sathaute a baisa-in a koi uhi. 
Thukham dung zui-in sabbath ni-in amate a toi-om uhi. 

Luke 24 

Jesu’ Thawkiana 

(Mat 28:1-10; Mrk 16:1-8; Jhn 20:1-10) 

1Nipi kal khat sunga ni masa pen ni, zingmawng phal vah tungin amate in a 
bawlsa uh panamtuite tawi-in hanah a pei uhi. 

2Han a tun ciengun hankhuh sinna suongtumpi a kilia-a om a mu vua, 

3ahi vangin a sungah a lut ciengun ama’ luong a mu sih uhi. 

4Tami thu ah lungmangin a op laitahun, a gei vuah puon telihleh a sil pasal ni 
thakhatin a ding hi. 

5Numeite zau-in tuolah a kunsuh vua, ahi vangin tua pasalte in, “Bang dingin 
misite lahah mihing sui na hi uh ahei? Ama tanah om lo hi, thokia zo hi. 

6Galilee gamah ama a op lai-in na kung vua ang gensa thute phawh un. 

7Mawnei mite’ khut sungah Mihing Tapa kipie ding a, singlamte tungah kikhai-
in a ni thum ni-in thokia ding hi,” a ci hi. 

8Tua ciengin amate in a thugensa a phawhkia vua, 

9tuale han panin amate a kilekia ciengun sawm le khatte le midang zosie 
kungah tam thu teng a unpi-in a gen sieng uhi. 

10Sawltahpite kungah tami thu a gen teng pen, Mary Magdalene, Joanna, James’ 
nu Mary, le amate tawh a omton numei dangte ahi uhi. 

11Ahi vangin thu kigente amate in tangmi bangin ngaisunin a tahsang sih uhi. 

12Ahi vangin Peter dingto-in han lamah tai a, tuale ama kunin han sung a en leh 
a kitunna taangciin beh a mu uhi; tua ciengin ama in thupieng teng lamdangsa-
in inn lam a zuonkia hi. 

Emmaus Khuo Peina 

(Mrk 16:12-13) 

13Khum ni ma-in amate lahah Jerusalem panin tai sagi bang a gamla Emmaus 
kici khuo khat zuonin mi ni a pei vua, 

14tuale a pei kawmun a thupiengsa thute khatlekhat a kiholim gel hi. 

15Tua banga holimin a kikup laitahun Jesu mama in va nehin ama gel tawh a 
zawhton hi. 

16Ahi vangin ama gel in Jesu ahi lam a thei lo nadingin a mit gel a kisinpieh hi. 

17Tuale Jesu in ama gel kungah, “Na lampei kawm vua na kikup uh bang thu 
ahiei?” ci-in dong hi. Ama gel zong dinkhawlin a da tuoh mama gel hi. 

18Tua ciengin ama gel lahah Cleopas a kici pa in, “Jerusalem khuo-a a hawte 
lahah tu sawng tengin tua sunga thupieng a thei lo nang beh hi mal vateh” ci-in 
a dawng hi. 

19Jesu in ama gel kungah, “Bang thu ahei?” ci-in a dong hi. Ama gel in, “Nazareth 
mi Jesu tunga thupieng ahi a, nasepna le thugenna ah Pasien’ mai le mi zosie’ 
mai-ah a vangnei mama kamsang khat zong ahi hi. 

20Sina thukhenna a thuoh dingin ka siempu liente ule ka ulien vaihawmte un 
ama pie-in singlamte tungah kikhailia hi. 

21Ahi vangin kote in ama pen Israel tankhie ding pa hi, ci-in ka lamen uhi. Hi hi, 
tam teng zosie banah tam thu teng a pien zaw tu-in a ni thumna ahi ta hi. 

22Thamlo-in ko pawl sung panin numei pawlkhat in lamdang ei sasah mama 
uhi. Zingmawng khuovah behin hanah amate a va haw ta vua, 

23khum sungah a luong a mu lo ciengun amate ang kilekia-in ama hingkia zo hi, 
ci-in a gen vantungmite’ kilahna a mu tahtahna uh kote tungah ang gen uhi. 

24Ka pawlte uh pawlkhat zong hanah a va pei ta vua, numeite gen bang lienin a 
om a mu uhi. Ahi vangin Jesu a mu sih uhi,” a ci gel hi. 

25Tua ciengin Jesu in ama gel kungah, “Kamsangte thugen a tahsang thei lote le 
mimawte aw! 

26A minthanna ah ama a lut thei nadingin Messiah in tam teng a thuoh ding a 
kisam ma hi lo amah?” a ci hi. 

27Tua ciengin Jesu in Moses le kamsang zosie tawh thu pan a, ama tawh kisai 
Lai Siengtho sunga kigen zosie ama gel kungah a hilcien hi. 

28A pei nading uh khuo a tun kuon ciengun Jesu a peisuoh dingin a kisa hi. 

29Ama gel in nahpi-in a hlo vua, “Ko gel kungah hing gieh ta’n. Nitah lam ahi 
ziehin khuo zong a miel kuon ta hi,” a ci gel hi. Tuaci’n Jesu zong ama gel kunga 
gieh dingin inn sungah a lut hi. 

30Ama gel tawh sabuoi-ah a to ciengun ama in khomun la a, lungdam a ko zaw 
ciengin phalsuo-in ama gel a pie hi. 

31Tua ciengin a mit gel kihongin Jesu ahi lam a theisiem uhi; tuale ama gel’ muna 
panin ama a mang ta hi. 

32Ama gel in, “Lampi-ah ei holimpi lai-a, Lai Siengtho ei hilcien lai-in zong i 
lungsim ei sukha tamal hi lo amah?” ci-in khatlekhat a kiho uhi. 

33Khum hun ma-in, ama gel ding dawhin Jerusalem ah a kilekia ta uhi; tuale a 
kikhawmton sawm le khatte le a pawlte a mu uhi. 

34Ama gel in, “TOPA thokia tahtah zo a, Simon kungah kilah zo hi,” a ci uhi. 

35Tua ciengin lampi-a thupieng teng le khomun a phalsuo lai-a ama gel tungah 
ama a na kihilna dan teng a gen uhi. 

A Nuazuite Kungah Jesu Kilaa 

(Mat 28:16-20; Mrk 16:14-18; Jhn 20:19-23; Sawl 1:6-8) 

36Tam thute a gen laitahun amate lahah Jesu ding a, “Note tungah kilemna om 
taheh,” a ci hi. 

37Sihla mu kisa uh ahi ziehin amate zau-in a ling uhi. 

38Jesu in amate kungah, “Bang ziehin zau-in, bang ziehin ei umla na hi uh ahei? 

39Ka khut le ka kengte en un; keima ka hi lam thei un. Ei tham unlen thei un; 
azieh pen sihla in kei nei bangin tahsa guletang nei lo hi,” a ci hi. 

40Ama in tam thu a genzaw ciengin a khut le a keng a lah leuleu hi. 

41Lungdam kipahin lamdangsa-in a up thei nai vaset lo laitahun Jesu in amate 
kungh, “Tam sungah neh ding khatpo na nei vuoi mah?” ci-in dong hi. 

42Amate in nga kihanggawsa khat a pie vua, 

43ama in tua khu la-in a muna vuah a ne hi. 

44Tua ciengin Jesu in amate kungah, “Note tawh ka opton lai-a na kung vua kang 
gen, Moses’ thukham laibu sung, kamsangte laibu sung, le late laibu sunga kigiel 
keima’ thu zosie ang tangtung valon ding hi, ka ci pen tami thu ahi hi,” a ci hi. 

45Tua ciengin ama in Lai Siengtho thu a thei nadingun a lungsim uh honpiehin 
amate kungah, 

46“Tua banga a kigiel ma bangin Messiah in sina thuohin a ni thum ni-in misite 
lah panin thokia ding a, 

47Jerusalem-a kipan minam zosie kungah ama’ min tawh kisiakiana le 
mawmaina thu kihil ding hi. 

48Note zong tam thu-ah teci na hi uhi. 

49Tuale en un, ka Pa in ei khapsa thu na kung vuah kang sawl ding hi; tuaci’n a 
sangna panin vanglietna ang kisilsah masangin tami khuopi sungah na om tadi 
un,” a ci hi. 

Jesu’ Vankana 

(Mrk 16:19-20; Sawl 1:9-11) 

50Tua ciengin Jesu in Bethany khuo dongin amate zawpi a, tuale ama in a khut 
lamto-in amate thupha a pie hi. 

51Thupha a pieh laitahin amate kung panin ama kihem dawhin vantungah a 
kilato ta hi. 

52Amate in ama bie-in lungdamna lienpi tawh Jerusalem ah a kilekia uhi. 

53Tuale biehinnpi ah amate pei-in Pasien min a phat zing uhi. 

John 

John 1 

1A kipat cilin Thu na om a, tua Thu khu Pasien tawh na omton a, tua Thu, Pasien 
ahi hi. 

2Ama pen a cil a kipanin Pasien tawh na omton hi. 

3Ama tungtawnin na zosie pieng a, ama lo tawh a kipiengsah na khat beh om lo 
hi. A kipiengsah na zosie in 

4ama sungah hinna a nei vua, tua hinna khu mihingte’ khuovah ahi hi. 

5Khuomiel lahah tua khuovah tang a, khuomiel in tua khuovah a zo zo sih hi. 

6Pasien kung panin ang kisawl mi khat om a, a min John ahi hi. 

7Ama tungtawnin mi zosie in a up nadingin tua khuovah thu teci pang dinga ang 
pei ahi hi. 

8Amama pen khuovah ahi sih a, tua khuovah thu teci pang dinga ang pei hizaw 
hi. 

9Mikim tunga ang tang ahi tua khuovah tahtah pen leitungah ang pei zo hi. 

10Ama leitungah om a, ama tungtawnin leitung kipiengsah hi; hizongle leitung 
in ama a thei kha sih hi. 

11Ama-a’ ahite kungah ama pei a, hinanle ama’ mite in ama na sang lo hi. 

12Ahi vangin ama sangin ama’ min a um zosiete tungah Pasien’ tate suo thei 
nading thuneina a pie hi. 

13Tua banga a suoh mite pen silesa-a pieng hi loin mihing’ deidan banga pieng 
zong ahi sih a, Pasien’ deidan banga a pieng hizaw hi. 

14Tuale thu in mihing bangin pieng a, hepina le thuman thutah tawh kidimin 
eite lahah om a, Pa in a neisun Tapa khat’ minthanna bangin ama’ minthanna i 
mu zo ta uhi. 

15(Ama tawh kisai John in teci pang a, “Tampa pen kang gen mipa ahi a, ‘Ka nua-
a ang pei ahi vangin kei masanga na om zo ahi ziehin kei sangin ama a lienzaw 
hi,’ ci-in a kiko hi,” a ci hi. ) 

16Ama’ kicinna panin eite in hepina thupha khatzaw khat i nga uhi. 

17Moses tungtawnin thukham na kipie hi; Jesu Khris tungtawnin hepina le 
thuman thutah ang pei hi. 

18Koima in Pasien a mu ngai sih hi. Pa’ lungtang tawh kinai-a om Tapa khat beh 
in ama ei theisah hi. 



1825 

 

 
Zo Bible 

© 2018 Bible Society of Myanmar. 
 

 
 

 

Baptize-pa John Teci panna 

(Mat 3:1-12; Mrk 1:1-8; Luk 3:1-18) 

19Jew mite in, “Nang koi na hei?,” ci-in John a dong dingin Jerusalem panin 
siempute le Levi-te a sawl lai-un, John’ teci panna tam bang ahi hi. 

20Ama ki-im loin kipulah a, “Kei Messiah ka hi sih hi,” a ci hi. 

21Tuale amate in, “Tua ahile koi na hiei? Elijah na mah? ci-in a dong uhi. Ama in, 
“Ka hi sih hi,” a ci hi. “Kamsang na hi amah?” a cikia ule, “Hi sing,” ci-in dawngkia 
leuleu hi. 

22Tua ciengin amate kungah, “Nang koi na hiei? Ko ei sawlte kungah ka genkia 
thei nadingun ko kungah dawnna khat ei nei in. Nang le nang koi hi’ng na kici 
ei?” a ci uhi. 

23John in, “Kamsang Isaiah’ gen ma bangin, ‘TOPA pei nading lampi tangsah un,’ 
ci-in gamlah-ah a kiko aw ka hi hi,” a ci hi. 

24Amate pen Pharisee-te sawl ahi uhi. 

25Amate in a kungah, “Tua ahile nang, Messiah lah hi lo, Elijah zong hi lo, 
kamsangpa lah hi lo na hi leh bang zieha mi na baptize ahei?” ci-in a dong uhi. 

26John in amate kungah, “Keima in tui tawh mi ka baptize hi. Note lahah na thei 
lo uh khat a ding khinkhian a, 

27ama ka nua-a ang peipa ahi hi; kei pen a kedap khau sut dingin zong ka 
kilawm sih hi,” a ci hi. 

28Tami pen John in mite a baptize-na mun Jordan gungal Bethany khuo-a pieng 
thu ahi hi. 

Pasien’ Tuuno 

29A zing ciengin John in ama lam zuon a a pei Jesu a mu ciengin, “Tanah leitung’ 
mawna a puo Pasien tuuno a om hi! 

30‘Ka nua-ah kei sanga a lienzaw khat ang pei ding hi, azieh pen kei ka pien 
masangin ama a na om zo tabo hi, ka cipa khu tampa ahi hi,’ a ci hi. 

31Kei mama in ama ka thei ngai sih hi; ahi vangin tui tawh ama baptize dinga 
kang peina thu pen Israel-te tungah ama a kilah nading ahi hi,” a ci hi. 

32Tuale John teci pang a, “Vantung panin vakhu bangin Hlagau Siengtho hing 
kumsuh a, ama tunga khawl ka mu hi. 

33Ke’n ama ka thei khah lo vangin, tui tawh mite baptize dinga ei sawlpa in, ‘A 
tungah Hla kumsuhin a khawl na mu pa uh pen Hlagau Siengtho tawh mite a 
baptize ding pa ahi hi,’ ei ci hi. 

34Kei mama in ka mu zo ta a, tam mipa pen Pasien’ Tapa ahi hi, ci-in teci ka pang 
zo hi,” a ci hi. 

Jesu’ Nuazui Masate 

35A zing ciengin a nuazuite lahah ni tawh John a dinton laitahin 

36ama in Jesu a pei mu a, “En un, tanah Pasien’ Tuuno a om hi!” a ci hi. 

37Nuazui ni tegel in tami a thugen a zah ciengin Jesu nua a zui uhi. 

38Jesu zong kihei-in a nua a zui lam gel a mu ciengin, “Bang sui na hi vuoi?” a ci 
hi. Ama gel in, “Rabbi (tua pen Siepa a ci nopna hi), hei-a om na hei?” a ci uhi. 

39Ama in, “Hing pei unlen hing en un,” a ci hi. Ama gel pei-in a opna mun a va 
mu ta vua, tua ni-in ama kungah a taam uhi. Khumi hun pen nitah nai li pawl a 
hi hi. 

40John thugen za-a Jesu nua a zui nite lahah khat pen Simon Peter’ sanggampa 
Andrew ahi hi. 

41Ama in a sanggampa Simon mu masa pen a, ama kungah, “Messiah (Sathau 
kinupa a ci nopna) ka mu ta uhi,” a ci hi. 

42Ama in Jesu kungah Simon peipi a, Jesu in ama enin, “Nang, John’ tapa Simon 
na hi hi. Cephas ang kici ta ding hi,” a ci hi. ( Peter ci-in kilet hi). 

Philip le Nathanael in Jesu Nua Zui 

43A zing ciengin Galilee ah Jesu pei a sawm hi. Ama in Philip a mu ciengin ama 
kungah, “Ei zui in,” a ci hi. 

44Philip pen Andrew le Peter-te’ khuo Bethsaida pan ahi hi. 

45Philip in Nathanael mu a, ama kungah, “Moses in thukham laibu sunga a giel, 
kamsangte in zong a na giel Nazareth khuomi Joseph’ tapa Jesu i mu ta uhi,” a 
ci hi. 

46Nathanael in ama kungah, “Nazareth khuo ah sil hoi a pieng thei ding amah?” 
a ci hi. Philip in ama kungah, “Hing pei inlen hing en in,” a ci hi. 

47Jesu in ama kung zuon a a pei Nathanael a mu bepin, “A zuou ngai lo Israel mi 
tahtah khat tanah a om hi,” ci-in a gen hi. 

48Nathanael in, “Kei hei-a nei thei ahei?” ci-in a dong hi. Jesu in, “Philip in ang 
hlat masang, theikung nei-ah na op lai-in kang mu zo tabo hi,” ci-in a dawng hi. 

49Nathanael in, “Rabbi aw, nang Pasien’ Tapa na hi hi! Israel kumpipa zong na 
hi hi!” ci-in a dawngkia hi. 

50Jesu in, “Theikung nei-ah na op lai-in kang mu zo hi, kang ci zieha nei up 
amah? Tamte sanga a thupizaw nate na mu lai ding hi,” a ci hi. 

51Jesu in ama kungah, “A tahtah a kang ci-in, note in van kihong na mu ding vua, 
Mihing Tapa tungah Pasien’ vantung mite a kumsuh le a kato na mu ding uhi,” 
a ci hi. 

John 2 

Cana Khuo Mopawi 

1A ni thum ni-in Galilee gam Cana khuo ah mopawi khat om a, tuanah Jesu’ nu 
a om hi. 

2Jesu le a nuazuite zong tua mopawi-ah kihlan hi. 

3Lenggazu a tawp ciengin a nu in Jesu kungah, “Lenggazu a nei nawn sih uhi,” a 
ci hi. 

4Jesu in, “Numei aw, nang le kei bang kisai laizang i hei? Ka hun a tung nai sih 
hi,” a ci hi. 

5A nu in nasemte kungah, “Ang gen bangbangin na gamta un,” a ci hi. 

6Tua munah gallan sawm ni sawm thum bang a ta, Judah-te’ kisiensuona-a zah 
ding suong tuibeel guh a om hi. 

7Jesu in amate kungah, “Tuibeel ah tui dim un,” a ci hi. Amate in zong a dimletin 
a dim uhi. 

8Ama in amate kungah, “Tu-in themkhat sawh unlen pawi uhpa kungah va peipi 
ta un,” a ci hi. Amate in zong tua ma bangin a va peipi ta uhi. 

9Pawi uhpa in lenggazu a suoh tui a ciep ciengin, (tua tui a dim nasemte a thei 
vangin) hei pana pieng ahei, ci ama in a thei sih a, tuale pawi uhpa in zinei pa 
hlanin, 

10“Mite in lengga zulawi a hawm masa a, lenglate in a kham zaw ciengin a daute 
a hawm pan uhi. Ahi vangin nang in tu dongin zulawi na hen lai hi,” a ci hi. 

11Jesu in Galilee gam Cana khuo ah a masa pen tami na lamdang bawlin, tuaci’n 
ama’ minthanna a kilangsah hi; tuale a nuazuite in zong ama a um uhi. 

12Tua ciengin Capernaum khuo ah a nu, a sanggamte, le a nuazuite tawh pei-in 
khum tahah bakhat sung a taam uhi. 

Jesu in Biehinnpi Siensuo 

(Mat 21:12-13; Mrk 11:15-17; Luk 19:45-46) 

13Judah-te’ Peisan pawi ding ang nai ta ahi ziehin Jerusalem ah Jesu a peito hi. 

14Ama in biehinn sungah bawng, tuu, vakhu zuate le sumkhelna sabuoi tunga a 
to sumkhelte a mu hi. 

15Ama in mi sat nading khauhuolte bawlin biehinnpi panin tuute, bawngte a 
unpi-un a delmang hi. Sumkhelte’ dangkatang teng zong thezah pieh a, a 
sabuoite uzong a lumlepieh gawp hi. 

16Ama in vakhu zuate kungah, “Tam teng zong tam panin lakhiemang ta un! Ka 
Pa’ inn vanzuana mun suohsah sih un!” a ci hi. 

17A nuazuite in, “Na inn dinga deiluotna in ei netum ding hi,” ci-a kigielsa thu a 
phawhkia uhi. 

18Tua ciengin Jew mite in ama kungah, “Tamte na bawl thei nadingin bang lim 
nei lah thei diei?” a ci uhi. 

19Jesu in amate kungah, “Tami biehinnpi sisue locin ni thum sungin ka dingsah 
kia ding hi,” ci-in a dawng hi. 

20Tua ciengin Jew mite in, “Tami biehinnpi kum sawm li le kum guh sung tah 
kilam ahi hi, nang in ni thum sungin na dingsah zo ngel diei mah?” a ci uhi. 

21Ahi vangin ama in a pumpi ahi biehinn gen ahi hi. 

22Sina panin a thawkia zaw ciengin a nuazuite in ama gensa tam thu a phawhkia 
vua, tuaci’n amate in Lai Siengtho le Jesu’ gensa thute a um uhi. 

23Amate in Jerusalem khuo ah Peisan pawi hun sungin ama’ bawl limte a mu 
ziehun ama’ min a um uhi. 

24Ahi vangin ama lam panin Jesu in amate a muong sih a, 

25ama ma in mikim sungah bang om ahei, ci thei zo ta ahi ziehin, koima in ama 
kungah mi khatpo’ thu teci a kipan ding kisam sa lo hi. 

John 3 

Nicodemus Kungah Jesu Haw 

1Nicodemus a kici Judah makai khat om a, ama pen Pharisee-te khat ahi hi. 

2Zan lai-in Jesu kungah pei-in ama kungah, “Rabbi aw, nang pen Pasien kung 
pana ang pei siepa khat na hi lam kang thei uhi; azieh pen Pasien lo tawh na 
bawl tami limte koima in bawl thei lo hi,” a ci hi. 

3Jesu in ama kungah, “A tahtah a kang ci-in, mi khatpo tunglam panin a 
suokia sih leh Pasien’ manggam a mu thei sih ding hi,” a ci hi. 

4Nicodemus in, “Mi khat a khangham zaw ciengin bangci suokia thei ding ahei? 
A nu gil sungah lutkia-in a suohkia thei ding amah?” a ci hi. 

5Jesu in, “A tahtah a kang ci-in, koipo tui le hlagau tawh a suokia sih leh Pasien’ 
manggam a lut thei sih ding hi. 

6Tahsa-a suona in tahsa hi a, Hlagau-a suona in hlagau ahi hi. 

7‘Nang na hi leh tunglam panin na suohkia a ngai hi,’ kang ci ciengin lamdang 
sa sin. 

8Hui zong a nopna popo-ah lang a, a gin na zah vangin hei pana hing lang hi a, 
hei lam zuon ahei, ci na thei sih hi. Hlagau-a suoh tapo zong tua ma bang ahi hi,” 
ci-in a dawng hi. 

9Nicodemus in ama kungah, “Tami thu a bangci pien thei ding ahei?” a ci hi. 

10Jesu in ama dawng a, “Nang Israel-te’ sie khat lawmlawm in tam thute na tel 
sih amah? 

11“A tahtah a kang ci-in, kote in ka theisa thute kang gen vua, ka musa thute beh 
teci kang pang uhi; ahi vangin nang in ka teci panna uh na sang zo sih hi. 

12Note kungah leitung thu tawh kisai kang gen ciengin na up sih uleh vantung 
thu hing gen leng bang na ci up thei ding uh ahei? 

13Vantung pana ang kumsuh Mihing Tapa simlo vantungah a kato koima om lo 
hi. 

14Moses in gamlahah gul a khai bangin Mihing Tapa kikhai ding a, 

15tua khu ama a um tapo in kumtawn hinna a nga nading ahi hi. 

16“Pasien in leitung a it seng ziehin a tapa a um mi zosie in kisie loin kumtawn 
hinna a nei thei nadingin a tapa neisun a pie hi. 

17“A tahtahin Pasien in leitung mawsahna thukhen dingin a Tapa leitunga ang 
sawl ahi sih a, ama tungtawnin leitung in hutdamna a nga thei nading hizaw hi. 

18Ama a umte in mawsahna thukhenna a thuoh sih ding uhi; ahi vangin ama a 
um lote in Pasien’ Tapa neisun’ min a up lo ziehun mawsahna thukhenna a 
thuoh zo ta uhi. 

19Tuale thukhenna a thuohna uh a hang pen leitungah khuovah hing tung zo 
napi a gamtat uh a siet luot ziehin mihingte in khuovah sangin khuomiel deizaw 
uhi. 

20Bangzieh ahei cile sietna a bawl mi zosie in amau’ gamtatnate a kilah lo 
nadingin khuovah a muda vua, khuovah sungah a pei sih uhi. 

21Ahi vangin thuman-a a gamtate in amau’ gamtatna pen Pasien sunga gamta 
ahina uh kicien tahin a kimu thei nadingin khuovah sungah a pei uhi. 

Jesu le Baptize-pa John 

22Tua zaw ciengin Judah gamah Jesu le a nuazuite a pei vua, khum munah amate 
tawh bakhat sung hun zangin mite a baptize hi. 

23Salim khuo gei-a Aenon munah tui a tam ziehin John in zong tuanah mite a 
baptize hi; tuale mite a kiphamatin pei-in a ki-baptize uhi, 

24thong sungah John a kikhum nai sih hi. 

25Tu-in kisiensuona tungtang thu tawh kisai-in John’ nuazuite le Jew mi khat 
kikalah thu kikupna khat a om hi. 

26John kungah amate pei-in, “Sie aw, Jordan gun galkhatah nang tawh a omton 
ngai, ama’ thu teci na panna pa pen tu-in tanah omin mite a baptize a, mi zosie 
in ama a zuon uhi,” a ci uhi. 

27John in, “Vantung panin a kipieh sih leh koima in bangma nga thei lo hi. 

28‘Kei, Messiah ka hi sih a, a masanga ei kisawl pa ka hi bo hi,’ ci-a ka gen khu 
nomate mama ka teci na hi uhi. 

29Monei pa pen zinei pa ahi hi. Zinei pa kungah dingin ama’ thu ngai-a om a 
guolpa in zinei pa’ aw a zah ziehin a kipah mama hi. Tua thu ziehin ka 
lungdamna a bukim ta hi. 

30Ama in khanlam manaw ding a, kei ka hile kiemlam ka manaw ding hi,” a ci 
hi. 

Vantung Pan ang Pei pa 

31Tunglam pana ang peipa khu mi zosie tungah a om hi; lei pana piengpa pen 
lei-a’ ahi a, leitung thute a gen hi. Vantung pana ang peipa ahile mi zosie’ tungah 
a om hi. 

32Ama in mu-in a zahsa thute teci pang a, hizongle koima in a teci panna a sang 
sih hi. 

33Ama’ teci panna a sang poma in Pasien pen a thuman hi, ci-in a kipsah uhi. 

34Pasien’ sawl mi in Pasien’ thu a gen hi, azieh pen ama in tua mipa tungah 
ciengtan om loin Hlagau a pie hi. 

35Pa in Tapa it a, ama’ khut sungah na zosie a koi zo hi. 

36Tapa a um mi poma in kumtawn hinna a nei hi; Tapa’ thu a mang lo mi poma 
in hinna mu lo ding a, Pasien’ lungthahna a thuohzaw lai ding hi,” a ci hi. 

John 4 

Jesu le Samaria Numei 

1“Jesu in John sangin nuazui tam suohsah zaw-in mi tam baptize zaw hi, ci thu 
Pharisee-te in a zah lam uh Jesu in a thei ciengin, 

2- a baptize-pa pen Jesu ahi sih a, a nuazuite ahi zaw hi- 

3ama in Judea gam nuasie-in Galilee ah a peikia hi. 

4Ahi vangin ama in Samaria gam nawhin a pei lo phamaw hi. 

5Tuaci’n Jacob in a tapa Joseph a pieh leitang gei-ah Sychar a kici Samaria gam 
khuopi khatah a tung hi. 

6Khum munah Jacob’ tuikhuh a om a, a khuolzin a gim ziehin tua tuikhuh gei-
ah Jesu a to hi. Khum hun pen sunkim laitah ahi hi. 

7Tui tawi dingin Samaria numei khat pei a, Jesu in tua nu kungah, “Tui ei 
dawnsah vawi,” a ci hi. 

8(Neh ding lei-in khuopi sungah a nuazuite a pei sieng ta uhi.) 

9Samaria numei nu in ama kungah, “Nang Judah mi khat in bangci dan a kei 
Samaria numei khat kunga tui nei nget thei ahei?” a ci hi. (Jew mite le Samaria-
te sil bangma a kitang sih uhi.) 

10Jesu in tua nu kungah, “Pasien’ letsong thei-in na kungah, ‘Tui ei dawnsah in,’ 
ang cipa khu a theicien hi lacin, ama kungah tui na ngenzaw ding a, ama in hinna 
tui ang pie ding hi,” ci in a dawng hi. 

11Numei nu in ama kungah, “Sie aw, nang in tuikhai nading bangma na nei sih 
a, tuikhuh lah thuh mama hi. Tua hinna tui hei sunga na lah ding ahei? 

12Tami tuikhuh pen ka pu uh Jacob ei pieh ahi a, ama le a tate-a kipanin a gan 
khawite in tami tuikhuh a na zah uh ahi hi, tua ahile nang khumpa sanga a 
lienzaw na hi amah?” a ci hi. 

13Jesu in, “Tami tui a dawn poma a dangta kia ding a, 

14ahi vangin amate ka pieh ding tui a dawn poma dangta ngai nawn lo ding hi. 
Ka pieh ding tui a dawnte sungah kumtawn hinna tuinahin a pul ding hi,” a ci 
hi. 

15Tua numei nu in ama kungah, “Siepa, ka dang a ta nawn lo nading le tam sunga 
tui tawi-a ka pei nawn lo nadingin tua tui kei ei pie in,” a ci hi. 

16Jesu in tua nu kungah, “Va pei-in na pasal va hlan ta’nlen tanah hing peikia 
in,” a ci hi. 

17Numei nu in, “Ke’n pasal ka nei sih hi,” ci-in a dawng hi. Jesu in, ‘Pasal nei sing,’ 
na ci a man hi. 

18Azieh pen pasal nga na nei ngai a, tu-a na nei pen zong na pasal ahi sih hi. Na 
thugen man hi!” a ci hi. 

19Numei nu in, “Siepa aw, nang kamsang khat na hi lam ka thei hi. 

20Ka pu ka pate un tami muol tungah Pasien a na bie vua, ahi vangin note in lah 
Pasien bieh nading pen Jerusalem hi bo, na ci zel uhi,” a ci hi. 

21Jesu in tua nu kungah, “Numei aw, kei ei um in, tami muol tungah hitale 
Jerusalem khuo ah hitale Pa na bieh nawn lo ding uh hun ang tung ding hi. 

22Note in na thei lopi uh na bie uhi; kote in ka theite ka bie uhi, azieh pen 
hutdamna khu Jew mite tung pan ahi hi. 

23Ahi vangin Pasien a bie tahtahte in lungsim le thuman thutah tawh a bieh ding 
uh hun ang tung ding a, tu-in tanah ang tung ta hi, azieh pen Pasien in tua banga 
a bie ding mite a sui hi. 

24Pasien pen Hlagau ahi a, ama a biete in lungsim le thuman thutah tawh a bie 
ding uhi,” a ci hi. 

25Numei nu in ama kungah, “Messiah (Khris kici pa) ang pei ding ci thu ka thei 
hi. Ama ang pei ciengin na zosie ei lah ding hi,” a ci hi. 

26Jesu in tua nu kungah, “Nang ang hopi keima khu tuapa ka hi hi,” a ci hi. 

27Tua zaw lien ciengin a nuazuite a tung uhi. Numei khat tawh ama a kiho pen 
lamdang a sa mama vua, ahi vangin koima in, “Bang dei na hei?” ahi sihle “Bang 
dinga ama na hopi ahei?” a ci sih uhi. 

28Tua ciengin a tuibel nuasie-in khuopi sungah numei nu peikia a, 

29“Hing pei un, ka gamtatna zosie ei gen mipa hing en ta un! Ama Messiah ahi 
thei sih ding amah?” ci-in mite kungah a dong hi. 

30Amate in a khuopi uh nuasie-in Jesu kung a zuon uhi. 

31Tua kikalin a nuazuite in, “Siepa bangkhat ne in,” ci in a zawl uhi. 

32Ahi vangin Jesu in amate kungah, “Na thei lo uh neh ding an ka nei hi,” a ci hi. 

33Tuaci’n a nuazuite in, “Koi khatpo in an a puoh zo ahi ta diei izaw?” a kici uhi. 

34Jesu in amate kungah, “Ei sawlpa’ deina banga ka sep ding le ama’ nasep ka 
man sieng ding pen ka an ahi hi. 

35Hla li zaw ciengin anlah hun ang tung ding hi, ci hi lo uh na mah? Ahi vangin 
ke’n kang ci-in, na kim na pam en un, lo lai-ah ante minin lah hun ta hi, ci thei 
un. 

36Anla pa in thaman a nga zo ta a, ama in kumtawn hinna a nga thei nadingin 
an kaikhawm a, tuaci’n khaitu pa le anla pa a lungdamton ding uhi. 

37Azieh pen, ’ Mi khat in vaw a, adang khat in bu a at hi,’ a na kici thu pen a man 
ahi hi. 

38Keima in na hlaw lona mun vuah a at dingin note kang sawl hi. Mi dangte in a 
hlo vua, note na hi ule amate’ hlawna lo-a a lut na hi uhi,” a ci hi. 

39Numei nu in, “Ka gamtatna zosie ama in ei gen hi,” ci-a teci a pan ziehin tua 
khuo-a Samaria mi tampite in Jesu a um uhi. 

40Tuaci’n Jesu kungah Samaria-te a tun uh ciengin amate kunga a tam dingin a 
zawl vua, tuanah ni ni sung Jesu a tam hi. 

41Tuale ama’ thugente ziehin thu um mi tampi a kibelap hi. 

42Amate in numei nu kungah, “Na thugenna zieha a um ka hi nawn sih vua, ko 
mama in ka za vua, tampa pen leitung hundampa tahtah hi, ci-in ka thei uhi,” a 
ci uhi. 

Galilee ah Jesu Kilekia 

43Ni ni zaw ciengin tua mun panin ama peikhie-in Galilee gam a zuon hi. 

44(bangzieh ahei cile Jesu mama in kamsang khat, ama’ gamah kipahta ngai lo 
hi, ci-in teci pang ngaisa ahi hi). 

45Galilee gamah ama a tun ciengin Galilee mite in a na lamdot uhi, bangzieh ahei 
cile amate in Jerusalem pawi-ah a silbawl zosie a mu ngai vua, amate mama 
zong pawi simin a pei uhi. 

Jesu in Milien Khat’ Tapa Damsah 

46Tuisih, lengga zu a suosahna mun Cana khuo ah Jesu a peikia hi. Tua laitahin 
Capernaum khuo ah milien khat’ tapa dam loin a lum hi. 

47Tua mipa in Judea gam panin Galilee gamah Jesu a tun lam a zah ciengin 
peisuhin a tapa a damsah nadingin a thum hi, azieh pen a tapa a si dihtah ahi hi. 

48Tua ciengin Jesu in ama kungah, “Note in lim le na lamdangte na mu sih uleh 
na um sih ding uhi,” a ci hi. 

49Milien pa in ama kungah, “Siepa aw, ka tapa a si masangin hing hawsuh ta’n,” 
a ci hi. 

50Jesu in ama kungah, “Pei ta’n, na tapa dam ding hi,” a ci hi. Tua pa in Jesu’ 
thugen umin a pei hi. 

51Lampi-ah a peisuh laitahin a silate in a na dawn vua, “Na tapa hing ta,” ci-in a 
gen uhi. 

52Tuaci’n ama in a noptuom hun amate a dong leh, “Zani sun nai khat laitahin a 
cithuo a theu hi,” a ci uhi. 

53Khum hun pen, “Na tapa a dam ding hi,” ci-in Jesu in a na gen hun lien ahi lam 
a pa in a thei ciengin ama le a innkuonpi zosie in Jesu a um pai uhi. 

54Tam pen Jesu in Judea gam panin Galilee gam a tun zaw a na lamdang bawl a 
niveina ahi hi. 

John 5 

Sabbath Ni in Jesu in Cina Damsah 

1Tua zaw ciengin Jew mite’ pawi khat om a, Jesu zong Jerusalem ah a peito hi. 

2Jerusalem khuo-a Tuu Tunkot gei-ah Hebrew hamin Beth-zatha a kici buol 
tuikhuh khat om a, tua buol in talap nga nei hi. 

3Tua talapte sungah mittaw, khelbai, phalsi-a kipanin a dammaw mi tampitah 
in 

4tui kilaw ding ngahin a lum uhi; bangzieh ahei cile buolah TOPA’ vantungmi 
khat kumsuhin a hunhunin tua tui a lawh thei zel hi; tua tui a kilaw zaw ciengin 
a sunga a kumsuh masa penpen mipa in bangbang natna vei tale a dam pai lien 
hi. 

5Khum sungah kum sawm thum le kum giet sung a cina khat a om hi. 

6Jesu in tua sunga a lum mipa a mu ciengin ama in a lup zaw a sawt zo lam thei 
a, tuale ama in tua pa kungah, “Na dam nuom ei mah?” ci-in a dong hi. 

7Cina pa in, “Siepa aw, tui a kilaw ciengin buol sungah ei koi ding mi koima ka 
nei sih hi; tuale ka pei ciengin ka masangah midang khat a na kumsuh paipai 
hi,” ci-in a dawng hi. 

8Jesu in tuapa kungah, “Ding in, na lupna la inlen pei in,” a ci hi. 

9Tuapa zong thakhatin dam a, a lupna la-in a pei pai hi. Khum ni pen Sabbath ni 
ahi hi. 

10Tuaci’n Jew mite in damna nga pa kungah, “Tuni pen Sabbath ni ahi hi; na 
lupna puoh pen thukham tawh kituoh lo hi,” a ci uhi. 

11Ahi vangin ama in amate kungah, ‘Kei ei damsah pa in na lupna la inlen pei 
in,’ ei ci hi,” ci-in a dawng hi. 

12Amate in, ‘Na lupna puo inlen pei-in,’ ang cipa koi ahei?” ci-in ama a dong uhi. 

13Tua munah a om mihonte lahah Jesu peimang zieu ahi ziehin a kidamsah pa 
in a damsah pa koi ahei, ci a thei ta vanuh sih hi. 

14Tua zaw ciengin Jesu in biehinnpi sungah tua mipa mu a, ama kungah, “En in, 
na dam sieng ta hi! Na tungah a siezaw khat ang tun lo nadingin mawna bawl 
nawn sin,” a ci hi. 

15Mipa pei-in ama a damsah pa Jesu ahi hi, ci-in Jew mite kungah a gen hi. 

16Sabbath ni-in Jesu in tam bang nate a sep ziehin Jew mite in ama bawlsiet ding 
a kipan uhi. 

17Ahi vangin Jesu in amate kungah, “Ka Pa in tudong na sem lai a, ke’n zong ka 
sem lai hi,” a ci hi. 

18Tam bangin Jesu in sabbath ni a sietsah tham loin, Pasien pen a Pa hisah a, 
ama le Pasien pen a kikimin a koi ziehin Jew mite in ama tha dingin a sui 
semsem uhi. 

Tapa’ Thuneina 

19Jesu in amate kungah, “A tahtah a kang ci-in, Tapa in ama thu-in bangma bawl 
thei lo a, Pa’ bawl a mute beh a bawl hi; azieh pen Pa’ sep teng ma Tapa in zong 
sem hi. 

20Pa in Tapa it a, a silbawl zosie Tapa tungah lah hi; note in lamdang na sah 
dingun Pa in tamte sanga a lienzaw sep dingte Tapa tungah a lah ding hi. 

21Pa in misite thosahin hinna a pieh ma bangin Tapa in zong a deisahte hinna a 
pie hi. 

22Pa in koima tungah thu a khen sih hi, ahi vangin ama in Tapa tungah 
thukhenna zosie a ap hi. 

23Mi zosie in Pa a zatah bangin Tapa zong a zatah nadingin Pa in koima tungah 
thu khen loin thukhen nading thu zosie Tapa a pie hi. Tapa a zatah lo mi poma 
in ama a sawlpa Pa zong a zatah lo ahi hi. 

24A tahtah a kang ci-in, koipo in ka thu za-in keima ei sawlpa a up leh kumtawn 
hinna a nei zo ta a, thukhenna thuoh nawn loin sina pan peikhie-in hinna ah a 
tung zo hi. 

25A tahtah a kang ci-in, misite in Pasien Tapa’ aw a zah ding uh hun le a za tapo 
a hin nading uh hun ang tung ding a, tu-in zong ang tung zo ta hi. 

26Azieh pen Pa in ama sungah hinna a nei ma bangin Tapa in zong ama sungah 
hinna a nei thei nading thu a pie hi. 

27Ama Mihing Tapa ahi ziehin Pa in ama tungah thukhen thei nading thuneina 
a pie hi. 

28Tami thu-ah lamdang sa sih un; azieh pen han sunga om zosie in ama’ aw za-
in hansung panin ang pusuo ding uh hun ang tung ding a, 

29tuale a hoi a gamtate in hinna nga dingin ang thokia ding a, sietna a bawl mite 
zong thukhenna thuoh dingin ang thokia ding uhi. 

Jesu ading Tecite 

30Keima’ thu-in bangma ka bawl thei sih hi. Ka zah bangin thu ka khen hi; ka 
thukhenna a dih hi, azieh pen keima’ deina ka sui sih a, kei ei sawlpa’ deina ka 
suizaw hi. 

31“Keima tawh kisai teci pang leng ka teci panna man lo ding hi. 

32Keima adingin teci a pang midang khat a om a, ama in keima dinga a teci 
panna pen dih hi, ci ka thei hi. 

33Note in John kungah mi na sawl vua, ama in thuman thutah thu teci a pang hi. 

34Tua banga mihing’ teci pannate ka sang hi, ka cina hi loin note in hutdamna 
na nga thei nadingun tam thute ka gen ahi zaw hi. 

35Ama pen meivah bangin kuongin a tang pimpem a, note in ama’ khuovah 
sungah bakhat sung nopsah ding na nuom uhi. 

36Ahi vangin John’ teci panna sanga a lienzaw teci panna khat ka nei hi. Pa in ka 
man sieng dinga ei pieh nasepte le tu-a ka septe in Pa pen keima ei sawlpa ahi 
lam keima tanga teci a pang ahi hi. 

37Tuale keima ei sawlpa ahi Pa mama in zong kei tangin teci a pang zo hi. Note 
in ama’ aw na za ngai sih vua, a lim a mel zong na mu ngai sih uhi. 

38Ama a sawlpa na up lo ziehun ama’ thu zong na sung vuah a teng sih hi. 

39“Lai Siengtho simna tawh tawntung hinna kinga thei ding na sah ziehun Lai 
Siengtho na lim-et mama uhi; tuate khu keima’ thu teci pang ahi bo hi. 

40Hizongle note in hinna na nei nadingun keima kungah nang pei nuom sih uhi. 

41Keima in mihingte tung panin minthanna ka sang sih hi. 

42Ahi vangin note in Pasien’ itna lungsim na nei lo uh ka thei hi. 

43Ka Pa’ min suonga kang pei vangin nei sang sih uhi; ama’ min suongin midang 
khat ang pei hileh na sang ding uhi. 

44Khatlekhat kiphatna sang napi ucin, Pasien khat beh tung pana ang pei phatna 
na sui lopi uh na bangci up thei ding uh ahei? 

45Pa mai-ah note ang mawsah dingin ei ngaisun sih un; note ang mawsah pen 
na kinepna pa uh Moses ahi bo hi. 

46Moses um na hi uleh, kei zong nei up ding uh ahi hi, bangzieh ahei cile ama in 
keima’ thu a giel hi. 

47Note in a laigielte na up sih uleh ka thugente na bangci up thei ding uh ahei?” 
a ci hi. 

John 6 

Mi Tul Nga Vana 

(Mat 14:13-21; Mrk 6:30-44; Luk 9:10-17) 

1Tua zaw ciengin Tiberias Tuipi zong a kici Galilee Tuipi galkhatah Jesu a pei hi. 

2Mi tampite in cinate tungah a bawl lim lamdangte a mu ziehun ama’ nua a zui 
uhi. 

3Jesu zong muol tungah ka to-in khum tahah a nuazuite tawh a toton hi. 

4Tu-in Judah-te’ Peisan pawi nai mama ta hi. 

5Jesu a khuoda leh ama kung a zuon mihonpite mu a, tuaci’n ama in Philip 
kungah, “Tam mite neh ding an hei sungah i lei ding vuoi?” a ci hi. 

6Tam pen Philip a zelahna-a a gen ahi bo hi, azieh pen amama in a bawl ding a 
theisa ahi hi. 

7Philip in, “Mikim in themkhat cietin a tan ding uh an lei nadingin hla guh 
thaman in zong cin lo ding hi,” ci-in a dawng hi. 

8A nuazuite lah panin Peter’ sanggampa Andrew in ama kungah, 

9“Tamnah anlum pum nga le nga tawn ni a nei naupang khat om hi. Ahi vangin 
mihing tazapi lahah tam teng banga gei ding ahei?” a ci hi. 

10Jesu in, “Mite tosah un,” a ci hi. Tua munah lopa tampi a po hi; tuaci’n amate a 
to vua, pasal tul nga bang a pha uhi. 

11Tua ciengin Jesu in zong anlum la-in lungdam a ko zaw ciengin a to mite lahah 
a hawm hi; tua ma bangin nga zong la-in amau’ deiza cietin a hawmpieh hi. 

12A kham zaw ciengun a nuazuite kungah, “A thelthang bangma a op lo nadingin 
khawnla nengkie teng luoh un,” a ci hi. 

13Tuaci’n amate in anlum nga sungah khawnla nengkie teng a luoh vua, seu 
sawm le seu ni a dim hi. 

14Mite in ama’ bawl lim lamdangte a mu uh ciengin, “Tampa pen leitunga ang 
pei ding kamsang tahtah khat hi ding hi,” a ci uhi. 

15Mite pei-in kumpi dinga a paumat ding uh Jesu in a thei bepin ama guohin 
muol tungah a geldap hi. 

Jesu Tui Tunga a peina 

(Mat 14:22-23; Mrk 6:45-52) 

16Nitah ciengin tuipi-ah a nuazuite a peisuh vua, 

17gunkuong khatah tuongin Capernaum zuon dingin tuipi a kantan uhi. Tua 
munah khuo miel ta a, Jesu lah amate kungah a tung nai sih hi. 

18Huipi a hat ziehin tui a kilawh hi. 

19Tai thum tai li bang gunkuong a haw zaw ciengun amate lam ang zuon, tui 
tunga ang pei Jesu a mu vua, a zau mama uhi. 

20Ahi vangin Jesu in amate kungah, “Keima ka hi hi; zau sih un,” a ci hi. 

21Tua ciengin amate in gunkuong tungah kipah tahin ama a tuongsah vua, tuale 
a gunkuong zong a tun nading mun vuah mallang tahin a tung hi. 

Vantung pan Khomun 

22A zing ciengin tuipi galkhatah a omlai mihonpite in tua sungah gunkuong khat 
beh om a, Jesu lah a nuazuite tawh tua gunkuong tungah tuongton loin amate 
guoh a pei a mu uhi. 

23Tua ciengin TOPA in lungdam a ko zaw ciengin khomun a nehna uh mun gei-
ah Tiberius panin gunkuong pawlkhat a pei hi. 

24Tuaci’n tuipi gei-ah mihonpite in Jesu le a nuazuite a op nawn lo lam a thei 
ciengun, Jesu sui dingin gunkuong tung tuongin Capernaum ah a pei uhi. 

Jesu, Hinna An 

25Amate in tuipi galkhatah ama a mu ciengun ama kungah, “Siepa, bang hun a 
tasung na tung na hei?” a ci uhi. 

26Jesu in, “A tahtah a kang ci-in, na lamdangte na mu zieh vua kei ei sui hi loin, 
an kham taha na neh zieh vua ei sui na hi bo uhi. 

27A sie thei an nga nadingin hakat sih unlen, Mihing Tapa in ang pieh ding 
kumtawn hinna dinga a kimang thei an nga nadingin hakatzaw un. Azieh pen 
Pa Pasien in ama tungah a ciemtena seal a khen zo ta hi,” ci-in a dawng hi. 

28Tua ciengin amate in, “Pasien’ na ka sep thei nadingun bang bawl ding ka hi 
uh ahei?” a ci uhi. 

29Jesu in amate kungah, “Ama in ang sawlpa na upna uh pen Pasien’ nasep ahi 
hi,” ci-in a dawng hi. 

30Tuaci’n amate in ama kungah, “Kote in zong mu-a kang up thei nadingun lim 
lamdang bang ei lah ding na hei? Bang teng bawl ding na hei? 

31Lai Siengtho sungah, ‘Ama in vantung panin a neh ding uh khomun a pie hi,’ 
ci-in a kigiel ma bangin, i pu i pate in gamlahah manna a ne uhi,” a ci uhi. 

32Tua ciengin Jesu in amate kungah, “A tahtah a kang ci-in, Moses in vantung 
panin note khomun ang pie sih a, vantung panin khomun ang pie pa pen ka Pa 
ahi bo hi. 

33Bangzieh ahei cile vantung panin hing pei-in leitung mite hinna a piepa pen 
Pasien’ khomun ahi hi,” a ci hi. 

34Amate in ama kungah, “TOPA, tami khomun ko ei pie suoh ta’n,” a ci uhi. 

35Jesu in amate kungh, “Keima in hinna khomun ka hi hi. Kei kunga ang pei 
poma gilkiel ngai nawn lo ding a, kei ei um poma a dangta ngai nawn sih ding 
hi. 

36Hinanle kei ei mu zo napi ucin nei um sih uhi, ci-in kang gen zo hi. 

37Pa in kei ei pieh mi zosie ka kungah ang pei ding vua, tuaci’n ka kunga ang pei 
poma ka notmang ngai sih ding hi. 

38Bangzieh ahei cile keima’ dei bang bawl dinga vantung pana ang kumsuh ka 
hi sih a, keima ei sawlpa’ dei bang bawl dinga ang kumsuh ka hizaw hi. 

39Keima ei sawlpa’ deina ahile, ama in ei piehsa zosie khat zong mansuo loin, ni 
tawp ni cienga ka thawsah ding ahi hi. 

40Tapa mu a, a um zosie in kumtawn hinna nei-in ni tawpni ciengin amate ka 
thawsah ding pen ka Pa’ deina tahtah ahi hi,” a ci hi. 

41Tua ciengin ama in, “Keima in vantung pana ang kumsuh khomun ka hi hi,” a 
ci ziehin ama tungah Jew mite a phun uhi. 

42Amate in, “Tampa a nu le a pa i thei hi a, ama Joseph’ tapa Jesu hi lel lo amah? 
Tu-in ama in, ‘Vantung pana ang kumsuh ka hi hi,’ bang dinga a ci thei ahei?” a 
ci uhi. 

43Jesu in amate kungah, “Khatlekhat kiphunsan sih un. 

44Keima ei sawlpa Pa in a huoi lote koima ka kungah ang pei thei sih ding hi; ni 
tawp ni ciengin keima in tua mipa ka thosah ding hi. 

45Kamsangte’ laibu sungah, ‘Pasien in amate a unpi-un a hil ding hi,’ ci-in kigiel 
hi. Pa tung panin thu ngai-in a kunga kisin poma kei kung pana ang pei ahi hi. 

46Tam bang ka ci ciengin Pa kung pana ang pei mi khat simlo khatpo in Pa mu 
zo hi, a ci ka hi sih hi; ama in Pa a mu zo hi. 

47A tahtah a kang ci-in, a um mi in kumtawn hinna a nei hi. 

48Kei pen hinna khomun ka hi hi. 

49Na pu na pate un gamlahah manna ne-in a si uhi. 

50Tami pen vantung pana ang peisuh khomun ahi a, a ne mi poma a si sih ding 
hi. 

51Keima in vantung pana ang peisuh hinna khomun ka hi hi. Tami khomun a ne 
poma kumtawnin a hing den ding hi; leitung mite hinna dinga ka pieh ding 
khomun pen keima’ tahsa ahi hi,” a ci hi. 

52Tua ciengin Jew mite in, “Tam pa in i neh dingin a tahsa bang ei ci pieh thei 
ding ahei?,” ci-in a kisel uhi. 

53Tuaci’n Jesu in amate kungah, “A tahtah a kang ci-in, note in Mihing Tapa’ sa 
na neh sih vua, a si na dawn sih uleh na sung vuah hinna na nei sih ding uhi. 

54Keima’ sa ne-a keima’ si a dawn mite in kumtawn hinna nei a, keima in nitawp 
ni ciengin amate ka thosah ding hi. 

55Bangzieh ahei cile ka sa pen neh ding an tahtah ahi a, ka si zong khu dawn 
ding tui tahtah ahi hi. 

56Ka sa ne a, ka si a dawn poma keima sungah teng a, kei zong ama sungah ka 
teng hi. 

57A hingzing Pa in keima ei sawlin Pa ziehin ka hin ma bangin, kei zieha a ne 
poma zong a hing ding hi. 

58Tami pen vantung pana ang kumsuh khomun ahi a, na pu na pate un ne-in a 
si veve utawh kibang lo hi. Ahi vangin tami khomun a ne poma a hing zing ding 
hi,” a ci hi. 

59Ama in tam thu pen Capernaum khuo kikhopna inn sungah a thuhil lai-a a gen 
ahi hi. 

Kumtawn Hinna Thute 

60A nuazui tampite in tua thu a zah ciengun, “Tami thuhilna hahsa mama hi. Koi 
in pom thei ding ahei?” a ci uhi. 

61Ahi vangin a nuazuite in tam thu zieha a phunphun uh Jesu in a thei ciengin 
amate kungah, “Tam thu in note ang lungkiesah amah? 

62Tua ahile Mihing Tapa a opna ngai-ah a kato a mu hi locin bang na ci ding 
vuoi? 

63Hinna a pie pen hlagau ahi a, tahsa in kimanna a nei sih hi; na kung vua kang 
gen thute hlagau thu ahi a, hinna zong ahi hi. 

64Ahi vangin note lahah a um lo pawlkhat a om hi,” a ci hi. Tua banga a ci theina 
pen Jesu in a cil a patin koite in um lo a, koite in ama lebawl ding ahei, ci thu a 
theisa ahi zieh ahi hi. 

65Tuale ama in, “Tami thu ziehin Pa phalna om loin ka kungah koima ang pei 
thei sih ding hi, ci-in kang gen zo hi,” a ci hi. 

66Tami thu a zah ziehun a nuazui tampite kinuale-in ama tawh a kithuo nawn 
sih uhi. 

67Tuaci’n Jesu in sawm le nite kungah, “No zong na peimang nuom vuoi mah?” 
ci-in dong a, 

68Simon Peter in, “TOPA, ko koi kunga pei son ding ka hi uh ahei? 

69Nangma in kumtawn hinna thu na nei a, kote in a Siengtho Pasien na hi lam 
kang um vua, zong kang thei uhi,” ci-in a dawng hi. 

70Tua ciengin Jesu in amate kungah, “No, sawm le nite, kang teel na hi sih uh 
amah? Hizongle note lahah khat pen dawimangpa ahi hi,” a ci hi. 

71Tam pen sawm le nite lahah ama a leheh ding pa, Simon Iscariot tapa’ Judas a 
genna ahi hi. 

John 7 

Jesu’ Sanggamte’ Uplona 

1Tua zaw ciengin Galilee gam sungah Jesu a zin kawikawi hi. Ama tha nading 
Jew mite in hunlem a sui ziehun Judea gamah ama a zin nuom sih hi. 

2Tu-in Judah-te’ Buh Pawi a nai mama hi. 

3Tuaci’n a sanggamte in ama kungah, “Na nuazuite in na nasepna a mu thei 
nadingun tam sung nuasie inlen Judea gamah pei in; 

4azieh pen mipi thei ding a nuom poma in dapsep ngai lo hi. Tam thute na bawl 
leh leitung mite theisah vet in,” a ci uhi. 

5(Azieh pen a sanggamte nangawn in ama a um sih uhi.) 

6Jesu in amate kungah, “Ka hun tung nai lo hi, hizongle no hun ahile a lemtang 
zing hi. 

7Leitung in note ang muda thei sih vangin kei ei muda hi, azieh pen a silbawlte 
hoi lo hi, ci-a teci ka pan zieh ahi hi. 

8No mama in tua pawi va sim ta un. Keima’ hun tungkim nai lo ahi ziehin tua 
pawi kang sim nai sih ding hi,” a ci hi. 

9Tami thu a genzaw ciengin Galilee gamah a tamsuoh hi. 

Buh Pawi-ah Jesu 

10Ahi vangin pawi sim dingin a sanggamte a pei zaw ciengin ama zong mipi thei 
loin a va hawdap ta hi. 

11Pawi sungah Jew mite in, “Jesu hei-a om ahei?” ci-in dongin a sui uhi. 

12Tuaci’n mihonpi lahah ama’ thu tawh kisai kimawsietna lienpi a om hi. Mi 
pawlkhatte in, “Ama mihoi khat ahi hi,” a ci vua, adangte in, “Hi lo hi, ama pen 
mipite sol ahi bo hi,” a ci uhi. 

13Ahi vangin amate in Jew mite a giin ziehun koima in a langtangin a gen ngam 
sih uhi. 

14Pawi bawl a kimsuhin biehinnpi sungah Jesu pei to-in thuhil ding a kipan hi. 

15Jew mite in, “Tami pa in sinna bangma a nei ngai lopi, tam bang theina a 
bangci nei thei son adiei?” ci-in lamdang a sa uhi. 

16Tua ciengin Jesu in, “Ka thuhilte keima-a’ ahi sih a, keima ei sawlpa-a’ ahi zaw 
hi. 

17Pasien’ deina bang sem dinga a khensat poma in tua thuhilna pen Pasien kung 
pan amah, ahi sihle keima’ thu beh gen ka hei, ci a thei ding hi. 

18Amau’ thu a gente pen amau’ minthan nading beh sui ahi uhi; ahi vangin a 
sawlpa’ minthan nading a sui mite pen mi thuman ahi vua, amate sungah 
zuouthu om lo hi. 

19Moses in note thukham hing pie zo hi lo amah? Hizongle khat mama in zong 
tua thukham na zui sih uhi. Bang dinga kei tha nading hun lemtang na sui uh 
ahei?” a ci hi. 

20Mihonpite in, “Nang dawivei na hi hi! Tha dinga ang sui koi ahiei?” ci-in a 
dawng uhi. 

21Jesu in amate kungah, “Na khat ka bawl a, na unpi-un lamdang na sa uhi. 

22Moses in teptan ding thu note ang pie a, (a tahtahin tam pen Moses’ pat hi loin 
pupite’ pat ahi zaw hi), note in sabbath ni-in mi khat’ tep na tanpieh uhi. 

23Moses’ thukham a kipalsat lo nadingin sabbath ni-in mi khat’ tep kitan thei 
ahileh sabbath ni-in mi khat’ pumpi ka damsah ziehin bang dingin kei tungah 
lungthah na hi uh ahei? 

24A putham muna tawh thukhen sih unlen, a thukhenna man tawh thu na khen 
un,” a ci hi. 

Tam pa Khris Amah? 

25Tu-in Jerusalem mi pawlkhat in, “Tha dinga a suisui pa uh tampa hi lo amah? 

26Ama tanah om a, mipi zahin thu gen napi ama kungah bangma a gen ngam sih 
uhi! Tampa Messiah ahi hi, ci-in thunei vaihawmte in a thei tahtah ding vuoi 
mah? 



1843 

 

 
Zo Bible 

© 2018 Bible Society of Myanmar. 
 

 
 

 

27Hinanle eite in tam mipa hei pana ang kipan ahei, ci i thei uhi; ahi vangin 
Messiah ang pei ciengin ama hei pana hing pei ci koima in thei lo ding hi,” a ci 
uhi. 

28Tua ciengin biehinnpi sungah thu a hil kawmin Jesu kiko a, “Note in kei nei 
thei vua, kei hei pana hing pei ci zong na thei uhi. Keima thu tawh ang pei ka hi 
sih hi. Keima ei sawlpa thudih a, ahi vangin note in ama na thei sih uhi. 

29Ama in keima ei sawl a, ama kung pana ang pei ka hi ziehin ama ka thei hi,” a 
ci hi. 

30Tua ciengin ama mat ding a hanciem vua, ahi vangin a hun a tun nai lo ziehin 
koima in ama tungah khut a nga sih uhi. 

31Hinanle mihon lahah mi tampite in ama a um vua, “Messiah ang pei ciengin 
tampa sangin na lamdang a tamzaw ang lah diei izaw?” a ci uhi. 

Jesu Man dingin Uliente Kisawl 

32Ama tungtang mipite phunna Pharisee-te in a za vua, tuale siempu liente le 
Pharisee-te in ama man dingin biehinncing palihte a sawl uhi. 

33Tua ciengin Jesu in, “Note tawh bakhat sung beh ka om ding a, tua ciengin 
keima ei sawlpa kungah ka pei ding hi. 

34Keima nei suisui vangun nei mu sih ding uhi; ka opna ah nang pei thei sih ding 
uhi,” a ci hi. 

35Jew mite in, “Eite in ama i mu zawh lo nadingin hei sung pei sawm adiei? 
Greek-te lahah a Kithethangte kungah va pei-in Greek-te’ thu va hil sawm adiei? 

36‘Note in nei sui ding vua, nei mu sih ding uhi,’ a ci thu le, ‘Ka opna ah nang pei 
thei sih ding uhi,’ a ci pen bang a ci nopna adiei?” ci-in khatlekhat a kiho uhi. 

Hinna Guntuite 

37Pawi ven ni le a ni thupi ni-in, tua sungah Jesu a din laitahin ama kiko a, “A 
dangta khatpo ka kungah hing pei-in, 

38kei ei um poma in hing kidawn taheh. Lai Siengtho in a gen bangin, ‘Thu-um 
pa’ lungtang panin hinna guntui a luong ding hi,’ ci hi,” a ci hi. 

39Tu-in ama in tam bang a ci ciengin ama a um mite in a nga ding uh Hlagau thu 
gen ahi hi; azieh pen Jesu kipatawi nai lo ahi ziehin Hlagau a om nai sih hi. 

Mipi Lahah Kikhenna 

40Amate in tam thute a zah ciengun mipite lahah pawlkhat in, “Tampa pen 
kamsang tahtah ahi hi,” a ci uhi. 

41Adangte in, “Tampa pen Messiah ahi hi,” a ci uhi. Hizongle pawlkhat in, 
“Galilee gam panin Messiah ang pieng tahtah mawh ding amah? 

42Lai Siengtho in Messiah pen David’ suon ahi a, David’ tenna Bethlehem khuo 
pana ang pieng ahi hi, ci hi lo amah?” a ci uhi. 

43Tuaci’n ama ziehin mipite lahah kikhenna a om hi. 

44Amate lahah mi pawlkhat in ama a mat nuom vangun koima in ama tungah a 
khut uh a nga sih uhi. 

Uliente’ Uplona 

45Tua ciengin, “Ama bang dinga nang mat lo uh ahei?” ci-in a na dong siempu 
liente le Pharisee-te kungah biehinncing palihte a kilekia uhi. 

46Palihte in, “Tampa gen bangin koima in gen ngai nai lo hi!” ci-in a dawng uhi. 

47Tua ciengin Pharisee-te in, “No zong ang kisol zo ta hi lo amah? 

48Thunei vaihawmte ahi sihle Pharisee-te lahah ama a um mi khat beh a om ta 
amah? 

49Thukham a thei lo tam mihonpite samsiet thuoh ahi uhi,” a ci hi. 

50Amate lahah Jesu kunga a haw ngai Nicodemus in, 

51“Amate in bang teng sem ci kan masa lopi-in i thukham in mite thu a khen 
ngai ngel amah?” a ci hi. 

52Amate in, “Nang zong Galilee mi hi lo na mah? Galilee panin kamsang koima 
pieng ngai lo hi, ci thu kan lacin na thei ding hi,” ci-in a dawng uhi. 

Angkawm Numei Kiman 

[53Tua ciengin amate a unpi-un a inn ciet vuah a pei uhi. 

John 8 

1Tua laitahin Olive Muol tungah Jesu a pei to hi. 

2Zingmawng khuova patin biehinnpi ah ama a peikia hi. Ama kungah mi zosie 
a pei vua, tuale ama to-in thu hil a kipan hi. 

3Thukham theite le Pharisee-te in a angkawm laitaha a kiman numei khat peipi-
in amate zosie mai-ah a dingsah uhi. 

4Amate in Jesu kungah, “Sie aw, tam numei nu a angkawm laitaha kiman ahi hi. 

5Thukham laibu sungah Moses in tam bangte suong tawh selia dingin thu a pie 
hi. Nang in bang na gen diei?” a ci uhi. 

6Tami thu pen ama tungah mawmatna pawlkhat a nei thei nadingun ama zelah 
nadinga a gen uh ahi hi. Jesu zong kunsuhin a khutme tawh tuolah lai a giel hi. 

7Amate in a dawh teitei ciengun Jesu dingtang to-in amate kungah, “Note lahah 
maw nei lo khat pen in suong tawh ama sep masa heh,” a ci hi. 

8Ama khatvei kunsuh kia-in a khutme tawh tuolah lai a gielkia hi. 

9Tua thu a zah bepun a tapen panin khat khatin a gelmang uhi. Jesu le a mai-a 
ding numei nu beh a omlai hi. 

10Jesu dingtang to-in ama kungah, “Numei aw, amate hei sieng ta uh ahei? Khat 
beh in ang mawmat sih amah?” a ci hi. 

11Tua nu in, “Siepa, koima in ei mawmat sih,” a ci hi. Tuale Jesu in, “Ke’n zong 
kang mawmat sih hi. Pei inlen mawna bawlkia nawn sin,” a ci hi.] 

Jesu, leitung Khuovah 

12Khatvei Jesu in amate kungah, “Keima leitung khuovah ka hi hi. Ka nua ei zui 
poma khuomiel ah pei loin hinna khuovah a nei ding uhi,” a ci hi. 

13Tua ciengin Pharisee-te in ama kungah, “Nangma’ thu nangma in teci na pang 
hi; na teci panna man lo hi,” a ci uhi. 

14Jesu in, “Keima’ thu keima in teci ka pan vangin ka teci panna pen a man ahi 
hi, bangzieh ahei cile kei hei panin hing pei-in hei lam zuon ding ka hei, ci ka 
thei a, ahi vangin note in kei hei pan hing pei-in hei lam zuon ding ka hei, ci na 
thei sih uhi. 

15Note in mihing dan tawh thu na khen uhi; ke’n koima thu ka khen sih hi. 

16Khen tama leng zong, ka thukhenna a man ahi hi; azieh pen thukhen kei beh 
hi loin keima le ei sawl Pa tawh ka hi uhi. 

17Na thukham sung vuah mi ni’ teci panna a man ahi hi, ci-in kigiel hi. 

18Keima’ thu keima in teci ka pang a, keima ei sawlpa ahi Pa in zong keima 
tangin teci a pang hi,” a ci hi. 

19Tua ciengin amate in, “Na Pa hei-a om ahei?” a ci uhi. Jesu in, “Note in kei nei 
thei sih vua, ka Pa zong na thei sih uhi. Note in kei ei thei hi locin ka Pa zong na 
thei ding uhi,” ci-in a dawng hi. 

20Tam thu teng pen biehinnpi sumkholna innkhan sunga ama in thu a hil laitaha 
a gen ahi a, ahi vangin ama hun tung nai lo ahi ziehin koima in ama man lo hi. 

Jesu in a Si ding Magen 

21Jesu in khatvei amate kungah, “Kei a peikhie ding ka hi ta a, note in kei nei sui 
ding vua, hizongle na mawna sung vuah na si ding uhi. Ka peina-ah note nang 
pei thei sih ding uhi,” a ci hi. 

22Tua ciengin Jew mite in, “Ka peina ah nang pei thei sih ding uhi, ci ahi ziehin 
ama le ama a kithat ding khat ahi ta diei?” a ci uhi. 

23Ama in a kung vuah, “Note pen nei lam pan na hi vua, kei pen tunglam pan ka 
hi hi; note pen tam leitung mi na hi vua, kei pen tam leitung pan ka hi sih hi. 

24Ke’n kang ci-in na mawnate ziehun note na si ding uhi, azieh pen note in kei 
ama kici pa ka hi lam nei up sih uleh na mawnate uh ziehin na si ding uhi,” a ci 
hi. 

25Amate in ama kungah, “Nang koi na hei?” a ci uhi. Jesu in amate kungah, “A cil 
a patin na kung vua kang gensa bang ka hi hi. 

26Note tungah gen ding thu le mawsah nading thu tampi ka nei hi; ahi vangin 
kei ei sawlpa thuman a, keima in ama tung panin ka zah tam thute beh leitungah 
kang gen hi,” a ci hi. 

27Ama in Pa’ thu a gengen ahi lamtah amate in a tel sih uhi. 

28Tuaci’n Jesu in, “Mihing Tapa na khaito zaw ciengun kei ama ka hi lamtah nei 
thei ding vua, tuale keima in ka thu tawh bangma bawl loin Pa ei hil banga 
thugen ka hi lam note in nei thei ding uhi. 

29Keima ei sawlpa keima tawh a om hi; ama in kei guoh ei nuasie ngai lo hi, 
azieh pen ama’ lungkimna bangin ka gamta zing hi,” a ci hi. 

30Ama in tua bangin a gen ciengin mi tampi in ama a um uhi. 

Nuazui Tahtahte 

31Tua ciengin Jesu in ama a um Jew mite kungah, “Ka thute nei zui peisuoh uleh 
ka nuazui tahtah na hi uhi; 

32tuale note in thuman thutah zong na thei ding vua, tua thuman thutah in note 
ang suohtasah ding hi,” a ci hi. 

33Amate in, “Kote Abraham suonlehlahte ka hi vua, koima sila-in ka om ngai sih 
uhi. ‘Note ang kisuohtasah ding hi,’ bang dinga na ci thei ahei?” a ci uhi. 

34Jesu in amate kungah, “A tahtah a kang ci-in, mawna a bawl zosie mawna’ sila 
ahi uhi. 

35Sila in inn sungah munkip a nei sih hi; tapa in tua sungah kumtawn ading mun 
a nei hi. 

36Tuaci’n Tapa in ang suotatsah leh suohta tahtahte na hi ding uhi. 

37Keima in Abraham suonlehlahte na hi lam uh ka thei hi; hizongle ka thu in na 
sung vuah mun nga lo ahi ziehin note in kei tha nading hun lemtang na sui uhi. 

38Keima in Pa opna munah ka musate kang gen a, note in Pa kung pana na zahte 
uh na sep ding uh ahi hi,” a ci hi. 

Jesu le Abraham 

39Amate in ama kungah, “Abraham ka pa uh ahi hi,” a ci uhi. Jesu in, “Abraham’ 
tate na hi uleh Abraham’ septe na sem ding uhi. 

40Ahi vangin tu-in Pasien kung pana ka zah thuman a gen pa kei lah nei tha 
sawm vanuh uhi. Tam pen Abraham bawl dan ahi sih hi. 

41Note na hi ule na pa uh’ sep banga a sem tahtah na hi uhi,” a ci hi. Amate in, 
“Ko zawlta ka hi sih uhi; kote in Pasien mama ahi Pa khat beh ka nei uhi,” a ci 
uhi. 

42Jesu in amate kungah, “Pasien na Pa uh ahileh kei nei it ding uhi; bangzieh 
ahei cile kei pen Pasien kung pana ang pei ka hi a, tu-in tanah ka om hi. Keima’ 
thu-a ang peitawm ka hi sih a, ama’ ei sawl ka hi bo hi. 

43Bang dinga ka thugen na tel thei lo uh ahei? Azieh pen ka thu na ngai nop lo 
zieh uh ahi hi. 

44No pen na pa uh dawimangpa kung pana ang pei na hi vua, na pa uh’ deina 
banga bawl ding na teel uhi. Ama pen a cil a patin mithat pa ahi a, ama sungah 
thuman thutah a op lo ziehin thuman thutah a tukip sih hi. Ama in zuouthu a 
gen ciengin ama’ pienzie tawh kituohin a gen hi, bangzieh ahei cile ama zuou 
gen pa le mizuou theite’ pa ahi hi. 

45Ahi vangin note in thuman ka gen ziehin nei um sih uhi. 

46Note lahah koi in kei nei mawmat uh ahei? Thuman thutah gen ka hi leh bang 
dinga nei up lo uh ahei? 

47Pasien kung pana pei poma in Pasien’ gente a za hi. Note in na zah lona uh a 
hang pen Pasien kung pan na hi lo zieh uh ahi hi,” a ci hi. 

48Jew mite in ama kungah, “Nang Samaria-te na hi a, dawivei na hi hi, kang ci 
uh a man hi lo amah?” ci-in a dawng uhi. 

49Jesu in, “Kei dawivei ka hi sih hi; keima in ka Pa ka zatah a, ahi vangin note in 
kei nei zatah sih uhi. 

50Hizongle keima guoh’ minthan nading ka sui sih hi; ka minthan nading a sui 
khat om a, tuapa khu thukhen ding pa ahi hi. 

51A tahtah a kang ci-in, “Mi khatpo in ka thu a zui leh sina a mu ngai sih ding hi,” 
ci-in a dawng hi. 

52Jew mite in ama kungah, “Nang dawivei na hi lamtah tu-in kang thei uhi. 
Abraham lah si zo a, tua ma bangin kamsang teng zong a si zo uhi; hizongle tu-

in nang in, ‘Mi khatpo in ka thu a zui leh sina a ciem kha ngai sih ding hi,’ na ci 
hi. 

53Tuale a sisa ka pa uh Abraham sanga lienzaw-a kigen na hi amah? Kamsang 
teng zong si sieng zo uhi. Nang koi-a kigen na hiei?” a ci uhi. 

54Jesu in, “Kei le kei ka kiminthansah leh tua ka minthanna pen a mawhna a 
suoh ding hi. Keima ei minthangsah pa pen, ‘Ama ka Pasien ahi hi,’ na ci uh ka 
Pa ahi hi. 

55Note in ama na thei sih vua, ahi vangin ke’n ama ka thei hi; ama ka thei sih hi, 
ci leng note bangin mizuou ka hi ta ding hi. Ahi vangin ke’n ama ka thei a, a thu 
zong ka mang hi. 

56Na pa uh Abraham in keima’ hun a mu ding a kipah mama hi; tuale ama in mu-
in a lungdam mama hi,” ci-in a dawng hi. 

57Tua ciengin Jew mite in ama kungah, “Kum sawm nga zong na phah nai lopi 
Abraham na mu ta ngel amah?” a ci uhi. 

58Jesu in amate kungah, “A tahtah a kang ci-in, Abraham pien masangin keima 
ka om zo ta hi,” a ci hi. 

59Tuaci’n amate in a se nading uh suong a tung vua, ahi vangin Jesu kiphuolin 
biehinnpi panin a gelmang hi. 

John 9 

Pienpi Mittaw Khat in Khuomukia 

1Lampi-ah Jesu a pei laitahin a pienpi mittaw mipa khat a mu hi. 

2A nuazuite in ama kungah, “Sie aw, tampa mittaw sa-a ang pienna pen koi pen’ 
mawna zieh ahi diei? Ama mawna zieh ahi diei? Ahi sihle a nu a pate’ mawna 
zieh a hizaw diei?” ci-in a dong uhi. 

3Jesu in, “Ama’ mawhna zieh ahi sih a, a nu a pate’ mawna zieh zong ahi sih hi; 
ama tungah Pasien’ nasepna a kilah thei nadingin a suo-a kipanin a mittaw sa-
a ang suoh ahi zaw hi. 

4Ni a op sungin kei ei sawlpa’ na i sem ding hi; koima in na a sep thei lo zan hun 
ang tung ding hi. 

5Leitunga ka om laisie kei pen leitung khuovah ka hi hi,” a ci hi. 

6Tami thu a gen kawmin tuolah a cil sie a, cil tawh buon a meh zaw ciengin a 
mit buon nupiehin, 

7“Pei inlen Siloam buolah na mai va phiet ta’n,” ci-in a sawl hi. (Siloam kici pen 
Sawl a cina ahi hi.) Tua ciengin ama pei-in a mai phiet a, khuo mu theisa-in a 
kinuale kia hi. 

8Nidang lai-in khudaw ngen banga a oplai a mu a vengte le ama a mungaite in, 
“Khutdaw ngen a na to let pa khu tampa hi lo amah?” a ci uhi. 

9Pawlkhat in, “Ama ahi hi,” a ci uhi. Adangte in, “Ama hi laizang sih, a kisutpi 
khat hi bo,” a ci uhi. Ama in, “Kei tuapa ka hi hi,” a ci hi. 

10Ahi vangin amate in ama kungah, “Tua ahile na mit bang ang ci vah theikia 
ahiei” ci-in a dong uhi. 

11Ama in, “Jesu kici mi khat in buon mehin ka mit ang nu zaw ciengin Siloam 
buolah pei inlen na mai va phiet ta’n, ei ci bangin kei zong pei-in ka phiet leh 
khuo mu theikia ka hi hi,” ci-in a dawng hi. 

12Amate in ama kungah, “Tua pa hei-a om ahiei?” a ci uhi. Ama in, “Thei sing,” a 
ci hi. 

Pharisee-te in a Damna Thu Kan 

13Amate in Pharisee-te kungah tua mittaw pa a peipi uhi. 

14Jesu in ama buon nu-in a mit a vahsah ni pen Sabbath ni ahi hi. 

15Tua ciengin Pharisee-te in zong tua pa kungah a mit khuomu dan a dongkia 
uhi. Ama in, “Tua mipa in ka mit buon ei nupiehin ka mai ka phiet leh khuo mu 
theikia ka hi hi,” a ci hi. 

16Pharisee-te pawlkhat in, “Tam mipa in Sabbath ni tang lo ahi ziehin Pasien 
kung pan hi lo ding hi,” a ci uhi. Ahi vangin adangte in, “Mawnei mi khat in tam 
bang lim lamdangte bangci bawl thei ding ahei?” a ci uhi. Tuale amate lahah 
kikhenna a om hi. 

17Tuaci’n amate in mittaw pa kungah, “Tua pa in na mit hing vahsah ci lei nang 
in ama koi hi va na ci ei?” ci-in a dongkia uhi. Ama in, “Kamsang khat hi,” ci-in a 
dawng hi. 

18Jew mite in ama mittaw ngai-in khuo a mu thei lam mit khuomu pa’ nu le pate 
a hlat masangsie a tahsang thei sih uhi. 

19Tuale amate kungah, “Pienpi mittaw na ci uh na tapa uh tam pa ma ahi amah? 
Tua ahile bangci dan a tu-a khuo a mu theikia ahei?” ci-in a dong uhi. 

20A nu le a pate in, “Tam pa pen ka tapa uh ahi a, kote in pienpi mittaw ahi lam 
ka thei uhi; 

21ahi vangin bangci danin tu-in khuo mu thei a, koi in a mit a vahsah ahei, ci ka 
thei sih uhi. Ama kidawh un; ama zong mi khangcingsa ahi ziehin ama’ thu ama 
in ang gen na ding hi,” ci-in a dawng uhi. 

22A nu a pate in Jew mite a giin ziehun tam banga a gen uh ahi hi; azieh pen mi 
khatpo Messiah danin a kigen leh Jew mite kikhopna inn panin kinotmang ding 
hi, ci-in thukimna a neisa uh ahi hi. 

23Tua ahi ziehin a nu le a pate in, “Ama a khangcingsa hi, ama kidawh un,” a na 
ci uh ahi hi. 

24Tuaci’n amate in a niveina mittaw pa hlankia-in ama kungah, “Pasien phat in! 
Kote in tam pa pen mawnei mi khat ahi lam ka thei uhi,” a ci uhi. 

25Ama in, “Mawnei mi ahile ahi lo ka thei kha sih hi. Mittaw ka hi a, tu-in khuo 
ka mu ta hi, ci thu khat beh ka thei hi,” ci-in a dawng hi. 

26Amate in ama kungah, “Ama in nang tungah bang ang bawl ei? Na mit bang 
ang ci vahsah ei?” ci-in a dongkia uhi. 

27Ama in, “Kang gen zo ta a, note in na ngai nuom sih uhi. Bang dinga na zah 
nuom sawnsawn uh ahei? Note zong ama’ nuazui suoh nuom na hi ta uh amah?” 
ci-in a dawng hi. 

28Tua ciengin amate in ama kungah, “Nang ama’ nuazui na hi a, ko ka hi ule 
Moses’ nuazuite ka hi uhi. 

29Pasien in Moses a hopi lam kote in ka thei vua, ahi vangin tam pa hei sung 
pana ang pei ahei, ci ka thei sih uhi,” ci-in a engho uhi. 

30Tua mipa in, “Ama in ka mit ei vahsah ta ngiangua a, note in lah ama hei sung 
pana ang pei ci na thei lo uh lamdang sam ei izaw! 

31Pasien in mawnei mite’ thu ngai loin, ama bie-in ama’ deina banga a gamta 
mite’ thu a ngaipieh hi, ci i thei uhi. 

32Lei piencil a kipanin pienpi mittaw a damsah koima kiza ngai nai lo hi. 

33Pasien kung pana ang pei hi sihle ama in bangma bawl thei lo ding hi,” ci-in a 
dawng hi. 

34Amate in, “Mawna bulomtang lah pana suoh hi napicin bang dinga thu ei hil 
sawm meumo na hei?” a ci uhi. Tuale amate in tua pa a notmang uhi. 

Hla Mittawtna 

35Tua mittaw pa a nawmang dawh uh Jesu in za a, ama in tua pa a mu ciengin, 
“Mihing Tapa na um ei mah?” a ci hi. 

36Tua pa in, “ Siepa, ama koi ahiei? Ama ka up thei nadingin ei gen in,” a ci hi. 

37Jesu in ama kungah, “Ama na mu zo hi; nang ang hopi pa ahi hi,” a ci hi. 

38Tua pa in, “TOPA aw, ken ka um ta hi,” a ci hi. Tuale ama in tua pa a bie pai hi. 

39Jesu in, “Khuo mu thei lote in khuo a mu nading ule khuomu theite in a mu 
thei lo nadingun thukhen dinga leitunga ang pei ka hi hi,” a ci hi. 

40Ama kunga a om Pharisee pawlkhat in tam thu a zah ciengun ama kungah, 
“Ko zong mittaw ka hi ta uh amah?” ci-in a dong uhi. 

41Jesu in, “Mittaw hi locin note in mawna na nei sih ding uhi. Ahi vangin tu-in 
note in, ‘Khuo ka mu uhi,’ na ci ziehun na mawna uh a omlai hi,” ci-in a dawng 
hi. 

John 10 

Tuucing Hoipa Jesu 

1“A tahtah a kang ci-in, tuu khumna tunkot panin lut loin lampi tuom panin 
kato-in a lut poma guta le misuom ahi hi. 

2Tunkot pana lut mipa ahile a tuute a cing pa ahi hi. 

3Tunkot cingpa in ama kot honin tuute in ama’ aw a za uhi. Ama in tuute a min 
tawh hlanin a pusuopi hi. 

4Ama-a’ zosie a pusuopi zaw ciengin a mai-ah pei-in tuute in ama’ nua a zui uhi, 
azieh pen tuute in ama’ aw a thei uhi. 

5Tuute in a melmahte uh’ nua a zui sih ding vua, a melmahte uh’ aw a thei lo 
ziehun ama kung panin a gelmang ding uhi,” a ci hi. 

6Jesu in amate tawh tam thugentena a zah vangin bang thu gen ahei, ci a thei 
sih uhi. 

7Tuaci’n Jesu in amate kungah, “A tahtah a kang ci-in, kei pen tuute lutna tunkot 
ka hi hi. 

8Ka mai-a pei zosie guta le misuomte ahi uhi; ahi vangin tuute in a thu a mang 
sih uhi. 

9Kei tunkot ka hi hi. Keima tungtawnin a lut poma kihundam ding a, sungtum 
pusuohin lodawnna mun a mu ding hi. 

10Guta pen a gu ding, a that ding le a susie ding behin ang pei hi. Kei ka hile 
amate in hinna a nei thei nading ule hinna bukim a nga thei nading vua ang pei 
ka hi hi. 

11“Kei tuucing hoi ka hi hi. Tuucing hoi in a tuute adingin a hinna a pie hi. 

12Tuucing ahi lo, tuu zong a nei lo, a kiciel tuucing in ngie pei a mu ciengin a 
tuute nuasie-in taimang a, tua ngie in tuute manin a thezah hi. 

13Ama a kiciel ahi bo ziehin tuute don loin a taimang hi. 

14Keima tuucing hoi ka hi hi. Kei-ate ka thei a, kei-ate in zong kei ei thei uhi. 

15Pa in kei ei thei bangin ke’n zong Pa ka thei hi. Keima in tuute adingin ka hinna 
ka pie hi. 

16Tami tuu khumna sunga a om lo tuu dang zong ka nei lai hi. Tuu khumna ah 
tuate kang peipi valon ding a, amate in ka aw a ngai ding uhi. Tuaci’n tuuhon 
khat, tuucing khat a om ding hi. 

17Ka hinna ka lahkia thei nadingin ka hinna ka pieh ziehin Pa in keima ei it hi. 

18Koima in keima tung panin ka hinna ei lahpieh lo a, keima thu-a ka pieh ahi 
zaw hi. Keima in pieh thei nading thu ka nei a, lahkia thei nading thu zong ka 
nei hi. Keima in tami thupieh pen ka Pa kung pana ka nga ahi hi,” a ci hi. 

19Tami thute ziehin Jew mite a kikhen leuleu uhi. 

20Mi tampitah in, “Ama pen dawivei ahi a, a maw ahi bo hi. Bang dinga ama’ thu 
na ngai uh ahei?” a ci uhi. 

21Adangte in, “Tam bangte pen dawivei khat’ thugen ahi sih hi. Dawivei khat in 
mittawte’ mit a vahsah thei ding amah?” a ci uhi. 

Jew Mite in Jesu Niel 

22Khum hunin Jerusalem ah Ki-apna Pawi om a, tua pen phalbi hun sung ahi hi. 

23Biehinn huong sunga Solomon talap ah Jesu a pei kawikawi laitahin, 

24a kimkotah Jew mite kikhawmin ama kungah, “Nang in bang tanvei lung 
nawngkai-in kote ei koi ding na hei? Messiah na hi leh siengtahin ei gen pai ta’n” 
a ci uhi. 

25Jesu in, “Ke’n kang gen zo a, na tahsang paupau sih uhi. Ka Pa’ min tawh ka 
sep zosie in keima’ thu teci a pang hi. 

26Ahi vangin ka tuute na hi lo ziehun nei um sih uhi. 

27Ka tuute in ka aw a za uhi. Keima in amate ka thei a, amate in ka nua ei zui 
uhi. 

28Keima in kumtawn hinna amate ka pie a, amate a kisie ngai nawn sih ding uhi. 
Ka khut sung panin koima in ka tuute ei lahpieh zo sih ding hi. 

29Ka Pa ei piehsate adang zosie teng sangin lienzaw a, ka Pa’ khut sung panin 
koima in ei lahpieh zo lo hi. 

30Ka Pa le kei pumkhat ka hi uhi,” ci-in a dawng hi. 

31Jew mite in ama a se nadingun suong a tung leuleu uhi. 

32Jesu in, “Pa kung panin nasep hoi tampi kang lah zo hi. Tuate lahah bang pen 
zieha suong tawh nei se sawm uh ahei?” a ci hi. 

33Jew mite in, “Nasep hoi zieha kang se sawm uh ahi sih a, nang mi maimai khat 
kimlai Pasien bangin nang kibawl a, ama na simmawbawl zieh ahi zaw hi,” ci-
in a dawng uhi. 

34Jesu in, “Na thukham bu sung vuah, ‘Keima in note pen pasien-te kang ci hi,’ 
ci in kigiel hi lo amah? 

35Pasien’ thu a tunna mite pen, ‘pasien-te’ kici ahile-Lai Siengtho lah kiphiet thei 
lo cileih- 

36keima in, ‘Pasien’ Tapa ka hi hi,’ ka ci ziehin Pa in siensuo-in leitunga a sawl 
pa ahi keima kungah Pasien na simmawbawl hi, ei ci thei na hi uh amah? 

37Ka Pa’ nasepte a sem lo ka hi leh ei up da mai un. 

38Ahi vangin tuate sem napi a, nei up nop phiel sih uleh zong tua a nasepte beh 
um un. Tuaci’n note in keima sungah Pa omin kei zong Pa sunga ka op lamtah 
thei-in na telsiem ding uhi,” a ci hi. 

39Tua ciengin amate in ama mat ding a hanciemkia vua, ahi vangin amau’ khut 
sung panun ama a suohta hi. 

40Jordan gun kantanin ama peikia a, John in mite a baptize masahna munah 
tungin tuanah a om suoh hi. 

41Ama kungah mi tampi pei a, “John in lim lamdang a bawl lo vangin tam mipa 
tungtang John’ thu gen zosie man hi,” a ci uhi. 

42Mi tampi in khum munah ama a um uhi. 

John 11 

Lazarus’ Sina 

1Mary le a sanggamnu Martha opna Bethany khuo-ah Lazarus kici mi khat a ci 
a na hi. 

2Mary kici nu pen sathau namtui tawh TOPA nu-in a sam tawh a keng nawtpieh 
nu ahi a, a sanggampa Lazarus dam loin a om hi. 

3Tuaci’n a sanggam numei gel in Jesu kungah thu a puoh vua, “TOPA aw, na it 
mipa a ci na hi,” a ci uhi. 

4Ahi vangin Jesu in tua thu a zah ciengin, “Tami natna pen si nading natna ahi 
sih hi; tua tungtawnin Pasien Tapa’ min a than thei nading le Pasien’ min a 
kithansah thei nading hizaw hi,” a ci hi. 

5Jesu in Martha, Martha’ sanggamnu, le Lazarus te a it mama hi. 

6Lazarus dam lo a zah zaw ciengin a opna munah ni ni a tambe lai hi. 

7Tua zaw ciengin a nuazuite kungah, “Judea gamah peikia vai,” a ci hi. 

8Nuazuite in, “Siepa aw, Jew mite in tu mama-in suong tawh selia ang sawm uhi, 
tua sunga peikia ding na mah?” a ci uhi. 

9Jesu in, “Sun khuovah hun nai sawm le nai ni sung hi lo amah? Sun hun sunga 
lam peite in leitung khuovah a mu ziehun a kipalkha sih uhi. 

10Ahi vangin zan lai-a lam peite in khuovah a op lo ziehin a kipalkha uhi,” a ci 
hi. 

11Ama in tam a cizaw ciengin amate kungah, “I lawmpa uh Lazarus a kimu ahi 
a, ahi vangin ama phong dingin ka pei ding hi,” a ci hi. 

12Nuazuite in, “TOPA aw, ama a kimu a hi bo leh ang nuom tuom na va,” a ci uhi. 

13Ahi vangin Jesu in a sina thu gen hi napi, amate in a kimut ngaina maimai gen 
a sa lel uhi. 

14Tua ciengin Jesu in amate kungah sieng tahin gen a, “Lazarus si zo hi. 

15Note in na up thei nadingun tua sunga ka op lona pen note adingin ka kipah 
mama hi. Ahi vangin ama kungah pei vai,” a ci hi. 

16A kopsuo a kici Thomas in a guol nuazuite kungah, “Ama tawh siton dingin va 
zui ta vai,” a ci hi. 

Jesu, Thawkiana le Hinna 

17Jesu a tun ciengin Lazarus han sunga a op zaw ni li bang pha zo ci a thei hi. 

18Bethany pen Jerusalem tawh kinai-in tai ni bang kigamla a, 

19a sanggampa uh a si ziehin ama gel hlai dingin Mary le Martha-te kungah Jew 
mite tampi a haw uhi. 

20Martha in Jesu ang haw hi, ci a zah ciengin ama dawn dingin pei a, tua laitahin 
Mary inn ah a om hi. 

21Martha in Jesu kungah, “TOPA, nang tana om hi poma lacin ka naupa a si vawt 
sih ding hi. 

22Ahi vangin tu nangawnin zong ama kunga na nget popo Pasien in ang pie ding 
hi, ci ka thei hi,” a ci hi. 

23Jesu in tua nu kungah, “Na sanggampa thokia ding hi,” a ci hi. 

24Martha in ama kungah, “Ni tawp ni, thawkia ni ciengin ang thokia ding hi, ci 
ka thei hi,” a ci hi. 

25Jesu in ama kungah, “Keima thawkiana le hinna ka hi hi. Kei ei umte a si 
vangin a hingkia ding a, 

26a hing a keima ei um mi zosie a si ngai nawn sih ding uhi. Tami thu na um ei 
mah?” a ci hi. 

27Martha in, “Ka um hi TOPA aw, nang pen leitunga ang pei ding Pasien’ Tapa 
Messiah na hi hi, ci ka um hi,” a ci hi. 

Jesu Kap 

28Tam thu a gen zaw ciengin tua nu a kilekia a, a naunu Mary hlanin, “Siepa 
tanah om a, nang ang hlan hi,” ci-in a va dap hopi ta hi. 

29Mary in tam thu a zah ciengin thakhatin tho-in ama kungah a pei pai hi. 

30Khum hunin Jesu khuo sung lut nai loin Martha tawh a kimuna munah a om 
lai hi. 

31Inn sungah ama hlai-a a om Jew mite in kintaha a pusuoh Mary a mu uhi. 
Amate in hanah a kap dinga pei ding hi va, ci-in a ngaisut ziehun a nua a zui uhi. 

32Jesu opna munah Mary a tun ciengin ama mu a, a keng zungah khupbawhin, 
“TOPA aw, nang tana a om hi poma lacin ka sanggampa a si vawt sih ding hi,” a 
ci hi. 

33Jesu in Mary le ama a zui Judah-te’ kaa a mu ciengin a nangeh na mama a, zong 
lunggim mama hi. 

34Ama in, “Hei sunga na siel uh ahiei?” a ci hi. Amate in, “TOPA aw, hing pei inlen 
hing en in,” a ci uhi. 

35Jesu kaa a kipan hi. 

36Tuaci’n Jew mite in, “En un, nah it sam ei!” a ci uhi. 

37Ahi vangin amate pawlkhat in, “Mittaw mit khuo musah thei pa in tampa zong 
a si lo nadingin bawl thei lo amah?” a ci uhi. 

Jesu in Lazarus Hingsahkia 

38Tua ciengin Jesu zong a lunggim kawmin han lam zuonin a pei hi. Tua han pen 
leihawm ahi a, suongtum khat tawh kisin ahi hi. 

39Jesu in, “Tua suongtum ladawh un,” a ci hi. Mi sipa’ sanggam nu Martha in ama 
kungah, “TOPA aw, a si zaw ni li pha ta ahi ziehin namsie ta ding hi,” a ci hi. 

40Jesu in ama kungah, “Na up leh Pasien’ minthanna na mu ding hi, hing ci zo hi 
lo ka mah?” a ci hi. 

41Tuaci’n amate in suongtum a ladawh uhi. Tuale Jesu dahto-in, “Pa aw, ka 
thumna nei ngai ziehin ka lungdam hi. 

42Ka thumnate nei ngai zing lam ka thei a, ahi vangin tam sunga a ding mihonte 
in, nangma’ ei sawl ahi lam ei up thei nadingun amate adingin thu ka ngen hi,” 
a ci hi. 

43Tam thu a gen zaw ciengin, “Lazarus aw, hing pusuoh in!” ci-in nahpi-in a kiko 
hi. 

44A misi pa a khut le a keng diel tawh kituomin, a maitang puon tawh kitunsa-
in a pusuoh hi. Jesu in amate kungah, “Phel unlen peisah un,” a ci hi. 

Pharisee-te in Jesu Tha Sawm 

(Mat 26:1-5; Mrk 14:1-2; Luk 22:1-2) 

45Mary kunga a haw Judah mi tampite in Jesu’ nasep a mu ziehun ama a um uhi. 

46Ahi vangin Pharisee-te kungah pawlkhat pei-in ama’ nasepte a va gen uhi. 

47Tuaci’n siempu liente le Pharisee-te in vaihawm uliente khawmin, “Bang i law 
ta bep ding vuoi? Tam pa in lim lamdang tampi a bawl hi. 

48Tam banga i opsahsah mawh leh mi zosie in ama hing um ding a, Rome-te 
hing pei-in i siengtho mun le i minam buppi ang susie ding uhi,” a ci uhi. 

49Ahi vangin amate lahah tuami kum a siempu lien a sem Caiaphas a kici pa in 
amate kungah, “Bangma thei vawt sih uteh! 

50Minam buppi khat a kisiet lo nadingin mi tampi tanga mi khat a si pen note 
adinga a hoizaw ahi lam na thei sih uhi,” a ci hi. 

51Tam thu pen ama’ nop thu-a a gen hi loin tuami kum a siempu lien sem ahi 
ziehin minamte adinga si ding ahina thu le 

52minamte ding beh hi loin, a kithethang Pasien’ tate pawlkhat a gawmtuo thei 
nadingin a si ding ahina thu kamsangpa bangin ama in thu mavang a gen hi. 

53Tuaci’n tua ni-a kipanin amate in Jesu tha ding a sawm uhi. 

54Tua ahi ziehin Jew mite lahah a langtangin Jesu a pei nawn sih a, tua mun 
panin gamlah tawh kinai Ephraim kici khuo ah pei-in a nuazuite tawh tua 
munah a om suoh hi. 

55Tu-in Judah-te’ Peisan Pawi nai ta a, pawi kipat masangin a kisiensuo dingin 
gam sung khuote panin Jerusalem ah mi tampi peito uhi. 

56Amate in Jesu sui kawikawi-in biehinn sungah a ding vua, “Bang na ci ngaisut 
vuoi? Pawi ang sim lo tahtah ding adiei?” ci-in khatlekhat a kidong uhi. 

57Azieh pen siempu liente le Pharisee-te in Jesu a mat thei nadingun Jesu’ opna 
a thei na op uleh ei hil ta un,’ ci-in thupiehna a nei zo uhi. 

John 12 

Mary in Jesu Sathau Nu 

(Mat 26:6-23; Mrk 14:3-9) 

1Peisan pawi kipat ding ni guh a sap ni-in, sina pana kithosah Lazarus’ opna 
Bethany khuo ah Jesu a tung hi. 

2Tua munah amate in ama nitah an a va uhi. Martha in an bawlin Lazarus pen 
ama tawh ankuong a imton pawlte lahah khat ahi hi. 

3Mary in a manpha mama nard kici sathau namtui bung khat la-in Jesu’ keng 
nupieh a, a sam tawh tuate a nawtpieh hi. Tua sathau namtui gim in innsung 
teng zelmang sieng hi. 

4Ahi vangin a nuazuite lahah khat ahi Judas Iscariot (ama lezua ding pa) in, 

5“Tami sathau namtui denarii za thum tawh zua-in bang dingin tua sum 
mizawngte kihawmpieh lo ahei?” a ci hi. 

6(Tam bang a gen ciengin mizawngte a khuol zieh hi loin, ama mi guta khat ahi 
zieh ahi hi; ama in sum-ip kemin a sunga sum kikoite a la thei zel hi.) 

7Jesu in, “Ama nu tuaci opsah lel un. Ama nu in ka kivui ni cienga zah dingin 
tuate lei-in a koi hi kha thei ding hi. 

8Note na hi ule mizawngte tawh na omton zing ding vua, kei ka hile note tawh 
ka omton zing sih ding hi,” a ci hi. 

Lazarua Kitha Sawm 

9Tua munah Jesu a op lamtah Judah mihon tampite in a thei ciengun Jesu zieh 
beh hi loin, sina panin ama in a thawsahkia Lazarus zong ve kawm dingin amate 
a pei uhi. 

10Tua ciengin siempu liente in Lazarus zong tha a sawm uhi. 

11Bangzieh ahei cile ama hangin Judah mi tampi in amate taisanin Jesu a um 
uhi. 

Guolzawna tawh Jerusalem-a Jesu a Lutna 

(Mat 21:1-11; Mrk 11:1-11; Luk 19:28-40) 

12A zing ciengin pawi sim mihon tampite in Jerusalem lamah Jesu pei ci a za uhi. 

13Tuaci’n amate in lutu baate tawi-in ama dawn dingin a kuon vua, 
“Hosanna! TOPA’ min tawh ang pei Israel Kumpi pa in thupha nga taheh!” ci-in 
a kiko uhi. 

14Jesu in laano khat mu-in a tungah a tuong hi. Tami thu Lai Siengtho sungah: 

15“Zion tanu aw, zau sin. En in, na kumpipa uh hing pei-in, laano tungah a tuong 
hi!” ci-in kigiel hi. 

16A nuazuite in tam thu a cilin a thei sih uhi; ahi vangin minthanna tawh Jesu a 
thawkia zaw bepin amate in Jesu’ thu tam bangin na kigiel a, ama tungah tam 
bangin na kibawl hi, ci-in a nua phaw pan na bo uhi. 

17Tuaci’n han sung panin Lazarus hlan dawhin sina panin ama a thawsahna 
thute, khumlai-a ama kunga om mihonte in teci a pang uhi. 

18Jesu in tam bang lim lamdang a bawlna thu mihonte in a zah ziehun ama dawn 
dingin a pei uhi. 

19Tua ciengin Pharisee-te khatlekhat kiho-in, “Thei un, bangma na law zo ta sih 
uhi. En un, leitung mi zosie in ama a zui sieng ta uhi,” a kici uhi. 

Greek Mi Pawlkhat in Jesu Sui 

20Pawi hun sungin Pasien bie dinga a peite lahah pawlkhat Greek mi ahi uhi. 

21Galilee gam Bethsaida khuomi Philip kungah amate haw-in, “Siepa aw, Jesu 
ka mu nuom uhi,” a ci uhi. 

22Philip pei-in Andrew kungah a gen hi; tua ciengin Andrew le Philip zong pei-
in Jesu kungah a gensawn uhi. 

23Tua ciengin Jesu in amate kungah, “Mihing Tapa a minthan ding hun a tung zo 
hi. 

24A tahtah a kang ci-in, lei-ah mangbuhum tang khat kie-in a si phot sih leh, tang 
khat beh ma om den ding hi; ahi vangin a si leh ga tampi a ga hi. 

25A hinna a it mite in mansuo ding a, tami leitunga a hinna a muda mite in 
kumtawn hinna a nei ding uhi. 

26Ka na a sem poma in ka nua ei zui kul a, ka opna ah ka nasempa zong a om 
ding hi. Ka na a sem poma Pa in a patawi ding hi. 

Jesu In a Si Ding Gen 

27“Tu-in ka lungsim a gim mama hi. Tuale bang ka gen ta diei, ‘Pa aw, tam hun 
panin ei hunkhie in,’ ka ci ta ding amah? Hi lo hi, tam thu hang tawh tami hun a 
ang pei ka hi hi. 

28Pa aw, na min thangsah ta’n,” a ci hi. Tua ciengin vantung panin aw khat ging 
a, “Ka thangsah zo a, khatvei ka thangsahkia ding hi,” a ci hi. 

29Tua munah a om mihonpite in za-in vanto ahi hi, a ci uhi. Adangte in, 
“Vantungmi khat in ama hopi hi,” a ci uhi. 

30Jesu in, “Tami awging pen kei ading ahi sih a, note dinga ang ging hizaw hi. 

31Tu-in tam leitung in thukhenna thuoh ding uhi; tu-in tami leitung uhpa 
kihawlkhie ta ding hi. 

32Tuale leitung panin ei kikhaito ciengin keima lamah mi zosie ka kai ding hi,” 
a ci hi. 

33Ama in tam bang thu a gen ciengin a si cienga bangci dan a si ding ci a lah ahi 
hi. 

34Mihonpi in, “Messiah pen a om zing ding ahi hi, ci thukham bu panin ka thei 
uhi. Nang in bang dinga Mihing Tapa kikhaito ding hi, na ci thei ahei? Tami 
Mihing Tapa koi ahei?” a ci uhi. 

35Jesu in amate kungah, “Note tawh khuovah bakhat sung beh om lai ding hi. 
Khuomiel in note ang phah lo nadingin khuovah na nei petun pei un. Khuomiel 
sunga na pei uleh hei lam pei ci na thei sih uhi. 

36Khuovah’ tate na suo thei nadingun note in khuovah na nei petun tua khuovah 
um un,” a ci hi. 

Mite’ Uplona 

Jesu in tam thu a gen zaw ciengin pei-in amate kung pan a kiphuol hi. 

37Jesu in amate muna-ah lim lamdang tampi lah nanle amate in ama a um tuom 
sih uhi. 

38Kamsang Isaiah in: “TOPA aw, ka thugen uh koi in um a, koi tungah TOPA’ ban 
thahat kilang ahei?” ci-a a thugen a tangtun thei nading ahi hi. 

39Tuale amate in a um zo sih uhi, azieh pen kamsang Isaiah in zong, 

40“Amate in a mit utawh en loin, a lungtang utawh thei-a ang kihei lo nadingun, 
ama in a mit uh tawsahin, a lungtang uh a khausah hi. Tua hi sihle keima in 
amate ka damsah kha ding hi,” a ci hi. 

41Isaiah in a minthanna mu ahi ziehin ama’ thu tam banga a gen ahi hi. 

42Ahi vangin vaihawm thuneite nangawn in ama a um uhi. Pharisee-te in 
kikhopna inn pan a nawmang ding a zau ziehun amate in a pulah ngam sih uhi. 

43Azieh pen amate in Pasien’ patah ding sangin mite’ patah ding a deizaw uhi. 

Jesu’ Thuhilna Tomkim 

44Tua ciengin Jesu in, “Kei ei um poma in kei ei um hi loin kei ei sawlpa um 
hizaw hi. 

45Kei ei mu poma in kei ei sawlpa zong a mu hi. 

46Kei ei um poma in khuomiel sungah a op lo nadingin leitungah khuovah banga 
ang pei ka hi hi. 

47Ka thugente za-in a zui lo mi khatpo tungah keima in thu ka khen sih hi, azieh 
pen leitung thu khen dinga ang pei ka hi sih a, leitung hundam dinga ang pei ka 
hizaw hi. 

48Kei ei nielin ka thugen a sang lo mi pa in thukhenpa khat a nei hi; nitawp ni 
ciengin ka gensa thu teng pen thukhen pa-a ang pang ding ahi hi. 

49Bangzieh ahei cile kei nop thu tawh a gen ka hi sih a, ei sawl Pa in bang genin 
bang sut ding ci-a ei thupieh teng a gen ka hi bo hi. 

50Ama’ thupiehte kumtawn hinna ahi, ci ka thei hi. Tua ahi ziehin ka gen thute 
ahile Pa in gen in, ei ci banga a gen ka hi hi,” a ci hi. 

John 13 

Jesu in Nuazuite’ Keng Silpieh 

1Peisan pawi masangin Jesu in leitung panin a Pa kunga a pei ding hun tung ta 
hi, ci a thei hi. Ama in leitunga a it ama’ mite a tawp dongin a it hi. 

2Jesu a leheh dingin Simon Iscariot’ tapa Judas’ lungtangah dawimangpa in 
ngaisutna koi zo hi. 

3Pa in ama’ khut sungah na zosie pie-in ama pen Pasien kung pana ang pei hi a, 
Pasien kunga peikia ding ahi lam zong Jesu in thei ahi ziehin, 

4sabuoi panin ama dingto a, a puontuol suo dawhin mainul khat tawh a kawng 
a gah hi. 

5Tua ciengin ama in kuong sung khatah tui sungin a nuazuite keng a silpieh a, a 
kawnga a viel mainul tawh nawtpieh ding a kipan hi. 

6“TOPA aw, ka keng ei silpieh laizang ding na hi amah?” a ci Simon Peter kungah 
ama a tung hi. 

7Jesu in, “Tu-in bang bawl ka hei, ci na thei sih a, ahi vangin a nua ciengin na 
thei ding hi,” ci-in a dawng hi. 

8Peter in ama kungah, “Ka keng na sil ngai poma sih ding hi,” a ci hi. Jesu in, “Na 
keng kang silpieh sih leh kei tawh a kipawl lo na hi hi,” a ci hi. 

9Simon Peter in ama kungah, “TOPA aw, ka keng guoh hi loin ka khut le ka lu 
zong ei silpieh vet in!” a ci hi. 

10Jesu in ama kungah, “A kipumsilsa mi in a keng longal sil ding a kisam ta sih 
a, a pumpi zosie a siengsa ahi hi. Tuale note na unpi-un na sien vangun na sieng 
kim sih uhi,” a ci hi. 

11Azieh pen ama in a leheh ding pa a thei hi; tami thu ziehin ama in, “Na unpi-
un na sieng kim sih uhi,” a ci hi. 

12Ama in a keng uh a silpieh zaw ciengin a puontuol sil a, anneh sabuoi lamah 
kilekia-in a kung vuah, “Note adinga ka septe na thei vuoi mah? 

13Kei pen Siepa le TOPA nei ci vua, tua pen a man ahi hi, azieh pen nei ci bangun 
ka hi hi. 

14Tuaci’n na TOPA ule na Siepa uh ahi keima in na keng uh hing silpieh ka hi leh 
note in zong khatlekhat na kisilpieh ding uh a kilawm hi. 

15Azieh pen keima in na tung vua ka bawl banga note in zong na bawl thei 
nadingun ette dinga kang pieh ahi hi. 

16A tahtah a kang ci-in, nasemte pen a pupa sangin lienzaw lo a, a kisawl pa 
zong a sawl pa sangin lienzaw lo hi. 

17Tam thute thei-in tuate na zui uleh mi hampha na hi uhi. 

18Na unpi vua ang gen ka hi sih hi; keima in ka teelsa mite ka thei hi. Ahi vangin 
tami pen Lai Siengtho sungah, ‘Ka an a ne mipa in a aketul tawh ei peh hi,’ ci-a 
a kigen thu a tangtun thei nading ahi hi. 

19Tami thu a pien ciengin kei ama ka hi lam nei thei nadingun tu-in a pien 
masanga ang magen ka hi hi. 

20A tahtah a kang ci-in, ka sawl mi a sang poma in kei zong ei sang hi a, kei ei 
sang mi poma in kei ei sawl pa zong a sang ahi hi,” a ci hi. 

Jesu in a Kileheh ding Magen 

(Mat 26:20-25; Mrk 14:17-21; Luk 22:21-23) 

21Jesu in tam thu a gen zaw ciengin a lungkham mama a, “A tahtah a kang ci-in, 
note lahah khat in kei ei leheh ding hi,” ci-in a gen hi. 

22Koi pen gen ahei, ci-in a nuazuite khatlekhat a ki-en uhi. 

23Jesu in a it a nuazuite lahah khat pa in Jesu nehin ama zomah a kingam phei 
hi. 

24Tua ahi ziehin Simon Peter in a mit-heh tawh ama hopi a, “Koi a ci nopna 
adiei,” ci-in Jesu dong dingin a sawl hi. 

25Tuaci’n Jesu lamah ama a zamphei laitahin, “TOPA aw, koi ahei?” ci-in a dong 
hi. 

26Jesu in, “Kuong sungah khomun halkhat ka die zaw cienga ka pieh ding pa ahi 
hi,” ci-in a dawng hi. Tuaci’n khomun halkhat a die zaw ciengin ama in Simon 
Iscariot’ tapa Judas a pie hi. 

27Ama in khomun halkhat a san zaw ciengin a sungah Satan a lut pai hi. Jesu in 
ama kungah, “Na bawl dingte nawbawl ta’n,” a ci hi. 

28Bang dingin ama kungah tam thu a gen adiei, ci thu sabuoi-a omte koima in 
thei lo hi. 

29Pawlkhatte in Judas pen taangpi sumkem ahi ziehin Jesu in ama kungah, 
“Pawi cienga i tulmaw ding vante va lei ta’n,” ci-a a sawl ahi sihle, mi zawngte 
bangkhat pie dinga a sawl hi ding hi, ci-in a ngaisun uhi. 

30Tuaci’n khomun halkhat a san zaw ciengin thakhatin a pusuoh pai hi. Tua hun 
pen zanlai ahi hi. 

Thupieh Tha 

31Judas a pusuo zaw ciengin Jesu in, “Tu-in Mihing Tapa kipatawi a, ama sungah 
Pasien a kipatawi hi. 

32Ama sungah Pasien a kiminthansah leh Pasien in zong ama sungah Tapa’ min 
a thangsah ding a, thakhatin ama’ min kithangsah pai ding hi. 

33Ka tanote aw, note tawh bakhat sung beh ka om ding hi. Note in kei nei sui 
ding uhi; tuale Jew mite kungah, ‘Ka peina munah nang pei thei sih ding uhi’ ci-
a ka gen bangin tu-in zong note kungah kang gen hi. 

34Note khatlekhat na ki-it nadingun keima in note tungah thupieh tha khat kang 
pie hi. Keima in note kang it bangin note zong khatlekhat na ki-it un. 

35Note khatlekhat na ki-it uleh tam thu ziehin mi zosie in ka nuazuite na hi 
lamtah uh ang thei ding uhi,” a ci hi. 

Jesu in Peter’ Niel ding Magen 

(Mat 26:31-35; Mrk 14:27-31; Luk 22:31-34) 

36Simon Peter in ama kungah, “TOPA, hei-a pei ding na hei?” a ci hi. Jesu in, “Tu-
in ka pei nading munah nei zui thei sih ding hi; ahi vangin nualam ciengin nei 
zui thei ding hi,” ci-in a dawng hi. 

37Peter in ama kungah, “TOPA, bang zieha kang zui thei lo ding ahei? Nang 
adingin ka hinna kang pie ding hi,” a ci hi. 

38Jesu in, “Kei adingin na hinna nei pie ngam diei mah? A tahtah a kang ci-in, 
aah khuon masangin thumvei nei niel ding hi,” ci-in a dawng hi. 

John 14 

Jesu, Pa Kung Pei nading Lampi 

1“Note kilungkhamsah sih un. Pasien um unlen kei zong ei um un. 

2Ka pa inn sungah op nading mun tampi a om hi. A om lo hileh na op nading uh 
mun siem dingin ka va pei ta ding hi, ci-in kang gen ding amah? 

3Kei pei-in note adingin opna ding mun ka va siem tah leh, ka opna munah no 
zong nang op thei nadingun no ang la dingin kang peikia ding hi. 

4Note in ka pei nading mun na thei uhi,” a ci hi. 

5Thomas in, “TOPA, na pei nading ka thei sih uhi. Kote in lampi bangci thei ding 
ka hi uh ahei?” a ci hi. 

6Jesu in ama kungah, “Keima in lampi, thuman thutah, le hinna ka hi hi. Kei ei 
suong loin Pa kungah koima tung thei lo ding hi. 

7Keima nei thei uleh ka Pa zong na thei ding uhi. Tu-a kipanin ama thei-in, na 
mu zo ta uhi,” a ci hi. 

8Philip in, “TOPA aw, Pa ei lah in, tua hile ka lung a kim ding hi,” a ci hi. 

9Jesu in ama kungah, “Philip aw, nang tawh tami hun sung zosie hing omton 
sam ing a, kei ei thei nai lo na hi amah? Kei ei mu poma in ka Pa a mu zo ta hi. 
Bang dingin, ‘Pa ei lah in,’ ci thei na hei? 

10Pa sungah kei ka om a, kei sungah Pa a om hi, ci na um sih amah? Na kunga 
kang gen thute keima’ thu-a kang gen ahi sih hi; kei sunga a teng Pa in ama’ na 
a sem hizaw hi. 

11Pa sungah kei ka om a, kei sungah Pa a om lamtah note in um un; na up sih 
uleh, ka sepsate ziehin um un. 

12A tahtah a kang ci-in, keima ei um mi in keima’ sep nate ma a sem ding a, kei 
Pa kungah pei ta ding ka hi ziehin tamte sangin a lienzaw nasepte a sem lai ding 
uhi. 

13Tapa sunga Pa a kipatawi nadingin keima’ min suonga na nget popo uh keima 
in kang bawlpieh ding hi. 

14Keima’ min suongin note in kei kungah na khatpopo nang nget uleh kang pie 
ding hi. 

Hlagau Siengtho Kikham 

15“Kei nei it uleh ka thuciemte na zui ding uhi. 

16Keima in Pa kungah thu ka ngen ding a, ama in note ang ompi zing dingin 
adang Hupa khat ang pie ding hi. 

17Leitung mite in tua thuman Hlagau Siengtho pen mu thei lo, theithei lo uh ahi 
ziehin a sang zo sih uhi. Note tawh ama ang tenton ziehin ama na thei vua, tuale 
note sungah ama ang om ding hi. 

18“Note a taga dingin kang nuasie sih ding hi; na kung vuah kang pei ding hi. 

19Leitung in bakhat sung ei mu nawn lo ding a, ahi vangin note in nei mu ding 
uhi; kei ka hin ziehin no zong na hing ding uhi. 

20Khum ni ciengin Pa sungah kei ka om a, kei sungah no omin, no sungah kei ka 
op lam note in na thei ding uhi. 

21Ka thupiehte nei-a, a zui mite pen keima ei it ahi uhi; kei ei itte in ka Pa zong 
it ding a, ke’n zong amate it-in amate tungah kei le kei ka kilah ding hi,” a ci hi. 

22Judas (Iscariot ahi lo) in, “TOPA aw, leitunga kilah lo pi-in, ko tungah nang le 
nang bang ang ci kilah thei ding na hei?” a ci hi. 

23Jesu in, “Kei ei itte in ka thu zui-in ka Pa in amate it ding a, amate kungah kote 
pei-in ka tengton ding uhi. 

24Kei ei it lo poma in ka thu a zui sih hi; tu-a na zah uh thute kei-a’ ahi sih a, kei 
ei sawl Pa-a’ ahi zaw hi. 

25“Note tawh ka opton lai-in na kung vuah tam thute kang gen zo hi. 

26Ahi vangin Pa in keima’ min tawh ang sawl ding Hupa Hlagau Siengtho in na 
zosie ang hil ding a, ama in na kung vua kang gensa thu zosie ang phawhsahkia 
ding hi. 

27Keima in note tungah lungnopna kang nuasie hi; note tungah ka lungnopna 
kang pie hi. Keima in leitung mite pieh bangin kang pie sih hi. Kilungmangsah 
sih unlen zong zau sih un. 

28‘Keima ka va pei ta ding a, na kung vuah kang peikia ding hi,’ ci ka gen thu na 
za zo uhi. Kei nei it uleh Pa kunga pei ding ka hi ziehin na kipah ding uhi, 
bangzieh ahei cile kei sangin Pa a lienzaw hi. 

29Tam thu ang pien tahtah ciengin na up thei nadingun a pien masangin na kung 
vua kang magen ahi hi. 

30Tu-in leitung thu vaihawmpa ang pei zo tah ziehin note tungah thu tampi 
kang gen ta sih ding hi. Ama in keima tungah thuneina bangma a nei sih hi. 

31Ahi vangin Pa ka it lamtah leitung mite in a theithei nadingin Pa ei thupieh 
bangin ka sem hi. Ding un, tam panin pei ta vai. 

John 15 

Jesu Lengga Gui Tahtah 

1“Kei lengga gui tahtah ka hi a, ka Pa pen lengga lonei pa ahi hi. 

2Ama in keima sunga a ga lo baa zosie a paimang ding hi. Ga nei a baate a ga 
semsem nadingin ama in heu-in a hasieng hi. 

3Keima in note kunga kang gen thute ziehin note ang siengthosah zo ta uhi. 

4Note sunga ka op bangin note zong keima sungah om un. Lengga baa pen 
lenggui tawh a kizop sih leh a matanga a ga thei lo bangin, no zong kei tawh na 
kizop sih uleh ga na ga thei sih ding uhi. 

5Keima lengga gui ka hi a, note a baa na hi uhi. Keima sungah tengin amate 
sunga kei ka ten leh amate in ga tampi a ga ding uhi, azieh pen kei loin note in 
bangma na bawl thei sih uhi. 

6Kei sunga a om lo poma a kipaimang a baate bangin a vulgawp hi; tua bang a 
baate kikhawm a, meikhuh sungah kipai-in a katum hi. 

7Keima sungah na op vua, note sungah ka thu a op leh na dei popo ngen locin 
note adingin ang kibawlpieh ding hi. 

8Ga tampi ga-in ka nuazui na suona ziehun note in ka Pa’ min na thangsah ding 
uhi. 

9Pa in kei ei it bangin ke’n zong note kang it hi; keima’ ang itna sungah om un. 

10Ka Pa thupiehte zui-a ama’ itna sunga ka op bangin, note in ka thupiehte na 
zui uleh keima’ itna sungah na om ding uhi. 

11Note sungah ka kipahna a op thei nading le note’ kipahna a bukim thei 
nadingin na kung vuah tam thute kang gen zo hi. 

12“Tami pen ka thupieh ahi hi, keima in note kang it bangin note zong 
khatlekhat khat na ki-it un. 

13A lawmte adinga a hinna a pie ngam itna sanga a lienzaw itna koima in nei lo 
hi. 

14Note in ka thupiehte na zui uleh ka lawmte na hi uhi. 

15Note pen nasemte kang ci nawn sih ding hi, azieh pen nasempa in a pupa’ sep 
bang ahei, ci a thei sih hi; keima in lawmte kang cizaw hi, azieh pen keima in ka 
Pa kunga ka thuzah zosie note kang theisah zo hi. 

16Note in kei nei teel sih vua, keima in note kang teelzaw hi. Tuale note pei-in a 
kimang zing ding gate a ga dingin kang se zo hi. Tuaci’n keima’ min suongin 
note in ama kunga na nget popo uh Pa in ang pie ding hi. 

17Note khatlekhat na ki-it nadingun keima in tami thupieh kang pie hi. 

Leitung Mite’ Mudana 

18“Leitung mite in note ang muda leh, note ang muda masangin kei ei muda zo 
hi, ci thu thei un. 

19Note pen leitung-a’ na hi uleh leitung in ama-a’ bangin ang it ding hi. Note pen 
leitung-a’ hi loin leitung pana kang teelsa na hi ziehun leitung in note ang muda 
hi. 

20Note kungah, ‘Nasemte pen a pupa sangin lienzaw lo hi,’ ci-a kang thugen 
phawh un. Amate in ei bawlsiet uleh no zong ang bawlsie ding uhi; amate in ka 
thugen a man uleh no-a’ zong a mang ding uhi. 

21Ahi vangin keima’ min ziehin amate in na tung vuah tamte zosie ang bawl ding 
uhi, azieh pen amate in kei ei sawlpa a thei sih uhi. 

22Amate kungah pei-in thu gen lo hi leng amate a maw sih ding uhi; hinanle tu-
in amate in a mawna tungtang vuah hamlap ding a nei ta sih uhi. 

23Kei ei muda poma in ka Pa zong a muda ahi hi. 

24Amate lahah koima dang’ bawl ngai lo nate va bawl ta sih leng amate a maw 
sih ding uhi. Ahi vangin tu-in amate in ka sil bawlte a mu zo vua, kei le ka Pa ei 
muda ton uh ahi hi. 

25A thukham sung vuah, ‘Thu om lopi-in kei ei muda gumsan uhi,’ ci-a a kigiel 
thu a tangtun nading ahi hi. 

26“Pa kung pana ang pei, thuman thutah Hlagau Siengtho ahi Pa kung panin na 
kung vua kang sawl ding Hupa ang pei ciengin kei tangin teci ang pang ding hi. 

27A cil a kipanin kei tawh omton na hi ziehun note in zong keima tungtang teci 
na pang ding uhi. 

John 16 

1“Note na puakhah lo nadingun keima in na kung vuah tam thute kang gen zo 
hi. 

2Amate in kikhopna inn panin note ang nawmang ding uhi. A tahtahin, no ang 
thatte in tua banga a bawlna uh ziehin Pasien bie-a a kingaisut ding uh hun ang 
tung ding hi. 

3Amate in Pa ahi a, kei ka hi zongin ei thei lo ziehun tam bang ang sem ding uhi. 

4Ahi vangin a hun uh ang tun ciengin tam thute kang gensa ahi lam na phaw 
nading vua tu-a kang gen ahi hi. 

Hla Siengtho’ Nasepna 

“A kipat cilin note tawh ka opton ziehin na kung vuah tam thute kang gen vateh 
sih hi. 

5Tu-in ei sawlpa kungah ka pei ta ding hi; koima khat beh in, “Hei-a pei ding na 
hei? ci-in nei dong vawt sih uhi. 

6Ahi vangin tam bang ka ci ziehin lah na da mama vanuh uhi. 

7Ahi vangin thuman thutah kang gen hi: Kei pei leng no adingin a hoizaw hi, 
azieh pen kei pei sih leng na kung vuah Hupa ang pei sih ding hi; kei ka pei leh 
na kung vuah ama kang sawl ding hi. 

8Ama ang tun ciengin leitung mite’ mawna, dihna le thukhennate kawhin 
leitung mite’ khielna teltahin ang lah ding hi. 

9Mawna thu-ah, amate in kei ei up lo ziehun a maw uhi. 

10Dihna thu tawh kisai-in, Pa kungah ka pei ding a, nei mu nawn sih ding uhi. 

11Thukhenna thu-ah, tam leitung uhpa in mawsah thukhenna a thuoh zo ta hi. 

12“Na kung vua kang gen ding thu tampi om lai hi, hizongle tu-in na sang thei 
nai sih uhi. 

13Thuman Hlagau Siengtho ang tun ciengin ama in thuman zosie-ah ang pui 
ding hi; azieh pen ama’ thu ang gen ding hi loin, a thu zah popo ang gen ding 
hizaw a, na kung vuah ang tung ding nate ang gen ding ahi hi. 

14Ama in kei-a’ teng la-in note kunga ang gen ding ahi ziehin ama in ka min a 
thangsah ding hi. 

15Pa neisa zosie kei-a’ ahi hi. Tami thu ziehin ama in kei-a’ teng la-in na kung 
vuah ang gen ding hi, a ci ka hi hi. 

Dana, Lungdamna Suoh Ding 

16“Bakhat sung kei nei mu nawn sih ding vua, bakhat zaw ciengin nei mukia 
ding uhi,” a ci hi. 

17Tua ciengin a nuazuite pawlkhat khatlekhat kiho-in, ‘Bakhat sung nei mu 
nawn sih ding vua, bakhat zaw ciengin nei mukia ding uh,’ a ci le, ‘A zieh pen ka 
Pa kungah ka pei ding hi,’ ci-a i kunga ang gen pen bang a cinopna ahi diei?” a 
kici uhi. 

18Amate in, ‘Bakhat sung a ci pen bang a ci na adiei? Ama bang gen ahei, ci i thei 
sih uhi,” a kici uhi. 

19A dot nop lam uh Jesu in a thei ciengin amate kungah, ‘Bakhat sung kei nei mu 
nawn sih ding vua, bakhat zaw ciengin nei mukia ding uhi,’ ka ci pen kidong na 
hi uh amah? 

20A tahtah a kang ci-in, note kapin na mau ding vua, ahi vangin leitung mite a 
lungdam ding hi; note na da ding vua, ahi vangin na danate uh lungdamna a 
suoh ding hi. 

21Numei khat in a tasuo hun tung ahi ziehin a na a thuoh hi. Ahi vangin nau a 
suo ciengin leitungah nausen khat a pien ziehin lungdamin a gimthuoh teng a 
phawhkha nawn sih hi. 

22Tuaci’n note in tu-in gimna na thuoh uhi; hizongle keima in note kang mukia 
ding a, na kipah ding uhi, note kung panin koima in na kipahna uh ang lahpieh 
thei sih ding hi. 

23Tua ni ciengin note in bangma nei dong ta sih ding uhi. A tahtah a kang ci-in, 
keima’ min suongin Pa kunga na nget popo uh ama in ang pie ding hi. 

24Ka min tawh tu dongin bangma na ngen nai sih uhi. Na lungdamna uh a bukim 
thei nadingin ngen un, na nga ding uhi. 

Nuazuite ading Lungnopna 

25“Keima in note tungah thugentena tawh tam thute kang gen zo hi. Thugentena 
tawh ka gen nawn lo ding hun ang tung ding a, Pa tungtang thu cientahin kang 
genzaw ta ding hi. 

26Tua ni ciengin note in keima’ min suongin na ngen ding uhi. Keima in note 
tangin Pa kungah hing ngetpieh vang a ci ka hi sih hi; 

27azieh pen note in keima ei itin, Pa kung pana ang pei ka hi lam nei up ziehun, 
Pa mama in zong note ang it ahi hi. 

28Pa kung pan hing pei-in leitungah kang tung zo hi; leitung nuasie-in Pa 
kungah khatvei ka peikia ding hi,” a ci hi. 

29A nuazuite in, “Hi hi, tu-in thugen tena zang loin cientahin na gen hi! 

30Tu-in na zosie na thei a, koima’ dawh kisam lo hi, ci ka thei tah ziehun, Pasien 
kung pana ang kipan na hi lam kang um ta uhi,” a ci uhi. 

31Jesu in, “Tu-in nei um ta sam vuoi mah? 

32Note kithethangin na inn ciet uh zuonin kei guoh nei nuasie ding uh hun ang 
tung ding a, tu-in ang tung tahtah ta hi. Ahi vangin Pa tawh omton ka hi ziehin 
kei matang ka hi sam sih hi. 

33Note in keima sungah lungnopna na nei thei nadingun na kung vua tami thu 
kang gen ahi hi. Note in leitungah gimna na thuoh ding uhi. Ahi vangin 
kihangsansah un; keima in leitung ka zozo hi!” a ci hi. 

John 17 

Jesu in a Nuazuite ading Thungen 

1Jesu in tam thu teng a gen zaw ciengin vantung ento-in, “Pa aw, a hun ang tung 
ta hi; Tapa in na min ang thansah thei nadingin nang in na Tapa’ min hing 
thangsah in, 

2bangzieh ahei cile ama na piehsa mi zosie tungah ama in nuntah tawntungna 
a pieh thei nadingin mi zosie tungah thuneina ama na pie zo hi. 

3Tuale amate in nang beh Pasien man tahtah na hina le na sawlpa Jesu Khris a 
thei siemna uh pen kumtawn hinna ahi hi. 

4Keima in sep dinga nei pieh nasep ka mansiengna tawh leitungah na min ka 
thangsah zo hi. 

5Tuaci’n Pa aw, leitung pien masangin na kunga ka neisa minthanna tawh tu-in 
na omna munah ei minthangsah ta’n. 

6“Leitung mite sung panin nei piehsate tungah keima in na min ka kitheisah zo 
hi. Amate nangma-a’ hi a, nangma in kei tungah amate nei pie zo ta a, amate in 
na thu a mang uhi. 

7Tu-in ahile amate in kei nei pieh zosie nang kung pan ahi lam a thei ta uhi; 

8azieh pen kei nei pieh thute ma amate ka pie a, amate in zong tua thute a sang 
vua, nangma kung panin thuman thutah sunga ang pei ka hina thu amate in a 
thei uhi; tuale amate in nangma’ ei sawl ka hi lam zong a um uhi. 

9Kema in amate tangin thu kang ngetpieh hi; leitung mite adingin thu ka ngen 
sih a, nei piehsa mite adingin thu ka ngenzaw hi. Bangzieh ahei cile amate 
nangma-a’ ahi uhi. 

10Keima’ neisa zosie nangma-a’ hi a, nangma’ neisa zosie zong keima-a’ ahi hi; 
tuate sungah keima ei kiminthangsah zo ta hi. 

11Tu-in leitungah ka om nawn sih hi, ahi vangin amate pen leitungah a omlai 
vua, kei ka hile nangma kungah kang pei ta ding hi. Siengtho Pa aw, ei gel pum 
khat i hi ma bangin amate zong pumkhat a suo thei nadingun, na min tawh 
keima nei piehsa amate dal in. 

12Amate tawh ka opton laitahin nei piehsa amate na min tawh ka kem zo hi. 
Amate ka dal a, Lai Siengtho a tangtun nadingin a mangthai dinga kilaitansa 
mipa khat simlo koima khat beh a pelem a om sih hi. 



1870 

 

 
Zo Bible 

© 2018 Bible Society of Myanmar. 
 

 
 

 

13Ahi vangin tu-in na kunga ang pei ding ka hi ta a, amate mama sungah ka 
lungdamna bucing a nei thei nadingun leitung ka op lai-in tami thute ka gen zo 
hi. 

14Keima in amate tungah na thu ka pie zo hi, kei leitung-a’ ka hi lo ma bangin 
amate zong leitung-a’ ahi lo ziehun leitung in amate a muda hi. 

15Leitung panin amate na lahkhiet ding ang ngen ka hi sih a, gilopa kung 
panin na dal ding ang ngen ka hizaw hi. 

16Kei pen leitung-a’ ka hi lo ma bangin amate zong leitung-a’ ahi sih uhi. 

17Thuman thutah sungah amate na siensuo in; na thu in thuman ahi hi. 

18Leitungah kei nei sawl ma bangin, kei zong amate leitungah ka sawl hi. 

19Thuman thutah sungah amate zong a kisiensuo thei nadingun, amate ka 
khuolna-in keima le keima ka kisiensuo hi. 

20“Tam mite ading beh ang ngen ka hi sih a, amau’ thugenna ziehin keima ei um 
ding mite adingin zong ang ngen ka hi hi. 

21Pa aw, kei nei sawl lam leitung mite in a up thei nading ule kei sungah nang 
na om a, nang sungah kei ka op bangin, amate zong eite sungah omin a unpi-un 
pumkhat a suo thei nadingun thu kang ngen hi. 

22Nang le kei pumkhat i suo bangin amate zong pumkhat a suo thei nadingin 
keima in nei pieh minthanna amate ka pie zo hi. 

23Amate pumkhat a suo sieng thei nadingun amate sungah kei ka om a, kei 
sungah nang na om hi, tuaci’n kei leitunga nei sawl ahi lam le kei nei it bangin 
amate zong na it lam leitung mite in a thei ding uhi. 

24Pa aw, nei piehsate in zong leitung pien masanga kei nei it zieha nei piehsa ka 
minthanna a mu dingin ka opna ah kei tawh amate ang op ding uh ka lunggul 
hi. 

25“A thuman ka Pa aw, leitung mite in ang thei sih vangin keima in nang kang 
thei hi; tuale tamte in zong kei nei sawl lam a thei uhi. 

26Amate na min ka theisah zo ta a, amate sungah kei nei itna za itna a op thei 
nading le, amate sungah kei ka op thei nadingin keima in na min ka theisah lai 
ding hi,” a ci hi. 

John 18 

Jesu, a Kilehehna le a Kimatna 

(Mat 26:47-56; Mrk 14:43-50; Luk 22:47-53) 

1Jesu in tam teng a gen zaw ciengin a nuazuite tawh Kidron kuom kantanin 
khum munah a om um khat sungah a nuazuite tawh a lut hi. 

2Khum mun pen Jesu in a nuazuite a kimupi zelna mun ahi ziehin a leheh pa 
Judas in zong a mun a thei hi. 

3Tuaci’n Judas in siempute le Pharisee-te kung panin galkap honkhat le palihte 
zawpi a, lalcin, meila, le galhiemte tawi-in a pei uhi. 

4Tua ciengin Jesu in ama tunga a pieng ding thu zosie a thei zo tah ziehin va pei-
in amate kungah, “Koi sui na hi vuoi?” ci-in a dong hi. 

5Amate in, “Nazareth mi Jesu,” ci-in a dawng uhi. Jesu in, “Kei, ama ka hi hi,” a ci 
hi. Ama leheh pa Judas zong amate tawh a dington hi. 

6Jesu in amate kungah, “Kei, ama ka hi hi,” ci-in a gen ciengin amate nuakinin 
tuolah a pua uhi. 

7Jesu in, “Koi pen sui na hi vuoi?” ci-in a dongkia hi. Amate in, “Nazareth mi Jesu 
sui ka hi uhi,” a ci uhi. 

8Jesu in, “Kei, ama ka hi hi, ci-in kang gen zo ta hi. Tuaci’n kei ei sui na hi uleh 
tam mite peisah ta un,” a ci hi. 

9Tam pen, “Nangma in kei nei piehte khat beh ka mansuo sih hi,” ci-a a gensa 
thu a tangtun nading ahi hi. 

10Tua ciengin Simon Peter in a namsau kuo dawhin siempu lienpen pa’ sila khat 
a sat leh a bil zietlam a bantan hi. Tua silapa’ min Malchus ahi hi. 

11Jesu in Peter kungah, “Na namsau a paai-ah sietkia in. Pa in ei piehsa hai dawn 
lo ding ka mah?” a ci hi. 

Siempu Lien Pa Mai-ah Jesu 

(Mat 26:57-58; Mrk 14:53-54; Luk 22:54) 

12Tuaci’n galkapte, a galkap bupa, le Judah palihte in Jesu manin khau tawh a 
khi uhi. 

13Tua kuma siempu lien a sem Caiaphas’ sungpa Annas kungah a peipi masa 
uhi. 

14Caiaphas kici pa pen mipite’ tangin mi khat a si ding hoizaw hi, ci-in Judah 
mite thumop pa ahi hi. 

Peter In Jesu Niel 

(Mat 26:69-70; Mrk 14:53-54; Luk 22:55-57) 

15Simon Peter le a nuazui dang khat in Jesu a zui uhi. Siempu lien pa le nuazuipa 
a kimelthei ziehin siempu lien pa’ inn huong sungah Jesu tawh a lutton hi, 

16ahi vangin tunkot pulamah Peter a ding hi. Tuaci’n siempu lien pa tawh a 
kimelthei tua nuazui dang khat pusuohin kotcing numei nu hopi a, Peter zong 
a lutpi hi. 

17Tua numei nu in Peter kungah, “Nang zong tam pa’ nuazuite lahah khat hi lo 
na mah?” a ci hi. Ama in, “Hi sing,” a ci hi. 

18Dam a nat ziehin silate le palihte in meihol a taw vua, mei awi-in a kimkotah 
a ding uhi. Peter zong amate tawh dingin mei a awi hi. 

Siempu Lien Pa in Jesu Thudong 

(Mat 26:59-66; Mrk 14:55-64; Luk 22:66-71) 

19Tua ciengin siempu lien pa in Jesu kungah a nuazuite thu le a thuhilna tawh 
kisai thute a dong hi. 

20Jesu in, “Keima in leitung mite mai-ah a langtangin ka gen zo hi; Jew mite 
zosie’ kisuhtuona ahi kikhopna innte le biehinnpi sungah thu ka hil zing a, 
bangma ka dapgen sih hi. 

21Bang dinga nei dawh ahei? Ka thugen a zasate kungah bang ka gen ahei, ci va 
kidawh ta’n. Amate in bang ka gen ci a thei uhi,” a ci hi. 

22Ama in tam teng a genzaw ciengin a gei-a a ding palihte khat in Jesu phebeh 
a, “Siempu lien pa tam banga na dawn ding ma amah?” a ci hi. 

23Jesu in, “Ka genkhiel leh ka khielna ei lahtel in. Ahi vangin mantaha ka gen 
ahile bang dinga nei phebeh ahei?” ci-in a dawng hi. 

24Tua ciengin Annas in Jesu khaukhisa-in siempu lien pa Caiaphas kungah a 
puoh hi. 

Peter In Jesu Nielkia 

25Mei awi-in Simon Peter a din laitahin amate in, “Nang zong ama’ nuazuite khat 
hi lo na mah?” ci-in a dong uhi. Ama in, “Hi malmal sing,” ci-in a niel hi. 

26Tua ciengin siempu lien pa’ silate lahah Peter in a bil a satpieh pa’ sanggamte 
khat in, “Ama tawh um sungah hing mu hi lo ka mah?” ci-in a dong hi. 

27Peter zong kilepin nielkia leuleu a, tua hun lienin aah a khuong hi. 

Pilat Mai-ah Jesu 

(Mat 27:1-2, 11-14; Mrk 15:1-5; Luk 23:1-5) 

28Tua ciengin amate in Caiaphas inn panin Pilat’ kumpi inn ah Jesu a peipi uhi. 
Tua hun pen zingmawng phalva pat ahi hi. Biehna ngaina tawh kisai bua 
bannate tawh kipelin Peisan pawi a neh thei nadingun kumpi inn sungah amate 
a lut sih uhi. 

29Tuaci’n Pilat pusuohin, “Tam pa na mawmat nopna uh bang ahei?” ci-in amate 
dong hi. 

30Amate in, “Tam pa in sietna a bawl lo hi leh na kungah kang ap sih ding uhi,” 
ci-in a dawng uhi. 

31Pilat in, “Ama peipi ulen, noma’ thukham bangin ama tungah thu kikhen ta 
un,” a ci hi. Jew mite in, “Kote in mi tha thei nading thu ka nei sih uhi,” ci-in a 
dawngkia uhi. 

32(Tam pen bangci banga sina thuoh ding ci, Jesu in a gensa thute a tangtun 
nading ahi hi.) 

33Tua ciengin a kumpi inn sungah Pilat tumkia-in Jesu hlansah a, “Nang, Judah-
te’ Kumpi na hi amah?” ci-in a dong hi. 

34Jesu in, “Nangma’ ngaisut tawm a nei dawh amah, ahi sihle midangte in na 
kunga kei thu ang gen ahei?” ci-in a dawng hi. 

35Pilat in, “Kei Judah mi ka mah? Na mite le siempu liente in ka kungah nang ei 
ap zo hi. Bang ahiei na bawl?” ci-in a dawngkia hi. 

36Jesu in, “Ka kumpi gam pen tami leitung pan ahi sih hi. Ka kumpi gam tami 
leitung pan hileh Jew mite khut sunga ka tun lo nadingin ka nuazuite in a do 
ding uhi. Ahi vangin ka kumpi gam pen tam sung pan ahi sih hi,” a ci hi. 

37Pilat in, “Tua ahile nang kumpipa na mah?” ci-in a dong hi. Jesu in, “Nei ci 
bangin kumpi ka hi hi. Tami thuman teci pang dingin ang suoh ka hi a, tami thu 
ziehin leitunga ang pei ka hi hi. Thuman thutah-a pang zosie in ka aw a ngai 
uhi,” a ci hi. 

38Pilat in, “Thuman thutah bang ahei?” ci-in a dong hi. 

Jesu a Si dingin Thu Kikhen 

(Mat 27:15-31; Mrk 15:6-20; Luk 23:13-25) 

Ama in tami thu a gen zaw ciengin Jew mite kungah pusuohkia-in, “Ama 
mawsah nading thu ka mu sih hi. 

39Ahi vangin Peisan pawi hun sungin note adingin mi khat ka hla thei nading 
ngaina khat na nei uhi. Judah kumpipa kang hlakhiet ding na nuom vuoi mah?” 
a ci hi. 

40Amate in, “Tam pa hi lo, Barabbas hlazaw in!” ci-in nahpi tahin a kiko uhi. 
Barabbas pen misuom khat ahi hi. 

John 19 

1Tua ciengin Pilat in Jesu kai-in a satsah hi. 

2Tuale galkapte in ling tawh kumpi lukhu khat phanin a lu tungah a khusah vua, 
puontuol ausan khat a silsah uhi. 

3Ama kungah amate pei den mielmuolin, “Jew mite kumpipa na khan sau 
taheh,” ci-in a mai a beng uhi. 

4Pilat pusuoh kia-in amate kungah, “En un, ama mawsah thei nading bangma 
thu ka mu lo lam na thei nadingun na kung vuah ama kang peisah hi,” a ci hi. 

5Tuaci’n ling lukhu khukawm le puontuol ausan silkawmin Jesu a pusuoh hi. 
Pilat in amate kungah, “En un, mipa tanah om hi!” a ci hi. 

6Siempu liente le palihte in ama a mu ciengun, “Singlamte tungah khailia un! 
Singlamte tungah khailia un!” ci-in a awng uhi. Pilat in amate kungah, “Noma 
ma in la unlen singlamte tungah kikhailia ta un; kei ka hile ama tungah mawmat 
ding ka mu sih hi,” a ci hi. 

7Jew mite in ama kungah, “Kote in thukham khat ka nei vua, ama Pasien’ Tapa 
a kici ziehin thukham dung zui-in a si dinga kilawm ahi hi,” a ci uhi. 

8Pilat in tami thu a zah ciengin nidang sangin a zauzaw hi. 

9A kumpi inn ah ama lutkia-in Jesu kungah, “Nang hei pana hing pei na hiei?,” 
ci-in a dong hi. Hinanle Jesu in kam khat beh dawng lo hi. 

10Tua ahi ziehin Pilat in ama kungah, “Kei ei hopi lo ding na hi amah? Nang hla 
thei nading le tha thei nading thu ka nei lam tah na thei sih amah?” a ci hi. 

11Jesu in ama kungah, “Tunglam pana ang kipieh sih leh kei tungah thu na nei 
thei sih ding hi; tua ahi ziehin nang tunga kei ei piekhie pa in mawna lienzaw a 
bawl hi,” ci-in a dawng hi. 

12Khum hun a kipanin Pilat in ama hla thei nading sui a, ahi vangin Jew mite in, 
“Tam pa na hla poma leh Caesar’ lawm na hi sih hi. Ama le ama kumpi a kibawl 
popo Ceasar langpang ahi hi,” a ci uhi. 

13Pilat in tam thute a zah ciengin a pulamah Jesu peipi a, Hebrew hamin 
Gabbatha a kici Suongpha muna a om thukhenna topha tungah a to hi. 

14Khum ni pen Peisan pawi dinga Kigin ni hi a, sunkim pawl ahi hi. Ama in Jew 
mite kungah, “Na kumpipa uh tanah om ei!” a ci hi. 

15Amate in, “Ama that in! Ama that in! Singlamte tungah khailia in!” ci-in a kiko 
uhi. Pilat in amate kungah, “Na Kumpipa uh ka khailia ta diei mah?” ci-in a dong 
hi. Siempu liente in, “Caesar simlo kumpi dang ka nei sih uhi,” ci-in a dawng uhi. 

16Tua ciengin Pilat in khailia dingin amate khutah Jesu a pie hi. 

Singlamte Tunga Jesu Kikhaina 

(Mat 27:32-44; Mrk 15:21-32; Luk 23:26-43) 

17Tuaci’n amate in Jesu peipi-in ama’ singlamte ding ama in puo a, 
Hebrew hamin Golgotha a kici Lutang Gu Mun-ah a pusuoh hi. 

18Amate in singlamte tungah Jesu le adang mi nite tua munah a khailia uhi. Ama 
langtuoh ah adang nite kikhai-in a lai-ah Jesu kikhai hi. 

19Pilat in zong lai khat gielsahin, “Nazareth khuomi Jesu, Judah Kumpipa,” cisah 
a, singlamte tungah a suongsah hi. 

20Jew mite tampitah in tua lai kigiel a sim uhi. Bangzieh ahei cile Jesu kikhaina 
mun pen khuopi tawh kinai hi; tuami lai pen Hebrew lai, Latin lai, le Greek laite 
tawh kigiel ahi hi. 

21Tua ciengin Judah siempu lien pente in Pilat kungah, ‘Judah-te Kumpipa’, ci-
in giel sinlen, “ Tam pa in kei Judah kumpipa ka hi hi,’ a ci hi, ci-in gielzaw in,” a 
ci uhi. 

22Pilat in, “Ka gielsa, ka gielsa ahi hi,” ci-in a dawng hi. 

23Singlamte tungah Jesu a khailia zaw ciengun galkapte in a puonsilte la-in phal 
li a suo vua, phal khat cietin a tang uhi. Amate in a puon tungsil zong a la uhi; 
tua pen a lu panin a taw donga khui lo-a kigan ahi hi. 

24Tuaci’n amate in, “Tami balkeh sih vai, koi pen in i nga ei aisan vai,” khatlekhat 
a kici uhi. Tam pen Lai Siengtho in, “Amate in ka puonte a hawm vua, ka puon-
ah nga nadingin ai a san uhi,” a ci thu a tangtun nading ahi hi. 

25Galkapte in tam bangin a bawl uhi. Tua laitahin Jesu’ singlamte gei-ah a nu, a 
nu’ sanggamnu, Clopas’ zi Mary, le Mary Magdalene-te a ding uhi. 

26Jesu in a nu panga a ding a it mama nuazuipa a mu ciengin ama in a nu kungah, 
“Numei aw, tanah na tapa om hi,” a ci hi. 

27Tua ciengin ama in nuazuipa kungah, “Tanah na nu om hi,” a ci hi. Khum hun 
a kipanin a nuazui pa in a inn ah ama a peipi hi. 

Jesu Sina 

(Mat 27:45-56; Mrk 15:33-41; Luk 23:44-49) 

28Tua zaw ciengin Jesu in vai zosie mansieng zo ci a thei ciengin (Lai Siengtho a 
tangtun nadingin), “Ka dang a ta hi,” a ci hi. 

29Tua munah lenggazu thua a dim bel khat kitung hi. Tuaci’n amate in tua 
sungah tuihup a die vua, hyssop ba dawnah taa-in Jesu’ kam tawh a tuo uhi. 

30Jesu in tua lenggazu a dawn zaw ciengin, “Kizo zo hi,” ci-in lukunin a si hi. 

Jesu’ Pang Kidawt 

31Tua ni pen Kigin ni ahi ziehin Jew mite in sabbath hun sungin singlamte 
tungah a luongte nuasie ding a dei sih uhi. Bangzieh ahei cile tua sabbath pen a 

diehdiehin a lipkhap huoi ni thupi ni ahi hi. Tuaci’n amate in a kikhailum pa’ 
kengte sattanin a luongte a hepkhiet thei nadingin Pilat kungah a ngen uhi. 

32Tua ciengin galkapte pei-in a masa pa’ keng sattan piehin ama tawh a 
kikhaiton adang khat pa-a’ zong a sattanpieh uhi. 

33Ahi vangin Jesu kung a tun ciengun ama a sisa-in a mu vua, a kengte a sattan 
pieh ta sih uhi. 

34Tua tangin galkapte khat in teipi tawh a pang a sun leh thakhatin sisan le tui 
a luongkhie hi. 

35(Note in zong tam thu na up thei nadingun tami thu a mu pa in teci a pang hi. 
Ama’ teci panna thuman ahi a, ama thuman gen ahi lam a kithei hi.) 

36Lai Siengtho in, “A gu khat zong kitawngsah lo ding hi,” ci-in a genna thu a 
tangtun thei nadinga tam thute ang pieng ahi hi. 

37Lai Siengtho mundang khat ah, “Amate in a sut pa uh a en ding uhi,” na ci lai 
hi. 

Jesu Kivuina 

(Mat 27:57-61; Mrk 15:33-41; Luk 23:44-49) 

38Tam thu teng zaw ciengin Jesu’ nuazui khat, Jew mite a giin ziehin a langtanga 
a zui ngam lo, Arimathea khuomi Joseph in Jesu’ luong a lah thei nadingin Pilat 
kungah ngen hi. Pilat in zong ama phalna a pie hi; tuaci’n ama pei-in Jesu’ luong 
a la hi. 

39Jesu kungah a zan haw ngai pa Nicodemus zong myrrh le aloes kihal pong za 
bang a gih ding panamtuite tawi-in a pei hi. 

40Amate in Jesu’ luong la-in Judah-te’ kivuina ngaina bangin diel sungah 
panamtui tawh a tun uhi. 

41Singlamte tungah a kikhailiana mun gei-ah um khat om a, tua um-ah koima a 
kivui ngai nai lona han tha khat a om hi. 

42Jew mite’ Kigin ni ahi zieh leh tua kima han nai pen ahi ziehin tua hanah Jesu 
a vui uhi. 

John 20 

Jesu Thawkiana 

(Mat 28:1-8; Mrk 16:1-8; Luk 24:1-12) 

1Nipi kal khat sunga ni masa pen ni zingmawng khuomiel laipi-in hanah Mary 
Magdalene a pei leh ama in hankot sinna suongtum a kiliamangsa a mu hi. 

2Tuaci’n Simon Peter le Jesu in a it a nuazui dang khat kungah tua nu tai-in, 
“Amate in han panin TOPA a ladawh ta vua, hei-a a siel uh ahei, ci ka thei sih 
uhi,” a ci hi. 

3Tua ciengin Peter le adang nuazui pa dingkhie-in han lamah a pei uhi. 

4A ni tuohun ama gel a taiton vangun nuazui dang khat pa in Peter makhelin 
hanah a na matun hi. 

5Ama kunsuhin a etsuh leh tua munah a kitunna puon kipha a mu a, ahi vangin 
a sungah ama a lut sih hi. 

6Tua ciengin ama’ nua zui-in Simon Peter pei a, han a tun ciengin han sungah a 
lut hi. Ama in tua munah a kitunna puon kipha mu a, 

7a lu tunna puon zong a luong tunna puon tawh na omton loin a tuomtuohin 
kizielin a om a mu hi. 

8Tua ciengin hanah a na tung masa adang nuazui pa zong a sungah lut a, tuale 
ama in mu-in a um hi. 

9Azieh pen amate in misite lah panin ama thokia ding hi, ci-a Lai Siengtho genna 
a theitel nai sih uhi. 

10Tua ciengin nuazuite a inn ciet vuah a peikia uhi. 

Mary Magdalene Kungah Jesu Kilah 

(Mat 28:9-10; Mrk 16:9-11) 

11Ahi vangin han pulamah Mary dingin a kap hi. A kaa kawmin hankhuh sung 
lam enin a kunsuh leh, 

12tua nu in Jesu luong kisielna a lu lamah khat, a keng lamah khat, puonpah silin 
a to vantungmi ni a mu hi. 

13Ama gel in tua nu kungah, “Numei aw, bang dinga kap na hei?” a ci uhi. Tua 
nu in ama gel kungah, “Amate in ka TOPA a lamang ta vua, hei sunga a siel dawh 
uh ahei, ci ka thei ta sih hi,” a ci hi. 

14Tua nu in tam thu a gen zaw ciengin a kinua hei leh khum sunga a ding Jesu 
mu a, ahi vangin Jesu ahi lam a thei sih hi. 

15Jesu in ama kungah, “Numei aw, bang dinga kap na hei? Koi ahiei na sui?” a ci 
hi. Tua nu in huon bawlpa sa a, “Sie aw, nang puohdawh ahile, na koina ei gen 
in, a luong ka la ding hi,” a ci hi. 

16Jesu in ama kungah, “Mary!” a ci leh Mary zong kinua hei-in Hebrew hamin, 
Rabboni!” ci a, (tua khu Siepa a cinopna ahi hi). 

17Jesu in tua nu kungah, “Ei tu sin, bangzieh ahei cile Pa kungah ka peito nai sih 
hi. Ahi vangin ka sanggamte kungah pei inlen, “Ka Pa le na Pa uh ahi, ka Pasien 
le na Pasien uh’ kungah ka kato ta ding hi,’ ci hi, ci-in va genzaw ta un,” a ci hi. 

18Mary Magdalene zong pei pai-in nuazuite kungah, “TOPA ka mu zo hi,” a ci hi; 
tua nu in tua pa thugen zosie amate kungah a gensawn hi. 

Nuazuite Kungah Jesu Kilah 

(Mat 28:16-20; Mrk 16:14-18; Luk 24:36-49) 

19Nipi kal khat sunga ni masa pen nitahin nuazuite in Judah mite a giin ziehun 
inn kotkhahte a khah vua, tuale a kikhopna vuah Jesu pei-in amate lahah ding 
a, “Nopna note tawh ang om taheh,” a ci hi. 

20Ama in tam thu a gen zaw ciengin amate kungah a khutte le a pang zong a lah 
hi. Nuazuite in TOPA a mu ciengun a nuom mama uhi. 

21Jesu in amate kungah, “Note tawh nopna om taheh. Pa in kei ei sawl bangin 
note kang sawl hi,” a cikia hi. 

22Tam a ci zaw ciengin amate tungah a hu sang a, “Hlagau Siengtho na sang un. 

23Note in mi khatpo’ mawnate na maisah uleh, tua mawnate kimaisah ding a, 
mi khatpo’ mawnate na opsah suoh uleh tua mawnate a om suoh ding hi,” a ci 
hi. 

Jesu le Thomas 

24Jesu a pei laitahin amate lahah sawm le nite lahah khat Thomas (a kopsuo kici 
pa) om lo hi. 

25Tuaci’n nuazui dangte in tua pa kungah, “TOPA ka mu ta uhi,” a ci uhi. Ahi 
vangin ama in amate kungah, “A khut sunga siakil kikhetna pawn mu-in, siakil 
kikhetna ma vangah ka khutme ka va khum tehteh sih a, a pang zong ka khut 
tawh ka va tham tehteh sih leh ka um sih ding hi,” a ci hi. 

26Tua zaw nipi kal khat ciengin inn sungah a nuazuite a na omkia vua, Thomas 
zong amate tawh a omton hi. Kotkhahte a kikha vangin Jesu pei-in amate lahah 
ding a, “Note tawh nopna om taheh,” a ci hi. 

27Tua ciengin ama in Thomas kungah, “Na khutme tawh tamtah tham inlen ka 
khutte en in. Na khut zah inlen ka pang zong tham in. Umla sinlen muong lenlon 
in,” a ci hi. 

28Thomas in, “Ka TOPA le ka Pasien!” ci-in a dawng hi. 

29Jesu in ama kungah, “Kei nei mu zieha ei um pan na hi bo amah? Kei ei mu 
lopi-a ei umte mi hampha ahi uhi,” a ci hi. 

Tami Laibu’ Deina 

30Jesu in a nuazuite’ muna-ah tami laibu sunga a kigiel kha lo na lamdang 
tampitah zong a bawl hi. 

31Ahi vangin Jesu in Messiah hi a, Pasien’ Tapa ahina thu na up thei nading ule 
tua banga na upna uh tungtawnin ama’ min tawh hinna na nei thei nading vua 
tam thute kigiel ahi hi. 

John 21 

Nuazui Sagite tungah Jesu Kilah 

1Tami thu teng zaw ciengin a nuazuite opna Tiberius tuipi gei-ah Jesu kilahkia 
hi. Ama tam bangin kilah hi. 

2Tua munah a kisutuo teng pen Simon Peter, a kopsuo kici Thomas, Galilee gam 
Cana khuomi Nathanael, Zebedee’ tapate, le a nuazui dang nite ahi uhi. 

3Simon Peter in amate kungah, “Nga beng dingin va kuon ta vang,” a ci hi. Amate 
in, “Komate in zong nang zui va ung,” a ci uhi. Amate pei-in gunkuong tungah a 
tuong vua, hizongle tua zanin bangma a man sih uhi. 

4Zingmawng khuovah patin gun gei-ah Jesu ding a, ahi vangin nuazuite in Jesu 
ahi lam a thei sih uhi. 

5Jesu in amate kungah, “Tate, nga khat beh na man sih uh amah?” a ci hi. Amate 
in, “Man sih ung,” ci-in a dawng uhi. 

6Ama in, “Gunkuong zietlam pangah na len uh pai locin pawlkhat na man ding 
uhi,” a ci hi. Tuaci’n len a pai uleh nga tampi awhin a len uh a kai zo ta sih uhi. 

7Jesu in a it nuazui pa in Peter kungah, “TOPA lah ahin!” a ci hi. Simon Peter 
in TOPA ahi lam a zah ciengin ama pen a ngentanga om ahi ziehin puon silin tui 
sungah a lengsuh hi. 

8Nuazui dangte zong gunkuong tawh pei-in a len utawh nga a dimletin a kai uhi. 
Tua mun le gungei pen kigamla lo a, kai za ni bang beh a kigamla hi. 

9Pieugei a tun ciengun meihol kitaw mei-am tungah nga le anlum kihang a mu 
uhi. 

10Jesu in amate kungah, “Na nga matte uh tawmkhat hing tawi un,” a ci hi. 

11Tuaci’n gunkuong tungah Simon Peter kato-in tuipieu-ah len kai dawh a, nga 
a gol vive za le sawm nga le thum a awh hi. Tua za-a a tam vangin len a ehkeh 
sih hi. 

12Jesu in amate kungah, “Hing pei unlen zing an ne un,” a ci hi. Amate in TOPA ahi 
lam a thei ziehun a nuazuite khat beh in, “Nang koi na hei?” ci-in a dong ngam 
sih uhi. 

13Jesu pei a, tuale khomun la-in amate a pie hi. Tua ma bangin nga zong la-in a 
pie hi. 

14Tami pen sina panin Jesu a thawto zaw a nuazuite kunga a kilah a thum veina 
ahi hi 

Jesu le Peter 

15Zing an a neh zaw ciengun Jesu in Peter kungah, “John’ tapa Simon aw, tamte 
sangin kei nei it zaw ei mah?” a ci hi. Peter in ama kungah, “Kang itzaw hi TOPA. 
Nang kang it lamtah na thei hi,” a ci hi. Jesu in ama kungah, “Ka tuunote na vah 
in,” a ci hi. 

16Ama in, “John’ tapa Simon aw, kei nei it ei mah?” ci-in a niveina dong leuleu 
hi. Ama in, “Kang it hi, TOPA aw, nang in kang it lamtah na thei hi,” a ci hi. Jesu 
in ama kungah, “Ka tuunote na cing in,” a ci hi. 

17Ama in, “John’ tapa Simon aw, kei nei it ei mah?” ci-in a thumveina dong leuleu 
hi. “Nang in kei nei it ei mah?” ci-in thumvei a dawh ziehin Peter da mama a, tua 
ahi ziehin, “TOPA, na zosie na thei a, ke’n nang kang it lam zong na thei hi,” a ci 
hi. Jesu in ama kungah, “Ka tuute na cing in. 

18A tahtah a kang ci-in, na khangno lai-in na kawng gahin na nopnopna-ah na 
pei thei hi. Ahi vangin na khangham ciengin na khutte zahin mi dangte in na 
kawng gah ding a, na pei nop lona-ah ang peipi ding hi,” a ci hi. 

19(Ama in bangci bang sina tawh Pasien’ min a thansah nading a gen nopna ahi 
hi.) Tam thu a gen zaw ciengin Jesu in Peter kungah, “Ka nua ei zui-in,” a ci hi. 

Jesu Le a Nuazui Dang Khat 

20Peter a kihei leh Jesu in a it a nuazui pa in amate a zui a mu hi. ama pen nitah 
an a neh laitahun Jesu banah kingamin, “TOPA, nang ang leheh ding pa koi 
ahiei?” ci-a a dong pa ahi hi. 

21Peter in tua pa a mu ciengin Jesu kungah, “TOPA, ama bangci ding?” a ci hi. 

22Jesu in, “Kang peikia dong cieng ama a hing lai dinga ka dei nah leh nang tawh 
bang kisai ahei? Keima ei zui-in! a ci hi. 

23Tuaci’n a khuopite lahah tami nuazuipa si lo ding hi, ci-in a thu kithang hi. 
Hinanle Jesu in tami nuazui pa si lo ding hi, ci-in a genkha sih a, “Kang peikia 
hun dong ama a hing dinga ka dei leh nang tawh bang kisai ahei?” a ci ahi zaw 
hi. 

24Tam thu teng teci pang le a gielpa pen tami nuazui pa hi a, a teci panna pen 
thudih ahi hi, ci-in i thei uhi. 

25Ahi vangin Jesu in a sep adang na tampite zong omlai hi. Tua teng zosiepi a 
kigiel sieng hileh leitung in tua a kigiel ding laibu teng kenin ka um va-ia sih hi. 

Sawltahte 

Sawltahte 1 

Hlagau Siengtho Kikamciem 

1Theophilus aw, laibu masa sungah Jesu in a sep le a hilte zosie a kipatcil a 
kipan, 

2a teelsa sawltahpite tungah Hlagau Siengtho tungtawnin a lah zaw ciengin 
vantunga a kilahto donga thute ka giel ahi hi. 

3Ama’ thuoh gimna zaw ciengin ni sawmli sung sawltahpite kungah kilah a, teci 
tampite tawh a nungta tahtah ahina lahin Pasien’ manggam thu a hil hi. 

4Amate tawh a opton laitahin Jerusalem nuasie loin tua munah Pa’ kamciemna 
a nga nadingun ama in thu a pie hi. Ama in, “Tami thu keima kung pana na zahsa 
uh ahi hi,” a ci hi; 

5azieh pen John in tui tawh mite baptize a, ahi vangin a sawt loin Hlagau 
Siengtho tawh note ang kibaptize ding hi,” a ci hi. 

Jesu Van a Kana 

6Tuaci’n amate a kikhop ciengun ama kungah, “TOPA aw, Israel-te tunga kumpi’ 
gam na piehkia ding tuhun a ta amah?” ci-in dong uhi. 

7Ama in, “Pa in ama’ thuneina tawh a sesa hun le nite note thei ding thu ahi sih 
hi. 

8Ahi vangin na tung vuah Hlagau Siengtho ang tun ciengin vanglietna na nga 
ding vua, Jerusalem, Judea, Samaria le leimong dongin ka teci na hi ding uhi,” a 
ci hi. 

9Tami thu a gen zaw, amate in a et laitahun ama kilato a, meiilom khat in a dopto 
dawh ziehin a kimu thei nawn sih hi. 

10Ama a kilahto amate in vantung lam a etto laitahun puontuol kang sil pasal ni 
thakhatin amate kungah a ding hi. 

11Tua tegel in, “Galilee mite aw, bang dinga vantung lam enin ding ngetngut na 
hi uh ahei? Na kungpan vua vantunga kilato tami Jesu khu vantunga a peito na 
mu ma bangun ang peikia ding hi,” a ci hi. 

Judas Zalaih ding Matthias Kiteel 

12Tua ciengin Jerusalem tawh a kinai, Sabbath ni khat lam ahi Olivet a kici muol 
panin Jerusalem ah amate a kilekia uhi. 

13Khuopi sung a lut ciengun Peter, John, James, Andrew, Philip le Thomas, 
Bartholomew le Matthew, Alphaeus’ tapa James, Simon Zealot le James’ 
tapa Judas-te tunna inndan tungah amate a kato uhi. 

14Amate zosie in numei pawlkhat, Jesu’ nu Marry, le a sanggam pasalte tawh 
lungsim kikhatin thungetna a nei zing uhi. 

15Tua laitahin thu um mite lahah Peter dingto-in, (mihonpi za le sawm ni bang 
pha hi) 

16“Sanggamte aw, Lai Siengtho sungah Jesu a mante’ makai pa Judas tungtang 
thu tawh kisai-in David’ genkholna a tangtun lo phamaw hi. 

17Bangzieh ahei cile tua Judas khu eite tawh kisimton mi khat ahi a, tam 
nasepna sunga zong a kihal khat ahi hi. 

18(Tu-in tua pa in a gitlona thaman tawh lo khat lei a, ama bungbu kiehin a gilpi 
pawhkeh a, a gilzam zosie lawtmang hi. 

19Jerusalem-a teng zosie in tami thu a thei uhi. Tua logam pen amau’ hamin, 
‘Akeldama’ a ci vua, ‘Sisan Lo’ a cinopna ahi hi.) 

20“Bangzieh ahei cile Late laibu sungah, A tenna mun gamkhing suohin, khum 
munah koima teng sih hinlen, a cina le ‘A makai dinmun pen midang khat in luo 
taheh,’ ci-in kigiel hi. 

21Tuaci’n khum bang mi dingte pen, eite lahah sungtum pusuohin TOPA Jesu a 
op hun sung zosie, 

22John’ baptize-a kipanin vantungah Jesu a kilah dong, ama’ thawkiana thu-ah 
eite tawh teci a pangton mite lahah khat ahi kul hi,” a ci hi. 

23Tuaci’n amate in mi ni, Barsabbas le Justus zong a kici Joseph le Matthias a se 
uhi. 

24Tua ciengin amate in thu ngenin, “TOPA aw, nangma in mi zosie’ lungsim na 
thei hi. 

25Ama’ opna ding munah Judas pei-in a nuasie tami sawltahpi nasepna-ah 
panmun a la dingin tam mi nite lahah koi zaw teel na hei ei lah in,” a ci uhi. 

26Amate in lai-ai sanin Matthias tungah tu ahi ziehin sawltahpi sawm le khat 
lahah ama kigawmbe hi. 

Sawltahte 2 

Hlagau Siengtho ang Peina 

1Pentecost ni a tun ciengin mun khatah amate a unpi-un a omton uhi. 

2Tuale vantung panin thakhatin huipi lang tawh kibang aw khat ging a, a tona 
uh innsung teng zosie a dim hi. 

3Amate lahah meikuong kikhenkeh tawh a kibang leiite kilangin a tung ciet 
vuah a tu hi. 

4Amate a unpi-un Hlagau Siengtho tawh a kidim vua, tua Hlagau in a pieh 
siemna bangin kam tuomtuomte tawh a ham uhi. 

5Khum laitahin vansin nei-a om gam zosie panin Jerusalem ah Pasien a um Jew 
mite a teng uhi. 

6Khumi awging ziehin mihonpi a kikhawm vua, thu kigente amau’ pienpi ham 
cietin a zah ziehun lamdang a sa uhi. 

7Amate in tam thu lamdang sa-in a lung uh mang a, “Tu-a thugen zosie Galilee 
mi ahi sih uh amah? 

8Bangci dan a i pienpi ham ciet tawh i zah thei uh ahei? 

9Parthia gam, Media gam, Elam gam, Mesopotamia gama tengte, Judea gam, 
Cappadocia gam, Pontus gam le Asia gam, 

10Phrygia gam, Pamphylia gam, Egypt gam le Cyrene khuopi-a’ ahi Libya 
gamkhen sunga tengte le Rome pana a haw mite, Jew mite, le Judah biehna a 
zuite, 

11Crete mite le Arab mite ahi, Pasien’ nasep lienpite i pienpi ham cietin i za uhi,” 
a ci uhi. 

12Mi zosie in lamdang sa-in a lungmang vua, “Tami bang a cinopna hi poma ding 
ahei?” ci-in khatlekhat a kiho uhi. 

13Ahi vangin pawlkhat in, “Lenggazu tha kham ahi uhi,” ci-in a ehneh ho uhi. 

Peter in Mihonpi Thuhil 

14Ahi vangin sawm le khatte tawh Peter dingto a, a aw sangsahin amate kungah, 
“Jew mite le Jerusalem khuo-a tengte aw, tami thu thei unlen ka thugen na ngai 
un. 

15Na upmaw bangun zukham ahi sih uhi, bang ding ahei cile tuhun pen 
zingmawng nai kuo ahi na bo hi. 

16Hi vawt lo hi, tam pen kamsangpa Joel tungtawnin tam bangin na kigen hi: 

17‘Pasien in a genna ah ni tawp ni ciengin mi zosie tungah ka Hlagau ka buo ding 
a, na tapate ule na tanute un kamsangin, na tangvalte un mang mu ding a, na 
puvuoite un zong mang a man ding uhi. 

18Hi hi, khum ni ciengin ka sila pasalte le ka sila numeite tungah ka Hlagau ka 
buo ding a, amate in kam a sang ding uhi. 

19Tunglam vanah a lamdangte ka lah ding a, neilam leitungah limte, sisan, 
meikuong le meikhu sapite ka lah ding hi. 

20A lien a thupi TOPA’ ni a tun masangin ni ang miel ding a, hlapi sisan ang bang 
ding hi. 

21Tua ciengin TOPA’ min tawh thu ngen zosie in hutdamna a nga ding uhi,’ a ci 
hi. 

22“No, Israel-te aw, ka thugen ngai un: Note in na theisa ma bangun Nazareth 
mi Jesu pen Pasien in note lahah ama tungtawna a bawl vanglietna le na 
lamdangte, le limte tawh Pasien in a kipsah mi ahi hi. 

23Pasien in ama’ ngimna le a theikholna bangin note khut sungah tam pa ang 
piekhie a, note in singlamte tungah khai-in migilote’ khut tawh ama na that uhi. 

24Ahi vangin sina in ama tukip zo lo ahi ziehin Pasien in sina panin suohtasahin 
a thosah hi. 

25Bangzieh ahei cile ama tawh kisai David in a genna-ah, ‘Ka masangah TOPA a 
op den lam ka mu hi, azieh pen ei kilawthing thei lo na dingin ka zietlamah ama 
a om hi; 

26tua ahi ziehin ka lungsim kipahin ka leii zong a lungdam hi; tua banah ka tahsa 
zong lametna sungah a hing ding hi. 

27Azieh pen nang in Misikhuo ah ka hla na nuasie sih ding a, na Mi Siengtho pa 
zong muotna nei thuohsah sih ding hi. 

28Nangma in hinna lampi nei lah zo hi; nei ompina tawh kipahna bukim nei 
bawlpieh ding hi,’ a ci hi. 

29“Sanggam Israel-te aw, pupi David’ si-in kivui zo a, tuni dongin a han zong eite 
tawh om hi, ci kimuongtahin na kung vuah kang gen thei hi. 

30Ama kamsang khat ahi a, Pasien in a kumpi topha tungah a suonlehlahte khat 
ka tosah ding hi, ci-in a kiciem lam ama in a thei hi. 

31Tam thu a mukhol ziehin David in Messiah’ thawkiana thu a genna-ah, 
‘Misikhuo ah ama kinuasie loin, a pumpi zong muot lo ding hi, a ci hi. 

32Pasien in tua Jesu thosah zo a, tami thu-ah kote zosie teci ka hi uhi. 

33Tua ahi ziehin Pasien’ zietlamah ama kilamsang zo a, note in Pa tung panin a 
kikamciemsa Hlagau Siengtho zong na sang zo ta vua, note in na mu uleh na zah 
uh ahi tami zong khu ama in ang buohsuh zo ta hi. 

34Bangzieh ahei cile vantungah David a kato sih a, ahi vangin ama in, “TOPA in 
ka TOPA kungah, 

35na keng ngahna munah na galte ka koi masangsie ka zietlamah to in,’ ci hi,” 
ci-in a gen hi. 

36Tua ahi ziehin note in na khailia uh tua Jesu, Pasien in TOPA le Messiah a 
suohsah zo ta hi, ci thu Israel innkuon buppi in teltahin thei ta uheh,” a ci hi. 

A Kikhel Masa Pente 

37Amate in tam thu a zah ciengun a lungsim uh sukha a, Peter le adang 
sawltahpite kungah, “Sanggamte aw, bang ka bawl ding vuoi?” a ci uhi. 

38Peter in amate kungah, “Kisiakia unlen na mawnate uh a mai thei nadingin 
Jesu Khris’ min tawh ki-baptize un; tua hile note in Pasien’ letsong ahi Hlagau 
Siengtho na nga ding uhi. 

39Bangzieh ahei cile tua kamciem pen note, na suonlehlahte ule TOPA i Pasien 
in ama kunga a hlat gamlapi-a om mi zosie ading ahi hi,” a ci hi. 

40Tuale Peter in adang thu kiselna tampi tawh teci pangin, “Tami a gilo khang 
mite panin kihunkhie un,” ci-in amate a hanthawn hi. 

41Tuaci’n a thugenna a um mite a kibaptize vua, khum ni-in mi tul thum bang 
kibelap hi. 

42Amate in sawltahpite’ thuhilna le kipawltonna ah a lunglut ciet vua, tuale 
khomun phalsuona le thungetna a neiton uhi. 

Thu um Mite Lahah Hindan 

43Tuaci’n mi zosie a zausi vua, sawltahpite in na lamdangte le lim tampi a bawl 
uhi. 

44Thu um zosie omtonin na vannuoi a neiton uhi; 

45amate in amau’ neisate le vante zua-in mi khatpo’ kisapna zui-in tua sumte a 
hawmpieh uhi. 

46Amate in biehinnpi sungah nisimin hun tampitah zangtonin, inn ah khomun 
a phalsuo vua, kipahna le kiphalna lungsim tawh an a ne uhi. 

47Amate in Pasien’ min phatin mite’ maipha zong a nga uhi. Pasien in nisimin 
gupna nga mi a kibelapsah hi. 

Sawltahte 3 

Peter in Khutdawngen Khelbai Khat Damsah 

1Ni khat, nitah lam nai thum thunget hunin biehinnpi ah Peter le John-te a peito 
uhi. 

2Tuale a pienpi khelbai khat na kipuo hi. Tua pa in biehinn kai mite tung panin 
sum a nget thei nadingin mite in Kotpi Hoi kici biehinn tunkot gei-ah nisielin 
ama a koi uhi. 

3Biehinnpi sungah Peter le John a lut kuonun tua pa in mu a, ama gel kungah 
sum a ngen hi. 

4John ma bangin Peter in zong tua pa encien a, “Ko gel ei en vawi” a ci uhi. 

5Tua pa in zong bang khat nga ding ci kinepna tawh ama gel a lim-et mama hi. 

6Ahi vangin Peter in, “Ngun le kham ka nei poma sih hi, hizongle ka nei pen kang 
pie hi; Nazareth mi Jesu Khris’ min tawh ding inlen lam pei in,” a ci hi. 

7Ama in tua pa a zietlam khut tawh manin a kaito leh thakhatin a keng le a 
sietmitte a khaupai lien hi. 

8Ama kitomin dingto a, lam pei pai-in amate tawh biehinnpi sungah lut a, a lam 
pei kawmin dieng vazawhin Pasien min’ a phat hi. 

9Mi zosie in ama lam pei-in Pasien a phat a mu vua, 

10tuale ama pen biehinnpi’ Kotpi Hoi gei-ah to-in sum ngenngen pa ahi lam 
amate in a thei uhi; tuale ama tunga a pieng thute ziehin amate in lamdang sa-
in a lungmang uhi. 

Solomon Talap-ah Peter in Thugen 

11Tua mipa in Peter le John a tuhdet laitahin mi zosie in lamdang a sa vua, amau’ 
opna Solomon Talap a kici innhlim lamah tai-in a kikhawm uhi. 

12Peter in a mu ciengin mipite kungah, “No Israel-te aw, tam mipa lam ka peisah 
theina uh pen ka vang ule ka hoina uh zieh sa-in bang dingin ei cien-et na hi uh 
ahei? 

13I pupite ahi Abraham, Isaac, le Jacob-te’ Pasien in a nasempa Jesu a 
minthangsah zo hi. Tua pa pen Pilat in hla dingin a khensat vangin note in ama 
na niel vua, Pilat mai-ah tha dingin na pie ta uhi. 

14Note in a Siengtho le Midih Pa na niel vua, mithat pa khat a hla nadingin na 
ngen zawsop uhi. 

15Note in Hinna a piengsah pa na that vua, hizongle Pasien in misite lah panin 
ama a thosah hi. Tam thu-ah kote teci ka hi uhi. 

16Ama’ min upna hang tawh tua ama’ min mama in na mu ule na thei uh ahi tua 
pa a thakhausah zo hi. Jesu tung pana kinga upna in note zosie mai-ah dam 
siengthona ama a pie zo hi. 

17“Tu-in lawmte aw, na makaite un a na bawl bangin note in zong na thei lo 
ziehun na bawlkhah lam uh ka thei hi. 

18Ama’ Messiah in gimna thuoh ding hi, ci-in kamsangte zosie tung panin a na 
magensa thute Pasien in tam bangin a tangtungsah zo hi. 

19Tua ahi ziehin na mawnate uh a kiphietmai thei nadingin kisiakia-in Pasien 
lamah kihei un. 

20Tuaci’n TOPA kung panin tha tha ngana hun ang tung ding a, ama in note dinga 
a kisekholsa Messiah ahi Jesu ang sawl ding hi. 

21Pasien in a kamsang mi siengthote tungtawnin a tangko bangin na zosie a 
kibawlthakia hun masangsie vantungah Jesu a op kul ding hi. 

22Moses in, ‘TOPA na Pasien un na mite panin note adingin keima tawh kibang 
kamsang khat ang piengsah ding hi. Ama in na kung vua ang gen popo note in 
na man ding uh ahi hi. 

23Tua kamsangpa’ thugen a mang lo poma a mite lah panin kiphungkal ding hi,’ 
a ci hi. 

24Samuel a kipanin a nua-a ang pieng kamsang zosie in zong tuhun thupiengte 
a na genkhol tabo uhi. 

25Note pen kamsangte le Pasien in na pu na pate uh tunga a na pieh thuciemna’ 
suonlehlahte na hi vua, tuaci’n ama in Abraham kungah, ‘Na suon na hlahte 
sungah leitung innkuon zosie thupha kipie ding hi,’ a ci hi. 

26Pasien in a sila pa a thawsah ciengin na gitlona zosie panun kihei-in thupha 
ang pieh thei nadingin na kung vuah ama ang sawl masah ahi hi,” ci-in a gen hi. 

Sawltahte 4 

Biehna Uliente’ Mai-ah Peter le John 

1Mipite tungah Peter le John in thu a gen laitahun ama gel kungah siempute, 
biehinn uhpa, le Sadducees-te a pei uhi. 

2Ama gel in Jesu sungah misite thawkiana om hi, ci-in a gen zieh gelin nawngkai 
a sa mama uhi. 

3Tuaci’n amate in Peter le John a man vua, nitah lam hi ta ahi ziehin a zing cieng 
dong thong sungah a khum uhi. 

4Ahi vangin thungaite lahah mi tampi in a um vua, thu um mi tul nga bang a pha 
uhi. 

5A zing ciengin Jerusalem ah a gam-uhte uh, upate, le thukham hil siete a 
kikhawm uhi. 

6Tua sungah siempu lien Annas, Caiaphas, John, Alexander, le siempu liente’ 
innkuonpi zosie zong a om uhi. 

7A laikim vuah thongkie tegel dingsahin, “No gel in bang thuneina le bang min 
tawh tami na bawl uh ahei,’ ci-in a dong uhi. 

8Tua ciengin Hlagau Siengtho tawh Peter kidimin amate kungah, “Gam uhte le 
upate aw, 

9tuni-in cina pa khat tunga sil hoi ka bawl ziehun tam pa bangci banga a natna 
dam thei ahei, ci-in ei dong na hi uleh, 

10note zosie le Israel-te zosie in kithei ta un. A dam sienga na mai vua ang ding 
tam mipa pen singlamte tunga na khailia uh, Pasien in misite lah pan a 
thawsahkia pa Nazareth mi Jesu Khris’ min zieha dam ahi hi. 

11Tami Jesu pen, ‘No innlamte in na nildawh uh suong, innkiu suong bulpi a 
suoh hi,’ kici pa ahi hi. 

12Midang koima khat beh sungah hutdamna a om sih hi, azieh pen vansin nei-a 
a om mihingte lahah i kihutdamna nadinga kipie min dang khat zong a om sih 
hi,” a ci hi. 

13Tu-in amate in Peter le John pen sinna nei vawt lo mi maimai hi lel napi uh, 
amau’ hangsanna a mu ciengun lamdang a sa mama vua, Jesu tawh kithuo 
ngaite ahi lam uh zong a phawh uhi. 

14Ama tegel’ gei-ah damna nga pa dingin a om a mu ciengun amate in langpan 
nading thu bangma a gen thei ta sih uhi. 

15Tuaci’n khatlekhat tam thu a kikup sungun biehna uliente kung panin a 
peikhiet nadingun thu a pie uhi. 

16Amate in, “Tam mite bang law ding i hei? Bangzieh ahei cile amate tungtawnin 
a kilang mama lim khat a pieng zo hi, ci thu Jerusalem khuo-a tengte zosie in 
cientahin a thei ta vua, eite in zong tua thu i niel thei sih uhi. 

17Ahi vangin mite lahah tam thute a kizelthang nawn lo nadingin, tulang kalsie 
koima kungah tami min tawh thu a gen nawn lo nadingun amate thu pie vai,” a 
ci uhi. 

18Tuaci’n ama gel hlanin Jesu’ min tawh thu genin thu a hil nawn lo nadingun 
thu a pie uhi. 

19Ahi vangin Peter le John in, “Note’ thu manzawh ding le Pasien’ thu manzawh 
ding, Pasien muna-ah koi manzaw ding ahei, ci noma ma in khensat un. 

20Bangzieh ahei cile kote in ka musa ule ka zahsa uh thute gen loin ka om thei 
sih uhi,” ci-in a dawng uhi. 

21Amate in mipite ziehin ama gel dan pieh nading lampi a mu lo ziehun a galgih 
zaw ciengin a hlakia uhi. Bangzieh ahei cile a pieng thute ziehin amate in a unpi-
un Pasien a phat uhi. 

22Azieh pen tami damna lim lamdang a kibawlna mipa pen a khan kum sawm li 
val pha zo hi. 

Thu umte in Hangtahin Thu Ngen 

23Ama gel a kihla zaw ciengin a guolte kungah pei-in siempu uhpite le upate in 
ama gel kunga a gen uh thu zosie a zasah uhi. 

24Amate in tua thu a zah ciengun a aw uh sangsahin Pasien kungah thu a 
ngenton vua, “Vanpi le leipi, tuipi, le tua teng sunga a om sil bangkim a siem 
Thunei pen TOPA aw, 

25nang in na nasempa ka pu uh David tung panin Hlagau Siengtho tawh thu na 
gen a: ‘Bang dingin Gentile-te lungthahin, bang dingin mite in thu mawhnate 
ngaisun uh ahei? 

26 TOPA le ama’ Messiah do dingin leitung kumpite in panmun la-in, gam uhte 
kikhawm zo uhi,” na ci hi. 

27Azieh pen Herod le Pontius Pilat in Gentile-te le Israel-te tawh na sathau nusa 
pa, a siengtho na nasem Jesu langpang dingin tam khuopi sungah amate a 
kikhawm uhi. 

28Nangma in na gelna bangin a pieng dinga na khut tawh na sekholsa popo 
amate in a sem ding uhi. 

29TOPA aw, tu-in amau’ ei galgihna ei theipi inlen, ko na nasemte hangsan tahin 
thu ei gensah in. 

30Cinate dam nadingin na khut zah inlen, a siengtho na nasempa Jesu’ minin lim 
le na lamdangte kibawl heh,” a ci uhi. 

31Amate in thu a nget zaw ciengun a kikhopna mun uh a kiling hi; amate zong a 
unpi-un Hlagau Siengtho tawh kidimin Pasien’ thu hangsan tahin a gen uhi. 

Thu umte in Neisate Zangton 

32Tu-in thu um mite a lungsim le a ngaisutna uh a kikhat vua, tuaci’n koima in 
a a neisa khat popo kei-a’ tuom ci loin neisa zosie a neiton uhi. 

33Sawltahpite in vanglietna lienpi tawh TOPA Jesu’ thawkiana thu teci a pang 
vua, amate zosie tungah Pasien’ hepina lienpi a tung hi. 

34A neisa uh inn le lote zua-in a nga uh sumte a tawi ciet ziehun amate lahah a 
tasam koima a om sih hi. 

35Amate in sawltahpite keng zungah tua sumte koi-in a kisapna dung zui-in mi 
zosie a hawmpieh uhi. 

36Cyprus khuo-a pieng, Joseph kici Levi-te khat, sawltahpite in Barnabas 
(Hanthawn Siempa’ Tapa a cinopna) a ci uh mipa khat a om hi. 

37Ama in a neisa logam khat zua-in a sum teng peipi-in sawltahpite’ keng 
phungah a koi hi. 

Sawltahte 5 

Ananias le Sapphira 

1Ahi vangin Ananias kici pasal khat in a zi Sapphira’ thukimna tawh a neisa uh 
khat a zua hi. 

2Ama in a zi’ thei-in sum kimkhat hendap a, halkhat beh peipi-in nuazuite’ keng 
phungah a lui hi. 

3Peter in, “Ananias aw, Hlagau Siengtho sol ding le na logam zua man sum 
pawlkhat a hendap dingin Satan in bang dingin na lungsim kizosah na hei? 

4Na zua masangin nangma-a’ hi a, na zua zaw ciengin zong nangma-a’ ma hi lo 
amah? Bang dinga tua banga gamtat ding hanciem na hei? Kote ei sol na hi sih 
a, Pasien sol na hi hi,” a ci hi. 

5Ananias in tam thu teng a zah behin puasuhin a si hi. Tam thu a za zosie zong 
a zau mama uhi. 

6Tangvalte pei-in puon tawh a luong a tun vua, tua ciengin ama puo-in a vui uhi. 

7Tua zaw nai thum bang ciengin a zi zong thupieng teng thei loin a lut hi. 

8Peter in tua nu kungah, “Nang le na pasal in na logam uh tamza ma na khawh 
uh amah, ei gen in,” ci-in dong hi. Tua nu in, “Hi hi, tua za ma hi,” a ci hi. 

9Tua ciengin Peter in ama kungah, “ TOPA’ Hlagau ze-et dingin bang dinga hici 
kithukim gel na hi uh ahei? En in, na pasal vuite kot lamah om hi, nang zong ang 
puokhie ding uhi,” a ci hi. 

10Thakhatthu-in a keng phungah tua nu puasuhin a si pai hi. Tangvalte a lut 
ciengun a sisa-in ama a mu vua, tuaci’n amate in puodawhin a pasal gei-ah a vui 
uhi. 

11Hlattuom pawlpi buppi le tami thu a za zosie a zau mama uhi. 

Sawltahpite in Mi Tampi Damsah 

12Tu-in sawltahpite tungtawnin mite lahah lim le na lamdang tampi a pieng hi. 
Tuale Solomon’ Talap ah amate a omton uhi. 

13Koima dang in amate a kipawlpi ngam sih vua, ahi vangin mite in amate a 
pimu mama uhi. 

14Ahi vangin thu um mi numei le pasalte a tam semsem vua, nidang 
sangin TOPA sungah mi a kibelaplap hi. 

15Tuaci’n Peter in tua mun nawhin a pei ciengin amate kimkhat tungah a hlim 
a tuh khah nadingin, lampi-ah cinate puo-in lupna tung le pheh tungah a siel 
uhi. 

16Jerusalem kima a om khuote panin zong mi tampi kisutuo-in cinate le hlabua 
in a bawlsiet mite a peipi vua, a unpi-un damna a nga uhi. 

Sawltahpite Kibawlsie 

17Tua ciengin siempu lien pa in na sep a sawm ta hi; ama le a kipawlpi zosie in 
(Sadducees pawlte a ci na) hazatna tawh a kidim ziehun, 

18sawltahpite manin taangpi thong sungah a khum uhi. 

19Ahi vangin zan lai-in TOPA’ vantungmi khat in thong kotte hongin amate a 
hladawh a, 

20“Pei-in biehinnpi sungah ding unlen, mite tungah hinna thu bucing va hil ta 
un,” a ci hi. 

21Tam thu a zah ciengun khuova behin biehinnpi sungah lutin a thuhilna maban 
a zom uhi. Siempu lien pa le a pawlte a tun uh ciengin, amate in biehna uliente 
le Israel upa buppi kikhawmsahin amate hlakhie dingin thong sungah a sawl 
uhi. 

22Ahi vangin khumnah biehinncing palihte a tun ciengun thong sungah amate a 
mu sih uhi. Tua ahi ciengin a kilekia vua, amate in, 

23“Thonginn kot hoitahin kikilin kot mai-a ding thongcingte ka mu vua, ahi 
vangin kot ka hon ciengun a sungah koima ka mu sih uhi,” ci-in thu a zasah uhi. 

24Biehinnpi uhpa le siempu liente in tam thu bang ang suoh diei izaw! ci-in a 
lungmang uhi. 

25Tua ciengin mi khat ang tung a, “En un, thong sunga na khum uh mite in 
biehinnpi sungah dingin mite thu a hil uhi!” ci-in a kiko hi. 

26Tua ciengin biehinnpi uhpa le palihte in amate bangma bawlsie loin a zawpi 
uhi, azieh pen mite in amate suong tawh a se khah ding a zau uhi. 

27Amate a tunpi zaw ciengun biehna uliente mai-ah a dingsah uhi. Siempu lien 
pa in amate thu dong a, 

28“Tam pa’ min tawh thu na hil nawn lo nadingun khautahin thu kang pieh hi 
napi na thuhilna un Jerusalem khuo sung teng na dim zo ta vua, ko tungah tam 
pa’ sisan ang tun nadingin zong na hanciem uhi,” a ci hi. 

29Ahi vangin Peter le nuazuite in, “Mihing’ thu sangin Pasien’ thu ka man uh 
kulzaw ding hi. 

30I pu i pate’ Pasien in singkhuom tunga na khailia pa uh Jesu a thokiasah zo hi. 

31Pasien in Israel-te tungah kisiana le mawmaina a pieh nadingin a zietlamah 
Lamkai pa ding le Hundam pa dingin ama a tawisang zo hi. 

32Tam thu-ah kote teci ka hi vua, Pasien in a thu a mang mite tungah a pieh 
Hlagau Siengtho zong teci ahi hi,” ci-in a dawng hi. 

33Amate in tam thu a zah ciengun a lungthah mama vua, sawltahpite tha a sawm 
uhi. 

34Ahi vangin biehna uliente sung panin mi zosie in a zatah Gamaliel a kici 
thukham hil sie Pharisees-te khat ding to-in bakhat sung tua mite a pusuo 
nadingun thu a pie hi. 

35Tua ciengin ama in tua mite kungah, “Israel-te aw, note in tam mite tunga na 
bawl dingte uh pilvangin kidawm un. 

36Bangzieh ahei cile masang lai khatin kei zong mi khat ma ka hi hi, a kici 
Theudas ang khang a, mi zali bang in ama a pawlpi uhi; ahi vangin tua pa kithat 
a, tuale ama a zui zosie kithezahin a mangthai sieng uhi. 

37Ama’ nua, mi phaza a kisim hun sungin Galilee mi Judah ang khang leuleu a, 
ama in zong nuazui ding mi a nei hi; ama a si ciengin a nuazui zosie zong a 
kithezah uhi. 

38Tuaci’n tulaitah i thu tawh kisai-a kang gen nuom ah, amate pel-in hici opsah 
phot lel un; azieh pen tami gelna le sepna pen mihing pana ang kipan ahile ang 
kisie lel ding hi; 

39ahi vangin Pasien tung pana ang kipan ahile lah na zo sih ding vua, tami thu-
ah Pasien tawh kido-in ang kimu zaw ding uhi!” a ci hi. Amate in tua pa thugen 
a sang thei vua, 

40inn sungah sawltahpite hlanin a satziel uhi. Tua ciengin Jesu’ min tawh thu a 
gen nawn lo nadingun amate thu a pieh zaw ciengun a hlakia uhi. 

41Biehna uliente kung pan a peikhiet ciengun amate in ama’ min ziehin 
mindaina thuoh tah sa-in a lungdam mama uhi. 

42Nisimin biehinnpi sung le inn sungah Jesu, Messiah ahi hi, ci-in khawl loin thu 
hilin a tangko uhi. 

Sawltahte 6 

Nasem dingin Upa Sagi Kiteel 

1Tua hunin nuazuite khang tehtehin Greek ham a zang Jew mite in nisim anneh 
hawmna-ah a meigongte uh kithudon lo hi, ci-in Hebrew mite a mawsah uhi. 

2Sawm le nite in zong nuazui mi buppi hlanin amate kungah, Pasien thu gen 
ding don man lo lienga anneh tuidawn vai tawh kang kitala ding uh ko adingin 
kilawm lo hi. 

3Tua ahi ziehin lawmte aw, no sung panin mite in a zatah, Hlagau le pilna tawh 
a kidim pasal sagi teel unlen tami nasep a sem dingin ka koi ding uhi. 

4Ko ka hi ule thungetna le thuhilna lamah kang kipumpieh ding uhi,” a ci uhi. 

5Amau’ thugen in mi honpite lungkimsah ahi ziehin, amate in upna le Hlagau 
Siengtho tawh a kidim Stephen, Philip, Prochorus, Nicanor, Timon, Parmenas, 
le Judah biehna panin a kikhel Antioch khuomi Nicolas-te a teel uhi. 

6Amate in sawltahpite mai-ah tua mite dingsahin a lu tung vuah khut nga-in thu 
a ngetpieh uhi. 

7Pasien’ thu kizel suohin Jerusalem ah nuazuite nahpi tahin khang a, siempu 
tampite in zong tua upna thu a zui uhi. 

Stephen a Kimatna 

8Stephen, hepina le vanglietna tawh kidim a, ama in mite lahah lim le na 
lamdang thupite a bawl hi. 

9Tua ciengin Suohta Mite’ kikhopna (amau’ kilawna) panin mi pawlkhat, 
Cyrene-te, Alexander-te, Cilicia gam le Asia gam panin mite in Stephen 
langpangin a kisel uhi. 

10Hinanle ama in pilna le Hlagau tawh a gen thute amate in a nang zo tuon sih 
uhi. 

11Tua ciengin amate in, “Ama in Moses le Pasien simmawna thu a gen ka za uhi,” 
ci-a a gen dingin mi pawlkhat a hantawh vua, a cieldap uhi. 

12Amate in mipite, upate le thukham hil siete zong a tawhnawi uhi; tua ciengin 
Stephen tawh kitalsihin ama manin biehna uliente kungah a puoh uhi. 

13Zuouthu teci dingin zong mi a ciel vua, “Tam mipa in tami siengtho mun le 
thukham a gensie zing mielmuol hi. 

14Bangzieh ahei cile tami Nazareth mi Jesu in tam mun susie gawpin Moses ei 
pieh ngainate zong ka khelmang ding hi, ci-in a gen ka za uhi,” a cisah uhi. 

15Biehna uliente kikhopna sunga to mi zosie in Stephen a etcien ule amate in a 
maitang, vantungmi’ maitang tawh kibangin a mu ciet uhi. 

Sawltahte 7 

Biehna Uliente tunga Stephen’ Thugenna 

1Tua ciengin siempu lien pa in ama kungah, “Tam thu a man ma amah?” ci-in 
dong hi. 

2Stephen in: “Sanggamte le pate aw, na ngai un. Haran khuo ah i pu uh Abraham 
a ten masang, Mesopotamia gama a op lai-in ama kungah vanglien Pasien na 
kilah a, 

3‘Na gam na lei le na be na phungte nuasie inlen, nangma kang lah ding gamah 
pei in,’ na ci hi. 

4Tua ciengin ama in Chaldea-te gam nuasie-in Haran khuo ah a teng hi. A pa a 
si zaw ciengin Pasien in tua panin tu-a na tenna uh gamah na lalsah hi. 

5Ama in tua gamah a luo ding leitang kephangcie khat nangawn a na pie sih a, 
ta a nei sih vangin ama’ nua-a pieng a suon a hlahte tungah tua gam pieh dingin 
a na kamciem hi. 

6Tua ciengin midang gam khatah a suon a hlahte pemta-in omin salin kiman 
ding a, amate in kum zali sung bawlsietna a thuoh ding uhi, ci-in Pasien in tam 
bangin a gen hi. 

7‘Ahi vangin keima in amau’ na a semsah tua minam tungah thu ka khen ding 
hi,’ Pasien in ci a, ‘Tua zaw ciengin amate pusuohin tam munah keima ei bie 
ding uhi,’ a ci hi. 

8Tua ciengin Pasien in ama teptan thuciemna a pie hi. Tuaci’n Abraham pen 
Isaac’ pa hi a, a suo zaw ni giet ni-in a tep a tanpieh hi. Isaac pen Jacob’ pa hi a, 
Jacob pen sawm le nite’ pienna pupi ahi hi. 

9Pupite in Joseph a na haza vua, Egypt gamah a na zua uhi; hizongle Pasien in 
ama a oppi a, 

10gentheina panin ama na hunkhie-in Egypt kumpi pa Pharaoh mai-ah a din 
ciengin pilna le maipha na ngasah ahi ziehin Egypt gam le ama’ inn sung vai 
zosie a uhsah hi. 

11Tua ciengin Egypt gam le Canaan gam sung teng zosie-ah kielpi le hahsatna 
lienpi tung a, i pu i pate in an neh ding a na mu zo sih uhi. 

12Ahi vangin Jacob in Egypt gamah an om hi, ci a zah bepin tua munah a 
khatveina a haw dingin i pate a na sawl hi. 

13A niveina a haw ciengun Joseph in a sanggamte kungah ama koi ahei, ci ama 
le ama na kigen a, tuaci’n Pharoah in Joseph’ innkuonpi teng na thei hi. 

14Tua ciengin Joseph in mi sawlin ama kunga pei dingin a pa Jacob le a hieng a 
san teng zosie hlansah a, amate a unpi-un sawm sagi le nga a pha uhi; 

15tuaci’n Egypt gamah Jacob peisuh a, i pu i pate ma bangin tua gamah ama zong 
a si hi. 

16Shechem-ah a luong uh kipuokia a, Abraham in Shechem khuomi Hamor’ 
tapate tung panin dangka tawh a na leisa hankhuh sungah ama kivui hi. 

17Pasien in Abraham tunga a bawl a thuciemna a tun kuonin Egypt gamah ei 
mite pungin a tam tehteh vua, 

18Egypt gamah Joseph thei lo kumpi dang khat a khan cieng dongin amate a 
pung a meng uhi. 

19Ama in i minamte a ngien tawh bawl a, a tasente uh a si nadingin a paimang 
nadingun i pu i pate zawthaw bawlin a sawl hi. 

20Tua hun sungin Moses suoh a, ama pen Pasien mai-ah a meel hoi mama hi. A 
pa inn ah ama hla thum sung kikem hi. 

21Ama a kipaimang ciengin Pharaoh’ tanu in a tapa dingin la a, ama in a tapa 
bang lienin bawlin a khansuo hi. 

22Tuaci’n Egypt pilna zosie Moses kihil a, thugenna le na sepna-ah mi thupi 
mama khat a suoh hi. 

23Kum sawmli a phah ciengin a sanggam Israel-te kunga haw ding a lungsim ah 
a kilo hi. 

24Egypt mi khat in a mipite khat a bawlsiet a mu ciengin phu la a, ama in a 
bawlsiet pa humin Egypt pa a that hi. 

25Pasien in ama tungtawnin amate a hunkhie ding ahi lamtah a tanaute in a thei 
ding sa a, ahi vangin amate in a thei sih uhi. 

26A zing ciengin amate lahah a kihau mi pawlkhat kungah pei-in lemtuo ding 
hanciem a, ‘Guoite aw, sanggam na hi bo uhi; bang dinga kihau na hi uh ahei?’ a 
va ci ta hi. 

27Ahi vangin a vengpa a bawlsie pa in Moses thalsawn a, ‘Ko ei uh ding le thu ei 
khen dinga koi in nang ang se ahei? 

28Zani-a Egypt mipa na tha banga kei zong ei tha sawm na hi amah?’ na ci giap 
hi. 

29Tam thu a zah ciengin Moses taimangin Midian gamah pemta-in a va om ta a, 
khum gamah tapa ni a va nei ta hi.  

30“Kum sawmli a cin zaw ciengin Sinai Muol gamlah sawlbawh kawm meikuong 
sung panin vantungmi khat ama kungah a va kilah ta hi. 

31Moses in tua a sil mu pen lamdang a sa mama hi; a en dingin ama in a va nai 
ta leh tua panin TOPA’ aw ging a: 

32‘Kei pen na pu na pate uh’ Pasien, Abraham, Isaac, le Jacob-te’ Pasien ka hi hi,’ 
a ci hi. Moses citun gawpin a en ngam sih hi. 

33Tua ciengin TOPA in ama kungah, ‘Na dinna mun leitang a siengtho ahi ziehin 
na kedap suo in. 

34Keima in Egypt gama ka mite kibawlsietna ka mu tahtah ta a, a tauna uh zong 
ka za zo ta a, amate hunkhie dingin keima kang kumsuh zo hi. Tu-in hing pei in, 
Egypt gamah nang kang sawl ding hi,’ a ci hi. 

35“Moses pen amate in, ‘Koi in ei uh ding le thukhen dinga nang ang se ahei? ci-
a a niel pa uh ahi a, tu-in ahile Pasien in sawlbawh kawm ama tunga a kilah 
vantungmi tungtawnin a uh ding le a hunkhie dinga a sawl pa ahi hi. 

36Ama in Egypt gam, San tuipi le senel gam sungah kum sawmli sung lim le na 
lamdangte a bawl zaw ciengin amate a peipi hi. 

37‘Pasien in note adingin na mipite sung panin kei tawh a kibang kamsang khat 
ang piengsah ding hi,’ ci-a Israel-te kunga a gen pa khu tami Moses ahi hi. 

38Ama pen senel gam mihon kikhopna lah, Sinai Muol tunga ama a hopi 
vantungmi, le i pu i pate tawh a omton pa ahi hi. Eite tunga ei pieh ding 
thuphuonte a sangsawn pa zong a hi hi. 

39I pu i pate in ama’ thu a mang nuom sih uhi; tuale mahin ama na puse-in Egypt 
gamah kilekia nopna lungsim a nei vua, 

40Aaron kungah, ‘Ka lampi vuah kote ei pui dingin pasien-te ei bawlpieh in; 
azieh pen Egypt panin ei peipi tami Moses lah bang tuoh a ta ahei, ka thei zo ta 
sih uhi,’ a ci uhi. 

41Tua hunin amate in bawngno lim khat bawl pai-in tua milim adingin kithoina 
silpieh a pie vua, amate in a khut vua a bawl uh a nasepte uh tungah a kipah 
mama uhi. 

42Ahi vangin Pasien in amate elngat a, a kamsangte laibu sungah a kigiel ma 
bangin vantung nate a bie dingin amate a pie ta hi: ‘Israel innkuonte aw, 
gamlahah kum sawmli sung, gante go-in na biehpiehnate uh kei tunga nei pieh 
uh ahi ngel ei mah? 

43Ahi sih hi; note in Moloch pasien’ puonbuh tawh, na pasien uh ahi Rephan 
aasi le na bieh ding vua na bawl uh milimte na puoton uhi. Tuaci’n Babylon 
galah note kang hemkhie ding hi,’ a ci hi. 

44I pu i pate in gamlahah teci panna puonbuh a nei vua, tua khu Pasien in Moses 
kunga a na hilsa, a musa a lim banga kibawl ahi hi. 

45Pasien in i pu i pate mai-a a na naw dawh minamte’ leitang a suonmang 
ciengun, i pu i pate in Joshua tawh tua puonbuh na puo leuleu vua, tua munah 
David hun cieng dong a om hi. 

46David in Pasien’ maipha nga a, Jacob’ biehinn opna mun khat a mu thei 
nadingin Pasien kungah thu ngen hi. 

47Ahi vangin ama adinga biehinn a lampieh pa pen Solomon ahi bo hi. 

48Ahi vangin mihingte’ khut tawh a kibawl inn sungah Sangpen Pasien a teng 
sih hi. Kamsang pa in a gen bangin: 

49‘Vantung ka tona ahi a, leitung, ka keng ngahna ahi hi. Kei adingin bang inn 
lam ding na hi uh ahei? Ahi sihle ka khawl nading bang mun ahei? TOPA in ci hi. 

50Tamte zosie keima’ khutsuo vive hi lo amah?’ a ci hi. 

51“No a lungkhau, na lungsim ule na bil vua tep kitan lo mite aw, na pu na pate 
uh’ gamtat bang lienin na gamta vua, Hlagau Siengtho na langpang ngitnget uhi. 

52Na pu na pate un a bawlsiet lo kamsang koi om ahei? Amate in Midih Pa pei 
nadinga thu magente a that vua, tu-in note pen tua pa a lehehte le a thatte na 
suoh ta uhi. 

53Note in vantung mite tung pana ang kipie thukham na nga vangun na zui tuom 
sih uhi,” a ci hi. 

Suong tawh Stephen a Kiseliana 

54Tam thute a zah ciengun amate lungso-in Stephen a ha a gawisan uhi. 

55Ahi vangin Stephen pen Hlagau Siengtho tawh kidim a, ama in vantung a ento 
leh Pasien’ vanglietna le Pasien’ zietlama a ding Jesu a mu hi. 

56Ama in, “En un,” vantungte kihongin Pasien’ zietlamah mihing Tapa a ding ka 
mu hi!” a ci hi. 

57Hizongle amate in a bil uh humin awging tah tawh kiko-in ama lamah a honpi-
un a tai uhi. 

58Tua ciengin khuo pulamah ama kaiphit gawpin suong tawh a sep uhi. Tecite 
in a puontungsilte uh Saul a kici tangval pa khat’ keng phungah a koi uhi. 

59Amate in suong tawh Stephen a se laitahun ama in thungen a, “TOPA Jesu aw, 
ka hla la ta’n,” a ci hi. 

60Tua ciengin khupdinin nahpi tahin kiko a, “TOPA AW, amate na mawsah sin,” a 
ci zaw ciengin a si hi. 

Sawltahte 8 

Tuale ama a kitha pen Saul in zong a thukimpi hi. 

Saul in Pawlpi Bawlsie 

1Tua ni-in Jerusalem ah hlattuom pawlpi bawlsietna lienpi kipan a, sawltahpite 
simlo mi zosie, Judea gam le Samaria gam mun zosie-ah a kithethang uhi. 

2Pasien’ thu-a kipumpieh mite in Stephen a vui vua, ama ziehin nahpi tahin a 
kap uhi. 

3Hinanle inn khat zaw inn khatah Saul lutin hlattuom pawlpi susie a, numei le 
pasalte kaiphitin thong sungah a khum hi. 

Samaria ah Philip in Thugen 

4Tu-in a kithethang mite mun khat pan mun khatah a vah kawikawi vua, Pasien’ 
thu a tangko uhi. 

5Samaria khuopi khatah Philip peisuh a, amate kungah Messiah thu a tangko hi. 

6Mihonpi in Philip’ thugente za-in, a na lamdang bawlte a mu ciengun lungsim 
kikhatin a thu gente lawptahin a ngai uhi. 

7Azieh pen dawivei mi tampite sung panin hlabua nei mite a awng vagua uhi; 
tuale amate zong pusuohin phalsi le khelbai mi tampi in damna a nga uhi. 

8Tuaci’n tua khuopi sungah kipahna lienpi a om hi. 

9Tuami khuo sungah Simon kici mi khat om a, ama in ni dangin mitphiel lahin, 
Samaria mite a na cizasah mama a, kei zong mi thupi khat ka hi hi, na kici hi. 

10Amate in a neupen panin a golpen dongin a unpi-un a thugen lawptahin a ngai 
vua, “Tam pa khu Vanglienpa a kici Pasien’ vanglietna ahi hi,” a ci uhi. 

11Ama in a mitphiel tawh hun sauveipi sung amate lamdang sasah ahi ziehin 
amate in a thugen lawptahin a ngai uhi. 

12Ahi vangin amate in Pasien’ manggam lungdamna thu le Jesu Khris’ min a 
tangko Philip a up uh ciengin a numei pasalin a ki-baptize uhi. 

13Simon mama nangawn in zong a um hi. A ki-baptize zaw ciengin Philip 
kungah ama om den a, a pieng limte le na lamdang lienpite a mu ciengin 
lamdang a sa mama hi. 

14Samaria-te in Pasien’ thu sang thei ta uhi, ci thu Jerusalem-a om sawltahpite 
in a zah ciengun amate kungah Peter le John a sawl uhi. 

15Ama gel peisuhin Samaria-te in Hlagau Siengtho a nga nadingun thu a 
ngetpieh uhi. 

16(azieh pen amate khat beh tungah Hlagau tung nai lo hi. Amate 
ahile TOPA Jesu’ min beh tawh a ki-baptize zo pan ahi na bo uhi). 

17Tua ciengin Peter le John in amate tungah khut a nga vua, tuale amate in 
Hlagau Siengtho a nga uhi. 

18Sawltahpite’ khut ngahna tawh Hlagau a kipieh lam Simon in a mu ciengin 
ama gel tungah sum lui-in, 

19“Mi khatpo tunga khut ka ngah ciengin Hlagau Siengtho a nga thei nadingin 
tami vanglietna kei zong ei pie gel in,” a ci hi. 

20Ahi vangin Peter in ama kungah, “Sum tawh Pasien’ letsong nga sawm na hi 
ziehin na sum tawh mangthaiton in. 

21Pasien mai-ah na lungtang dih lo ahi ziehin tami thu-ah na kihal thei sih a, 
tanh zong na nei sih hi. 

22Tua ahi ziehin tami na gitlona panin kisiakia inlen TOPA kungah thu ngen in. 
Ama in na lungsim sunga na ngaisutna ang maisah thei kha ding hi. 

23Bangzieh ahei cile sinkha bangin na lungsim zong kha a, gitlona in nang ang 
kanbawm lam ka mu hi,” a ci hi. 

24Simon in, “Na thugen khat beh ka tunga ang tun lo nadingin TOPA kungah thu 
ei ngetpieh in,” a ci hi. 

25Tu-in Peter le John in teci pangin TOPA’ thu a gen zaw cieng gelin Jerusalem 
khuopi ah kilekia-in Samaria khuo tampite-ah lungdamna thu a tangko uhi. 

Philip le a Kiget Ethiopia Mangpa 

26Tua ciengin TOPA’ vantungmi khat in Philip kungah, “Tho inlen Jerusalem pan 
Gaza lam zotna leitaw lamah va pei ta’n,” a ci hi. (Tua khu senel gam lampi ahi 
hi.) 

27Tuaci’n ama zong tho-in a pei pai hi. Khumin Ethiopia kumpinu Candace’ khut 
nei-a vaihawm mangpa le kumpinu’ gou zosie a uh cilgesa Ethiopia mangpa 
khat a om hi. Pasien bie dingin Jerusalem khuo ah ama a pei hi. 

28A kilekia ciengin a sakol leeng tung tuong kawmin kamsang Isaiah’ laibu a sim 
hi. 

29Tua ciengin Hlagau in Philip kungah, “Pei inlen tami sakol leeng zui in,” a ci 
hi. 

30Tuaci’n Philip zong tua pa kungah tai phei a, kamsang Isaiah laibu a sim a za 
hi. Ama in, “Tua na laisim a thu na telsiem ei mah?” ci-in a dong hi. 

31Ama in, “Ei hil a op sih leh bang ka ci thei ding ahei?” ci-in a dawng hi. Leeng 
tungah tua pa tuongin ama gei-a to dingin Philip a ciel hi. 

32Tua a lai siengtho mun sim khu tami ahi hi: “Tha dinga kipeipi tuu bangin ama 
kipeipi hi. A mul metpa mai-ah a ham lo tuuno bangin ama in a kam a kah sih 
hi. 

33Ama a kiniemkhieh ziehin ama tungah thutang kizang lo hi. Ama’ khanggui 
koi in sut thei ding ahei? Azieh pen leitung panin ama’ hinna kila zo hi,” a ci hi. 

34Cilgesa Ethiopia mangpa in Philip kungah, “Thu khat hing dong vang, tami 
kamsangpa ama le ama kigen amah, ahi sihle midang khat’ thu gen hizaw ahei?” 
ci-in a dong hi. 

35Tua ciengin Philip thugen kipan a, tua a lai siengtho simna mun panin ama 
kungah Jesu’ thu ahi lungdamna thu a tangko hi. 

36Lampi-ah amate a pei laitahun tui opna mun khatah a tung uhi. Cilgesa 
mangpa in, “En un, tanah tui a om hi! Ka ki-baptize ding bang in ei kham ahei?” 
a ci hi. 

37Tuale Philip in, “Na lungsim zosie tawh na up leh na ki-baptize thei hi,” a ci hi. 
Tuale ama in, “Jesu Khris pen Pasien’ Tapa ahi hi, ci-in ka um hi,” ci-in a dawng 
hi. 

38Ama in a leeng khawlsah a, tui sungah Philip le cilgesa mangpa a nipi-in a 
kumsuh vua, Philip in ama a baptize hi. 

39Tui sung panin ama gel a kato ciengun TOPA’ Hlagau in Philip a lato hi; tua 
cilgesa mangpa in ama a mu nawn sih a, tuale ama’ lampi-ah lungdam tahin a 
pei ta hi. 

40Ahi vangin ama in Azotus khuo-ah Philip mukia a, ama in tua gam teng nawh 
a, Caesarea a tun dongin khuo zosie-ah lungdamna thu a tangko hi. 

Sawltahte 9 

Saul a Kikhelna 

1Saul in tua hun sung tengin TOPA’ nuazuite tha dingin galgihin husang na lai a, 
siempu lien pa kungah pei-in, 

2tua Lampi a zui numei pasal a mu popo uh hensa-in Jerusalem a tut thei 
nadingun ama in Damascus khuo-a biehinn uhte kungah phalna lai ngen hi. 

3Ama pei-in Damascus khuo a tun kuon ciengin vantung panin khuovah khat in 
a kimkot thakhatin a khawsuh hi. 

4Leilahah ama puasuh a, “Saul, Saul aw, bangzieh a kei nei ci bawlsiet ahei?” ci-
in awging khat a za hi. 

5Ama in, “TOPA aw, nang koi na hei?” ci-in dong hi. Ama in, “Nei bawlsiet Jesu ka 
hi hi. 

6Hizongle tho inlen khuopi sungah lut lacin na bawl ding thu ang kigen ding hi,” 
a ci hi. 

7A khuolzinpi mite in tua awging a zah vangun koima in mu lo ahi ziehin gen 
ding thei loin a dinggaw uhi. 

8Leilah panin Saul thoto a, a mit a ha vangin khuo a mu thei sih hi; tuaci’n amate 
in a khut tawh ama tu-in Damascus khuo sungah a peipi uhi. 

9Ama in ni thum sung khuo mu thei loin, an ne lo tui dawn loin a om hi. 

10Khumin Damascus ah Ananias kici nuazui khat a om hi. TOPA in a mangmuna 
sungah, “Ananias,” a ci hi. Ama in, “Tanah om ing, TOPA aw, ” ci-in a dawng hi. 

11TOPA in ama kungah, “Tho inlen Lampi Zang a kici khatah pei-in, tuale Judas’ 
inn ah Tarsus khuomi Saul a kici pa va sui ta’n. Tu laitahin ama thungenin a om 
a, 

12ama in khuo a mukia thei nadingin Annaias a kici mi khat pei-in ama’ lu 
tungah a khut a ngahna thu, a mangmuna sungah a mu hi,” ci-in a gen hi. 

13Ahi vangin Ananias in, “TOPA aw, tam pa in Jerusalem-a na misiengthote 
tungah bangza tahin sietna bawl ahei ci thu mi tampite tung panin ka za zo hi. 

14Tam sunga om na min a lo mi zosie a hen thei nadingin ama in siempupite 
tung panin thu a nga zo hi,” ci-in a dawng hi. 

15Hinanle TOPA in ama kungah, “Va pei in, bangzieh ahei cile ama pen Gentile-
te, kumpite, le Israel-te mai-ah ka min a puo dinga ka tuomtelsa ka vanzah khat 
ahi hi. 

16Ama in keima’ min ziehin bangza-in gimna thuoh ding ahei, ci pen kei mama 
in ama ka lah ding hi,” a ci hi. 

17Tuaci’n Ananias pei-in tua inn sungah a lut hi. Ama in Saul tungah a khut nga 
a, “Sanggam pa Saul aw, nangma in khuo mu theikia-in Hlagau Siengtho tawh 
na kidim thei nadingin tami mun na peina lampi-a ang kilah ahi TOPA Jesu in kei 
ei sawl hi,” a ci hi. 

18Tuale thakhatin Saul’ mit panin ngalip tawh a kibang na khat kiesuh a, ama 
zong tho-in ki-baptize pai a, 

19an halkhat a neh zaw ciengin a tha a hatkia hi. 

Saul in Damascus ah Thuhil 

Damascus khuo-a om nuazuite tawh ama ni tampi a omton hi. 

20Kikhopna inn sungah, “Ama Pasien’ Tapa ahi hi,” ci-in thakhatin Jesu’ thu 
tangko ding a kipan hi. 

21A thugen a za zosie in lamdang sa-in, “ Tam mipa, Jerusalem-a Jesu’ min a lote 
a bawlsie pa hi lo amah? Siempupite mai-ah amate hensa-a puoh ding a ngimna 
tawh ama tana ang pei hi lo amah?” a ci uhi. 

22Saul vang nei semsem a, Jesu in Messiah ahi hi, ci-in a hilcien ziehin ama in 
Damascus-a teng Jew mite a amtumsah hi. 

Jew Mite Kung pan Saul Suohta 

23Ni tampi zaw ciengin Jew mite in ama a daptha sawm vua, 

24hinanle amate in a tha sawm lamtah Saul in a thei hi. Ama a tha thei nadingun 
sun le zanin tunkot tengah a pang uhi. 

25Ahi vangin zan lai-in a nuazuite in Saul peipi-in kulvang panin bawng tawh a 
khiesuh uhi. 

Jerusalem ah Saul 

26Jerusalem ah ama a tun ciengin nuazuite tawh kipawl ding a hanciem hi; tuale 
amate in nuazui dingin ama um zo lo uh ahi ziehin amate zosie in ama a giing 
uhi. 

27Hizongle Barnabas in Saul hlanin sawltahpite kungah peipi a, a lam pei laitaha 
ama a hopi TOPA a mu dan, Damascus khuo-a Jesu min’ tawh hangtaha a thugen 
dan zosie teng amate a hilcien hi. 

28Tuaci’n Jerusalem khuo sunga om amate lahah ama sungtum pusuohin a om 
hi. 

29Ama pen Greek ham a zang Jew mite tawh zong thu a kisel hi; hinanle amate 
in ama tha a sawm uhi. 

30Thu um mite in tua thu a thei ciengun Caesarea khuo ah ama peipi suhin 
Tarsus khuo ah a hla uhi. 

31Tua hun sung tengin Judea gam, Galilee gam le Samaria gam zosie-a om 
hlattuom pawlpite in lungmuonna le kilamna a nga uhi. TOPA zatahna sung le 
Hlagau Siengtho henepna sungah a nuntah ziehun amate a pung semsem uhi. 

Aeneas a Kidamsahna 

32Tu-in thu um mite lahah Peter zin kawikawi a, Lydda khuo-a om mi 
siengthote kungah zong a peisuh hi. 

33Tua munah ama in a phalsi, kum giet sung lupmun tung ngah Aeneas kici mi 
khat a mu hi. 

34Peter in tua pa kungah, “Aeneas aw, Jesu Khris in ang damsah zo ta hi; tho 
inlen na lupna ziel in!” a ci hi. Tuale thakhatin ama a tho pai hi. 

35Lydda le Sharon khuo-a teng mi zosie in tua pa a mu uh ciengin TOPA lamah a 
kihei uhi. 

Peter, Lydda le Joppa Khuo ah 

36Khumin Joppa khuo ah Tabitha a kici nuazui numei khat om a, a min pen 
Greek kamin Dorcas ahi hi. Ama pen sil hoite sem ding le mi khuotuona lam sem 
dinga kipumpieh ahi hi. 

37Tua laitahin tua nu a ci na-in a si hi. Tua nu’ luong a buol zaw ciengun inndan 
tungnungah ama a siel uhi. 

38Lydda khuo pen Joppa khuo tawh kinai hi a, tua khuo ah Peter a op lam 
nuazuite in a zah ciengun mi ni sawlin, “Kiheh loin ko kungah hing hawpah 
ta’n,” ci-in a thumsah uhi. 

39Tuaci’n Peter zong dingin amate tawh a zawhton pai hi; ama a tun ciengin 
amate in inndan tungnungah ama a zawpi uhi. Peter gei-ah meigong zosie a 
ding vua, a kaa kawmun Dorcas tawh a opton lai vua a gat songkholte le 
puontuolte ama a ensah uhi. 

40Peter in amate zosie pusuohsah a, tua ciengin ama khupdingin thu a ngen hi. 
Siluong lamah kihei-in, “Tibatha aw, tho in,” a ci hi. Tua ciengin tua nu a mit hah 
a, Peter a mu ciengin tho-in a to hi. 

41Ama in tua nu a khut hlahin a dingsah hi. Tua ciengin misiengthote le 
meigongte hlan a, tua a hing numei nu a ensah hi. 

42Joppa khuo muncin tengah tam thu kizel a, mi tampi in TOPA a um uhi. 

43Khum hun sung tengin Simon a kici savun bawlpa khat tawh Joppa khuo ah 
bakhat sung ama a taam hi. 

Sawltahte 10 

Peter le Cornelius 

1Khumin Ceasarea khuo-ah Italy Galkapte a kici lahah mi zakhat a uh Cornelius 
min nei galkapmang khat a om hi. 

2Ama pen a innkuonpite tawh biehna lama kipumpieh Pasien a zatah mi khat 
ahi hi; ama in kiphaltahin mite tungah huna pie-in Pasien kungah thu ngen den 
hi. 

3Ama in nitah nai thum pawlin mang mu a, Pasien’ vantungmi khat pei-in ama 
kungah “Cornelius aw,” ci-in a hopina kicientahin a mu hi. 

4Ama in a zau kawmin tua pa encien a, “Bang ahei TOPA?” a ci hi. Ama in, “Na 
thungetna le na kipiehnate, a kiphawh zing dingin Pasien mai-ah tungto zo hi. 

5Tu-in Joppa khuo ah mi sawl inlen a min Peter kici Simon hlansah in. 

6Ama pen tuipi gei-a teng savun bawlpa Simon inn ah a tung hi,” a ci hi. 

7Ama a hopi vantungmi a peikhiet zaw ciengin ama’ silate mi ni le ama’ na sem 
a galkapte lahah Pasien lamah a pawnthaw galkap khat hlan a, 

8ama in amate kungah thu zosie a gen zaw ciengin Joppa khuo ah a sawl hi. 

9A zing ni ciengin amate khuol a zin vua, khuopi a tun kuon uh sunkim pawl 
ciengin thungen dingin innkhumzang ah Peter kato hi. 

10Peter a gilkielin bangkhat a ne nuom hi; tuale an a kihuon laitahin Peter haitu 
pah a, mang khat a mu hi. 

11Van kihong a, tuale ama in a pheng golpi khat tawh a kibang na khat ang 
kumsuhin a ningli tawh leitunga ang kikhiehsuh a mu hi. 

12Tua sungah kengli a nei ganhing namcin, a awm tawh a kithol ganhing 
namcin, le vana a leng va namcin a om hi. 

13Tua ciengin, “Peter aw, tho inlen tuate go-in ne in,” a ci aw khat a za hi. 

14Hizongle Peter in, “TOPA aw, hi thei lo ding hi; azieh pen a bua le a sieng lo na 
khat popo ka ne ngai malmal sih hi,” a ci hi. 

15Tua aw in ama a niveina hopi a, “Pasien in a sienga a bawlsate a bua ci paupau 
sin,” a ci hi. 

16Thumvei dongin tua bangin pieng a, khum zaw ciengin vantung lamah tua sil 
a kilato kia ta hi. 

17Tua a mang muna pen bang a cinopna hi ding ahei, ci-in Peter a lungman 
mama laitahin Cornelius’ sawl mite in Simon’ inn a kan kawikawi vua, tunkot 
gei-ah thakhatin a ding uhi. 

18Tua munah Peter a kici Simon a tung ei mah, ci-in amate in a galdawh uhi. 

19A mang muna thu Peter in a ngaisut laitahin Hlagau in ama kungah, “En in, 
mihing thum in nang ang sui uhi. 

20Tu-in tho-in kumsuh inlen uoikai loin amate tawh zawh in; azieh pen amate 
keima’ ang sawl ahi hi,” a ci hi. 

21Tua mite kungah Peter peisuh a, “Na sui pa uh keima ka hi hi; bang dinga tana 
hing pei na hi uh ahei?” a ci hi. 

22Amate in, “Nangma’ thugen ngai dingin Pasien a giing, Judah minam zosie in 
a zatah, mi zakhat a uh galkapmangpa Cornelius in ama’ inn ah nang ang hlan 
dingin vantungmi siengtho khat in thu pie zo hi,” ci-in a dawng uhi. 

23Tuaci’n Peter in inn sungah amate hlanin zin a tungsah hi. A zing ciengin tho-
in amate tawh a peiton a, tuale Joppa panin zong thu um mite pawlkhat in ama 
a zui uhi. 

24A zing ciengin Ceasarea khuo a tung uhi. Amate tun ding a lamet ziehin 
Cornelius in a hieng a san le a lawm a guolte na hlan hi. 

25Peter a tun ciengin Cornelius in ama na dawn a, a keng phungah bawhin a bie 
hi. 

26Ahi vangin Peter in ama phongto a, “Ding in; kei zong mihing ka hi lel bo hi,” 
a ci hi. 

27Ama tawh a kiho kawmin inn sungah Peter a lut leh a kikhawm mi tampi a 
mu hi. 

28Peter in amate kungah, “Judah mi khat adingin Gentile mi khat tawh kigop 
ding le kikawm ding pen thukham tawh kituoh lo hi, ci noma ma in na theisa uh 
ahi hi; ahi vangin mi khatpo a bua hi, ahi sihle a sieng lo ahi hi, ka ci lo nadingin 
Pasien in keima tungah ei lah zo hi. 

29Tuaci’n kei ei kihlat ciengin niel loin ka pei hi, tu-in note in bang dinga nei hlat 
uh ahiei?” a ci hi. 

30Cornelius in, “A tawpsa ni li lai tu bang hun nai thumin ka inn sungah thu ka 
nget laitahin puonpah a sil pasal khat thakhatin ka mai-ah ang ding hi. 

31Ama in, “Cornelius aw, na thungetna kiza zo a, Pasien mai-ah na kipiehnate 
zong kiciemte zo hi. 

32Tua ahi ziehin Joppa ah mi sawl inlen, Peter a kici Simon va sui sah ta’n; tuipi 
gei-a teng savun bawlpa Simon inn ah ama a tung hi,” ei ci hi. 

33Tua ahi ziehin ke’n zong nang ang hlan dingin mi kang sawl pai a, nang pei 
thei ziehin hoi mama hi. Tuaci’n TOPA in na gen dinga ang sawl thu zosie a ngai 
dingin tu-in Pasien mai-ah ka om uhi,” a ci hi. 

Gentile-te in Lungdamna Thu Za 

34Tua ciengin amate kungah Peter thu gen a kipan hi: “ Pasien in mi khentuom 
nei lo hi, ci thu ka thei tahtah a, 

35ama in minam zosie lahah ama giingin dihtaha a gamta mite a sang hi. 

36Ama in Israel mite tunga thu a na puoh, Jesu Khris zieha a kigen kilemna thu 
note in na thei uhi. Ama pen mi zosie’ TOPA ahi hi. 

37John in baptize-na thu a gen zaw ciengin Galilee gam panin Judea gam zosie-
ah tua thu a kizel hi: 

38Pasien in Hlagau Siengtho le vanglietna tawh Nazareth mi Jesu sathau a nu hi; 
ama pei kawikawi-in na hoi a sem a, dawi mangpa’ bawlsiet mi zosie a damsah 
hi, azieh pen ama tawh Pasien a omton hi. 

39Judah gam sung le Jerusalem khuo sunga ama’ bawl na zosie-ah kote teci ka 
hi uhi. Amate in sing tungah ama khai-in a that uhi. 

40Hinanle a ni thum ni-in Pasien in ama thosahkia-in mi tungah ama kilahsah a, 

41mi zosie tungah hi loin, misite panin ama a thawkia zaw ciengin Pasien in teci 
dinga ei teelsa, ama tawh an neton tuidawnton kote mai-ah ama ang kilah hi. 

42Ama pen misite le a hinglai mite thu khen dingin Pasien in a sekhol pa ahi hi, 
ci thu mite tunga tangko ding le teci pang dingin Pasien in kote thu ei pie zo hi. 

43Ama a um tapo in ama’ min ziehin mawmaina a nga ding uhi, ci-in kamsang 
zosie in ama thu teci a pang zo uhi,” a ci hi. 

Gentile-te in Hlagau Siengtho Sang 

44Peter in tam thu a gen laitahin tua thu a za mi zosie tungah Hlagau Siengtho a 
tung hi. 

45Peter tawh a zawhton a tep kitan thu um mite in Gentile-te tung nangawnah 
Hlagau Siengtho letsong a kibuoh ciengin lamdang a sa mama uhi. 

46Azieh pen tua mite kam tuomtuom tawh hamin Pasien’ min a phat uh amate 
in a za uhi. 

47Tua ciengin Peter in, “Eima banga Hlagau Siengtho a nga tam mite a ki-baptize 
lo nadingin koi in tui kham thei ding ahei?” a ci hi. 

48Tuaci’n ama in Jesu Khris’ min tawh a ki-baptize nadingun amate thu a pie hi. 
Tua ciengin ni tampi sung a tam lai nadingin amate in ama a hlo uhi. 

Sawltahte 11 

Jerusalem Pawlpi tunga Peter Thuzahsahna 

1Tu-in Gentile-te in zong Pasien’ thu sang zo ta uhi, ci thu Judea gama om 
sawltahpite le thu umte in a za uhi. 

2Tuaci’n Jerusalem ah Peter a peito ciengin a tep kitan thu um mite in, 

3“Bang ziehin a tep kitan lo mite kungah tungin amate tawh an neton mawh na 
hei? ci-in a mawsah uhi. 

4Tua ciengin Peter in a thu omzie teng a banbanin amate kungah sut a, 

5“Joppa khuo ah thu ngenin ka haituh laitahin mang ka mu hi. Keima in vantung 
panin a ningli ciet pana a kikhaisuh a peh golpi bang khat ka kunga ang tusuh 
ka mu hi; 

6tuami limtahin ka et leh keng li a nei ganhingte, sasielne gamsate, a bawhva 
ganhingte le vana a leng vate ka mu hi. 

7Awging khat in, “Peter aw, tho inlen, go-in ne in,” ei ci zong ka za hi. 

8Ahi vangin keima in, ‘TOPA, hi thei malmal sih; azieh pen a bua ahi sihle a sieng 
lo nate ka kam sungah a tum ngai nai vawt sih hi,’ ka ci hi. 

9Ahi vangin tua awging ma in vantung panin a niveina ei dawng a, ‘Pasien in a 
sienga a bawlsate a bua hi bo ci paupau sin,’ ei ci hi. 

10Tu-a bangin thumvei ang pieng a, tua ciengin tua teng zosie a unpi-in 
vantungah a kikaito kia hi. 

11Tua laitahin ka opna inn ah Caesarea pana ang kisawl mi thumte thakhatin 
ang tung uhi. 

12Eite le amau’ kikalah khentuom ci nei loin amate tawh a zawhton dingin kei 
kungah Hlagau in ei gen zo hi. Tami i sanggam guhte in zong ei zui vua, tua mipa’ 
inn ah ka tung uhi. 

13Ama in ka kung vuah a inn sunga vantungmi khat a din a mu dan le, ‘Joppa 
khuo-ah mi sawl inlen Peter a kici Simon hlansah in. 

14Nangma le na innkuonpi bup un hutdamna na nga thei nading uh thu ang gen 
ding hi,’ a ci dan teng ei gen hi. 

15Thu gen ka kipat laitahin eite tungah Hlagau Siengtho a tuncil lai bangin 
amate tungah zong ang tung hi. 

16Tuale TOPA in, ‘John in tui tawh na baptize a, ahi vangin note na hi ule Hlagau 
Siengtho tawh ang ki-baptize ding hi,’ ci-in a gen ka phawhkia hi. 

17TOPA Jesu Khris i up ciengin Pasien in letsong ei pieh bangin amate tungah 
zong a kibanga a pieh ahileh Pasien’ nasepna a khahtan zo dingin kei koi hi lel 
ka hei?” a ci hi. 

18Tami thu a zah ciengun amate a dai dide uhi. “Tua ciengin Pasien in Gentile-
te tung nangawn ah zong hinna nga thei nading kisiakiana thu a pie hi,” ci-in 
amate in Pasien a phat uhi. 

Antioch Khuo-a Pawlpi 

19Stephen tungah bawlsietna a tun ziehin a kithethangte in Phoenicia gam, 
Cyprus tuikul, le Antioch dongin a banzin vua, amate in Jew mite kung simlo 
koima kungah thu a hil sih uhi. 

20Ahi vangin Antioch khuo-a pei, Cyprus tuikul le Cyrene khuo mite pawlkhat 
in Greek ham a zang Jew mite kungah zong TOPA Jesu’ thu a tangko uhi. 

21TOPA’ khut amate tawh om a, TOPA lamah thu um mi tampitah a kihei uhi. 

22Jerusalem-a om hlattuom pawlpite in tami thu thate a zah ciengun Antioch 
khuo ah Barnabas a sawl uhi. 

23Ama tungin Pasien’ hepina thupha a mu ciengin a lungdam a, tuale ama in 
tupna kip tawh TOPA tungah a citah nadingun amate a hanthawn hi. 

24Bangzieh ahei cile ama pen mi hoi, Hlagau Siengtho le upna tawh a kidim mi 
khat ahi ziehin TOPA sungah mi tampi a kibelap hi. 

25Tua ciengin Tarsus khuo ah Saul sui dingin Barnabas pei a, 

26tuale ama a mu ciengin Antioch khuo ah a zawpi hi. Ama gel zong kum khat 
sung tungtawn hlattuom pawlpi mite tawh kimu-in mi tampi thu a hil uhi. 
“Tapidawte” ci-in a min kilo masa pente Antioch khuo-a nuazuite ahi uhi. 

27Tua hunin Jerusalem panin Antioch ah kamsangte a peisuh uhi. 

28Amate sung panin Agabus a kici mipa khat dingto-in, leitung gam zosie-ah a 
siehuoi kielpi khat tung ding hi, ci-in Hlagau tungtawnin a magen hi; tuale 
Claudias hun lai-in tuami thu tung ngai zo hi. 

29Nuazuite in ahi zaw za ciet utawh Judea gama teng thu um mite huna sum 
hlah dingin a khensat uhi. 

30Amate in tua bangin a bawl vua, Barnabas le Saul tung panin upate kungah a 
hlah uhi. 

Sawltahte 12 

James Kithat, Peter Thongkie 

1Khum hun sawng tengin Herod Kumpipa in hlattuom pawlpi mi kimkhat a 
bawlsie hi. 

2Ama in John’ sanggampa James zong namsau tawh thatsah hi. 

3Tua thu in Jew mite lungkimsah hi, ci a mu bepin ama in Peter zong mansah 
leuleu hi. (tua hun pen Tolsawlo Anlum Pawi hun sung ahi hi. ) 

4Ama a mat zaw ciengin ama in thong sungah khum a, Peisan Pawi a ven ciengin 
mipi mai-a peipi dingin li ta-a om galkap pawl lite’ cin dingin ap hi. 

5Thong sungah Peter a kikhum laitahin hlattuom pawlpi mite in ama adingin 
Pasien kungah nahpi tahin thu a ngetpieh uhi. 

Thong panin Peter Kihla 

6Herod in Peter a lahkhiet ding kuon tuami zan ma-in siakhau gui ni tawh a 
kikhisa-in galkap nite kikalah Peter lum a, kot mai-ah thongcingte in a cing uhi. 

7TOPA’ vantungmi khat thakhatin kilang a, thong inn sung teng khuovah khat in 
a tanvah hi. Vantungmi in Peter a pang behpieh a, “Mallangin tho in,” ci-in a 
phong leh a khuta siakhaute a kiphelmang hi. 

8Vantungmi in, “Na kawnggah gah inlen na kedap bul in,” a ci bangin ama in 
zong a bawl hi. Tua ciengin vantungmi in, “Na puonzal vat inlen ei zui in,” a ci 
hi. 

9Peter zong pusuohin ama a zui hi; ama in tua vantungmi’ huna tawh a pieng 
thu teng a tahtah ahi lam a thei vateh sih a, mangmu-in a kingaisun lel hi. 

10A khatna le a nina thongcingte a kal zaw ciengun khuopi sung lutna siakotpi 
mai a tung uhi. Tua kotpi ama thu-in ama gel adingin kihong a, tuale ama gel 
pusuohin lampi khat a zui laitahun vantungmi in thakhatin Peter a nuasie hi. 

11Tua ciengin Peter khuophawh a, “Tu-in TOPA in a vantungmi sawlin, Herod’ 
khut sung pan le Judah-te’ kinepna zosie sung panin ei hunkhie zo hi, ci thu ka 
theicien ta hi,” a ci hi. 

12Ama in tam thu a thei behin a mindang khat Mark a kici John’ nu Mary inn ah 
haw a, tua sungah mi tampi kikhawmin thu a na ngen uhi. 

13Ama in a pulam kot a kiu leh a dawng dingin Roda kici nasem numei khat a 
pei hi. 

14Tua nu in Peter’ aw ahi lam a thei bepin a kipah seng ziehin kot honpieh tah 
zawh sangin inn sungah tai-in Peter kotah ding hi, ci-in a va gen ta hi. 

15Amate in tua nu kungah, “A maw na mah!” a ci uhi. Hizongle tua nu in a om 
tahtah ma ahi hi, a ci paupau ciengin amate in, “Ama’ vantungmi hi bo va,” a ci 
uhi. 

16Tua sung tengin Peter in kot a kiukiu hi; tuale amate in kot a hon ciengun ama 
a mu vua, lamdang a sa mama uhi. 

17Ama in a ham lo nadingun amate a khut tawh lah a, TOPA in thong sung panin 
ama a lahkhiet dan teng a gen hi. Ama in, “James le thu um mite kungah tam thu 
va gen ta un,” a ci be lai hi. Tua ciengin ama in tua mun nuasie-in mundangah a 
pei hi. 

18A zing ciengin galkapte lahah Peter bangci ta ahei, ci thu buoina lienpi a om 
hi. 

19Herod in ama suisahin a mu lo bepin thongcingte thu sit a, tuale tha dingin 
amate thu a pie hi. Tua ciengin Judea gam panin Caesarea khuo-ah Herod 
peisuhin tua munah a tam hi. 

Herod’ Sina 

20Tu-in Tyre le Sidon mite tungah Herod lungthah mama hi. Tuaci’n amate 
kithutuoh tahin ama kungah a pei uhi. Amau’ gam pen kumpipa’ gama anneh 
ding puasui ahi bo ziehun amate in kumpi’ inn sunga vaihawm ulien Blastus a 
zol zaw ciengun kilemna ding a ngen uhi. 

21Kiciem ni a tun ciengin Herod in a kumpi puontuol sil a, kumpi’ topha tungah 
to-in amate kungah thu a gen hi. 

22Tua ciengin mite in, “Tam pen mihing’ aw ahi sih a, pasien khat’ aw ahi hi!” ci-
in a awng uhi. 

23Herod in Pasien’ min a phat lo ziehin thakhatin Pasien’ vantungmi khat in ama 
a ci nasah a, than in netumin a si hi. 

24Ahi vangin Pasien’ thu khangin thuzui mi a pung semsem hi. 

25A nasep uh a man zaw ciengun Barnabas le Saul in a mindang khatah Mark a 
kici pa John zawpi-in Jerusalem ah a kilekia uhi. 

Sawltahte 13 

Barnabas le Paul Kisawl 

1Tu-in Antioch khuo-a hlattuom pawlpi sungah kamsangte le siete a om uhi: 
Tuate pen Barnabas, Niger kici Simeon, Cyrene khuo mi Lucius, gam 
uhpa Herod’ thukhen zuma vaihawm pa khat ahi Manaen le Saul ahi uhi. 

2TOPA bie-in an tangin a op laitahun Hlagau Siengtho in, “Amate in kei adingin 
ka hlatna nasep a sem dingin Barnabas le Saul ei tuomkhen pieh un,” a ci hi. 

3Amate in zong an tangin thu a nget zaw ciengun ama gel tungah a khut uh nga-
in a sawlkhie uhi. 

4Tuaci’n Hlagau Siengtho sawl ahi ziehin Seleucia khuo ah a peisuh uhi; tua 
panin tembaw tawh Cyprus tuikul-ah a pei uhi. 

5Salamis khuo a tun ciengun Jew mite kikhopna inn sungah Pasien’ thu a hil uhi. 
John zong amate hu dingin a om hi. 

6Tua tuikul tung zosie-ah a zin kawikawi vua, Paphos khuo a tun dong uh a pei 
zaw ciengun Bar-Jesus a kici aisan siem Judah kamsang zuou khat tawh a kituoh 
uhi. 

7Ama pen a pil mama gam uhpa Dergius Paulus tawh a omton hi. Tua gam uhpa 
in Pasien’ thu a zah nop ziehin Barnabas le Saul a hlansah hi. 

8Ahi vangin tua mitphiel siempa Elymas (azieh pen tua khu ama’ min 
kiletkhietna ahi hi ) in amate na langpan a, tua upna panin gam uhpa heikhiet 
ding a hanciem hi. 

9Ahi vangin Paul a kici Saul zong Hlagau Siengtho tawh kidimin Elimas limtahin 
en a, 

10“Dawimangpa’ tapa, thudih zosie’ galpa, solna le tatsietna namcin tawh a 
kidim pa aw, a tang TOPA’ lampite a kawi-a na bawl pen tawp nai lo ding na 
mah? 

11Ngai in, tu-in TOPA’ khut in nang ang langpang a, na mit taw-in bakhat sung 
khuo na mu thei sih ding hi,” a ci hi. Thakhatin meii le khuomiel in a tuom ziehin 
tua pa in a khuta a kai ding mi a sui kawikawi hi. 

12A piengsa thute a mu ciengin gam uhpa in a um pai hi, bangzieh ahei cile ama 
in TOPA’ thuhilnate lamdang a sa hi. 

Pisidia Gam Antioch ah Paul le Barnabas 

13Paphos panin Paul le a lawmte tembaw tung tuongin Pamphylia gam Perga 
khuo a tung uhi. Ahi vangin tua khuo panin John in amate nuasie-in Jerusalem 
ah a kilekia hi; 

14ahi vangin Perga panin amate peisuohin Pisidia gam Antioch a tung uhi. Tuale 
sabbath ni-in kikhopna inn sungah amate lutin a to uhi. 

15Amate in thukham laibu le kamsangte’ laibute a sim zaw ciengun biehinn 
uhpa in amate kungah mi sawlin, “Sanggamte aw, mite adingin hanthotna thu 
na gen nop uleh gen un,” a cisah hi. 

16Tuaci’n Paul dingto a, a khut vihin thugen kipan a, “No Israel-te le Pasien giing 
midangte aw, ngai un. 

17Tami Israel-te’ Pasien in i pu i pate na teel a, Egypt leitanga a op lai-un minam 
lien khatin na bawl a, tua gam panin a kilamto ama’ banhat tawh amate na peipi 
hi. 

18Ama in gamlahah kum sawmli sung amate a na oppi kenkon hi. 

19Canaan gam sunga om minam sagite a suhsiet zaw ciengin a luo dingun a gam 
uh amate a pie a, 

20kum zali sung bang a luosah hi. Tua zaw ciengin ama in kamsang Samuel 
khang dongin amate tungah thukhente a pie hi. 

21Tua ciengin amate in kumpi khat a ngen vua, Pasien in kum sawmli sung 
amau’ kumpi dingin Benjamin minam sung panin Kish’ tapa Saul a pie hi. 

22Saul a hepkhiet zaw ciengin ama in a kumpi dingun David ahisah hi. Ama’ thu 
a teci panna sungah ama in, ‘Ka deina zosie a sem dingin ka lungsim a su Jesse’ 
tapa David ka mu zo hi,’ a ci hi. 

23Pasien in a kamciemsa bangin tam mipa’ suonlehlahte sung panin Israel mite 
tungah Gumpa Jesu a piengsah hi. 

24Ama’ pei masangin John in Israel mi zosie tungah mawna pana kisiakiana 
tawh kisai baptize na thu na hil zo hi. 

25Tuale John in a sep ding teng a zaw kuon ciengin, ‘Kei koi hi va nei ci vuoi? Kei 
tua pa ka hi sih hi. Ka nua-ah mi khat ang pei lai ding hi; ama’ kenga a kedap 
gui sutpieh dingin zong ka kilawm sih hi,’ a ci hi. 

26“Abraham innkuon’ suonlehlah ka sanggamte le note lahah Pasien a giing 
midangte aw, note kungah tami hutdamna thu ang kipuoh zo ta hi. 

27Jerusalem-a tengte le a makaite un ama hile sabbath ni siela kisim kamsangte’ 
thugente hile a thei lo ziehun, amate in ama tunga mawmatna tawh tua thute a 
na tangtungsah uhi. 

28Amate in sina thukhenna ding za-in ama tungah thu mu sih nan ule Pilat 
kungah a kitha thei nading a na ngen paupau uhi. 

29Ama’ thu a kigiel zosie a tangtunsah zaw ciengun singkhuom tung panin ama 
lakhie-in hankhuh sungah a siel uhi. 

30Ahi vangin Pasien in misite lah panin ama thosah zo hi; 

31tuale Galilee gam panin Jerusalem dong ama a zawpi mite kungah ni tampi 
sung kilah a, amate tu-in mite mai-ah teci ahi uhi. 

32Ko ka hi ule Pasien in i pu i pate tunga a na ciemsa lungdamna thu ang puoh 
ka hi vua, 

33ei a tate adingin ama in Jesu a thawsahkiana tawh a tangtun zo hi. Late dawng 
nina sungah zong, ‘Nang ka Tapa na hi hi; tuni-in nang kang piengsah zo hi,’ ci-
in kigiel hi. 

34Muotna a zuonkia nawn lo dingin misite lah panin ama a thawsahkiana tawh 
kisai-in ama in, ‘David tunga ka ciemsa a siengtho kamciemte nangma kang pie 
ding hi,’ ci-in tam bangin a gen hi. 

35Tua ahi ziehin Late mundang khatah zong, ‘Na Misiengtho Pa muotna na 
thuohsah sih ding hi,’ a ci hi. 

36Bangzieh ahei cile David in a khan sungin Pasien’ deina banga na a sep zaw 
ciengin si a, a pu a pate gei-ah kivui-in muotna a thuoh hi; 

37ahi vangin Pasien in a thawsah pa ahile muotna thuoh lo hi. 

38Tua ahi ziehin ka sanggamte aw, tam mipa ziehin note tungah mawmaisahna 
thu ang kitangko ahina thu kithei taheh; 

39tami Jesu ziehin Moses’ thukham zieha na suotah thei lona uh mawna zosie 
panin na suohta zo ta uhi. 

40Tua ahi ziehin note tungah kamsangte’ thugen ang tun lo nadingin kidawm 
un: 

41‘No mi zakote aw, en un! Lamdang sa unlen, mangthai ta un, azieh pen mi khat 
in na kung vua ang gen leh na up ngai vawt lo ding uh nasep khat na hin sungun 
ka bawl ding hi,’ ci-in a hil hi,” a ci hi. 

42Paul le Barnabas a pusuo laitahun mite in sabbath ni kia ciengin tam thute ei 
gen in,” ci-in a zawl uhi. 

43Kikhopna a man zaw ciengin Judah mi tampite le Judah biehna pana a 
kikhelsa a kipumpieh mite in Paul le Barnabas a zui vua, ama gel in zong Pasien’ 
hepina sungah tua mite a op den nadingun thu hilin a hanthawn uhi. 

44Sabbath ni kia ciengin a khuozang phielin TOPA’ thu ngai dingin a kikhawm 
uhi. 

45Hinanle Jew mite in mihonpi a mu ciengun a thangsie mama vua, tuale amate 
in Paul’ thugen langpangin a gensie uhi. 

46Tua ciengin Paul le Barnabas in hangtahin thu a gen tuoh vua, “Kote in na 
kung vuah Pasien’ thu kang gen masah ding uh a kisam hi. Note in tua thu nielin 
hin tawntungna nga dinga kilawm na kisah lo ziehun tu-in Gentile-te kungah ka 
kihei ta uhi. 

47Bangzieh ahei cile TOPA in eite thu ei pie a, ‘Leimong dongah hutdamna thu 
na puoh thei nadingun, Gentile-te tungah khuovah ahi dingin note kang koi zo 
ta hi’ ei ci hi,” a ci uhi. 

48Gentile-te in tam thu a zah ciengun lungdamin TOPA’ thu a patawi uhi. 
Kumtawn hinna a nga dinga a kisesa zaza in thu a um uhi. 

49Tua bangin gam buppi-ah TOPA’ thu a kizel hi. 

50Ahi vangin Jew mite in Pasien’ thu a hakat, a zatahhuoi numeite le khuopi 
sunga om makaite a hantawh vua, tuaci’n Paul le Barnabas bawlsiesahin a gam 
panun a notmang uhi. 

51Tuaci’n amate in a keng vua leivuite thingin Iconium khuo ah a pei uhi. 

52Nuazuite ahi ule Hlagau Siengtho tawh kidimin a kipah mama uhi. 

Sawltahte 14 

Iconium ah Paul le Barnabas 

1Iconium khuo Jew mite kikhopna inn ah Paul le Barnabas lutin tua bang danin 
ama gel in thu a hil uh ciengin Jew mite le Greek-te tampitah thu um mi a suoh 
vua, tuaci’n tua khuo sungah a piengsa thu teng ma a piengkia hi. 

2Ahi vangin thu um lo Jew mite in Gentile-te holtuo-in a sanggamte ledo dingin 
lungsim hoi lo a guon uhi. 

3Tuaci’n sauveipitah a tam vua, TOPA adingin amate in hangtahin thu a hil uhi. 
Ama’ hepina thu teci a pang sawltahpite tungtawnin TOPA in amate tungah lim 
le na lamdangte bawl theina thu a pie hi. 

4Ahi vangin khuo sunga teng mite a kiphalsuo vua, pawlkhat in Jew mite panpi-
in adang pawlkhat in sawltahpite a panpi uhi. 

5Gentile-te le Jew mite in a uliente utawh sawltahpite bawlsie-in suong tawh se 
ding a hanciem vua, 

6sawltahpite in tua thu a thei ciengun Lycaonia khuopite ahi Lystra, Derbe le a 
kima gamah a tai uhi. 

7Tua gamah lungdamna thuhil a zomsuoh uhi. 

Lystra le Derbe ah Paul le Barnabas 

8Lystra khuo ah a suocil a kipan a keng a zang thei lo, lam zong pei thei loin a 
mawh to mi khat a om hi. 

9Paul in thu a gen laitahin tua pa in a ngai hi. Tuale Paul in limtahin en a, tua pa 
in dam thei nading upna a nei lam mu ahi ziehin, 

10“Na keng tawh dingtang in,” ci-in nahpi-in a kiko leh tua pa kitomin lam pei a 
kipan pai hi. 

11Paul’ nasepsate mihonpite in a mu ciengun amate in Lyconia-te’ ham tawh, 
“Eite kungah mihing mel puo-in pasien-te ang kumsuh uhi!” ci-in nahpitahin a 
kiko uhi. 

12Amate in Barnabas pen Zeus ci-in a minvaw vua, Paul pen a thugenpi pen ahi 
ziehin Hermes ci-in minvaw uhi. 

13Khuo pulama a om Zeus pasien’ siempu pa in tunkotah bawngtang le 
paakuolte peipi a, ama le mihonpi in kithoina a bawl nop lam uh 

14sawltahpite ahi Barnabas le Paul in a zah ciengun a puon uh balkehin mihonpi 
lahah tai-in a kiko vua, 

15“Lawmte aw, bang dinga tam bang na bawl uh ahei? Ko zong noma banga 
mihing ma ka hi bo uhi. Kimanna a nei lo tami nate panin van le lei, tuipi le a 
sunga om na zosie a siem a hingzing Pasien lama na kihei nadingun note tungah 
lungdamna thu ang puoh ka hi bo uhi. 

16Khanglui lai-in minam zosie in a deina uh lampi ciet a zui ding uh ama in a 
phal hi. 

17Hinanle ama in sil hoi a bawlna sungah teci om loin a nuasie sih a, ama in note 
tungah vantung panin guotui le khuohun hoite hing pie-in, an le tui zong ang 
kidimsah a, na lungtang uzong kipahna tawh ang kidimsah hi,” a ci uhi. 

18Tam bang thute nangawn tawh ama gel tungah kithoina a bawl lo nadingun 
mihonte a khah zo lieiliei uhi. 

19Ahi vangin Antioch le Iconium khuo panin tua munah Jew mite pei-in mihonpi 
a thuzaw gawp uhi. Tua ciengin amate in suong tawh Paul a sep gawp vua, a si 
hi ta va ci-in khuo pulamah a kaiphit uhi. 

20Ahi vangin nuazuite in ama a kimkot ciengin ama zong tho-in khuo sungah a 
lut hi. A zing ciengin Derbe khuo ah Barnabas tawh a peisuoh uhi. 

Syria gam Antioch ah Peikiana 

21Amate in tua khuo ah lungdamna thu a gen vua, mi tampitah nuazui a suohsah 
zaw uh ciengin Iconium le Antioch lamah a kilekia uhi. 

22Khum tahah nuazuite thakhausahin upna sungah a amate a kip den nadingun 
a hanthawn vua, “Pasien’ manggam sungah i lut thei nadingin bawlsietna tampi 
i thuoh ding uh kul hi,” a ci uhi. 

23Ama gel in hlattuom pawlpi simah hlattuom pawlpi upate a koipieh zaw 
ciengun, a muonte uh thungetna le antanna tawh TOPA tungah a ap uhi. 

24Tua ciengin amate in Pisidia gam a nawh vua, tuaci’n Pamphylia gam a tung 
uhi. 

25Perga khuo ah Pasien’ thu a gen zaw uh ciengin Attalia khuo ah a peisuh uhi. 

26Tua khuo panin a muolsuosa uh nasep a sem dinga Pasien’ hepina sunga a ki-
apna uh ahi Antioch lam zuonin tembaw tawh a peikia uhi. 

27Tua mun a tun ciengun hlattuom pawlpi mite a kaikhawm vua, Pasien in 
amate tungtawna a sep zosie le Gentile-te adinga upna kot a honpiehna thute a 
sut uhi. 

28Tua khuo ah nuazuite tawh sawtveipi a tam uhi. 

Sawltahte 15 

Jerusalem-a Thu Kikupna 

1Tua ciengin Judea gam panin mi pawlkhat a hawsuh vua, “Moses’ ngaina tawh 
kizui-in na tep uh na tan sih uleh note in hutdamna na nga thei sih ding uhi,” ci-
in amate in sanggamte thu a hil uhi. 

2Paul le Barnabas in amate tawh nahpitahin kinielna le kiselna a nei zaw 
ciengun, tam thudawhna tawh kisai-in sawltahpite le upate tawh Jerusalem ah 
peito-in thu kikum dingin Paul, Barnabas, le adang pawlkhat kise hi. 

3Tuaci’n hlattuom pawlpi in lampi-ah amate a va hla ta vua, Phoenicia gam le 
Samaria gam a kantan kawmun Gentile-te a kikhelna uh thu a zasah vua, tuaci’n 
amate in thu um mi zosie a nuomsah mama uhi. 

4Jerusalem a tun ciengun hlattuom pawlpi mite, sawltahpite, le upate in amate 
a na dawn vua, amate tung tawnin Pasien’ nasepna zosie a zasah uhi. 

5Ahi vangin Pharisee pawlte sung panin thu um mi pawlkhat ding to-in, “Amate 
in Moses’ thukham zui-in a tep uh a tan nadingun thu i pieh uh kul hi,” a ci uhi. 

6Tami thu a lungngai dingin sawltahpite le upate a kikhawm uhi. 

7Sawtveipi a kisel zaw ciengun Peter zong dingto a, “Sanggamte aw, kei tung 
panin Gentile-te in lungdamna thu za-in thu um mi a suo thei nadingun 
sawtveipi lai panin note lahah Pasien in kei ei teelna thu na thei uhi. 

8Mihingte’ lungtang sung a thei Pasien in eite tunga ei pieh bang lienin amate 
tungah zong Hlagau Siengtho a piehna tawh teci a pang zo hi. 

9Amate le eite kikalah khentuom nei loin upna tawh amau’ lungsim a 
siengthosah hi. 

10Tua ahi ziehin nuazuite ngawngah i pu i pate le eite in i puoh zawh lo uh 
hahkol suonin bang dingin Pasien ze-et ding i hi ahei? 

11Tua bang ding ahi sih hi. TOPA Jesu’ hepina ziehin eite ei kihundam ding hi, ci-
in i up ma bangin amate zong kihundam ding hi,” a ci hi. 

12Paul le Barnabas in ama gel tungtawnin Pasien in Gentile-te lahah lim le na 
lamdang a bawlsa zosie a gen laitahun a kikhawm mihon vannuoi in sip dide-in 
a ngai uhi. 

13A thugen uh a man zaw ciengin James in, “Sanggamte aw, ka thugen na ngai 
un. 

14Pasien in a min adingin amate sung panin kimkhat a teelkhiet nadingin, a 
masa-in bangci bangin Gentile-te tungah maipha pie ahei ci thute Simeon in ang 
gen zo ta hi. 

15Kamsangte’ thugente tam tawh kituoh hi. 

16‘Tua zaw ciengin kang peikia ding a, a puasa David’ tenna inn ka lam kia ding 
hi; a kisiesate panin ka lamkia ding a, ka tungding kia ding hi, 

17tuaci’n midangte le ka mina kihlan Gentile-te zosie nangawn in TOPA a sui 
ding uhi, 

18ci-in tanglai peh panin tam thute ei theisah TOPA in a gen hi,’ ci-in kigiel hi. 

19Tua ahi ziehin kote in Pasien lamah ang kihei Gentile-te suhbuoi lo zawh ding 
khensatna ka nei vua, 

20tuale mahin amate in milim biehna, numei-pasal pahtatna, lawlmeh sa popo 
le sisan nehnate panin amate a kibuasah lo nadingun lai hlahzaw leih pha ka sa 
hi. 

21Bangzieh ahei cile sabbath nisielin kikhopna innte-ah Moses’ thukhamte ma 
a gingin kisim ngitnget a, tanglai peh panin zong khuo cin tengah ama’ thugente 
ma hil penin kinei hi,” a ci hi. 

Thu um Gentile-te tunga Thukikumte’ Laihlah 

22Tua ciengin sawltahpite, upate le hlattuom pawlpi buppi in amate sung panin 
mi pawlkhat teelin Antioch khuo ah Paul le Barnabas peitonsah dingin a 
khensat uhi. Amate in sanggamte lahah makai ahi Barsabbas a kici Judas le Silas 
a sawl vua, 

23tam bangin lai gielin a puosah uhi: “Sanggamte aw, sawltahpite le upate in 
Antioch khuo-a kipanin Syria gam le Cylicia gama om Gentile mi-a pieng thu um 
mite kang hopi uhi. 

24Ko sawl lopi-in ko kung panin mi pawlkhat a piekhie vua, no buoi nading 
thute genin na lungsim uh ang amsah zo uhi, ci thu ka na za uhi. 

25Kote in na kung vua kang sawl ding uh tangmite ka teel vua, tuale Barnabas 
le Paul tawh ang zawhton dingin lungkimtahin ka khensat zo ta uhi. 

26Ama gel pen i TOPA Jesu Khris’ min ziehin a hinna uh a pie ngamte ahi uhi. 

27Tua ahi ziehin amate mama in a kam utawh tam thute ma ang gen dingin 
Judas le Silas kang sawl uhi. 

28Azieh pen kote in tam thupoimawte sanga a gihzaw vangih dang note tunga 
kang guonbe lo nading uh, Hlagau Siengtho le kote in hoi ka sa uhi. 

29Tua a kisam thute in: Milim kithoina ante, sisan, a kilawlmeh sa, le numei-
pasal pahtatnate na tan ding uh ahi hi. Tam teng na tan zawh nah po uleh note 
adingin hoikhop ta lel hi. Na damta un,” ci-in lai a hlah uhi. 

30Tuaci’n amate sawlin Antioch khuo ah a peisuh uhi. Amate in mipi a kaikhop 
zaw ciengun tua laihlah a pie uhi. 

31Pawlpi mite in laihlah a sim ciengun hanthawtnate ziehin amate lungdam 
mama uhi. 

32Amate mama zong kamsang ahi Judas le Silas-te in thu tampitah a gen vua, 
thu um mite hanthawnin a thakhausah uhi. 

33Tua tahah amate bakhat sung a tam zaw ciengun thu um mite in amate a 
sawlkhie mite kungah lungnuom tahin a peisahkia uhi. 

34Hinanle tua munah Silas a tam lai ding hoi a sa uhi. 

35Ahi vangin Antioch khuo ah Paul le Barnabas-te a tam vua, amate in midang 
tampite tungah TOPA’ thu a tangko uhi. 

Paul le Barnabas Kikhen 

36Ni phabep khat zaw ciengin Paul in Barnabas kungah, “Hing pei in, peikia vai-
in, TOPA’ thu i hilnasa khuopi zosie-a om thu um mite kungah haw-in bang a ci 
vuoi mah va en tavai,” a ci hi. 

37Barnabas in Mark kici John zawpi nuom hi. 

38Ahi vang in Paul in Pamphylia khuo ah amate nuasie-in a nasepna vua a zui 
nuom lo mipa zawpi lo dingin a khensat hi. 

39Kinah niel luo uh ahi ziehin a kikhenlaw vawt uhi; Barbabas in Mark a zawpi 
a, tembaw tawh Cyprus tuikul ah a pei uhi. 

40Hizongle Paul in Silas teel a, TOPA’ hepina sungah thu um mite in ama apin a 
kuonkhie uhi. 

41Syria gam le Cilicia gam nawhin ama pei-in hlattuom pawlpite a thakhausah 
hi. 

Sawltahte 16 

Timothy in Paul le Silas Zui 

1Paul peisuoh lai-in Derbe le Lystra khuo ah a tung a, tua munah thu um Jew mi 
numei khat’ tapa Timothy a kici nuazui khat a om hi; ahi vangin a pa pen Greek 
mi ahi hi. 

2Lystra le Iconium khuo-a thu um mite in ama a genpha mama uhi. 

3Paul in Timothy a kithuopi nuom hi; tua mun tenga a teng Jew mite ziehin tua 
pa zawpi-in a tep a tanpieh hi, azieh pen amate in a pa Greek mi ahi lam a unpi-
un a thei uhi. 

4Khuopi khat pan khuopi khat zin kawikawi-in Jerusalem-a sawltahpite le 
upate in zui dinga khensatna a bawlsate uh amate tungah a pie uhi. 

5Tuaci’n upna sungah hlattuom pawlpite thahatsahin nisimin thu um mimal a 
khang hi. 

Paul’ Mang Sunga Macedonia Mipa 

6Hlagau Siengtho in Asia gam sungah Pasien thu a hil ding uh phal lo ahi ziehin 
Phrygia le Galatia gam tengah a zin uhi. 

7Mysia gamgi a tun uh ciengin Bithynia gam a lut sawm vangun Jesu’ Hlagau in 
amate a phal sih hi; 

8tuaci’n Mysia gam nawt suohin Troas khuo ah a peisuh uhi. 

9Zanlai-in Paul in mang khat a mu hi; tua munah Macedonia mi khat dingin, 
“Macedonia gamah hing galkai inlen kote ei hu in,” ci-in a thum hi. 

10Ama in mang a mu zaw ciengin amate kungah lungdamna thu a tangko dingin 
Pasien in eite ei hlan zo hi, ci-in ngaisun ka hi ziehun Macedonia galkai ding 
thakhatin ka sawm pai uhi. 

Lydia a Kikhelna 

11Troas khuo panin gunkuong tung tuongin Samothrace tuikul lam zuonin 
tangtahin ka pei vua, a zing ni-in Neapolis khuo tungin, 

12tua mun panin Macedonia gamkhen sunga khuo thupi pen le Rome mite tenna 
Philipi khuo ah ka tung uhi. Tami khuo ah ni tampi sung ka tam uhi. 

13Sabbath ni-in khuopi tunkot pulamah ka pusuoh vua, thungetna mun hi kha 
ding hi, ci-a ka upmawna uh gun gei lamah ka pei uhi; tuale ka to vua, khum 
sunga a kikhawm numeite tawh ka kiholim uhi. 

14Pasien a bie Lydia a kici numei khat in ka thugen uh a ngai hi; tua nu pen 
Thyatira pana puon dupsan zua ahi hi. Ama in Paul’ thugente lawp tahin a ngai 
thei nadingin TOPA in a lungsim a honpieh hi. 

15A innkuonpite tawh a ki-baptize ciengin ama in kei kungah, “Note in 
kei, TOPA adingin mi muonhuoi khat a nei ngaisut uleh hing pei unlen ka inn ah 
hing tung ta un,” ci-in ei zawl hi. 

Paul le Silas Thong Sungah 

16Nikhat, thungetna mun zuona ka pei laitahun, dawi lawm nei, mailam 
thugenna tawh a pute sum tampi a suipieh sila numei khat tawh ka kituoh kha 
uhi. 

17Tua nu in Paul le ko ei zui laitahin, “Tam mite pen na kung vua hutdamna 
lampi ang tangko Sangpen Pasien’ silate ahi uhi,” ci-in ang kiko hi. 

18Tua bangin ni tampi sung a awng den mielmuol hi. Ahi vangin Paul in tuapa 
seda mama a, tuale ama kihei-in tua hlagau kungah, “Tam nu sung panin na 
pusuo nadingin Jesu Khris’ minin thu kang pie hi,” a ci hi. Tua hun lien ma-in 
tua hlagau a pusuoh pai hi. 

19Ahi vangin a pute in a sum mu nading uh lametna tawp zo hi, ci-in a thei bepun 
amate in Paul le Silas-te a man vua, tuale vanzuana mun thuneite mai-ah a 
kaiphit uhi. 

20Thukhenmangte kung a tut uh ciengin amate in, “Tam mite in i khuo sung a 
buoisah uhi; ama gel pen Jew mite ahi vua, 

21tuale kote Rome mi ka hina utawh ko adingin pom ding le zui dinga kilawm 
lo ngainate ei hil uhi,” a ci uhi. 

22Mihonpite in ama gel a vuohpi valuoi vua, tuale thukhenmangte in zong a 
puon uh hawhmang piehin ciengpum tawh a sat nadingun thu a pie uhi. 

23Amate in nahpitahin a sat zaw ciengun thong sungah a khum vua, hoitaha a 
cin nadingin thongcing pa a vaihlah uhi. 

24Thongcing pa in zong tam kivaihlahnate ma bangin thonginn sungtawng 
penah ama gel koi-in kengkol a bul hi. 

25Zankim pawlin Paul le Silas in thu ngenin Pasien tungah phatna late a sa vua, 
tuale thongkiete in a ngai uhi. 

26Thakhatin zil ling a, tua zil a natsiet seng ziehin thonginn a zung dongin a 
lawhthing gawp hi. Thakhatin kotkhah zosie kihong a, mi zosiete’ kikhina 
siakhaute a kiphel sieng hi. 

27Thongcing pa zong khanglo-in thong kotpi zosie kihong sa-a om a mu bepin, 
thongkie zosie a pit sieng hi ta va, ci-in ngaisun a, tua ziehin a namsau dawhin 
ama le ama a kithat dingin a kisa hi. 

28Ahi vangin Paul in, “Nang le nang bangma kilaw sin, azieh pen tanah ka unpi-
un ka om uhi,” ci-in a aw neiza tawh a kiko hi. 

29Thongcing pa in meivah ngenin thong sung a nawlut pai a, Paul le Silas-te mai-
ah a citunsa-in a khupbawh hi. 

30Tua ciengin ama gel a pusuopi a, tuale ama in, “Siete aw, hutdamna ka nga 
nadingin bang bawl ding ka hei?” a ci hi. 

31Ama gel in, “TOPA Jesu um in, tua hile nang le na innkuonpite in hutdamna na 
nga ding uhi,” ci-in a dawng uhi. 

32Ama gel in tua pa kung le a inn sunga om mi zosie kungah TOPA’ thu a hil uhi. 

33Khum zan tua hun lien ma-in tua pa in ama gel peipi-in a maliemte uh a sawp 
siengpieh hi; tua ciengin ama le a innkuonpite zosie a ki-baptize pai uhi. 

34A inn ah ama gel peipi-in a mai vuah ankuong zong a lui hi; tuale ama pen 
Pasien sunga thu um mi khat hi ta ahi ziehin ama le a innkuon buppi a lungdam 
uhi. 

35Zingmawng ciengin thukhenmangte in palih khat sawlin, “Tua mite hlakhie ta 
un,” a ci hi. 

36Thongcing pa in Paul kungah thu puoh a, “Thukhenmangte in no gel hla 
nadingin kam ei kivaihlah zo hi; tua ziehin tu-in pusuoh unlen lungnuom tahin 
pei ta un,” a ci hi. 

37Ahi vangin Paul in, “Amate in Rome gammi ahi kote, mawsahna thu om lopi-
in mizapi mai-ah ei satin thong ei khie uhi; tu-in zong koima’ thei lo-in ei dap 
hla sawm uh amah? Hi thei lo ding hi! Amate mama hing pei-in ei hla uheh,” ci-
in a dawngkia hi. 

38Palihte in thukhenmangte kungah tam thute a ko vua, amate Rome gammi ahi 
uh a zah bepun a zau mama uhi. 

39Tuaci’n ama gel kungah amate pei-in a va thum ta vua, thong panin ama gel la 
dawhin khuopi a nuasie nadingun a zawl uhi. 

40Thong panin a peikhiet zaw ciengun Lydia inn ah a haw uhi; sanggam pasal le 
sanggam numeite tawh tua munah kimu-in a hanthot zaw cieng gelin tua panin 
a dingkhie uhi. 

Sawltahte 17 

Thessalonica Khuo-a Buoina 

1Paul le Silas-te in Amphipolis le Apollonia khuote nawhin Judah-te’ kikhopna 
inn opna Thessalonica khuo a tung uhi. 

2A pei ngaina ma bangin kikhopna inn sungah Paul tumin, Lai Siengtho pansie-
in sabbath ni thum sung amate tawh thu kikum a, 

3Messiah in gimna thuohin misite lah panin a thawkia ding a kisapna thute 
hilcienin lahtel a, “Note kunga kang tangko Jesu khu Messiah ahi hi,” a ci hi. 

4Amate pawlkhat lunglutin Paul le Silas a pawl vua, tua ma bangin Pasien a giing 
Greek mi tampite le numei makai tampi in zong a pawl uhi. 

5Ahi vangin Jew mite haza-in vanzuana muna om migilote pawlkhat a ciel vua, 
tuaci’n amate in mihonpi khawmin khuopi sung a buoisah uhi. Mihonpi mai-a 
kaikhiet dingin Paul le Silas a sui laitahun amate in Jason’ inn a bulu uhi. 

6Ama gel a mul zo lo bepun amate in Jason le thu umte pawlkhat kaiphitin 
khuopi thuneite’ mai-ah a tut vua, “Leitung kikhulehsah tam mite tami munah 
zong ang tung ta vua, 

7Jason in a inn ah amate zin a tungsah hi. Amate in a unpi-un kumpipa’ 
thupiehte tawh a kikelbulin a gamta vua, Jesu a kici kumpi dang khat om hi, a ci 
uhi,” ci-in a kiko uhi. 

8Mipite le khuosung uliente in tami thu a zah ciengun a buoi mama vua, 

9tuale amate in Jason le adangte tat nading sum a lah zaw ciengun a hlakhie uhi. 

Beroea Khuo ah Paul le Silas 

10Tua zan ma-in thu um mite in Beroea khuo ah Paul le Silas a peisah uhi; ama 
gel a tun ciengun Jew-te’ kikhopna inn sungah a lut uhi. 

11Thessalonica-te sangin tami Juda mite in Pasien’ thu a sang theizaw uhi, azieh 
pen amate in Pasien’ thu kigente lunglut tahin pomin tua a kigen thute ahi ma 
amah, ci-in nisielin Lai Siengtho tawh a sittel uhi. 

12Tua ahi ziehin amate tampi in Pasien’ thu a um vua, tua mite lahah Greek 
numei tawmno khat le dinmun sangpi a nei Greek pasalte zong a kihal uhi. 

13Hinanle Beroea khuo-ah zong Paul in Pasien’ thu tangko zo hi, ci Thessalonica 
khuo-a Jew mite in a thei ciengun amate zong tuanah pei-in mipite holtuo-in a 
satsuo uhi. 

14Tua ciengin thu um mite in tuipi lamah thakhatin Paul a hladap vua, ahi 
vangin Silas le Timothy-te a tam lai uhi. 

15Paul a zawpi mite in Athen cieng dong a hla uhi; tuale Silas le Timothy-te in a 
gang theithei-in Paul ang pawlkia nading uh thu vaihlahna a nga zaw uh ciengin 
a kilekia uhi. 

Athen Khuo ah Paul 

16Ama gel ngahin Athen khuo ah Paul a op laitahin milim tawh a kidim tua khuo 
mu-in a lungsim a na mama hi. 

17Tuaci’n ama in kikhopna inn sungah Jew mite le Pasien a zatah mite thu kuppi 
a, vanzuana munah a kituopi khah mite tawh zong nisielin thu a kikum uhi. 

18Thuthuh pilna nei Epicurea le Stoic-te pawlkhat ama tawh thu a kiniel uhi. 
Pawlkhat in, “Tami a kipilsah thu mawh gengen pa khu bang gen nuom ahiei?” 
a ci uhi. A dangte in, gamdang pasien-te’ thu gen hile kilawm ve aw,” a ci uhi. 
(Ama in Jesu’ Lungdamna thu le thawkiana thu a gen zieh ahi hi.) 

19Tuaci’n amate in Paul hlanin Areopagus mun a tut vua, “Kote in na gengen 
tami thuhilna tha ka theithei ding vuoi mah? 

20Kote adingin thu tuomdang pi khat ahi a, bang a ci nopna ahei ka thei nuom 
uhi,” a ci uhi. 

21Tu-in Athen khuomi zosie le tua khuo-a a teng gamdang mi zosie in thu tha 
pawlkhat genna ding ahi sihle tua thute ngaina ding ci simlo, a hunte uh bangma 
dangin a zang sih uhi. 

22Tua ciengin Areopagus mai-ah Paul ding a, “Athen mite aw, biehna thu a 
pawnthaw mama mite na hina uh pen na gamtatna zosie vuah kang thei hi. 

23Bangzieh ahei cile khuo sung muncin tengah vah kawikawi-in na bieh uh nate 
ka cienvel ciengin maitam tung khatah, ‘A kithei kha lo pasien ading,’ ci-a kigiel 
lai khat ka mu hi. Tua ahi ziehin na kung vuah thei khah lopi-a na bieh pa uh 
ang tangko ka hi hi. 

24Leitung le a sunga a om na vannuoi a siem Pasien pen lei le van a uh TOPA ahi 
a, ama pen mihingte’ khut tawh a kibawl biehbuhte sungah teng lo hi. 

25Ama ma in mi zosie tungah hinna, nahuu le na vannuoi a pieh ziehin ama pen 
tasap khatpo a nei bang danin mihingte’ khut in ama’ na a seppieh ding kisam 
lo hi. 

26Ama in pupi khat tung panin leitung buppi a luo dingin minam zosie bawl a, 
amau’ hin tanvei ding le amau’ tenna ding gamgite sesa-in a koipieh hi. 

27Tua khu amate in Pasien sui-in a mu thei khah uleh ci deina ahi a, ahi vangin 
ama ahile i kung ciet panin a gamla op sih hi. 

28Bangzieh ahei cile, ‘Ama sungah eite nungta-in i pia valiai vua, mihing hina i 
nei uhi,’ kici a, na laphuote uh pawlkhat nangawn in, ‘Azieh pen eite zong ama’ 
hlah le suonte i hi uhi,’ na na ci uhi. 

29Eite i hi ule Pasien’ tate i hi ziehun i Pasien pen mihingte’ khutsiemna le 
ngaisutna in a bawl le a zep ngun le kham, suongtumte le milimte tawh a 
kibanga i ngaisut ding uh a kilawm sih hi. 

30Mihingte’ thei lo hun lai-in Pasien in phamaw a na sa sih a, tu-in ahile ama in 
mun zosie-a om mi zosie a kisiakia nadingun thu a pie hi. 

31Bangzieh ahei cile ama in a sesa mipa tungtawnin dihna tawh thu a khen 
nading ni khat a sekhol zo hi. Misite lah panin ama a thawsahkiana tawh tami 
thu a man a hina mi zosie tungah hla muonna a pie zo hi,” ci-in a gen hi. 

32Amate in a sisa mite thawkiana thu a zah ciengun pawlkhat in a simmawbawl 
uhi; ahi vangin adangte in, “Tami thu khatvei za nuom lai ung,” a ci uhi. 

33Tua laitahin Paul in amate a nuasie hi. 

34Ahi vangin amate kimkhat in ama panpi-in thu um mi a suoh vua, tuate lahah 
Areopagus’ pawlmi Dionysius, le Damaris a kici numei khat le adangte kihal hi. 

Sawltahte 18 

Corinth Khuo ah Paul 

1Tua zaw ciengin Athen nuasie-in Corinth khuo ah Paul a pei hi. 

2Tua munah ama in Pontus gammi Aquila kici Judah mi khat mu a, ama pen 
Claudius in Rome gam nuasie dingin Jew mite zosie thupie zo ahi ziehin a zinu 
Priscilla tawh Italy gam pana ang tun uh a sawt nai lo ahi hi. Ama gel tawh kimu 
dingin Paul pei a, 

3ama zong ama gel tawh a nasep a kibah ziehin a inn vuah tungin na a semton 
uhi, ama gel pen puonbuh khui nasep semte ahi uhi. 

4Sabbath nisielin ama in kikhopna inn ah Jew mite le Greek-te zawl sawmin thu 
a kikuppi hi. 

5Macedonia gam panin Silas le Timothy a tun ciengin Paul thuhil lamah kitahla-
in Messiah in Jesu ahi hi, ci-in Jew mite kungah teci a pang hi. 

6Amate in ama langpangin a gensiet ciengun Paul in a puon tunga leivui bangte 
thingin amate kungah, “Na lutung vuah na sisan uh tu taheh! Kei maw ka peng 
hi. Tu-a kipanin Gentile-te kungah ka pei ta ding hi,” a ci hi. 

7Tua ciengin ama in kikhopna mun nuasie-in Titius Justus a kici Pasien bie pa 
khat’ inn ah a tung hi; a inn pen kikhopna inn gei mama ahi hi. 

8Kikhopna inn uhpa Crispus le a innkuonpi zosie in TOPA a um uhi; tuale Paul’ 
thugen a za Corinth-te tampitah zong thu um mi suohin a ki-baptize uhi. 

9Zan khat Paul in mang mu a, ama’ mang sungah TOPA in, “Zau sin, thu gen inlen 
dai op zaw sin; 

10keima in nang kang ompi ziehin na tungah koima in a khut hlangin ang 
liemsah sih ding hi, azieh pen tami khuo sungah mi tampi ka nei hi,” a ci hi. 

11Khum tahah kum khat le hlaguh tamin amate lahah Pasien’ thu a hil hi. 

12Ahi vangin Gallio pen Achaia gam uhpa ahi ciengin Jew mite in kilungtuohin 
Paul a busim vua, thukhen zumah a tut uhi. 

13Amate in, “Tam pa in thukham tawh kilebulin Pasien bie dingin mite a zawl 
hi,” a ci uhi. 

14Thugen dingin Paul a kisah laitahin Gallio in Jew mite kungah, “Jew mite aw, 
tami thu pen gamtat khielna le gitlona thu khat popo ahile na thu uh kang 
ngaisut pieh ding hi; 

15ahi vangin tami thu pen kammal zatziete po, minte po le na thukham zieh po 
vua a pieng thute ahi bo ziehin no le no in vaihawm zaw un; tami thute ah 
thukhenmang ka sem nuom sih hi,” a ci hi. 

16Tuale ama in thukhen zum panin amate a notmang hi. 

17Tua ciengin amate in kikhopna inn uhpa Sosthenes manin thukhenna zum 
mai-ah a unpi-un a satgawp uhi. Ahi vangin Gallio in tua thute phamaw a sa vet 
sih hi. 

Antioch Khuo-a Paul a Kilekiana 

18Tua munah sawtveipi sung a tam zaw ciengin Paul in thu um mite mangpha a 
pai a, Priscilla le Aquila tawh tembaw tung tuongin Syria gam zuonin a pei hi. 
Ama in kiciemna khat nei ahi ziehin Cenchreae-ah a sam a heu hi. 

19Ephesus khuo a tun ciengun Paul in tua tahah Priscilla le Aquila a nuasie hi. 
Ahi vangin amasa penin ama ma kikhopna inn ah lutin Jew mite tawh thu 
kikupna a nei hi. 

20Amate in a sawt tam dingin a hlo uleh ama in a khia hi; 

21ahi vangin amate tawh a kikhen ding ciengin, “Pasien deina a op leh na kung 
vuah kang zinkia ding hi,” a ci hi. Tua ciengin Ephesus khuo panin tembaw tawh 
ama a pei hi. 

22Caesarea khuo a tun ciengin Jerusalem ah peito-in hlattuom pawlpite hopi a, 
tua ciengin Antioch-ah a peisuh hi. 

23Tua tahah bakhat sung hun a zah zaw ciengin peikia a, Galatia le Phrygia gam 
sung tengah mun khat zaw mun khat pei kawikawi-in nuazui zosie a va 
thakhausah ta hi. 

Apollos’ Nasepna 

24Tu-in Ephesus ah Alexander khuomi Apollos a kici Judah mi khat haw hi. Ama 
pen mi dangnal le Lai Siengtho thei mama khat ahi hi. 

25Ama pen TOPA’ Lampi-ah zong a kisinsa ahi hi; ama in John’ baptize na thu 
beh a thei vangin Jesu tawh kisai thute lawptahin genin mantahin a hil hi. 

26Kikhopna inn sungah hangtahin ama thugen a kipan hi; hinanle Priscilla le 
Aquila-te in tua thu a zah ciengun ama hlanin a manzaw-in Pasien’ Lampi thu a 
hilcien uhi. 

27Achaia gamah a galkai nuom ciengin thu um mite in ama a hanthawn vua, 
nuazuite in a na lamdot nadingun lai a hlah uhi. Tua gam a tun ciengin ama in 
hepina zieha thu um a na suohsa mite nahpitahin a panpi hi. 

28Azieh pen ama in mipi mai-ah Jew mite khautahin niel gawp a, Messiah pen 
Jesu ahi hi, ci-in Lai Siengtho pansia-in amate a lah hi. 

Sawltahte 19 

Ephesus Khuo ah Paul 

1Corinth khuo ah Apollos a op laitahin gam sung muncin tengah Paul zin 
kawikawi-in Ephesus khuo tung a, tua tahah nuazui pawlkhat tawh a kimu hi. 

2Ama in amate kungah, “Thu um mi na suo zaw ciengun Hlagau Siengtho na nga 
vuoi mah?” a ci hi. Amate in, “Ka nga sih uhi, Hlagau Siengtho a op lam nangawn 
zong ka za ngai sih uhi,” ci-in a dawng uhi. 

3Tua ciengin ama in, “Tua ahile bang baptize-na na nga vuoi?” a ci hi. Amate in, 
“John’ baptize-na ka nga uhi,” ci-in a dawng uhi. 

4Paul in, “John in kisiakiana tawh baptize-na pie a, ama’ nua-a pei ding pa Jesu 
a up nadingun mipite kungah a gen hi,” a ci hi. 

5Amate in tam thu a zah ciengun TOPA Jesu’ min tawh a ki-baptize uhi. 

6Amate tungah Paul in a khut a ngah zaw ciengin Hlagau Siengtho tung a, kam 
tuomtuom tawh hamin thu a gen uhi. 

7Amate a kigawmin mi sawm le ni a pha uhi. 

8Kikhopna inn sungah ama lutin hla thum sung Pasien’ manggam thu kikuppi 
a, mi lungsim zo theithei dingin thu a gen hi. 

9Mi pawlkhat a lung uh khau a, amate in um nuom loin mipite mai-ah tua Lampi 
thu a gensiet ciengun amate kung panin nuazuite tawh Paul kihem dawhin 
Tyrannus thuhilna innpi sungah nisielin thu a kikuppi hi. 

10Asia gam sunga a teng Jew mite le Greek-te in a unpi-un TOPA’ thu a zah thei 
nadingun tam bangin kum ni sung a zomsuoh hi. 

Sceva’ Tapate 

11Pasien in Paul tungtawnin na lamdang thupite bawl a, 

12tuaci’n ama’ citung tawh a kithusa mainulte hile puonte hile cinate kungah a 
kipeipi ciengin, a natnate uh damin amate kung panin hla gilote a taimang hi. 

13Tua ciengin dawi hawlkhie-a a vah kawikawi Jew mite pawlkhat in TOPA Jesu’ 
min zah sawmin dawilut mite kungah, “Paul in a genpa Jesu’ min tawh thu kang 
pie hi,” a ci uhi. 

14Sceva a kici Judah siempu lien pa’ tapa sagite in tua bangin a bawl uhi. 

15Ahi vangin hla gilo in amate kungah, “Jesu ka thei a, Paul zong ka thei hi; no 
koi na hi uh ahei?” a ci hi. 

16Tua ciengin amate tungah dawivei pa kitomin amate a unpi-un a zo gawp a, a 
zawthaw bawl seng ziehin puon sil loin amate a liemsa-in inn panin a taimang 
uhi. 

17Ephesus khuo-a teng Jew mite le Ephesus mite zosie in tam thu a thei ciengun 
zau-in TOPA Jesu’ min a phat uhi. 

18Thu-umsa tampite in zong a gamtatnate uh pulahin a thum uhi. 

19Aisan thei mi tampite in a laibute uh a khawm vua, amate in mipi’ muna-ah a 
haltum uhi; tua laibute a man a kituot ciengin ngun peh tul sawm nga man hi, 
ci kithei hi. 

20Tuaci’n TOPA’ thu thahat tahin khangin a guolzo hi. 

Ephesus Khuo-a Buoina 

21Tu-in tam thu zosie a pien zaw ciengin Paul in Macedonia le Achai-a gamte 
nawhin Jerusalem khuo ah peisuoh ding a khensat hi. Ama in, “Khumtah ka tun 
zaw ciengin Rome zong ka mu kul ding hi,” a ci hi. 

22Ama in Macedonia gamah ama a hu mi ni ahi Timothy le Erastus-te sawl a, 
Asia gam sungah bakhat sung a tam lai hi. 

23Khum hun pawlin Lampi thu tawh kisai buoina lienpi a tung hi. 

24Demetrius a kici ngunkheng pa khat in ngun tawh Artemis biehna inn neute 
bawl a, khutsiemte adingin sumsuina lien mama khat a suohsah hi. 

25Ama in tua mite le a nasep uh a kibang nasemte kaikhawm a, “Guoite aw, tami 
nasepna panin hauna i nga lam na thei uhi. 

26Tami Paul in Ephesus khuo guoh hi loin Asia gam mun zosie phielah khut 
tawh a kibawl pasien-te pen pasien ahi sih hi,” ci-in gen a, ama in mihon 
tampitah zawlin a kaimang sieng hi, ci thu zong mu-in na za uhi. 

27Tua hi a, tami i sumsui nasepna guoh ang minsie khop sih ding a, a lien mama 
nusien Artemis’ biehinnpi ang kisimmaw bawlin, tuale Asia gam zosie le 

leitunga kibie numei nu’ thupina teng zong ang maiman khah ding a zauhuoi 
mama hi,” a ci hi. 

28Amate in tam thu a zah uh ciengin a lungthah nah mama vua, “Ephesus mite’ 
Artemis lien mama hi!” ci-in a kiko uhi. 

29Tuaci’n khuosung teng buoina tawh kidim a, mipite in mihon kikhopna innpi 
sungah Paul’ khuolzinpi Macedonia mi Gaius le Aristarhus a kaiphit uhi. 

30Mihonte lahah Paul pei nuom a, ahi vangin nuazuite in a lut sah sih uhi. 

31Paul’ lawmte ahi Asia gam ulien pawlkhat nangawn in zong mihon kikhopna 
innpi sunga a lut lo nading uh mi sawlin a thum uhi. 

32-33Tua hun sungin a kikhawm mite a buoi ziehun mi pawlkhat in thudang gen 
a, adangte in thudang khat ma genin a kiho vua, a tamzawte in bang zieha 
kikhawm uh ahei, ci thu a thei sih uhi. Jew mite in a mai lama a tawsawn uh 
Alexander pen mipite mai-ah ang tut ziehun mihon pawlkhat in a mawsah uhi. 
Tuale Alexander in mipite tungah a kidal nading thu gen nuom a, mipi a dai 
nadingin a khut a lamto hi. 

34Ahi vangin amate in Alexander pen Judah mi khat ahi lam a thei uh ciengin, 
amate zosie in Ephesus mite’ Artemis lien mama hi,” ci-in kithutuoh tahin nai 
ni phiel bang a kiko uhi. 

35Hinanle khuopi lai-atpa in mihonpi a daisah zaw ciengin ama in, “Ephesus 
mite aw, Ephesus mite pen a lien mama nusien Artemis’ biehinn le vantung 
pansa ang kiesuh biehna suongcingte ahi lam uh a thei lo koi om na hi uh ahei? 

36Tami thute pen niel thei lo thu ahi kalsie daitahin om a, ngaisutna mel a nei lo 
gamtatnate na bawl lo ding uh kilawm hi. 

37Note in biehinnpi bulute le i nusien-te zong a gensie lo tam mite tanah nang 
tut uhi. 

38Tua ahi ziehin Demetrius le a seppi khutsiemte in mi khatpo tawh thu a nei 
nop uleh thukhenna zumte kihong den a, thukhenmangte zong a om hi. Tuate 
mai-ah khatlekhat thu kinei uheh. 

39Note in thu khatpopo na kan nop lai uleh ngaina bangin mipi kikhopna-ah 
kikhen ding hi. 

40Bang ding ahei cile tam buoina thu tungah eite in bangma pansia ding thu pie 
thei lo i hi ziehin, tuni-a pieng buoina tawh thu ei kisit khah ding zauhuoi hi,” a 
ci hi. 

41Ama in tami thu a gen zaw ciengin kikhopna a khawlsah hi. 

Sawltahte 20 

Macedonia le Greek gamah Paul Haw 

1Tua buoina a ven zaw ciengin Paul in nuazuite hlanin a hanthot zaw ciengin 
mangpha pai-in Macedonia gamah a pei hi. 

2Tua gam tengah ama zin kawikawi a, thu um mite hanthotna tampi a pieh zaw 
ciengin Greek gamah tung a, 

3tua munah hla thum sung a tam hi. Tembaw tawh Syria gam pei ding a kisah 
laitahin Jew mite in ama a tha sawm ziehun Macedonia gam tawnin kilekia ding 
a khensat hi. 

4Beroea khuomite Pyrrhus’ tapa Sopater, Thessalonica khuomi Aristarchus le 
Secundus, Derbe khuo mite Gaius le Timothy, Asia gam pan Tychicus le 
Trophimus-te in ama a zui uhi. 

5Amate na mapei-in Troas khuo ah ei na ngah uhi; 

6ahi vangin Tolsawlo Anlum Pawi a ven zaw ciengin tembaw tawh Philippi 
panin ka peikhie vua, ni nga sungin Troas khuo ah amate ka pha vua, tua munah 
ni sagi sung ka tam uhi. 

Troas-ah Mangphapai-in Paul a Zinna 

7Nipi kalkhat sung a ni masa pen ni-in, khomun balnen dingin ka kikhop uh 
ciengin Paul in amate tawh kikupna khat a bawl hi; a zing ciengin ama a pei 
sawm ziehin zankim dongin a thugen a zomsuoh hi. 

8Ka kikhopna uh innkhan tungnung ah meivah tampi kivah hi. 

9Paul in thu a sawtgen kikal sungin tawlet tunga a tuong Eutychus kici tangval 
pa khat a kimut suohin a lusu hi. A kimut nahsuo seng ahi ziehin dawl thumna 
panin kiesuhin a sisa-in a luong kiphong hi. 

10Hinanle Paul kumsuh pai a, ama tungah bawhsuhin a kawipom a, “Patau sih 
un, azieh pen ama sungah a hinna om lai hi,” ci-in kiko hi. 

11Tua ciengin innkhan tungnung ah Paul kato a, ama in khomun balnenin ne a, 
amate tawh khuovah dongin a holim zaw ciengin a pei hi. 

12Tua sung tengin amate in tangval pa a hingin a zawpi vua, a kipah mama uhi. 

Troas Pan Miletus ah Tembaw tawh Peina 

13Kote in Paul ka lah sawm ziehun Assos khuo ah tembaw tawh ka na mapei 
uhi; azieh pen Paul in leilam tawh pei ding a gelsa mal ahi hi. 

14Assos khuo ah ei mu ciengin kohawn zong ama tembaw tungah tuongsahin 
Mitylene khuo ah ka pei uhi. 

15Tua panin tembaw tawh ka dingkhie vua, a zing ciengin Chios tuikul tawh a 
kigalsaina mun ka tung uhi. A zing ni-in Samos tuikul ka tung vua, a thai ni-in 
Miletus khuo ka tung uhi. 

16Azieh pen Paul in Asia gam sungah a hun zang loin Ephesus khuo nawtsuoh 
dinga a khensatsa ahi hi; ahi theile Pentcost pawi ni-in Jerusalem-ah a om nuom 
mama hi. 

Paul in Ephesus Upate Hopi 

17Ama in Melitus khuo panin Ephesus khuo ah mi sawl a, pawlpi upate in ama 
a kimupi nadingun a thuta hi. 

18Ama kung a tun ciengun amate kungah, “Asia gam kang tun masah ni-a 
kipanin note lahah ka op sunga ka hindan zosie na thei sieng ta vua, 

19Jew mite in ei na tha sawmna zieh vua ang tung gimnate keima in ka na thuoh 
a, kiniemkhiehna le hlitui naptui tawh TOPA’ na ka na sem hi. 

20Keima in na phattuom nading uh thute khat zong hen nei loin mipi mai-ah ahi 
a, inn khat zaw inn khatah ahi zongin hing genin kang hil zo ta hi. 

21Keima in Jew mite le Greek-te tungah Pasien lama kisiakiana thu le TOPA Jesu 
lama upna thute teci ka pan zo lam noma ma in na thei uhi. 

22Tu-in Hlagau’ sila ka hi ma bangin, kei tungah bang hing pieng ding ci thei 
lopi-in Jerusalem khuo-a pei ding ka hi hi. 

23Tuale khuopi zosie-ah thongkiehna le bawlsietnate in ei ngah gige a hina thu 
Hlagau Siengtho in kei tungah teci a pang hi. 

24Ahi vangin Pasien’ hepina ziehin TOPA Jesu kung pana ka nga lungdamna thu 
ka teci pan nading ahi ka lampi le ka nasepnate ka zaw thei nading ahi nah po 
leh kei adingin ka hinna man nei-in ka ngaisun sih hi. 

25“Tu-in ahile note lahah hing vah kawikawi-in Pasien’ gam thu kang hil ahi 
note koima khat beh in ka mai nei mu ngai nawn sih ding uhi, ci ka thei hi. 

26Tua ahi tah ziehin tuni-in note khatpo’ sisan ziehin maw ka puo sih hi, ci thu 
kang gen hi. 

27Azieh pen Pasien’ gelna buppi ip nei loin note tungah teci ka pang zo hi. 

28Pasien in a Tapa’ sisan tawh a leisa ama’ hlattuom pawlpi a vah dingin, Hla 
Siengtho in note’ khut sunga ang koi na tuuhon zosie ule noma ma limtahin na 
kem un. 

29Ka pei zaw ciengin note lahah ngie gilote hing lutin tuuhonte ang dawm vawt 
sih ding uhi, ci ka thei hi. 

30Noma’ pawl sung pan nangawnin zong mi kimkhat in amate lamah nuazuite 
a zawl nadingun thuman a lehei mi ang pieng ding hi. 

31Tua ahi ziehin kigalging unlen, kum thum sung a sun a zanin khawl loin hlitui 
luong kawmin mi zosie tunga kang thuhilte na phawh bo un. 

32Tu-in Pasien in note hing lamkipin a siensuosa mi zosie lahah gouluo ang pie 
ama’ hepina thu sungah note kang ap hi. 

33Koima’ neisa, ngun ahi a, kham ahi a, puonsil nihten ahi zongin ka deigaw sih 
hi. 

34Ka khut tawh na ka sem a, keima le ka guolte’ kisapnate ka sihna thu noma 
ma in na thei uhi. 

35‘Ngana sangin piehna-ah thupha tamzaw hi,’ ci TOPA Jesu’ thugente phawhin 
tam bang nasep hakatna tawh a thanemte i hu ding uhi, ci-in na kung vuah 
gamtat zie ding kang lah zo hi,” a ci hi. 

36Ama in thu a gen zaw ciengin khupdinin amate zosie tawh thu a ngen hi. 

37Amate zosie nahpi-in kapin Paul kawi-in a nam vua, 

38a diehdiehin amate in ei mu nawn lo ding uhi, a ci ziehin a da mama uhi. Tua 
ciengin amate in tembaw tung dong ama a hla uhi. 

Sawltahte 21 

Jerusalem ah Paul a Zinna 

1Amate tawh ka kikhen zaw ciengun tembaw tawh Cos tuikul ah tangtahin ka 
pei vua, a zing ni-in Rodes tuikul tungin tua panin Patara khuo ka tung uhi. 

2Phoenicia gam zuon ding tembaw khat ka mu ziehun tua tembaw tuongin ka 
pei uhi. 

3Cyprus tuikul ka mu ciengun a veilamah ka pei vua, Syria gam galkai-in Tyre 
khuo ka tun ciengun tembaw in a vante suo ding ahi ziehin tua munah ka kum 
uhi. 

4Tua munah nuazuite ka mu vua, ni sagi sung ka tam uhi. Jerusalem ah Paul a 
peisuoh lo nadingin Hlagau Siengtho tungtawnin amate in a gen uhi. 

5Khum munah ka nite uh a tawp ciengin ding dawhin ka khuolzinna uh ka zom 
uhi; tuale amate in a unpi-un a zi a tate utawh khuo pulamah ei hla uhi. Kohaw 
zong tua mun tuipieu ah khupdingin thu ka ngen vua, 

6khatlekhat mangpha ka kipai uhi. Tua ciengin tembaw tungah ka tuong vua, 
amate inn lamah a kilekia ta uhi. 

7Tyre khuo panin tuipi tung khuolzin a tawp ciengin Ptolemais khuopi ka tung 
uhi; tua munah thu um mite hopi-in amate tawh ni khat ka omton uhi. 

8A zing ciengin pei-in Caesarea khuo ka tung uhi; tuale upa sagite lahah khat 
ahi lungdamna thugen pa Philip inn ah ka tam uhi. 

9Ama in pasal nei nai lo kamsang letsong a nga tanu li a nei hi. 

10Tua munah ni tampi ka tam sungun Judah gam panin Agabus min nei 
kamsang khat ang peisuh hi. 

11Kote kungah ama hing pei a, Paul’ kawnggah la-in tua tawh a khut le a kengte 
a khi zaw ciengin, “Hlagau Siengtho in, ‘Jew mite in Jerusalem khuo ah tami 
kawnggah nei pa tam bangin khi-in Gentile-te khut sungah pie ding uhi,’ ei ci 
hi,” a ci hi. 

12Tami thu ka zah ciengun kote le tua sunga om mite in Jerusalem ah Paul a 
peito lo nadingin ka hlo uhi. 

13Tua ciengin Paul in, “Bang dingin note tam bangin kapin ka lungsim kitapkhap 
nadingin gamta na hi uh ahei? Bangzieh ahei cile hencipna hi khop 
loin TOPA Jesu’ min adingin Jerusalem ah sina nangawn a thuoh dinga a 
kithawisa ka hi hi,” ci-in a dawng hi. 

14Ama a kizawl zawh lo ciengin, “TOPA’ deina bang hi taheh!” ci simlo ka dai 
khawl ta uhi. 

15Tua nite zaw ciengin kithawi-in Jerusalem khuo ah ka peito uhi. 

16Caesarea khuo panin zong nuazui pawlkhat in ei zui vua, ka zintun nading uh 
nuazui masa khat ahi Cyprus-te Mnason inn dongah ei hla uhi. 

James Kungah Paul Haw 

17Jerusalem khuo ka tun ciengun sanggamte in lungdam tahin ei na dawn uhi. 

18A zing ciengin James kungah Paul tawh ka va haw ta vua, upate zosie zong a 
na om uhi. 

19Paul in amate a hopi zaw ciengin a nasepna tungtawnin Gentile-te lahah 
Pasien’ nasepnate khat zaw khat a bansut hi. 

20Amate in tua thu a zah ciengun Pasien a phat uhi. Tua ciengin amate in, 
“Sanggam pa aw, Jew mite lahah thu um mi tul bangza om zo ci na thei a, a unpi-
un thukham zui ding lam a pawnthaw mamate ahi uhi. 

21Gentile-te lahah a teng Jew mite zosie in Moses’ thukham a taisan nading ule 
a tate uzong a tep uh kitan loin a ngainate uh a zui lo nadingun genin na hil lam 
amate kungah kigen zo hi. 

22Amate in tam sunga nang tun lam za valon ding uh ahi ciengin bang law ding 
i hi ahei? 

23Tuaci’n kang gen bangun bawl in. Kote in a kiciemsa mi li ka nei uhi. 

24Tuate tawh kipawl inlen ngaina kisiensuona ah amate tawh va kihalin a lu a 
heukieu man ding uzong sum va pie ta’n. Tua bangin bawl lacin mi zosie in nang 
tungtang a gensa thu uh bangma ahi lo lam le nang mama zong thukham zui na 
hi lam ang thei ta ding uhi. 

25Ahi vangin Gentile thu um mite ading ahile milim biehna ante, sasi, 
lawlmeh sate le numei-pasal pahtatnate a tan nading uh, ka thukhensatna uh 
lai ka hlah zo uhi,” a ci uhi. 

26Tua ciengin Paul in tua mite zawpi a, a zing ni-in amate tawh amama a 
kisiensuo zaw-in biehinnpi sungah lut a, siensuona ni a tawp hun ding le amate 
ciet in biehpiehna a bawl ding uh hunte a va theisah ta hi. 

Biehinnpi Sungah Paul Kiman 

27Ni sagi a cin kuon ciengin Asia gam pana Jew mite in biehinnpi sungah ama a 
mu ciengun mihonte hantawhin a man vua, 

28“Israel mite aw, ei panpi un! I mite, i thu kham le tami mun langpangin muncin 
tenga om mi zosie tungah thu hil kawikawi pa tam pa ahi hi; tua banah ama in 
Gentile-te peipi-in biehinnpi sungah lutsah a, tami mun siengtho a buasah hi,” 
ci-in a awng vapuoh uhi. 

29Azieh pen masanglai khatin khuo sungah ama le Ephesus khuomi Trophimus 
a kithuo a mu vua, tuaci’n biehinnpi sungah Paul in ama ang lutpi hi ngelngel 
va, ci-in a ngaisun uhi. 

30Tua ciengin khuozang buppi buoi a, mite zong a hontai uhi. Amate in Paul a 
man vua, biehinnpi sung panin ama kaiphitin thakhatin kotpite a kha pai uhi. 

31Amate in Paul tha a sawm laitahun Jerusalem khuopi buppi buoi hi, ci-in 
galkapmangpa kungah thu na kipuoh hi. 

32Ama in thakhatin galkapte le galkap bute hlanin amate lamah a taisuh pai uhi. 
Amate in galkapmangpa le galkapte a mu ciengun Paul a vuo nawn sih uhi. 

33Tua ciengin galkapmangpa zong pei a, ama manin siakhau ni tawh khi dingin 
thu a pie hi; ama koi hi a, bang sem ahei ci thu ama in dong hi. 

34Mihonpi lahah pawlkhat in thu khat gen a, adang pawlkhat in thudang khat 
ma genin a awng gawp uhi; mihonte buoi mama a, ama in lah a thu a theicien lo 
ziehin galkap len sungah Paul a peipi nadingun thu a pie hi. 

35Kenlei cielah Paul a tun ciengin mihonte gilo seng ahi ziehin galkapte in ama 
a puo uhi. 

36A zui mihonpi in “Ama that un!” ci-in a awng vapo uhi. 

Paul Ama le Ama Kisut 

37Galkap len sungah Paul a lutpi kuonun ama in galkapmangpa kungah, “Thu 
khat kang gen thei diei mah?” ci-in dong hi. Galkapmangpa in, “Greek ham na 
thei ei mah? 

38Tua ciengin masang lai khat a kumpi ledo dinga mi holtuo, senel gama 
misuom tul li a peipi Egypt mipa hi lo na mah?” ci-in a dong hi. 

39Paul in, “Khuopi thupi mama khat ahi Cilicia gam Tarsus khuopi-a pieng Judah 
mi khat ka hi hi; hepina tawh mipite kungah thu ei gensah in,” ci-in a dawng hi. 

40Ama in phalna a pieh ciengin Paul zong kenlei ciel tungah dingin mipite a dai 
thei nadingin a khut zah phei-in a sip bepun Hebrew kam tawh thu gen a: 

Sawltahte 22 

1“Sanggamte le pate aw, tu-in na mai vuah ka kihutna dinga kang gen thu ngai 
un,” a ci hi. 

2Amate in Hebrew hama a thugen a zah ciengun a sip tasem vua, tua ciengin 
Paul in: 

3“Kei pen Cilicia gam Tarsus khuopi-a suoh Judah mi khat ka hi a, ahi vangin 
tami khuo sunga Gamaliel’ kengbula a khang ka hi a, i pu i pate’ thukhamte 
khautahin ei na kihil a, tu ni-a no teng zosie ma bangin Pasien lamah ka na 
pawnthaw mama hi. 

4Keima in tami Lampi a zui numei pasal a koimapo manin thong sung denna-in 
ka nei a, a si dongun ka bawlsie hi. 

5Siempu lien pa le upa buppi in zong kei thu teci a pang thei ding uhi. Damascus 
khuopi-a sanggamte a kihen nadingin keima in amate tung panin phalna laite 
ka na nga a, tuaci’n amate dan a kipieh thei nadingin khau tawh a hen ding le 
Jerusalem khuopi ah a puohkia dingin tua tahah ka va kuon ta hi. 

Paul in a Kikhelna Gen 

6“Ka khuolzinna lampi ah Damascus khuo ka tun kuon sunkim pawl laitahin, 
vantung panin khuovah golpi khat in thakhatin ei khawsuh hi. 

7Tuolah ka pua a, tuale aw khat in keima kungah, ‘Saul, Saul aw, bang dinga kei 
nei ci bawlsiet ahei?’ ei ci ka za hi. 

8Keima in, ‘TOPA aw nang koi na hei?’ ci-in ka dong leh ama in keima kungah, 
‘Na bawlsiet Nazareth khuomi Jesu ka hi hi,’ ei ci hi. 

9Tua laitahin ka zawpi mite in tua khuovah a mu vangun kei kunga thu ei gen 
pa’ aw a za sih uhi. 

10Keima in, ‘Bang ka bawl diei TOPA?’ ci-in ka dong hi. TOPA in keima kungah, 
‘Tho inlen Damascus khuo ah pei-in, tuanah Pasien in sep dinga a sesa thu zosie 
ang kigen ding hi,’ ei ci hi. 

11Tua khuovah’ vang tang luo ahi ziehin khuo ka mu thei ta sih a, ka zawpite in 
ka khutin ei kai vua, Damascus khuo lamah ei peipi uhi. 

12“Thukham tawh kituoha biehna pawnthaw mama le Jew mite zosie in a na 
genphat uh Ananias kici mi khat tua tahah a om hi. 

13Tuale ama hing pei-in ka gei-ah ang ding a, “Sanggam pa Saul aw, khuo mukia 
in!’ ei ci hi. Tua hun lienin ka mit ang vah a, ama ka mu thei pai hi. 

14Tua ciengin ama in, “I pu i pate’ Pasien in ama’ deina a thei ding, Midih Pa a 
mu ding le ama’ aw a za dingin nang ang teel zo hi. 

15Bangzieh ahei cile na musa le na zahsa thute, mi zosie tunga teci a pang ding 
na hi hi. 

16Tu-in zong bang dinga kiheh na hei? Tho-in ki-baptize inlen, ama’ min lo inlen 
na mawnate sawp siengsah in,’ a ci hi. 

Gentile-te Kungah Paul Kisawl 

17“Jerusalem ah ka kilekia zaw biehinnpi sungah thu ka nget laitahin mumang 
bangin ka om hi. 

18Keima in Jesu ka mu a, tuale ama in, ‘Kinaw inlen Jerusalem panin peikhie 
meng in, azieh pen amate in keima thu na teci panna ang sang sih ding uhi,’ ci-
in ei gen hi. 

19Keima in, “TOPA aw, kikhopna inn cintengah nang ang um mite thongkhie-in, 
ka sat lam amate mama in ei thei uhi. 

20Nangma’ teci pa Stephen’ sisan a luon laitahin kei mama zong ama gei-ah ka 
ding a, ama a si ding thukimin a thatte’ puon ka keppieh lai hi,’ ka ci hi. 

21Tua ciengin ama in keima kungah, “A gamlapi khata a om Gentile-te kungah 
hing sawl ding ka hi ziehin pei in,’ ei ci hi,” a ci hi. 

Paul le Rome Galkap Mangpa 

22Tam thu a gen dong cieng amate in a thugen uh a ngai lai vua, ahi vangin 
amate in, “Tam bang mihing leitung panin hemkhie un! Azieh pen ama a hing 
dingin a kilawm sih hi,” ci-in a kiko vapual uhi. 

23Amate a kiko kawmun a puontuolte uh suo dawhin van lamah leivuite a the 
laitahun, 

24amate in Paul a hici awhsanna uh azieh bang pen ahei ci a thei nadingin 
galkapmangpa in satna tawh ama thusit dingin galkap lenah a peipi nadingun 
thu a pie hi. 

25Ahi vangin savun khauhuol tawh ama a khi ciengun Paul in a gei-a ding galkap 
bupa kungah, “Khiel hi, ci-a thu kikhen lopi-in Rome mi khat na sat ding uh 
thukham tawh kituoh ma amah?” a ci hi. 

26Galkap bupa in tua thu a zah bepin galkapmangpa kungah pei-in, “Nang bang 
sem ding na hei? Tam mipa, Rome gammi ahi bo hi,” ci-in a gen hi. 

27Galkapmangpa pei-in Paul kungah, “Nang Rome gammi na hi amah? ei gen in,” 
a ci hi. Tuale ama in, “Ka hi ma hi,” a ci hi. 

28Galkapmangpa in, “Rome gammi ka nga nadingin sum tampitah ka tawp hi,” 
ci-in a dawng hi. Paul in, “Kei ka suo-a kipanin Rome gammi-a pieng ka hi hi,” a 
ci hi. 

29Thakhatthu-in ama kung panin thu sit dinga a kisa mite a kilekia pai uhi; tuale 
galkapmangpa in siakhau tawh a khi Paul pen Rome gammi khat ahi lam thei 
ahi ziehin a zau mama hi. 

Biehna Uliente Mai-ah Paul 

30Bang zieha Jew mite in Paul a mawmat uh ahei ci thu galkapmang pa in a thei 
nop ziehin a zing ni-in ama hlansah a, a kimutuo dingin siempu uhpite le biehna 
uliente zosie thu a pie hi. Ama in Paul peipisuhin a mai vuah a dingsah hi. 

Sawltahte 23 

1Paul in biehna uliente a etcien laitahin ama in, “Sanggamte aw, keima in tuni 
cieng dongin Pasien mai-ah lungsim kisuonna om loin hinkhuo ka na mang hi,” 
a ci hi. 

2Tua ciengin siempu lien pa Ananias in a gei-a ding mite kungah Paul’ nephu 
behpieh un ci-in thu a pie hi. 

3Tua ciengin Paul in ama kungah, “A kizutngo kawm aw, Pasien in nang ang 
beng ding hi! Kei tungah thukham tawh a kituoha thukhen dingin tua sunga to 
hi napi cin, bang dinga a lelama thu na khen a, kei nephu beh dinga thu na pieh 
ahei?” a ci hi. 

4A gei-a a ding mite in, “Nang, Pasien’ siempu lien pa zako viel ding na mah?” a 
ci uhi. 

5Paul in, “Sanggamte aw, ama siempu lien pa ahi lam ka thei sih hi; azieh pen, 
‘Na mite uh’ makai pa na gensie sih ding uhi,’ ci-in kigiel ma hi,” a ci hi. 

6Mi pawlkhatte pen Sadducees-te hi a, adangte Pharisees-te ahi lam Paul in a 
thei bepin ama in, “Sanggamte aw, kei zong Pharisees-te’ tapa, Pharisee mi khat 
ma ka hi hi. Misite thawkia tawh kisai lametna thu ziehin thusitna thuoh ka hi 
hi,” ci-in biehna uliente mai-ah a kiko hi. 

7Ama in tua thu a gen ciengin Sadducees-te le Pharisee-te kikalah kiselna pieng 
a, tua a kikhawm mite phalni a kisuo uhi. 

8(Sadducees-te in misite thawkiana om lo a, vantung mite hile, hlagau kicite hile 
om lo hi, a ci uhi; hizongle Pharisee-te in tua thu thumte om hi, ci-in pom uhi.) 

9Tua ciengin buoina lienpi tung a, Pharisee pawlte lah panin thukham hil siete 
pawlkhat dingin nahpi tahin a niel vua, “Tam pa tungah bangma mawna ka mu 
sih uhi. Hlagau ahiei vantungmi ahiei khat in ama kunga thu a gen hi kha mawh 
leh bang na law ta ding vuoi?” a ci uhi. 

10Kiselna a husiet mama ciengin amate in Paul hing ehmal kha va uh ci-in 
galkapmangpa a lunghimaw ziehin, galkapte peisuhin zawthawthu tawh ama 
la-in galkap len-ah a peipi nadingun thu a pie hi. 

11Khum zanin Paul kungah TOPA ding a, “Kilungkhausah in! Bangzieh ahei cile 
Jerusalem khuo ah keima’ thu teci na pan bangin Rome khuopi ah zong teci na 
pang ding hi,” a ci hi. 

Paul Tha Kisawm 

12Zingmawng ciengin Jew mite in kidap zopna khat bawlin Paul a tha masangsie 
uh an ne lo tui dawn loin a op nadingun kiciemna a bawl uhi. 

13Tami sawmdapna sunga a kihal mi sawm li val bang a hi uhi. 

14Siempu uhpi pa le upate kungah amate pei-in, “Paul ka tha masangsie-un 
bangma an ciem lo dingin khautahin ka kiciem zo uhi. 

15Tua ahi ciengin tu-in note le na biehna uliente in Paul’ thu a kicien zaw-a thu 
sit nuom kinei unlen, galkapmang pa in na kung vua ama ang peipisuh nadingin 
theisah un. Ama ang tun masangin a that dingin a kiging sa-in ka om uhi,” a ci 
uhi. 

16Tua laitahin Paul sanggamnu’ tapa in a kibuhdapna thu a zah ciengin galkap 
len sungah lutin Paul kungah a gen hi. 

17Paul in galkap bute khat hlan a, “Tami tangval pa in galkapmangpa kungah 
gen ding thu kimkhat nei ahi ziehin ama kungah va zawpi ta’n,” a ci hi. 

18Tuaci’n galkap bupa in galkapmangpa kungah tua tangval pa zawpi a, 
“Thongkie pa Paul in keima ei hlansah a, tami tangval pa in nang tungah gen 
ding thu nei ahi ziehin ama na kunga ang puoh dingin kei ei sawl hi,” a ci hi. 

19Galkapmangpa in tua pa a khut tawh kai-in ama ni guoh a peikhie vua, “Nei 
gen ding thu bang ahei,” ci-in a dongdap hi. 

20Ama in, “Jew mite in Paul’ thu a kicing zaw-a a thei nuom kipangin zing 
ciengin biehna uliente mai-ah Paul na peipi nadingin ang nget ding uh kithukim 
zo uhi. 

21Ahi vangin amau’ thu mang sin, azieh pen ama buhdap dingin mihing sawmli 
val bang a om uhi. Amate in ama a tha masangsie uh an ne lo tui dawn lo dingin 
kiciemna a nei uhi. Tu-in amate in nangma kung panin kamciem beh ngahin 
kiging sa-in a om uhi,” a ci hi. 

22Tuaci’n galkapmangpa in tangval pa kungah, “Keima kungah tami thu nei ko 
lam koima tungah gen sin,” ci-in vaihlahin a peisah hi. 

Gam Uhpa Felix Kungah Paul Kipuoh 

23Tua ciengin ama in galkap bute ni hlan a, “Tu zan nai kuo-in Caesarea khuo-a 
pei dingin galkap za ni, sakol galkap sawm sagi le teipi tawi galkap za ni tawh a 
baisa-in om in. 

24Paul’ tuon nading sakolte zong pie unlen, uhpi pa Felix kungah hoitahin peipi 
un,” a ci hi. 

25Ama in tam bangin laihlah khat giel hi: 

26“Keima Claudius Lysias in a Lien uhpi pa Felix kang hopi hi. 

27Jew mite in tampa a that dihtah vua, ahi vangin ama Rome mi khat ahi lam ka 
thei bepin ka galkapte tawh pei-in ama ka va hun dawh ta uhi. 

28Ama a mawsahna thu uh thei nuom ka hi ziehin keima in a biehna uliente uh 
mai-ah ka peipi hi. 

29Ama pen amau’ thukham tungtanga kimawsah na hi lel a, thong khieh 
nadingin ahi a, tha nadingin ahi zongin a kilawm khielna ka mu sih hi. 

30Tam pa tha kisawm hi, ci thu ka thei ciengin na kungah ama thakhatthu-in 
kang peisah a, a mawmat mite in a mawsahna thu uh na kunga ang sun 
nadingun thu ka pie zo hi,” a ci hi. 

31Tuaci’n galkapte in a kisawlna bangin Paul la-in Antipatris khuo ah a peipi 
uhi. 

32A zing ciengin sakol galkapte tawh ama peisuohsah a, amate ahile galkap 
lenah a kilekia uhi. 

33Caesaria khuo a tun ciengun uhpi pa kungah a lai puoh a pie vua, Paul zong 
ama tungah a ap uhi. 

34Ama in tua laihlah sim a, nang bang gam pan na hei, ci-in dong a, ama in Cilicia 
gammi ahi lam a thei ciengin 

35ama in, “Ang mawmat mite ang tun ciengin na thu kang sit ding hi,” a ci hi. Tua 
ciengin Herod kumpi inn sungah ama koi-in a cin nadingun thu a pie hi. 

Sawltahte 24 

Caesarea Khuo Felix Mai-ah Paul 

1Tua zaw ni nga ciengin upa pawl khat le Tertullus a kici sitni khat tawh siempu 
lien pa Ananias a peisuh vua, amate in uhpi pa mai-ah Paul a mawsahna uh 
thute a sung uhi. 

2Paul a kihlat zaw ciengin Tertullas in ama mawsahna thugen a kipan hi: “A Lien 
Mangpipa aw, nangma ziehin lungmuong tahin sawtpitah ka om vua, nangma’ 
vaihawm siemna tawh tami minamte adingin puophatnate zong kibawl zo hi. 

3Kote in mun zosie le vai zosie-ah tam na vaihawmnate lungdamna lienpi tawh 
ka sang uhi. 

4Ahi vangin kote in sawtveipi kang buoisah nuom lo ziehun tomkima kang gen 
ding thute hepina tawh nei ngaipieh nadingin kang thum hi. 

5Kote in tam mipa pen buoina a piengsah pa ahi a, leitung bup Jew mite lahah 
mi holtuo pa khat le Nazareth pawlte’ makai pa khat ahi lam ka thei zo ta uhi. 

6Ama in biehinnpi nangawn buasah a sawm ziehin kote in ama ka man uhi. 

7 Kote in ka thukham utawh kituohin ama tungah thu ka khen sawm uhi. 
Hizongle galkapmangpa Lysias hing pei-in ko kung panin pauhat thu tawh ama 
ei lahpieh hi. 

8Nang mama in thu hing sit lacin ama tunga ka mawmatna zosie uh a man ahi 
lam na thei ding hi,” a ci hi. 

9Jew mite in zong ama panpi-in tami a thugente zosie a man ma ahi hi, a ci uhi. 

Felix Mai-ah Paul a Kisutna 

10Uhpi pa in thu gen dingin Paul lamah khut a van ciengin ama in, “Nangma in 
tam minam tungah kum tampi sung thukhenpa na hi lam ka thei ziehin lungdam 
tahin ka kisutna ding thu ang gen ka hi hi. 

11Na mu thei ding ma bangin Jerusalem ah Pasien bie dinga ka peito zaw ni 
sawm le ni ni zong a val nai sih hi. 

12Amate in biehinnpi sungah mi khatpo tawh ka kiselna hile, kikhopna inn sung 
ah hile, khuopi sung muncin tengah hile mihonpi ka holtuona bangma a mu sih 
uhi. 

13Tu-a amate in ang sun uh ei mawmatna thu uzong a manna thu ang lah thei 
tuon sih uhi. 

14Hizongle keima in pawltuom a ci uh tami Lampi zui-in ka pu ka pate’ Pasien 
ka bie a, thukham laibu sung le kamsangte’ laibu sunga a kigielsa thu zosie ka 
um hi, ci thu na kungah kang pulah hi. 

15Amate mama in zong midihte le midih lote’ thawkiana om tuoh ding hi, ci-in 
a san bangun keima in Pasien sungah lametna ka nei hi. 

16Tua ahi ziehin keima in Pasien tung le mi zosie tungah kisuonna ka nei lo 
nadingin ka hi thei za tawh ka hanciem hi. 

17Kum tampi zaw ciengin ka minamte kungah huna sum puoh ding le biehna lui 
dingin tu-a ang kuon ka hi hi. 

18Amate in biehinnpi sungah tamte bawlin ka op ei mu lai-un mihonpi om lo, 
buoina zong om vawt loin kisiensuona ziatan ka man zo lien leh amate in kei ei 
na mu uhi. 

19Hizongle Asia gam pana ang pei Jew mite pawlkhat zong a om vua, amate in 
kei tungah mawsah ding thu khatpo ei nei uleh hing pei-in na mai-ah ei 
mawmatna uh thu ang sun ding uh a kilawm hi. 

20Ahi sihle zong biehna uliente mai-a ka din lai-in tam mite in keima tungah 
bang khielna mu uh ahei ci gensah inlen, 

21amate mai-a ka din lai-in, ‘Misite thawkiana thu tawh kisai-in tuni-in na mai 
vuah thusitna ka thuoh hi,’ ci-a ka kiko pen ahi lo buong leh bangma om lo hi,” 
a ci hi. 

22Hinanle Lampi thu a theizaw Felix in a thu khen ding sot to a, “Galkapmangpa 
Lysias ang tun ciengin keima in na thu uh kang khenpieh ding hi,” ci-in a gen hi. 

23Tua ciengin galkap bupa in ama a cin nadingin thu pie a, hinanle ama in 
phabep cieng khat suotahna a pieh nading le a kisapnate a en nuom a lawmte 
khatpo a kham lo nadingin zong thu a pie hi. 

24Ni bangza ahei khat a sawt zaw ciengin Felix in Judah numei khat ahi, a zi 
Drusilla tawh pei-in Paul hlansah a, Jesu Khris upna thu a gen a ngai uhi. 

25Paul in dihna thu, pumpi kidehzawhna thu le ang tung ding thukhenna thute 
a kuppi ciengin Felix zau a, “Tu-in pei phot inlen hun lem ka nga ciengin kang 
hlansah kia ding hi,” a ci hi. 

26Khum hun ma-in Paul in sum ei pie kha leh ci lametna tawh ama hlan 
thimthemin hopi zel hi. 



1941 

 

 
Zo Bible 

© 2018 Bible Society of Myanmar. 
 

 
 

 

27Kum ni a cin zaw ciengin Felix’ za laihin Porcius Festus pang a, Felix in Judah-
te’ maipha a mu nop ziehin thong kiasa-in Paul a nuasie hi. 

Sawltahte 25 

Paul in Kumpipa Kungah Thukhang 

1Tua gam a tunzaw ni thum ciengin Caesarea khuo panin Jerusalem ah Festus 
peito a, 

2tua munah siempu uhpite le Judah makaite in Paul a mawmatna thu uh ama 
kungah na sung uhi. 

3Amate a angvanna-in Jerusalem ah Paul a puoh nadingin Festus kungah ngenin 
a thum uhi. A tahtahin amate in lamkalah ama a tha sawm uh ahi bo hi. 

4Festus in zong, Caesarea ah Paul kikhum a, kei mama zong tua munah a sawt 
loin pei ka sawm hi, ci-in a dawng hi. 

5Tuaci’n ama in, “Na thunei uliente utawh ei peisuhsah unlen tampa tawh kisai-
in khielna khatpo a op leh kimawmat ta uheh,” a ci hi. 

6Amate lahah ni giet ahiei ni sawm ahiei sanga a tamzaw lo khat a tam zaw 
ciengin Caesarea khuo-ah a peisuh hi; a zing ni ciengin thukhenna topha tungah 
to a, ama in Paul a kipeipi nadingin thu a pie hi. 

7Paul a tun ciengin Jerusalem pana a peisuh Jew mite in a imtawm pai vua, 
amate in teci tawh a lah thei lo uh mawsietna thulien tampite tawh ama a 
mawmat uhi. 

8Paul in a kisutna ah, “Jew mite’ thukham tungah hile, biehinnpi tungah hile, 
kumpipa tungah hile bangma khielna ka bawl sih hi,” a ci hi. 

9Ahi vangin Festus in Jew mite’ maipha a nga nuom ziehin Paul kungah, “Tami 
thu tawh kisai-in keima mai-ah thusit dingin Jerusalem ah nang peito nuom ei 
mah?” ci-in a dong hi. 

10Paul in, “Kumpipa’ thukhenna topha mai-a a ding ka hi hi; tam mun pen thu 
ei kisit nadinga a kilawm mun ahi hi. Nang in nei thei siem ma bangin Jew mite 
tungah khielna bangma ka bawl sih hi. 

11Tu-in kei ka khiel khah a, si nading lawm bawlkhiel ka nei leh, sina tawh kipel 
thei nadingin ka hanciem sih ding hi; ahi vangin ei mawmatna uh a dih lopi ahile 
koima in amau’ khut sungah ei ap thei tuon sih ding hi. Kumpipa kungah ka thu 
ka khang hi,” a ci hi. 

12Tua ciengin ama’ upa vaihawmte tawh a kikup zaw ciengin Festus in, 
“Kumpipa kungah na thu na khang zo hi; kumpipa kungah na pei ding hi,” a ci 
hi. 

Festus in Kumpi Agrippa Thukum 

13Ni tampi zaw ciengin Festus dawn dingin Caesarea khuo-ah Kumpi Agrippa 
le Bernice a tung uhi. 

14Tua khuo-ah ni tampi a taam zaw ciengun Festus in kumpipa mai-ah Paul’ thu 
sung a, “Felix in thong sunga a tapnuasie mi khat tanah a om hi. 

15Jerusalem-a ka om lai-in siempu uhpite le Judah upate in kei kungah ama’ thu 
ei ko vua, a thu ei khenpieh in, ci-in ang thum uhi. 

16Keima in amate kungah, “Mawsahna a thuohte in a mawsahte tawh kimaituo-
in a kimawsahna thu a phel thei nadingin hun lemtang khat a nga masangsie, a 
mawsahte’ khut sungah mi khatpo ap ding pen Rome ngaina hi lo hi, ci-in amate 
kungah ka gen hi. 

17Tuaci’n tam munah amate kimu-in a zing ciengin thukhenna topha tungah to 
pai-in, tua mipa ang kipeipi nadingin thu ka pie hi. 

18A mawsahte ang din ciengun ka upmaw bang loin mawmatna bangma a gen 
tuon sih uhi. 

19A kithutu pen uh ahile a biehna vai ule a sisa kimlai Paul in hingkia ta, a ci 
Jesu’ tungtang guol bep no khat na hi lel hi. 

20Tami dawhnate bangci kantel ding ci thei lo ka hi ziehin Jerusalem ah pei-in 
tua tahah thusit ding na nuom eimah, ci-in ama ka dong hi. 

21Ahi vangin Paul in a Vanglien Kumpipa khen dingin thu khang zo ta ahi ziehin, 
ama kumpipa kunga ka puoh zo masangsie thong sunga khum phot dingin thu 
ka pie hi,” a ci hi. 

22Agrippa in Festus kungah, “Kei mama in tami pa thu ka za nuom hi,” a ci 
ciengin, “Zing ciengin ama’ thu na za ding hi,” a ci hi. 

Agrippa Mai-ah Paul Kipeipi 

23Tuaci’n a zing ciengin Agrippa le Bernice-te thupitah le kiliensah tahin ang 
pei vua, kumpi galkapmangte le khuo sunga mi thupite tawh mipi kikhopna inn 
sungah ang lut uhi. Tua ciengin Festus in thu pie a, Paul kilutpi hi. 

24Tuale Festus in, “Kumpi Agrippa le kote tawh tana om mi zosie aw, Jerusalem 
khuo sung le tami khuo sungah a sawt hin dingin kilawm lo hi, ci-in Judah mi 
zosiete awngin kei kunga ang nget uh ahi tam mipa note in na mu uhi. 

25Ahi vangin a sina za va-ia dingin ke’n a gamtat khielna bangma ka mu sih hi; 
ama in a Vanglien Kumpipa tungah a thu khang zo ta ahi ziehin ama peisah 
dingin ka khensat zo hi. 

26Ahi vangin thunei pen pa tungah ama’ thu ka giel ding a kicien bangma ka nei 
sih hi. Tua ahi ziehin na mai vuah ama kang puoh a, ama thu i sit zaw ciengin 

giel ding thu pawlkhat nei kha leng cina tawh, adiehdiehin nang Kumpi Agrippa 
kunga kang puoh ahi hi. 

27Azieh pen a kimawsahna thu bang teng ahei, ci gen lopi-in thongkie mi khat 
mawh hla ding ci pen kei adingin a thu kicingtah ka sa zo sih hi,” a ci hi. 

Sawltahte 26 

Agrippa Mai-ah Paul Kisut 

1Agrippa in Paul kungah, “Na thu na gen thei nading phalna kang pie hi,” ci-in a 
gen ciengin Paul in a khut zahin a kisutna ding thu a gen hi: 

2“Kumpi Agrippa aw, tuni-in ahile na mai-ah Jew mite’ ei mawsahna thu zosie 
ka kisutna ding thu gen ding ka hi tah ziehin hampha ka kisa hi. 

3Azieh pen nangma in Jew mite’ ngaina zosie le a kikalna uh thu zosie na 
theicien deudeu hi. Tua ahi ziehin ka thugente lungduoi taha nei ngaipieh 
nadingin kang thum hi. 

4“A cila patin Jerusalem khuo ka mipite lahah hinkhuo ka na zang a, ka khangno 
lai-a kipanin Jew mite zosie in keima’ hindan ei na theisiem uhi. 

5Ka biehna sung vuah a khau penpen ahi Pharisee pawl ka hi lam le ka hindante 
teci a pan nuom uleh a sawtpi lai-a kipanin a theisa uh ahi hi. 

6Pasien in ka pu ka pate uh a na pieh kamciem ka lamet ziehin tu-in tam munah 
thusitna thuoha a ding ka hi hi. 

7Minam sawm le nite in tuami kamciem nga dinga a kilamet ziehun sun le zanin 
kukal tahin Pasien a na bie mielmuol uhi. A Lien Mangpipa aw, tami lametna 
thu zieha Jew mite in kei ei mawmat uh ahi hi! 

8Note khatpo in Pasien in misite thosah hi, ci thu bang dinga uphuoi lo-a na 
ngaisut uh ahei? 

9“Kei mama in Nazareth mi Jesu’ min langpanga na tampi sep ding kilawm hi, 
ci-in ka na ngaisun ngai hi. 

10Keima in tua bangin Jerusalem ah ka na sem pai hi; siempu uhpite’ phalna 
tawh misiengtho tampi tahte thong sungah ka khum banah amate si nading thu 
a kikhen ciengin zong thukimna me ka na pie lai hi. 

11Zawthaw thu tawh Pasien a gensiet nadingun kikhopna inn zosie-ah amate 
tamveipi dan ka pie hi; amate tungah lungthah luo ka hi ziehin gamdang 
khuopite lah nangawnah amate ka sulzui hi. 

Paul in a Kikhelna Thu Gen 

12“Tam thu lungsimah kuo kawmin siempu uhpite’ thuneina le sawlna tawh 
Damascus ah ka va zin ta a, 

13a Lien Mangpipa aw, sunkim pawl lampi-a ka pei laitahin keima le ka zawpite 
kimvelah ni sanga a tangzaw khuovah khat vantung panin ang tang ka mu hi. 

14Ka unpi-un lei lahah ka puasuh ciengun Hebrew ham tawh, ‘Saul, Saul aw, 
bang dinga nei bawlsiet ahei? Keng tawh ciengzum khat sui lacin nangma 
kiliemsuo na hi lel hi,’ ei ci aw khat ka za hi. 

15‘TOPA aw, nang koi na hei?’ ci-a ka dawh ciengin TOPA in, ‘Na bawlsiet pa Jesu 
ka hi hi. 

16Ahi vangin tho inlen na keng tawh ding in; bangzieh ahei cile nang in 
keima sunga na musa nate le na tunga keima kang kilah lai nading thute a sem 
ding le teci a pang dinga kang se zieha na kunga ang kilah ka hi hi. 

17Amate kunga kang sawl nading ahi na mite le Gentile-te’ khut sung panin 
nangma kang hunkhie ding hi. 

18Khuomiel sung panin khuovah sung le Satan’ vanglietna panin Pasien lamah 
Gentile-te a kihei ziehun a mawnate uh a kimaisah thei nading le, keima sunga 
om a upna ziehun amate in a kisiensuosa mite lahah mun a nga thei nadingun, 
a mit uh a honpieh dingin nangma kang sawl ding hi,’ ei ci hi. 

A Thuhilna Paul in Gen 

19“Tua zaw ciengin Kumpi Agrippa aw, vantung mangmuna thu mang loin ka 
om sih a, 

20ahi vangin amate kisiakia-in Pasien lam ang kihei nading ule kisiakiana tawh 
a kituoh gamtatnate ang lah nadingun, a masa penin Damascus khuo, tua zaw 
ciengin Jerusalem khuo, Judea gam teng le Gentile-te kungah zong ka tangko hi. 

21Tami thu hang tawh Jew mite in biehinnpi sungah kei ei manin ei tha sawm 
uhi. 

22Keima in Pasien kung panin huna ka nga a, tuni cieng dongin tam munah 
dingin, a neu a lien tungah teci ka pang a, bangma dang gen loin Moses le 
kamsangte in ang pieng ding hi, ci-a a gensa uh thu ma ka gen hi: 

23Tua thu in: Messiah in sina thuohin misite lah panin a tho masa pen hi ding a, 
i mipite kung le Gentile-te kungah khuovah thu a tangko ding hi,” a ci hi. 

24Ama in tami a kisutna thu a gen laitahin Festus in, “Paul aw, nang mimaw na 
hi hi! Na pilna tampi sinna in nang ang lemotsah ta hi!” ci-in nahpitahin ama a 
kiko hi. 

25Hizongle Paul in, “Hoi tungtuong Festus aw, kei pen a maw ka hi malmal sih 
a, pilvang taha thuman thutah gen ka hizaw bo hi. 

26Kumpipa in tami thute na thei tahtah ziehin nop bangbangin kang gen ahi hi; 
azieh pen tami thute khat mama zong a kidapbawl hi valawh lo ahi ziehin na 
thei khah lo om lo dingin ka um hi. 

27Kumpi Agrippa aw, kamsangte na um ei mah? Na up lam ka thei hi,” a ci hi. 

28Agrippa in Paul kungah, “Hun tomno khat sungin Tapidaw suoh dinga ei zawl 
na hi amah?” a ci hi. 

29Paul in, “Hun a tom a, a sau zongin nang beh hi loin tuni-a ka thugen a ngai mi 
zosiete in tami siakol bulnate ci longal ah kei ei bah kim nading vua Pasien 
kunga thu ngen ka hi hi,” a ci hi. 

30Tua ciengin kumpipa le uhpi pa a dingto vua, tuale Bernice le a topi mite zong 
a ding uhi. 

31Amate a peikhiet zaw ciengun, “Tam pa in si nading le thongkieh nading za-
in bangma bawl lo hi,” khatlekhat a kici uhi. 

32Agrippa in Festus kungah, “Tam pa in kumpipa tungah a thu a na khang zo nai 
lo khat hi leh kihla thei lel ma hiven,” a ci hi. 

Sawltahte 27 

Rome ah Tembaw tawh Paul Pei 

1Italy gamah tembaw tawh ka pei ding uh thu a kikhensat zaw ciengin amate in 
Augustus galkap honte lahah zakhat a uh Julius kici galkap bupa’ khut sungah 
Paul le thongkie dang pawlkhatte a ap uhi. 

2Asia gam tuipi dung teng pei dinga a kisa Adramyttium tembaw tungah 
tuongin tuipi tungah ka om vua, Thessalonica pana ang pei Macedonia mi khat 
ahi Aristarchus in zong ko ei zui hi. 

3A zing ciengin Sidon khuo ah ka tung uhi; Julius in Paul na limbawl mama a, 
ama’ tasapnate a et thei nadingun a lawmte kungah ama a hawsah hi. 

4Tua khuo panin tuipi tungah ka peikia vua, hui ang lelan ziehin Cyprus tuikul 
kiliesahin ka pei uhi. 

5Cilicia le Pamphylia gam gala om tuipi ka kantan zaw ciengun Lycia gama om 
Mura khuo ka tung uhi. 

6Tua munah zakhat a uh galkap bupa in Italy lam zuon ding Alexandra tembaw 
khat mu a, tua tungah ei tuongsah hi. 

7A muon muon no-in ni tampi sung ka pei vua, hamsapi-in Cnidus khuo ka 
pautun uhi. Tuale hui ang lelan ziehin Crete tuikul ka kiliesah vua, Salmone 
galah ka pei uhi. 

8Hamsapi-in tuipi gei zui-in ka pei vua, Lasea khuopi gei Khawlmun Nuom kici 
mun ka tung uhi. 

9Antan hun a tawp zo zieh le tuipi tung khuolzinna a zauhuoi ziehin Paul in, 

10“Siete aw, i tuipi khuolzinna-ah tuohsie-in supna tampi om ding a, tembaw le 
i van puohte uh i sup ban vuah i hinna uh i tanlaw ding uh zauhuoi hi, ci ka mu 
thei hi,” ci-in amate tungah ngaisutna a pie hi. 

11Ahi vangin galkap bupa in Paul’ thugen sangin tembaw uhpa le tembaw nei 
pa’ thu a mangzaw hi. 

12Phalbi hun sunga op nadingin tua tembaw khawlna pen mun gina ahi seng lo 
ziehin tua mun panin Phoenix tembaw khawlna i tun zawh khah uleh tua 
munah tamin phalbi hun i mang ding uhi, ci-in mi a tamzawte’ deina tawh a pei 
suoh uhi. Tua mun pen leilu nisuona le leitaw nitumna lam a maingat Crete 
tuikul tembaw khawlna mun ahi hi. 

Tuipi Tungah Huipi 

13Leitaw lam hui ang lan hiauhiau ciengin a tupna uh a tung zo-in kingaisut uh 
ahi ziehin tembaw khina siakawi bot dawhin Crete tuikul pangzui teng nehin 
khuolzin a kipan uhi. 

14Ahi vangin a sawt loin Crete tuikul lam panin sah-nisuo a kici huipi hat mama 
khat ang langsuh hi. 

15Hui in tembaw sem gawpin maiphu zo ta lo ahi ziehin hui lanna lamlamah ka 
pei mawh ta uhi. 

16Cauda a kici tuikul neu khat in kiliesahin ka tai laitahun tembaw’ gunkuong a 
siet lo nadingin ka hu zo paupau uhi. 

17Amate in tembaw tungah gunkuong a kaito zaw ciengun tembaw a kip 
nadingin khauhuol tawh a gah uhi. Syrtis sehtalte a phuh khah ding a zau ziehun 
siakawi khaisa-in hui in tembaw a tawsah uhi. 

18Huipi in ei nah sem gawp ta ahi ziehin a zing ciengin amate in tembaw vante 
paimangin, 

19a ni thum ni-in tembaw’ vanzahte a khut utawh a paimang uhi. 

20Ni tampi sung ni le aasite ang dawh nawn loin huipi ang hat semsem ciengin, 
kote in suotah nading lametna kici zosie ka nuasie ta uhi. 

21Sawtveipi an ne loin a op zaw ciengun amate lahah Paul dingin, “Lawmte aw, 
ka thugen ei mangin Crete tuikul pana a peikhie lo hi poma leih tam sietna le 
supna tawh i kipel ding hi. 

22Tu-in kilungkhausah un, azieh pen tembaw khat simlo note lahah mihing a si 
koima na om sih ding uhi. 

23Bangzieh ahei cile tuzanin keima ei nei le ka bieh Pasien’ vantungmi khat ka 
gei-ah ang ding a, 

24‘Paul aw, zau malmal sin; kumpipa mai-ah na ding valon ding hi; tuale Pasien 
in tuipi tunga nangma le na zawpite zosie tungah bihna ang pie zo hi,’ ei ci hi. 

25Tuaci’n lawmte aw, kilungkhausah un, azieh pen ei kigensa bangin ang pieng 
tahpi ding hi, ci-in Pasien sungah upna ka nei hi. 

26Ahi vangin tuikul tung khatah i tung teitei ding uhi,” a ci hi. 

27Huipi in ei mut ziehin Adria tuipi tungah ka lam kawikawi laitah uh a zan 
sawm le lina zankim pawlin tembaw nasemte in lei tawh i kinai ta hi, ci-in ang 
ummaw uhi. 

28Tuaci’n amate in tuithuhna ang te uleh lam sawm ni bang thuh hi, ci-in ang 
mu uhi; bano khat zaw ciengin ang tekia uleh lam sawm le lam nga a thuh hi. 

29Suongtum ka phuh khah ding uh ka zau ziehun tembaw nua lamah tembaw 
khawlsahna siakawi li ka khiesuh vua, zingmawng khuovah nading thu ka ngen 
uhi. 

30Hizongle tembaw tung panin tembaw nasemte daptai sawm uh ahi ziehin 
tembaw khawlsahna siakawi a khiesuh kinei-in tuipi sungah gunkuong a khie 
dap uhi. 

31Tuale Paul in mi zakhat uh galkap bupa le galkapte kungah, “Tam mite 
tembaw sunga a op sih uleh, no zong na suohta zo sih ding uhi,” a ci hi. 

32Tua ciengin galkapte in gunkuong khina khauzamte attanin tui sungah a 
khiesuh uhi. 

33Khuo vah kuon ciengin Paul in amate zosie an ne dingin sawl a, “Tuni pen 
patau-in bangma an ne loin na om zaw uh a ni sawm le ni li a cin ni ahi ta hi. 

34Tua ahi ziehin an halkhat ne teitei bo un, kang thum hi, azieh pen tua in note 
ang hinsuo ding hi; bangzieh ahei cile note khat beh in na samzam khat zong na 
mansuo sih ding uhi,” a ci hi. 

35Ama in tam thu a gen zaw ciengin khomun a la hi; tuale mi zosie’ mitmu-in 
Pasien kungah nuomthu tut a, ama in phalsuo-in a ne dingin a kipan hi. 

36Tua ciengin amate zosie zong a lung uh ang nuom a, an a ne ciet uhi. 

37(Tembaw sunga om mi a unpi-in zani sawm sagi le guh ka pha uhi). 

38An khamtahin a neh zaw ciengun tembaw a zan nadingin tuipi tungah 
mangbu vuite a pai uhi. 

Tembaw Kisietna 

39Zingmawng ciengin leitung bang mun tung ci a thei sih vangun amate in tuipi 
pieuzang khat a mu vua, ahi thei leh tua munah tembaw khawlsah dingin a gel 
uhi. 

40Tuaci’n tembaw khina siakawipi a khiesuh vua, tuipi sungah tuate a nuasie 
uhi. Tua hun sung ma-in amate in tembaw hawlna’ a khina khaute a sut dawh 
vua, huipi in mutin tuipieu lam a pei thei nadingun a mailama tembaw puon a 
khaisang uhi. 

41Ahi vangin tuihuol ni in a tetuona muna om sehtal khosang khat a phuh khah 
ziehin leitungah tembaw a kinga ta hi. Tembaw’ a malam teng tumin a pia thei 
ta sih a, ahi vangin tuihuol in a nualam a satkeh gawp hi. 

42Galkapte’ gelna pen thongkiete khat mama in tui ngapin a suotah lo nadingun 
amate tha sawm ahi uhi. 

43Hinanle mi zakhat a uh galkap bupa in Paul a suohtahsah nuom ziehin a 
ngimna bang vua a bawl lo nadingun amate a kham hi. Ama in tuingap theite tui 
sungah leng masa-in galkai-in, 

44tuale a om lai teng singpehte tung po le tembaw van them tung po-ah tuongin 
a pei nadingun thu a pie hi. Tua bangin leitungah mi zosie galkai-in a suohta 
kim uhi. 

Sawltahte 28 

Malta Tuikulah Paul 

1Ka suotah zaw ciengun tua tuikul pen Malta kici ahi lam ka thei na bo uhi. 

2Tua tuikul mite in lamet lopi-in ka tung vuah migitna ei lah uhi. Guo ang zu-in 
khuo ang vot pan ta ahi ziehin amate in ka kimkot vuah mei ei tawpiehin ei na 
zin do uhi. 

3Paul in singkang lomkhat tomin meikuolai-ah a vang leh meisa lah panin 
gulsum khat hing pusuohin Paul khutah a kiviel hi. 

4Tuikul mite in Paul khuta gul kiviel a mu ciengun, “Tam pa pen tuol that khat 
hi ngelngel ding hi; tuipi tung panin ang suotah vangin a thutang Pasien in a hin 
ding phal lo hi ding hi,” ci-in khatlekhat a kiho uhi. 

5Ahi vangin Paul in tua gul meikuolai-ah thing dawh a, bangma a ci sih hi. 

6Amate in ama pen hing pawmzahin ahi sihle hing thalpua-in ang si ding hi, ci-
in sawtveipitah a khuongai vangun ama tungah thu lamdang a pien lo lam a mu 
bepun a lungsim uh kikhelin ama pasien khat hi va, a ci ta leuleu uhi. 

7Tuami mun tawh a kigamla seng lo ah Publius a kici tuikul hausapa’ neisa 
logamte om a, tuapa in kote ei tungsahin ni thum sung limtahin zin ei do hi. 

8Publius’ a pa cithua natna le gilsan vei-in lup mun tung ngahin na om hi. Ama 
kungah Paul va haw a, ama tungah a khut nga a, thu ngetpiehin a damsah hi. 

9Tami thu a pien zaw ciengin tuikul tunga om cina dangte zong hing pei-in 
damna a nga uhi. 

10Amate in patawina tampi ei pie vua, ka pei kuon ciengun lamkala zah ding a 
kisamte zong tembaw tungah ei guonpieh uhi. 

Rome ah Paul Tung 

11Hla thum zaw ciengin tua tuikul ah phalbi sunga a na tamsa Unau Kopsuo nite’ 
lim kisuong Alexandria tembawpi khat zui-in ka pei uhi. 

12Sirakus khuo ah ka tung vua, tua munah ni thum sung ka tam uhi; 

13tua ciengin ding leuleu-in Rhegium khuo ka tung uhi. Tua munah ni khat zaw 
ciengin leitaw lam hui hing langin a ni ni ni-in Puteoli khuo ka tung uhi. 

14Tua munah thu um mite ka mu vua, amate in ni sagi tam dingin ei ciel uhi. 
Tuaci’n Rome lam zuonin ka pei uhi. 

15Tua Rome-a om thu um mite in ka haw lam a zah ciengun pawlkhatte kei ei 
dawn dingin Appius Sumbuh le Zinbuh Thum dongah ang pei uhi. Paul in amate 
a mu ciengin Pasien kungah nuomthu tutin a lung a nuom mama hi. 

16Rome khuo ka tun ciengun ama a cing galkap pa tawh a dei bangbanga a op 
nadingin Paul phalna kipie hi. 

Rome-ah Paul le Judah Makaite 

17Ni thum zaw ciengin ama in tuol sung Jew makaite a kikhawmsah hi. Amate a 
kikhop ciengun ama in amate kungah, “Sanggamte aw, keima in i mipite tungah 
hile, i pu i pate’ ngaina tungah hile ka sepkhiel bangma om lo napi-in, amate in 
Jerusalem khuo ah ei manin thong ei khie vua, tua panin Rome-te’ khut sungah 
ei ap uhi. 

18Amate in thu ei sit zaw ciengun Rome-te in kei ei hla nuom uhi, azieh pen ka 
thu tawh kisai-in keima in sina dan ka thuoh nading a hang om lo hi. 

19Hizongle Jew mite in ang niel ciengun- ka mipite tungah mawsahna bangma 
ka nei sih vangin-kumpipa tungah ka thu ka khan lo ang phamaw veve hi. 

20Tami thu ziehin note tawh kimu-in a kiholim dinga kang khop uh ahi hi, 
bangzieh ahei cile Israel-te’ lametna thu ziehin tam banga siakhau tawh ei kikhi 
ahi hi,” a ci hi. 

21Amate in, “Judea gam panin nang thu tawh kisai lai bangma ka na nga sih vua, 
tana ang pei sanggamte koima khat beh in zong nang thu ei ko-in a sie lama ei 
gen a om sih hi. 

22Ahi vangin mun zosie-ah tam biehna pawlte’ thu a kigensie hi, ci thei ka hi 
ziehun, nang tung panin na ngaisutnate ka za nuom uhi,” a ci uhi. 

Rome ah Paul in Thuhil 

23Ama tawh a kimu nading uh ni khat a se zaw ciengun Paul zintunna-ah mi 
tampitah a va haw ta uhi. Ama in zingmawng panin nitah dongin Moses’ 
thukham le kamsangte’ laibu panin amate thuhil a, Pasien’ manggam thu teci 
pangin Jesu’ thu lamah amate a thuzaw ding a hanciem hi. 

24Ama’ thugen ziehin mi pawl khatte in a um vua, hinanle adangte in a um sih 
uhi. 

25Tuaci’n amate khatlekhat kithutuoh loin a om uhi. Amate a peikhiet ciengun 
Paul in thugenna khat neibe lai hi: Kamsang Isaiah tungtawnin na pu na pate 
uh’ kunga Hlagau Siengtho’ thugen khu a man ahi a, 

26‘Tam mite kungah pei-in gen in, note in na zah vangun na tel zo ngai sih ding 
uhi. Note in na et vangun na mucien ngai sih ding uhi. 

27Azieh pen tami mite lungsim a bol a, a bilte un khuo za thei loin, a mit a siing 
uhi. Tua hi sihle amate in a mit utawh cien mu-in, kei lamah amate hing kihei-
in, keima in amate kadam sah ding hi,’ a ci hi. 

28Tua ciengin Gentile-te kungah tami Pasien’ hutdamna thu kipuoh zo hi; amate 
in a ngai ding uhi,” ci-in a gen hi. 

29Paul in tam thute a gen zaw ciengin Jew mite pei dawhin amate sungah 
kiselna nahpi tahin a om hi. 

30Paul, kum ni sung vilvel ama le ama kisihin om a, ama kunga a haw mi zosie 
hoitahin na lamdotin, 

31a lie a dal om loin Pasien’ manggam le TOPA Jesu Khris’ thu hangtahin a hil hi. 

Rome-te 

Rome-te 1 

Hopina 

1Pasien’ lungdamna thu gen dinga ei kituomkoi, sawltahpi dinga ei kihlan, Jesu 
Khris’ nasem keima Paul in kang hopi uhi. 

2Pasien in Lai Siengtho sungah a kamsangte tungtawnin a na ciemkholsa ahi a, 

3tua pen cilesa lamah David’ suon a Tapa tawh kisai lungdamna thu ahi hi. 

4Siengthona hlagau’ lamsangah misite lah panin vanglietna tawh a 
thawsahkiana ziehin Pasien’ tapa TOPA Jesu Khris a hina thu a pholah hi. 

5Ama tungtawn le ama’ min ziehin Gentile-te zosie lahah upna le thumanna a 
op thei nadingin kote in hepina le sawltahpi za ka nga vua, 

6Jesu Khris a nei dinga a kihlan mite lahah note zong na kihal uhi. 

7Misiengthote ahi dinga kihlan Rome khuo-a om Pasien in a it mi zosie tungah: 
I Pa Pasien le TOPA Jesu Khris tung panin hepina le lungmuonna note tungah 
ang tung taheh. 

Lungdamko Thungetna 

8A masa-in leitung mun zosie-ah na upna uh kithang ahi ziehin note zosie ziehin 
Jesu Khris’ minin ka Pasien tungah nuomthu ka tut hi. 

9Bangzieh ahei cile tatsat loin ka thungetnate ah note kang phawden lamtah, 
ama tapa’ lungdamna thu hilin ka lungsim tahpi tawh ama’ na ka seppieh Pasien 
ka teci ahi hi. 

10Pasien’ deina a op leh lam khat popo panin na kung vuah a sawt loin kang haw 
thei teitei nadingin thu ka ngen hi. 

11Bangzieh ahei cile note ang thakhausah ding Hlagau letsong pawlkhat kang 
hopsawn thei nadingin note kang mu ding ka lunggul mama hi. 

12Tua ahi sihle note’ upna le keima’ upna khatlekhat tha i kipieh thei nading ahi 
hi. 

13Sanggam pasalte le sanggam numeite aw, Gentile dangte lahah ga ka law 
bangin, note lahah zong ga pawlkhat ka law thei nadingin (ahi vangin tu tanpha-
in ei kikhahtan hi) na kung vua haw ding ka sawmsawm hi, ci nei theipi ding uh 
ka dei hi. 

14Greek-te le tuolniem mite tungah leibat ka nei bangin, mi pilte le mi mawte 
tungah zong ka nei hi. 

15Tua ahi ziehin Rome khuo-a om note kungah zong lungdamna thu hil ding ka 
lawp mama hi. 

Lungdamna Thu’ Vanglietna 

16Bangzieh ahei cile keima in lungdamna thu ka maizumpi sih hi; tua thu pen a 
um zosie in hutdamna a nga nading Pasien’ vanglietna ahi hi. A masa-in Jew 
mite ading ahi a, Greek-te ading zong ahi hi. 

17“Midih pa in upna tawh a nungta ding hi,” ci-in a kigiel bangin lungdamna thu 
sungah upna tawh Pasien’ dihna ang kilang hi. 

Pasien Mai-ah Gentile-te’ Mawna 

18Pasien um lote le migilote in a gitlona utawh thuman thutah a netcip ziehun 
vantung panin amate zosie tungah Pasien’ thangpaina ang kilang hi. 

19Azieh pen amate tungah Pasien in lah zo ta ahi ziehin, a thei ding vua kilawm 
nate amate tungah cientahin a kilang hi. 

20Leitung a siemcil a kipan ama’ pienzie ahi a tawntung vanglietna le Pasien 
ahina thute a kimu thei lo vangin a piensah nate panin kitheitelin kimu zo ta ahi 
ziehin amate in paulap ding a nei sih uhi; 

21bangzieh ahei cile amate in Pasien thei sam napi ahina za-in Pasien a zatah 
sih vua, ama tungah nuomthu zong tut loin a lungsim vuah thu ginalo vive 
ngaisunin a mot lungsim uh a miel keikui hi. 

22Pil a kisah vangun mimaw ahi bo uhi; 

23amate in a si thei mihing, vate, keng li nei ganhingte, le a bawhva ganhingte 
tawh a kisun limte po tawh a si thei lo Pasien’ vanglietna a khel uhi. 

24Tua ahi ziehin a pumpi uh amate ma in a sietsah thei nadingun, Pasien in a 
lunggulna uh zui-in pahtatna sungah amate a pie dawh ta hi. 

25Bangzieh ahei cile amate in zuouthu tawh Pasien’ thuman thutah a khel vua, 
kumtawna kipatawi ding ahi Siempupa sangin ama’ siemsate bie-in a na uh a 
sem zawsop uhi! Amen. 

26Tam thu ziehin Pasien in amate zumhuoi huasanna sungah a pie dawh ta hi. 
A numeite un ngaina banga pasal tawh optonna pen ngaina ahi lo tawh a khel 
vua, 

27tua ma bangin pasalte in zong a ngaina banga numeite tawh a optonnate uh 
nuasie-in pasal le pasal po a kilunggul vangut uhi. Zum mel nei loin pasal le 
pasal a omton vua, tuaci’n amate in a khielna utawh kituohin dan a thuoh ciet 
uhi. 

28Pasien a thei nop lo ziehun a kilawm lo-a gamta dingin Pasien in amate 
lungsim hoi lo a guon hi. 

29Gitlona namcin, sietna, duhopna, mudana, ki-enna, tuolthana, kihauna, 
kisolna, mi gensietna tawh a kidim vua, 

30mi daisahte, Pasien mudate, a kihisahte, a kigolsahte, a kisielte, thusie suite, 
le nu le pa thu manglote, 

31mi mawlawmte, upna nei lote, itna nei lote, hepina nei lote ahi uhi. 

32Amate in tua banga gamtate a si dinga kilawm ahi hi, ci-in Pasien’ thukhenna 
thei napi, tua banga a gamtat paupau ban vuah tua banga a gamtate nangawn a 
thukimpi lai vaset uhi. 

Rome-te 2 

A dih Pasien’ Thukhenna 

1Tua ahi ziehin midangte tunga thukhen note pen koikoi na hi zongun hamlap 
ding na nei sih uhi; bangzieh ahei cile midangte tunga thu na khen uh ciengin 
noma zong tua bang lien ma-a gamta veve na hi ziehun no le no kimawsah na 
hi uhi. 

2Note in, “Tua banga a gamta mite tungah Pasien’ thukhenna pen thuman 
thutah tawh kituoh ahi hi, ci i thei uhi,” na ci uhi. 

3Koikoi hi nan locin tua banga gamtate tungah thu khen napi, no zong tua bang 
ma-a na gamtat veve uh ciengin Pasien’ thukhenna panin a suohta dingin na 
kingaisun uh amah? 

4Ahi sihle a kicing ama’ migitna, a thuohhatna le a lungduoinate simmaw na hi 
uh amah? Pasien’ migitna in kisiakiana lamah note ang pui ahi lam thei lo na hi 
uh amah? 

5Ahi vangin lungtang khau-in na kisia nop lo ziehun Pasien’ lungthahna le a 
thukhenna dihtah ang kilah ni hun ciengin na thuoh ding uh ahi lungthahna a 
kholkhol na hi uhi. 

6Bang ding ahei cile ama in mi zosie tungah amau’ gamtatna tawh kituohin a 
thuhkia ding hi: 

7A hoi gamtatna le lungduoina tawh minthanna, patawina le si thei lona a sui 
mite tungah kumtawn hinna a pie ding hi; 

8ama’ ang sung beh khuolin thuman thutah zui loin gitlona a zuite tungah a 
lungthahna le a lunghamna a tung ding hi. 

9Sietna a bawl mi zosie tungah lungkhamna le gimna tung ding a, a masa-in Jew 
mite tungah tungin Greek-te tungah zong tung ding hi, 

10ahi vangin a hoi a bawl mi zosie tungah vanglietna, patawina, le nopsahna 
tungin a masa-in Jew mite tungah tungin Greek-te tungah zong tung ding hi. 

11Azieh pen Pasien in angvan tuom a nei sih hi. 

12Thukham lo tawh a maw mite pen thukham lo ma tawh kisie ding a, thukham 
khut nei-a a maw mite zosie pen thukham ma in thu a khen ding hi. 

13Bangzieh ahei cile Pasien muna-ah thukham a zate a dih hi loin, thukham a 
zuite beh a dih hizaw hi. 

14Thukham nei lo Gentile-te in a pienpi uh lungsim bangin thukham in a kalh 
thute a sep uh ciengin amate in thukham a nei sih vangun, amate adingin tua 
thute thukham suoh veve hi. 

15A lungsim sung vuah thukham in a kalh thute kigiel hi, ci-in amate in a lah 
vua, amau’ kitheina lungsim in zong teci a pang hi. A kitukal a lungsimte un 
amate mawsah zelin maisah zel a, 

16keima’ lungdamna thu dung zui-in Jesu Khris tungtawnin Pasien in mi zosie’ 
phuolsel ngaisutnate a khen ni ciengin tam bangin a khen ding hi. 

Judah Mite le Thukham 

17Ahi vangin nangma le nangma Jew mi khat ka hi hi, kici-in thukham tungah 
na kingah a, Pasien tawh na kizopna na kisielpi leh, 

18thukham na sinna ziehin ama’ deina thei-in a hoi pente a khen thei pa na hi a, 

19mittawte lamlah pa, khuomiel sunga om mite adinga khuovah, 

20mimawte thu a hil pa, naupangte’ siepa, thukham zieha pilna le thuman 
thutah nei na hi tahtah leh, 

21nang, midangte a hilpa, nangma le nangma kihil phot lo ding na mah? Guhtat 
lo ding a genpa, nangma in zong gu hi lo na mah? 

22Angkawm sih un a ci pa, nangma in angkawm hi lo na mah? Milim a kidahpa, 
nangma in milim biehinnpi bulu hi lo na mah? 

23Thukham a kisielpi pa, nangma in thukham palsatna tawh Pasien’ min daisah 
hi lo na mah? 

24Bang ding ahei cile, “Note ziehin Gentile-te lahah Pasien’ min kigensie hi,” ci-
in kigiel hi. 

25Thukham na zui uleh tep tanna in phattuomna nei a, hinanle thukham na 
palsat uleh na tep tanna uh teptan lo ma a suoh hi. 

26Tuaci’n teptan lote in thukham in a kalh thute a zui uleh a teptan lo uh pen 
teptan ma bangin kisimpieh lo ding amah? 

27Tuaci’n tahsa tep tan sih nan ule thukham a zuite in, tep kitanin a kigiel 
thukhamte nei napi tua thukhamte a palsat note tungah thu hing khen ding uh 
hi lo amah? 

28Bangzieh ahei cile mi khat pen a putham beh tawh Judah mi ahi sih a, tep 
tanna tahtah i ci zong tahsa le a putham beh ahi sih hi. 

29Judah mi i cite pen a sung lama Judah mi ahite hizaw a, teptan tahtah i ci zong 
lai-a kigiel thukham zieh hi loin, hlagau lam tawh kisai-a lungsim teptanna ahi 
hi. Tua bang mi in midangte tung pan hi loin Pasien tung panin phatna a nga hi. 

Rome-te 3 

1Tua ahile Jew mite in bang hamphatna nei ahi uh ahei? Tua ahi sihle teptan a 
manphatna bang ahei? 

2Lam tampi-ah phattuomna a om hi. Azieh pen a masa penin Pasien’ 
thuphuonte gen dingin Jew mite kingansie hi. 

3Mi pawlkhatte muonhuoi sih leh bang a ci ta diei? Amau’ uplona in Pasien’ 
citahna maimangsah ding amah? 

4Maimangsah vawt lo ding hi! “Na thukhenna-a na zawna ding le ka kammal ah 
dihna na tan nading ahi hi, ci-in a kigiel bangin, mi zosie in zuouthu gen nan ule, 
Pasien’ thumanna kilang taheh. 

5Ahi vangin eite’ dih lona in Pasien’ dihna a lah leh eite in bang i gen ta ding 
vuoi? Eite tungah a lungthahna ang tunsah ziehin Pasien a thuman lo ahi ta 
amah? (Mihingte gen banga ka gen ahi hi) 

6Hi vawt lo hi! Tua bang hi mawh leh Pasien in leitung mite tungah thu bangci 
khen thei ding ahei? 

7Ahi vangin keima’ zuouna ziehin Pasien’ thumanna in a minthanna khangsah 
ahile, bang dingin mawnei khat bangin kei thu ei khen lai ding ahei? 

8Tuale (pawlkhat in i ham ding uh bawltawmin eite ei daisah bangin) bang 
dingin, “A pha a pien nadingin a sie bawl vai,” ci lel lo i hi uh ahei?” a ci uhi. 
Amau’ dan thuoh pen a thuoh tah ma ahi bo hi! 

Midih Koima Om lo 

9Tua ahile bang himawh ahei! Eite i hoizaw tuom uh amah? I hoizaw tuom vawt 
sih uhi; azieh pen Jew mite le Greek-te a ni tuohin mawna’ vanglietna nei-ah a 
om uhi, ci-in kang gen zo hi. 

10A kigielsa bangin: “Midih koima a om sih a, khat zong a om sih hi; 

11a thei khat zong a om sih a, Pasien a sui khat zong a om sih hi. 

12Mi zosie lam a piel sieng vua, kimanna nei lo a suohton ta uhi; a hoi-a gamta 
koima a om sih a, khat nangawn a om sih hi,” 

13“A lawl uh hankhuh kihong bang a, zuou genna-in a leii a zang uhi.; “A nephu 
nei vuah gulgu a om hi.” 

14“A kam uh pen hamsiet le kamkha tawh a kidim hi.” 

15“Sisan a suo dingin a kal uh a naw suon vua, 

16a lampite vuah sietna le lungzinna a om hi. 

17Amate in nopna lampi a thei sih uhi.” 

18“A mittang vuah Pasien zatahna om lo hi,” kici hi. 

19Kam kici zosie a kihum thei nading le leitung mi vannuoi in Pasien mai-ah 
sittelna a thuoh thei nadingin, thukham in a gen popo pen thukham nei-a om 
mite kunga a gen ahi lam tu-in eite in i thei uhi. 

20Thukham tungtawnin mawna a op lam a kithei ziehin, thukham banga 
gamtatna ziehin mihingte koima in ama mai-ah dih a tang sih ding uhi. 

Upna Zieha Dihtanna 

21Hizongle tu-in ahile thukham loin Pasien’ dihna kilang zo ta a, thukham le 
kamsangte in tam thu-ah teci a pang uhi. 

22Tua khu a um mi vannuoi adingin Jesu Khris upna tungtawna a kipie Pasien’ 
dihna ahi hi. Tua ahi zieh in kilamdanna a om sih hi. 

23Bangzieh ahei cile mi zosie maw uh ahi ziehin Pasien’ minthanna a tang zo ta 
sih uhi; 

24Jesu Khris sunga a om tatkhietna ziehin letsong ahi Pasien’ hepina tawh tu-in 
amate dih kitangsah zo hi. 

25Upna ziehin ama’ sisan tawh thoidamna biehpiehna-a kipie dingin Pasien in 
ama a koi ta hi. Tami khu ama’ dihna a lahna ahi hi, azieh pen Pasien in ama’ 
lungduoina sungah a tawpsa huna mawnate a ciemte nawn sih hi; 

26tu hunin amama zong dih a, tua in Jesu a um mite dih a tansahna thu a lah 
nading ahi hi. 

27Tua ahile i kisielpi ding uh bang om ahei? Tua khu a kipuse zo ta hi. Bang 
thukham zieha kipuse ahiei? Zui ding thukham amah? Hi lo hi, upna thukham 
zieh ahi hi. 

28Bangzieh ahei cile mi khat thukham zuina zieh hi loin upna ziehin dih 
kitangsah zo hi, ci-in eite in i pom uhi. 

29Ahi sihle Pasien pen Jew mite’ Pasien beh amah? Gentile-te’ Pasien zong ahi 
sih amah? Hima hi, Gentile-te’ Pasien zong ahi hi. 

30Pasien khat beh ahi hi; tua Pasien in a upna ziehun Jew mite dih a tansah 
bangin, ama in a tep kitan lote zong tua upna tungtawn ma-in dih a tangsah ding 
hi. 

31Tua ahile tami upna thu hang tawh eite in thukham i paimang ta uh amah? 
Tua bang hi vawt lo hi! Tuale mahin thukham a kipsah zaw i hi uhi. 

Rome-te 4 

Abraham Tawh Gentena 

1Tua ahile i pu uh Abraham in tahsa lam tawh a na nga phattuomna khu eite in 
bang i gen ding vuoi? 

2Azieh pen gamtatna zieha Abraham dih kitangsah ahile ama in kisah thei 
nading thu pawlkhat nei hi, hinanle tua pen Pasien mai-ah ahi sih hi. 

3Lai Siengtho in bang a gen ei? “Abraham in Pasien um a, tua pen ama tungah 
dihna-in kisimpieh hi,” ci hi. 

4Nasem mi khat tunga a kipie a thaman pen letsongin kisimpieh loin sep 
thaman kici zaw hi. 

5Ahi vangin mi khat in na a sep lo vangin ama in migilote dih tangsah pa a muon 
leh, tua bang upna pen dihna-in kisimpieh hi. 

6Tua ma bangin sepna kihal lo, Pasien in midih hi, ci-a a sim mite’ hamphatna 
thu David in zong tam bangin gen hi: 

7“A tatkhielnate uh kimaisah a, a mawnate uh a kisinpieh mite mi hampha ahi 
uhi; 

8 TOPA in ama’ mawna a ciepte lo pa mi hampha ahi hi,” a ci hi. 

9Tua ahile tami hamphatna pen teptan mite tung beha kipie amah? Ahi sihle 
teptan lo mite tunga zong kipie ahei? Eite in, “Abraham upna pen dihna-in 
kisimpieh hi,” i ci uhi. 

10Tua ahile tua pen bang hun pana kisimpieh ahei? A teptan masang amah? Ahi 
sihle a teptan zaw ahei? A teptan zaw hi loin a teptan masang hizaw hi. 

11Teptan ahi nai lo lai-in upna zieha a na neisa dihtanna ciemtena dinga ama in 
tua teptanna lim a na nga hizaw hi. A deina in ama pen a tep kitan lo thu um mi 
zosie le a upna uh dihna-a a kisimpieh mi zosie’ pupi a suo thei nading ahi hi. 



1958 

 

 
Zo Bible 

© 2018 Bible Society of Myanmar. 
 

 
 

 

12Tua ma bangin ama pen a tep kitante’ pupi beh hi loin, tep a kitan masanga i 
pa uh Abraham in a na nei a ettehuoi upna thu a zui mite adingin zong pupi a 
suo nading ahi hi. 

Upna Tawh Thuciemna Tangtung 

13Bangzieh ahei cile ama in leitung luo dingin Abraham le a suonlehlahte 
tungah a kamciem pen thukham zuina zieh ahi sih a, upna zieha dihtatna tawh 
hizaw hi. 

14Thukham zuite beh gouluo ding hi poma leh upna pen bangma lo ahi ta ding 
a, thuciemna zong a mawhna a suoh ta ding hi. 

15Bangzieh ahei cile thukham in Pasien’ lungthahna piengsah hi; ahi vangin 
thukham a op lona munah tatkhielna zong om lo hi. 

16Tam thu ziehin tua kamciem pen hepina tunga kinga ahi thei nading le ama’ 
suonlehlahte zosie tungah thukip ahi thei nadingin, thukham zuite beh in nga 
loin Abraham’ upna banga a um mite in zong a nga thei nadingin upna bulphu-
a kipie ahi hi. (Bangzieh ahei cile Abraham pen eite zosie’ pa ahi a, 

17“Minam tampite’ pa dingin kang bawl zo hi,” ci-in a kigiel ma bangin), ama in 
misite hingsahin a om nai lote a omsah pa ahi a up pa Pasien muna-ah eite zosie’ 
pa a suoh hi. 

18Ama kungah, “Na suon na hlahte tam bangin tam ding hi,” ci-a a kigen ma 
bangin, “Minam zosie’ pa,” ahi thei nading lametna om lopi-in ama in a muong 
kenkon hi. 

19Ama’ pumpi a si zo tawh a kibahna thu le (azieh pen ama kum zakhat bang 
pha ta hi) Sarah’ nau nei thei lona thute a ngaisut ciengin upna lamah a tha a 
kiem tuon sih hi. 

20Pasien’ kamciemna tungtang thu-a muonlana in ama a hawisah zo sih a, a 
upna sungah thakhau semsemin Pasien’ min thangsah a, 

21Pasien in a kamciem ang tangtun zo tahtah ding hi, ci-in a um lenlon hi. 

22Tua ahi ziehin a upna pen, “Ama adingin dihna-in kisimpieh hi,” ci-in kigiel hi. 

23Tu-in, “Ama adingin kisimpieh hi,” ci-a kigiel kammalte ama ading beha kigiel 
ahi sih a, 

24eite ading zong ahi hi. Misite lah panin i TOPA Jesu a thosah pa a um eite 
tungah tua upna pen dihna-a ei kisimpieh ding ahi hi. 

25Eite’ khielna ziehin a si dingin ama kipie a, eite’ dihtan nadingin ama kithosah 
zo hi. 

Rome-te 5 

Dihtanna Zieha Kingate 

1Tua ahi ziehin upna ziehin dih tang zo i hi ziehin, eite in TOPA Jesu Khris 
tungtawnin Pasien tawh kilemna i nei ta uhi. 

2Ama tungtawnin i opna uh tami hepina sungah eite in lut theina thu i nga zo ta 
uhi; tuale eite in Pasien tawh minthanna a ngaton dingin i kinep ziehun i kipah 
uhi. 

3Tua tham loin i thuoh gimnate vuah zong eite i kipah veve vua, tua gimnate in 
thuoh zawhna piengsahin, 

4thuoh zawhna in gamtat hoi piengsah a, gamtat hoi in lametna piengsah hi. 

5Tua lametna in eite ei lungkiesah lo hi, bangzieh ahei cile eite tunga ei kipie 
Hlagau Siengtho tungtawnin eite’ lungsim sungah Pasien’ itna ang kibuosuh zo 
hi. 

6Eite thanem-a i op laitah a kilawm hunin Pasien thei lote adingin Khris ang si 
hi. 

7A tahtahin ci leih mi hoi khat adingin a si ngam mi om kha phiel nanle midih 
khat adingin a si ngam mi kikhat ding hi. 

8Ahi vangin mawnei mi i hi laitahin eite adingin Khris ang sina ziehin Pasien in 
eite ei itna thu ei lah zo hi. 

9Tua ciengin tu-in ama’ sisan ziehin dihtansah i hi ngalun, ama tungtawnin 
Pasien’ lungthahna panin hutdamin i omzaw kan lai ding uhi. 

10Azieh pen galte i hi lai bawnun ama Tapa’ sina tungtawnin Pasien tawh na 
kilem thei sam i hi uleh, i kilem zaw ciengin ama’ hinna ziehin hutdamin i om 
zaw kan lai ding uhi. 

11Tua teng beh ahi khop sih a, tu-in ama tungtawna kilemna i ngana uh ahi 
i TOPA Jesu Khris tungtawnin Pasien tung nangawnah i kisiel uhi. 

Adam le Khris 

12Tua ahi ziehin mi khat vangin leitungah mawna tung a, mawna ziehin sina a 
tung hi. Tuale mi zosie maw zo ta ahi ziehin mikim tungah sina a kizel hi. 

13Thukham a op masang lai pehin leitungah mawna a om zo ta bo a, ahi vangin 
thukham a op lo lai-in mawna pen mawna-in na kisim lo hi. 

14Hizongle Adam huna kipanin Moses hun dongin Adam’ palsatna bang ma-in 
a khiel lote tung nangawnah zong sina in a uh hi. Tua Adam pen ang pei ding 
pa’ lim ahi hi. 

15Ahi vangin eite ei kihlawnpieh letsong pen thupalsatna tawh kibang lo hi. 
Bangzieh ahei cile mi khat’ thupalsatna ziehin mi tampi in silaw uh ahile, 

Pasien’ hepina le mi khat ahi Jesu Khris’ hepina sunga ei kihlawnpieh letsong 
pen mi tampi adingin kicing tahtah zawkan lai hi. 

16A kihlawnpieh letsong le mi khat’ mawna zieha a pieng thu kibang lo hi. 
Bangzieh ahei cile thupalsatna khat ziehin thukhenna in mawsahna tun a, ahi 
vangin thupalsatna tampite ziehin ei kihlawnpieh letsong in dihtanna tun hi. 

17Mi khat’ thupalsatna ziehin sina in tua mi khat tungtawnin ei uh ahile, a kicing 
hepina le a kihlawnpieh dihna letsong a sangte in mi khat ahi Jesu Khris 
tungtawnin a nuntahna sung vuah uh zawkan lai ding hi. 

18Tua ahi ziehin mi khat’ thupalsatna in mi zosie adingin mawsah thukhenna a 
tut bangin, mi khat’ a dih gamtatna in zong mi zosie adingin dihtanna le hinna 
thu tun hi. 

19Azieh pen mi khat’ thuman lona in mi tampitah mawnei a suosah bang lienin 
mi khat’ thumanna in mi tampite midih a suohsah ding hi. 

20Ahi vangin thupalsatna a tam semsem nadingin thukham ang pei hi; ahi 
vangin mawna khanna munah hepina khangzaw sem hi. 

21Tua khu sina sungah mawna in a uh bang lien ma-in i TOPA Jesu Khris 
tungtawnin kumtawn hinna a tunpi dingin hepina in dihna tungtawnin a uh thei 
nading ahi hi. 

Rome-te 6 

Sina le Jesu tawh Thawna 

1Tua ahile bang i gen ding vuoi? Hepina a khan thei nadingin mawna bawlbawl 
ding i hi uh amah? 

2Bawlbawl buong lo e! Mawna thu-a a sisa eite in bangci bangin tua mawna 
sungah hing thei lai ding i hi uh ahei? 

3Khris Jesu sungah a ki-baptize sa eite zosie pen ama’ sina sungah zong a ki-
baptize sa i hi lamtah thei lo na hi uh amah? 

4Tua ahi ziehin sina-ah i ki-baptize ziehin ama tawh a kivuiton i hi vua, tuaci’n 
Pa’ vanglietna tawh misite lah panin Khris ang thawkia ma bangin eite zong 
hinna tha-ah i hin thei nading uh ahi hi. 

5Azieh pen a sina sungah ama tawh pum khat i suo leh, a thawkiana sungah 
zong ama tawh pum khat i suoh tahtah ding hi. 

6Eite in mawna pumpi kisusie-in mawna sungah sal tanga i op nawn lo nadingin 
Khris tawh singlamte tungah i milui uh kikhailia zo hi, ci thu i thei uhi. 

7Bangzieh ahei cile a sisa mi khat popo pen mawna pana a suohta zo ahi ta hi. 



1961 

 

 
Zo Bible 

© 2018 Bible Society of Myanmar. 
 

 
 

 

8Ahi vangin Jesu tawh i siton zo uleh ama tawh zong i hington ding hi, ci thu i 
um uhi. 

9Bangzieh ahei cile misite lah pana a thokia Khris pen si ngai nawn lo ding hi, ci 
thu i thei hi; sina in zong ama tungah thu a nei thei nawn sih ding hi. 

10Ama’ thuoh sina pen mawna thu-ah a kimang den ding khatvei sina hi a, ahi 
vangin ama’ hinna pen Pasien adinga hing ahi hi. 

11Tuaci’n noma mama zong mawna lamah si-in Pasien lamah Jesu Khris ziehin 
a hinga na kingaisut ding uh ahi hi. 

12Tua ahi ziehin a si thei na pumpi sung vuah na tahsa uh’ deina ang zuisah thei 
ahi mawna in thu neisah sih un. 

13Na pumpi nate uh gitlona vanzah dingin mawna-ah na pie nawn sih unlen, 
sina pan tho-in hinna a ngasa mite bangin dihna vanzah dingin Pasien tungah 
na pumpi uh’ nate na piezaw un. 

14Bangzieh ahei cile thukham nei-ah na om nawn sih vua, hepina nei-ah om zo 
ta na hi ziehun note tungah mawna in thu a nei nawn sih ding hi. 

Dihna’ Silate 

15Tua ahile bang himawh ahei? Thukham nei-ah om nawn loin hepina nei-ah 
om ta i hi ziehin eite in mawna i bawl nading vuoi mah? Bawl nawn buong lo e! 

16Sila thumangte bangin mi khatpo kungah noma mama na kipieh uleh tua a 
thu na man pa uh’ sila na hi pai ta vua, sina ang tut mawna sila ahi a, dihna ang 
tut thumanna sila ahi zongin, khat zawzaw’ sila na hi lam thei lo na hi uh amah? 

17Ahi vangin nidang lai-in mawna sila ahi ngai note in lungsim tahpi tawh na 
tung vua ang ki-apsa thuhilnate na man zo tah ziehun Pasien kungah nuom thu 
i tut uhi. 

18Note pen mawna panin suohta-in dihna’ sila na hi ta uhi. 

19Na tahsa hindan uh a zawngkhal ziehin mihing’ ham banga kang gen ahi hi. 
Bangzieh ahei cile nidang lai-in siengtho lona le gitlona a bawl semsem dingin 
na pumpi nate na pieh bang lien ma-un, tuaci’n tu-in a siengtho hinkhuo adingin 
dihtanna lamah sal bangin na pumpi nate na pie un. 

20Mawna’ sila na hi lai-un dihna tawh kisai thu-ah a suohta na hi uhi. 

21Tua ahile tulai taha na zumpi uh nate panin bang phattuomna nga na hi uh 
ahei? Tua nate’ tawpna lampi khu sina ahi hi. 

22Hizongle tu-in ahile mawna panin suohta-in Pasien’ sila na hi ta uhi. Note in 
na nga uh phattuomna in sienthona hi a, lam tawpna khu kumtawn hinna ahi 
hi. 

23Azieh pen mawna’ thaman in sina hi a, ahi vangin Pasien ei’ hlawnpieh letsong 
ahile TOPA Jesu Khris sunga a om kumtawn hinna ahi hi. 

Rome-te 7 

Kinunna Tawh Tekahna 

1Sanggamte aw, a hin sung teng beh thukham in mi khat tungah thu nei hi, ci na 
thei sih uh amah? Azieh pen thukham theite tunga thu gen ka hi hi. 

2Tua ahi ciengin pasal nei numei khat, a pasal a hin laisie thukham in a pasal 
tawh a khitha hi; ahi vangin a pasal a si leh tua numei pen a pasal tawh kisai 
thukham panin a suohta hi. 

3Tua ma bangin a pasal hin sungin pasal dang a kinunpi leh ama pen 
angkawmnu kici ding hi. Ahi vangin a pasal a si leh tua thukham panin ama a 
suohta ahi a, midang khat a kinunpi leh zong ama pen angkawmnu ahi sih hi. 

4Tua ma bangin ka lawmte aw, Pasien ading ga na ga thei nading ule midang 
kici misite lah pana kithosah pa-a’ na hi thei nadingun, Khris pumpi ziehin 
thukham lamah a si na hi ta uhi. 

5Cilesa sungah i nuntah lai-un thukham in mawna bawlnopna lungsim thosah 
a, i pumpi nate sungah si nading ga i ga nadingin na a sem hi. 

6Ahi vangin tu-in a kigiel thukham lui khut nei-ah om loin Hlagau hinkhuo tha 
sungah i hin thei nadingin ei hencip thukham thu-ah i si zo ta vua, tua panin i 
suohta ta uhi. 

I Sunga Om Mawna 

7Tua ahile bang gen ding i hei? Thukham khu mawna ahi amah? Hi laizang lo e! 
Ahi vangin thukham na om lo hi leh mawna kici a thei kha ding ka hi sih hi. 
Thukham in, “Na deigaw sih ding hi,” na ci lo hi leh deigawna bang ahei ci zong 
ka thei kha sih ding hi. 

8Ahi vangin mawna in thupieh sungah hun lem sui-in ka sungah deigawna 
namcin a piengsah hi. Thukham om loin mawna pen a si ahi hi. 

9Hun khat lai-in thukham om loin ka na hing a, ahi vangin thupieh ang tun 
ciengin mawna hing kia-in, 

10kei ka si a, hinna ding ei kamciem tua thupieh tehteh pen ma kei adingin sina 
ang lehi zaw ta hi. 

11Azieh pen thupieh sungah mawna in hun lemtang sui-in ei sol a, tua tawh ei 
that hi. 

12Tuaci’n thukham pen a siengtho hi a, thupieh zong siengtho-in dihin hoi hi. 

13Tua ahile sil hoite in kei tungah sina ang tun ahi amah? Tua bang hi laizang lo 
e! Mawna pen mawna tahtah ahi lam a kilah nadingin sil hoi tungtawnin mawna 
in keima sungah sina na a sem ahi hi. Thupieh tungtawnin mawna pen tezawh 
lo a siehuoi mama ahina thu kilang hi. 

Sungtawng lam Buoina 

14Bangzieh ahei cile thukham pen hlagau lam thu ahi, ci i thei hi; ahi vangin kei 
ka hile cilesa tawh om mi ka hi a, mawna sungah sila banga ei kizua ka hi hi. 

15Ka gamtatna mama zong ka thei sih hi. Bangzieh ahei cile ka bawl nop teng ka 
bawl sih a, ka huot teng ka lebawl zawsop hi. 

16Tu-in ka bawl nop lo teng ma bawl veve ka hi leh kei pen thukham hoi hi, ci-a 
a thukimpi ka hi mawh ta hi. 

17Ahi vangin tua bang a bawl tahtah pen kei ka hi nawn sih a, ka sunga a teng 
mawna ahi zaw hi. 

18Azieh pen ka tahsa pumpi sungah sil hoi khat beh a ten lo lam ka thei hi. A pha 
bawl ding ka lunggul vangin ka bawl thei vawt sih hi. 

19Azieh pen ka bawl nuom sil hoi ka bawl sih a, ka bawl nuom lo gitlona ka 
lebawl hi. 

20Tu-in ka bawl nuom lo pen bawl ka hi leh a bawl pen kei ka hi nawn sih a, ka 
sunga a teng mawna’ bawl ahi zaw hi. 

21Tuaci’n sil hoi ka bawl nop ciengin ka kungah sietna ang om hi, ci thu khat ka 
mukhie hi. 

22Bangzieh ahei cile ka sunglam mi in Pasien’ thukham sungah nuom sa a, 

23ahi vangin ka pumpi nate sunga om thukham dang khat le ka lungsim 
thukham kido a, tua in ka pumpi nate sunga a teng mawna thukham sungah 
sala ei mat lam ka mu hi. 

24Mi genthei lah ka hi mawh in! Tami sina pumpi panin koi in ei hunkhie ding 
ahei? 

25I TOPA Jesu Khris ziehin Pasien tungah lungdam ka ko hi! Tuaci’n ka lungsim 
tawh Pasien thukham’ sila ka hi a, ahi vangin ka tahsa tawh mawna thukham’ 
sila ka hi hi. 

Rome-te 8 

Hlagau Sunga Hinna 

1Tua ahi ziehin Khris Jesu sunga a omte adingin tu-in mawsah thukhenna a om 
nawn sih hi. 

2Azieh pen Jesu Khris sunga om hinna Hlagau’ thukham in mawna le sina 
thukham panin note ang suohtasah zo ta hi. 

3Cilesa zieha a thanem thukham in a bawl zawh lote, Pasien in a bawl zo hi; ama 
in mawna thoidam nadingin mawna kidim cilesa mel a puo ama’ Tapa ang 
sawlna tawh cilesa sunga om mawna tungah thu a khen hi. 

4Tami in cilesa deina bang hi loin Hlagau’ deina banga a kalsuon eite sungah 
thukham in a kalh dihna thu a tangtun nading ahi hi. 

5Bangzieh ahei cile cilesa deina banga a nungtate in a lungsim vuah cilesa tawh 
kisai thute a lunggul vua, ahi vangin Hlagau deina banga a nungtate in 
Hlagau tawh kisai thute ma a lunggul uhi. 

6Cilesa tawh kisai thute lunggulna in sina hi a, Hlagau tawh kisai thute 
lunggulna in hinna le lungmuonna ahi hi. 

7Tami thu ziehin cilesa tawh kisai lunggulna pen Pasien gal bawlna ahi a, tua in 
Pasien’ thukham a zui sih a, zong a zui thei mawng sih hi. 

8Cilesa sunga a om mite in Pasien a lungdamsah thei sih uhi. 

9Ahi vangin na sung vuah Pasien’ Hlagau ang ten ziehin note pen cilesa sunga 
om na hi sih vua, Hlagau sunga om na hi uhi. Khris’ Hlagau a nei lo poma Khris-
a’ ahi sih hi. 

10Ahi vangin na sung vuah Khris a op leh mawna ziehin na pumpite uh a si 
vangin dihna ziehin na Hlagau uh a hing hi. 

11Na sung vuah misite lah panin Jesu a thosah ama’ Hlagau ang ten leh misite 
lah panin Khris a thosah pa ahi ama in na sung vua a teng ama’ Hlagau 
tungtawnin a si thei na pumpite uzong hinna ang pie ding hi. 

12Tua ahi ciengin sanggamte aw, eite pen cilesa deina zui dinga cilesa tunga 
leibate i hi sih uhi. 

13Azieh pen cilesa deina banga na hin uleh na si ding vua, ahi vangin Hlagau 
ziehin pumpi gamtatnate na thalia uleh na hing ding uhi. 

14Bangzieh ahei cile Pasien’ Hlagau in a pui mite zosie Pasien’ tate ahi uhi. 

15Azieh pen note in zauna sunga puakia nading sila hina hlagau na nga sih vua, 
tapa hina hlagau a nga zo na hizaw uhi. “Abba! Pa!” ci-a i kiko ciengin, 

16Pasien’ tate i hi, ci thu tua Hlagau ma in eite’ hlagau tawh teci a pangton hi. 

17Tuaci’n tate i hi uleh gouluote, Pasien’ gouluote le Khris tawh gouluo tonte i 
hi vua, Khris tawh i thuohton tahpi uleh eite zong ama tawh i minthangton ding 
uhi. 

Mailam Hun Minthanna 

18Tuhun taha i thuoh gimnate pen khatvei ciengin eite tunga minthanna ang 
kilang ding pen tawh tekah tah ka sa vet sih hi. 

19Bangzieh ahei cile a kisiem nate in lawptahin Pasien’ tate kilah ding kal a 
ngahla mama uhi; 

20azieh pen a kisiem nate kimanna nei lo suoh a, tua pen amau’ nop thu hi loin 
lametna sungah kimanna a nei lo a suohsah pa’ deina banga pieng ahi zaw hi. 

21Bangzieh ahei cile a kisiem nate mama zong a muot dinga a kihenna panin 
kihlakhie-in a vanglien Pasien tate’ suohtatna a nga ding hi. 

22Tuhun dongin a kisiem na vannuoi nausuoh takei natna vei bangin tau-in a 
om uhi, ci i thei hi. 

23A kisiem nate beh ahi sih a, Hlagau’ ga masate a nei eite mama in zong tate ei 
suohsah ding ahi i pumpite uh tatkhietna ni ngah kawmin i sungtawng vuah 
khuisa-in i tau vangut uhi. 

24Azieh pen lametna sungah hutdamin i om zo ta uhi. Tu-in i musate i lametna 
pen lametna hi lo hi. Bang ding ahei cile koi in a musate lamen na lai ding ahei? 

25Ahi vangin eite in i mu nai lote i lamet ciengin lungduoi tahin i ngah ngetngut 
uhi. 

26Tua ma bangin i thanemna ah Hlagau in eite ei panpi hi; azieh pen eite in nget 
dinga kilawmte i ngen thei sih vua, ahi vangin tua Hlagau mama in kamtenga 
gen thei lo tauna tawh eite adingin ei thumpieh hi. 

27Lungsim a sui Pasien in tua Hlagau’ lungsim a thei hi, bangzieh ahei cile 
Pasien’ deina dung zui-in Hlagau in misiengthote adingin a thumpieh hi. 

28Pasien a it mite, ama’ ngimna dung zui-a a hlatsa mite adingin sil bangkim in 
a hoi lamin a seppieh hi, ci thu i thei hi. 

29Pasien’ Tapa pen a kunta mama innkuon sungah tacil ahi thei nadingin ama 
in a theikholsa mite, a Tapa’ lim sun dinga a laitansa ahi hi. 

30Ama in tua banga a laitansate hlanin a hlatsate dih tangsah pai a, dih a 
tansahsate zong a min a thangsah hi. 

Jesu Khris Sunga Pasien’ Itna 

31Tua ahile tam thu tungtang ah bang i gen ding vuoi? Eite lamah Pasien a pan 
po leh eite lang khatah koi pang zo ding ahei? 

32A Tapa khat neisun sit loin eite zosie adinga ei piekhie Pasien in adang na 
vannuoi zong a Tapa tawh ei pieton loin a om ding amah? 

33Pasien’ teelsa mite koi in mawsah ding ahei? Dih ei tangsah pa pen Pasien ahi 
hi. 

34Mawsah thukhen ding koi pen ahiei? Sina a thuoh beh tham loin sina panin 
thokia a, Pasien’ zietlamah a om, eite adinga thu ei ngetpieh pa khu Khris Jesu 
ahi hi. 

35Koi in Khris’ itna panin ei khen zo ding ahei? Hamsatna, lungmanna, 
bawlsietna, gilkielna, zawnna, zauhuoina, le namsaute in ei khen zo ding amah? 

36Lai Siengtho sungah, “Nangma ziehin sunthapai-in thana ka thuoh uhi; a kigo 
ding tuu bangin ei kisim hi,” ci-in kigiel hi. 

37Bangma in ei khen zo vawt sih ding a, eite ei it ama ziehin bangkimah guolzo 
pente i hi uhi. 

38Azieh pen sina ahi a, hinna ahi zongin, vantung mite ahi a, thuneite ahi zongin, 
tuhun nate ahi a, ang tung ding nate ahi zongin, vanglietna neite ahi a, 

39a sangna ahi a, a thuhna ahi zongin, adang a kisiem na vannuoi lahah na khat 
beh in i TOPA Jesu Khris sunga Pasien’ ei itna tawh ei khen zo vawt lo ding hi, ci 
thu ka theitel hi. 

Rome-te 9 

Pasien In Israel-te a Teelna 

1Khris sungah thutah ka gen a, ka zuou ahi sih hi; kei le kei ka kitheina lungsim 
in tua khu Hlagau Siengtho tawh a kipsah a, 

2ka lungsim sungah dana lienpi le a tawp thei lo lunggimna ka nei hi. 

3Bangzieh ahei cile cilesa panin ka mipi ka unaute tangin Khris panin kei mama 
samsiet le pampai-in om mai leng ka nuom hi. 

4Amate pen Israel-te ahi vua, tapa hina, minthanna, thuciemna, thukham 
piehna, biehpiehna, le kamciemte zosie amau-a’ ahi hi. 

5Tanglai pupite zong amau-a’ ma ahi a, cilesa lam panin cilei Messiah zong 
amate sung pana ang pieng ahi hi. Na zosie a uh Pasien phat zingin om taheh. 
Amen. 

6Tam bang ka ci ciengin Pasien’ kammal tangtung lo hi, a ci ka hi sih hi. Bangzieh 
ahei cile Israel-te zosie zong Israel mi tahtah ahi kim sih a, 

7Abraham’ tate zosie zong ama’ suonlehlah tahtah hi kim tuon lo hi; “Isaac 
tungtawnin na suonlehlahte a min kivaw ding hi,” kici zaw hi. 

8Tami in Pasien’ tate i ci pen cilesa lam pana tate hi lo a, kamciem tawh a kipawl 
tate beh suonlehlah a kisim hizaw hi, a ci nuom ahi hi. 

9Azieh pen tua kamciem in, “Tuhun pawl ciengin kang kilekia ding a, Sarah in 
tapa khat nei ding hi,” na ci hi. 

10Tua teng beh zong ahi tham sih hi; Rebecca in a pasal ahi i pupi uh Isaac tawh 
nau ang paai ciengin ama tungah zong tua bang ma-in a pieng hi. 

11A suo masang nangawn ule a sie le a pha khatpo a bawl thei masangun (teelna 
tawh kisai Pasien’ lungtup a kizop suoh nadingin, 

12sepna tawh hi loin ama’ hlatna tawh) Rebecca kungah, “A tazaw pa in a 
nauzaw pa’ na sem ding hi,” na kici zo hi. 

13Tua ma bangin, “ Keima in Jacob ka it vangin Esau ka muda hi,” ci-in kigiel hi. 

14Tua ahile bang i gen ta ding vuoi? Pasien a thutang lo ahi mawh ta diei? Tua 
bang hi buong lo e! 

15Bangzieh ahei cile ama in Moses kungah, “Ka hepi nuomte ka hepi ding a, ka 
khuotuo nuomte ka khuotuo ding hi,” ci hi. 

16Tuaci’n tam thu pen mihingte’ deina le hanciemna zieh hi loin Pasien’ hepina 
zieh hizaw hi. 

17Azieh pen Lai Siengtho in Pharoah kungah, “Nangma sungah ka vanglietna ka 
lah thei nading le leitung zosie-ah ka min a kiphuongzah thei nading ngimna 
tawh nang kang lamto zo hi,” ci hi. 

18Tuaci’n Pasien in hepi dinga a teel mi poma hepi a, a lungkhau dinga a teel mi 
poma lungkhausah hi. 

Pasien’ Lungthahna le Hepina 

19Tua ahile, “Bang ziehin ama in mite mawsah lailai ahei? Bangzieh ahei cile koi 
in ama’ deina nang zo ding ahei?” na ci ding uhi. 

20Ahi vangin Pasien tawh a kisel dingin nang mihing koi tahtah na hi ahei? A 
kibawl sil khat in a bawlpa kungah, “Bang dinga nei hici bawl ahei?” a ci ding 
amah? 

21Beelkheng pa in tungman lom khat panin a thupi zawdeu a zah ding le a 
thangzah dingin bawl theina thu nei hi lo amah? 

22Pasien in a lungthahna lah nuomin ama’ vanglietna a kitheisah nuom ziehin, 
ama in a kisie dinga kibawlsa lungthahna beelte lungduoi tahin thuoh ngetngut 
ahile bang gen nawn ding i hi uh ahei? 

23Ama’ minthan nadinga a bawl kholsa, a khuotuona a nga mite tungah ama in 
a kicing a minthanna a theisah nadingin, 

24a hlatsate lah panin Jew mite beh hi loin Gentile-te lahah eite zong tua bangin 
ei hlan ahile bang gen nawn ding i hi ahei? 

25Ama in Hosea sungah, “Ka mi hilote tungah, ‘ka mite’ na hi uhi, ka ci ding a, a 
ki-it lo nu zong ‘ka it mi’ ka ci ding hi,” a ci hi. 

26Amate kungah, “Ka mite hi sih uteh,’ ci-a a kigenna mun ma-ah amate, ‘A 
nungta Pasien’ tate,’ kici ding hi,” ci-in a gen hi. 

27Israel tawh kisai-in Isaiah in a tangkona-ah, “Israel’ tate pen tuipi gei-a senel 
za-in a tam vangin, asangh teng beh in hutdamna nga ding uhi. 

28Bangzieh ahei cile TOPA in leitungah mallang tah le kiptahin thu a khen ding 
hi,” a ci hi. 

29Isaiah in tam thu a genkholna-ah, “Vanglien TOPA in eite adingin a hinglaite ei 
nuasie lo hileh Sodom khuo mite i bang ding vua, Gomorrah khuo mite bangin 
ei kibawl ding hi,” a ci hi. 

Israel-te Uplona 

30Tua ahile eite in bang i gen ding vuoi? Dihna nga nading a hanciem lo ahi 
Gentile-te in a nga zo ta uhi, tua pen upna tungtawna a nga uh dihna ahi hi; 

31ahi vangin thukham bulphu-in dihna nga ding a hanciem Israel-te in thukham 
a zui zo kim sih uhi. 

32Bangzieh ahei? Bangzieh ahei cile amate in upna bulphu-in a hanciem sih vua, 
sepna bulphu-in a hanciem zieh uh ahi hi. Kipalpuana suongah amate a 
kipalpua ta uhi. 

33“En un, mite kipal nading suong, amate a puasah ding suongpi khat Zion ah 
ka koi a, ama a um mi poma kimaizumsah lo ding hi,” ci-in kigiel hi. 

Rome-te 10 

1Sanggamte aw, amate dinga ka lunggulna le Pasien kunga ka thungetpiehna 
ahile amate hutdam-a a op thei nading uh ahi hi. 

2Amate Pasien lamah a pawnthaw mama vua, hinanle theina dih a nei lo lamtah 
uh teci ka pang hi. 

3Bangzieh ahei cile amate in Pasien kung pana ang pei dihna a thei lo zieh ule 
amau’ dihna a kip thei nading a sui ziehun Pasien’ dihna thu a mang sih uhi. 

4Azieh pen thukham a tawpna Khris ahi a, tua khu a um mi vannuoi in dihna a 
nga thei nading ahi hi. 

Mi Vannuoi ading Hutdamna 

5Thukham pana ang pei dihna tawh kisai-in Moses in, “Tam nate banga a gamta 
mi in tamte ziehin a hing ding hi,” ci-in a giel hi. 

6Ahi vangin upna pana ang pei dihna tawh kisai-in, “Na lungsim sungah, 
‘Vantungah koi va kato ding ahei?’ ci sin.” (tua pen Khris lasuh ding ci na ahi hi 
) 

7Ahi sihle, ‘Taw nei lo leihawm thuhpi sungah koi kumsuh ding ahei?’ zong ci 
sin,” a ci hi. (Tua pen misite lah panin Khris lato ding ci na ahi hi). 

8Ahi vangin tua in bang gen ahei? Tua thu pen nang tawh a kinai a, na kam le na 
lungtang sungah a om hi,” a ci hi. 

(Tua pen ka gen uh upna thu ahi hi). 

9Bangzieh ahei cile Jesu pen TOPA ahi hi, ci-in na kam tawh pulahin, na lungtang 
sungah Pasien in misite lah panin ama thosah zo hi, ci-a na up leh hutdamna na 
nga ding hi. 

10Azieh pen mi khat in a lungtang tawh a up ziehin dihna nga a, a kam tawh a 
pulah ziehin hutdamna nga hi. 

11Lai Siengtho in, “Ama a um mi koima in maizumna thuoh lo ding hi,” ci hi. 

12Bangzieh ahei cile Judah mi le Greek mi kikalah a kikhiehna a om sih hi. 
Tua TOPA ma pen mi zosie’ TOPA ahi a, ama’ min a lo mi zosie tungah phaltahin 
thupha a pie hi. 

13Bangzieh ahei cile, “TOPA’ min a lo mi zosie in hutdamna a nga ding uhi,” a ci 
hi. 

14Ahi vangin amate in a up lo pa uh kungah thu bangci nget thei ding uh ahei? 
Amate in a thu a zah ngai lo pa uh bangci up thei ding uh ahei? Thugen mi om 
sih leh amate in bang a ci zah thei ding uh ahei? 

15Kisawl sih leh amate in bang a ci gen thei ding uh ahei? A kigielsa bangin, 
“Lungdamna thu a phuongzah mite’ keng bang za-in etlawm ahei!” 

16Hizongle a unpi-un lungdamna thu a um kim sih uhi. Azieh pen Isaiah in, 
“TOPA aw, ka thugen uh koi in a um ahei?” a ci hi. 

17Tuaci’n zahna panin upna pieng a, Khris’ thu kihilna tungtawnin tua thu kiza 
hi. 

18Ahi vangin amate in a za sih uh amah? ci-in ka dong leh amate in a za zo tahtah 
ta uhi. Bangzieh ahei cile, “A aw un leitung zosie zel zo a, a kammalte un leimong 
dong ban zo hi,” a ci hi. 

19Israel-te in a tel sih uh amah? ci-in ka dong hi. A masa penin Moses in, “Minam 
ahi lote a eng dingin kang bawl ding a, a mawlawm minamte ziehin kang 
lungthahsah ding hi,” a ci hi. 

20Tua ciengin Isaiah in hangtahin, “Ei sui lote in kei ei mu zo vua, ei kan lote 
kungah keima ma ka kilah zo hi,” a ci hi. 

21Ahi vangin Israel-te tawh kisai-in ama in, “Thu mang loin a letat mite adingin 
sunthapai-in ka ban ka zah hi,” ci-in a gen hi. 

Rome-te 11 

Israel-te Kinuolna Thutawpna Hilo 

1Tua ahile Pasien in a mite a nuol ta amah? ci-in ka dong hi. Nuol poma lo hi! 
Keima ma zong Israel mi ka hi a, Abraham’ suon, Benjamin minam ka hi hi. 

2Pasien in a thei kholsa mite a nuol ngai sih hi. Israel-te langkhatah Pasien 
kunga a thum Elijah thu, Lai Siengtho in bangci gen ci thei lo na hi uh amah? 

3Ama in, “TOPA aw, amate in na kamsangte thatin na maitamte zong a susie 
gawp uhi; kei ngentang ka om ta bo a, amate in kei nangawn zong ei tha sawm 
lai uhi,” a ci hi. 

4Ahi vangin Pasien in ama bangin a dawngkia ei? “Keima adingin Baal mai-ah a 
khupdin ngai lo mi tul sagi ka koi zo hi,” ci hi. 

5Tua ma bangin tuhunin zong hepina tawh a kiteel mi themkhat om lai hi. 

6Ahi vangin tua teelna pen hepina zieh ahile, sepna bulphu-a teelna ahi nawn 
sih hi, tua bang hi sihle hepina pen hepina hi nawn lo ding hi. 

7Tua ahile bang ahi ta diei? Israel-te in a suisui pen a nga sih uhi. A teeltuom 
mite in nga a, ahi vangin adangte ahile a lung uh khau a, 

8a kigiel ma bangin, “Pasien in tuni dongin amate thadana lungsim, khuo a mu 
thei lo mittang le, khuo a za thei lo bilte a pie hi,” kici hi. 

9David in zong, “A sabuoite uh thang le piel suoh hinlen, amate adingin puana 
le thuhkiana suoh taheh; 

10amate in khuo a mu lo nadingun a mit uh miel hinlen, a ngum uh kul den 
taheh,” ci hi. 

Gentile-te Kihutdamna 

11Tuaci’n a pua nading dongun amate a kipalkha ta uh amah? ci-in ka dong hi. 
Tua bang hi lo hi! Ahi vangin amau’ puana ziehin Gentile-te tungah hutdamna 
thu a tun pen Israel-te’ thangsiet nadinga kibawl ahi bo hi. 

12Tu-in amate puana pen leitung mite adingin hauna a suo a, amate guollelna 
zong Gentile-te adingin hauna suoh ahile, Khris sunga Jew mite zosie a 
kihuopkimna zong bangza tahin hauna suoh zawkan lai ding ahei! 

13No Gentile-te tunga thu ang gen ka hi hi. Gentile-te adinga sawltahpi ka hi 
ziehin ka nasepna a genpha ka hi a, 

14tua tawh ka mipite in ka etsah thei khah a, amate lahah mi pawlkhat ka 
hutdam thei khah leh ka ci na ahi hi. 

15Bangzieh ahei cile amate kinuolna pen leitung mite tawh kilemkiana ahile, 
amate kipomkiana zong khu sina panin hinna lobuong bang dang hi ding ahei! 

16Ga masa-a kipie bunel lomkhat a sientho nah po leh bunel lompi zong a 
siengtho pai ahi hi; a zungpi a sientho nah po leh a bate zong a siengthosa ahi 
hi. 

17Ahi vangin tua a bate pawlkhat kisattanin tua munah gamlah olive dawng ahi 
note pen tuate tungah ang kipe-in tua olive zung pana ang pei khanna tui a 
dawnton na hi uhi, 

18tua ahi ziehin a bate tungah kisiel kha sih un. Na kisiel uleh a zungpi a puo 
tahtah pen no na hi sih vua, a zungpi in no ang puoh ahi zawh lam phawh un. 

19Note in, “Kei ei kipe nadinga a bate kisattan ahi hi,” na ci ding uh ahi hi. 

20Tua pen thuman ahi hi! Amate a kisattna pen a up lo zieh uh ahi a, ahi vangin 
note na hi uleh upna zieha amate munah a ding thei na hi bo uhi. Tua hi a, 
kisathei sih unlen zau zaw un. 

21Bangzieh ahei cile Pasien in a ba ahi ngaite bawn za lo ahile note zong ang za 
tuom kha sih ding hi. 

22Tua ciengin Pasien’ migitna le a khauna kithei un: Ama pen a puate tungah 
khau a, ahi vangin a migitna sunga na op suoh uleh note tungah ang migi ding 
hi; tua bang na hi sih uleh no zong ang kisattan ding hi. 

23Israel-te nangawn zong uplana sunga a op suoh sih uleh kipekia veve ding hi, 
azieh pen Pasien in amate pekia thei nading thu a nei hi. 

24Bangzieh ahei cile note bawn pienpi gamlah olive kung panin ang kisattanin 
pienpi tawh kilebula a kisuon olive kung tungah ang kipe sam ahile, olive 
kungah tami pienpi a bate kipekia zawkan lai lo ding amah? 

Israel Zosie in Hutdamna Nga ding 

25Sanggamte aw, no sangin ka pilzaw hi, na kici lo nadingun note in tam thuthuh 
na thei ding uh ka dei hi: Gentile-te a lut ding za ang lutkim masangsie Israel-te 
pawlkhat tungah lungkhauna a tung tadi phot ahi bo hi. 

26Tua hi a, Israel-te zosie in hutdamna a nga ding uhi; Lai Siengtho sungah, 
“Zion panin Tanpa ang pei ding a, ama in Jacob panin Pasien zatah lona a 
hemkhie ding hi,” ci-in kigiel hi. 

27“Amau’ mawnate ka lahmang ciengin, tami khu amate tawh ka thuciemna ahi 
hi,” a ci hi. 

28Lungdamna thu tawh kisai-in na hamphat nadingun amate pen Pasien’ galte 
a suoh vua, ahi vangin teelna tawh kisai-in amate pen a pu a pate uh ziehin itte 
ahi veve uhi. 

29Bang ding ahei cile Pasien’ letsongte le Pasien’ hlatna pen a kikhel thei ahi sih 
hi. 

30Hun khat lai-in note in Pasien’ thu na mang sih vua, ahi vangin tu-in amau’ 
thuman lona ziehin hepina na nga ma bangun, 

31note tunga a kilah hepina ziehin amate in zong hepina a nga nadingun 
thumang loin a om tadi uhi. 

32Bangzieh ahei cile Pasien in mi zosie a hepi nadingin thumanlona-ah mi zosie 
a khumcip phot hi. 

33Aw, Pasien’ hauna, pilna le theinate thuh talawm sam e izaw! A thukhennate 
kan zawh ding ahi sih a, a lampite zong thei zawh ding ahi sih hi. 

34“Azieh pen koi in TOPA’ lungsim thei a, a thudawhpi-in koi pang ngai ahei? 

35“Ahi sihle letsong a thuhkia dingin koi in ama tungah letsong pie ngai ahei? 

36Bangzieh ahei cile na zosie, ama kung pan, ama tungtawn le ama ading ahi hi. 
Ama in minthanna nga zingzing taheh. Amen. 

Rome-te 12 

Khris Sunga Hinna Tha 

1Tua ahi tah ziehin sanggamte aw, Pasien tungah a siengtho le a santah 
hingtang biehpiehna bangin na pumpite uh na pieh nadingun Pasien’ hepina 
zalin kang thum hi, tua khu na hlagau biehpiehna uh ahi hi. 

2Tam leitung mite dan bangin om sih unlen, a hoi, a sanhuoi le a bukim Pasien’ 
deina bang ahei, ci-in na khinkhai thei nadingun na lungsim uh thasuosah unlen 
na lim uh na kilamdang sah un. 

3Bangzieh ahei cile keima ei kipie hepina ziehin note lah mi zosie tunga kang 
gen nuom thu in, na hina za sanga a sangzaw-in no le no na kingaisun sih unlen, 
Pasien in note ang pieh upna za tawh kizui-in a kilawm cieng bep khatin 
kingaisun zaw un. 

4Bangzieh ahei cile eite in pumpi khat tungah pumpi’ nate tampi i nei vua, tua 
nate zosie in a nasepnate uh a kibah lo ma bangin, 

5a tampi ahi eite zong Khris sungah pumpi khat i hi vua, eite khatlekhat pumpi 
nate i hi uhi. 

6Eite ei kipie hepina tawh kizui-in letsong a tuom ciet i nei uhi: Kamsang za nga 
mi in a upna za tawh kituohin kamsang taheh. 

7Nasepna za a nga mi in tua na sem taheh; thuhil za a nga mi in thuhil taheh; 

8hansuona za a nga mi in hansuo taheh; a piekhie mi in kiphaltahin pie taheh; 
makai za a nga mi in kukal tahin makai taheh; lainatna nasep a sem mi in lungtai 
tahin sem taheh. 

Tapidaw Tahtahte’ Kimelcina 

9Itna pen a tahtah hi heh; gitlona huo unlen sil hoi na tukon un; 

10khatlekhat na ki-it tuoh unlen ki-zatah bawlna lamah khatlekhat a sangzaw-
in na kidem un. 

11Pawnthawna lamah na thasie sih unlen lungsim thalawp tahin TOPA’ na sem 
un. 

12Kinepna-ah lungdam unlen, gimna ang tun ciengin thuoh keikui-in thunget na 
pawnthaw mama un. 

13Misiengthote a kisapna bangin na hawm unlen, lengla na do siem un. 

14Ang bawlsiete thupha na pie unlen, amate samsie loin thupha na pie un. 

15A lungdamte tawh lungdamton unlen, a kapte tawh kapton un. 

16Khatlekhat na kithuhuol un; kiliensah sih un; tuolniem mite tawh na kigop 
unlen, no le no a pilin na kingaisun sih un. 

17Mi khatpo’ gitlona pen gitlona ma tawh na thuhkia sih un. Mi zosie muna-ah 
a kilawm pen dingin na ngaisun zaw un. 

18Ahi thei leh no thu ahi laisie mi zosie tawh na kilem un. 

19Ka itte aw, no le no phu na kila sih unlen, Pasien’ lungthahna dingin mun na 
awn zaw un; bangzieh ahei cile, “Phulahna keima-a’ ahi a, keima in ka thuhkia 
ding hi, ci-in TOPA in a gen hi,” ci-in kigiel hi. 

20Hi lo hi, “Na galpa a gil a kiel leh an pie-in a dangta leh a dawn ding tui na pie 
un; azieh pen tam banga na bawlna ziehun a lutung vuah meikamsa a buohsuh 
na hi ding uhi,” a ci hi. 

21Sietna in kizo sah sih unlen sietna pen hoina tawh na zo zaw un. 

Rome-te 13 

Thuneite’ Thumanna 

1Mi zosie in uhna a nei mite’ thu mang uheh; azieh pen Pasien kung pan ci simlo 
thuneina a om thei sih a, uhna thuneite zong Pasien’ koi mite ahi bo hi. 

2Tua ahi ziehin uhna thunei mipa a langdo poma Pasien’ koisa mipa a langdo 
ahi a, tua bang a langdo mite in thukhenna a thuoh ding uhi. 

3Bangzieh ahei cile gam-uhte pen a gamtat hoi lo mite adingin a giinhuoi hi beh 
a, a gamtat hoi mite adingin a giinhuoi ahi sih hi. Thunei mipa giing loin na om 
nuom vuoi mah? Na op nuom uleh a hoi lamin gamta un, tua hile ama’ patahna 
na nga ding uhi; 

4bangzieh ahei cile ama pen na hoi nading vua Pasien’ nasempa ahi hi. Ahi 
vangin na gamtat siet uleh ama na giin ding uh ahi hi, azieh pen thunei pa in a 
mawhna-in namsau a tawi sih hi! Ama ahile a gamtatsie mite tungah 
lungthahna dan a pie ding Pasien’ nasem ahi hi. 

5Tua ahi ziehin ama’ lungthahna na zauna zieh beh utawh hi loin, no le no 
kitheina lungsim tawh zong a thu man ding ahi hi. 

6Azieh pen thuneite ahile tam bang thute a buoipi Pasien’ nasemte ahi ziehun, 
tami thute zieh ma-in zong note in phiengsie na pieh uh ahi hi. 

7A nga ding vua kilawm bangin mi zosie tungah pie un, sieh nga dinga kilawmte 
sieh pie un, phiengsie nga dinga kilawmte phiengsie pie un, zatah dinga 
kilawmte zatah unlen, patawi dinga a kilawmte patawi un. 

Khatlekhat’ Ki-Itna 

8Khatlekhat ki-it ding ci simlo khatlekhat lei na kibasah sih un; bangzieh ahei 
cile midang a it pa in thukham’ deina a zui sieng ahi ta hi. 

9“Ang kawm sin; tuol that sin; gu sin; mi neisa deigaw sin; a kici thupiehte le 
thupieh dang a om popo, “Nangma na ki-it bangin na vengpa it in,” a kici thupieh 
in a huom sieng hi. 

10Itna in a vengpa’ sietna ding a bawl sih hi; tua ahi ziehin itna i ci pen thukham 
zosie zui bukimna ahi hi. 

Naw Thumna 

11Tam thu banah tuhun pen bang hun hi a, note adingin kimutna panin bangci 
khahlaw ding ci zong na thei uhi. Bangzieh ahei cile i upcil lai sangin eite adingin 
tu-in hutdamna ang nai zaw hi; 

12zan hun tawpin sun hun ang nai ta hi. Tua ahile eite in khuomiel nasepnate 
pai-in khuovah galhiemte tawh kivon vai. 

13Sun huna om bangin eite zong kilawm tahin gamta-in, guol nopna le 
zukhamna, huana lanna, thangtatna, kihauna le kihazatnate bawl sih vai. 

14Tuale mahin note in TOPA Jesu Khris puon bangin sil unlen, tahsa lungkim 
nading bangma bawl sih un. 

Rome-te 14 

Midangte Tungah Thukhen Sih Un 

1Upna lama zawngkhal mite na pawlbawl unlen, a ngaisutnate uh kinielpi sih 
un. 

2Mi pawlkhat in an khat popo neh thei dingin a um vua, hinanle upna neu mite 
in ante lohing mete beh a ne uhi. 

3A ne mite in a tang mite simmaw sih hinlen, a tang mite in zong a ne mite 
tungah thu khen sih heh; bangzieh ahei cile Pasien in amate zong sang veve hi. 

4Midang khat’ nasemte tungah thu khen ding koi na hi vuoi? A pupa uh mai-ah 
amate kip thei-in zong pua thei uhi. Tuale TOPA in kipsah thei ahi ziehin amate 
a kip ding uhi. 

5Mi pawlkhat in ni khat pen adang khat sangin a thupizaw-in a ngaisun uhi; 
adangte leuleu in ni zosie a kibangin a ngaisun uhi. Mi zosie in amau’ lungsim 
cietah kithei ciet ta uheh. 

6Ni a tangte in TOPA zatahna tawh a tan uh ahi hi. An ne mite in zong Pasien 
tungah lungdam ko veve ahi ziehin TOPA zatahna ma tawh a ne ahi uhi; an 
tangte in zong TOPA zatahna tawh a tang ahi a, Pasien tungah lungdam a ko uhi. 

7Eima dinga a hing mi koima i om sih a, eima dinga a si zong koima i om sih hi. 

8I hin leh TOPA adinga hing i hi a, i si le zong TOPA ading ma-a si i hi uhi. Tua ahi 
ciengin i hing a, i si zongin TOPA-a’ ma i hi uhi. 

9Bangzieh ahei cile Khris in a sisa mite le a hinglai mite’ TOPA ahi thei nadingin 
si-in a hingkia hi. 

10Nang in bang dinga na sanggam pa tunga thu na khen ahei? Ahi sihle bang 
dinga na sanggam pa na simmaw ahei? Azieh pen eite zosie zong i unpi-un 
Pasien’ thukhenna topha mai-ah a ding ciet ding i hi uhi. 

11Azieh pen Lai Siengtho sungah, “Kei ka hin ma bangin ka mai-ah mi zosie 
khupdinin, leii zosie in Pasien phat ding uhi,” ci-in kigiel hi. 

12Tua ahi ciengin eite khat ciet in Pasien kungah i kungtung ciet i kisut ding uhi. 

Midangte Puasah Sin 

13Tua ahi ziehin khatlekhat thu kikhen nawn loin, midang khat’ peina lampi-ah 
a pal thei ding le a khahtan thei dingte i koi ngai lo nadingin i lungsim uh 
khensat va vui. 

14Keima in TOPA Jesu sungah a siengtho lo bangma om lo hi, ci thei-in ka kizo 
hi; ahi vangin a siengtho lo-a a ngaisun mi khatpo adingin tua pen a siengtho lo 
hi pai hi. 

15Na nehna ziehun na sanggam pa’ lungsim na natsah uleh itna sungah a 
kalsuon na hi nawn sih uhi. Na an nehna ziehun Khris in a silaw mi khat’ siet 
nading piengsah sih un. 

16Tuaci’n mite in na hoinate uh a sie lamin kigensah sih un. 

17Bangzieh ahei cile Pasien’ manggam pen neh le dawn thute ahi sih a, Hlagau 
Siengtho sungah dihna, lungmuonna le kipahna hizaw hi. 

18Tua banga Khris ading na a sem mi in Pasien mai-ah a sanhuoi suohin mite’ 
lungkimpi zong ahi hi. 

19Tua ciengin kilem nading le khatlekhat kilapsang tuoh thei nading a piengsah 
thute delin hanciem vai. 

20An nehna ziehin Pasien’ nasepna susie sih un. A tahtahin na zosie siengtho a, 
hizongle na neh na tah ziehun midangte na puasah ule a khiel na hi uhi; 

21na sanggamte a puasah thei na khatpopo ahi, an nehna, zu nehnate bawl lo 
ding hoi hi. 

22Na nei upna pen nangma le Pasien kikal thu hisah in. Man a sah uh nate ziehin 
amau le amau a kimawpai lo mite pen mi hampha ahi uhi. 

23Ahi vangin a lungkaa mite in a neh ule zong upna tawh a neh lo ziehun 
mawsah thukhenna a thuoh ding uhi; bangzieh ahei cile upna pana a pei lo 
poma mawna ahi hi. 

Rome-te 15 

Nangma Hiloin Midangte Lungkimsah in. 

1A thahat eite in eima’ lungkim nading beh sui loin a thanem mite’ gitnat lonate 
i thuohpi ding uh kilawm hi. 

2Eite zosie in i vengte hoi nadingin amate lungkimsah a, i khansuo ding uh ahi 
hi. 

3Azieh pen Khris zong ama le ama a kilungkimsah sih hi; hizongle Lai Siengtho 
sungah, “No ang zako mite’ ang zakona teng kei tung ang tu hi,” ci-in kigiel hi. 

4Bangzieh ahei cile eite in Lai Siengtho pana i nga thuohzawna le henepna 
ziehin lametna i nei nadingin nidang lai-a na kigiel popo eite thuhil nadinga 
kigiel ahi hi. 

5Thuohzawhna le hanthotna’ Pasien in Khris Jesu’ deina tawh kituohin note 
khatlekhat kithuhuolin hing omsah ta heh. 

6Tua hile note zong aw khatin luongtonin Pasien le i TOPA Jesu Khris Pa’ min na 
thangsah thei ding uhi. 

Jew Mite le Gentile-te ading Lungdamna Thu 

7Tua ahi ziehin Khris in note ang san bangin Pasien’ minthan nadingin note 
zong khatlekhat na kisang un. 

8Bangzieh ahei cile Pasien in i pupite tunga a na piehsa kamciemte a suhkip thei 
nadingin Pasien’ thuman thutah hangin Khris pen teptan mite’ nasem suohsah 
zo hi, ci-in kang gen hi. 

9Tua pen Gentile-te in ama’ hepina ziehin Pasien’ min a thansah thei nading uh 
ahi hi. Lai Siengtho sungah, “Tua ahi ziehin Gentile-te lahah kang pulah ding a, 
na min phatna la-in ka sa ding hi,” ci-in kigiel hi. 

10Khatvei a genkiana-ah, “Gentile-te aw, a mite tawh lungdamton un,’ a ci hi; 

11a cina le, “No Gentile-te zosie aw, TOPA phat unlen, mi zosie in zong ama phat 
uheh,” a cikia hi; 

12tuale Isaiah in, “Jessi’ zungpi ang meng ding a, Gentile-te uh ding mi khat ang 
khang ding hi; Gentile-te in ama a lamen ding uhi,” na ci leuleu hi. 

13Hlagau Siengtho’ vanglietna ziehin lametna tawh note na kidimlet thei 
nadingun, lametna Pasien in kipahna zosie le upna zieha lungmuonna zosie 
tawh note hing dim taheh. 

Gentile-te tungah Paul in Hangtaha a Laigielna Thu 

14Ka sanggamte aw, noma mama pen hoina bukim le theina zosie tawh kidimin 
khatlekhat a kihil thei dingin kang muong hi. 

15Hinanle note’ phawkia dingin keima in hangsantahin na kung vuah thu 
pawlkhat kang giel zo hi. Pasien in ei pieh hepina ziehin, 

16kei pen Gentile-te’ silpiehte pomtah ahi thei nading le Hlagau Siengtho in a 
siensuo thei nadingin, Gentile-te kungah siempu nasepna tawh Pasien’ 
lungdamna thu a gen ding Khris’ nasempa khat ka hi hi. 

17Tua ahi ciengin Khris Jesu sungah Pasien ading ka sepnate tungah kisiel 
nading thu ka nei hi. 

18Azieh pen sepna le genna tawh Khris in kei tungtawna a sepkhietsa nate simlo 
bangma kang gen ngam sih ding hi. 

19Pasien’ Hlagau vanglietna tawh lim le na lamdangte bawlin Jerusalem-a 
kipanin Illyricum gam dongah Khris’ lungdamna thu ka phuongzah sieng zo hi. 

20Tua ahi ciengin midangte phusa khuombul tunga a lam ka hi lo nadingin 
Khris’ min a kilaw khah lona munte-ah lungdamna thu gen ding pen keima’ 
lungtup ahi hi. 

21Ahi vangin Lai Siengtho sungah, “Ama’ thu a kigen ngai lona mite in a mu ding 
vua, ama’ thu a za ngai lote in a theitel ding uhi,” ci-a kigielsa bang ahi hi. 

Rom ah Paul Zinsawm 

22Note kunga kang haw ding ei khahtan zelzel pen tami thu ahi hi. 

23Hinanle tu-in tam kuol tengah ka sep nading mun a op tah lo zieh le na kung 
vua kang haw ding ka lunggul zaw kum tampi a phah tah ziehin, 

24Spain ka pei ciengin na kung uh kang pha nuom hi. Azieh pen ka khuolzinna-
ah note tawh kimu-in bakhat sung i kithuo zaw ciengin ka pei nading munah 
nei puohkia ding uh ka lamen hi. 

25Hinanle tu tadi-in mi siengthote’ na a sem dingin Jerusalem ah ka pei phot 
ding hi; 

26bangzieh ahei cile Macedonia gam le Achaia gam sunga mite in Jerusalem-a 
om misiengtho a zawngte lahah a neisate uh a hawm nuom uhi. 

27Amate in tam bangin a sem nuom uhi, a tahtahin amate in tuate tungah leiba 
nei ahi uhi; azieh pen Gentile-te in Jew mite tawh Hlagau thupha ngaton uh 
ahile, amate in zong tahsa lam thupha tawh Jew mite a hu ding uh a kilawm ahi 
hi. 

28Tua ahi ziehin tami nasep manin amate tungah a kidongsa sumte ka pieh zaw 
ciengin, no kungah hing baang kawmin Spain gamah ka pei ding hi. 

29Na kung vua kang haw ciengin Khris’ thupha a dimtah tawh kang tun ding lam 
ka thei hi. 

30Sanggamte aw, note in i TOPA Jesu Khris le Hlagau’ itna ziehin keima dingin 
Pasien kungah nahpi tahin thu ngetna tawh nei panpi nading ule, 

31Judea gama om thu um lote’ khut sung panin keima suohta-in, mi siengthote 
in Jerusalem-a ka nasepnate ang pom thei nadingun thu nei ngetpieh dingun 
kang thum hi. 

32Tua khu Pasien’ deina tawh na kung vuah kipah tahin hing pei a, note tawh 
kithuo-in tha tha i ngaton thei nading uh ahi hi. 

33Kilemna ei pie Pasien in note zosie hing ompi taheh. Amen. 

Rome-te 16 

Aituom Hopinate 

1Cenchreae khuo-a om numei pawlpi upa ahi, i sanggam nu Phoebe pen mihoi 
ahi lam kang theisah hi. 

2Ama pen mi tampi le kei mama zong ei panpi khat ahi ziehin, a kisapna 
khatpopo-ah na hu unlen, misiengthote’ sep dinga a kilawm ahi ma 
bangin TOPA’ min tawh ama na sang un. 

3Khris Jesu sungah ka seppi Prisca le Aquila-te zong ei na noset pieh un. 

4Ama gel pen kei dinga a si ngam ahi vua, ama gel tungah kei beh a lungdam ka 
hi sih a, Gentile hlattuom pawlpi zosie zong lungdam uhi. 

5Ama gel’ inn a kikhawm hlattuom pawlpite zong ei na noset pieh un. Asia 
gamah Khris adinga a kikhel masa pen, ka lawm it Epaenetus ei na noset pieh 
un. 

6Note lahah nasep pawnthaw mama ahi Mary zong ei na noset pieh un. 

7Ka thongkiehpi le keima’ tanaute Andronicus le Junia zong ei na noset pieh un.; 
ama gel pen sawltahpite lahah mi thupi ahi vua, kei sangin zong Khris a um 
masa zawte ahi uhi. 

8TOPA sungah ka it Ampliatus ei na noset pieh un. 

9Khris sunga i seppi uh ahi Urbanus le ka it Stachys-te ei na noset pieh un. 

10Khris sunga mi citah Apelles zong ei na noset pieh un. Aristobulus’ 
innkuonpite zong ei na noset pieh un. 

11Ka tanau Herodion zong ei na noset pieh un. TOPA sunga a om Narcissus 
innkuonpite ei na noset pieh un. 

12TOPA sunga nasem Tryphaena le Tryphosa-te zong ei na noset pieh 
un. TOPA sunga nasep pawnthaw ka lawm it Persis zong ei na noset pieh un. 

13TOPA sunga a kiteel Rufus ei na noset pieh un; keima in zong nu ka ci ama’ nu 
ei na noset pieh un. 

14Asyncritus, Phlegon, Hermes, Patrobas, Hermas le amate tawh a omton 
tanaute zong ei na noset pieh un. 

15Philologus le Julia, Nereus le a sanggam nu, Olympas le amate tawh omton 
misiengthote zosie zong ei na noset pieh un. 

16Note khatlekhat siengtho kitawpna tawh ei na noset pieh un. Hlattuom Khris’ 
pawlpi zosie in note ang noset uhi. 

A Nukhia Thuhilnate 

17Sanggamte aw, note in na sinsa uh ahi thuhilna tawh ki-elngat, pawl kikhenna 
le khielna a piengsah mite encienin pel un, ci-in kang hanthawn hi. 

18Bangzieh ahei cile tua bang mite pen i TOPA Khris’ na sem ahi ngap sih vua, 
amau’ ankam tui nading bepin kamsiem le mi maitang phatna tawh mimawlte’ 
lungsim sol ahi bo uhi. 

19Azieh pen thu na manna uh mi zosie in thei ahi ziehin note vangin ka kipah a, 
thuhoi lamah mipil na hi ding ule, thusie lamah maw baang lo na hi ding uh ka 
dei hi. 

20Nopsahna Pasien in a sawt loin Satan tuoncilin na keng nei vuah ang koi ding 
hi. Note tawh i TOPA Jesu Khris’ hepina hing om taheh! 

21Ka naseppi Timothy in ang noset a, tua ma bangin ka tanaute ahi Lucius, Jason 
le Sosipater-te in zong ang noset uhi. 

22Tam laigiel pa ahi keima Tertius in zong TOPA’ min tawh kang noset uhi. 

23Keima le hlattuom pawlpi buppi zin ei do Gaius in zong note ang noset hi. 
Khuopi sumkem pa Erastus le i sanggam pa uh Quartus-te in ang noset uhi. 

24I TOPA Jesu Khris’ ei hepina note zosie tawh hing om taheh. Amen. 

Pasien Phatna tawh Thukhupna 

25Tu-in kum sawtveipi sung a kiselcip thuthuh kilahna tawh kizui-in keima in 
ka hil lungdamna thu le Jesu Khris’ thu tangkona tawh note ang thakhausah thei 
pa pen Pasien ahi a, 

26hizongle tawntung Pasien’ thupieh dung zui le kamsangte’ gielsa thute 
tungtawnin Gentile-te zosie tungah theisahin upna thu aman thei nadingun 
ama in tu-in tua thu a pholah zo hi. 

27Jesu Khris tungtawnin a pil Pasien khat beh tungah minthanna om tawntung 
taheh! Amen. 

1 Corinth 

1 Corinth 1 

Hopina 

1Pasien’ deina tawh Khris’ sawltahpi dinga kihlan Paul le i sanggam pa 
Sosthenes in, 

2Corinth khuo Khris Jesu sungah a kisiensuosa mite a kipan misiengtho dinga 
kihlante le TOPA Jesu Khris’ min a lo muncin tenga om mi zosiete tungah, 

3i Pa Pasien le TOPA Jesu Khris tung pan hepina le lungmuonna na tung vuah om 
taheh. 

Lungdamkona 

4Khris Jesu sungah note adinga ang kipiesa Pasien’ hepina ziehin Pasien tungah 
nuom thu ka tut ngitnget hi. 

5Bangzieh ahei cile note pen ama sungah thugenna le theina namcin tawh na 
bukim zo ta uhi. 

6Note lahah Khris’ thu teci panna a kikipsah zo ma bangin, 

7i TOPA Jesu Khris ang kilah ding ngahin na om sungun zong Hlagau letsong 
tasap na nei sih uhi. 

8I TOPA Jesu Khris’ ni ciengin kaw baang lo-a na op thei nadingun ama in a tawp 
tanpha-in ang thakhausah ding hi. 

9A Tapa i TOPA Jesu Khris tawh kipawlna sungah note ang hlan pa Pasien 
muonhuoi hi. 

Hlattuom Pawlpi Sung Kikhenna 

10Sanggamte aw, na unpi-un kithutuoh-in note lahah pawlkhenna a op lo 
nading le, lungsim le tupna kibang khat sungah na kigawm thei 
nadingun TOPA Jesu Khris’ min tawh kang thum hi. 

11Bangzieh ahei cile ka sanggamte aw, note lahah kihauna om hi, ci thu Chloe’ 
mite pawlkhat in ei zasah zo hi. 

12Ka ci nopna-ah note khat ciet in, ‘Kei Paul’ pawl, kei Apollos’ pawl, kei 
Chephas’ pawl, kei Khris’ pawl ka hi hi,” na ci deidoi uhi. 

13Khris a kikhen amah? Note adingin singlamte tungah Paul a kikhailia amah? 
Ahi sihle Paul’ min suongin na ki-baptize uh amah? 

14Crispus le Gaius simlo koima khat beh kang bapitize khah lo ziehin Pasien 
kungah nuom thu ka tut hi. 

15Tuaci’n koima in keima’ min suongin ka ki-baptize hi, ei ci thei sih hi. 

16(Stephanas-te innkuon zong ka baptize hi; tua lo adang ka baptize lam ka thei 
kha sih hi.) 

17Azieh pen Khris in mi baptize dinga ei sawl hi loin lungdamna thu hil dinga ei 
sawl ahi zaw a, ka thugen siem man zong ahi sih hi. Hi mawh leh Khris’ 
singlamte vanglietna a hawmsuohsah kha ding hi. 

Khris, Pasien’ Pilna le Vanglietna 

18Bangzieh ahei cile a mangthai mite adingin singlamte’ thu pen motna ahi a, 
ahi vangin hutdamsa eite adingin Pasien’ vanglietna ahi hi. 

19Azieh pen, “A pilte’ pilna ka susie ding a, miteite’ teina ka sumai ding hi,” ci-in 
kigiel hi. 

20Mipil hei-ah om ahei? Laisiem pa hei-ah om ahei? Tuhun mi thu nielsiem pa 
hei-ah om ahei? Pasien in leitung pilna pen motna suohsah zo hi lo amah? 

21Bang ding ahei cile Pasien’ pilna sungah leitung mite in a pilna uh tungtawnin 
Pasien a thei lo tah ziehun, a mothuoi kote’ thuhilna tungtawnin Pasien in a um 
mite hutdam dingin a khensat hi. 

22Azieh pen Jew mite in lim ngenin Greek-te in pilna a deigaw uhi. 

23Hizongle kote in Jew mite adingin kisui khahna suong le Greek-te adingin 
motna ahi a kikhailia Khris’ thu ka hil uhi. 

24Hizongle a hlatsa Jew mite le Greek-te adingin Khris pen Pasien’ vanglietna le 
Pasien’ pilna ahi hi. 

25Azieh pen mihing’ pilna sangin Pasien’ motna pilzaw a, mihing’ hatna sangin 
Pasien’ thanemna hatzaw hi. 

26Sanggamte aw, ang kihlat lai-a na dinmun uh ngaisun un; mihing muna 
panin note a tamzaw mipil hi loin, mi vanglien zong na tam sih vua, pienpi 
nampi zong tampi na om sih uhi. 

27Ahi vangin mipilte a maizumsah dingin leitungah Pasien in mimawte teel a, a 
kihatsahte muolpho nadingin Pasien in a thanem mite a teel hi. 

28A omsa nate bangma loin a kiemsuh nadingin Pasien in leitungah a gina lo 
nate le a kisimmawte a teel hi. 

29Tua khu Pasien mai-ah koima a kisiel thei lo nading ahi hi. 

30Ama pen Khris Jesu sungah na hinna zungpi uh ahi a, Pasien in Khris pen i 
pilna, i dihna, i sienthona le i kitatkhietna a suohsah hi. 

31Tua ziehin, “A kisiel poma, TOPA sungah kisiel taheh,” ci-in kigiel hi. 

1 Corinth 2 

A Kikhailia Khris’ Thu Phuongzahna 

1Sanggamte aw, na kung vuah Pasien’ thu thuhpi a phuongzah dingin kang haw 
lai-in kihisahna kam le pilna kamte ka zang sih hi. 

2Azieh pen note lahah singlamte tunga a kikhailia Jesu Khris simlo bangma thei 
ka sawm sih hi. 

3Na kung vuah kang pei lai-in ka tha a nem a, zau-in ka ci nahpi-in a tun hi. 

4Ka kamham le ka thu phuongzahte zong pilna kam tawh ahi sih a, Pasien’ 
Hlagau le a vanglietna tawh ahi zaw hi. 

5Tuami in na upna uh mihing pilna tungah kinga loin Pasien’ vanglietna tungah 
a kingah zawh nading ahi hi. 

Pasien’ Pilna Tahtah 

6Hinanle kote in a picingsate lahah pilna thu ka gen uhi, tua pilna pen tu 
khanghun ahi sihle a maimang kuonkuon ta ding ahi tu khanghun gam-uhte’ 
pilna ahi sih hi. 

7Ahi vangin kote in leitung pien masang peha eite minthan nadinga Pasien in a 
na sekholsa Pasien’ pilna, a thusim le a phuolsel thute ka gen uhi. 

8Tam khanghun lai-a gam-uhte khat beh in tami thu a telsiem sih uhi; azieh pen 
amate in a na telsiem uh hileh minthang TOPA a na khailia sih ding uhi. 

9Ahi vangin, “Mit in a mu ngai lo, bil in a zah ngai lo, mihing lungsim in a ngaisut 
ngai lo, Pasien in ama a it mite adingin a bawlpiehsa thu ahi hi,” ci-a a kigiel 
bang ahi hi. 

10Pasien in tam thu teng Hlagau tungtawnin ei theisah zo hi; azieh pen Hlagau 
in na vannuoi sui a, Pasien’ thuthuhte nangawn a kankhie hi. 

11Bangzieh ahei cile a sunga a om mihing’ hlagau simlo koi mihing in tua mihing 
tahtah pen thei ahei? Tua ma bangin Pasien’ Hlagau simlo Pasien’ ngaisutna 
tahtahte koima in thei zo lo hi. 

12Tu-in eite pen leitung hlagau nga i hi sih vua, Pasien in eite tunga ei pieh 
letsongte i telsiem thei nadingin Pasien tung pana ang pei hlagau nga i hizaw 
uhi. 

13Tuale kote pen mihing pilna tawh a kihil kammalte zanga thu gen ka hi sih 
vua, Hlagau’ pilna tawh hlagau mite kungah hlagau lam thute letkhie-in a gen 
ka hizaw uhi. 

14Hlagau mi ahi lote adingin Pasien’ Hlagau letsongte pen motna hi lel ahi ziehin 
amate in a sang zo sih uhi, bangzieh ahei cile tuate pen hla lam thu beh tawh 
kikhentel thei ahi ziehin amate in a telthei sih uhi. 

15Hlagau mite in na vannuoi a khentel thei vua, amate in koima’ sittelna a thuoh 
sih uhi. 

16“Azieh pen TOPA a hil thei nadingin koi in ama’ lungsim thei ahei?” kici hi. Ahi 
vangin eite in Khris’ lungsim i nei uhi. 

1 Corinth 3 

Corinth Hlattuom Pawlpi Sunga Kikhenna 

1Tua ahi ciengin sanggamte aw, hlagau mite tunga thugen bangin kang gen thei 
sih a, tahsa mite tunga thugen bang le Khris upna sungah nausente tunga 
thugen bangin kang genzaw hi. 

2Note in antah ne zo nai lo na hi ziehun antah kang pie sih a, nawizu tawh kang 
va hi. Note in tu nangawnin zong na ne zo nai sih uhi, 

3bangzieh ahei cile na tahsa tawn lai uhi. Note lahah hazatna le kihauna a op 
laisie, note pen tahsa tawnin leitung mihing lungsim’ deina banga a gamta na hi 
sih uh amah? 

4Azieh pen mi khat in, “Kei Paul’ pawl ka hi hi,” ci-in, adang khat in, “Kei Apollos’ 
pawl ka hi hi,” na ci nah valuoi ciengun mihing lel ma hi lo na hi uh amah? 

5Tua ahile Apollos bang hi poma ahei? Paul zong bang hi mawh ahei? Amate 
tungtawnin note in na up thei nadingun amate sep dinga TOPA in a guot ciet 
nasemte ahi lel bo uhi. 

6Keima in ka suon a, Apollos in tui a buoh hi, ahi vangin a khangsah pen Pasien 
ahi bo hi. 

7Tuaci’n a suon pa hile, tuibuoh pa hile a thupi sih a, a khangsah Pasien a thupi 
hi beh hi. 

8A suon pa le tuibuoh pa’ lungtup a kibang hi a, a sepna uh tawh kizui-in thaman 
a nga tuoh ding uhi. 

9Bangzieh ahei cile kote pen na a semton Pasien’ nasemte ka hi vua, note na hi 
ule Pasien’ logam, Pasien’ inn na hi uhi. 

10Pasien in keima tunga ei pieh hepina dung zui-in innlam siem pa khat bangin 
khuombul khat ka phut zo a, tuaci’n midang khat in tua tungah a lam hi. Tua 
tunga inn lam poma in bangci lam ding ci pen pilvangtaha a teel ciet ding uh kul 
hi. 

11Azieh pen a kiphutsa Jesu Khris longal khuombul dang koima in phut thei lo 
hi. 

12Mi khatpo in tua khuombul tungah kham, ngun, suong manpha, sing, lopa gaw 
le butu tawh inn a lam leh, 

13tuami Ni in a nasepna uh pholah ding ahi ziehin, a lamte’ sepna ciet zong mu 
thei-in ang om ding hi, azieh pen tua sepnate mei tawh kisit ding a, mite’ 
nasepna ciet mei in a ze-et ding hi. 

14Khuombul tunga a lamsate bangma a ci sih leh, a lam pa in thaman a nga ding 
hi. 

15Tua nasepna a kahtum leh a lam pa a sum hi ding hi; a lampa suohta ding a, 
ahi vangin ama pen mei sung pana a suohta bang dan lelin suohta ding hi. 

16Note pen Pasien’ biehinnpi na hi vua, na sung vuah Pasien’ Hlagau a ten lam 
na thei sih uh amah? 

17Mi khat in Pasien’ biehinnpi a suhsiet leh Pasien in ama zong susie ding hi. 
Azieh pen biehinnpi siengtho a, note zong tua biehinnpi na hi uhi. 

18Noma le noma kisol sih un. Tam khanghun sungah a pila na kingaisut uleh a 
pil na suo thei nadingun mi maw suoh phot un. 

19Azieh pen tam leitung pilna pen Pasien adingin motna ahi hi. Azieh pen, “Ama 
in mipilte amau’ ngian ma-ah a man hi,” ci-in kigiel hi. Tuale khatvei, 

20“TOPA in a pilte’ ngaisutna pen a mawhna ahi lam thei hi,” ci-in kigielkia hi. 

21Tuaci’n koima in mihing makaite kisielpi da heh. Bangzieh ahei cile na 
vannuoi noma-a’ ahi a, 

22Paul hile, Apollos hile, Chephas hile, leitung hile, tuhun hile, mailam hun hile, 
a unpi-in noma-a’ ahi hi, 

23note zong Khris-a’ na hi vua, Khris zong Pasien-a’ ahi hi. 

1 Corinth 4 

Sawltahpite’ Nasepna 

1Kote pen Khris’ nasemte le Pasien’ thusim kemte bangin ei ngaisun un. 

2Tua tham loin thusim kemte pen a muonhuoi ding uh kisam hi. 

3Ahi vangin note na hi vua, leitung thukhen zum ahi zongin kei tunga thu nei 
khen uleh tua pen kei adingin thuneu khat hi lel hi. Kei le kei nangawn thu ka 
kikhen sih hi. 

4Keima in ei kimawsah nading bangma khat beh ka thei sih hi, ahi vangin tua 
ka ci ziehin kei maw peng ka hi pai tuon sih hi. Kei tunga thukhenpa 
pen TOPA ahi bo hi. 

5Tua ahi ziehin khuomiel sungah tu-a sil kiphuoldapte khuovah sung a tut ding 
le lungsim sunga gelnate a pholah dingin TOPA ang pei ding hun masangin thu 
na khen sih un. Tua hun ciengin Pasien kung panin mikim in phatna a nga ciet 
ding hi. 

6Sanggamte aw, note phattuom nadingin, “A kigielsa valin gamta sih un,” a ci 
pen khu ko tungtawnin note in a khietna na sin thei nading ule mi khat 
kisahtheipi-in adang khat na niel lo nadingun Apollos le kei mama tungah tami 
thu zosie ka zang zo ta hi. Tuaci’n note in mi khatpo kisahtheipi-in adang khatpo 
na pum niel sih ding uhi. 

7Azieh pen koi in na sung vuah kilamdanna khatpo a mu ahei? Na nga lo uh bang 
nei na hi uh ahei? A nga na hi ule zong bang dinga a nga lo bang dan a kisathei 
na hi uh ahei? 

8Note in na dei zosie uh na nei zo ta uhi! A hau zo na hi ta uhi! Ko tawh loin 
kumpi na suoh zo ta uhi! Note tawh kumpi i suoton thei nadingin kumpi suoh 
tahpi locin ka nuom hi. 

9Ko sawltahpite ka hi ule sina thukhenna thuoh dingte bangin Pasien in mi zosie 
lahah a zaneu penin ei koi zo tawh kibang ka sa hi, bangzieh ahei cile kote pen 
leitung mite, vantung mite le mihingte adingin guolnopna pawi sunga etnop ka 
suoh ta uhi. 

10Khris ziehin mimaw ka hi ta vua, ahi vangin note pen Khris sungah mipil na 
hi uhi! Ko ka thanem vua, ahi vangin no na thakhau uhi. No ang kipatawi a, ahi 
vangin ko ei kisimmaw hi. 

11Tuni cieng dong gilkiel dangta-in puonsil ding nei loin ka om vua, satna 
thuohin inn le lo nei loin ka om uhi. 

12Koma’ khut ma tawh gim le tawlin na ka sem uhi. Ei kisimmaw ciengin thupha 
ka pie uhi; ei kibawlsiet ciengin ka thuoh kenkon uhi; 

13ei kidaisah ciengin kamhlum tawh ka dawngkia uhi. Kote ka hi ule leitung 
buathah lom tawh ka kibang vua, tuni dong ciengin sil bangkim’ buathah 
dopniehte ka bang bep lel uhi. 

Pa Hina Tawh Thuhilna 

14Tam pen na zum nading vua kang giel ahi sih a, ka it ka tate banga kang 
thuhilna uh hizaw hi. 

15Note in Khris sungah ang kem mi tul sawm nei phiel nan locin pa tampi na nei 
sih uhi. A tahtahin lungdamna thu ziehin Khris Jesu sungah na pa uh ka suoh hi. 

16Tua ahi ciengin note in kei nei ette dingun kang thum hi. 

17Tam thu ziehin keima in muncin tenga om hlattuom pawlpi zosie thu ka hil 
bangin Khris Jesu sungah ka gamtat ziete ang phawhsah kia dingin na kung 
vuah TOPA sunga ka it mama le a muonhuoi ka tapa Timothy kang sawl hi. 

18Mi pawlkhat in na kung vua ang haw lo dinga ei ngaisut ziehun a kiphasah 
uhi. 

19Ahi vangin TOPA in lem a sah leh na kung vuah a sawt loin kang haw ding a, 
tua a kiphasah mite’ kamham beh hi loin amau’ vanglietna ka mu ding hi. 

20Bangzieh ahei cile Pasien’ manggam pen kamham tunga kinga hi loin, 
vanglietna tunga kinga ahi zaw hi. 

21Na kung vuah ciengduoi tawh kang pei diei mah? Ahi sihle itna le lungnemna 
tawh kang pei diei? Koi deizaw na hi uh ahei? 

1 Corinth 5 

Numei-Pasal Pahtatna in Hlattuom Pawlpi Buasah 

1Note lahah lawkite lah nangawn a zong a om ngai lo numei-pasal pahtatna a 
om hi, ci-in ang kigen tahpi hi; azieh pen mi khat in a pa’ zi a kinunpi hi. 

2Note kisahthei mawh uteh! Note lah panin tua banga a gamta mipa hemkhie 
ding na hi ziehun a da a kap ding na hizaw sih uh amah? 

3Azieh pen tahsa tawh kang ompi lo vangin hlagau tawh kang ompi veve hi; 
tuale a omton za ma bangin keima in tua banga a gamta mipa tungah 

4TOPA Jesu Khris’ minin thu ka khen zo ta hi. Na kikhop ton ciengun TOPA Jesu’ 
vanglietna tawh ka hlagau in note ang ompi hi. 

5TOPA’ ni ang tun ciengin ama’ hlagau in hutdamna a nga thei nadingin Satan’ 
khut sungah suhsiet dingin tuami tahsa na pie ta un. 

6Na kisahthei mawh pen uh a hoi sih hi. Tol themno khat in annel lompi zelin a 
pawmsah thei lamtah na thei sih uh amah? 

7Note tol saw lo annel lom tha na hi tahpi bangun na hi suoh nadingun tol lui 
teng na hemsieng un. Azieh pen biehpiehna dingin eite’ peisan tuuno ahi Khris 
kigo zo hi. 

8Tua ahi ziehin eite in kheltatna le gitlona tol luite tawh hi loin, lungsim 
siengthona le thuman thutah ahi tol kisaw lo anlum tawh pawi bawl zaw va vui. 

Numei-Pasal Pahtatna Thukhen Kul 

9Numei-pasal pahtatte tawh na kigop lo nadingun kang laihlah sungah ka giel 
zo hi. 

10Tua bang ka ci ciengin tami leitunga a pahtatte, a huoihamte le a gutate, ahi 
sihle milim a biete ka ci nopna hi lo hi. Tua bang hi mawh leh leitung pana na 
pusuo uh ngai ding hi. 

11Tu-in sanggam min puo sam napi a pahtat le a huoiham, milim a bie, mi a 
gensie, zukham, ahi sihle a guta khatpo tawh na kigop sih un, ci-a na kung vua 
lai ang giel ka hizaw hi. Tua bang mite tawh an nangawn na ne ton sih un. 

12Azieh pen pulam mite tunga thu khen ding pen kei tawh bang kisai ahei? A 
sunga om mite tunga thukhen ding na hi sih uh amah? 

13A pulam mite tungah Pasien in thu a khen ding hi. “Note lah panin tam migilo 
pa na notmang un,” na ci hi. 

1 Corinth 6 

Thu umte Lahah Kihehna 

1Note lahah khatpo in midang khat tawh a kisiet ciengin misiengthote kungah 
tutzaw lo a, bang dinga thukhen zum midih lote mai-ah tut ngam ahei? 

2Misiengthote in leitung mite’ thu a khen ding lamtah na thei sih uh amah? 
Leitung thu khen ding na hi uleh, note in tua bang thu neute na khenla talawm 
uh amah? 

3Thu maimaite gen tah lo, eite pen vantung mite’ thu a khen ding i hi lam thei 
lo na hi uh amah? 

4Tua bang thu maimaite na nei ciengun note in hlattuom pawlpi sunga kithusim 
lo mite thu na khensah uh amah? 

5Tami pen na maizum nading vua kang gen ahi hi. No thu um mi khatlekhat 
kikal thukhen dingin note lahah a pil koima a op lo pen a pieng thei ding ma 
amah? 

6Tua hi napi-in, thu um mi khat in thu um mi khat ma tawh thu kinei-in zum na 
kitut vua, thu um lote mai-ah tua danin kiheh hi lo na hi uh amah? 

7A tahtahin khatlekhat na kithunei uh pen note adingin guollelna hi zo ta hi. 
Bang dingin khiel tang zaw mai lo na hi uh ahei? Bang dingin sol thuoh zaw mai 
lo na hi uh ahei? 

8Ahi vangin noma ma kisu-in na kisol vua, thu umte tungah zong tua bangin na 
bawl tazang uhi. 

9Migilote in Pasien’ manggam a luo thei lo ding lam na thei sih uh amah? Mi 
solin om sih un! Numei tawh a pahtatte, milim biete, angkawmte, pasal kizuate, 
pasal le pasal pahtatte, 

10mi gutate, mi huoihamte, zukhamte, mi gensiete, le mi neisa lahpiehte in 
Pasien’ manggam a luo sih ding uhi. 

11Note kimkhat tam bang na hi ngai uhi. Hizongnanle i TOPA Jesu Khris’ min le 
eite Pasien’ Hlagau ziehin note pen sawpsieng le siensuo na hi ta vua, dih na 
tang ta uhi. 

Pumpi le Hlagau ah Pasien Phat in 

12“Bangkim sep thei nading thu ka nei mawh vangin bangkim sep ding a kilawm 
tuom sih hi. “Bangkim sep thei nading thu ka nei mawh vangin tuate khatpo’ 
uhna sungah ka om tuom sih ding hi. 

13“An pen gilpi ading ahi a, gilpi zong an ading ma ahi hi.” Pasien in tua tegel a 
nipi-in susie ding hi. Pumpi pen numei-pasal pahtatna-a zah ding ahi sih 
a, TOPA adinga zah ding ahi zaw hi, TOPA zong pumpi ading ahi bo hi. 

14Pasien in TOPA thosah a, ama in eite zong a vanglietna tawh ei thosah ding hi. 

15Na pumpi uh Khris’ pumpi’ nate ahi lam na thei sih uh amah? Tua ahi tah 
ziehin Khris pumpi’ nate khat la-in numei pahtatte pumpi’ nate suohsah ding 
ka hi amah? Suohsah buong lo e! 

16Numei pahtat nu a va luppi mi poma tua nu tawh pumkhat suoh ahi lam na 
thei sih uh amah? Bangzieh ahei cile, “Tua ni tegel sa khat a suoh hi,” kici hi. 

17Hizongle TOPA tawh a kigawm mi poma ama tawh hlagau-ah pumkhat a suoh 
hi. 

18Numei-pasal pahtatna na pel un! Mi khat in a bawl mawna zosie a pumpi 
pulam ahi hi; hinanle numei tawh pahtat pa pen ama’ pumpi tunga khiel ahi hi. 

19Ahi sihle na pumpi uh pen Pasien tung pana na nga uh note sunga om Hlagau 
Siengtho’ biehinnpi ahi hi; note zong noma-a’ na hi lo lam na thei sih uh amah? 

20Bangzieh ahei cile note man tawh ang kileisa na hi ta uhi; tua ahi ziehin na 
pumpi utawh Pasien’ min na thangsah un. 

1 Corinth 7 

Kinunna Tawh Kisai Thuhilna 

1Tu-in note in lai-a nang giel uh thute tawh kisai-in: “Pasal khat in numei a khoi 
khah lo ding hoizaw hi,” na ci uhi. 

2Hizongle numei pasal pahtatna a tam seng ziehin pasal in ama’ zi, numei in 
ama’ pasal ciet nei uleh hoi hi. 

3Pasal in a zi a luppi ding a kilawm za-in luppi ding a, tua ma bangin a zi in zong 
a pasal a luppi ding a kilawm za-in a luppi ding hi. 

4Azieh pen a zi in ama’ pumpi tungah thu nei loin a pasal in a neizaw a, tua ma 
bangin a pasal in zong ama’ pumpi tungah thu nei loin a zi in a neizaw hi. 

5Thungen dinga na kipumpieh thei nadingun na thukimna utawh kideh hun 
ding tawmno khat na bawl khah uleh ci simlo, khatlekhat lupton lo ding po na 
kideh sih un. Na pumpi kidehlana zieh vua Satan in note ang ze-et zo lo nadingin 
tua zaw ciengin na lumtonkia pai un. 

6Tam pen thupieh bang hi loin ahi thei banga kang gen ahi hi. 

7Mi zosie kei banga a op zawh uleh hoi ka sa hi. Ahi vangin mikim in Pasien tung 
panin letsong tuomtuom a nei ciet vua, mi khat in tami letsong nga a, adang 
khat in a tuom khat nga hi. 

8Kinunpi a nei nai lote le meigong numeite tunga ka cina-ah keima bangin 
kinunpi nei loin a op suoh uleh amate adingin hoi ka sa hi. 

9Ahi zongin a kideh zawh ngap sih uleh kinei zaw uheh. Azieh pen hua-in lanin 
kitulmaw a op sangin nei ding hoizaw hi. 

10Kinunpi a neisate tungah- kei thupieh hi lo TOPA’ thupieh hizaw- zi in a pasal 
taisan sih heh, ci thu ka pie hi. 

11(ahi vangin a taisan tah leh pasal nei loin mang suoh heh, tua ahi sihle a pasal 
tawh kilemkia hinlen), a pasal in a zi khul sih taheh. 

12Adangte tungah tami thu ka gen hi- TOPA gen ahi lo keima gen- thu um 
mi khatpo in thu um lo mi khat zi-in nei a, tua nu in ama tawh opton ding a 
thukim nah po leh khul sih taheh. 

13Numei khat in thu um lo pasal khat nei-in tua pa in tua nu tawh opton ding a 
thukim nah po leh khul sih taheh. 

14Bangzieh ahei cile a zi ziehin thu um lo pasal kisiengthosah a, thu um lo a zi 
zong a pasal ziehin kisiengthosah hi. Tua hi sih mawh leh na tate uh a bua hi 
ding a, hinanle tu-a ma bangin amate a siengtho uhi. 

15Ahi vangin thu um lo zaw pen in kikhen ding a nop po leh kikhen uheh; tam 
bang thu-ah sanggam pa hile, sanggam nu hile a khi a om sih hi. Pasien in eite a 
kilem dinga ei hlatsa ahi hi. 

16Zi aw, na pasal na hutdam thei ding le na hutdam thei lo ding bangci thei na 
hei? Pasal aw, na zi na hutdam thei ding le na hutdam thei lo ding bangci thei 
na hei? 

Pasien’ Sesa Hinkhuo 

17Bangbang hile mikim in Pasien’ hlatna tawh kituohin TOPA’ sena bangin a 
hinkhuo uh zang ciet uheh. Tam thu pen keima in hlattuom pawlpi zosiete 
tunga ka pieh zui ding ngaina ahi hi. 

18Mi khatpo a kihlat hunin teptansa ahi ta amah? Tua pa in a teptanna lim phiet 
sawm tuon sih heh. Mi khatpo a kihlat hunin teptan lo ahi amah? Tua pa in 
teptan ding sawm nawn da mai heh. 

19Teptanna bangma ahi sih a, teptan lona zong bangma ahi tuon sih hi. Ahi 
vangin Pasien’ thupiehte zui ding a thupi pen ahi hi. 

20No mi zosie in ang kihlat huna na op bangbang vua na op ding uh ahi hi. 

21Ang kihlat laitahin nang sila na hi amah? Tua thu tawh kilunghimawsah sin. 
Suotahna nga phiel nan lacin nidang lai-a sangin tu laitah na dinmun pen 
hamphatna-in zangzaw in. 

22Azieh pen sila ahi lai-in TOPA sunga kihlan poma TOPA-a’ hi a, tua bang ma-in 
a kihlat laitahin a suohta poma zong Khris’ sila ahi hi. 

23Note na hi uleh man tawh ang kileisa na hi uhi; mihing pute’ sila suoh sih un. 

24Sanggamte aw, ang kihlat lai-a na op dan bangun Pasien tawh na om suoh un. 

Kinunpi a Nei Lote le Meigongte 

25Tu-in TOPA kung panin ngahnu siengthote tawh kisai thupieh ka nei sih hi, ahi 
vangin TOPA’ hepina tawh a muontah keima’ ngaisutna kang pie uhi. 

26Ang tung bai ding hahsatna thute ngaisun lei na op ngai bang vua na op suoh 
ding uh hoi va ci-in ka ngaisun hi. 

27Zi tawh na kipaikan amah? Na kipaikan tah leh kikhen ding sawm sin. Zi nei 
nai lo na hiei mah? Na hi leh zi sui da in. 

28Zi na nei tah leh a khiel na hi sih hi, ngahnu khat in pasal a nei leh zong a khiel 
ahi tuon sih hi. Ahi vangin kinunpi a neite in tami hinkhuo-ah hamsatna a thuoh 
ding vua, tua tawh note kang kipelsah nuom hi. 

29Sanggamte aw, tua bang ka ci ciengin a kise hun ang nai mama ta hi, a ci nuom 
ka hi hi; tu-a kipanin zi neite pen zi nei lo bang danin om uh hinlen, 

30a da mite a da lo bang danin, a lungdam mite zong a lungdam lo bang danin 
kingaisun a, van leite zong bangma nei lo bang danin om uheh. 

31Leitunga a kivaite zong a kivai lo bang danin om uheh. Azieh pen tam leitung 
dante a mangthai ding ahi hi. 

32Lunghimawna na nei lo ding uh kang deisah hi. Zi nei lopa in TOPA a 
lungkimsah thei nadingin TOPA’ vai teng a buoipi hi. 

33Hizongle zi nei pa in a zi a lungkimsah thei nadingin leitung vai teng a buoipi 
hi; 

34tuaci’n a lunglutna khen ni a kisuo hi. Tuale pasal nei lo numei le ngahnu 
siengtho in a pumpi ule a lungsim uh a sientho thei nadingin TOPA’ thute a 
buoipi vua, hinanle pasal nei numei in a pasal a lungkimsah thei nadingin 
leitung nate a buoipi hi. 

35Note’ phattuom nadinga tam thute kang gen ahi a, kang uhcip nop zieh uh hi 
loin, a kilawm op dan tawh gamta-in TOPA tunga na ki-apna uh a khahtan lo 
nading ka deina ahi zaw hi. 

36Mi khatpo in ama tawh a kikhamsa ahi numei tungah a kilawm loin gamta-in 
a kingaisut a, a lunggulna a khau seng ziehin a kinunpi sawm leh a lunggul 
bangin kinunpi taheh; tua pen mawna ahi sih hi. Ama gel kinung uheh. 

37Ahi vangin ama’ lungsim sungah a kikhampi nu tenpi lo dingin khautahin 
khensatin koima’ pau bawl hi lo ama’ lunggulna kideh zo-in a khentatna tunga 
a dingkip mi khat ahile a kinunpi lo vangin phamaw lo hi. 

38Tua bang ahile a kikhampi nu a kinunpi pa pen na hoi sem ahi hi; tua nu 
kinunpi loin a kideh zote hoizaw lai hi. 

39Zi pen a pasal a hin laisie a kikhaukhi ahi hi. A pasal a si leh a dei khatpopo 
kinunpi thei a, hizongle TOPA sung behah hi ding hi. 

40Hinanle keima ngaisutna-ah pasal nei loin tua bangin om suoh leh a lung 
nuomzaw ding hi. Tua hi a, kei zong Pasien’ Hlagau nei-in ka kingaisun hi. 

1 Corinth 8 

Milimte Kipie An 

1Tu-in milim biehna-a kizangsa an tawh kisai-in: “I unpi-un theina i nei uhi,” a 
ci eite in i thei uhi. Theina in mi a kisatheisah a, itna in mi a kipsah hi. 

2Mi khat in ka thei hi, ci-a a kingaisut leh a thei ding za-a thei nai lo ahi hi. 

3Ahi vangin Pasien a it mi poma ama in a na thei hi. 

4Tua ahi ciengin milim biehna-ah a kipiesa an nehna tawh kisai-in eite in, “Lei 
tungah milim om tahtah lo hi,” a ci thu le, “Pasien khat beh simlo adang om lo 
hi,” a ci thu i thei uhi. 

5Vantungah ahi a, leitungah ahi zongin pasien-te om a, pasien-te le topate tampi 
tah a om phiel zongin, 

6eite adingin Pa ahi Pasien khat beh om a, ama panin sil bangkim pieng a, eite 
zong ama dinga nungta i hi uhi. TOPA khat beh om a, ama pen Jesu Khris ahi hi. 
Ama tungtawnin sil bangkim pieng a, eite zong ama tungtawnin i nungta uhi. 

7Mi zosie in tami theina a nei kim sih uhi. Pawlkhat in milim biehna zongsang 
luo ta uh ahi ziehin, tua bang ante a neh ciengun tudong ciengin milim kunga 
kipiesa ci-in a ngaisunsun lai uhi; amau’ kitheina lungsim a thazawm ziehin tua 
an a bua a suoh hi. 

8“An in eite Pasien tawh ei kinai sah tuon lo ding hi. I neh lo vangin zong i siezaw 
tuom sih a, i neh vangin zong i hoizaw tuom sih hi. 

9Ahi zongin tami na suotahna uh pen a thanem mite’ puana a suo khah lo 
nadingin kidawm un. 

10Bangzieh ahei cile no thu thei-a kineite in milim biehna inn sunga na an neh 
uh pen milim biehna sunga an ne dinga amau’ kitheina lungsim lamah a 
thanemte in hing mu kha ta leh, a tha pie na suoh ta sih ding uh amah? 

11Tuaci’n note’ theina ziehin amate dinga Khrist in sina a thuohpi, a thanem thu 
umte in a kisietlaw uhi. 

12Ahi vangin note in na innkuonpite tung vuah tam bangin na maw vua, a tha 
zawngkhal amau’ kitheina lungsim na liemsah ciengun Khris tungah note zong 
a maw na hi uhi. 

13Tua ahi ziehin amau’ puana a hang pen ka an nehna zieh ahile amate khat 
zong ka puasah khah lo nadingin sa kici ka ne ngai sih ding hi. 

1 Corinth 9 

Sawltahpi Khat’ Nga Theite 

1Kei a suohta mi hi lo ka mah? Kei sawltahpi khat hi lo ka mah? I TOPA Jesu mu 
zo hi lo ka mah? Note zong TOPA sunga ka nasep hi lo na hi uh amah? 

2Adangte tungah sawltahpi ka hi sih lezong note adingin ka hi buong sam hi; 
azieh pen TOPA sungah sawltahpi ka hina ciemtena pen note na hi uhi. 

3Kei ei sittel mite tungah ka kidalna tami ahi hi. 

4Ko zong neh le dawn nga thei ding ma hi lo ka hi uh amah? 

5Sawltahpi dangte, TOPA’ naute le Cephas ma bangin ko zong thu um zite a 
zawpi thei ding hi lo ka hi uh amah? 

6Ahi sihle ka neh suina uh nasepna panin keima le Banabas beh a awngtang thei 
lo ka hi uh amah? 

7Ama’ sum tawh galkap na a sem koi ahei? Lengga kung suon napi a ga khat 
zong a ne lo koi ahei? Ahi sihle gan khawi napi a nawi a dawn lo koi ahei? 

8Tam thu teng mihing thuneina tawh ang gen ka hi amah? Thukham in zong 
tam bang ma-in gen hi lo amah? 

9Azieh pen Moses’ thukham sungah, “Bawngtangin bu a cil laitahin a nephu na 
hen sih ding uhi,” ci-in kigiel hi. Bawngtang adingin Pasien a lunghimaw amah? 

10Ahi sihle eite ading ngiet a a gen hi lo amah? Eite ading ma-a a giel ngiet ahi 
hi. Bangzieh ahei cile lo hlo mi poma in lametna tawh lo kai a, ancil mi poma in 
zong a nga ding lametna tawh an a cil hi. 

11Note lahah hlagau khaici hing vaw zo ka hi ziehun no tung panin na leitung’ 
nate ka at ule zong a tam seng ahi ding amah? 

12Midangte in note tungah thu a nei thei leh kote in a tamzaw ka nei thei lai sam 
sih ding uh amah? Hizongle kote in tami thuneina zang loin, Khris’ lungdamna 
thu a kikhahtan lo nadingin na khatpopo ka thuoh kenkon zaw uhi. 

13Biehinnpi sunga nasemte in biehinnpi panin neh a nga vua, maitam-a 
nasemte in zong maitam tunga kiluite a nga lam uh thei lo na hi uh amah? 

14Tua ma bangin lungdamna thu a tangkote in lungdamna thu panin kivana a 
nga ding uhi, ci-in TOPA in thu a pie hi. 

15Hizongle tam bang nga thei dingte khat zong ka zang sih a, keima tunga tamte 
ang kizah nadinga tami lai ang giel zong ka hi sih hi. Koima in keima’ 
kisahtheina a hang a susie vawt sih ding hi, tua bang sangin ka sizaw bawn ding 
hi! 

16Lungdamna thu ka tangko ziehin kisiel nading thu mawngmawng ka nei sih 
hi, bangzieh ahei cile tua thu a hil ding ma a ka tunga mawpuoh ei kisuon ahi 
bo hi. Lungdamna thu ka tangko sih leh gimna ka thuoh ding hi! 

17Azieh pen keima nop thu-a sem hi leng sep thaman ka nei ding hi; ahi vangin 
keima nop thu-a sem ka hi sihle tua pen sep dinga ei kingansie na a sem ka hi 
lel bo hi. 

18Tua ahile ka thaman ding bang ahiei? Ka thugennate-ah lungdamna thu sunga 
ka nga ding hamphatnate zang sieng loin, a man ngen loin lungdamna thu ka 
tangkona pen keima’ thaman ahi hi. 

19Bangzieh ahei cile koima’ sila ka hi sih vangin mi a tam theithei ka nga thei 
nadingin mi zosie’ sila ka kisuohsah hi. 

20Jew mite ka nga thei nadingin Jew mite kungah Jew mi khat bang ka suoh hi. 
Thukham khut nei-a om mite ka nga thei nadingin (kei mama thukham nei-ah 
om lo napi) thukham nei-a omte tungah thukham nei-a om bangin ka om hi. 

21Thukham nei lote ka nga zawh nadingin (Pasien’ thukham panin a suohta hi 
tuon loin Khris’ thukham nei-a a om hizaw nanleng) thukham nei lote lahah 
thukham nei lote khat bangin ka om hi. 

22A thanem mite ka nga thei nadingin a thanem mite lahah a thanem bangin ka 
om hi. Lam khatpopo tawh mi pawlkhat ka hutdam thei nadingin mi zosie 
adingin sil bangkim ka suoh hi. 

23Lungdamna thuphate-ah tanh ka nga thei nadingin lungdamna thu ziehin tam 
thu zosie ka bawl hi. 

24Tai kidemna-ah mi zosie a tai vangin khat beh in patawina a nga lam thei lo 
na hi uh amah? Note in zong patawina na nga nadingun tua bangin tai un. 

25Kidemna-a a kihal dingte in na vannuoi-ah amau le amau a kideh uhi; amate 
ahi ule a kisie thei paakuol nga nadinga kidem ahi bo vua, ahi vangin eite i hi 
uleh a kisie thei lo paakuol nga dinga a kidem i hi uhi. 

26Tuaci’n ngimna nei loin ka tai sih a, hui lah a mawh tuptup bang zong ka hi 
sih hi; 

27ahi vangin keima in midangte tungah thu ka hil zaw ciengin kidemna-ah a 
kihal zo lo ka suo khah lo nadingin ka pumpi helbawl gawpin ka thuthu ka 
mangsah hi. 

1 Corinth 10 

Israel-te Tangthu pan Hilkholna 

1Sanggamte aw, meiipi nei-ah i pu i pate na omin a unpi-un san tuipi a na kantan 
vua, 

2amate a unpi-un meeipi le tuipi sung Moses kungah a na ki-baptize uhi. 

3Amate in a unpi-un a kibang hlagau an a ne vua, 

4a unpi ma-un a kibang hlagau tui a dawn ciet uhi. Azieh pen amate in a nua a 
zui uh hlagau suongpi panin tui a dawn uhi, tua suongpi pen Khris ahi hi. 

5Hinanle amate a tamzaw tungah Pasien lungkim lo ahi ziehin gamlahah a 
kisatlia sieng hi. 

6Amate bangin eite in thusie i lunggul lo nadingin eite’ ette dinga tami thute ang 
pieng ahi hi. 



1996 

 

 
Zo Bible 

© 2018 Bible Society of Myanmar. 
 

 
 

 

7“Ne ding dawn dingin mipite a to vua, a lam dingin a dingto uhi,” ci-in a kigiel 
ma bangin amate kimkhat in a bieh bangun milim biete na suoh sih un. 

8Amate kimkhat in a numei pasal pahtatna a bawl vua, ni khat thu-in mi tul 
sawm ni le tul thum a si bangun eite in numei pasal pahtatna i bawl poma sih 
ding hi. 

9Amate kimkhat in Khris na ze-et uh ahi ziehin gul in a na tuhkia bangin i ze-et 
sih ding uhi. 

10Amate kimkhat bangin phunphun sih un, tuaci’n a susie pa in a amate a susie 
sieng hi. 

11A pieng tam thute pen etsahna dingin amate tunga na pieng ahi a, leitung 
tawpkuon hun sunga a om eite hil nadinga na kigiel ahi hi. 

12Tuaci’n a dingkip a na kingaisut leh na pua lo nadingin kidawm in. 

13Note tungah mi zosie tunga a tung ngai lo ze-etna ang tung sih ding hi. Pasien 
pen a thuman ahi a, ama in na thuoh zawh lo uh ze-etna ang thuohsah sih ding 
hi. Note in na thuoh zawh nadingun tua ze-etna panin suotah nading lampi zong 
ang bawlpieh ding hi. 

14Tua ahi ziehin ka lawm itte aw, milim biehna panin na tai un. 

15Thu ngaisun theite kunga gen banga kang gen ahi hi. Ka gen thute noma mama 
in khentel un. 

16Eite in lungdam i ko uh tua lungdamna hai khu Khris’ sisan sunga i kihalna uh 
hi lo amah? Eite in i balnen uh ahi tua khomun i nehna uh zong khu Khris’ pumpi 
sunga i kihalna uh hi lo amah? 

17Bangzieh ahei cile khomun lum khat om a, eite zosie in tua khomun lum khat 
i nehton ziehun, a tampi ahi eite pumkhat i hi uhi. 

18Israel mite thu ngaisun un. Biehpiehna an a ne mite pen maitam tawh kipawl 
hi lo uh amah? 

19Tua ahile bang gen nuom ka hi ahei? Milim biehna ante thupi a ci ka mah? Ahi 
sihle milim biehna thupi a ci ka hei? 

20Hi lo hi, ka gen nop thu in, lawkite’ kithoina pen dawite tunga a kithoina uh 
ahi bo a, Pasien tunga a biehpiehna uh ahi sih hi. Dawite tawh na kipawl ding 
uh ka dei sih hi. 

21TOPA’ hai le dawite’ hai na dawnton thei sih ding uhi. Note in TOPA’ sabuoi le 
dawite’ sabuoi ah an na imton thei sih ding uhi. 

22Ahi sihle eite in TOPA’ hazatna a sosah ding i hi uh amah? Ama sangin i hatzaw 
uh amah? 

Bangkim Pasien’ Minthan nadingin Sem in 

23“Bangkim sep thei nading thu a op vangin bangkim phattuomna hi tuon lo hi. 
Bangkim sep thei nading thu a op vangin bangkim in ei kipsah tuon lo hi. 

24Noma’ phattuom nading beh sui loin mi dangte phattuom nading suizaw un. 

25A sie le a pha theina lungsim ziehin bangma dong vateh loin sa zuana-a kizua 
sa khat popo ne lel un. 

26Azieh pen, “Leitung le a sunga sil bangkim TOPA-a’ ahi hi,” na ci hi. 

27Thu um lo mi khat in an ne dingin ang hlat a, haw na sawm leh lungsim 
kisuonna a op lo nadingin na mai-a kilui popo dong loin ne suh lel in. 

28Ahi vangin mi khatpo in na kungah, ‘Tami milim biehna sa ahi hi,’ ang ci leh 
tua ang gen mipa na khuolna le a sie le a pha theina lungsim ziehin na ne da mai 
in. 

29Kitheina lungsim ka ci ciengin nang-a’ beh a ci nuom ka hi sih a, adangte-a’ 
zong a ci nuom ka hi hi. Ka suotahna pen bang dingin midang khat’ kitheina 
lungsim in thu khensah laizang ding ka hei? 

30Lungdamna tawh ka neh leh lungdam ko-a ka nehna ziehin bang dingin ei 
kigensie ding ahei? 

31Tuaci’n nehna dawnna-a kipanin na sil bawl poma uh bangkimah Pasien’ 
minthan nadingin na bawl un. 

32Jew mite ahi a, Greek-te ahi a, Pasien’ hlattuom pawlpi ahi zongin 
lungkhamsah sih unlen, 

33amate hutdam ahi thei nadingun ka sepna bangkimah keima’ phattuom 
nading sui loin, mi zosie’ phattuom nading sui-in, mikim lungkim nading ka 
hanciem ma bangin no zong na hanciem un. 

1 Corinth 11 

1Khris ka ette bangin kei ei ette un. 

Lutuomna 

2Na vannuoi-ah kei ei phawhin note tunga kang piehsawn tang ngainate na zui 
ziehun kang pahta mama uhi. 

3Ahi vangin mi zosie’ lutang pen Khris hi a, zi’ lutang pen pasal hi-in, Khris’ 
lutang pen Pasien ahi hi, ci thu note in na thei ding uh ka dei hi. 

4A lutuom kawmin thu ngenin kam a sang pasal poma pen a lutang daisah ahi 
hi. 

5Ahi vangin numei khatpo in lu tuom loin thu ngenin kam a san leh tua pen a 
lutang’ daisah ahi a, a sam kimettol numei tawh kibang ahi hi. 

6Bangzieh ahei cile numei in a lu a tuom sih ding leh a sam a heu ding ahi hi. 
Sam heu ding ahi a, a met tol ding ahi zongin zumhuoi a sah leh a lu a tuom ding 
ahi hi. 

7Azieh pen pasal pen Pasien’ lim le mel kilahna ahi ziehin a lu a tuom ding a 
kilawm sih hi. Hinanle numei pen pasal’ mel kilahna ahi hi. 

8A tahtahin cilei numei panin pasal kipiengsah lo a, pasal pana numei kipieng 
sah ahi hi. 

9Numei adinga pasal kipiengsah hi lo a, pasal adinga numei kipiengsah hizaw 
hi. 

10Tami thu zieh le vantung mite ziehin numei in a lu tungah thu a kineina lim a 
nei dingin kilawm hi. 

11Bangbang hitale TOPA sungah pasal loin numei tuomdin zo lo a, pasal zong 
numei lo-in tuomdin zo tuon lo hi. 

12Azieh pen pasal panin numei a pien ma bangin pasal zong numei sung pana 
pieng ahi hi. 

13No le no thu kikhen un: Numei khat in a lu tuom loin Pasien kunga thu a nget 
ding a kilawm amah? 

14Pasal in a sam a sausah leh zumhuoi hi, ci thu leitung pienzie mama in zong 
ang hil uh hi lo amah? 

15Hinanlezong numei a sam a sau leh ama’ minthanna hi lo amah? Azieh pen 
ama’ sam sau pen a kituom nadinga kipie ahi hi. 

16Hinanle tami thu a niel nuom a op khah leh eite in tua bang ngaina i nei sih 
vua, Pasien’ hlattuom pawlpite in zong a nei tuon sih uhi. 

TOPA’ Nitah An Zahkhielnate 

17Tu-in a nei-a kithuhilnate-ah note kang pahta sih hi. Bangzieh ahei cile na 
kikhop ciengun hoina hi loin sietna hizaw hi. 

18Bangzieh ahei cile a masa penah hlattuom pawlpi khat banga na kikhop 
ciengun note lahah kikhennate om hi, ci ka za a, tua pen bangtan cieng ahiei 
khat man dingin ka um hi. 

19A tahtahin note lahah kikhenna a om ding ma ahi hi, azieh pen tua bang cieng 
ma behin note lahah a tahtah teng ang kitel pan ding hi. 

20Na kikhop uh cienga na neh uh pen TOPA’ nitah an ne tahtah na hi sih uhi. 

21Bangzieh ahei cile a hun a tun ciengin noma’ an ciet na kineh masah vua, 
pawlkhat gilkielin adang pawlkhat zukhamin a om uhi. 

22Tua khu bang bep ahei! Na neh na dawn nading uh inn nei lo na hi uh amah? 
Tua ahi sihle Pasien’ hlattuom pawlpi simmaw-in bangma nei lote a zumsisah 
nuom na hi uh amah? Note kungah bang hing gen leng kilawm ding ahei? Note 
kang pahta ding amah? Tami thu-ah kang pahta vawt sih ding hi! 

TOPA’ Nitah An a Pienna 

23Bangzieh ahei cile TOPA tung pana ka nga, note tunga kang gensawn thu in, 
ama a kileheh ni zan-in TOPA Jesu in khomun la-in 

24lungdam a ko zaw ciengin phalsuo a, “Tami in note adinga a kipie ka pumpi 
ahi hi. Kei nei phaw nadingun tam bangin na bawl un,” a ci hi. 

25Tua ma bangin nitah an a neh zaw ciengun hai la a, “Tami hai in ka sisan sunga 
thuciemna tha ahi hi. Tam banga na dawn sielun kei nei phaw nadingun na bawl 
un,” a ci hi. 

26Bangzieh ahei cile note in tami khomun ne-in hai na dawn sielun ama ang pei 
masangsie TOPA’ sina a tangkoko na hi uhi. 

Kilawm Lopi-in Nitah An Nehna 

27Tua ahi ziehin a kilawm lopi-in khomun ne-in TOPA’ hai a dawn 
poma TOPA’ pumpi le a sisan tungah a maw ahi hi. 

28No le no kisittel phot unlen, tua zaw cieng behin khomun ne-in hai dawn pan 
un. 

29Bangzieh ahei cile ama’ pumpi telcien lopi-a a ne a dawn poma in ama tungah 
thukhenna a tun nadinga a ne a dawn ahi hi. 

30Tua thu ziehin note lahah mi tampi zawngkhalin a dammaw vua, mi pawlkhat 
in a silaw uhi. 

31Ahi vangin ei le ei thu i kikhen zo tah leh thukhenna i thuoh ta sih ding uhi. 

32Hinanle TOPA in thu ei khen ciengin leitung mite tawh mawsah thukhenna i 
thuoh lo nadinga eite thu ei kihil ahi hi. 

33Tua ahi ciengin sanggamte aw, TOPA’ nitah an ne dinga na kikhop ciengun 
khatlekhat na kingah bo un. 

34Tua banga na kikhop uh ciengin mawsah thukhenna na thuoh lo nadingun, na 
gil uh a kiel leh na inn vuah an ne masa un. Keima kang tun ciengin thudangdang 
teng kang hil ding hi. 

1 Corinth 12 

Hlagau Letsongte 

1Sanggamte aw, tu-in hlagau letsongte tawh kisai thu na thei lo ding uh ka dei 
sih hi. 

2Lawki na hi lai-un a ham thei lo milimte opna munah note ang kizawlin ang 
kipuimang lam na thei uhi. 

3Tua ahi ziehin Pasien’ Hlagau tawh thu gen koima in, “Jesu kisamsie heh!” ci 
ngai lo a, Hlagau Siengtho hang longal tawh koima in, “Jesu in TOPA hi,” a ci thei 
lo lam na thei ding uh ka dei hi. 

4Tu-in ahile letsong tuomtuom a op vangin Hlagau a kibang ahi hi. 

5Nasepna tuomtuom a op vangin TOPA a kibang ahi hi. 

6Sil bawlna tuomtuom a op vangin mi zosie sungah tuate zosie ei semsah Pasien 
a kibang ahi hi. 

7Mikim’ hoi nadingin mi zosie tungah Hlagau kilahna kipie ciet hi. 

8Tua Hlagau tungtawnin mi khat tungah pilna kipie a, tua Hlagau ma tawh 
adang khat tungah thu theina, 

9adang khat tungah tua Hlagau ma tawh upna kipie a, adang khat tungah tuami 
Hlagau ma tawh cina damsah theina letsongte, 

10adang khat tungah na lamdang bawl theina, adang khat tungah kamsan 
theina, adang khat tungah hlate khentel theina, adang khat tungah ham nam 
tuomtuomte ham theina, adang khat tungah tua hamte a khietna gen theina ci 
bangin kipie hi. 

11Tam teng zosie a kibang hlagau khat guoh nasep ahi a, ama’ deina bangin 
mimal khat ciet tungah a hawmpieh hi. 

Pumpi Khat le Pumpi’ Nate 

12Bangzieh ahei cile pumpi pen khat ahi a, tua in nate tampi nei hi. Pumpi’ na 
zosie tampi a phah vangin pumpi khat beh hi a, Khris zong tua ma bang ahi hi. 

13Azieh pen Jew mite ahi a, Greek-te ahi zongin, silate ahi a, sila lote ahi zongin, 
eite i unpi-un Hlagau khat in pumpi khat sungah ei baptize zo ta hi. Eite i unpi-
un Hlagau khat a dawnton dingin ei kibawl zo hi. 

14A tahtahin pumpi in na khat beh nei loin tampi tawh kibawl hizaw hi. 

15Keng in, “Khut ka hi lo ziehin pumpi-a’ ka hi sih hi,” ci leh tua a cina lel tawh 
pumpi’ nate khat ahi khiem tuon lo hi. 

16Tuale bil in, “Mittang ka hi lo ziehin pumpi-a’ ka hi sih hi,” ci leh tua a ci na lel 
tawh pumpi’ nate khat ahi khiem tuon lo hi. 

17Pumpi zosie mittang hi sieng leh khuozah theina ding hei sungah a om ta ding 
ahei? Pumpi zosie khuozah theina hi sieng ta leuleu leh zong a gimnam zah 
theina ding hei sungah a om ta ding ahei? 

18Hinanle Pasien in ama’ deiteel bangin pumpi sungah tua nate a guong kim hi. 

19A unpi-un pumpi’ na khat beh hi sieng leh pumpi hei-ah om ta ding ahei? 

20Ahi bang cietun pumpi’ na tampi a op vangin pumpi khat beh a om hi. 

21Mittang in khut kungah, “Nang kang tulmaw sih hi,” a ci thei sih a, lutang in 
zong keng kungah, “Nang kang tulmaw sih hi,” a ci thei tuon sih hi. 

22Tuale mahin a thanem zaw tawh a kibang pumpi’ nate pen a kitulmaw teng hi 
thei zaw a, 

23i thupi sim khol lo pumpi’ nate pen i nah patawite hi thei zawsop hi. I zatah 
khol lo nate zong nahpi taha i zatahte hi thei zaw hi. 

24Kilawm i sah i pumpi’ nate a kisam lo zawteng ahi hi. Ahi vangin Pasien in tua 
bangin pumpi a lem dinga a na bawl ahi a, ama in a gina lo nate a patawi huoi 
zaw-in na koi hi. 

25Tuaci’n pumpi sungah kithutuo lona ci om loin pumpi nate khatlekhat a kikep 
ciet thei nading uh ahi hi. 

26Khat in gimna a thuoh leh a unpi-un thuohton cietin khat in patawina a nga 
leh zong a unpi-un a lungdamton ciet uhi. 

27Tu-in note pen Khris’ pumpi na hi vua, mi khat ciet zong pumpi’ nate na hi 
kim uhi. 

28Pasien in hlattuom pawlpi sungah a masa penin sawltahpite, a nina-ah 
kamsangte, a thumna-ah lai hilte, tua ciengin na lamdang bawlte, tua ciengin 
cina damsah theina letsong ngate, mi hu theite, vaihawm makaite, ham nam 
tuomtuom ham theite ci bangin a se hi. 

29A unpi-un sawltahpite ahi uh amah? A unpi-un kamsangte ahi uh amah? A 
unpi-un thuhil siete ahi uh amah? A unpi-un na lamdang a bawl uh amah? 

30A unpi-un cina damsahna letsongte a nei uh amah? A unpi-un ham 
tuomtuomte a ham uh amah? A unpi-un a khietna a gen uh amah? 

31Ahi vangin note in a thupizaw letsongte na nga thei nadingun na hanciem un. 
Keima in a thupizaw lai lampi note kang lah ding hi. 

1 Corinth 13 

Itna Letsong 

1Mihingte’ ham le vantung mite’ hamin thu gen phiel ma nanleng itna ka nei sih 
leh zampi ginsie le daltuo ging bang lel ka hi bo hi. 

2Keima in kamsan theina nei-in thuthuh zosie le theina zosie zong nei-in, 
muolte kinsah zawh nading upna ka nei phiel ta zongin itna ka nei sih leh kei 
bangma ka hi tuon sih hi. 

3Keima in ka neisa zosie hawm siengin ka kisiel nadingin ka pumpi pie phiel 
nanleng zong itna ka nei sih leh phattuomna a om tuon sih hi. 

4Itna in lungduoi-in migi hi; itna in thangsie loin a kipha sah sih a, zong a 
kiliensah sih hi. 

5Itna in a ama’ ang sung ding beh a khuoltentun sih a, lungthah bai loin mi’ 
mawna ciemte lo hi. 

6Thuman lote kipahpi loin thuman thutahah a kipah hi. 

7Itna in thu zosie puo zo a, thu zosie zong um hi. Na vannuoi lamen a, na zosie 
thuoh zo hi. 

8Itna in tawp hun nei lo hi. Ahi vangin kamsannate mangthai ding hi; kamtuom 
hamte khawl ding hi; theinate zong tawp ding hi. 

9Azieh pen eite in a bukim loin i thei vua, a bukim loin kam i sang uhi. 

10Ahi vangin a bukim thu ang tun ciengin a bukim lo pen maimang ding hi. 

11Naupang ka hi lai-in, naupang bangin thu ka gen a, naupang bangin thu 
ngaisunin naupang bangin ka lungngai hi; ahi vangin ka khangham ciengin 
naupang vai teng ka tawpsan hi. 

12Bangzieh ahei cile tu-in eite in limlang a et bangin kicien loin ahi milmielin i 
mu bep vua, hinanle khum hun tah ciengin kimaituo-in i mu ding uhi. Tu-in a 
bukim loin ka thei hi; khum hun ciengin a kicing a ei kithei bangin ken zong a 
bukimin ka thei ding hi. 

13Tuale tu-in upna, lametna, le itna tam teng thum a om den uhi. Tam teng lahah 
a thupi pen itna ahi hi. 

1 Corinth 14 

Kamsanna le Kamtuom Letsongte 

1Itna del unlen, hlagau letsongte lunggul un, adiehin kamsang a thugenna 
lunggul pen un. 

2Bangzieh ahei cile kamsang a thugente in mihingte kunga thugen hi loin Pasien 
kunga thugen ahi zaw uhi; azieh pen amate in hlagau sungah thuthuhpite a gen 
ziehun koima in amau’ thugen a theithei sih hi. 



2003 

 

 
Zo Bible 

© 2018 Bible Society of Myanmar. 
 

 
 

 

3Ahi vangin kamsang thu hilte pen midangte’ kilam nading, a kihanthot nading 
le a kihenep nading vua thugen ahi uhi. 

4Kamtuom tawh a hamte in amau le amau kikipsah ahi a, ahi vangin kamsang a 
thu hilte in hlattuom pawlpi a kipsah hi. 

5Tu-in na unpi-un kamtuom tawh na ham ding uh ka dei a, hinanle kamsang a 
thu na hil ding uh ka deizaw pehpeh hi. Hlattuom pawlpi a kilam nadingin mi 
khat in kamtuom a thuhil pa’ thugen a phenpieh sih leh ama sangin kamsang a 
thuhil pa a thupizaw ahi hi. 

6Tu-in sanggamte aw, na kung vua kang haw ciengin kamtuom tawh thu hing 
genin, kilahna ahi a, theina ahi zongin, kamsanna ahi a, thuhilnate ahi zongin 
kimkhat hing gen sih mawh leng bangci bangin note hing phatuomsah ding ka 
hei? 

7Hinna a nei lo tum thei vante ahi theile, harp lasahnate zong tua bang ma ahi 
uhi. A aw cientahin hing ging sih mawh leh bang awkaih tawh kitum ahei, ci pen 
koi-in theithei ding ahei? 

8Pengkul zong kicientahin ging sih leh galsim dingin koi kithawi thei ding ahei? 

9Note zong tua bang ma na hi uhi; note in a kithei lo ham tawh thugen locin na 
thugen uh koi in bangci theithei ding ahei? Bangzieh ahei cile hui lahah thugen 
na hi lel ding uhi. 

10Leitungah kamham nam tuomtuom tampi om tahpi a, a khietna nei lo khat 
beh a om sih hi. 

11Tua ahi ciengin kamham a khietna ka thei sih leh thugen pa adingin kei pen 
gamdang mi ka suoh a, thugen pa zong kei adingin gamdang mi a suoh hi. 

12Note zong tua ma bang na hi uhi; note in Hlagau letsongte lunggulin na nei 
tah ngalun hlattuom pawlpi a kilamkip nadingin a thupizawte nei ding na 
hanciem un. 

13Tua ahi ziehin kamtuom tawh thu gen mi in a khietna a gen thei nadingin thu 
ngen heh. 

14Bangzieh ahei cile kamtuom tawh thu ngen leng ka hlagau tawh thu ngen ka 
hi vangin ka lungsim in phattuomna a nga sih hi. 

15Tua ahile bang ka law ta diei? Keima in hlagau tawh thu ka ngen ding a, ahi 
vangin lungsim tawh zong thu ka ngen ding hi; keima in hlagau tawh la ka sa 
ding a, ahi vangin lungsim tawh zong la ka sa ding hi. 

16Tua bang ahi sihle na hlagau tawh lungdam na ko ciengin pulam mi khatpo in 
na lungdam kona-a na thugente a thei lo ziehin bangci bangin “Amen’ ci thei 
ding ahei? 

17Nang na hile hoitaha lungdam a ko na hi kha ding a, ahi vangin tua in midangte 
a kipsah sih hi. 

18Keima in note zosie sangin kamtuom tawh thu gen theizaw ka hi ziehin Pasien 
tungah ka lungdam hi. 

19Hizongle hlattuom pawlpi sungah midangte thuhil nadingin kamtuom teng 
tul sawm ka ham sangin a kithei kamteng nga ka gen nuomzaw hi. 

20Sanggamte aw, na thu ngaisutna vuah naupang bang sih un; gitlona lamah ahi 
thei tanin nausen bang unlen, ahi vangin thu ngaisutna lamah khanghamte 
bang un. 

21Thukham laibu sungah, “A lamdang mite’ ham le gamdang mite’ ham tawh 
tam mite tungah thu ka gen ding a, tua cieng nangawnin zong amate in ka 
thugente a ngai sih ding uhi,” ci-in kigiel hi, TOPA in a ci hi. 

22Tua ciengin kamtuomte pen thu um mite adingin lim hi loin thu um lo mite 
ading hizaw hi. Tua ma bangin kamsang a thuhilna zong thu um lo mite ading 
hi loin thu um mite ading hizaw hi. 

23Tua ahi ziehin hlattuom pawlpi buppi kikhawmin kamtuomte tawh ham 
cietin, a pulam mite ahi sihle thu um lo mite hing lut uleh mimaw lomtang hi 
bo, ang ci sih ding uh amah? 

24Tua ahi ziehin note in na unpi-un kamsang a thu na hil laitahun thu um lo mi 
khat ahi a, pulam mi khat ahi zongin hing lut leh mi zosie in tua pa a mawsah 
ding vua, mi zosie in ama’ khielna a kiphawhsah ding uhi. 

25Thu um lo mipa’ lungtang sunga a thusimte kipholah zaw ciengin, Pasien mai-
ah tua pa kunin bie-in, “Note lahah Pasien om tahtah hi,” ci ding hi. 

A Kilawm Biehpiehna 

26Tua ahi ciengin ka lawmte aw, bang bawl ding i hei? Note na kikhop ciengun 
biehna la khat ahiei, hil ding khat ahiei, kilahna khat ahiei, kamtuom khat ahiei, 
a khietna genna khat ahiei, khat ta na nei ciet uhi. Sil bangkim kilamkip nadingin 
na zang un. 

27Mi khatpo in kamtuom tawh thu a gen leh mi ni ahi sihle a tam pen mi thum 
in khat zaw khat a banbanin gen beh hinlen khat in kamphen taheh. 

28Kamphen ding koima a op sih leh kikhopna sungah kamtuom tawh a gen 
dingte sip dide uh hinlen, amau le amau Pasien tawh kiho ta uheh. 

29Kamsang ni ahi sihle thum bang in thu gen hinlen, adang teng in a kigente 
khinkhai uheh. 

30A gei-a to midang khat tungah Pasien kilahna a tun leh thugen masa pa sip 
phot heh. 

31Bangzieh ahei cile mi zosie in thu a thei nading ule a kihanthawn thei 
nadingun na unpi-un khat zaw khat a banbanin kamsangin thu na hil thei uhi. 

32Kamsangte’ hlate kamsangte’ uhna nei-ah a om uhi. 

33Bangzieh ahei cile Pasien pen buoina Pasien hi loin kilemna Pasien hizaw hi. 
(Misiengte’ hlattuom pawlpi zosie-ah a kizah dan bangin, 

34biehinn sungah numeite sip dide uheh. Bangzieh ahei cile amate a thu gen 
ding uh a kiphal sih a, thukham in zong a gen ma bangin amate pen uhna nei-a 
om ding hizaw uhi. 

35Amate in thei nop khatpo a nei uleh inn ah a pasal ciet uh dong ta uheh. Azieh 
pen hlattuom pawlpi sungah numei khat in thu a gen ding a zumhuoi ahi hi. 

36Ahi sihle no tung pana Pasien’ thu hing kipan amah? Ahi sihle Pasien’ thu 
tunna no beh na hi uh amah? 

37Mi khatpo, kamsang ahi sihle hlagau vanglietna nei bang khata a kingaisut leh 
ama in na kung vua kang gielte TOPA’ thupiehin sang taheh. 

38Mi khatpo in tam thute a thudon sih leh ama zong thudon da pai un. 

39Tuaci’n ka lawmte aw, note in kamsang a thuhil ding lunggul penin na nei 
unlen, kamtuom tawh thugen zong na kham sam sih un. 

40Ahi vangin sil bangkim a kilawm a kituoha bawl ding ahi hi. 

1 Corinth 15 

Khris’ Thawkiana 

1Tu-in sanggamte aw, note kunga kang gen, note in zong na sansa ule kiptaha 
na dinpisa uh lungdamna thute na phawkia ding uh ka dei hi. 

2Keima in na kung vua kang gen thute note in hoitaha na tuhkip nah uleh 
lungdamna thu tungtawnin gupna nga na hi vua, tua ahi sihle na upna uh a 
mawhna ahi hi. 

3Bangzieh ahei cile a thupi masa penin keima in ka sansa kang hopsawn thu in 
tami ahi hi: Lai Siengtho in a gen ma bangin eite’ mawna tangin Khris in sina 
thuoh a, 

4ama kivui-in Lai Siengtho in a gen bangin a ni thum ni-in thokia a, 

5Peter tungah kilahin tua ciengin sawm le nite kungah kilah hi. 

6Tua ciengin sanggam za nga sanga a tamzawte tungah thakhatin kilah a, tuate 
lahah pawlkhat a si zo tah vangun a tamzaw in ei hinpi lai uhi. 

7Tua ciengin James kungah ama kilah a, tua ciengin sawltahpite zosie kungah 
zong kilah hi. 

8A nukhia penin a hun cing lopi-a a suoh nausen tawh a kibang keima kungah 
ang kilah hi. 

9Bangzieh ahei cile kei pen sawltahpite lahah a gina lo pen ka hi a, Pasien’ 
hlattuom pawlpi ka bawlsiet ziehin sawltahpi ci dingin zong a kilawm ka hi sih 
hi. 

10Ahi vangin Pasien’ hepina ziehin kei pen ka hi bang ka hi a, ama in kei tunga 
ei pieh a hepina pen a mawhna suoh lo hi. Tuale mahin amate khatpo sangin 
zong nasep ka hakat zaw a, - tua khu kei sep hi sih nanle - keima ei ompi Pasien’ 
hepina in a sep ahi hi. 

11Tua ahile keima ka hi a, amate ahi zongin tua bangin thu ka hil vua, note in 
zong tua bang ma-in na um uhi. 

Misite Thawkiana 

12Tu-in sina panin Khris thokia zo hi, ci-in kihil zo ahile no pawlkhat in bangci 
dan a misite’ thawkiana om lo hi, ci thei na hi uh ahei? 

13Misite thawkiana om lo hi leh Khris zong a kithosah lo hi ding hi; 

14Khris a kithosah lo khat hi poma leh ka thugenna uh a mawhna suoh ding a, 
na upna uzong a mawhna ma suoh ding hi. 

15Misite thokia lo hi, ci thu a man tahpi leh Pasien in Khris zong a thosah lo ahi 
hi. Pasien in sina panin Khris thosahkia zo hi, ci-in teci ka pan ziehun kote 
nangawn zong Pasien thu’ a man lopi-a genin ei kimu ding hi. 

16Bangzieh ahei cile misite thokia lo hi leh Khris zong a thokia lo hi ding hi. 

17Khris a thokia lo hi leh na upna uh a thawn hi ding a, na mawna sung vua 
omlai na hi ding uhi. 

18Tua ciengin Khris sunga a sisa mite zong a mangthai sieng ahi ta uhi. 

19Khris sungah tami hinkhuo ading beha lametna nei i hi uleh mi zosie lahah a 
hepihuoi pen i hi ding uhi. 

20Hinanle sina panin Khris thokia tahtah zo a, a sisa mite lah panin ga masa pen 
ahi ta hi. 

21Azieh pen mi khat ziehin sina a tun ma bangin mi khat tungtawn ma-in misite 
thawkiana a tung hi. 

22Bangzieh ahei cile Adam sungah mi zosie a si bangin Khris sungah mi zosie 
kihingsah ding hi. 

23Hizongle a hun ciet uh zui-in hi ding hi: Khris ahile ga masa pen hi a, ama ang 
peikia ciengin Khris-a’ teng a hingkia ding uhi. 

24Tua zaw ciengin tawpna hun ang tung ding a, ama in vaihawmte zosie, 
thuneite zosie, le vanglietna zosie a suhsiet zaw ciengin Pa Pasien kungah 
kumpi gam a ap ding hi. 

25Bangzieh ahei cile ama in a galte zosie a keng nei-ah a koi masangsie vai a 
hawm ding hi. 

26A kisusie ding gal nukhia pen sina ahi hi. 

27Azieh pen, “Pasien in ama’ keng nei-ah sil bangkim koi zo hi,” kici hi. Hinanle, 
“Ama’ keng nei-ah sil bangkim kikoi zo hi,” a ci ciengin Khris’ nei-ah sil bangkim 
a koi Pasien a huom khah lo lam kitel hi. 

28Khris’ khut nei-ah sil bangkim a kikoi ciengin Pasien pen sil bangkim ah sil 
bangkim ahi thei nadingin a khut nei-a sil bangkim a koi Pasien’ khut nei-ah 
Tapa mama zong a om ding hi. 

29Tua hi sih mawh leh misite tanga ki-baptize mite in bang a bawl ta ding vuoi? 
Misite a thokia lo hi leh amate tangin bang dingin mite ki-baptize uh ahei? 

30Tuale bang dingin ko le ko a nai simin kizausah den uh ka hei? 

31Sanggamte aw, note ziehin i TOPA Jesu Khris sungah ka kisahthei zakhat ma 
bangin nisimin sina a thuohthuoh ka hi hi! 

32Mihing lametna maimai tawh hi leh Ephesus khuo-a gamsate tawh ka 
kibawna bang phattuompi leltah ding ka hei? Misite kithosah lo hi leh, “Zing 
cienga si ding i hi tah ziehun kineh kidawn va vui,” i ci lel ding uhi. 

33Mi kisolsah sih un: “Kigoppi hoi lo in opdan hoite siesah hi.” 

34Hoitahin thu ngaisun pha unlen na maw nawn sih un; bangzieh ahei cile mi 
kimkhat in Pasien thu a thei sih uhi. Keima in na maizum nading vua kang gen 
ahi hi. 

A Thokia Pumpi 

35Ahi vangin mi pawlkhatte in, “Misite bangci danin ang thokia ding uh ahei? 
Bangci pumpi tawh ang tho ding uh ahei?” ci-in ang dong ding uhi. 

36Mimaw pa! Na khaici tu pen a si phot sih leh a hing thei sih hi. 

37Tua na tu khaici khu ang po ding pen ahi sih a, mangbu hile, adang khatpo hile 
a tang tahtah na tuzaw hi. 

38Ahi vangin ama’ teelsa bangin Pasien in a kung posah a, khaici namciet ah 
ama’ kung ciet a pie hi. 

39Sa zosie zong a kibangkim sih a, mihing sa, ganhing sa, va sa, nga sa, ci bangin 
a nam tuomtuom a om hi. 

40Van pumpite om a, lei pumpite zong a om hi, ahi vangin van pumpite’ thupina 
nam khat hi a, lei’ pumpite’ thupina a tuom khat ahi hi. 

41Ni in thupina nam khat nei a, hlapi in thupina a tuom khat nei-in, aasite in 
zong a tuom khat ma nei uhi; a tahtahin ci leih aasi khat le khat zong a thupina 
kilamdang hi. 

42Misite thawkiana zong tua ma bang ahi hi. A kitu pen a sie thei hi a, a thokia 
pen a sie thei lo ahi hi. 

43A melsie-in kitu a, a mel hoi-in ang thokia hi. A thanemin kitu a, a vanglienin 
ang thokia hi. 

44Tahsa pumpi kitu a, hla pumpi-in ang thokia hi. Tahsa pumpi om ahile hla 
pumpi zong a om hi. 

45Tua ahi ciengin, “Mi masa Adam pen hinna a nei mi khat ang suoh hi,” ci-in 
kigiel hi; hizongle a nukhia Adam pen hinna a pie hlagau a suoh hi. 

46Ahi vangin hla pumpi om masa lo a, tahsa pumpi om masa-in tua ciengin hla 
pumpi a om ahi na bo hi. 

47Mi masapen pa leitung pan ahi a, leivui tawh kibawl mi ahi hi; a nina pa pen 
vantung pan ahi hi. 

48Leivui-a kisiem mite pen leivui pana kisiem pa ma tawh kibang a, van mite 
pen vantung pana ang peipa ma tawh kibang hi. 

49Eite in leivui-a kibawl mihing mel i puoh ma bangin vanmi mel zong i puo ding 
uhi. 

50Sanggamte aw, na kung vua kang gennop pen tami thu ahi hi: Tahsa le sisan 
in Pasien’ manggam a luo thei sih a, a kisie theite in a kisie thei lote a luo thei 
sih hi. 

51Ngai un, thuthuh khat kang gen ding hi! Eite zosie a si sieng ding i hi sih vua, 

52pengkul nukhia pen ang gin ciengin mitphet kal bano khat sungin i unpi-un i 
kikhel sieng ding uhi. Azieh pen pengkul ang ging ding a, a sisa mite a sie thei 
nawn lo dingin ang tho ding a, eite i kikhel ding uhi. 

53Bangzieh ahei cile tami a sie thei pumpi in siet thei lona sil ta ding a, tami a si 
thei pumpi in zong si thei lona sil ta ding hi. 

54Tami a sie thei pumpi in siet thei lona silin, tami a si thei pumpi in si thei lona 
a sil ciengin, “Guol zawna sungah sina kival tum zo hi,” 

55“Sina aw, na gu hei-ah a om ta a, sina aw, na guolzawna hei-ah a om ta ahei?” 
ci-a a kigielsa thu ang tangtung ding hi. 

56Sina gu in mawna hi a, mawna’ vanglietna in thukham ahi hi. 

57Ahi vangin i TOPA Jesu Khris tungtawna guolzawna ei pie Pasien tungah 
lungdam i ko hi. 

58Tua ahi ziehin kang itte aw, kiptahin dingin kilawh sih unlen, note 
in TOPA sunga na nasepna uh a mawhna a hi lo lam thei na hi 
ziehun TOPA’ nasepna ah a hoi thei penin ma na pang zing un. 

1 Corinth 16 

Misiengthote ading Sumpi Kaikhopna 

1Tu-in misiengthote ading sumpi kaikhopna tawh kisai-in: Galati pawlpite in a 
zui ding uh thu ka piehsa bangin note in zong na bawl un. 

2Keima kang haw ciengin sumpi kaikhoptawm a a kisam lo dingin nipi kal khat 
sungah a ni masa ni-in khat ciet in na sum nga uh a val popo na tuomkoi unlen 
na khol un. 

3Kang tun ciengin Jerusalem ah na letsongte uh a puoh dingin pha na sah uh mi 
khatpo sawlin lai tawh kang peisah ding hi. 

4Kei zong ka va pei ding hoi i sah leh amate tawh ka va kithuo ta ding hi. 

Paul’ Khuolzin Gelna 

5Macedonia gam nawhin khuolzin sawm ka hi ziehin Macedonia gam ka zin zaw 
ciengin na kung vuah kang haw ding a, 

6ka khuolzinna ka peina khat popo-ah nei panpi thei nadingun na kung vuah 
bakhat sung ahi sihle phalbi sung nangawn kang tam thei kha mai ding hi. 

7Bangzieh ahei cile tu-in note kungah ang lambang pahin i kimu ding ka nuom 
sih hi. TOPA’ awina a op leh note tawh bakhat sung i opton ding ka lamen hi. 

8Ahi vangin Pentecost pawi dong Ephesus khuo ah ka tam ding hi. 

9Bangzieh ahei cile ei langpang mi tampi a op tei vangin kei adingin a lawcing 
nasep theina kot a golpi-in kihong zo hi. 

10Timothy ang haw khah leh ama zong keima banga TOPA’ na sem ahi tah ziehin 
note lahah bangma pautau loin a op nadingin na vaihawmpi un; 

11tua ahi ziehin koima na simmawsah sih un. Ama kei kunga ang kilekia thei 
nadingin a lampi-ah nuomtahin na hla un; azieh pen a sanggamte tawh ama ang 
zawhton dingin ka lamen hi. 

12Tu-in i sanggam pa uh Apollos tawh kisai-in, keima in sanggam dangte tawh 
na kung vua ang haw nadingin nahpi-in ka hanthawn hi. Ahi vangin tu tadi-a 
ang haw pai ding pen a lunglut nai sih hi. Hun lemtang a nga ciengin ama ang 
haw ding hi. 

A Tawpna Thugenna le Hopinate 

13Pilvangin upna-ah dingkip unlen hangsanin thahat un. 

14Na sep na bawlna zosie vuah itna tawh sem un. 

15Sanggamte aw, tu-in Stephanas’ innkuon pen Achaia gama thu um masa pente 
ahi vua, amate mama zong misiengthote’ nasepna-ah kipumpieh uhi, ci na thei 
uhi. 

16Note in tua bang mite le amate tawh a semton mi zosie’ thu na man dingun 
kang hanthawn hi. 

17Na op lo sung uh awng hu pah dingin Stephanas, Fortunatus le Achaicus-te 
ang haw thei ziehun ka kipah mama hi. 

18Azieh pen amate in keima’ lungsim le nomau-a’ zong ei thakhausah hi. Tuaci’n 
tua bang mite na theisiem un. 

19Asia gama hlattuom pawlpite in ang noset uhi. Aquila le Prisca-te in zong ama’ 
inn sunga a kikhawm hlattuom pawlpi mite tawh TOPA sungah lungsim tah 
tawh ang noset uhi. 

20Sanggamte zosie in zong ang noset uhi. A siengtho kinapna tawh khatlekhat 
na kinoset un. 

21Keima Paul in ka khut mama tawh tami kihopina lai kang giel ahi hi. 

22TOPA a it lo a koima po in samsiet thuoh taheh. I TOPA ang pei hi! 

23Note tawh TOPA Jesu’ ei hepina hing om taheh. 

24Jesu Khris sungah note kang itna in note zosie tawh ang om den taheh. 

  



2011 

 

 
Zo Bible 

© 2018 Bible Society of Myanmar. 
 

 
 

 

2 Corinth 

2 Corinth 1 

Hopina 

1Pasien deina zieha Jesu Khris’ sawltahpi Paul le i sanggam pa Timothy in, 
Corinth khuo Pasien’ hlattuom tung le Achaia gam sung tenga om misiengtho 
zosie tungah: 

2I Pa Pasien le TOPA Jesu Khris tung panin hepina le lungnopna thupha na tung 
vuah hing tung taheh. 

Gentheina a Thuoh Zaw Cienga Paul’ Lungdam Kona 

3Hepinate’ Pa le henepna zosie’ Pasien ahi i TOPA Jesu Khris’ Pa Pasien in 
thupha nga taheh. 

4Pasien in komama ei henep ziehin kote in zong gentheina khatpo a thuohte ka 
henep thei nadingun, ka gim thuohna zosie uh panin ama in ei henem hi. 

5Bangzieh ahei cile Khris sungah gimna tampi ka thuoh ma bangun ama in Khris 
tungtawn ma-in a kicing henepna ei pie hi. 

6Kote in gimna ka thuoh uleh zong note’ henepna le kihutdam nading ahi hi; 
kote ei kihenep leh tuami pen kote thuoh bangbang note in na thuoh zawh 
nading vua thuohzawh hatna ang guon henepna ahi hi. 

7Note dinga ka kinepna uh a kip hi; azieh pen note in kote thuoh teng nei 
thuohpi ziehun kote nga ding henepna zong nei ngapi ding uhi, ci-in ka thei uhi. 

8Sanggamte aw, Asia gam sunga ka thuoh uh gimnate thei lo-a na op ding uh ka 
dei sih hi; bangzieh ahei cile kote in thuoh zawh lo ding za-in gimna ka thuoh 
vua, hin tu zo lo ding za-in ka lung uh a kie gawp hi. 

9Hi tahpi hi, kote ka hi ule si nading thukhenna thuohin ka kingaisun vua, ahi 
vangin kote thuoh gimna pen ko le ko kimuong loin misite a thosah Pasien ka 
muon thei nading uh ahi hi. 

10Ama in tua zataha a zauhuoi si theina panin ei hunkhie zo a, zong ei honkhie 
lai ding hi, ci-in ama tungah kinepna ka nei uhi. 

11Mi tampite’ thungetna tungtawnin kote ei kipie thupha ziehin mi tampi in 
kote’ adingin lungdamna ei kopieh thei nadingun, note in zong na thungetna 
utawh ei na panpi un. 

Paul’ Haw Ding a Hun Kisotto 

12Kote’ kitheina teci panna tahtah tami ahi hi: Kote ka hi ule leitung pilna tawh 
hi loin Pasien’ hepina vang tawh siengtah le Pasien’ dei lungsim tahpi tawh 
leitungah ka gamta vua, note tungah a hoizaw kanin kang gamta uhi. 

13Bangzieh ahei cile na sim thei ding ule na theithei dingte uh ci simlo bangma 
kang giel sih uhi; a tawp donga a tel sieng dingin kang lamen uhi. 

14TOPA Jesu’ ni ang tun ciengin kote pen note’ kisahtheina ka hi ma bangun, note 
nangawn zong kote’ kisahtheina na hi lam uh note in ka thu uh phabep khat na 
thei zo ta uhi. 

15Keima in tami thu ka theicien ziehin note in nivei patatna na nga thei 
nadingun na kung vuah kang haw masa nuom hi. 

16Macedonia gam ka pei kawmin note kungah hing lambangin, Macedonia 
panin zong kang hawkia ding a, Judea gam ka peina lamah ei hla locin ka nuom 
hi. 

17Tam bang ka bawl nuom ciengin lungsim a khel themthom ka hi amah? 
Gelnate ka nei ciengin mi maimaite dan bangin, “Ing heh,” ci vanuh a, “Hi sih,” a 
cikia nianua pawl ka hi amah? 

18Pasien pen a muonhuoi tahpi ma bangin na kung vua kang thugente zong, “Ing 
heh,” zong ahi sih a, “Hi sih,” zong ahi tuon sih hi. 

19Azieh pen Silvanus, Timothy le keima in note lahah kang hil uh Pasien’ Tapa 
Jesu Khris pen, “Ing heh,” ci-in, “Hi sih,” a cikia nianua pa hi lo hi; ama sungah, 
“Hi hi,” a ci vive ahi zaw hi. 

20Azieh pen ama sungah Pasien’ kamciemte zosie, “Hi hi,” vive ahi a, tam thu 
ziehin Pasien’ min a than thei nadingin kote in ama tungtawnin, “Amen,” ka ci 
ciet uhi. 

21Hinanle Khris sungah note tawh kote ei kipsah pa le sathau ei nu pa pen 
Pasien ahi hi. 

22Ama in eite tungah ama’ ciemtena seal hing tum a, i lungsim sungah ama’ 
Hlagau ahi malep ei guon zo hi. 

23Ahi vangin Corinth khuo-a kang hawkia lona pen note kang hepina ahi zawh 
lam ka teci dingin Pasien ka ko hi. 

24Na upna uh tungah thu nei nopna zieha tam bang a gen ka hi sih uhi; kote ka 
hi ule na lungdam nading vua note tawh nasemte ka hizaw uhi, azieh pen upna 
sungah note na ding kip uhi. 

2 Corinth 2 

1Tuaci’n keima in note a dasah kia dinga kang haw lo nadingin ka lungsim ka 
khensat zo hi. 

2Azieh pen note hing dasah mawh leng kang dasah nomate simlo ei lungdamsah 
ding koi om tuon ding ahei? 

3Kang pei ciengin keima ei lungdamsah lawmte tung panin lungkhamna ka 
thuoh lo nadingin tami lai ang giel ka hi hi; bangzieh ahei cile keima’ lungdamna 
pen note zosie’ lungdamna zong hi ding hi, ci-in muonna ka nei hi. 

4Bangzieh ahei cile note ang lungkhamsah nuom ka hi sih a, a kicing itna tawh 
note kang it lam kang theisah nopna ziehin hahsatna lienpi le lungkhamna teng 
kawmkal panin hlitui tampi luongin lai ang hlah ka hizaw hi. 

A khiel Mi Maisahna 

5Ahi vangin mi khatpo in dana a piensah leh keima tung beha ang bawl ahi sih 
a, ka uong genna ahi sih a, ama in no teng zosie tungah zong bangtan cieng khat 
ang bawl hizaw hi. 

6Mi a tamzawte’ danpiehna pen tua bang mipa adingin kicing zo hi. 

7Tuaci’n lungkham seng kisa-in tua dana in ama a vuacip lo nadingin a mawna 
maisahin na henem zaw un. 

8Tuaci’n note in ama na itna uh na kipsahkia nading uh kang thum hi. 

9Note in sil bangkimah thu na mang vuoi mah, ci kang ze-et nopna le kang thei 
nopna zieha tami lai kang giel ahi hi. 

10Note in maw na maisah popo uh ke’n zong ka maisah hi. Mawna ka maisahte 
zong nomate zieha Khris’ min tawh ka maisah ahi hi. 

11Satan in ei nop neh lo nadinga eite in tamte i bawl ahi hi; azieh pen satan’ 
gelnate a thei lo i hi sih uhi. 

Troas Khuo-a Paul’ Lunghimawna 

12Khris’ lungdamna thu phuongzah dingin Troas khuo ka tun ciengin kei 
adingin TOPA sungah kot khat ang kihong hi; 

13ahi vangin tua tahah ka sanggam pa Titus ka mu lo ziehin ka lung a nuom sih 
hi. Tuaci’n amate mangpha pai-in Macedonia ah ka peisuoh hi. 

14Khris sunga zawna pawikhamna ah kote ei pui-in muncin tengah Khris theina 
gimnamtui ang kizelsah Pasien tungah nuomthu tung taheh. 

15Bangzieh ahei cile gup nga mite le a mangthai mite lahah kote pen Pasien 
tungah Khris’ gimnamtui ka hi uhi; 

16kote ka hi ule a kisie mi khat adingin sina pan sina a ngasah gimnamtui ka hi 
vua, adang khat adingin hinna pan hinna a ngasah gimnamtui ka hi uhi. Tam 
bang nate a sem dingin koi kicing zo ding ahei? 

17Bangzieh ahei cile kote ka hi ule sum nga thei nadinga Pasien’ thu a thangbawl 
mi tampite bang ka hi sih vua, Pasien kung pana kisawl mite bangin ama mai-
ah mi citahte ka hina utawh Khris sunga thu gente ka hizaw uhi. 

2 Corinth 3 

Thuciem Tha Nasemte 

1Ko le ko a kiphatkia dinga kipan ka hi ta uh amah? A tahtahin mi kimkhatte in 
a bawl bangin note kungah ahi sihle note tung panin genphatna lai ka kisam uh 
amah? 

2Note mama pen ka lungtang tung vua a kigiel, mi zosie in simin a thei kote’ lai 
na hi uhi. 

3Note na hi ule kote ei kipuosah Khris’ lai na hi vua, laitui tawh kigiel ahi lo, a 
hing zing Pasien’ hlagau tawh a kigiel, suongpeh tunga kigiel ahi lo, mihing’ 
lungtang suongpeh tunga a kigiel Khris’ lai na hina na lah uhi. 

4Khris tungtawnin kote in Pasien lamah tua bang kimuonna ka nei uhi. 

5Na khat popo ko tung pana pieng hi a, ko le ko in ka sem zo uhi, a ci ka hi sih 
uhi; ka sep zawhna uh pen Pasien kung pan ahi zaw hi. 

6Ama in thuciem tha nasem siemte ei suohsah zo a, tua pen lai-a kigiel thukham 
tawh hi loin Hlagau tawh hinna ei pie zo hi. 

7Tu-in a muol thei ama’ maitang pana ang kikhaw a minthanna vang ziehin 
Israel mite in Mose’ maitang a etcien thei lo za a, sina a piengsah nasepna ahi 
suongpehte tunga kigielkuoh laimalte bawn minthanna tawh ang tung ahile, 

8Hlagau nasepna khu bangza tahin minthanna tawh ang tungzaw kan lai ding 
ahei? 

9Azieh pen mawsah thukhenna nasep bawn tua za-in minthang ahile, dih tanna 
nasepna khu nah minthan zaw kan lai ven izaw! 

10A tahtahin a lienzaw minthanna om ta ahi ziehin nidanga a nei minthanna a 
nei nawn sih hi; 

11azieh pen a kipaimangte bawn minthanna tawh tung buong sam ahile tua a 
kip tawntungte minthanna tawh tung zawkan lai lo ding amah! 

12Tua ciengin kote in tam bang lametna nei ka hi ziehun hangtaha a sem ka hi 
uhi. 

13Kote ka hi ule ama’ minthanna vang a kipaimang lam Israel mite in a mu khah 
lo nadingun a maitang diel tawh a khu Moses bang ka hi sih uhi. 

14Ahi vangin a lungsim uh a khau mama hi. Tuni dong ciengin amate in thuciem 
lui a kisim a zah ciengun tua a kikhuna diel pen ma om lai hi, azieh pen Khris 
sung behah tua diel kipaimang hi. 

15A tahtahin tuni dongin Moses’ thukham laite a kisim sielin tua diel in amau’ 
lungsim a khu lai hi. 

16Ahi vangin TOPA lamah mi khat a kihei ciengin a mai a khu diel kihawpieh hi. 

17Tu-in ahile TOPA pen Hlagau ahi a, TOPA’ Hlagau opna munah suotahna a om 
hi. 

18Eite in i unpi-un maitang kikhu loin limlang sunga ei lensawn 
bangin TOPA’ minthanna vang i mu vua, ama’ mel sun dingin minthanna khat 
panin minthanna khatah i kikhel uhi; bangzieh ahei cile tami pen Hlagau 
ahi TOPA kung pana ang pei ahi hi. 

2 Corinth 4 

Leibeel Sunga Gougil 

1Tua ahi ziehin kote in Pasien’ ei hepina tawh tami nasepna ka nei ziehun ka 
lungkie vawt sih uhi. 

2Kote in a simtham le a zumhuoi nate ka tawpsan uhi; misol bawlnate zang loin 
Pasien’ thu zong ka deikai sih uhi; ahi vangin thuman thutah a langtangin ka 
pholah vua, Pasien’ mitmu-ah mi zosie’ kitheina lungsim tawh kituoh dingin ka 
gamta zaw uhi. 

3Ka lungdamna thu hilte uh a kikhu leh a mangthaite tung beha kikhu ahi bo hi. 

4Amate in Pasien’ lim ahi Khris’ minthanna zieha ang tang lungdamna khuovah 
a mu thei lo nadingun tami leitung pasien in a um lo mite’ lungsim mit a tawsah 
hi. 

5Bangzieh ahei cile koma’ thu a gen ka hi sih vua, Jesu Khris in TOPA hi, ci thu le 
tua Jesu ziehin note’ sila ka hina uh ang gen ka hizaw uhi. 

6Azieh pen, “Khuomiel lahah khuovah tang heh,” a ci Pasien in kote tungah Jesu 
Khris’ maitanga a tang Pasien’ minthanna theitheina khuovah ei pieh nadingin 
ama in kote’ lungsim sungah khuovah ang tangsah hi. 

7Ahi vangin a lien mama tami vanglietna pen ko kung pana ang pei hi loin 
Pasien-a’ ahi hi, ci thu a kicien thei nadingin kote in leibeel sungah tami gougil 
ka nei uhi. 

8Gimna tuomtuom ka thuoh vua, hinanle netcipin ka om sih uhi; lungmangin ka 
om vua, hinanle lungdongin ka om sih uhi; 

9bawlsietna ka thuoh vua, hinanle taisanin ka om sih uhi; ei kisatpua a, hinanle 
ei kisusie lo hi; 

10ka pumpi sung vuah Jesu’ hinna a kimu thei nadingin ka pumpi tung vuah 
Jesu’ sina ka puo zing uhi. 

11Bangzieh ahei cile a si thei ka pum tung vuah Khris’ hinna a kimu thei 
nadingin ka hin sungun Jesu ziehin sina a thuoh dinga a kipiekhie zing ka hi uhi. 

12Tuaci’n sina in kote sungah nasem a, ahi vangin hinna in note sungah na sem 
hi. 

13Hizongle, “Keima in ka um a, tuaci’n ka genkhie hi,” ci-a kigiel Lai Siengtho 
dung zui-in upna hlagau kibang ka nei ziehun kote in zong umin ka gen uhi. 

14Bang ding ahei cile TOPA Jesu a thosah pa in kote zong Jesu tawh ei thosah kia-
in, note tawh ama opna-ah ei tun ding hi, ci ka thei uhi. 

15Hi hi, sil bangkim note khuolna ahi a, Pasien’ minthan nadingin mi tam 
semsemte tunga a tung tua hepina in lungdamkona a khansah thei nading ahi 
hi. 

Upna Tawh Nungta 

16Tuaci’n kote ka hi uleh ka lung uh a kie tuon sih hi. Ka pulam pienzie un muot 
lam ding a manaw vangin, ka sunglam pienzie uh a nini-in thasuo semsem hi. 

17Bangzieh ahei cile a gentah lo bano khat sung ka thuoh uh tami gentheina in 
kote adingin tezawh lo a lien mama kumtawn minthanna ei bawlkhol pieh ahi 
hi. 

18Azieh pen kote in a kimu thei nate mitsuon loin a kimu thei lo nate a mitsuon 
ka hi uhi; bangzieh ahei cile a kimu thei nate bakhat sung beh om ahi bo a, a 
kimu thei lo nate ahile kumtawnin a om hi. 

2 Corinth 5 

1Azieh pen i tenna uh leisiet puonbuh a kisiet a ahile khut tawh a kibawl lo, 
Pasien in a bawlsa kumtawn inn khat vantungah i nei lamtah i thei uhi. 

2Bangzieh ahei i cile vantunga i ten nading mun ei kisilsah ding kal ngahla-in 
tami puonbuh ah khuisa-in i tau vangut uhi. 

3Eite in tuami i sil tahtah ciengin guohtanga om bangin ei kimu nawn sih ding 
hi. 

4Azieh pen tami puonbuh sungah i op laitahin eite in vagih puo-in khuisa-in i 
tau vangut uhi, tua pen eite in puon i sil nuom lo zieh uh ahi sih a, puon ei kisebe 
ding i nop zieh ule hinna in a si thei pumpi a valtum ding i nop zieh uh hizaw hi. 

5Tami thu ei na bawlkholpieh pa pen khamkholna van dinga Hlagau ei pie 
Pasien ahi hi. 

6Tuaci’n eite i hi leh lungmuongtahin i om zing uhi; i pumpi sunga i op 
laisie TOPA tawh i kigamla hi, ci i thei uhi. 

7Bangzieh ahei cile muna tawh hi loin upna tawh i kalsuon uhi. 

8Hi hi, eite lungmuongtahin i om vua, pumpi tawh kigamla-in TOPA tawh opton 
ding i nuomzaw uhi. 

9Tuaci’n eite in inn ah i om a, a gamla-ah i om zongin, ama lungdamsah ding tup 
penin i nei uhi. 

10Bangzieh ahei cile Khris’ thukhenna topha mai-ah eite zosie i unpi-un i kilaa 
valon ding vua, tuaci’n i pumpi-a i bawlsa i gamtatna utawh kizui-in a sie ahi a, 
a pha ahi zongin a nga ciet ding i hi hi. 

Kilemkiana Nasep 

11Tua ahi ziehin kote in TOPA zatah dan ding ka thei ziehun midangte zawl ding 
ka hakat uhi; ahi vangin Pasien in koma mama ei theitel a, note in zong a sie le 
a pha na theina lungsim sung vuah ei theitel dingin kang lamen uhi. 

12Note mai-ah ko le ko a kiphattawm kia ka hi sih vua, a lungsim tawng uh ahi 
lo, a putham a kisahtheipi mite na dawnkia thei nading ule kote zieha na 
kisahthei nading uh hizaw hi. 

13Azieh pen ka mot uleh Pasien ading hi a, ka pil ule zong note ading ahi hi. 

14Bangzieh ahei cile mi zosie adingin mi khat si zo hi, ci thu thei ka hi ziehun 
tua Khris’ itna in kote ei thuzaw hi; tua ahi ziehin mi zosie a si uhi. 

15Tuale ama pen mi zosie adinga ang si ahi a, tua ahi ziehin a hing tasunte zong 
amau’ adinga a hing hi nawn loin, amau’ adingin si-in a thokiasah pa adinga 
hing ahi zaw uhi. 

16Tua ahi ziehin tu-a kipanin kote in mihing mudan tawh koima ka mu nawn 
sih uhi; hun khat lai-in mihing mudan tawh Khris ka na thei ngai vangun, tua 
bang danin ama ka thei nawn sih uhi. 

17Tuaci’n mi khatpo Khris sunga a op leh a kisiemtha ahi ta hi: a lui nate zosie 
mangthai zo hi; en un sil bangkim a tha a suoh zo hi! 

18Tami thu zosie pen Khris tungtawnin ama tawh kote ei kilemsahkia Pasien 
kung pan ahi hi; ama in kote tungah kilemkiana nasep ei pie zo hi. 

19Tua pen a deina bang ahei cile Pasien in amau’ thupalsatnate ciemte loin, 
Khris sungah leitung mite le ama a kilemsahkia a, ama in tua kilemkiana thu a 
gen dinga kote ei ngansie ahi hi. 

20Tuaci’n kote pen Khris adingin palaite ka hi uhi; Pasien tawh na kilem un, ci-
in Pasien in kote tungtawnin ang thum ma bangin kote in zong Khris tangin 
kang thum uhi. 

21Ama sungah Pasien’ dihna ka tan thei nadingun, mawna a thei lo pa pen kote 
tang dingin Pasien in mawnei mi a suohsah hi. 

2 Corinth 6 

1Ama tawh na semton ka hi bangun Pasien’ hepina a mawhna-a a sang ka suo 
lo nadingun kang thum uhi. 

2Azieh pen ama in, “San thei hunin na thu gen uh ka ngai a, hutdamna ni ciengin 
note kang hu hi,” a ci hi. En un, tulaitah pen san thei hun tah ahi hi; tulaitah pen 
hutdamna ni ahi hi! 

3Ka nasep vuah khielna a kimu lo nadingin mi khatpo’ lampi-ah pua nading 
bangma ka koi sih uhi. 

4Hizongle ko mama in Pasien’ nasemte ka hina uh sil bangkimah ka kilangsah 
uhi: thuohzawhna lienpite, genthei liengvainate, hahsatnate, vangsietnate, 

5satnate, thongkiehnate, buoinate, na ham sepnate, zanlai-a kimutmaw law 
nate, le gilkielnate ahi a; 

6siengthona, thu theina, lungduoina, migitna, lungsim siengthona, itna tahtah 
tawh, 

7thuman thutah genna le Pasien’ vanglietnate a kipan, zietlam le veilam ading 
dihna galhiemte tawh, 

8patawina le simmawna ahi zongin, gensietna le genphatnate dong ciengah ka 
langsah uhi. Kote pen mi thumante ka hi vangun zuouthu gente bangin ei 
kingaisun hi; 

9mi zosie in ei theitel vangin koima’ thei lote ka bang uhi; nei thei bangun a hing 
ka hi vangun a si dihtahte bangin ei kingaisun hi; gawtna dan ka thuoh vangun 
thalupin ka om sih uhi; 

10a date tawh ka kibah vangun ka lungdam zing uhi; a zawng ka bah mawh 
vangun mi tampi ka hausah uhi; bangma nei lo ka bah vangun na zosie ka nei 
uhi. 

11No Corinth mite kungah siengtahin kang gen zo vua, ka lungsim uh ka golhon 
uhi. 

12Kote’ itna sungah ciengtan bangma a om sih a, noma’ sunga om hizaw hi. 

13Kote-a’ bangin a kilawmin nei thuhkiana-un note in zong na lungsim uh 
golhon un, ci-in tate tunga thugen bangin kang gen hi. 

A Nungta Pasien’ Biehinnpi 

14Thu um lo mite tawh a kituoh lo hahkol na puoton sih un. Azieh pen dihna le 
gitlona kikalah bang kipawlna om thei ding ahei? Ahi sihle khuovah le khuomiel 
kikalah bang kipawlna om thei ding ahei? 

15Khris in Beliar tawh bang thukimna nei ahei? Ahi sihle thu um mi khat in thu 
um lo mi khat tawh bang neiton ahei? 

16Pasien’ biehinnpi in milimte tawh bang kithukimna nei ahei? Bangzieh ahei 
cile eite pen a hing zing Pasien’ biehinnpi i hi uhi. Pasien in, “Amate sungah 
tengin a lah vuah ka vah ding a, amau’ Pasien hi-in, amate keima’ mi ahi ding 
uhi. 

17Tua ziehin amate kung panin hing peikhie unlen, amate lah panin a tuomin 
om un, TOPA in ci hi. A sieng lo poma tham kha sih un, tua hile keima in note 
kang sang ding hi. 

18Keima na pa uh kang hi ding a, note zong keima’ tapate le tanute na hi ding 
uhi,” Vanglien TOPA in ci hi. 

2 Corinth 7 

1Ka itte aw, eite in tam bang thuciemte i nei zo tah ngalin pumpi le hlagau buana 
zosie panin eima le eima kisiensuo-in Pasien zatahna lamah siengthona 
bukimsah vai. 

Pawlpite’ Kisiakia Zieha Paul’ Kipahna 

2Na lungtang sung vuah kote ading mun ei pie un; koima tungah ka khiel kha 
sih vua, koima khat zong siesah loin kote’ phattuom nadingin koima khat zong 
ka zang sih uhi. 

3Note mawsah nopna tawh tami thu a gen ka hi sih hi, azieh pen i si leh sitonin 
i hin lezong a hington dingin ka lungsim sung vuah na om uhi, ci-in masang lai-
in kang gen zo ta hi. 

4Note tungtangah tamveipi ka kisathei hi; note tungah kisahtheina lienpi ka nei 
hi; henepna tawh ka kidim hi; ka thuoh uh gentheina zosie-ah genzawh loin ka 
lung a dam hi. 

5Macedonia ka tun cieng nangawnun ka pumpi un khawl hun ci a nei sih a, ka 
kiheina zosie vuah gimna thuohin, a pulamah kihauna, le a sunglamah zaunate 
a om hi. 

6Ahi vangin a lungkie mite a henem Pasien in Titus ang tunna tawh kote ei 
henem a, 

7ama ang tunna hang beh hi loin, note in ama na henepna hang uh zong ahi hi. 
Note in kei nei lunggulna uh, na dana ule keima dinga nei deisahnate uh zong ei 
gen a, tuaci’n ka kipah semsem lai hi. 

8Bangzieh ahei cile kang laihlahna tawh note kang dasah lezong ka kisiakia sih 
a, (kisiakia nanleng tua laihlah tawh kang dasahna uh pen bakhat sung beh hi 
lel hi, ci ka thei hi). 

9Tu-in kei ka kipah hi; na da zieh vua kipah ka hi sih a, na dana un ang 
kisiakiasahna zieha kipah ka hizaw hi; bangzieh ahei cile banglam banglamah 
kote ziehin bangma suplaw loin Pasien’ deina tawh kituoha a da na hizaw uhi. 

10Azieh pen Pasien’ deina tawh a kituoh dana in hutdamna ei tut thei kisiakiana 
piengsah a, da nading bangma a om sih hi, ahi vangin leitung dana in sina a 
piengsah hi. 

11Bangzieh ahei cile tami Pasien lama dana in note sungah bang citahna, no le 
no kisiensuo nadingin bang lawpna, bang lungthahna, bang patauna, bang 
lunggulna, bang pawnthawna, bang gawtnate piengsah ahei ci thu en un! Note 
in tami thu-ah bang mun bang munah na maw lo lam uh na kilangsah zo ta uhi. 

12Tuaci’n keima in lai kang hlah vangin khielna bawl pa ahi sihle khielna thuoh 
pa zieha kang giel ahi sih a, note in Pasien mai-ah kote nei deisahna a kilah thei 
nadinga ang giel ka hizaw hi. 

13Tami thu-ah ka lung uh a nuom mama hi. Kote lungmuonna beh hi loin note 
zosie zieha Titus in lungsim tawldamna nga ahi ziehin ama’ lungdamna ziehin 
ka lungdam deudeu hi. 

14Bangzieh ahei cile note kang kisielpina thu pawlkhat ama kungah gen nanleng 
ka maizum tuon sih hi; hinanle a hi bangbanga note tunga kang gensa thu zosie 
a man ahi ma bangin, Titus tunga ka kipawhna uzong a man ahi hi. 

15Note zosie in bangci bangin thumangin zauna le linna tawh ama na sanna lam 
uh a ngaisutkia ciengin note ang itna a khang semsem hi. 

16Note tungah a bukim lungmuonna ka nei ziehin ka kipah mama hi. 

2 Corinth 8 

Phaltaha Pieh ding Hanthotna 

1Sanggamte aw, note in Macedonia gam hlattuom pawlpite tunga kipie Pasien’ 
hepina thu na thei ding uh ka dei hi; 

2azieh pen amate in gentheina lienpi a thuoh hun sungun zawng mama nan ule 
zong a lungdamna uh lien luo ahi ziehin amau’ lam panin piehkhietna lamsang 
a kiphal mama uhi. 

3Bangzieh ahei cile amate in a nei za uh dung zui-in pieh nopna lungsim tawh a 
pie vua, a nei za uh sanga a tamzaw nangawnin zong a pie uhi, ci thu teci ka 
pang hi. 

4Tam misiengthote adinga nasepna-ah amate kihalin hamphatna a nga thei 
nadingun kote kungah ang thum ngetngut uhi. 

5Tua khu kote’ lametna maimai bang ahi sih a, amate mama TOPA tungah kipie 
masa-in, tua zaw ciengin Pasien’ deina bangin amate in ko tunga ang kipiekhie 
uh ahi hi. 

6Tuaci’n Titus in tam bang nasep a patsa ahi ma bangin, amate in note lahah 
tami phalna nasep a sep suoh nadingun amate ka hanthawn uhi. 

7Tu-in note in thu upna, thugenna, thu theina, nasep hakatna le nei itna vua 
kipanin midangte sangin bang kimah na tung tuon zawh ma bangun, tami 
phalna nasepna-ah zong na tungtuong un. 

8Thupieh dan banga ang gen ka hi sih a, midangte’ hakatna tawh sittelin na itna 
uh a tahtah amah ci thu ka theinopna hizaw hi. 

9Azieh pen i TOPA Jesu Khris zong hau mama napi note ang khuolna ziehin ama’ 
zawnna tawh note mihau na suo thei nadingun, note ziehin ama mizawng hing 
suoh ahi ziehin note in kiphalna tawh ama’ nasepna na thei uhi. 

10Tami thu-ah ka ngaisutna kang pie hi: Nuasie kumin bang khat sep ding a pan 
masa beh na hi sih vua, bang khat sep ding nangawn a lunggul note adingin tua 
bang na bawl ding uh a kilawm ahi hi. 

11Na neisa uh tawh kizui-in note in na hakatna ule na nasep man ding uh a kituo 
thei nadingin tu-in tami nasep zo sieng un. 

12Bangzieh ahei cile thanopna a op nah po leh nei lona pansia loin neina tawh 
kizui-a kipie letsong pen a santah ahi hi. 

13Mi dangte donghu dinga ang pau bawl hi loin, 

14na kikal vuah na kihu diemdiem nading uh ka cinopna hizaw a, tulai taha na 
citheina un amau’ tasapna hu-in, amau’ citheina in zong note’ tasapna ang hukia 
ding ka deina ahi hi. 

15“Tampi a khawmte-a’ val tuon loin them khat a khawmte-a’ zong cingla tuon 
lo hi,” ci-in kigiel hi. 

Titus’ Pahtahna 

16Ahi vangin Titus’ lungsim sungah kei nei banga thanopna lungsim a guon pa 
Pasien tungah nuomthu ka tut hi. 

17Azieh pen ama in kote’ ngetna ei sang khop loin, nidang sangin a thanop zawh 
ziehin ama’ thu-a na kung vua ang haw sawm ahi hi. 

18Lungdamna thu a genna zieha hlattuom pawlpi zosie-ah a kithang sanggampa 
khat ama tawh kang zawhsah hi. 

19Tua beh hi loin, TOPA mama’ minthan nading le ka lungsim hoina uh a kilah 
nadingin, ama pen tami phalna nasepna ka sep sungun ka khuolzinpi ding vua 
hlattuom pawlpite in a se pa zong ahi hi. 

20Phalna tawh a kipie tami letsongte ka zehna vuah koima in ei mawsah lo 
nadingin ka kidawm mama uhi. 

21Bangzieh ahei cile TOPA muna behah a man gamtat sawm hi khop loin, 
mihingte muna-ah zong a man a gamtat sawm ka hi uhi. 

22Tua thu tamveipitah sittelin citah hi, ci-a ka mu sa uh i sanggam pa khat amate 
tawh kang zawhsah hi. Ama in note ang muon mama ziehin a lawp tasem hi. 

23Titus pen note ading nasepna-ah ka kithuopi le ka naseppi ahi hi; i sanggamte 
ahi ule Khris’ min a thangsah hlattuom pawlpite’ kamtaite ahi uhi. 

24Tua ahi ziehin note’ itna le kote in note zieha ka kisielna uh a hang bang ahei 
ci hlattuom pawlpite mai-ah siengtahin na lah un. 

2 Corinth 9 

Jerusalem-a Tapidawte ading Sumdonna 

1Tu-in misiengthote adinga nasepna tawh kisai-in lai kang hlah ding uh a kisam 
nawn sih hi, 

2azieh pen na mi hunopna lungsim uh ka thei a, tua pen Macedonia mite tunga 
ka kisielpisa ahi hi. Ning kuma kipanin Achaia gam mite a kithawikhol zo ta uhi, 
ci-in ka na gen hi; tua na lawpna un amate a tamzaw a thanuomsah tuom hi. 

3Hinanle keima in tami thu-ah kang kisielpina uh a mawhna a suo lo nadingin 
na kigingkhol un, kang cisa ma bangin na kiginkhol thei nadingun sanggamte 
kang sawl hi. 

4Tua bang hi loin keima kang pei ciengin Macedonia-te pawlkhat in ei zui 
hinlen, na kiginkhol lo lam uh hing muhai kha mawh uleh nohaw’ maizum ding 
genda vai, tami nasepna-ah ka mai uh a zum mama ding hi. 

5Tuaci’n pieh dinga na kamciemsa uh tami huna letsongte a baisa-in omin, sawl 
zawh thu tawh hi lo, phalna tawh ahi nadinga thu vaihawm dingin na kung vuah 
sanggamte ang mahaw thei nadingin kut ding kisam ka sa hi. 

6Ka gennop thu tami ahi hi: Khaici themkhat a vawte in themkhat a at ding vua, 
tampi a vawte in tampi ma at ding uhi. 

7Mi zosie in na lungsim sung vuah pieh dinga na khensatsa bangun na pie ciet 
ding vua, lungsi pipi ahi sihle pieh lo phamaw ci dan tawh na pie sih ding uhi, 
bangzieh ahei cile Pasien in lungtaitaha a pie mite a it hi. 

8Sil bangkim a kicinga na nei zing nading ule na hoi sepna zosie-ah kicingtaha 
na kihal thei nadingun Pasien in thupha namcin a kiningcingin note ang pie thei 
hi. 

9“Ama in hawmthangin, mizawngte tungah pie a, ama’ dihna kip tawntung hi,” 
ci-in kigiel hi. 

10Khaici vawpa tungah khaici le neh ding an a sih pa in na vaw ding uh khaici 
zong hing sih ding a, na vaw ding uh khaici hing khangsahin na dihna uh zong 
hing pungsah ding hi. 

11Na kiphalna lienpi uh ziehin na zosie-ah ang kihausah ding a, tua in kote 
tungtawnin Pasien tungah lungdamkona a piengsah ding hi. 

12Bangzieh ahei cile tami nasepna in misiengthote tasapna beh a sih ahi khop 
sih a, Pasien tungah lungdam ko nading tampi tawh zong a dimletsah hi. 

13Tami nasepna sittelna tungtawnin note in Khris’ lungdamna pulahna thu na 
manna ule, amate le midang zosiete tawh phal taha na piehnate ziehun Pasien’ 
min na thangsah uhi. 

14Tezawh lo note ang kipie Pasien’ hepina ziehin amate in ang lunggul mama 
vua, thu zong ang ngetpieh uhi. 

15A kigen zo lo ei hlawnpieh ama’ letsong ziehin Pasien tungah lungdam i ko 
uhi! 

2 Corinth 10 

Paul in Ama’ Nasepna a Hutna 

1Note tawh i kimaituo cienga a kiniemsah pa le i kigamlat cienga note tunga a 
hangsan pa keima Paul in Khris’ nunnemna le migitna tawh kang thum hi! 

2Leitung mite dan tawh a gamta-a ei ngaisunte tungah keima kang op ciengin 
hang taha ci ka sawm bangin ci a kul lo nadingin kang thum hi. 

3Leitung mite bangin ka ten vangun leitung mite’ zie zui-in gal ka do sih uhi; 



2024 

 

 
Zo Bible 

© 2018 Bible Society of Myanmar. 
 

 
 

 

4bangzieh ahei cile kote’ zah galdona hiemte ahile mihingte’ galhiem maimaite 
ahi sih a, galte’ panmun phuolpite a susie zo Pasien’ vanglietna hizaw hi. Kote 
in kiselnate le 

5Pasien’ thu theina ding a khahtan thei kiphatsahna vannuoi ka susie gawp vua, 
Khris’ thu a mang dingin ngaisutna vannuoi salin ka man uhi. 

6Na thumanna uh a kicin ciengin thumang lo zosie dan pie dingin a kigingsa-in 
ka om uhi. 

7Na maitang vua nate en un. Khris-a’ ka hi hi, ci-in na kimuon uleh note, Khris-
a’ na hi ma bangun ko zong Khris-a’ ma ka hina thu uh phawh ta un. 

8Tu-in note suhsiet nading hi lo, na kilam nadingun TOPA in ei pieh thuneina 
tawmkhat hing kinah sielpi phiel leng zong ka maizum sih ding hi. 

9Ka laihlahte tawh ang zausah ka suo khah ding ka nuom sih hi. 

10Bangzieh ahei cile amate in, “A laihlahte khau-in nasie mama napi eite tawh a 
opton tah ciengin thahat vawt loin, a thugente zong bangma ahi sih hi,” ei ci uhi. 

11Tua bang mite in kang op lo sung vua laihlah tawh ka gente uh kang op tah 
ciengun ang sem ding ka hi lam uh na kithei ta uheh. 

12Kote ka hi ule amau le amau a kiphattawmte tawh a kisimton ahi sihle a 
kitekah ngam ka hi sih uhi. Ahi vangin amate khatlekhat a kitekah ciengun 
theisiemna a nei sih uhi. 

13Hizongle a kalvalin ka kisiel sih ding vua, ahi vangin Pasien in kote adinga ei 
sesahsa za ahi note kung dong nangawn zong kang bat zawhna uh cieng behah 
ka kisiel ding uhi. 

14Azieh pen na kung vua kang tun ciengun ka ciengtan uh vala a kalsuon ka hi 
sih uhi; kote ka hi ule note kungah Khris’ lungdamna thu tawh ang tung masa 
pente ka hi uhi. 

15Midangte’ nasepnate-ah a kalvalin ka kisiel sih vua, hinanle kote lametna 
ahile na upna uh a khanna tawh kizui-in ka nasepna huong uzong na tangzaisah 
semsem ding uh ahi hi. 

16Tua hile kote in midangte nasepna huong sunga kisemsate kisielpi loin na 
gam uh hlengin lungdamna thu ka tangko thei ding uhi. 

17“A kisiel mi in TOPA sungah kisiel taheh”. 

18Azieh pen ama le ama a kiphattawm mipa kisang lo a, ahi vangin TOPA in a 
phat mite kisang hi. 

2 Corinth 11 

Paul le Sawltahpi Manlo te 

1Ka mot opna nengneng teng ei ngaisiem locin ka nuom hi. Ei ngaisiem bo un! 

2Note adingin Pasien’ ei deisahna ka nei hi, bangzieh ahei cile keima in pasal 
khat tawh kinung ngahnu siengtho khat bangin Khris tunga pieh dingin note 
kang kamciem zo hi. 

3Ahi vangin gulpi in a ngienku tawh Eve a na sol bangin Khris tungah a dih le a 
siengtho na kipumpiehna panun na ngaisutnate uh na pielsah khah ding uh ka 
lung a himaw hi. 

4Azieh pen mi khatpo ang pei-in kang hilsa uh ahi lo adang Jesu’ thu ang hil a, 
ahi sihle note in na ngasa uh ahi lo adang hlagau khat nga-in, ahi sihle na sansa 
uh lungdamna thu ahi lo adang lungdamna thu khat ang hil ciengin na sang 
paipai uhi. 

5Kote ka hi ule tami a thupi mama sawltahpite sangin a neu zaw-in ka kingaisun 
tuon vawt sih uhi. 

6Thugen lamah ei kicil lo ka hi thei mai ding a, hinanle theina lamah ei kicil lo 
ka hi sam sih hi; note tungah tam bang ka hina sil bangkimah a kicien sinsenin 
ka langsah zo uhi. 

7Note ang kitawisang nadingin keima le keima kiniemsahin man ngen loin 
Pasien’ lungdamna thu ka gen ziehin mawna a bawl ka hi amah? 

8Na na sem dingin hlattuom pawlpi dangte tung panin huna sang ka hi ziehin 
amau’ sum a lahpieh ka suoh hi. 

9Note tawh omtonin kisapna ka nei ciengin Macedonia gam pana ang pei ka 
lawmte in ka sapnate ei sih ziehun koima vangih ka suon sih hi. Tuaci’n lam 
khatpopo-ah note’ vangih ka suo lo nadingin ka kideh a, ka kideh lai ding hi. 

10Keima sungah Khris’ thuman thutah a op ma bangin Achaia gam sung muncin 
tengah tami ka kisahtheipi pen gen loin ka dai op sih ding hi. 

11Tua ahile bangzieh ahei? Ke’n note kang it lo zieh amah? Kang it lam uh Pasien 
in thei hi. 

12Kote tawh a kikim dan a ciemtena a deite’ kisielna ka niel zawh nadingin ke’n 
zong ka sep pen ma ka semsuoh ding hi. 

13Bangzieh ahei cile tua bang mite pen sawltahpi man lote ahi a, amau le amau 
Khris’ sawltahpi a kipang mi sol nasemte ahi uhi. 

14Tua pen lamdang sah ding ahi sih hi! Azieh pen Satan nangawn khuovah 
vantungmi khat bangin a kipangtawm thei hi. 

15Tuaci’n dihna tate bangin ama’ nasemte a kipantawm uleh lamdang sah ding 
ahi sih hi. Amau’ gamtatna bangin a tawpna-ah a thuoh ding uhi. 

Sawltahpi Ahina Tawh Paul’ Thuohnate 

16Koima in a maw-in ei ngaisun sih un, ci-in kang genkia hi; hinanle a maw a nei 
ngaisut uleh tawmkhat beh ka kisiel thei nadingin mimawte bangin ei 
ngaisunin ei sang veve un. 

17Kimuong a, tami ka kisielna tungtanga kang gen ding thute 
pen TOPA’ thuneina tawh ang gen ka hi sih a, mimaw khat banga ang gen ka 
hizaw hi. 

18Mi tampite in leitung ziete a kisielpi ziehun kei zong ka kisiel ding hi. 

19Bangzieh ahei cile nomate na pil ziehun lungdamtahin mimawte na thuoh zo 
veve uhi. 

20Azieh pen mi khat in salin hing bawlin, ahi sihle hing netumin, ahi sihle hing 
metbawlin, ahi sihle kiliensahin ang pheta beh ciengin zong note in na thuoh zo 
uhi. 

21Tua banga bawl ding lamah kote ka thanem nah mama uhi, ci-in maizum pipi-
in kang gen hi! Ahi vangin mimaw khat bangin thu hing gen leng: Mi khatpo in 
a kisielpi ngam pen kei zong ka kisielpi ngam hi. 

22Amate Hebrew-te ahi uh amah? Kei zong ka hi hi. Amate Israel-te ahi uh 
amah? Kei zong ka hi hi. Amate Abraham’ suonlehlahte ahi uh amah? Kei zong 
tua bang ma ka hi hi. 

23Amate Khris’ nasemte ahi uh amah? Mimaw khat bangin ham tadi leih, amate 
sangin ka hoizaw buong sam hi: Amate sangin na ka nahsep zaw a, thong zong 
ka tamkieh zaw hi. Simzawh lo satna ka thuoh a, tamveipitah sikhielin ka 
ommun zaw hi. 

24Judah-te’ satna sawmli-ah khat a kiemin ngavei tah ka thuoh hi. 

25Ciengpum tawh thumvei ei kisat a, khatvei suong tawh ei kisep hi. Tembaw 
kisietna thumvei ka tuoh ngai hi; sun khat le zan khat tuipi tungah ka om ngai 
hi; 

26khuol ka zin munnate-ah keima in guntui khang panin zauhuoina, misuomte 
tung panin zauhuoina, ka mipite tung panin zauhuoina, Gentile-te tung panin 
zauhuoina, khuopi sunga zauhuoina, gamlaha zauhuoina, tuipi tunga 
zauhuoinate a kipanin sanggam man lote tung panin zauhuoinate ka tuoh a, 

27nasep gimin hamsatna sungah omin, zan lai-in tamveipi tah kimu maw liengin 
ka om hi. Tuale gilkielna le dangtana a kipanin neh ding nei loin tamveipi ka om 
a, puon sil ding nei loin damsi-in ka om ngitnget hi. 

28Thudangte banah hlattuom pawlpi zosiete ading lunghimaw-in ka lunggimpi 
lai hi. 

29Ka thanempi lo koi om ahei? Ka lungkhampi lo-a mawna sunga kipuasah koi 
om ahei? 

30Kisiel lo phamaw ding ahile ka thanemna ei kilangsah nate ma ka kisielpi ding 
hi. 

31Pasien le TOPA Jesu’ Pa (ama in thupha nga tawntung taheh!) in ka zuou lo 
lamtah thei hi. 

32Keima ei mat thei nadingin Damascus khuo Kumpi Aretas’ khut nei-a om gam-
uhpa in Damascus khuopi a cingsah hi. 

33Hizongle seu khat sungah ei kikoi-in kul kotneu vang panin ei kikhiesuh a, 
ama’ khut sung panin ka suohta hi. 

2 Corinth 12 

Paul Mangmunate le Kilahnate 

1Bangma phattuom nading om sih nanle ka kisiel ding a kisam ahi hi; hinanle 
ka mangmunate le TOPA’ ang kilahnate ka gengen ding hi. 

2Tu masang kum sawm le kum li lai-in Khris sunga a om mi khat vantung dawl 
thumna-ah a kilahto lam ka thei a, a pumpi tawh amah, a pumpi lo tawh ahei ci 
ka thei sih hi; Pasien in a thei hi. 

3Tua mipa, a pumpi tawh amah, a pumpi lo tawh ahei ci zong ka thei sih hi; 
Pasien in a thei hi. 

4Paradise ah a kilato a, gen lo ding thute, mihing koima khat beh in a genkia 
dinga a kiphal lo thute a za hi. 

5Tua bang mi pa khat ziehin ka kisiel ding a, hizongle ka thanemnate ah ci simlo 
ka kisiel sih ding hi. 

6Ahi vangin thutah gen ding ka hi ziehin kisiel nuom leng mimaw ka hi tuon sih 
ding hi, a zieh pen keima sunga a mu ule keima tung pana a zahte uh sangin a 
thupizaw-a koima in ei ngaisut lo nadingin kisiel ding ka kidawm a, 

7tua a lamdang kilahna dante nangawn ngaisutin ka nei sih hi. Tua ahi ziehin ka 
kisahthei luot lo nadingin ka tahsa sungah ei bawlsie ding Satan’ kamtai ahi ling 
khat ei kipie hi. 

8Kei tung panin tua lingtang a kilahkhiet nadingin TOPA tungah thumvei thu ka 
ngen a, 

9hinanle ama in keima kungah, “Nangma dingin ka hepina a kicing hi, azieh pen 
thanemna sungah ka vanglietna a kicing hi,” ei ci hi. Tuaci’n ka sungah Khris’ 
vanglietna a ten thei nadingin kipahtahin ka thanemnate ka kisielpi ding hi. 

10Tua ahi tah ziehin Khris hangin thanemnate, zakonate, hahsatnate tungah ka 
lung a kim hi; azieh pen ka thanem ciengin ka tha a hat hi. 

Corinth Hlattuomte ading Paul’ Deisahna 

11Kei mimaw ka hi ta hi! Tua dinga nei paubawl uh ahi hi. A tahtahin kei pen nei 
pahtah lawm uh ka hi hi, bangzieh ahei cile bangma ka hi lo vangin tami 
sawltahpi lien pente sangin ka neuzaw tuon sih hi. 

12Note lahah sawltahpi man khat’ hina a lah ahi limte, sil lamdangte, le 
vanglietna nasepnate kibawl zo hi. 

13Kei mama in note vangih kang suon lo ci simlo hlattuom pawlpi dangte sangin 
bangci-in a siezaw-in na om ngai ta uh ahei? Tami ka khiel khahna ei ngaidam 
un! 

14Na kung vua ang haw dinga ka kiginna tami khu a thumveina vawt ahi ta hi. 
Na neisate uh a deigaw ka hi sih a, noma mama ang dei ka hi zawh ziehin note’ 
vangih ka suoh sih ding hi; bangzieh ahei cile tate in nu le pate dingin nei le lam 
kholpieh loin, nu le pate in tate adingin a kholpieh ding hizaw hi. 

15Note adingin ka neisate kipahtahin ka zang ding a, keima ma zong ka 
kipumpieh nuom hi. Note hing it semsem leng ei tawm it semsem ding na hi uh 
amah? 

16Note vangih ang suon loin ei kingaisun taheh. Ahi vangin note in kei mi 
ngiansiem ka hi ziehin solna tawh ang manin nei gen uhi. 

17Na kung vua kang sawl mi khatpo tungtawnin a met lahna-in kang nei uh 
amah? 

18Na kung vua haw dingin Titus ka kun a, i sanggam pa kang zuisah hi. Titus in 
note a met lahna-in ang nei sih hi, hi lo amah? Lungsim kibanga a semton hi lo 
uh ka mah? Ka kalsuonzie uh kibang hi lo amah? 

19Note mai-ah koma le koma a kiphelphelin ei ngaisun na hi uh amah? Kote pen 
Khris sunga omte bangin Pasien mai-a thugengen ka hi uhi. Ka itte aw, ka sepna 
zosie uh pen note kilamkip nading ahi hi. 

20Bangzieh ahei cile kang tun ciengin ka dei banga kang mu lo khah ding ule 
note in zong na dei bang vua nei mu lo khah ding uh ka zau hi; note lahah 
kihauna, hazatna, lungthahna, huoihamna, kidaisahna, kigensietna, kihisahna, 
le buoinate a op khah ding ka zau hi. 

21Kang hawkia ciengin ka Pasien in na mai vuah ei niemkhiehin nidanga na 
khielnasa uh mawnate ahi, siengtho lona, nulepa mawna, thangtatnate vang 

tawh maw napi a kisia lo ziehun mi tampi ziehin da le kapin ka op khah ding ka 
zau hi. 

2 Corinth 13 

Adang Thuhilnate 

1Na kung vua kang haw nading a thumveina ahi ta hi. “Mawmatna khatpopo teci 
ni ahi sihle thum’ theipina tawh a kip hi ding hi,” kici hi. 

2Mawna a bawl mite le midang zosie tungah thuhilna kang nei zo hi, a niveina 
kang haw lai-in zong kang hilsa ma bangin tu ka op lo sungin kang hil a, kang 
hawkia leh koima kang za nawn sih ding hi, 

3azieh pen note in kei tungah Khris in thu a gen lam a kicien lahtelna na dei sese 
uhi. 

4Bangzieh ahei cile thanemna ziehin singlamte tungah a na kithalia mawh 
vangin Pasien’ vanglietna tawh ama a hingkia hi. Azieh pen ama sungah ka tha 
uh a nem a, hinanle note tawh kipawlna-ah Pasien’ vanglietna ziehin ama tawh 
ka hington ding uhi. 

5Upna sunga a nungta na hi ngel vuoi mah ci no le no kisittel un. No le no kize-
et un. Na kisittelna vuah a lawsam na hi sih nah uleh na sung vuah Khris a op 
lam thei lo na hi uh amah? 

6Note in a lawsam ka hi lo lam uh ei thei na va uteh ci-in ka lamen hi. 

7A lawcing ka hina uh a kilah ding deina hi loin, note a mana na gamtat nading 
uh deina tawh thu ngen ka hizaw uhi. 

8Bangzieh ahei cile kote in thuman thutah langdo-in bangma ka sem thei sih 
vua, thuman thutah ading behin ka semzaw uhi. 

9Azieh pen kote thanemin note na thahat ciengun ka kipah uhi. Kote’ thungetna 
pen note’ kicingtah thei nading ahi hi. 

10Keima kang tun ciengin note siet nading hi loin na kilamkip nadingun, na tung 
vuah TOPA in keima ei pieh thuneina kang khauzah seng lo nadingin note tawh 
i kigamlat sung vua tami lai kang giel ahi hi. 

A Tawpna Hopina le Thupha Piehna 

11A tawpna-ah sanggamte aw, mangpha na man ta un. Na opdante uh puopha-
in kang ngetnate na ngai unlen, khatlekhat kithutuohin kilemin na om un; tua 
hile itna le kilemna Pasien in note ang ompi ding hi. 

12A siengtho kinapna tawh khatlekhat na kinoset un. 

13Misiengtho zosie in note ang noset uhi. 

14 TOPA Jesu Khris’ ei hepina, Pasien’ ei itna le Hlagau Siengtho tawh kipawl 
theina in note zosie tawh hing om taheh. 

Galatia-te 

Galatia-te 1 

Hopina 

1Mihingte sawlna tawh ahi lo, thunei mihingte tung pan zong hi loin Jesu Khris 
le misite lah panin ama a thosah Pasien tung panin sawltahpi khat ahi keima 
Paul le 

2ka ompi Pasien’ innkuonpite zosie in, Galati gam hlattuom pawlpite tungah: 

3Note tungah i Pa Pasien le i TOPA Jesu Khris tung panin hepina le kilemna hing 
tung taheh, ci-in kang hopi uhi. 

4I Pa Pasien’ deina tawh kizui-in tuhun khang gilo panin ei hunkhie dingin eite’ 
mawna zieha ama le ama ang kipiekhie pa ahi, 

5ama tungah minthanna om zingzing taheh. Amen. 

Adang Lungdamna Thu Om lo 

6Khris’ hepina sungah note ang hlan pa nuasie-in adang lungdamna thu-ah na 
kihei tahzuoi uh lamdang ka sa mama hi. 

7Lungdamna thu adang a om sih a, ahi vangin mi kimkhat in note hing buoisahin 
tua Khris’ lungdamna thu a lehei sawm uhi. 

8Hizongle note tungah kang hilsa uh lungdamna thu tawh a kilengatin kote 
nangawnin ahi a, vantung panin vantungmi khat in ahi zongin note tunga ang 
gen a op leh tua mi pa in samsietna nga taheh! 

9Masang lama kang gensa bangin kang genkiana-ah, note kungah na sansa uh 
thu tawh a kilengat ahi adang lungdamna thu ang gen mi khatpo a op leh tua mi 
pa in samsietna thuoh taheh! 

10Tu-in mihingte’ maipha sui ka mah, ahi sihle Pasien’ maipha sui ka hei? Mite 
po a lungdamsah sawm lailai ka hi mawh leh Khris’ nasem ka hi sih ding hi. 

Paul in Sawltahpi Za a Hutna 

11Sanggamte aw, keima in kang hil lungdamna thu pen mihingte’ bawltawm ahi 
lo lam na thei ding uh ka dei hi; 

12bangzieh ahei cile tua thu pen mihing tung pana ka nga hi loin ei kihil zong 
ahi sih a, Jesu Khris’ ang kilahna pana ka nga ahi bo hi. 

13Note in Judah biehna sunga ka om lai-a ka hinkhuo masa lamte na za zo ta uhi. 
Pasien’ hlattuom pawlpite nahpi tahin ka na bawlsie a, suhsiet ding ka na 
hanciem hi. 

14Ka pu ka pate’ tang ngainate pawnthaw mama ka hi ziehin Jew biehna sunga 
ka mipi ka khanguolte lahah a madawh penin ka na om hi. 

15Hinanle ka suo masangin kei ei tuom koi-a ama’ hepina tungtawnin keima ei 
hlan Pasien in, 

16Gentile-te lahah ama’ thu ka gen thei nadingin keima tungah lungkimtahin a 
Tapa ang kilahsah lai-in mi koima khat zong ka dong sih a, 

17ka masanga sawltahpi na suohsate dong dingin zong Jerusalem ah peito tuon 
loin, thakhatthu-in Arabia gamah ka pei zaw a, tua zaw ciengin Damascus ah ka 
kilekia hi. 

18Tua zaw kum thum ciengin Cephas kunga haw dingin Jerusalem ah ka peito 
a, ama kungah ni sawm le ni nga sung ka tam hi. 

19Ahi vangin TOPA’ sanggam pa James simlo sawltahpi dangte khat zong ka mu 
kha sih hi. 

20Note tunga kang giel laite pen Pasien mai-a kang giel ahi a, zuouthu ka gen 
vawt sih hi! 

21Tua zaw ciengin Syria le Cilicia gam sung teng ah ka pei hi. 

22Khris sunga a om Judea gam hlattuom pawlpite in ka melin kei ei thei nai sih 
uhi; 

23amate in, “Masang lama ei bawlsie pa in khatvei lai-a suhsiet a sawm tua upna 
thu tu-in tangko ta mel,” ci-a a kigen thu beh a za uhi. 

24Tuale keima ziehin amate in Pasien’ min a phat uhi. 

Galatia-te 2 

Paul le Sawltahpi Dangte 

1Tua zaw kum sawm le kum li ciengin Barnabas tawh Jerusalem khuo ah ka 
peito kia a, Titus zong ka zawpi hi. 

2Kilahna dung zui-a a pei ka hi hi. Tua ciengin (a makai deute beh a tuomin ka 
kimupi vangin) a mawhna-a tai ka suo lo nadingin amate mai-ah Gentile-te 
lahah ka hilsa lungdamna thu ka va lui ta hi. 

3Hizongle ka zawpi pa Titus nangawn zong Greek-te khat ahi vangin a tep tan 
dingin a kipausawl tuon sih hi. 

4Ahi vangin amate in sila ei suosah thei nadingun kote in Khris Jesu sunga ka 
nei uh suotahna thu a kandap dingin a zuou thei thu umte ang daplut zieha tua 
banga kibawl ahi hi. 

5Note tawh lungdamna thuman thutah a op suoh thei nadingin kote in mitphet 
kal sung nangawn amau’ thu ka mang sih uhi. 

6Makai-a kinei mite tung panin (kei tungah amate in kilamdanna a bawl tuon 
sih uhi; Pasien in maitang zatah tuom nei lo hi) - tua makaite in kei tungah 
bangma ei sep pieh tuom sih uhi. 

7Tuale mahin tep kitan mite kunga lungdamna thuhil ding pen Peter tungah a 
ki-ap ma bangin, teptan lo mite kunga lungdamna thuhil ding zong keima tunga 
ei ki-apna thu a mu zawsop uhi. 

8(Bangzieh ahei cile a tep kitansate dinga sawltahpi a suosah ahi Peter 
tungtawnin na a sem pa in kei tungtawnin zong na hing semin Gentile-te 
adingin ei sawl a,) 

9khuompi banga a kiciemte makaite ahi James, Cephas le John-te in keima 
tungah hepina ei kipie zo hi, ci thu a thei ciengun Barbabas le keima tungah 
kilawmtatna zietlam khut ei pie vua, ko gel pen Gentile-te kungah pei-in, amate 
ahile tep kitan mite kunga pei ding a thukim uhi. 

10Amate in mizawngte ka phaw ding uh beh ei kal vua, tua thu lah ka sep nop 
pen ma uh hi pai hi. 

Paul in Antioch ah Peter Phawhsie 

11Hinanle Antioch khuo ah Peter ang tun ciengin ama mawsah nading thu om 
ahi ziehin a maitangah ka sel pai hi, 

12azieh pen James kung pana ang pei mi pawlkhat ang tun masangun Peter pen 
Gentile-te tawh an neton let kimlai, amate ang tun tah ciengun tep kitan pawlte 
a giin ziehin nuatawnin ama le ama a kiningkoi ta vanuh hi. 

13Jew midangte in tami kineitawmna pen a zui pai mintah vua, a kineitawmna 
un Banabas nangawn zong a peikhielsah hi. 

14Ahi vangin lungdamna thuman thutah tawh kituohin a gamtat lo lam uh ka 
mu ciengin amate zosie’ zahin Peter kungah, “Nang Jew mite khat lawmlawm 
in Jew mite khat bangin om loin Gentile-te khat banga a nungta lel na hi leh, Jew 
mite banga Gentile-te a nuntat nadingun bangci bangin paubawl sawm teitei 
thei ding na hei?” ka ci hi. 

Jew Mite le Gentile-te Upna Tawh Kihundam 

15Eimate mama zong Judah mi-a pieng vive i hi vua, mawnei Gentile-te i hi sih 
uhi; 

16hinanle eite in thukham zuina hang hi loin, Jesu Khris upna tungtawnin mi 
khat in dihtansahna nga hi, ci thu i thei uhi. Eite in zong thukham zuina hang hi 

loin, Khris upna hang tawh dihtansahna i nga thei nadingun Khris Jesu i um uhi, 
azieh pen koima in thukham zuina tawh dihtansahna nga lo ding hi. 

17Ahi vangin eite in Khris sungah dihtansahna i nga nadinga i hanciemna un ei 
le ei mawnei i hi lam ei kimusah ahile, Khris pen mawna’ sila pa ahi amah? Hi 
poma lo hi! 

18Ahi vangin ka phelsa nate ma ka lamkia leh thukham palsat pa ka hi lam kei 
le kei a kipulah ka hi gige hi. 

19Bangzieh ahei cile Pasien adinga ka hin thei nadingin thukham tungtawnin 
thukham ah kei ka si hi. Singlamte tungah Khris tawh ka kikhaiton zo hi; 

20a hing lai pen kei hi nawn loin ka sunga ang teng Khris hizaw hi. Tuale ka 
tahsa sungah tu-a ka hinna pen keima ei it a, keima dinga ama le ama ang kipie 
Pasien upna tawh a hing ahi bo hi. 

21Keima in Pasien’ hepina ka paikhie sih hi; bangzieh ahei cile thukham 
tungtawna dihtansahna kinga hi leh Khris pen a mawhna-a si hi ta ding hi. 

Galatia-te 3 

Thukham ahi sihle Upna 

1No Galati mimawte! Koi in ang bumlawm ta uh ahei? Singlamte tungah Jesu 
Khris a kikhailia bangin na mitmu-un kicientahin ang kilah zo hi! 

2Note tung panin tami thukhat beh ka thei nuom hi: Thukham zuina hang tawh 
Hlagau nga na hi uh amah, ahi sihle na zah uh thu na upna zieh vua a nga na 
hizaw uh ahei? 

3Tamza taha maw na hi talawm uh amah? Hlagau tawh na kipat zaw ciengun, 
tu-in cilesa tawh khup sawm na hi uh amah? 

4tua za taha na gim thuohna uh a mawhna suoh ding a ta amah? 

5Hoi hi, tuale thukham na zui ziehun Pasien in Hlagau hing pie-in note lahah 
nalamdang ang sep ahi amah, ahi sihle na zahte uh na upna zieh uh hizaw ahei? 

6Tua ma bangin Abraham in, “Pasien um a, tua a upna pen dihna-in kisimpieh 
hi,”. 

7Tuaci’n note in a um mite Abraham’ suonlehlahte hi, ci thei ta un. 

8Pasien in upna tawh Gentile-te dih a tansah ding lam Lai Siengtho in na mukhol 
a, “Nangma sungah Gentile-te zosie thupha kipie ding hi,” ci-in Abraham tungah 
lungdamna thu na magen zo hi. 

9Tami thu ziehin a um mite, Abraham tawh thupha kipieton hi. 



2035 

 

 
Zo Bible 

© 2018 Bible Society of Myanmar. 
 

 
 

 

10Azieh pen thukham zuina tunga a kinga mi zosie pen samsietna nei-a om ahi 
uhi; bang ding ahei cile, “Thukham laibu sunga kigiel thu zosie zui-in a mang lo 
mi zosie in samsietna a thuoh uhi,” ci-in kigiel hi. 

11Tu-in ahile thukham zuina tawh koima in Pasien mai-ah dih a tan zo lo lam 
kicien mama hi; azieh pen, “Midih pa upna tawh nungta ding hi,” kici hi. 

12Hizongle upna tungah thukham a kinga sih hi; tuale mahin, “Thukham a zui 
mi poma tuate ma tawh a nungta ding hi,” ci-in kigiel hi. 

13Khris in thukham samsietna panin ei tankhie zo a, eite adingin a kisamsie pa 
ang suoh hi. Bangzieh ahei cile, “Singkhuom tunga kikhai mi zosie samsiet 
thuoh ahi hi,” ci-in kigiel hi. 

14Tua pen Gentile-te kungah Khris Jesu sunga om Abraham’ thuphate a tun thei 
nading le upna tungtawnin eite in Hlagau’ kamciem i nga thei nading uh ahi hi. 

Abraham Tunga Kamciem 

15Sanggamte aw, nisim hinkhuo panin gentena khat kang gen ding hi: Mi khat’ 
thuciemna pen khatvei a kikipsah zaw ciengin koima in belap thei loin, zong 
phiet thei lo hi. 

16Tu-in ahile Abraham le ama’ suonlehlah pa tungah kamciemte kibawl zo hi. 
“Na suonlehlahte,” ci-in mi tampi gen hi loin, mi khat beh ahi Khris gennopna-
in, “Na suonlehlah pa,” na cizaw hi. 

17Ka gennop tami ahi hi: Tua kamciem a kiphiet thei nadingin tua zaw kum zali 
le sawm thum cienga a tung pan thukham in masang lai-a Pasien in a kipsahsa 
tua thuciemna pen a phiet thei malmal sih hi. 

18Azieh pen thukham panin gouluoza ang pei hi mawh leh kamciemna zieh hi 
nawn lo ding hi; ahi vangin Pasien in kamciemna tungtawnin Abraham tungah 
tua gouluoza a pie hi. 

Thukham’ Tupna 

19Tua ahile bang dinga thukham na kipie ahei? Ama tungah kamciem a 
kibawlna ama’ suonlehlah pa ang tun masangsie, tua tawnkhielnate zieha 
kipiehbe ahi bo hi; tua thukham pen vantung mite tungtawnin palai khat tawh 
kikipsah ahi hi. 

20Tu-in ahile mi khat sanga a tamzaw munah palai kizang hi; ahi vangin Pasien 
khat beh ahi hi. 

21Tua ahile thukham in Pasien’ kamciemte a langpan amah? A langpan vawt sih 
hi! Bangzieh ahei cile hinna a pie thei thukham na kipie ahile dihtansahna pen 
thukham tungtawna ang pei tahtah hi ta ding hi. 

22Hizongle Jesu Khris upna tungtawnin a um mite tungah tua a kikamciem pen 
a kipieh thei nadingin Lai Siengtho in mawna vanglietna nei-ah sil bangkim a 
khumcip hi. 

23Upna ang tun masang, upna thu ang kilah masang tengin thukham nei-ah eite 
ei kikhumcipin ei kicing hi. 

24Tua ahi ziehin upna tawh dih i tan thei nadingin Khris ang pei cieng dong, tua 
thukham pen eite ei cingpa a suoh hi. 

25Hinanle tu-in upna ang tun zo tah ziehin tua a cingpa’ khut nei-ah i om nawn 
sih uhi. 

26Azieh pen na unpi-un upna tungtawnin Khris Jesu sungah Pasien’ tate na hi 
ta uhi. 

27Bangzieh ahei cile Khris sungah a ki-baptize sa note zosie in Khris na sil uhi. 

28Judah mi le Greek mi ci om nawn lo a, sila le suohta mi, numei le pasal ci bang 
om nawn lo hi; azieh pen na unpi-un Khris Jesu sungah khat na hi ta uhi. 

29Note Khris-a’ na hi uleh Abraham’ suonlehlahte na hi ta vua, kamciemna 
bangin gouluote zong na hi ta uhi. 

Galatia-te 4 

1Ka gennop tami ahi hi: Gouluo dingte pen neisa zosie a luo dingte hinanle 
naupang ahi laisie uh sila sangin a thupizaw kan sih uhi. 

2Ahi vangin a pa sesa hun ciengtan a tun masangsie a cing le a kemte’ uhna nei-
ah a om uhi. 

3Eite zong tua bang ma i hi uhi; naupang i hi hun sungin leitung thungehte khut 
nei-ah salin i om uhi. 

4Ahi vangin hun bukim ang tun ciengin Pasien in numei pana a pieng thukham 
nei-a a suoh a Tapa ang sawl hi. 

5Tua in thukham khut nei-a om mite ei tat nading le a tate banga tapa suona i 
nga thei nading ahi hi. 

6Tapate na hi ziehun Pasien in eite’ lungtangah a tapa’ Hlagau ang sawl a, 
“Abba! Pa!” ci-in ei kikosah hi. 

7Tuaci’n note na hi ule sila hi nawn loin tapa na hi ta vua, tapa na hi uleh gouluo 
pa zong na hi ta uhi. 

Paul in Galati-te Hosie 

8Nidang Pasien na thei lo hun lai-un a pien limin Pasien ahi lote’ suoh le salin 
na om uhi. 



2037 

 

 
Zo Bible 

© 2018 Bible Society of Myanmar. 
 

 
 

 

9Hizongle tu-in Pasien na thei ta vua, Pasien in zong note ang thei ta hi, tua ahile 
bangci bangin a thanem le a gina lo ahi leitung thungehte lam po-ah kihei-in 
khatvei salsuoh nuomkia na hi uh ahei? 

10Note in ni thupite, hlate, khuohunte, le kumte na tang talawm uhi. 

11Note dinga ka nasep a mawhna a suo khah ding ka lunghimaw mama hi. 

12Lawmte aw, kang thum hi, note op banga kang op ma bangin note zong kei op 
bangin hing om vawi un. Note in kei tungah khielna na bawl sih uhi. 

13Note tungah lungdamna thu kang gen masahna pen tahsa zawngkhalna zieh 
ahi lam na thei uhi. 

14Ka omdan pen note adingin ze-etna a suo vangin ei muda-in nei simmaw tuon 
sih vua, Khris Jesu le Pasien’ vantungmi khat bangin nei limbawl zawsop uhi. 

15Na ngasa uh lungnopna bang na law ta uh ahei? Azieh pen ahi thei hi leh na 
mittangte uh ladawhin nei pie nuom va-ia uhi, ci teci ka pang hi. 

16Thuman thutah kang hilna ziehin tu-in na gal uh ka suoh ta amah? 

17Amate in ang thupibawl mama vua, hinanle a ngimna uh a hoi sih hi; note in 
amate na thupisim nadingun ko kung pana ang khenkhie nuom uh ahi lel bo hi. 

18Ngimna hoi ahi nah po leh note tawh ka op sung beh hi loin, hun zosie-ah 
kithupi sim ding pen a hoi ahi hi. 

19Ka it taneute aw, note sungah Khris pienzie lim ang op masangsie note 
adingin nausuo takei natna thuoh bangin ka omkia hi. 

20Na tungtang thu vuah amkham gawp ka hi ziehin note tawh ang omtonin ka 
thugen zong ka khel nuom va-ia hi. 

Hagar le Sarah tawh Tekahna 

21No thukham nei-a a om nuomkia mite aw, ei gen vawi un, thukham in a gen 
thu bang ahei ci za lo na hi uh amah? 

22Bangzieh ahei cile Abraham in tapa ni nei-in, khat pen a sila numei tawh a nei 
hi a, adang khat pen a suohta numei tawh a nei ahi hi, ci-in kigiel hi. 

23Ahi vangin sila numei tawh a nei tapa pen cilesa ngaina banga pieng hi a, a 
suohta numei tawh a nei tapa pen kamciemna tungtawna pieng ahi hi. 

24Tu-in tami pen tekahna ahi hi: Tami numei ni tegel pen thuciemna nite ahi hi. 
Numei khat pen Sinai Muol pana ang pei Hagar hi a, ama in sila a suoh ding tate 
a nei hi. 

25Tu-in Hagar pen Arabia gama Sinai Muol ahi a, tu hun Jerusalem tawh kibang 
hi, azieh pen a tate tawh ama salin a om hi. 

26Ahi vangin adang numei pen a tung lama om Jerusalem tawh kibang hi; ama 
pen suohta a, eite’ nu ahi hi. 

27Bangzieh ahei cile, “Ta nei lo-a a ciing numei aw, lungdamin kipah in. Nausuo 
gimna a thuoh ngai lo nu aw, awng inlen nahpi-in kiko in; bangzieh ahei cile 
pasal nei numei nu sangin a kinuasie numei nu in ta hauzaw hi,” ci-in kigiel hi. 

28Lawmte aw, note tu-in Isaac banga kamciemna’ tate na hi uhi. 

29Hizongle tua hun lai-in cilesa dan tawh a suoh pa in Hlagau dan tawh a suoh 
pa a na bawlsiet bangin tu-in zong tua bang ma-in a bawlsie hi. 

30Hinanle Lai Siengtho in bang a gen ei? “Sila numei le a tapa notdawh ta’n; 
azieh pen sila numei’ tapa in a suohta numei’ tapa tawh gou luoton thei lo ding 
hi,” na kici hi. 

31Tua ahile lawmte aw, eite pen sila numei’ tate i hi sih vua, suohta numei’ tate 
i hizaw uhi. 

Galatia-te 5 

1Azieh pen suotahna i nga nadingin Khris in eite ei suohtasah hi. Tua ahi ziehin 
suotahna sungah dingkipin saltanna hahkol kisuonkia nawn sih un. 

TapidawSuotahna’ Pienzie 

2Ngai un! Keima Paul in na kung vuah kang gen ding hi, tep na kitansah uleh 
Khris in note adingin kimanna a nei poma sih ding hi. 

3Tep a kitansah mi zosie tunga teci kang pan kiana-ah, tua mi pa in adang 
thukham vannuoi a zui lo a phamaw ahi hi. 

4Thukham zuina tawh dihtan a sawm note na hi ule Khris tawh kikhenin hepina 
panin a puamat na hi ta uhi. 

5Bangzieh ahei cile kote in upna tawh a kinga dihna pen Hlagau tungtawnin 
lametna tawh lawptahin ka nga uhi. 

6Azieh pen Khris sungah teptan mi hile, teptan lo mi hile bangma thupi lo hi; 
itna tungtawna nasep theina upna khat beh a thupi ahi hi. 

7Note na hi uleh taikidemna-ah hoitahin na tai uhi; note in thuman thutah na 
zui lo nadingun koi in ang kham ahei? 

8Tam bang kizawlna pen note ang hlanpa kung pan hi lo hi. 

9Tol themno khat in annel lom buppi a zel sieng hi. 

10Note in lungsim tuom nei sih va uteh, ci-in TOPA sungah kang muong uhi. Ahi 
vangin koikoi hinanle note ang subuoi poma in dan a thuoh ding uhi. 

11Hizongnanle sanggamte aw, teptanna thu a gen lai hi leng bang dinga ei 
kibawlsie lailai ding ahei? Tua banga hil hi leng singlamte zieha mawsahna a 
kihemkhie zo ahi ta hi. 

12Note ang buoisah mite ama le ama kiget vet uleh ka nuom hi! 

13Bangzieh ahei cile sanggamte aw, no na hi ule a suohta dinga ang kihlante na 
hi vua, na suotahna uh noma’ dei banga gamtatna dingin zang loin, itna 
tungtawnin khatlekhat’ sila na suohzaw un. 

14Bangzieh ahei cile thupieh khat beh ahi, “Nangma na ki-it bangin na vengte 
na it ding hi,” a ci in thukham buppi a huomsieng ahi ta hi. 

15Ahi vangin note khatlekhat kipet kibalin na op ule zong khatlekhat na 
kisietsuo khah lo nadingun kidawm bo un. 

Cilesa’ Nasepte 

16Hlagau tawh na nungta unlen cilesa lunggulnate na tangtungsah sih un, kang 
ci hi. 

17Bangzieh ahei cile cilesa lunggulnate in Hlagau deina tawh kiledo a, Hlagau 
deinate in zong cilesa lunggulna tawh kiledo hi; azieh pen tahsa deina pen 
Hlagau’ deina tawh a ki-elngat a, Hlagau’ deina zong khu tahsa’ deina tawh a ki-
elngat hi; bangzieh ahei cile tam tegel pen khatlekhat a kiledo uh ahi hi. 

18Hinanle Hlagau in ang makai uleh thukham nei-ah na om sih uhi. 

19Tu-in cilesa nasepnate kician mama a, tuate in: numei-pasal pahtatna, 
siengtho lona, thangtatna, 

20milim biehna, mibumna, mudana, kimat lona, thangsietna, lungthahna, 
kihauna, kilungtawh lona, kipawl khenna; 

21deigawna, zukhamna, a kalval guolnop pawi bawlnate le tua bang nam zosie 
ahi hi; nidanga kang genkholsa bangin kang genkhol ding hi: Tam bang sil a 
bawl mite in Pasien’ manggam a luo sih ding uhi. 

Hlagau’ Ga 

22A kilebulin gen vai ci lei, Hlagau’ ga in ki-itna, lungdamna, kilemna, 
lungduoina, migitna, kiphalna, muonhuoina, 

23nunnemna le pumpi uhzawhnate ahi hi. Tam thute tawh a kituoh lo thukham 
khat beh om lo hi. 

24Khris Jesu-a’ ahi mite in a cilesa deinate ule a lunggulnate uh singlamte 
tungah a kilcip zo ta uhi. 

25Hlagau vanga nungta i hi uleh eite zong Hlagau makaina bangin kalsuon vai. 

26Eite kiphasah loin khatlekhat kidem loin, khatlekhat zong kithangsiet sih va 
vui. 

Galatia-te 6 

Khatlekhat Vangih Kipuohpi Un 

1Ka lawmte aw, mi khatpo in khielna bawl hi, ci-a na thei uleh Hlagau a ngasa 
note in lungsim nunnem tawh tua mipa na phongkia ding uhi. Ze-etna na thuoh 
lo nadingun no le no kikem un. 

2Khatlekhat vangih na kipuohpi un, tua hile tam bang dan tawh Khris’ thukham 
na tangtun ding uhi. 

3Azieh pen bangma ahi lote a kithupi ngaisut uleh amau le amau kisol ahi uhi. 

4Mi zosie in a vengte’ nasepna tawh ki-ette zaw loin amau’ nasepna ciet kisittel 
phot uheh; tua hile a kisielna uh ahang pen a nasepna uh ahi ding hi. 

5Bangzieh ahei cile mi zosie in amau’ van ciet a puo ding uhi. 

6Pasien’ thu a kihil mite in amau’ siepa tawh sil hoi bangkim a ngaton valon ding 
uhi. 

7Mi kisolsah sih un; Pasien pen simmawbawl thei ahi sih hi, bangzieh ahei cile 
na vaw bangin na atkia ding hi. 

8Cilesa ading khaici na vaw leh cilesa panin sietna na at ding hi; ahi vangin 
Hlagau adingin khaici na vaw leh Hlagau pan ma-in kumtawn hinna na at ding 
hi. 

9Tua ahi ciengin na hoi sep ding cimtah sih vai, azieh pen lungkie lo-a i sep nah 
po leh a hun tun ciengin a ga i at ding hi. 

10Tuaci’n hun lemtang i nei petun mi zosie adingin sil hoi bawlin, a deudeu-in 
upna lama innkuonpite tungah bawl vai. 

A Tawpna Thuhilna le Thuphapiehna 

11Keima’ khut tawh kang giel laimal golpite en vawi vun! 

12Cilesa lamah mihoi a hina uh a talang nuomte in Khris’ singlamte zieha 
bawlsietna a thuoh lo nadingun note teptan dinga ang paubawl uh ahi bo hi. 

13Tep kitansa mite nangawn in thukham a zui tuon sih vua, ahi vangin na cilesa 
tung vuah amate ang kisiel nop ziehun tep ang tansah nuom uh ahi bo hi. 

14Kei ka hi leh TOPA Jesu Khris’ singlamte simlo bang khatpo ka kisielpi ngai sih 
ding hi, tua singlamte ziehin keima tungah leitung kikhailia-in, keima zong 
leitungah ka kikhailia zo ta hi. 

15Azieh pen teptanna le teptan lona pen a thupi hi loin, a thupi pen siemthana 
hizaw hi! 

16Tami zui ding thu banga kalsuon sawmte tung le Pasien’ minam Israel-te 
tungah lungnopna le hepina om taheh. 

17Tu-a kipanin koima in ei subuoi ta sih heh; azieh pen ka pumpi tungah Jesu’ 
melcina himapawn a om hi. 

18Sanggamte aw, i TOPA Jesu Khris’ hepina in na hlagau utawh hing om taheh. 
Amen. 

Ephesus-te 

Ephesus-te 1 

Hopina 

1Pasien’ deina ziehin Khris Jesu’ sawltahpi Paul in, Ephesus khuo-a om 
misiengthote, Khris Jesu sunga mi muonhuoite tungah: 

2I Pa Pasien le TOPA Jesu Khris tung pan hepina le kilemna om taheh. 

Khris Sunga Hlagau Thuphate 

3Khris sungah vantung munte sunga om hlagau thupha namcin tawh eite 
thupha ei pie, i TOPA Jesu Khris’ Pa Pasien in thupha nga ta hinlen, 

4eite in ama mai-ah itna hang tawh siengtho-in paubanna i nei lo nadingin 
leitung pien masangin ama in Khris sungah ei teel zo hi. 

5Ama’ hoisah le ama’ dei dan tawh kizui-in ama in Jesu Khris tungtawnin ama’ 
tate ahi dinga tapa za nga dingin ei na laitan kholsa ahi a, 

6tua khu a Itpa sungah eite ei hlawnpieh ahi, a minthang ama’ hepina i patawi 
thei nading uh ahi hi. 

7Eite in ama’ sisan tungtawnin ama sungah tatkhietna i nga vua, ama’ hepina 
zieha haunate tawh kizui-in i thupalsatnate uh tungah ngaidamna i nga vua, 

8ama in pilna namcin le thuthuh theina tawh eite tungah a dimlet a ei pieh ahi 
hi. 

9Ama in Khris sunga a koisa ama’ hoisah dan tawh kizui-in ama’ deina 
thuthuhpi zong ei theisah zo ta hi. 

10Tua thuthuhpi i ci pen in, a hun a cin ciengin vantung le leitunga a om sil 
bangkim Khris sunga gawmtuo ding gelna ahi hi. 

11A ngaisutna le a deina tawh kituoha sil bangkim a muolsuo pa in ama’ ngimna 
tawh kituohin a laitansa bangin kote in zong Khris sungah gouluo za ka nga vua, 

12Khris tungah lametna a koi masa kote a minthanna a patawi dinga ka nuntat 
thei nading uh ahi hi. 

13Note in ang kihutdamna lungdamna thu ahi thuman thutah za-in ama na up 
zaw ciengun, nohaw zong ama sungah kamciemna tawh kipawl Hlagau 
Siengtho tawh ang kiciemtesa na hi ta uhi; 

14tua khu ama’ minthanna patawi nadingin Pasien neisa mite’ tatkhietna 
dongin i luo ding ei khamkholna gou ahi hi. 

Paul’ Thungetna 

15Keima in TOPA Jesu sunga na upna ule misiengthote zosie tunga na itna uh ka 
na za zo ta a, tua thu ziehin 

16ka thungetnate-ah hing phawh kawmin note adingin khawl hun nei loin 
lungdam ka ko den hi. 

17Note in ama na thei ziehun i TOPA Jesu Khris Pasien, a minthang Pa in note 
lungpilna le kilahna ang pieh thei nading, 

18na lungsim mitte uh vahsahin note ang hlatna tawh kipawl lametna, 
misiengthote lahah a minthang ama’ gouluo zieha haunate, 

19le a lien ama’ vanglietna nasep thupite dung zui-in a um eite adingin tezawh 
ahi lo ama’ vanglietna lienpite bang ahei ci note in na thei nadingun thu kang 
ngetpieh hi. 

20Pasien in sina panin ama thosahin, vantung munte sunga ama’ zietlamah a 
tosah lai-in Khris sungah na sem dingin tami vanglietna guonpieh a, 

21vaihawmna le thuneina, vanglietna le uhna vannuoite tungah hile, tu 
khanghun beh ah hi loin, ang tung ding khanghun ah zong hile a kiphuo min 
zosie tungah a tosah hi. 

22Pasien in ama’ keng nei-ah sil bangkim koi a, a hlattuom pawlpi adingin a 
lutangin ama a bawl zo hi. 

23Tua hlattuom pawlpi pen ama’ pumpi ahi a, bangkimah bangkim a kicingsah 
pa’ kicinna ahi hi. 

Ephesus-te 2 

Sina Pan Hinna 

1Note na hi ule khielnate le mawnate ziehin na si vua, 

2tami leitung tawndante, tulaitaha thumang lote lahah na a sem hlagau ahi hui 
lah a uh pa’ deina bangin zui-in tuate sungah na tuolbuol ngai uhi. 

3Eihaw zosie in i lungsim le i pumpi’ lunggulnate zui-in amate lahah cilesa 
deinate sungah i na nungta ngai vua, i pienpi ngainate ziehin eite zong midangte 
bangin thangpaina’ tate i na hi uhi. 

4Ahi vangin khuotuona a hau Pasien in a lien mama eite ei itna ziehin 

5i khielnate tungtawnin si-a i op laitah nangawnun Khris tawh ei hingtonsah a, 
hepina ziehin hutdamin i om ta uhi. 

6Pasien in Khris tawh eite ei thotonsah a, vantung munte-a om Khris Jesu 
sungah ama tawh ei totonsah hi. 

7Tua khu ang tung ding khang hunah Khris Jesu sunga a om tezawh lo ama’ 
hepina ziehin eite tungah ama’ migitna ei lah thei nading ahi hi. 

8Azieh pen hepina ziehin upna tawh hutdamsa na hi ta vua, tua khu noma’ 
sepna zieh ahi vawt sih hi; Pasien’ letsong ahi bo hi. 

9Nasep zieh ahi lo ziehin koima in a kisahtheipi thei sih ding hi. 

10Bangzieh ahei cile eite pen nasep hoite a sem dinga Khris Jesu sunga ei 
kipiengsah ama’ bawlsate i hi vua, tua khu Pasien in a na gelkholsa i nuntahzie 
ding uh ahi hi. 

Khris sungah Pumkhat 

11Tua ahi ciengin nidang lai-in pienpi Gentile-te na hi vua, “tep kitante ka hi 
uhi,” a kici mite in- cilesa tungah mihing’ khut tawh tahsa teptanna- a tep kitan 
lo mite ang ci uh phawh un. 

12Tua hun lai-in Khris nei loin Israel innkuon belpawl panin ang kipuse-in 
kamciem tawh a kipawl thuciemnate a nga lo gamdang mite na hi vua, leitungah 
lametna nei lo le Pasien nei lote na hi lam uh phawh un. 

13Ahi vangin Khris’ sisan ziehin hun khat lai-a gamlapi-a om note, tu-in ama in 
Khris Jesu sungah ang kinaisah ta hi. 

14Azieh pen ama eite’ kilemna ahi hi; ama in ama’ cilesa ah eite kikala a om 
huotna a kici dalna kulpi cimsahin pawl nite pawlkhat a suohsah zo hi. 

15Ama in amama’ sungah tua minam nite munah minam tha khat a siem thei 
nadingin, thukham’ thupiehte, le tawndan ngainate phietmangin kilemna bawl 
a, 

16singlamte tungtawnin Pasien tungah pawl nite pumkhat a suoh dingin ei 
lemtuo kia-in, tua tungtawnin ama in kigalbawlnate a sisah hi. 

17Tuaci’n ama pei-in a gamlapi-a om note le a nai-a om mite kungah kilemna 
thu a gen zo hi. 

18Bangzieh ahei cile ei minam nite in ama tungtawnin Hlagau khat sungah Pa 
kung lut theina thu i nei uhi. 

19Tuaci’n note pen khuolmi le gamdang mite hi nawn loin misiengthote tawh 
gammi suohtonin Pasien’ innkuon sung mite zong na hi ta vua, 

20innkiu suongpi Jesu Khris mama tawh khuombul ahi sawltahpite le 
kamsangte tunga a kilam na hi uhi. 

21Ama sungah tua inn buppi kizom dimdiemin khang a, tuaci’n TOPA sungah a 
siengtho biehinnpi khat a suoh hi; 

22note zong Pasien a Hlagau-a ang tenna mun a suoh dingin a kilamton na hi 
uhi. 

Ephesus-te 3 

Gentile-te tunga Paul’ Nasepna 

1Tami thu ziehin no Gentile-te tangin Khris Jesu adinga thongkie pa keima Paul 
in, 

2note adingin Pasien’ hepina nasep kei tunga ei kipiehna le, 

3lai tawh a tomno-a kang giel bangin keima tungah kilahna tawh tua thuthuh 
bangci bangin ei kitheisah ahei, ci thu na za zo tham ta ding uhi. 

4Tami lai na sim ciengun Khris’ thuthuh ka theitel zie na thei ding uhi. 

5Tuhun ciengin a siengtho ama’ sawltahpite le a kamsangte tungah tami 
thuthuh a kitheisah bangin nidang khang hunin mihingte tungah na kitheisah 
kha lo hi. 

6Tua thuthuh i ci in: Lungdamna thu tungtawnin Gentile-te in Israel-te tawh 
gou luo tonin, pumpi khat’ nate suoh tonin Khris Jesu sungah kamciem a nga 
tonte ahi ta uhi. 

7Keima tunga ei kipie Pasien’ hepina letsong tawh kizui-in ama’ vanglietna 
nasepna hang tawh kei zong tami lungdamna thu’ nasempa khat a suoh ka hi 
hi. 

8Kei ka hile misiengtho zosiete lahah a neupen ka hi vangin Gentile-te tungah 
ciengtan a nei lo Khris’ haunate ahi lungdamna thute a puoh ding le, 

9sil bangkim a piengsah pa Pasien sungah tangtawng peh pana a na kiphuoldap 
ahi tua thuthuh tawh kisai gelna pen bang ahei, ci mi zosie a musah dingin tami 
hepina ei kipie zo a, 

10tua khu tuhun hlattuom pawlpi tungtawnin vantung munte-a om thuneite le 
uhna a neite tungah a kicing Pasien’ pilna namcin a kitheisah nading ahi hi. 

11Tami pen kumtawn ama’ tupna dung zui-in ama in i TOPA Jesu Khris sunga a 
sepsa ahi hi. 

12Eite in ama i upna uh tungtawnin ama sunga a om hangsanna le muonna tawh 
Pasien kung i lut thei uhi. 

13Tua ahi ziehin note adinga ka thuohnate uh ziehin keima in na lungkieh lo 
nadingun thu kang ngetpieh hi; tuate pen note’ minthanna ahi hi. 

Laisimte ading Thungetna 

14Tami thu ziehin ka Pa mai-ah ka khupdin a, 

15ama tung panin vantung le leitunga innkuon zosie a min kivaw ahi hi. 

16Ama in a minthang a haunate dung zui-in ama’ Hlagau vanglietna tawh na 
sunglam mi uh ang thakhausah nading le, 

17upna tungtawnin note’ lungsim sungah Khris ang tengin itna sungah na 
kiphungvua thei nadingun thu kang ngetpieh hi. 

18Note in zong misiengthote zosie tawh Khris’ ei itna adung avai, a sanna le a 
thuhnate na thei nadingun vanglietna nei-in, 

19Pasien’ bukimna namcin tawh kidim a, theina in a bat zawh lo Khris’ itna na 
thei nadingun thu kang ngetpieh hi. 

20Tu-in i nget thei zosie le i lunggel thei zosie sanga a nah thupi zawtham le, eite 
sungah a vanglietna tawh kizui-a a sem thei pa tungah, 

21khang zosie tungah hlattuom pawlpi sung le Khris Jesu sunga a om minthanna 
kumtawnin hing om zing taheh. Amen. 

Ephesus-te 4 

Khris Pumpi Sunga Kipumkhatna 

1Tua ahi ziehin TOPA sunga thongkie pa keima Paul in ang kihlatna utawh 
kituohin hinkhuo na nei thei nadingun kang thum hi. 

2Sil bangkimah kiniemkhiehna, lungnemna, lungduoina tawh kidimin, itna 
sungah khatlekhat na kithuohpi ciet unlen, 

3note ang khiton kilemna sungah Hlagau kipumkhatna na tuhkip thei nadingun 
na hi thei tawpun na bawl un. 

4Note ang kihlatna ah lametna khat sunga ang kihlan ahi ma bangin pumpi khat 
le Hlagau khat, 

5TOPA khat, upna khat, baptize-na khat, 

6na zosie tunga om, na zosie tungtawna na zosie sunga a om pa, mi zosie’ Pa le 
Pasien khat beh a om hi. 

7Ahi vangin Khris’ letsong ei kipiehna zaza tawh kituohin eite khat ciet tungah 
hepina ei kipie hi. 

8Tua ahi ziehin, “Ama a sangna-ah a kato ciengin a kimansa salte zawpito a, ama 
in mite tungah letsongte a pie hi,” kici hi. 

9(“Ama kato hi,” a ci ciengin bang deina ahei cile ama zong lei sungtawng tengah 
na kumsuh zo hi, a cinopna hi lo amah? 

10Sil bangkim a kicinsah thei nadingin a kumsuh pa pen vantungte zosie sanga 
a sangzaw-a kato pa ma ahi hi. 

11Ama’ pieh letsongte ahile pawlkhat sawltahpite, pawlkhat kamsangte, 
pawlkhat lungdamna thu gente, pawlkhat pawlpi kem siete le laihil siete hi a, 

12amate in Khris’ pumpi a kilam nadingin Pasien’ na a sem ding misiengthote 
pantah ding a, 

13tua khu upna le Pasien’ Tapa theitheina-ah eihaw zosie pumkhat suohin 
picing a, a bukim Khris’ cingtahna zaza cieng dong i tun thei nading uh ahi hi. 

14Eite i hi ule mihingte’ ngiensiemna le a pilkhel a zuouthu gelna uh ahi thuhilna 
hui namcin in ei mutna zieha a hawisuh a hawito kawikawi naupangte i hi nawn 
sih uhi. 

15Lutang ahi Khris sungah i khanto bukim thei nadingun itna tawh thuman 
thutah i genzaw ding uhi. 

16Ama tung panin pumpi buppi tawh thahui thazam zosie kizomin kiphan 
dimdiem a, pumpi nate in a sep ding ciet uh hoitahin a sep ciengun itna sungah 
tua pumpi khangin ama le ama a kilamkip hi. 

Hinna Tha le Hinna Lui 

17Tu-in keima in tami thu sukipin TOPA sunga kang paugen ahi hi: Kimanna a 
nei lo amau’ lungsim bangin Gentile-te a nuntah bangun note nungta nawn sih 
un. 

18A lungkhauna zieh ule a lungmawlnate ziehun a thu theinate uh suhmielin a 
om ta a, tuaci’n Pasien’ hinna panin a kikhenkhie ta uhi. 

19Amate in maizumna mel thei nawn loin thangtatna lamah a kipumpieh sieng 
vua, a siengtho lo sil bangkim a sem dingin lunggulna a nei uhi. 

20Khris’ thu na sin uh pen tua bang ahi sih hi! 

21Bangzieh ahei cile Jesu sungah thuman thutah a op bangin note in ama’ thu 
na za zo tahpi vua, ama sungah thu ang kihil zo ta uhi. 

22Nidang lai-a na hindan lui uh ahi cilesa lunggulna’ solna zieha a muot thei na 
milui uh a paimang ding, 

23na lungsim puohziete uh a kibawltha ding le, 

24dihna le siengthona tahtah sungah Pasien tawh a kisun dinga ang kisiemsa na 
hina uh dung zui-in, mitha na sil nadingun thu ang kihil ahi hi. 

Hinna Tha adinga Zui ding Thute 

25Tua ahi ciengin eite khatlekhat pumpi nate i hi ciet ziehun zuouthu gennate 
paimangin i unpi-un i vengte kungah thuman thutah gen ciet vai. 

26Lungthah unlen ahi vangin maw sih un; lungthahna tawh ni na tumsah sih 
unlen, 

27dawimangpa mun na pie sih un. 

28Gutate in gu nawn loin, tasamte bang khatpo a hopsawn thei nadingun a khut 
utawh thuman tahin gimpipi-in na semzaw uheh. 

29Na kamham un a za mite phattuomna a pieh thei nadingin, na kam sung panun 
kam gilo pusuohsah sih unlen, kisapna a om bangin mite kilamkip nadingin a 
kimang thei kamte beh na hamzaw un. 

30Tatna ni adinga ang kiciemtena uh Pasien’ Hlagau Siengtho na dasah sih un. 

31Note kung panin kilunghimawna, thangpaina, lungthahna, kihau kiselna, le 
kigensietna zosie, thangsietnate zosie tawh na paimangtha un. 

32Khatlekhat kihepi-in lainatna na kinei unlen, Pasien in Khris sungah 
note’ mawna ang maisah bangin note zong khatlekhat na kimaisah un. 

Ephesus-te 5 

1Tua ahi ziehin ang ki-it tate na hi ziehun Pasien a ette mite na hi unlen, 

2Khris in eite ei itin, eite adingin Pasien tungah a namtui silpieh le biehpiehna 
dingin ama le ama a kipieh bangin itna sungah na nungta un. 

Lawki Tawndante Taisan Un 

3Hinanle misiengthote lahah a om dinga a kilawm lo ahi bang ma-in note lahah 
numei-pasal pahtatna, sil sieng lo nam khat popo le huoihamna kicite nangawn 
genin kinei vet sih heh. 

4Na kam panun zummaw hamna, mot-hamna, a thanghuoi ciemmuina cite na 
omsah sih un; tua bang sangin lungdamkona na neizaw un. 

5Numei-pasal khielna a bawl mi, a siengtho lo mi, le a huoiham mi in (milim bie 
pa a cinopna) Khris le Pasien’ gamah gouluo bangma a nei sih hi. 

6Bangzieh ahei cile tam thute ziehin mi thunung lote tungah Pasien’ thangpaina 
tung ding ahi ziehin, koima in thugina lote tawh kisolsah sih un. 

7Tua ahi ziehin amate tawh kigop sih un. 

8Azieh pen nidang lai-in note khuomiel sungah na om vua, ahi vangin tu-in 
ahile TOPA sungah khuovah na hi ta uhi. Khuovah’ tate bangin na nungta un, 

9azieh pen a hoi, a dih, le a man sil bangkimah khuovah’ ga kimu hi. 

10TOPA’ lungkimna bang ahei, ci na mu nadingun na hakat un. 

11A ga nei lo khuomiel nasepnate ah kihal loin tuate na pholah zaw un. 

12Bangzieh ahei cile tua bang mite in guhsima a septe uh gen ding nangawnin 
zumhuoi hi; 

13hizongle khuovah in a pholah sil zosie mu thei a suoh hi. 

14Azieh pen tua a kimu thei sil zosie khuovah ahi hi. Tua ahi ziehin, “A kimu mi 
aw, khanglo in! Sina panin tho in, tua hile nangma tungah Khris in ang tanvah 
ding hi,” ci hi. 

15Tua ciengin a pil lote bang hi loin, a pilte bangin na nuntah ziete uh kidawm 
unlen, 

16hun le nite a siet tah ziehin na hun neisunte uh a hoi lamin zang un. 

17Tuaci’n mawlawm sih unlen, TOPA’ deina bang ahei, ci theisiemzaw un. 

18Zu in mi siesah thei ahi ziehin zu kham sih unlen, Hlagau tawh kidimzaw un. 

19Note lahah phatna late, biehna late, le hlagau lam late na sah ciengun, na lung 
sung vuah kihuol tahin TOPA tungah na sa un. 

20I TOPA Jesu Khris’ minin sil bangkim adingin Pa Pasien tungah nuomthu tut 
zing un. 

Tapidaw Innkuon 

21Khris zatahna zalin khatlekhat thu na kimang un. 

22Zite aw, TOPA’ thu na man bangun na pasalte’ thu na mang un. 

23Azieh pen Khris in hlattuom pawlpi’ lutang ahi ma bangin pasal in a zi’ lutang 
ahi hi. 

24Hlattuom pawlpi in Khris’ thu a man bangin zite in zong sil bangkimah a 
pasalte’ thu a man ding uh kilawm hi. 

25Pasalte aw, Khris in hlattuom pawlpi itin ama adingin ama ma a kipieh bangin 
na zite na it un. 

26Ama in hlattuom pawlpi a sienthosah thei nadingin thu tungtawnin tui tawh 
sawp sieng a, 

27tua in hlattuom pawlpi pen a nieh, a vuntun le tua bang nam khatpopo om 
loin, ama ma tungah a siengtho le kawbang loin etlawm taha a kipieh thei 
nading ahi hi. 

28Tua ma bangin pasalte in a pumpi uh a it bangun a zite a it ding uh kilawm hi. 

29Bang ding ahei cile ama’ pumpi a muda koima a om ngai sih a, Khris in a 
hlattuom pawlpi va-in a kep bangin ama’ pumpi va-in kemzaw hi. 

30Azieh pen eite ama’ pumpi nate i hi uhi. 

31“Tami thu ziehin pasal in a nu le a pa nuasie-in a zi tawh kigawm ding a, tua 
nite sa khat a suoh ding uhi,” ci hi. 

32Tami pen thuthuhpi khat hi a, Khris le hlattuom pawlpite tunga a zang ka hi 
hi. 

33Ahi vangin note a koi mapo in ama le ama a ki-it bangin na zite uh na it ding 
uh kilawm hi. Zi in zong a pasal a zatah ding kilawm hi. 

Ephesus-te 6 

Tate le Nu le Pate 

1Tate aw, TOPA sungah na nu na pate uh na it un, azieh pen tami khu thudih ahi 
hi. 

2“Na nu le na pa zatah in,” tami in kamciem tawh kikop thupieh masa pen ahi 
hi: 

3“Tuaci’n leitungah note nuomsa-in na dam sawt ding uhi.” 

4Pate aw, na tate lungthahsah sih unlen, pattahna le TOPA lamlahna ah 
khangliensah zaw un.” 

Silate le a Pute 

5Silate aw, note in Khris’ thu na man bangun zauna le linna tawh lung khat khai-
in na leitung pute uh’ thu na mang un. 

6Amate ang mu sungin a lungkim nading beh uh hi loin, Khris’ silate bangin na 
lungtang sung vuah Pasien’ deina bangin na sem un. 

7Numei le pasalte’ na a sem bang hi loin TOPA’ na a sem bangin thanopna tawh 
na sem un. 

8Silate i hi a, sila lote i hi zongin, TOPA kung panin na hoi i sep poma a kibangin 
i ngakia ding uhi, ci i thei uhi. 

9Pute aw, amate tungah tua bang ma-in na bawl un. No gel pen vantungah na 
ni-un pu kibang nei na hi vua, ama in deidan a nei lo lam thei unlen, na silate na 
hugih nawn sih un. 

Pasien’ Galvan Bukim 

10A tawpna-ah TOPA sung le ama’ vangliet thahatna sungah thakhauh un. 

11Dawimangpa’ solna na nan zawh nadingun Pasien’ galvan bukim tawh kivon 
un. 

12Bangzieh ahei cile eite do pen tahsa le sisan nei galte hi loin, uhna neite, 
thuneinate, tu hun tami leitung khuomiel vanglietnate, le vantung munte a om 
hlagau gilo galkapte ahi zaw uhi. 

13Tua ahi ziehin sietna ni ang tun ciengin na nan zawh nading ule sil bangkim 
na sep zaw ciengun na dinkip zawh nadingun Pasien’ galvan bukim keng un. 

14Tua ahi ziehin na kawng vuah thutah kawnggah gah unlen, dihna awmdal 
tawh kivonin ding un. 

15Kedap bangin na keng vuah kilemna lungdamna thu bulin a baisa-in om un. 

16Gilopa’ meikuong thaltangte na suhmit zawh nadingun tam teng zosie tawh 
upna lum na tawi un. 

17Hutdamna sia lukhu le Pasien’ kammal ahi Hlagau namsau tawi un. 

18Hun zosie-ah Hlagau Siengtho tawh thungetna namcin le thumna namcin na 
nei un. Tua banga na bawl thei nadingun pilvang unlen, misiengthote zosie 
adingin thu na ngetpieh zing un. 

19Ka thu gen ciengin ka gen ding thu ei kipieh nading le lungdamna thuthuh 
hangtaha ka theisah thei nadingin kei adingin zong thu ei na ngetpieh un. 

20Kei ka hile tua thu ziehin kol kibul palai khat ka hi hi. Ka gen ding bangin 
hangsan taha ka gen thei nadingin thu ei na ngetpieh bo un. 

Aituom Thute le Thuphapiehna 

21Note in zong kei bangci op a, bang sem ka hei, ci thu nei thei nadingun 
Tychicus in na kung vuah thu zosie ang gen ding hi. Ama pen TOPA sungah 
nasem muonhuoi ka it sanggam khat ahi hi. 

22Kote bangci op ci note in na thei nading ule na lungsimte uh ang hansuo thei 
nading mama tupna tawh na kung vuah ama kang sawl hi. 

23Mi buppi tungah Pa Pasien le TOPA Jesu Khris tung panin upna tawh kipawl 
itna le kilemna hing tung taheh. 

24A tul thei lo itna tawh i TOPA Jesu Khris a it mi zosie tungah zong hepina om 
taheh. 

Philippi-te 

Philippi-te 1 

1Khris Jesu’ nasemte ahi Paul le Timothy in, Philippi khuo-a om Khris Jesu 
sunga misiengthote zosie a kipan hlattuom pawlpi makaite le upate tungah: 

2I Pa uh Pasien le TOPA Jesu Khris tung panin kilemna le hepina hing om taheh. 

Philippi-te dinga Paul’ Thungetna 

3Note kang phaw sielin ka Pasien tungah lungdamna ka ko a, 

4ka thungetna cintengah note adingin a tawntungin kipahna tawh thu ka ngen 
hi. 

5A kipat cil lai-a kipan tu ni dong ciengin lungdamna thu sungah nang kihal 
ziehun ka lung a dam hi. 

6Note lahah nasep hoi a pan pa in Jesu Khris’ ni cieng dongin bawl muolsuoh 
ding hi, ci-in ka muong hi. 

7Na lungsim sung vuah nei vei ziehun note zosie tam bang dan a kang ngaisut 
ding pen kei adingin a man ahi hi, azieh pen ka thongkiehna, lungdamna thu ka 
hunna le ka kipsahna ah keima tawh kibangin note zosie in zong Pasien’ 
hepina na tang uhi. 

8Bang ding ahei cile Khris’ ei lungsietna tawh note zosie kang ngai ngetngut lam 
pen Pasien ka teci ahi hi. 

9Ka thungetna ahile, note’ itna in theina le thu khentel theina bukim tawh 
dimlet semsem a, 

10sil hoi pen bang ahei, ci thu khentel thei-in, Khris’ ni ciengin siengtho-in 
kawbanna om loin 

11Pasien’ minthan nading le ama’ min a kiphat nadingin Jesu Khris tungtawna 
ang pei dihna’ gate tawh na kidim nading uh ahi hi. 

Tulaitah Paul’ Omdante 

12Kang itte aw, kei tunga a pieng thute in lungdamna thu a kizel nadingin a 
panpi tahpi zo hi, ci thu note in na thei ding uh ka dei hi. 

13Tuaci’n kumpi inncing galkapte le midangte zosie in Khris adinga ka 
thongkiehna thu a thei sieng ta uhi. 

14Ka thongkiehna ziehin sanggam a tamzawte in TOPA muonna-in a nei vua, zau 
lo tah le hangsanna lienpi tawh thu a gen ngam uhi. 

15Pawlkhatte in hazatna le demna tawh Khris’ thu a gen vua, ahi vangin adangte 
in lungsim hoi tawh a gen uhi. 

16Tua bang mite in kei pen lungdamna thu a hung dinga tam sunga ei kikoi ahi 
lam a thei ziehun itna tawh Khris’ thu a gen uhi; 

17adangte in lungsimtahpi tawh hi loin, ka thongkiehna-a ka gim thuohte a 
kibelap thei nading bepin angsung khuolna tawh Khris’ thu a gen zawsop uhi. 

18Tua ahile bang phamaw ahei? Ngimna zuou tawh ahi a, ngimna man tawh ahi 
zongin banglam banglam hi tase le Khris’ thu a kigen zo lang kalsie tuami thu-
ah ka kipah mama lel hi. Hi hi, ka kipah suoh lai ding hi, 

19azieh pen keima in note’ ei thungetpiehna le Jesu Khris Hlagau’ ei panpina 
tungtawnin tami thu in ka suotahna piengsah ding hi, ci thu ka thei hi. 

20Sina tawh ahi a, hinna tawh ahi a, lam khatpopo-ah ahi zongin keima in 
muolphona thuoh loin, hangsanna kici zosie tawh thu ka genna ziehin ka pumpi 
tahsa tungah tu le a tawntungin Khris a kipatawi thei nading pen ka lunggul 
luot thu le ka kinepna ahi hi. 

21Kei dingin ahile hinna pen Khris ading ahi a, sina zong khu metna ahi hi. 

22Tahsa tawh a nungta lai ding hi leng kei adingin ka nasep lawcing mama ding 
ahi ziehin si ding le hin ding pen teel zawh ding ka thei sih hi. 

23Tami thu nite kikalah teel zawh kuom ding mel thei loin tangciehin ka om hi: 
ka lunggul pen ahile peikhie dawhin Khris tawh ka omton nuom hi, bangzieh 
ahei cile tua pen nahpi tahin hoizaw tham hi. 

24Ahi vangin tahsa pumpi-a ka nuntah ding pen note adingin kisamzaw tham 
lai hi. 

25Tami thu ka theitel lang kalsie na khanto nading ule upna sunga na lungdam 
nadingun note zosie tawh ka opton suoh lai ding ka thei a, 

26tuaci’n na kung vua kang hawkia ciengin Khris Jesu sungah na kisahtheina uh 
ahi keima in zong kicingtahin note kang kisahtheipi ding hi. 

27Khris lungdamna thu tawh kituoh kilawmin na hinkhuo uh hing mang phot 
un, tua hile kei hing haw-in note tawh kimu-in ahi a, ka op lo kalin na thu uh ka 
galzah ahi zongin, hlagau khat sunga na dinkipna ule lungdamna thu tawh 
kipawl upna adingin lungsim kikhatin na hanciemna uh ka thei ta ding hi. 

28No ang langpangte ziehin zong zau vawt sih un. Tam pen amate adingin a 
kisietna uh a talang thu khat ahi a, hizongle tua pen note’ kihutdamna ahi zaw 
hi. Tam pen Pasien’ nasepna ahi hi. 

29Azieh pen ama in Khris na up nading beh uh hi loin, ama adinga na thuoh thei 
nading uh hamphatna zong hepina tawh note tungah ang pie zo ta hi. 

30Ka thuohsa bangin note in zong na thuoh lam uh na thei lang kalsie uh tu-in 
thuoh ding a nei lai ka hi lam zong thei ta un. 

Philippi-te 2 

Khris’ Kiniemkhiehna Ette Ding 

1Tua ahi ciengin Khris sungah kihansuona, itna tawh kihenepna, hlagau sunga 
kipawl theina, kilainatna le kilungsietna khatpo a op leh, 

2lungsim kibang kuo-in, itna kibang nei a, lungsim kihuolin kithutuoh unlen, ka 
lungnopna kicingsah un. 

3Huoihamna le kihisahna tawh bangma sem loin, kiniemkhiehin noma sangin 
midangte a hoizaw-in ngaisun un. 

4Noma’ phattuomna ding beh ngaisun loin, midangte’ phattuomna ding zong 
ngaisutpieh un. 

5Khris Jesu sunga a om tami lungsim, note sungah zong omsah un. 

6Ama in Pasien’ pienzie nei napi, Pasien tawh kizakim ding a tu tentun sih a, 

7ama le ama kihawmsuohsah tawmin, sila lim la-in mihing bangin ang 
piengzaw hi. 

8Tuaci’n mihing mel hing puo a, ama le ama kiniemkhieh tawmin, a sina tanpha-
in thu mangin, singlamte tung nangawnah sina a thuoh hi. 

9Tua ahi ziehin Pasien in ama thupi tahin tawisang a, min zosiete sangin a 
thupizaw min a pie hi. 

10Tuaci’n vantung, leitung le lei nei-a om zosiete in Jesu’ minin a khupdin ding 
vua, 

11Pa Pasien’ minthan nadingin leii zosie in Jesu Khris khu TOPA ahi hi, ci-in a 
pulah ding uhi. 

Leitungah Khuovahte Bangin Tang ding 

12Tua ahi ziehin ka itte aw, note in ka thu nei man zingsa ma bangun, ka op sung 
beh hi loin, tu ka op lo sungin zong ei mangzaw kan lai unlen, zauna le linna 
lungsim tawh na hutdamna uh na cingtahsah un. 

13Bangzieh ahei cile ama’ lungkimna banga na sep nop nading ule na sep thei 
nadingun note sunga na ang sem pa, Pasien ahi hi. 

14Phun lo niel loin sil bangkim sem un, 

15tua hile lungsim kawi le a letat khang mite laizangah mukawh om lo, nuol bei 
le khielna a nei lo Pasien’ tate na suoh ding vua, leitungah aasi bangin na tang 
ding uhi. 

16Hinna thu na tuhkip ziehun Khris’ ni ang tun ciengin kei pen a mawh tai le a 
mawh sep ka suo lona thu ka kisiel thei ta ding hi. 

17Ahi vangin na upna ziehun silpieh ding le biehpiehna-a gaw dingin ei 
kisungsuh nanle note zosie tawh lungdamin ka kipah veve hi. 

18Tua ma bangin note zong kipahin keima tawh a lungdamton ding na hi uhi. 

Timothy le Epaphroditus 

19Note’ thu ka zahna ziehin keima zong ka lungnop tuom nadingin a sawt loin 
na kung vuah Timothy kang sawl ding hi, ci-in TOPA sungah ka kinem hi. 

20Note’ phattuom nadinga ang lunghimawpi tahtah ding ama bang koima dang 
ka nei sih hi. 

21Amate in a unpi-un Jesu Khris’ phattuom nading sui loin amau’ phattuom 
nading a sui uhi. 

22Hizongle tapa in a pa tawh na a septon bangin, ama in lungdamna thu 
nasepna-ah keima tawh na semton zo a, note in zong Timothy’ manphatna na 
thei uhi. 

23Tua ahi ziehin ka vai ding a kitel zaw lien ciengin ama ang sawl pai dingin ka 
kilamen hi. 

24Keima zong a sawt loin ang haw thei dingin TOPA tungah muonna ka nei hi. 

25Ka sanggampa, ka naseppi le ka galkappi pa, ka kitasapna ei seppieh, na 
kamtai pa Epaphroditus zong na kung vuah sawl ding kisam hi, ci-in ka ngaisun 
lai hi. 

26Bangzieh ahei cile ama in note zosie ang ngai ngetngut a, note in a dam lona 
thu na zah ziehun ama zong a lunghel mama hi. 

27Ama pen a cina tahpi hi a, zong a si dihtah phiel ahi hi. Hizongle Pasien in ama 
hepi a, ama beh hi loin kei zong ei hepi hi. Tua hi sihle ka dana a kibelap to 
sawnsawn ding ahi hi. 

28Tua ahi tah ziehin note in ama na mukia ciengun na lungdam thei nading ule 
ka lunghimawna a kiem tuom nadingin ama kang peisah ding ka kin semsem 
hi. 

29Tua ahi ciengin TOPA sungah lungdam tahin ama na sang unlen, tam bang 
mite na patawi bo un. 

30Bangzieh ahei cile ama pen Khris’ nasepna dingin note in nei seppieh thei lo 
uh nasepnate a sem dinga a hinna khamin a silaw dihtah vawt pa ahi hi. 

Philippi-te 3 

1A tawpna-ah ka sanggamte aw, TOPA sungah lungdam un. 

A Tawpsa Hun Tawh Kikhenna 

Note tungah a kibang ma gielkia ding pen gimhuoi ka sa sih a, tua khu note 
adingin kihumbitna a suoh zaw hi. 

2Uite na pel un, gilo nasemte na pel unlen tahsa atkeh gawpte na pel un! 

3Bangzieh ahei cile eite pen cilesa a suong lo, Pasien’ hlagau tawh biehna a pie, 
Khris Jesu sunga a kisiel le teptanna a man a zangte i hi uhi. 

4Hizongle ke’n zong cilesa sungah suon ding thu ka nei veve hi. Midang khatpo 
in cilesa sungah suon ding nei-a a kingaisut leh ke’n ka nei zaw kan lai hi. 

5Ni giet ni-in ka tep ei kitan a, Israel’ mi, Benjamin suon, Hebrew-te pana a pieng 
Hebrew mi, thukham lamah zong Pharisee mi, 

6pawnthawna lamah cilei hlattuom pawlpi a bawlsie pa, thukham tawh kisai 
dihna lamah zong gen a baang lo pa ka hi hi. 

7Hizongle ka nei hamphatna kici poma, Khris ziehin supna-in ka ngaisun hi. 

8Tua tham loin, sil bangkim sanga a manphazaw ka TOPA Jesu Khris’ thu ka 
theina ziehin sil bangkim supna-in ka ngaisun hi. Ama ziehin sil bangkim ka 
tanlaw a, tuate buathah lomtang bangin ka ngaisun hi. Tua khu Khris ka nga 
thei nading le 

9ama sungah ei kimu thei nading ahi a, thukham pana ang pei keima’ dihna a 
nei ka hi sih a, Khris upna tungtawnin Pasien pana ang pei upna bulphu dihna 
a nei ka hizaw hi. 

10Keima in Khris le a thawkia vanglietna le, ama’ sina sungah ama bang hina 
tawh ama’ thuohnate thuohpi theina thu ka thei nuom hi. 

11Tua pen lampi khatpopo tawh misite lah panin thawkiana ka nga thei khah 
leh a ci ka hi hi. 

Mungtup Lam Mainawtin Tai 

12Tami ka nga zo ta a, ka mungtup ka tung zo ta hi, a ci ka hi sih a, hizongle Khris 
in ama’ neisa banga ei bawl ziehin keima in zong tua pen keima-a’ ka hisah thei 
nadingin mai ka nawt tentun hi. 

13Ka Itte aw, tuate a nei zo-in ka kingaisun nai sih hi; hizongle ka sil bawl khat 
pen tami ahi hi: Nua lam thute mangngil bawlin mai lama om nate hanciemin 
ka del tentun a, 

14Khris Jesu sungah vantung pana Pasien’ hlatna ahi patawina ka nga thei 
nadingin ka mungtup lam ka manaw vevaw hi. 

15Tua ahi ciengin a picingsa eite in tam bang lungsim nei ciet vai; thu khatpo 
ziehin lungsim dang na nei uleh Pasien in tua thu zong ang teltheisah ding hi. 

16I ngasa uh thu beh tukip ciet bo vai. 

17Sanggamte aw, keima ei ette unlen, kote tung pana na nga uh gamtat zie tawh 
kituohin a nungta mite ciemte un. 

18Bangzieh ahei cile Khris singlamte’ galte bangin mi tampi a nungta uhi; amau’ 
thu tamveipi kang gen ngai ta a, tu-in zong hlitui nangawn tawh kang genkia lai 
hi. 

19Amau’ lam tawpna pen kisietna ahi hi; a pasien uh zong gilpi ahi hi; maizum 
nadingte-ah a kisiel zawsop vua, leitung nate beh ngaisutin a nei uhi. 

20Gammi i hina uh pen vantung ahi zaw a, tua panin TOPA Jesu Khris Gumpa 
khat ang pei ding lawptahin i ngah uhi. 

21Ama in sil bangkim ama’ khut nei-a a koisah vanglietna tawh a gina lo i 
pumpi pen a minthang ama’ pumpi tawh a kibang dingin ei khelpieh ding hi. 

Philippi-te 4 

1Tua ahi ziehin ka sanggamte, kang it kang hlenla ka kipahna, le ka kumpi 
lukhute ahi ka itte aw, TOPA sungah na dingkip un. 

Kihanthotnate 

2 TOPA sungah Euodia le Syntyche-te a kilungtuo nadingun ka thum hi. 

3Hi hi, a muonhuoi ka guolpa aw, tami numeite gel na panpi nadingin zong kang 
thum hi, bangzieh ahei cile Clement le hinna laibu sunga a min kikhumsa adang 
ka naseppite tawh lungdamna thu tangko nasepna ah ka panga a ding nasep 
hanciem mamate ahi uhi. 

4 TOPA sungah lungdam tawntung un; khatvei kang cikia-in, Lungdam un. 

5Mi zosie kungah na lungnemna uh theisah un. TOPA ang nai ta hi. 

6Bangma thu-ah lunghimaw seng sih unlen, sil bangkimah thungetna le thumna 
tawh nuomthu tut kawmin na ngette uh Pasien theisah un. 

7Tua hile mihing’ theina in a bat zawh lo Pasien’ lungnopna in Khris Jesu sungah 
na lungtang ule na lungsimte uh ang kemcing ding hi. 

8A tawpna-ah kang itte aw, a man poma, a patawihuoi poma, thutang poma, a 
siengtho poma, a deihuoi poma, a phathuoi poma, a hoipen le a phattah pen 
khat poma a op leh tami thute ngaisutin na nei bo un. 

9Keima sunga na sinsa uh, na ngasa ule na zahsa uh thute bawl den pai un, tua 
hile kilemna Pasien in note ang ompi ding hi. 

Philippi-te’ Letsong Lungdamkona 

10Tu-in a tawpna-ah nei deisahna uh nang thasuosah ziehun TOPA sungah 
nahpitahin ka lung a dam hi; kei adingin nei deisah tahpi vua, ahi vangin nei lah 
nading uh hunlem na nei sih uhi. 

11Ka tasap zieha guitam ka hi vawt sih hi; bangzieh ahei cile kei pen ka nei popo 
tawh a lungkim dinga a kisinsa ka hi lel hi. 

12Tasap kici bang hi a, kiningcing kici bang ahei ci ka thei hi. Bang khatpo le 
opdan cintengah gilkielna le gilvana, hauna le zawnna’ thusimte zong ka sin zo 
hi. 

13Keima ei thahatsah pa ahi ama tungtawnin sil bangkim ka bawl thei hi. 

14Thu khatpopo ah ka hamsatna nei thuohpi ziehun ka lung a dam hi. 

15No Philippi-te in lungdamna thu ang kipat cil, Macedonia gam nuasie-a ka zin 
lai-in piehna le ngana lamah nomate longal ei panpi hlattuom pawlpi khat beh 
a op lo lam na thei uh ahi hi. 

16Bangzieh ahei cile Thessalonica khuo-a ka op sung nangawnin zong ka sapna-
a zah dingin panpina khatvei sanga a tamzaw nei hlah uhi. 

17Letsong sui ka hi sih a, note’ sumkholna sazien sungah a met a na kikhol 
nading a sui ka hizaw hi. 

18Ka nga ding za a kimin ka nga zo ta a, a kicing ding za sangin zong a tamzaw 
ka nei ta hi; Epaphroditus tung pana nei hlah uh letsong zong tu-in ka na nga a, 
ka kicing mama ta mai hi, tuate pen ahile Pasien a lungkimsah a santah 
biehpiehna le a namtui silpiehte ahi hi. 

19Khris Jesu sungah a minthang ama’ hauna tawh kizui-in ka Pasien in na 
kisapna zosie uh a kimin ang sih ding hi. 

20I Pasien le i Pa tungah a tawntungin minthanna omden taheh. Amen. 

Tawpna Hopinate le Thupha Piehna 

21Khris Jesu sunga om misiengtho zosie ei na noset pieh un. Keima tawh a 
omton lawmte in zong ang noset uhi. 

22Misiengthote zosie, a diehdiehin kumpi innkuonte in ang noset uhi. 

23 TOPA Jesu Khris’ hepina in na hlagau uh hing ompi taheh. 

Colosse-te 

Colosse-te 1 

1Pasien’ deina bangin Khris Jesu sawltahpi Paul le i sanggampa Timothy in, 

2Colosse khuopi-a om Khris sunga misiengthote le a citah sanggamte tungah: 
Note tungah i Pasien tung panin hepina le lungmuonna hing om taheh. 

Colosse-te adingin Paul in Pasien tungah Nuomthu Tut 

3-5Khris Jesu sunga na upna ule misiengthote zosie na itna uh ahi a, note dinga 
vantunga ang kikholpieh lametna thute ahi zongin za zo ka hi ziehun note 
adingin i TOPA Jesu Khris’ Pa Pasien tungah lungdamna kang kopieh zing uhi. 

6Na tung vua ang tung tua lungdamna thu in leitung buppi-ah a ga suongin a 
khan ma bangin, note in zong thuman thutah sungah Pasien’ hepina thu za-in 
na thei tahtah ni vua kipanin note lahah ga a ga zo ta hi. 

7Tam thu pen note in ka it ka naseppi uh Epaphras kung pana na zahsa uh ahi 
hi. Ama pen note tanga Khris’ nasem muonhuoi khat ahi hi. 

8Hlagau sungah itna na neinate uzong ama in ei theisah zo hi. 

9Tami thu ziehin na thu uh ka zah ni vua kipanin, hlagau lam pilna le theitelna 
zosie nei-in Pasien’ deina theitheina tawh na kidim nadingun thu kang ngetpieh 
zing uhi. 

10Tuaci’n note in TOPA’ deina bang ahi hinkhuote mang thei-in ama na 
lungkimsah bukim ding vua, sil hoi namkimah zong ga suongin Pasien’ 
thutheina-ah na khang semsem ding uhi. 

11-12Kipahtahin lungduoina tawh sil bangkim thuoh dingin kithawi a, khuovah 
sungah misiengthote tawh note gou ang luotonsah thei Pa tungah lungdamna 
na ko thei nadingun, a minthang ama’ vanglietna in thahatna zosie tawh hing 
thakhausah ta uheh. 

13Ama in khuomiel thuneina gam panin eite ei hunkhie-in, a it a Tapa gam 
sungah ei koi a, 

14eite in ama sungah tatkhietna le maw kimaisahnate i nei uhi. 

Tungnung pen Khris’ 

15Ama pen mu thei lo Pasien’ lim hi a, a kipiengsah zosiete lahah a pieng masa 
pen ahi hi; 

16bangzieh ahei cile ama sungah vantung le leitunga om nate, a kimuthei le a 
kimuthei lo nate, kumpi tophate, ahi sihle uhnate, ahi sihle gam-uhte, ahi sihle 
vanglietnate kisiem hi, ama ading le ama tungtawnin sil bangkim kisiem zo hi. 

17Sil bangkim a op masang in Ama a om zo ta bo a, ama sungah sil bangkim a 
kizom dimdiem hi. 

18Ama pen hlattuom pawlpi ahi pumpi’ lutang ahi hi; sil bangkimah a tungnung 
pen ahi thei nadingin ama a kipatna le misite lah panin a kithokiasah tacil ahi 
hi. 

19Bang ding ahei cile ama sungah Pasien’ bukimna zosie a ten ding pen Pa 
lungkimna hi a, 

20ama tungtawnin ama tawh lei le vana sil bangkim kilemsahin, a singlamte 
sisan tungtawnin kilemna ei bawlpieh hi. 

21Hun khat lai-in lungsim gilo-in na gamtat siet ziehun Pasien tawh na kigamla 
vua, 

22tu-in ahile ama mai-ah a siengtho, nuol om lo le muhkawna om loin sina 
tungtawnin ama’ tahsa pumpi sungah ang lemtuo zo ta hi. 

23Tua khu na zahsa uh lungdamna thu in note ang kamciem lametna panin kihei 
loin, na upna uh na zop suoh uleh cina hi a, vansin nei-a a om a kipiengsah 
zosiete tungah a kitangko hi. Keima Paul zong tam lungdamna thu’ nasem khat 
ka hi hi. 

Colosse-te ading Paul’ Lunglutna 

24Tu-in keima in note dinga ka thuoh gimnate-ah ka lung a dam a, ka tahsa-a ka 
thuoh gimnate tawh hlattuom pawlpi ahi ama’ pumpi tangin Khris in a thuoh 
ding a kisam lai teng thuohin a bukimsah ka hi hi. 

25Pasien’ thu a kicing tahin a kithei nadingin note adingin keima tunga ei kipie 
Pasien’ sawlna dung zui-in a nasem pa khat ka hi hi. 

26Tua thuthuh pen a khangkhangin na kiselcip nanle tu hunin ama’ 
misiengthote tungah ang kipholah ta hi. 

27Pasien in tami a minthang thuthuh haunate bangza-in lien ahei, ci Gentile-te 
le amate tungah a theisah dingin keima ei teel a, note sunga om Khris pen tua 
thuthuh a minthang lametna ahi hi. 

28Khris sungah mi zosie a picingsa-a ka pieh thei nadingun pilna namkim tawh 
mi vannuoi tungah genkholin, thu hilin ka tangko pen uh ama ahi hi. 

29Tami thu adingin Khris in keima sunga ei guot ahi ka thahatna teng zosie tawh 
na semin ka hanciem hi. 

Colosse-te 2 

1Bangzieh ahei cile note le Laodicia khuomite a kipanin ka maitang ei mu ngai 
nai lo mi zosie adingin keima in bangza-in hanciemin sem ka hei, ci na thei ding 
uh ka dei hi. 

2A lungsim sung vuah amate kihanthawnin itna sungah kipumkhat a, tuaci’n 
amate in hauna kicing theitelna bukim le, Khris mama ahi Pasien’ thu thuhpi 
theina a nei ding uh ka dei a, 

3ama sungah pilna le theina gougil zosie kiphuolin a om hi. 

4Thu hoi lim a sut mawh vangin thuman lote tawh koima in note ang sol zo lo 
nadinga tami thu kang gen ahi hi. 

5Bangzieh ahei cile ka pumpi tawh kang oppi sih vangin Hlagau sungah kang 
oppi veve a, na lungsim puoh dante ule Khris sungah a kip na upna uh ka mu 
ciengin ka kipah mama hi. 

Khris Sunga Om Hinna Bukim 

6Tua ahi ziehin note in Khris Jesu TOPA na sansa uh ahi ma bangin na hinkhuote 
uh ama sungah nungta suoh a, 

7ang kihilsa bang tehtehin ama sungah zunghla-in, kilamin upna-ah na bulkip 
unlen, a kicing lungdamkona na nei un. 

8Khris’ deina dan tawh a kituoh lo, mihingte’ tang ngainate le leitung a uh 
hlagaute’ dei dan tawh a kituoh thuthuh ngaisutnate le a hawmpi ahi kisolnate 
tungtawnin koima in note sala ang mat lo nadingin kikem un. 

9Bangzieh ahei cile ama’ pumpi-ah Pasien’ pienzie bukim om a, 

10note in a uhte le aana neite zosie’ lutang ahi ama sungah hinna bukim na nei 
uhi. 

11Note zong Khris’ teptanna sungah cilesa pumpi suokhie-in khut tawh a kitan 
ahi lo, hlagau teptanna tawh ama sungah tep kitansa na hi uhi. 

12Baptize-na sungah Khris tawh na kivuiton ciengun sina panin ama a thosah 
Pasien’ vanglietna sungah upna tungtawnin note zong ama tawh ang thotonsah 
kia ta hi. 

13Na khielnate ule na cilesa teptannate sung vuah na si lai-un Pasien in ama 
tawh a hington dingin note ang bawl a, na khielna zosie uh ang ngaidam lai-in, 

14ama in eite langah thukham’ ei kalh ciemtena laite phietmangin hemkhie 
dawh a, singlamte tungah a kildet ta hi. 

15Ama in a uhte le thuneite gal lelsah a, singlamte hang tawh tuate tungah a 
guolzo a, mipi’ ette dingin tuate a bawl hi. 

16Tua ahi ziehin anneh tuidawn ahi a, biehna pawite, hladet pawite, le sabbath 
tanna thute-ah ahi zongin, na tung vuah koima in thu na khensah sih un. 

17Tamte pen ang tung ding nate’ hlim beh ahi a, a tahtah pen Khris hizaw hi. 

18Amate in mangmuna a mu ziehun a thupi deu-in a kingaisun vua, tuaci’n a dih 
lo kiniemkhiehna le vantung mite bieh ding a paugen mite khatpo in na thaman 
uh na tan nadingun kibawlsah sih un. Tua bang mite pen a hang om lopi-in 
mihing’ ngaisutna tawh a kimot phatsah uh ahi a, 

19tua a lutang pen a tudet sih uhi, tua panin pumpi na zosie in thahatna nga-in, 
gu le tangte le thahuite tawh kizom dimdiem a, Pasien kung pana khanna tawh 
a khangto hi. 

Zuouthei Siete Tunga Hilkholna 

20Khris tawh leitung thungehte a sisa na hi tah uleh, bang dingin leitung tawh 
kipawl bangin nungta lai na hi uh ahei? Bang dingin note in tam bang ngainate 
ahi, 

21tham sin, ciem sin, khoi kha sin, ci thute mang na hi uh ahei? 

22Tam ngaina zosie pen eite tawh a kisietha ding nate a genna hi a, tuate pen 
mihingte’ thupieh le thuhilnate hi lel hi. 

23Tamte pen bawltawm biehna, kiniemkhiehna, le tahsa genthei bawlnate a 
khangsah pilna tawh a kibah vangin nop banga gamtatna kham nadingin 
kimanna a nei sih uhi. 

Colosse-te 3 

Khris Sungah Hinna Tha 

1Tuaci’n Khris tawh a thoto zo na hi tah uleh, note in Pasien’ zietlam kumpi 
topha tunga a to Khris opna mun ahi tunglam nate sui-in nei un. 

2Leitunga om nate tungah na lungsim uh nga sih unlen, tunglam a om nate 
tungah nga un, 

3azieh pen note na si zo ta vua, na hinna uh Khris tawh Pasien sungah 
kiphuoltonin a om hi. 

4Note’ hinna ahi Khris ang kilah ciengin note zong ama’ minthanna sungah ama 
tawh na kilahton ding uhi. 

5Tua ahi ziehin na tahsa sung vua om numei-pasal pahtatna, siengtho lona, 
huana lanna, gitlo deigawna, le milim biehna ahi huoihamna-a kipan leitung sil 
poma na thatlia un. 

6Tam teng ziehin mi thunung lote tungah Pasien’ lungthahna a tung ding hi. 

7Hun khat lai-in note zong tam bang gamtatnate tawh a nungta ngaite na hi uhi. 

8Hizongle tu-in na kam sung panun tua bang nate ahi, lungthahna, thangpaina, 
mudana, mindaisahna, le kam gilo poma na paimang un. 

9Hindan lui le gamtatna luite a suokhiesa na hi lam uh kithei-in khatlekhat kisol 
sih un. 

10Note pen ang piengsah pa’ lim le mel tawh kisunin theitelna lamah a 
kibawltha ahi mitha silte na hi ta uhi. 

11Tua thasuona sungah Gentile-te le Jew mite, teptan le teptan lote, nam tuolte, 
Scythia-te, silate le sila lote ci bang a om nawn sih hi; hizongle Khris pen 
bangkim ahi a, bangkimah ama a om hi. 

12Note pen Pasien’ teelsa a siengtho le a ithuoite na hi ma bangun lainatna, 
migitna, kiniemkhiehna, lungnemna le lungduoina-te na sil un. 

13Mi khatpo in adang khat tungah mawsah nading a nei leh khatlekhat kithuoh 
zo-in na kimaisah un. TOPA in note’ mawna ang maisah bangin note zong 
khatlekhat maw na kimaisah un. 

14Tamte zosie tungah note in sil bangkim kihuol taha a khiton itna na sil un. 

15Pumkhat ahi dinga note ang hlan Khris’ kilemna in na lungtang na uhsah 
unlen, kipah tahin na om un. 

16Note sungah Khris’ thu kicingtahin tengsah un; pilna bukim tawh khatlekhat 
thu kihilin na kisam un; na lungtang vuah lungdamna tawh Pasien tungah 
phatna late, biehna late, le hlagau late na sa un. 

17Na hamna vuah ahi a, na gamtatna vuah ahi zongin TOPA Jesu’ minin sil 
bangkim na bawl unlen, ama tungtawnin Pa Pasien tungah lungdam na ko un. 

Tapidaw Innkuonte’ Zui ding Thute 

18Zite aw, TOPA sunga na bawl ding uh a kilawm ahi ma bangin na pasalte’ thu 
na mang un. 

19Pasalte aw, na zite it unlen amate tungah sitsie lungham vapual ngai sih un. 

20Tate aw, sil bangkimah na nu na pate thu na mang un, azieh pen tam 
pen TOPA sungah a bawltah na nasep uh ahi hi. 

21Pate aw, na tate uh thangpaisah sih un, tua hi sihle amate ang lungkie kha ding 
uhi. 

22Silate aw, sil bangkimah leitung na pute uh’ thu na mang un, ang kimu sung 
beh ule amate lungkim thei nadinga thumang hi loin, TOPA na zatahna ziehun 
na lungsimtahpi utawh thu mang na hizaw un. 

23Na sepna khat popo vuah na pute uh’ nasem bangin na kingaisun sih 
unlen, TOPA adinga nasem bangin na kingaisun un. 

24TOPA tung panin thaman dingin gouluo na nga ding uhi, ci na thei uhi; note 
pen TOPA Khris’ nasemte na hi uhi. 

25Azieh pen deisahtuom om loin, a bawlkhiel na khatpo ziehin tua khielna 
bawlpa tungah kithuhkia ding hi.  

Colosse-te 4 

1Pute aw, na silate uh dihtah le kilawmtahin na bawl un, azieh pen note in zong 
vantungah pu khat na nei lam na thei uhi. 

Thuhilbena 

2Kikemcing kawmin lungdamkona tawh thunget na pawnthaw un. 

3Khris’ thuthuh zieha thongkie ka hi a, Pasien in kot ei honpiehin tua thu ka 
phuongzah thei nading le, 

4keima in ka hil ding bangin a kicien taha ka hil thei nadingin tu mama-in kote 
adingin zong thu ei na ngetpieh un. 

5Pulam mite tungah na gamtat zie uh pilvang unlen, hun hoi na nga zosie uh na 
zah siem un. 

6Mikim tungah bangci dawn dinga kilawm ahei, ci na thei nadingun na kamham 
uh nemsah zingin ci bangin na alsah un. 

A Tawpna Hopinate le Thupha Piehna 

7Tychicus in kei vai thutha zosie note kungah ang gen ding hi; ama 
pen TOPA sunga ka it sanggampa, nasem muonhuoi, le ka naseppi ahi hi. 

8Kote pen bangci bang ka hi uh ahei ci nei thei nading ule na lungnop thei 
nading uh ngimna tawh na kung vua ama kang sawl ahi hi; 

9note lahah khat ahi a muonhuoi, i it sanggampa Onesimus zong ama tawh ang 
zawh hi. Ama gel in tam sunga thupieng zosie na kung vuah ang gen ding uhi. 

10Barnabas’ tupa Mark in ang noset bangin ka thongkiehpi Aristarchus in zong 
ang noset uhi, a thu kang gen na zahsa uh ahi hi, ama ang pei leh na na dawn 
un. 

11Justus a kici Jesu in zong ang noset uhi. Pasien’ manggam adinga ka naseppite 
lahah tam teng pen tep kitan a omsun teng hi a, kei adingin amate pen ka 
hlamuonna ahi uhi. 

12Note lahah Khris Jesu’ nasem khat ahi Epaphras in ang noset uhi. Ama pen 
note picingin na dinkip nading ule Pasien’ deina zosie a bukima na telcien thei 
nadingun note tangin nahpitaha thu ang ngetpieh zing pa ahi hi. 

13Azieh pen ama in note ading le Laodicea khuo le Hierapolis khuo-a om mite 
adingin na a hasepna thu keima a teci ka hi hi. 

14Eite in i it mama uh sievuonpa Luke le Demas in zong ang noset uhi. 

15Laodicea-a sanggamte, Nympha le ama’ inn a kikhawm hlattuom pawlpi mite 
ei na noset pieh un. 

16Na lah vuah tu-a kang laihlah na sim zaw ciengun Laodicea khuo-a om 
hlattuom pawlpi mite tungah na simsah un; Laodicea pana ki-at lai zong na 
simthuo pai un. 

17Tuale Archippus kungah, “TOPA sunga na nga nasep zo sieng in,” ci-in na gen 
un. 

18Tami hopina lai pen keima Paul in ka khut mama tawh ka giel ahi hi. Ei 
kikolbulna thu na phawh zing un. Note tawh hepina hing om taheh. 

1 Thessalonica 

1 Thessalonica 1 

1Paul, Silvanus, le Timothy-te in, Pa Pasien le TOPA Jesu Khris sunga a om 
Thessalonica khuo hlattuom pawlpite tungah: Note tungah hepina le 
lungmuonna thupha ang om taheh. 

Thessalonica-te’ Upna le Hinkhuo 

2-3I TOPA Jesu Khris sungah upna tawh na nasepnate uh, itna tawh na 
hanciemnate ule lam-etna kip na neinate uh, i Pa Pasien mai-ah hing phawh 
denin, kote in ka thungetna sung vuah na min uh loin, note zosie adingin 
lungdamna ka ko zing uhi. 

4Bangzieh ahei cile Pasien in a it sanggamte aw, ama in note ang tel zo lam ka 
thei uhi. 

5Note lahah ka op laitahun note adingin bangci bang mi ka hi uh ahei, ci kang 
lah uh na thei ma bangun, ka gen uh lungdamna thu zong note tungah kam beh 
tawh hi loin, vanglietna sung le Hlagau siengtho sungah a bukim kithei cienna 
tawh ang tung ahi hi. 

6Note in bawlsietna na thuoh vangun Hlagau Siengtho ziehin kipahna tawh 
Pasien’ thu na sang vua, kote le TOPA’ ette mite na suoh uhi. 

7Tuaci’n note pen Macedonia gam le Achaia gam sunga thu um mite zosie 
tungah limpha na suoh uhi. 

8Bangzieh ahei cile note kung panin Macedonia gam sung le Achaia gam sung 
teng ah TOPA’ kammal a kiza hi beh loin, muncin tengah na Pasien upna uh 
kithei sieng zo ahi ziehin kang gen ding uh a kisam nawn sih hi. 

9Azieh pen tua gam sung tenga a om mite in note lahah ko bang ei kici zindo ci 
thu le, a hing zing le a man Pasien’ na a sem dingin milimte panin Pasien lamah 
note bangci kihei ci thute le, 

10ang tung ding thangpaina panin ei suohtasah ding pa Jesu, sina pana a 
thawsahkia, a Tapa vantung pana ang pei ding ngah a na op lam uh ang gen hi. 

1 Thessalonica 2 

Thessalonica Khuo-a Paul Nasepna 

1Sanggamte aw, na kung vua kang hawna thu a mawhna suoh lo ding hi, ci pen 
no mama in na thei uhi. 

2Hizongle na theisa ma bangun Philippi khuo ah gimna thuohin zumhuoi tahin 
ei kibawlsie a, langpanna nasie tahin a op vangin, na kung vuah Pasien’ 
lungdamna thu a gen dingin i Pasien sungah hansanna ka nei uhi. 

3Bang ding ahei cile kote in kang ngetna uh pen zuouthu le ngimna sieng lo pan 
hi loin, sol bawla zawl ang sawm zong ka hi sih vua, 

4lungdamna thu a gen dinga Pasien in ei thukimpisa ka hi ma bangun, thu gen 
nan uleng zong mite lungkim nading hi loin, ka lungtang uh ei sittel Pasien 
lungdam nadinga a gen ka hizaw uhi. 

5Na thei ma bangun phatna kamteng tawh hitale kote’ phattuom nading 
ngaisutna tawh hitale kang pei ngai lo lam uh Pasien ka teci uh ahi hi; 

6-7Khris’ sawltahpite bangin thu khatpopo kang kalh thei vangun note tung pan 
ahi a, midangte tung pan ahi zongin phatna ka sui sih uhi. Tuale mahin nupi 
naukem khat in a tate nunnemtahin a zen a khoi bangin note lahah ka 
nunnem uhi. 

8Tuaci’n note kang nah it seng ziehun Pasien’ lungdamna thu beh hi loin, ka 
hinna mama uzong hop dingin ka khensat va-ia uhi, bangzieh ahei cile ko 
tungah na it huoi mama uhi. 

9Sanggamte aw, na tung vuah Pasien’ lungdamna thu kang hil lai-un, koima’ 
vangih ka suo lo nadingun sun le zanin gimpipi-a na ka sep lam na thei uhi. 

10No thu um mite tungah ka gamtatna uh bangza-in siengtho-in dih a, mawsah 
nading om lo hi, ci thu Pasien zong teci ahi hi. 

11Pa in a tate a bawl bangin note khat ciet kang bawlna na thei ma bangun, 

12ama’ gam le a minthanna sungah ang hlanpa Pasien’ deina tawh kituoha na 
nuntah thei nadingun kang kunkun vua, hanthawnin zong kang thum uhi. 

13Note in ko kung pana na zah uh Pasien’ thu na san lai-un, mihingte thugen 
bang hi loin, no thu um mite sungah zong na a sem Pasien’ thu bang lienin note 
in pom na hi ziehun kote in zong Pasien tungah nuomthu ka tut zing uhi. 

14Bangzieh ahei cile sanggamte aw, note na hi ule Judea gam sunga om, Khris 
Jesu sunga Pasien’ hlattuom pawlpite’ ette na suoh uhi, azieh pen amate in Jew 
mite’ bawlsietna a thuoh ma bangun note in zong na mipite’ bawlsietna na 
thuoh uhi. 

15Tuale amate in TOPA Jesu le kamsangte thatin ko zong ei delmang uhi; amate 
in Pasien lungkimsah loin mi zosie a langbawl vua, 

16Gentile-te hutdam nadinga amate kunga ka thu hil ding uh zong ei kham uhi. 
Tua bangin amate in a mawnate uh a dim zing uhi; ahi vangin a tawpna ah 
Pasien’ thangpaina in amate a nuaphah veve hi. 

Thessalonica-te Kunga Paul a Hawkia Nopna 

17Sanggamte aw, kote ka hi ule note tawh, lungtang tawh hi loin tahsa pumpi 
tawh, bakhat sung i kikhen sungin taga banga nei opsah ciengun kimaituo-a i 
kimu ding nahpi tahin ka lunggul mama uhi. 

18Na kung vuah hing haw nuom ka hi ziehun, keima Paul in ka sawm zelzel a, 
hizongle Satan in ka lampi uh ei khahtan hi. 

19Bangzieh ahei cile i TOPA Jesu Khris ang pei ciengin ama mai-ah ka lametna 
uh, ka kipahna ule ka kisielpi ding uh lukhu bang hi mawh ahei? Note hi lo na 
hi uh amah? 

20Hi hi, note pen ka minthanna ule ka kipahna na hi uhi. 

1 Thessalonica 3 

1Tua ahi ziehin ka thuoh zawh nawn vawt lo ciengun, Athen khuo-a om suoh 
dingin ka khensat ta uhi; 

2tuale na upna uh ang thakhausah ding le ang hanthawn dingin Khris 
lungdamna thu tangkona ah Pasien’ na ka seppi uh i sanggam pa Timothy kang 
sawl vua, 

3tua pen bawlsietnate ziehin koima na linglawn lo nading uh deina ahi hi. Kote 
ka hi ule tam bang bawlsietna a thuoh dinga laitansa ka hi lam uh na theisa uh 
ahi hi. 

4A tahtahin, note tawh i opton lai-in bawlsietna ka thuoh ding uh kang magensa 
uh ahi ta bo hi; na thei ma bangun tua bangin ang pieng mintah hi. 

5Tami thu hang tawh ka thuoh zawh nawn lo ciengin na upna uh a kan dinga 
ama kang sawl ahi hi; mi ze-et pa in lam khatpo tawh note hing ze-et in ka sep 
gimnate uh a mawhna a suo khah ding ka lunghimaw hi. 

Thalawphuoi Timothy’ Thupuoh 

6Ahi vangin tu-in no kung panin ko kungah Timothy ang tung pan lien ahi a, 
ama in ko tungah na upna ule nei itna uh lungdamna thu thate ei puoh hi. Note 
kang munop ma bangun note in limtahin kote ei phawhin nei munopna thu 
zong ama in ei gen zo ta hi. 

7Sanggamte aw, tami thu ziehin lunggimna le bawlsietna ka thuoh hun sungun 
note’ upna tungtawnin ka na kihenem uhi. 

8Bangzieh ahei cile TOPA sungah na dinkip suoh nah po uleh tu-in a hing ka hi 
ta uhi. 

9Pasien mai-ah note ziehin ka lungdamna zosie uh thuhkia nadingin Pasien 
kungah bangci bangin a kicing lungdamna ko theikia ding ka hi uh ahei? 

10Note tawh kimaituo-in upna lamah na kisap popo uh na ngakia thei nadingun 
sun le zanin nahpi tahin thu ka ngen uhi. 

11Tu-in eite’ Pa mama le i Pasien le i TOPA Jesu in na kung vua kang haw thei 
nading uh ma ei pui taheh. 

12Note kang it bangun note khatlekhat na ki-itna ule mi zosie na itna uh TOPA in 
hing khangsah taheh. 

13Ama’ misiengtho zosiete tawh i TOPA Jesu ang pei ciengin, ama in i Pasien le i 
Pa uh mai-ah paubanna na nei lo nadingun siengthona sungah na lungtangte uh 
hing thakhausah taheh. 

1 Thessalonica 4 

Pasien a Lungkimsah Hinkhuo 

1A nukhia penin sanggamte aw, Pasien lungkim nadingin bangci nuntah lei 
kilawm ding ahei, ci thute ko tung pana na sinsa uh ahi ma bangin (a gamta 
tahtah na hi ma bangun) na sep semsem nadingun i TOPA Jesu minin thumin 
kang hanthawn uhi. 

2Bangzieh ahei cile note in TOPA Jesu tungtawna kang pieh uh thuhilnate na thei 
uhi. 

3Na siengtho nading uh Pasien’ deina ahi ziehin numei-pasal pahtatna na pel 
un: 

4Note khat ciet in siengthona le zatahna tawh noma’ pumpi ciet bangci uh ding 
ci thei unlen, 

5Pasien a thei lo Gentile-te bangin cilesa lunggulnate-ah na uong seng sih un. 

6Tam thute-ah koima a sanggamte tungah khiel sih hinlen a met zong sui sih 
heh, azieh pen kang magensa ule khau taha kang hilsa uh ma bangin tam thute 
zosie tungah a thuhkia pa pen TOPA ahi hi. 

7Bangzieh ahei cile Pasien in a thangtat dinga ei hlat ahi sih a, a siengtho dinga 
ei hlat ahi zaw hi. 

8Tua ahi ziehin tam thu a niel mi poma pen mihing thuneina a niel hi loin, note 
tungah ama’ Hlagau Siengtho ang pie pa Pasien a niel ahi zaw hi. 

9Ahi vangin sanggam ki-itna tawh kisai-in mi khatpo in note tungah lai tawh 
ang giel ding na kisam nawn sih uhi, azieh pen khatlekhat na ki-it nadingun 
Pasien in note mama ang hil zo ta hi; 

10tuaci’n note in Macedonia gam kuoma om sanggamte zosie zong na it tahpi 
uhi. Ahi vangin ka itte aw, tua banga na it semsem ding uh kang hanthawn uhi. 

11Kang hilsa ma bangun daitaha hinkhuo na man thei nadingun noma vai behah 
buoi unlen, na khut utawh hanciemin na sem un, 

12tua hile a pulam mite mai-ah kilawmtahin na gamta thei ding vua, koima 
tungah na kingam ta sih ding uhi. 

TOPA Ang Pei Nading 

13Hizongle sanggamte aw, lametna a nei lo midangte banga na da luot lo 
nadingun a sisa mite thu thei lo-a na op ding uh ka dei sih uhi. 

14Bangzieh ahei cile eite in Jesu si-in thokia zo hi, ci-in i up ma bangin, Jesu 
tungtawnin Pasien in a sisa mite nangawn zong Jesu tawh ang zawpi ding hi, ci-
in i um uhi. 

15Azieh pen kote in na kung vuah TOPA’ kammal kang tangko uh thu 
in, TOPA ang pei cieng dong a nungta a omlai eite in a sisa mite i makhel vawt 
sih ding uhi. 

16Bang ding ahei cile tua TOPA mama, thupiehna awging tawh, vantungmi 
mangpa kikona le Pasien’ pengkul aw tawh ang kum suh ding a, Khris sungah a 
sisa mite ang tho masa ding uhi. 

17Tua zaw ciengin a nungta a omlai eite i hi ule TOPA tawh hui lahah a kimu 
dingin amate tawh meii tungah ei kilato ding a, tuaci’n TOPA tawh i omton den 
ta ding uhi. 

18Tua ahi ziehin note khatlekhat tami thute tawh na kihenem un. 

1 Thessalonica 5 

1Sanggamte aw, tu-in a ni le a hun tawh kisai-in bang khatpo gielpieh na ngai 
sih uhi. 

2Bang ding ahei cile zanlai-a guta bangin TOPA’ ni ang tun ding noma ma in na 
theitelsa uh ahi hi. 

3Amate in, “Kilemna le lungmuonna om hi,” a ci laitahun numei gai khat takei 
natna in a tut bangin amate tungah thakhatin sietna tung ding a, a suohta koima 
a om sih ding hi. 

4Ahi vangin no kang itte aw, khuomiel sunga om na hi lo ziehun tua ni in guta 
bangin ang phawng sih ding hi; 

5azieh pen note zosie khuovah tate le sunlai tate na hi uhi; eite pen zanlai tate 
ahi sihle khuomiel tate i hi sih uhi. 

6Tua ahi ciengin midangte bangin kimu loin, khangloin pilvangin om vai. 

7Azieh pen a kimu mite zanin kimu a, zukham mite in zanlai-in zu a kham uhi. 



2072 

 

 
Zo Bible 

© 2018 Bible Society of Myanmar. 
 

 
 

 

8Hizongle sunlai tate i hi lang kalsie uh pilvangin upna le itna awmdal bulin, 
sialukhu bangin i lamet uh hutdamna khu vai. 

9Bangzieh ahei cile eite pen Pasien in a thangpaina thuoh dinga ei laitan ahi sih 
a, i TOPA Jesu Khris tungtawnin hutdamna nga dinga ei laitansa i hizaw uhi. 

10Eite i khanglo a, i kimu zongin ama tawh i hinton thei nadingin eite adinga 
ama ang si ahi hi. 

11Tua ahi ziehin tu-a na bawl bang lienun note khatlekhat kihanthawnin na 
kilamkip ciet un. 

A Tawpna Hanthotnate, Hopinate le Thuphapiehna 

12Ahi vangin sanggamte aw, noma lahah nasep a pawnthaw mite, TOPA sungah 
ang cingte le ang thuhil mite na zatah nadingun kang thum uhi; 

13a nasepna uh ziehin itna sungah amate nahpitahin na thupi bawl un. Nomate 
lahah zong kilemna na omsah un. 

14Kang itte aw, mi thasiete thu hil unlen, a lungneu mite tha pie-in, a thanem 
mite panpi a, amate zosie tungah na lungsau nadingun kang hanthawn hi. 

15Koima khat beh in sietna pen sietna ma tawh thuhkia loin, khatlekhat tung le 
mi zosie tungah na hoi sep ding hanciemin na nei zingzaw un. 

16Lungdam zing unlen, 

17thu ngen zing un; 

18a pieng na vannuoi-ah lungdamna ko un; azieh pen tua khu note adinga Khris 
Jesu sungah Pasien’ deina ahi hi. 

19Hlagau na sumit sih un. 

20Kamsangte’ gen thute simmawbawl sih unlen, 

21sil bangkim sittel pha un; thu hoite na tukip un; 

22sietna namkim pel un. 

23Lungmuonna Pasien mama in note hing siengthosah sinsen hinlen, 
i TOPA Jesu Khris ang pei ciengin na hlagau uh, na lungsim ule na pumpi uh nuol 
bei-in hing kem taheh. 

24Note ang hlan pa Pasien muonhuoi a, ama in tua khu ang sem ding hi. 

25Kang itte aw, kote adingin thu ei ngetpieh un. 

26A siengtho kinapna tawh sanggamte zosie na noset un. 

27Amate zosie tungah tami kang laihlah na sim un, ci-in TOPA’ min tawh lipkhap 
tahin thu kang pie uhi. 

28I TOPA Jesu Khris’ hepina note tawh hing om taheh. 

2 Thessalonica 

2 Thessalonica 1 

Hopina 

1Paul, Silvanus le Timothy-te in, i Pa Pasien le TOPA Jesu Khris sunga a om 
Thessalonica khuo hlattuom pawlpite tungah lai kang hlah uhi. 

2I Pa Pasien le TOPA Jesu Khris tung pan hepina le lungnopna in note tungah ang 
tung taheh. 

Lungdamkona 

3Sanggamte aw, na upna uh nahpi tahin khangin khatlekhat na ki-itna uh zong 
khang semsem ahi ziehin, note adingin Pasien tungah lungdam ka ko zing ding 
uh a kilawm ahi hi. 

4Tua ahi ziehin note in na thuoh uh bawlsietna le gimna zosie-ah thuohzawhna 
le upna nei na hi ziehun komate ma zong Pasien’ hlattuom pawlpite lahah ka na 
kisiel uhi. 

Khris Ang pei Cienga Thukhenna 

5Tami thute in Pasien’ manggam tawh a kilawm dinga note ang kibawl sawmna 
ahi a dih Pasien’ thukhenna kilangsah a, note in zong tua thute zieha na thuoh 
uh ahi hi. 

6Bangzieh ahei cile note ang gentheisah mite tungah Pasien in gentheina ma 
tawh thuhkia valon ding a, 

7TOPA Jesu in vantung panin a thahat a vantung mite tawh ang kilat ciengin 
gimna a thuoh note le kote tungah zong tawldamna ei piehton ding pen a 
thuman hi a, 

8Pasien a thei lo mite le i TOPA Jesu’ lungdamna thu a mang lo mite, meikuong 
sungah phulahna tawh a thuhkia ding hi. 

9TOPA opna pan le a thupi ama’ vanglietna panin tam mite kikhenkhie-in 
tawntung sietna dan a thuoh ding vua, 

10a misiengthote ziehin minthanna nga dingin ang pei ciengin note kunga ka 
teci pan uh a ki-up ziehin tua ni ciengin ama a umsa mi zosiete lahah lamdang 
kisa ding hi. 

11Tam thu a tangtun nadingin i Pasien in ama’ hlatna tawh kituohin hing siemin, 
a vanglietna tawh na lunggulna hoi zosie ule upna nasep hoite ang kicinsah thei 
nadingin note adingin thu ka ngen zing uhi. 

12Tuaci’n i Pasien le i TOPA Jesu Khris’ hepina tawh kizui-in note sungah 
i TOPA Jesu minthangin, ama sungah note na minthan thei nading uh thu ngen 
zing ka hi uhi. 

2 Thessalonica 2 

Thukham Palsat Mipa 

1Sanggamte aw, i TOPA Jesu Khris ang peikia ding vai le ama kungah eite i 
kikaituo nading vai tawh kisai-in, 

2TOPA’ ni ang tung ta hi, ci-in hlagau zieh ahiei, thu kigensawn zieh ahiei, ahi 
sihle ko kung pana ang pei dan a kibawltawm laihahte ziehin ahiei, lunghimaw-
in na patau pai lo nadingun na tung vuah kang thum hi. 

3Lam khat popo-ah koima in kisolsah sih un; azieh pen ledona ang tung masa-
in, manthaina thuoh dinga laitansa ahi thukham palsat pa ang kilah masangsie-
in tua ni ang tung sih ding hi. 

4Ama in pasien a kici zosie le a kibie zosie langpangin ama le ama kitawisang 
ding a, tuaci’n Pasien’ biehinnpi sungah ama to-in Pasien ka hi hi, ci-in ama le 
ama kipulah ding hi. 

5Note tawh kang opton lai-in na kung vuah tam thute kang gen na phawh nawn 
sih uh amah? 

6A hun ang tun ciengin ama ang kilah thei nadingin, bang in ama kham ahei, ci 
thu na thei uhi. 

7Bangzieh ahei cile tua thukham palsatna thuthuh in na sem zo a, ahi vangin tu-
a ama a khamcip pa a kihep masangsie-in ama in khamcip lai ding hi. 

8Tua ciengin thukham palsat pa ang kilang ding a, TOPA Jesu in a kam panin 
ama’ huu tawh ama susie ding a, ama ang peina zieha a kilahna tawh ama 
sumaimang ding hi. 

9Vanglietna zosie, limte, le a lamdang solnate a zang Satan’ nasepna sungah 
thukham palsat pa ang pei ahi lamtah kilang a, 

10a kisie ding mite in hutdam hi thei nadingin thuman thutah pom ding a nuol 
ziehun solna namkim a thuoh ding uhi. 

11Tam thu ziehin amate in zuouthu a up nadingun Pasien in amate tungah solna 
lienpi tungsah a, 

12tua thuman thutah um loin, thuman lona sungah nuom a sa mite zosie tungah 
mawsah thukhenna a tun thei nading ahi hi. 

Hutdam Nga dingin Kiteel 

13Ahi vangin TOPA’ ang it sanggamte aw, Hlagau kisiensuona tungtawn le 
thuman thutah na upna uh tungtawnin hutdamna nga nadinga ga masa dingin 
Pasien in note ang teel ziehin, note adingin Pasien kungah lungdam ka ko zing 
ding uh ahi hi. 

14Tami ngimna ziehin note in TOPA Jesu Khris’ minthanna na nga thei nadingun 
ama in ka tangko uh lungdamna thu tha tungtawnin note ang hlan zo hi. 

15Tua ahi ciengin sanggamte aw, note in kam tawh hile, lai tawh hile kang hilsa 
uh ngainate pomdetin kiptahin ding un. 

16Tu-in i TOPA Jesu Khris mama le eite ei it a, kumtawn henepna le hepina 
tungtawnin lametna hoi ei pie pa i pa uh Pasien in, 

17na lungsimte uh hing henem hinlen, thu hoi le nasep hoi namcin-ah hing 
thakhausah taheh. 

2 Thessalonica 3 

Thungetpieh ding Ngetna 

1Sanggamte aw, a nukhia penin note lahah a piengsa bang tehtehin mun zosie-
ah TOPA’ thu a mallangin kizelin a kithan thei nading le, 

2mi hoilote le mi gilote kung panin ka suotah thei nadingun thu ei na ngetpieh 
un; bangzieh ahei cile mi zosie in upna a nei sih uhi. 

3Ahi vangin TOPA a muonhuoi a, note hing thahat sahin gilopa kung panin ang 
kem ding hi. 

4Note in kang thupiehte uh na zui vua, TOPA sungah a zui suoh lai dingin zong 
kang muong uhi. 

5Pasien’ itna le Khris’ thuohzawhna lamah na lungsim uh TOPA in lam hing lah 
taheh. 

Thasiet lo ding Hilkholna 

6Tu-in kang itte aw, kote tung panin amate in a sansa uh ngainate tawh kituoh 
loin nasep a thada thu umte na pelh nadingun i TOPA Jesu Khris’ minin thu kang 
pie hi. 

7Bangzieh ahei cile kote nei ette ding vua kilawm ahi lam no mama in na theisa 
uh ahi hi; note tawh ka opton sungun ka thasie sih vua, 

8a man pie loin koima’ an ka mawh neh sih uhi; mi khatpo’ vangih ka suo lo 
nadingun gimpipi-in sun le zanin na ka semzaw uhi. 

9Tua bang neh theina ding thu a nei lo ka hi tuon sih vua, note’ ette ding limpha 
kang lah nop man uh ahi zaw hi. 

10Bangzieh ahei cile note tawh ka opton lai nangawnun zong nasem nuom lo mi 
poma in an ne sih heh, ci-in thu kang pie zo ta uhi. 

11Bangzieh ahei cile note lahah mi pawl khat thasie-in bangma sem loin mi 
nasepnate-ah kikumthaw-in a op lam uh ka za uhi. 

12Tu-in tua bang mite in a anneh ding uh thalaw-in, a na uh a sep khinkhian 
nadingun kote in TOPA Jesu Khris minin thu pie-in ka hanthawn uhi. 

13Sanggamte aw, na hoi sep ding cimtah sih un. 

14Tami lai sunga ka thugente uh a mang nuom lote ciemte unlen, a maizum thei 
nadingun na kigop sih un. 

15Ahi vangin amate gal bangin ngaisun sih unlen, thu umte bangin thu hil un. 

A Tawpna Hopinate le Thupha Piehna 

16Tu-in kilemna TOPA mama in na vai zosie vuah a tawntungin lungnopna hing 
pie taheh. TOPA in note zosie hing ompi taheh. 

17Keima Paul in ka khut mama tawh tami nosetna lai kang giel ahi hi. Ka laihah 
zosie tam banga ka ciemte ahi a, tami khu ka lai gieldan ahi hi. 

18Note tawh i TOPA Jesu Khris’ hepina hing om taheh. 

1 Timothy 

1 Timothy 1 

1I hundampa Pasien le i lamet pa uh Khris Jesu thupiehna tawh Jesu Khris’ 
sawltahpi keima Paul in, 

2upna sungah ka ta tahtah ahi Timothy tungah: Pa Pasien le i TOPA Jesu Khris 
kung panin hepina, khuotuona le lungnopna om taheh. 

Thuhilna Man Lote 

3Macedonia gam lam manaw-in ka pei lai-a kang gensa ma bangin Ephesus 
khuo-ah tam inlen, mi pawlkhat in thuhilna dang khatpo a hil lo nading ule, 

4upna tawh a kithei Pasien’ vaihawmna ahi lo, kinielna a piengsah thei 
phuotawm tangmite le mong nei lo khanggui ciemtena po-ah amate a 
kipumpieh lo nadingun thu na hil thei nadingin kang hanthawn hi. 

5Ahi vangin tam bang thuhilna’ a tupna pen lungsim siengtho, ei le ei kitheina 
hoi, le upna tahtah pana a pei itna ahi hi. 

6Tua itna panin mi pawlkhatte pielmangin a khietna nei lo holimna lamah a 
kihei vua, 

7a thugente ule kiptaha a thugente uh telsiem lopi-in Pasien’ thukham hil sie po 
a suoh nuom na lai uhi. 

8Tu-in mi khat in thukham pen ahi banga a zah nah leh hoi hi, ci i thei hi. 

9Tami a ci nopna in thukham pen midihte dinga kibawl ahi sih a, thukham 
palsatte le thu mang lote, Pasien mi ahi lote le mawneite, a siengtho lote le mi 
thanghuoite, a nu a pa thatte, tuolthatte, 

10nu le pa mawna a bawlte, pasal le pasal mawna a bawlte, sila zua-a sum 
bawlte, zuouthu gente, zuouthu tawh a kiciemte a kipanin thuhilna a man tawh 
a kilebul mite dinga kibawl ahi hi, ci theisiemna ahi a, 

11tua pen thupha tawh a kidim a minthang Pasien in keima ei kepsah 
lungdamna thu tawh a kituoh hi. 

Hepina Zieha Lungdamna 

12Ama’ nasem dingin keima ei se a, mi muonhuoi bangin ei ngaisun ahi ziehin 
i TOPA Jesu Khris tungah ka lung a dam hi. 

13Masang lai-in migensie pa, mi bawlsie pa, le mi ngongtat pa ka hi vangin, 
uplana zieh le theilana zieha a gamta ka hi ziehin khuotuona ka nga a, 

14Khris Jesu sunga a om upna le itna tawh kei adingin i TOPA’ hepina a dimlet 
hi. 

15Khris Jesu in mawneite hundam dingin leitungah ang pei hi, ci-a kigen pen a 
man hi a, a unpi-in san dingin kilawm hi, tua mawneite lahah kei a siehuoi pen 
ka hi hi. 

16Ahi vangin tua thu hang ma-in ama umin kumtawm hinna a nga ding mite’ 
ette thei dingin Jesu Khris in a gilo pen keima sungah ahi theina za tawh 
lungduoina ei lah thei nadingin khuotuona ka nga zo ta hi. 

17A si thei lo, a kimu thei lo, le ama beh Pasien ahi, kumtawn Kumpipa tungah 
patawina le minthanna om zing taheh. Amen. 

18Ka ta Timothy aw, keima in masang lai-a nang tawh kisai genkholna thute 
tawh kizui-in tami thuhilna kang pie hi. Tua thute zui-in gal dona pha na do thei 
nadingin, 

19upna le kitheina lungsim hoi nei in. A sie le a pha theina lungsim a nuol ziehun 
mi pawlkhatte in tembaw kisie bangin a upna uh a kisiesah vua, 

20amate lahah Pasien gensiet lo nading a sin dingin Satan tunga ka apsa 
Hymenaeus le Alexander-te kihal uhi. 

1 Timothy 2 

Thungetna Tawh Kisai Thuhilna 

1Tua ciengin amasa penin note in mi zosie ading ngetnate, thungetnate, 
thumpiehnate le lungdamkonate na bawl ding uh kang hanthawn hi. 

2Eite in Pasien’ mi hina le zatah huoina ah lungmuong tah le kilem tahin i 
hinkhuo i man thei nadingun kumpite le thunei zosiete adingin thu ngetpieh un. 

3Tam pen thudih ahi a, eite’ hundam pa Pasien muna-ah a sanhuoi suohin, 

4mi vannuoi in hutdamna nga-in, thuman thutah a theikim ding uh ama in a dei 
hi. 

5Azieh pen Pasien khat beh a om hi; Pasien le mihingte kikalah zong palai khat 
beh om a, tua khu mihing ma ahi Khris Jesu ahi hi. 

6Ama in mi zosie tat nadingin ama le ama kipie a, tua teci panna thu pen a hun 
lienin kipie hi. 

7Tami adingin keima tangko pa le sawltahpi dingin ei kise zo a, (zuouthu gen 
loin thutah a gen ka hi hi), kei pen upna le thutah ah Gentile-te’ siepa ka hi hi. 

8Tua ahi ciengin mun zosie-a om pasalte in lungthah kisel cite om loin khut 
siengthote lamto-in thu a nget ding uh ka dei hi. 



2080 

 

 
Zo Bible 

© 2018 Bible Society of Myanmar. 
 

 
 

 

9Tua ma bangin numeite zong opdan siemin puonsil nihten a kituoh a kilawm 
tawh kizem uheh, samtumna, ahi sihle ngun le kham le puon manham pipite 
tawh kizepnate nei loin, 

10Pasien ka zatah hi, a ci numeite dinga a kilawm pen ahi nasep hoite tawh 
kizemzaw un. 

11Numei in thumanna bukim tawh sip dide-in thu sin ta uheh. 

12Numei in pasal tungah thuhilin uhna aana a nei ding ka phal sih hi; ama pen a 
sip dide ding ahi bo hi. 

13Bangzieh ahei cile Adam kipiengsah masa a, tua zaw ciengin Eve kipiengsah 
hi. 

14Adam na kisol lo a, numei na kisolin mawnei na suoh hi. 

15Hizongle numei in opdan siemin upna, itna, le siengthona a nei suoh po leh 
nau neina tungtawnin ama hutdamin a om ding hi. 

1 Timothy 3 

Hlattuom Pawlpi Siete Nei ding Thute 

1Mi khatpo in hlattuom pawlpi sie panmun a lunggul leh nasep thupi sem nuom 
ahi hi, ci-a na kigen khu thuman ahi hi. 

2Hlattuom pawlpi kem siepa pen genbang lo mi, zi khat beh a nei mi, a kideh zo 
mi, a pilvang mi, a zatahhuoi mi, zindo siem mi, thuhil siem mi, 

3zukham lo mi, ngongtat loin a nunnem mi, mi tawh a kihau nuom lo mi, le 
sumlepai lamah a duhop lo mi hi ding hi. 

4A innkuon sungah vaihawm siem ding a, sil bangkimah zatahna tawh a tate a 
thunungsah mi hi ding hi. 

5Azieh pen mi khat in ama’ innkuon sung vaihawm zie ding a thei sih leh Pasien’ 
hlattuom pawlpi bangci kep thei ding ahei? 

6Ama pen a piengtha cil mi hi lo ding hi, tua hi sihle ama kiphasahin 
dawimangpa ma bangin thukhenna a thuoh ding hi. 

7Tua tham loin a mindai lo nading le dawimangpa’ thangah a aw lo nadingin a 
pulam mite’ zatah mi hi pelmaw ding hi. 

Hlattuom Pawlpi Upate Nei ding Thute 

8Tua ma bangin upa dingte zong a zatahhuoi mi, thu a legen kawikawi lo mi, zu 
hai lo mi, sumlepai lamah a huoiham lo mi hi ding hi; 

9amate in kitheina lungsim siengtho tawh upna thuthuh tukip ding uhi. 

10A masa-in amate kisittel phot uheh; tua zaw ciengin amau le amau genbang 
lo a kisah uleh upa sem ta uheh. 

11Tua ma bangin numeite zong a zatahhuoi mi, mi gensiet hat lo mi, sil 
bangkimah pilvangin a muonhuoi mi hi ding hi. 

12Hlattuom pawlpi upate pen zi khat beh nei mi hi hinlen, a tate le a innkuonpite 
hoitahin uh ta uheh; 

13azieh pen hlattuom pawlpi upa hoitaha a semte in mite’ zatahna nga a, Khris 
Jesu sunga a om upna thu ah zong hangsanna lienpi nga uhi. 

I Biehna’ Thuthuh Lienpi 

14Na kung vuah ang haw bai dingin ka kilamen a, ahi vangin na kung vuah tam 
thuhilnate kang giel hi. 

15Kang kiheh khah tah lezong note in thuman thutah’ khuompi le bulkip ahi a 
hingzing Pasien’ innkuon sungah bangci gamtat ding ci thu na thei ding uh ahi 
hi. 

16Upla huoi lo a lien mama i biehna thuthuhpi in: Tahsa-in ama hing kilangin, 
hlagau sungah dih hi, ci-in na kilah a, vantung mite in mu-in, Gentile-te lahah 
kitangko a, leitung muncin tengah ki-umin, minthanna tawh ama kilato hi. 

1 Timothy 4 

A Man lo Pumpi Kidehnate 

1Tu-in Hlagau in kicientahin a gen thu in, hun nukhia ciengin mi pawlkhat in 
upna thu taisanin zuou thei hlagaute’ thugen le dawite’ thuhilnate a mang ding 
uhi. 

2Tam banga thuhilna pen sia-emsa tawh a lungsim uh a kihalgawsa zuou 
thugente’ kineitawmna tungtawna ang pieng ahi hi. 

3Amate in kiten kipinate a kham vua, thuman thutah thei-in a um mite in 
lungdamkona tawh a san zieu ding vua Pasien in a piensah ante a tan nadingun 
thu a pie uhi. 

4Azieh pen Pasien’ piensah na vannuoi hoi a, lungdam kona tawh a kisan nah 
leh niel ding khat zong a om sih hi; 

5bangzieh ahei cile tuate pen Pasien’ kammal le thungetna tawh a kisiengsahsa 
ahi hi. 

Khris Jesu’ Nasem Hoi 

6Na zuisa upna thu le thuhilna hoite tawh kiva-in sanggamte kungah tami 
kithuhilnate na gen nah leh Khris Jesu nasem hoi khat na hi ding hi. 

7Pasien’ thu tawh a kituoh lo a mothuoi tangmite le pivuoite’ gen tangmite tawh 
kisaw kha sin. Pasien’ mi hina lamah nang le nang kisin in. 

8Bang ding ahei cile pumpi kisinna in phattuomna pawlkhat nei a, ahi vangin 
Pasien’ mi hina in tuhun hinkhuo ding le ang tung ding hinkhuo adingin 
kamciem a nei ziehin na zosie ah a manpha hi. 

9Tami pen a buppi-in san dinga a kilawm a muonhuoi thu kigen khat ahi hi. 

10Azieh pen eite in mi zosie, a diehdiehin a um mite’ Hundampa tungah i 
lametna uh i koi ziehun, tami thu-ah na semin nahpi tahin i hanciem uhi. 

11Tami thute hil inlen na hawmsawn in. 

12Koima in na khangnona kisimmaw sah sinlen, kamhamna, gamtatna, itna, 
upna le siengthona lamah thu um mite ette dingin na om in. 

13Kang pei masangin mipite mai-ah Lai Siengtho simna, hanthotna le thuhilnate 
na pawnthaw in. 

14Kamsanna tungtawnin upate in khutngahna tawh na tunga ang kipie letsong 
thudon loin om sin. 

15Mi zosie in na khantona a mu thei nadingin tami thute-ah nang mama 
kipumpiehin kisin in. 

16Nang mama kikepsiemin na thuhilnate-ah pilvangin; tami thute zomsuoh in, 
bangzieh ahei cile tam banga na bawlna ziehin nangma le na thugen a za mite 
na hunkhie ding hi. 

1 Timothy 5 

Thu um Mite Tunga Tavuonte 

1Nang sanga a khanghamzawte khautahin hopi sinlen, pa bangin hopi zaw in. A 
khangdawng zawte zong sanggam bangin hopi in. 

2Siengthona tahtah tawh a tazaw numeite na nu bang in hopi inlen, a 
khangdawng zaw numeite sanggam nu bangin hopi in. 

3Meigong tahtahte na zatah bawl in. 

4Meigong khat in tate ahi a, tute ahi zongin a nei leh a nu a pate tungah lungdam 
a thuhkia thei nadingin a innkuon sung vuah a biehna utawh kisai a 
mawpuohna uh sin masa phot uheh; bangzieh ahei cile tami in Pasien a 
lungkimsah hi. 

5A kem a khoi ding om loin ama tanga kinuasie meigong tahtah numei nu in 
Pasien tungah a lametna nga a, sun le zanin thu ngetna le thumna nei ngitnget 
hi; 

6ahi vangin noptatna lamah a nungta numei nu ahile a hin sung nangawnin a si 
zo ahi ta hi. 

7Amate a kimawsiet thei lo nadingin amate tungah tam thute gen sawn in. 

8Mi khatpo in a tanaute, a diehdiehin a innkuonpite a va nuom sih leh upna thu 
niel ahi a, thu um lo mipa sanga a siezaw ahi hi. 

9Meigong numei khat kum sawmguh sangin tawm zaw loin, khatvei beh pasal 
nei ngaisa ahile meigong sazien sungah khumsah in. 

10Ama pen a gamtat hoina zieha phatna a nga mi, a tate mi suo-in zindo a siem 
mi hi ding a, mi siengthote’ keng silpiehin, cimaw dongtuohte khoi a, vai zosie-
ah na hoi sem dinga ama le ama a kipumpieh mi hi teitei ding hi. 

11Ahi vangin khangdawng meigongte ahile sazien sunga khum ding niel un; 
azieh pen a si le sa lunggulna uh khangin pasal a nei nuom kia ciengun Khris a 
taisan vua, 

12tuaci’n a kamciemna masa uh a palsat ziehun amate in mawsah thukhenna a 
thuoh uhi. 

13Tua banah amate in bangma sem loin hun mawh tawpsah ding sinin, inn khat 
zaw inn khat pei kawikawi-in a vah thapai vua, tuaci’n a hun mawh tawpsah 
beh hi loin mi gensiet hatin, mi dangte’ thu-ah kikumthaw-in gen dinga kilawm 
lo thute a gen lai uhi. 

14Tua ahi ziehin i langpa’ ei gensiet nading a op lo nadingin khangdawng 
meigongte in pasal nei-in ta le nau nei a, a inn sung a vaihawm ding ka dei hi. 

15Bangzieh ahei cile Satan nua zui dingin pawlkhat a lampiel zo tazaw uhi. 

16Thu um numei khatpo in meigong tahtah tanaute a nei leh amate panpi taheh; 
tuaci’n hlattuom pawlpite vangih suon loin meigong tahtahte kipanpi thei ding 
hi. 

17Thu vaihawm siem ahi hlattuom pawlpi upate, a diehdiehin thugenna le 
thuhilna lamah a kukalte pen patawina a za ni pieh dingin kilawm hi; 

18azieh pen Lai Siengtho in, “Bawngtang in bu a cil laitahin a nephu na tuom sih 
ding uhi,” ci a, tua ciengin, “Nasem pa in a thaman a nga ding kilawm hi,” ci hi. 

19Upa khat mawsah nadingin mi ni ahi sihle thum in teci a pan lo buong le 
thulah ngai sin. 

20Mawna a bawl paupaute tawh kisai-in adangte a zau thei nadingin mi zosie 
mai-ah na phawhsie in. 

21Huptuom paituom le khentuom nei loin tami thuhilnate na zui nadingin 
Pasien mai, Khris Jesu mai le a kiteel vantung mite mai-ah thu kang pie hi. 

22Mi khatpo tungah na khut nga-in kipsah paipai sin; midangte mawna-ah kihal 
loin nang le nang a siengtho-in kikem in. 

23Na gilpi ading le na cinat paipai nate a dam thei nadingin tuisih beh dawn 
nawn sinlen, lenggazu zong tawmtawm na dawn in. 

24Pawlkhatte’ mawna pen kilang pai a, thukhenna ah tuate a na matun zo hi, 
midangte’ mawna in tuate a nuazui hi. 

25Tua ahi ziehin gamtatna hoite zong a kilang pai sinsen hi; a kilang lote 
nangawn zong kiphuol suoh zo tuon lo hi. 

1 Timothy 6 

1Pasien’ min le thuhilna a kigensiet lo nadingin sila hahkol nei-a a om zosiete in 
a pute tungah zatahna zosie pieh tah hi, ci-in ngaisun uheh. 

2Thu um mi pu-a a neite in hlattuom pawlpi mi ahina hang utawh amate zatah 
loin om tuon sih uheh; amau’ nasepna a phattuompite pen thu um mite le a itte 
uh ma ahi ziehin a hoizaw sema amau’ na a seppieh ding uh hizaw hi. 

A Dihlo Thuhilna le a Dih Hauna 

3Tami tavuonte hilin na hansuo ding hi. Pasien’ mi hina tawh kituohin a 
siengtho i TOPA Jesu Khris’ thute le thuhilna a sang thei lo mi poma pen 

4a kihisah ahi a, bangma thei lo mi ahi hi. Tua bang mi poma thu kiselna le 
kinielna lamah lunggulna man lo a neite ahi uhi. Tua teng panin kithangsietna, 
kihauna, kigensietna, a hoi lo lama ki-upmawnate, 

5le lungsim sie nei-in thuman thutah a pom lo, Pasien’ mi hina pen hau theina 
ding lampi-a a ngaisun mite lahah kihau kiselna lienpi a pieng hi. 

6Lungkimna tawh a kikop Pasien’ mi hina pen metna lienpi hi tahpi hi. 

7Bang ding ahei cile eite in leitungah bangma i keng sih vua, tua panin zong 
bangma i puo thei sih uhi; 

8hizongle anneh ding le puonsil ding i nei nah po leh tuate tawh i lungkim ding 
uhi. 

9Ahi vangin a hau nuom mite pen ze-etna sungah a pua vua, a motvai le a siesah 
thei lunggulna tampite sungah awhcipin, tuate in sietna le suhsietna sungah a 
lutpi hi. 

10Bang ding ahei cile sum deigawna in sietna namkim’ zungpi hi a, a hau nop 
luotna ziehun upna panin mi pawlkhat pielin lungkhamna tampi a thuohlaw 
uhi. 

Upna-ah Galdona Hoi 



2085 

 

 
Zo Bible 

© 2018 Bible Society of Myanmar. 
 

 
 

 

11Hinanle Pasien’ mipa aw, nang in tam thu zosie na pel in; dihna, Pasien’ mi 
hina, upna, itna, thuohzawhna, le lungnemna na del in. 

12Upna galdona hoi na do in; kumtawn hinna na tukip in, tami dinga ang kihlan 
ahi a, nang in teci tampite mai-ah a hoi pulahna na bawl zo hi. 

13Na zosie tungah hinna a pie pa Pasien mai le Pontius Pilat mai-ah pulahna hoi 
bawlin teci a pang pa Khris Jesu’ mit mu-in, 

14i TOPA Jesu Khris ang kilahkia masangsie mawsahna le genbanna om loin a 
thupiehte na zui nadingin thu kang pie hi. 

15Kumpite’ Kumpi, topate’ TOPA, thupha nga-in Thunei pen pa ahi ama beh in 
hun a sah ciengin ang piengsah ding hi. 

16Ama beh a si thei lo le a kineh thei lo khuovah sunga a teng pa hi a, koima in 
ama mu ngai loin zong mu thei lo hi; ama tungah patawina le kumtawn uhna 
om taheh. Amen. 

17Tu huna mihaute ahile kisathei loin a kicien lo haunate tungah a lametna uh 
zong nga loin, i lungnop thei nadingin sil bangkim kicing taha ei sih pa Pasien 
tungah a ngah zawh nadingun amate thu pie in. 

18Amate in sil hoi bawlin a pha tampi sem a, a neisate uh phalna tawh mi a hop 
thei nading uh ahi hi. 

19Ang tung ding hun adingin amate mama in tua bangin bulkip hoi gougil khat 
khol uheh, tua hile amate in tua hinna tahtah a tukip thei ta ding uhi. 

Mimal Thuhilnate le Thupha Piehna 

20Timothy aw, nang tunga ang ki-apsa thute kemsiem in. A siengtho lo kamham 
le a man lopi-a thu theina a kici kiniel kiselnate na pel in; 

21bangzieh ahei cile mi pawlkhatte in tua bang pilna nei-in a kingaisut ziehun 
upna laigil panin a pielmang ta uhi. Note tawh hepina hing om taheh. 

2 Timothy 

2 Timothy 1 

Hopina 

1Khris Jesu sunga om hinna kamciem tawh kizui-in Pasien’ deina tawh Khris’ 
sawltahpi ahi Paul in, 

2Pa Pasien le i TOPA Jesu Khris tung panin hepina, khuotuona le lungmuonna in 
ka it ka tapa Timothy tungah hing tung taheh. 

Lungdamkona le Hanthotna 

3Ka thungetna ah sun le zanin nang kang phaw zing ciengin, ka pu ka pate ma 
bangin lungsim siengtho tawh a na ka seppieh Pasien tungah lungdam thu ka 
tut hi. 

4Lungnopna tawh ka kidim thei nadingin na hlitui luonnate phawhkia-in kang 
mu ding kal ka ngahla mama hi. 

5Lungsim tahpi tawh na upna ka phawh a, na pi Lois le na nu Eunice sungah tua 
upna na nungta masa-in, tu-in nang sungah ang nungta hi, ci thu ka theicien hi. 

6Tam thu ziehin nangma tungah khut kang ngahna tungtawnin keima in na 
sunga a om Pasien’ letsong na kuontawkia ding kang phawhsah hi. 

7Bangzieh ahei cile Pasien in meipuona lungsim ei pie sih a, vanglietna, itna, le 
ki-uh zawhna lungsim ei pie hizaw hi. 

8Tua ciengin i TOPA’ thu tecipanna maizumpi loin, ama zieha thongkie ahi keima 
zong ei maizumpi sinlen, Pasien’ vanglietna tungah kingam kawmin lungdamna 
thu adinga ka genthei thuohna ah ei thuohpi zaw in. 

9Ama in eite’ nasepna zieh hi loin ama’ ngimnasa bangin a hepina ziehin eite ei 
hundamin a siengtho hlatna tawh ei hlan hi. Tami hepina pen leitung pien 
masang Khris Jesu sunga ei piehsa ahi ta bo hi. 

10Hizongle sina sumaimang a, lungdamna thu ziehin hinna le si thei lona a 
kilangsah i hundam pa Khris Jesu ang kilahna tungtawnin tu-in tua hepina ang 
kilang zo hi. 

11Tami lungdamna thu adinga a tangkopa, sawltahpi le siepa dinga ei kisesa ahi 
a, 

12tami thu hang tawh ka sep banga a thuoh ka hi hi. Hizongle ka mai a zum sih 
hi, bangzieh ahei cile ka up pa ka thei a, ama tunga ka silpiehte zong ama in 
khum Ni dongin ei keppieh zo ding hi, ci ka cienthei hi. 

13Keima tung pana na zahsa thuhilna dihte, Khris Jesu sunga a om upna le itna 
sungah pomkip in. 

14Ei sunga a teng Hlagau Siengtho thahatna tawh nangma tunga ang ki-ap tua 
sil hoi kemcing in. 

15Asia gam sunga om zosie in kei ei taisan vua, tuate lahah Phygelus le 
Hermogenes-te zong kihal hi, ci thu na thei uhi. 

16Onesiphorus innkuonte tungah TOPA in khuotuona pie taheh, azieh pen ama 
in ei thahatsah ngitnget a, ka thongkiehna zong ei maizumpi sih hi. 

17Rome ah ama ang tun ciengin keima ei sui-in ei mu pai hi. 

18Khumi ni ciengin TOPA kung panin ama in khuotuona a mu thei 
nading TOPA in pie taheh! Ama in Ephesus khuo ah kei adingin bangza tahin ei 
seppieh ahei ci thu na theisa ahi hi. 

2 Timothy 2 

Khris Jesu’ Galkap Hoi 

1Tua ahi ciengin nang ka tapa aw, Khris Jesu sunga om hepina sungah thahat in; 

2teci tampite tungtawnin kei tung pana na zahsa thute, midangte zong a 
hilsawn thei ding mi muonhuoite tungah na ap in. 

3Khris Jesu’ galkap hoi khat bangin hamsatna ei thuohpi in. 

4Galkap a sem lai mi koima in nisim vaite ah a kisawpawi sih hi; tua galkap pa’ 
lungtup in nasep a guon a bupa lungkimsah ding ahi hi. 

5Kidemna sungah a kihal mi koima in thuhlun tawh kituohin a dem sih leh 
lukhu a nga sih hi. 

6Lohlo nasem pa in zong lo-a pieng gate a nga masah dinga a kilawm ahi hi. 

7Ka thugen ngaisun in, bang ding ahei cile TOPA in sil bangkimah theina ang pie 
ding hi. 

8David’ suonlehlah ahi sina panin a thokia Jesu Khris phawh in, tua khu keima 
hil lungdamna thu ahi a, 

9tua thu ziehin gimna ka thuoh a, tuolthat khat bangin kolbulna cieng nangawn 
ka thuoh hi. Hizongle Pasien’ thu kol kibul thei lo hi. 

10Tua ahi ziehin a teelsa mite in zong Khris Jesu sunga hutdamna le tawntung 
minthanna a ngaton thei nadingun amau’ ziehin sil bangkim ka thuoh hi. 

11A muontah mama thu in: Ama tawh i siton uleh eite zong ama tawh i hington 
ding uhi; 



2088 

 

 
Zo Bible 

© 2018 Bible Society of Myanmar. 
 

 
 

 

12eite in i thuohzawh uleh ama tawh zong i mangton ding uhi; eite in ama i niel 
uleh ama in zong eite ei niel ding hi; 

13eite i muonhuoi sih uleh zong, ama a muonhuoi zing hi, azieh pen ama le ama 
ki niel thei lo hi. 

A Kipahta Nasempa 

14Tam thu theisah inlen, thu ginalo, thu ngai mite a siesah thei bep ding kam 
kinielnate a pel nadingun Pasien mai-ah amate thuhil in. 

15Maizum om lo thuman thutah mantaha a gen, ama in a pahtat nasempa khat 
bangin Pasien tungah na ki-ap thei nadingin na thei tawpin bawl in. 

16A thanghuoi a mawhna kamte na pel in, azieh pen tua bang thute in Pasien up 
lona lamah mite pui semsem ding a, 

17a thugente uh zong a dam thei lo a bantawn hima bangin kizel ding hi. Tua 
bang mite lahah Hymenaeus le Philetus zong a kihal vua, 

18ama gel in thawkiana tung zo hi, ci-in thuman thutah panin pielin mi 
pawlkhatte’ upna a subuoi uhi. 

19Ahi vangin Pasien’ khuombul kiptahin ding a, tam bangin kiciemte hi: 
“TOPA in ama-ate’ thei hi,” ci thu le, “TOPA mina a kilo mi zosie in gitlona panin 
kihemkhie heh,” ci thu ahi hi. 

20Inn golpi khat sungah ngun le kham beh a om sih a, sing le lei tawh a kibawl 
vanzahte zong a om hi, pawlkhatte a thupi-a zah ding, pawlkhatte pen a 
kithangzah ding ahi hi. 

21Ka gensa silte panin amau le amau a kisiensuo mi zosie pen nasep hoi namcin 
sem dingin a baisa-a om, inn neipa dinga kimanna a nei, a thupi-a zah dinga a 
ki-apsa vanzahte a suoh ding uhi. 

22Khangno lunggulnate pel inlen, lungsim siengtho panin TOPA a hlan mite tawh 
dihna, upna, itna le kilemna del in. 

23Hizongle a mothuoi le theitel lopi-a kam kiselnate tawh na kicisaw kha sin; 
tuate in kihaunate piengsah hi, ci thu na theisa ahi hi. 

24TOPA’ nasempa pen mi tawh kihau poma lo ding a, tuale mahin mikim tungah 
a nunnem, thuhil lam a kiva, a lungduoi, 

25ama a langpang mite lungnemna tawh a hil mi hi ding hi. Pasien in amate 
kisiasahin thuman thutah theina pie theikha ding a, 

26tuale dawimangpa’ thang panin ama’ deina lam sem dinga a matsa mite a 
suohta thei ding uhi. 

2 Timothy 3 

Ni Nukhia Huna Pasien Zatahlona 

1Ni nukhia ni ciengin hahsatna hun ang tung ding hi, ci theisiem in. 

2Azieh pen mite ahile, amau le amau ki-itte, sum dei luote, a kipumphatte, a 
kihisahte, mi sietgente, nu le pa thu a mang lote, a lungdam thei lote, a siengtho 
lote, 

3mihing lungsim a kuo lote, itna nei lote, a maisah nuom lote, mi gensiet hatte, 
sum thangzahte, a ngongtatte, thu hoi huote, 

4ciempelte, a gamhtatte, a kipum phatsahte, Pasien it ding sanga noptatna a 
lunggul zawte ahi ding vua, 

5a puthamin Pasien’ mi hina nei sam napi a vanglietna a nielte ahi ding uhi. Tua 
mite na pel in! 

6Bangzieh ahei cile amate lahah mi pawlkhat kinelnelin mi inn ah lutin, a 
mawna zieh vua lunggulna namcin teng in a suhnawh a tonawh numei 
mawlawmte manin a thuzaw uhi, 

7tua bang numeite ahi ule thu a kihilhil vangin thuman thutah a theitel zo ngai 
lote ahi uhi. 

8Jannes le Jambres in Moses a langpan ma bangin tam mite in zong thuman 
thutah a langpang vua, lungsim kisie gawpsa le upna man lo mite ahi uhi. 

9Ahi vangin amate in ma a sot sih ding uhi, bangzieh ahei cile tua mi 
nite tungtang thu ma bangin amau’ motna zong mikim tungah kitheisah ding hi. 

Timothy Tunga Paul Thuhilna 

10Tu-in nangma in ka thuhilna, ka gamtatna, ka nuntahna-ah ka lungtup, ka 
upna, ka lungduoina, ka itna, ka thuohzawh hatna, 

11bawlsietna ka thuohna, gimna ka thuohna, le Antioch, Iconium, le Lystra 
khuote ah keima tunga thupiengte na theisa uh ahi hi. Bawlsietna thuoh sam 
ing ei! Hizongle TOPA in tuate zosie panin ei hunkhie hi. 

12A tahtahin, Khris Jesu sungah Pasien’ mi hinkhuo a mang nuom zosie pen a 
kibawlsie ding ma ahi hi. 

13Ahi vangin migilote le misol hatte sie semsem ding a, midangte a sol bangun 
amate zong kisol ding hi. 

14Ahi vangin nang na hi leh koi kung pana na sin ahei ci na theisa ahi a, tua na 
sinsa le kiptaha na upsa silte zom peisuoh in. 

15Jesu Khris upna tungtawnin gupna na nga thei nadingin ang hil Lai Siengtho 
pen na neu lai-a kipanin bang na ci thei ahei ci thu zong na theisa ahi hi. 

16Lai Siengtho zosie Pasien’ humopsa hi a, thuhil nading, mi phawsiet nading, 
bawlphat nading, le dihna thu-ah mi pantah nadingin kimang hi. 

17Tua in sil hoi namcin a sem dingin Pasien’ mi zosie pantahin nasep a siem thei 
nading uh ahi hi. 

2 Timothy 4 

1Pasien mai le a hing laite le a site thukhen dinga ama ang kilaa nading le ama’ 
kumpi gam ngaisutna tawh Jesu Khris mai-ah lipkhap tahin kang hanthawn hi: 

2Pasien’ thu phuongzah in; hun a lemtang a, a lemtang sih zongin kin ngaisut 
den in; a thu telsah in, phawhin hanthawn inlen, lungduoi tawpna tawh hil in. 

3Bangzieh ahei cile mite in kihilna man a ngai nop nawn lo uh hun ang tung ding 
a, bil thahin amau’ deina beh tawh a kituoh thuhil siete, amate adingin a 
kaikhawm ding vua, 

4thuman thutah ngaina panin kihei mangin, phuotawm tangmite ngai-in a 
vahthap ding uhi. 

5Pilvang zing in, hamsatna thuoh bembom in, lungdamna thugen nasep sem 
inlen, tua na nasep a unpi-in muolsuo in. 

6Azieh pen kei ka hi leh dawnthei biehna banga sun dingin a kithawi sa-in ka 
om zo a, ka pei ding hun ang tung ta hi. 

7Galdona pha do zo-in, tai kidemna a mong dongin ka tai zo a, upna thu ka 
kemcing zo ta hi. 

8Tu-a kipanin kei adingin dihna lukhu kikoi zo a, tua ni ciengin a dih thukhenpa 
ahi TOPA in keima ei pie ding hi, kei tung beh hi loin ama ang kilaa ding a lamen 
mi zosiete tungah zong a pie ding hi. 

Aituom Thuhilnate 

9Keima kungah a mallang theithei-a nang haw nadingin hing hanciem ta’n. 

10Azieh pen Demas in tami leitung a it ziehin keima ei taisanin Thessalonica 
khuo ah a pei zo hi; Galatia gamah Crescens ama pei zo a, Dalmatia gamah Titus 
pei zo hi. 

11Luke beh tawh a omton ka hi hi. Mark hing ciel inlen hing zawpi ta’n, bangzieh 
ahei cile ka nasepna ah ama kizang thei mama hi. 

12Ephesus khuo ah Tychicus ka sawl zo hi. 

13Nang pei ciengin Troas khuo Carpus kunga ka nuasie ka puontuolpi, laibute 
zong, a diehdiehin savun laiziel zosie hing puo ta’n. 

14Siakhengpa Alexander in ei nah bawlsiet mama hi; a gamtatna bangin TOPA in 
thuhkia ding hi. 

15Ama in i thuhilna nahpi-in ei langpan ahi ziehin nang zong ama tungah na 
kidawm mama in. 

16Keima’ kihutna thu ka gen masah lai-in koima in ei panpi sih a, mi zosie in ei 
taisan sieng uhi. Tua thu ziehin amate kimawsah da kon heh! 

17Ahi vangin TOPA in ei panpi a, keima tungtawnin Gentile-te zosie in tua thu a 
zah thei nadingin a bukima ka tangko nading thahatna ei guon hi. Tuaci’n humpi 
kam sung panin ei kihunkhie hi. 

18TOPA in gitlona tawh ei kidona namcin panin ei hunkhie ding a, ama’ vantung 
gam adingin ei hundam ding hi. Ama tungah kumtawnin minthanna om taheh. 
Amen. 

A Tawpna Hopinate le Thupha Piehna 

19Prisca, Aquila le Onesiphorus-te innkuon ei na noset pieh in. 

20Corinth khuo ah Erastus tam suoh a, Miletus khuo ah Trophimus a cinasa-in 
ka nuasie hi. 

21Phalbi masanga nang haw nading hing hanciem ta’n. Eubulus in nang ang 
noset a, Pudens, Linus, Claudia le sanggamte zosie in zong ang noset uhi. 

22 TOPA le na hlagau hing om taheh. Note tawh hepina hing om taheh. 

Titus 

Titus 1 

1Pasien’ nasem le Jesu Khris’ sawltahpi keima Paul in, Pasien’ teeltuom mite 
upna zieh le Pasien’ mi hina tawh kituoh thuman thutah ziehin, 

2zuouthu a gen ngai lo Pasien in leitung kipat masanga a ciemsa, kumtawn 
hinna lametna ah, 

3a hun a tun ciengin eite’ Hundampa Pasien’ thupiehna tawh keima ei ki-ap 
tangkona tungtawnin ama’ thu hing kilangsah a, 

4eite in i neiton uh upna sungah ka tapa tahtah ahi Titus tungah lai kang hlah 
hi: Pa Pasien le i Hundampa Khris Jesu tung panin hepina le lungmuonna na 
tungah hing tung taheh. 

Cerete Tuikulah Titus 

5Crete tuikul ah kang nuasiena thu pen tam thu zieh ahi hi. Nangma na hile a 
kinuasie nasep bangsam teng na man sieng thei nading le kang lamlahsa bangin 
khuopi cin tengah hlattuom pawlpi upate se-in a koi ding na hi hi. 

6Tua upa dingte pen paubanna a om lo mi, zi khatvei beh a nei mi hi ding a, a 
tate zong thu um mi hi-in, huasanin thu mang lo hi, ci-a a kimawsah lo mite hi 
ding hi. 

7Bangzieh ahei cile hlattuom pawlpi kem siepa pen Pasien’ neisa a kempa ahi 
ma bangin paubanna a nei lo mi hi ding hi; a kiphasah lo, a thangpai bai lo, zu a 
hai lo, mi tawh a kihau lo, a gamhtat lo, met nading sui-in a hawhdah lo mi hi 
ding hi; 

8tuale mahin zindo siem mi, thuhoi dei mi, a pilvang mi, a pumpi ki-uh zo mi, a 
thutang mi, biehna lam a pawnthaw mi le a kideh zo mi hi pelmaw ding hi. 

9Thuhilna man tawh thu a hil thei nading le thuman a nielte a thuh thei nadingin 
ama in thuhilna dung zui-in a muontah thu a tukip mi hi pelmaw ding hi. 

10A paupeng mi, thu mot gengen mi, le mi sol thei mi tampi zong om a, a 
diehdiehin tep kitan mite lahah tam deu hi; 

11amate pen a sip dide ding uhi, a zieh pen amate in a dih lo sum nga nadingin 
hil dinga a kilawm lo thute hilin, innkuon buppi a buoisah uhi. 

12Amate lahah a kamsang pa khat in, “Crete gam mite pen zuouphuo dente, 
gamsa gilo, a thasie le a gongsante ahi uhi,” a ci hi. 

13Tami teci panna pen a man ahi hi. Bangzieh ahei cile upna lamah a maan 
nading ule, 

14Jew mite’ tangmite le thuman thutah a nielte’ thupiehte a thudon lo nadingun 
amate khautahin phawhsie in. 

15A siengtho mite adingin na zosie siengtho a, hinanle a kisiete le thu um lo mite 
adingin a siengtho khat zong om lo hi. Amau’ lungsim mama le a kitheina 
lungsim uh a kisie hi. 

16Pasien thei a kinei vua, ahi vangin a gamtatna utawh ama a nuol uhi. Amate 
pen a mudahuoi, thu mang lo, nasep hoi khatpo sem dinga a kilawm lo mite ahi 
uhi. 

Titus 2 

Thuhilna Man Hil in 

1Ahi vangin nang na hile thuhilna man tawh kituohin thu na hil in. 

2Pasal khanghamte pen a kideh zo mi, a zatah huoi mi, a pilvang mi, upna man 
a nei mi, itna a nei mi, le thuoh zawhna a nei mi ahi nadingun na gen in. 

3Tua ma bangin numei khanghamte zong a gamtatna uh zatah baang mi, mi 
gensie lo mi, zu’ sila a suoh lo mi ahi nadingun na gen in; amate in thu a hil ding 
vua, 

4tuaci’n nupilate in a pasalte le a tate uh a it nadingun hanthawnin, 

5Pasien’ thu a kigensiet lo nadingin amau le amau a ki-uh thei, a gamtat 
siengtho, inn sung vaihawm siem mi, a migi, le a pasalte thu a mang mi a suo 
nading uh ahi hi. 

6Tua ma bangin pasal khangdawngte in a pumpi uh a ki-uh zo ciet nadingun 
hanthawn in. 

7Nang mama in sil bangkimah gamtat hoina limpha na lah inlen, na thuhilna ah 
citahna le zatah huoina lahin, 

8a kimawsah thei lo thutah na zang in; tua hile ei langpan mite in ei gensiet 
nading uh bangma thu mu loin a maizum ding uhi. 

9Silate in a pute uh thu mang a, sil bangkimah amate a lungkimsah thei nading 
uh gen in; amate selkia loin, 

10a nate uzong guhdappieh loin sil bangkimah i hundam pa uh Pasien’ thuhilna 
a etlawmsah ahi thei nadingun a kicing le a bukim a muonhuoina uh a kilahsah 
thei nadingun gen in. 

11Bangzieh ahei cile mi zosie tunga hutdamna thu a puoh Pasien’ hepina ang 
kilang zo a, 

12tua hepina in Pasien zatah lona le leitung cilesa deigawnate paimang dingin 
eite ei hil a, tuhun leitungah i pumpi ki-uh zo-in, thutang le Pasien zataha i hin 
nadingin ei hil kawmin, 

13a lien i Pasien le i hundam pa Jesu Khris vanglien tahin ang kilah nading a 
manpha lametna ngahin i om uhi. 

14Ama in eite gitlona zosie panin ei tankhie-in ama’ neituom mite ei sienthosah 
nading le nasep hoi i sep nop nadingin eite adingin amama ang kipumpieh zo 
hi. 

15Tami thute gen inlen, thuneina zosie tawh hanthawnin phawhsie in. Koima’ 
simmaw-in om sin. 

Titus 3 

Gamtat Hoite Zomsuoh in 

1Amate in gam-uhte le thuneite’ thu mangin, sil hoi zosie sem dingin a baisa-in 
a om vua, 

2koima tungah kamsie ham loin mi tawh kihau kisel ding a pelh nading ule 
nunnemin mi vannuoi tungah gamtat khuoheh hoi a lah thei nading uh amate 
na phawhsah in. 

3Bangzieh ahei cile eite mama zong hun khat lai-in mi mawlawm, thu mang lo, 
a lampiel mangte, cilesa lunggulna le nopsahna tuomtuomte’ sila i na hi ngai 
vua, eite in gitlona le hazatna sungah i hun i nite zangin, mite in ei muda a, eite 
khatlekhat zong a kimuda ngaite i hi uhi. 

4Ahi vangin i Hundam pa uh Pasien’ migitna le itna ang kilaa tah ciengin, 

5eite sepsa dihna khatpo zieh hi loin, tui tawh suokiana le Hlagau Siengtho 
zieha thasuona tungtawnin, ama’ ei khuotuona hang tawh ama in eite ei 
hunkhie hi. 

6Ama in i Hundam pa Jesu Khris tungtawnin eite tungah tua Hlagau siengtho 
cingtahin ang sungsuh hi. 

7Tua pen ama’ hepina tawh eite dih ei kitangsah a, i lamet uh ahi kumtawn 
hinna tawh kizui-in gouluote i suo nading ahi hi. 

8Tam thu kigen pen a man ahi hi. Pasien a umsa mite in kidawm taha nasep hoi 
sem dinga amau le amau a kipumpieh thei nadingun amate in tami thute a 
thupisim ding uh ka dei hi; tam thu teng pen mi zosie adingin sil hoi tungtuong 
pen le sil phatuom pen ahi hi. 

9Ahi vangin a mot huoi kiselnate, khangsimnate, kihaunate le thukham vai-a 
kiselnate na pel in, azieh pen tua thute in phattuomna le kimanna a nei sih hi. 

10Kikhen nading a piengsah mi poma khatvei ahi sihle nivei thu na hil zaw 
ciengin na thudon nawn sin. 

11Tua bang mite pen a kisiesa mi le mawna tawh a kidim mi ahi a, ama le ama a 
kimawpai ahi lam na thei hi. 

Thugen Nukhiate le Thupha Piehna 

12Artemas ahiei, Tychicus ahiei na kunga kang sawl ciengin Nicopolis khuo ka 
kungah nang haw thei nadingin hing hanciem ta’n, bangzieh ahei cile khumnah 
phalbi sung a tam dingin ka khensat zo hi. 

13Khuolzinna lamkalah bangma tasap nei lo dingin upadi siempa Zenas le 
Apollos-te na hi thei za-in na hu in. 

14Mite ommawh loin tasap awnghu thei ding le nasep hoite sem dinga amau le 
amau a kipieh nadingun na kisin pelmaw uheh. 

15Keima tawh a om mi zosie in nang ang noset uhi. Upna sungah ei it mite ei na 
noset pieh in. Note zosie tungah hepina hing om taheh. 

  



2096 

 

 
Zo Bible 

© 2018 Bible Society of Myanmar. 
 

 
 

 

Philemon 

Philemon 1 

Hopina 

1Khris Jesu hang tawh thongkie Paul le ka sanggam pa uh Timothy in, ka lawm 
it ule ka naseppi uh Philemon le 

2ka sanggam nu uh Apphia, ka galkappi uh Archippus le nangma’ inna a 
kikhawm pawlpi tungah: 

3I Pasien le TOPA Jesu Khris tung panin hepina le lungmuonna note tungah hing 
tung taheh. 

Philemon Itna le Upna 

4Ka thungetna ah note kang phaw sielin ka Pasien tungah nuomthu ka tut zing 
hi. 

5Bangzieh ahei cile misiengthote zosie na it dan ule TOPA Jesu na upnate uh ka 
na za hi. 

6Kote in Khris adingin na hoi zosie ka sep thei lam uh na thei ciengin, na upna 
na hopsawnna ah a muibut thei nadingin thu kang nget pieh hi. 

7Ka sanggam pa aw, nang tungtawnin misiengthote’ lungsim thasuosah zo na 
hi ziehin, keima in na itna tung panin lungdamna lienpi le hanthotna ka na nga 
tahtah hi. 

Onesimus Tanga Thumpiehna 

8Tami thu ziehin na tavuon na sep nadingin Khris sungah hang tahin thu hing 
pie ngam nanleng, 

9itna bulphu-in kang thumzaw hi. A khangham keima Paul in tulai tahin Jesu 
Khris adingin thongkie ka hi a, 

10ka thongkieh sunga ama’ pa a suoh keima in ka tapa Onesimus adingin kang 
thumpieh hi. 

11Nidangin nang adingin ama a kizang thei sih a, ahi vangin tu-in nang le kei 
adingin a kizang thei tahtah ahi ta hi. 

12Keima’ pumpi za ma-in ngaisunin na kungah ama kang sawlkia hi. 

13Lungdamna thu zieha ka thongkieh sungin nangma tanga ei kem dingin ka 
kungah ama ka omsah nuom hi. 

14Hinanle na gamtatna hoite paubawl hi loin nangma’ thu tawh a sem na hi thei 
nadingin, na thukimpina om lopi-in bangma ka bawl nuom sih hi. 

15Khan tawntungin ama na neikia thei nadinga bakhat sung kikhen pah zong na 
hi kha thei ding a, 

16tu-in ama pen sila bang hi nawn loin sila sanga thupizaw sanggam it khat ang 
hita hi, adieh diehin kei adingin ama a manphat ma bangin cilesa sung 
le TOPA sungah sanggam khat ahina tawh nang adingin manphazaw kan lai ding 
hi. 

17Tuaci’n na naseppi banga nei ngaisut leh, kei nei san bangin ama zong na 
sangkia in. 

18Ama in lam khatpopo-ah nangma tunga suhkhiel a nei a, leibat khatpo a nei 
khah leh keima’ batin na ciemte in. 

19Keima Paul in kang sangkia ding hi, ci thu ka khut mama tawh kang giel ahi 
hi: Nangma’ pumpi mama nangawn zong kei tunga nei bat hi, ci thu bangma a 
gen ka hi sih hi. 

20Hi hi, sanggam aw, nangma tung panin TOPA sungah tami hamphatna ei 
ngasah in! Khris sungah ka lungsim hing thasuosah in. 

21Ei mang dingin kang muong a, kang nget sanga a hoizaw nangawn hing bawl 
na vateh ci thu thei kawmin lai kang giel hi. 

22Tua banah kei adingin ka zin tunna ding innkhan khat a baisa-in na bawl un, 
azieh pen na thungetna uh tungtawnin na kung vua ang tung theikia dingin ka 
kilamen hi. 

A Tawpna Hopina le Thupha Piehna 

23Jesu Khris sungah thong ka kiehpi Epaphras a kipanin, 

24ka naseppite ahi Mark, Aristarchus, Demas le Luke in zong ang noset hi. 

25 TOPA Jesu Khris’ hepina, na hlagau utawh hing om taheh. 

Hebrew 

Hebrew 1 

A Tapa Tungtawnin Pasien in Thugen 

1Tanglai-in Pasien in kamsangte tungtawnin i pu i pate tungah lampi tuomtuom 
tawh tamveipi thu na gen a, 

2ahi vangin tami ni nukhiate ah leitung a bawlpa, sil bangkim a luo dinga a sepa 
ahi a Tapa tungtawnin eite tungah thu ang gen zo hi. 

3Ama in Pasien’ minthanna kilahna le Pasien’ hina bang lien puo a, a vanglien 
ama’ kammal tawh sil bangkim a tukip hi. Ama in mawnate adingin kisiensuona 
a bawl zaw ciengin sang pen muna om Vanglienpa’ zietlamah a to hi. 

4Ama in vantung mite sangin min thupizaw a luo ma bangin vantung mite sanga 
a tungtuongzaw tham ahi hi. 

5Bangzieh ahei cile Pasien in vantungmi kungah, “Nang ka Tapa na hi hi; tuni-
in kang piengsah zo hi,” a ci ngai ta amah? Ahi sihle khatvei tawh, “Kei ama’ Pa 
ka hi ding a, ama ka tapa hi ding hi,” a ci ngai amah? 

6Tua banah leitungah a tacil ang peipi ciengin ama in, “Pasien’ vantungmi zosie 
in ama bie uheh,” a ci hi. 

7Vantung mite tawh kisai-in ama in, “Ama in a vantung mite hui suohsah a, ama’ 
nasemte meikuong a suohsah hi,” a ci hi. 

8Ahi vangin Tapa tawh kisai-in ama in, “Pasien aw, na kumpi topha kumtawnin 
om ding a, dihna ciengkhut pen na kumpi gam uhna ciengkhut hi ding hi. 

9Nang in dihna na it a, gitlona na muda hi; tua ahi ziehin Pasien, na Pasien in 
nang pen na guolte hlengin kipahna sathau tawh ang nu zo hi,” a ci hi. 

10Tuale, “TOPA aw, a cilin leitung na phut a, vantungte nangma’ khutsuo ahi hi; 

11tuate kisie nanle nang na om den ding a, puon bangin tuate zosie a tulmang 
ding hi; 

12puontuol bangin tuate kizieltum ding a, puonsil bangin tuate kikhel ding hi. 
Hizongle nang na kibang den ding a, na kumte tawp ngai lo ding hi,” a ci hi. 

13Ahi vangin ama in vantung mite koi pen tungah, “Na galte na keng ngahna ka 
hisah masangsie ka zietlamah to in,” a ci ngai ta ahei? 

14Pasien’ nasepna ah vantung mite zosie pen hutdamna luo ding mite’ nasem 
dinga kisawl hlate hi lo uh amah? 

Hebrew 2 

Thudon Ding Hilkholna 

1Tua ahi ziehin eite i tolmang lo nadingin i zahsa thute nahpi tahin i thudon 
mama uh kul ding hi. 

2Bangzieh ahei cile vantung mite tungtawnin thu kigen pen kip a, tua thute 
mang loin a palsat mi poma in a kituoh mawna dan thuoh uh ahile, 

3tua zataha a lien hutdamna thudon loin om leih bangci bangin suotah thei ding 
i hei? Tua thu pen TOPA in amasa-in ei gen zo a, a thugen a za mite in eite tungah 
a thuman ahina ei lah uhi. 

4Pasien in zong limte, a lamdangte, na lamdang tuomtuomte, le a deina banga a 
hawm Hlagau Siengtho letsongte tungtawnin tua thu teci a panbe hi. 

Tuolniemna Tungtawna Lapsangna 

5Eite in i gengen ahi ang tung ding leitung pen Pasien in vantung mite’ khut 
sungah koi lo hi. 

6Hizongle mi kimkhat in a teci panna uh mun khatah, “Na ngaisut tham dingin 
mihing bang hi lel a, na thudon tham dingin mihing tapa bang hi lel ahei? 

7Vantung mite sangin amate a niemzaw hiau-in na bawl a, minthanna le 
patawina na khusah a, 

8a keng nei vuah sil bangkim koi-in na uh sah hi,” ci-in teci kipang zo hi. Tu-in 
sil bangkim amate uhna nei-ah koi a, Pasien in amate a uhsah lo bangma a om 
sih hi. Tua hi napi tu tadi-in sil bangkim a uh lam i mu nai sih uhi. 

9Ahi vangin vantung mite sanga a niemzaw deu dingin bakhat sung a kibawl 
pah Jesu in Pasien hepina hang tawh mi zosie adingin sina a ciep thei nadingin 
ama in sina a thuoh ziehin tu-in minthanna le patawina lukhu kikhusah zo hi, ci 
i mu uhi. 

10Ama ading le ama tungtawnin sil bangkim a piengsah Pasien in ta tampite, 
minthanna ah a peipi thei nadingin a thuohna tawh hutdamna a bawlcil pa Jesu 
a bukimsah ding pen a kilawm mawng ahi hi. 

11Bangzieh ahei cile a siengthosah pa le a kisiengthosah mite in a unpi-un pa 
khat beh a nei uhi. Tam thu ziehin Jesu in sanggamte ci-a amate a hlat ding pen 
maizum lo a, 

12ama in, “Ka sanggamte tungah na min ka phuong ding a, mihonpi laikimah 
nangma kang phat ding hi,” a ci hi. 

13Tuale, “Ama ka muong ding hi,” a cikia hi. Tuale, “Pasien ei piehsa tate tawh 
tanah ka om hi,” a cikia leuleu hi. 

14Tua ahi ziehin tate pen cilesa nei mite ahi ziehin, ama in zong sina tungtawnin 
sina vanglietna a nei dawimangpa a suhsiet thei nadingin ama ma zong tua bang 
ma-in cilesa nei-in ang pieng phot a, 

15si ding a giin ziehun sala a kiman mi zosie a hlakhie hi. 

16Bang ding ahei cile ama pen vangtung mite hu dinga ang pei ahi sih a, 
Abraham’ suonlehlahte hizaw hi, ci ang kicien hi. 

17Tua ahi ziehin Pasien nasepna sungah mi lainat siem le a muonhuoi siempu 
lienpa a suo thei nading le, mipite mawna ziehin thoidamna a bawl thei 
nadingin sil bangkimah a sanggamte banga ang suo ding ma ahi hi. 

18Azieh pen gimna thuohna tawh ama ma na ki ze-et ngai zo ahi ziehin, ama in 
ze-etna a thuoh mite ei hu thei hi. 

Hebrew 3 

Moses a Nasempa, Khris a Tapa 

1Tua ahi ziehin vantung lam hlatna a nga a siengtho ka kithuopite aw, eite in i 
pulah uh sawltahpi le siempu lienpa Jesu thu lungngai un. 

2Moses zong Pasien’ inn sung zosie-ah a muonhuoi ma bangin ama zong nasep 
a guonpa tungah a muonhuoi hi. 

3Ahi vangin a inn sangin a innlam pa a kipatawi zawh ma bangin Jesu pen Moses 
sanga a thupi zaw patawina nga dingin a kilawm hi. 

4(Bangzieh ahei cile inn zosie pen a lam mi khat om a, ahi vangin sil zosie a 
lampa Pasien ahi hi.) 

5A nua cienga a kigen ding thute tungah teci pang dingin tu-in Moses pen nasem 
khat bangin Pasien’ inn sung buppi-ah muonhuoi hi. 

6Ahi vangin tapa khat hina tawh Khris pen Pasien’ inn sungah muonhuoi hi. I 
muonna le i kisahtheipi uh lametna i tuhkip leh ama’ innkuonpi i hi uhi. 

Uplona Zieha Thuhilna 

7Tua ahi ziehin Lai Siengtho in a gen ma bangin, “Tu-in ama’ aw na zah uleh 

8gamlahah ze-etna hun sunga a ledo bangun, na lungtang uh khausah sih un. 

9Kum sawmli sung ka silbawlte a mu vangun, tua munah na pu na pate un ei na 
ze-et uhi. 

10Tua ahi ziehin tua khang mite tungah ka lung a thah a, keima in, ‘A lungtang 
uh lampiel zing a, ka lampite a thei sih uhi,’ ka ci hi. 

11Ka lung a thah a, ‘Ka tawlngahna-ah amate a lut sih ding uhi,’ ci-in ka kiciem 
hi,” a ci hi. 

12Sanggamte aw, note a koima po in a hingzing Pasien kung panin ang 
pielmangsah uplana lungsim a nei migilo na nei khah lo nadingun kidawm un. 

13Ahi vangin “tuni” a kici sungin mawna solna ziehin koima in na lungsim uh na 
khausah lo nadingun nisimin khatlekhat na kihanthawn un. 

14Bangzieh ahei cile eite in i kimuonna masa pen a tawp donga i tuhkip nah leh 
Khris’ pawlte i suoh zo ta uhi. 

15Lai siengtho in, “Tuni-in ama’ aw na zah uleh, ledo lai hun bangin na lungtang 
uh khausah sih un,” na ci hi. 

16Za zo napi a ledo lai koite ahi uh ahei? Moses makaina nei-ah Egypt gam a 
nuasie mi zosie hi lo uh amah? 

17Hizongle kum sawmli sung ama koi tunga lungthah ahei? Mawna a bawl zieh 
vua gamlahah a pumpi a puamatte tungah hi lo amah? 

18Ka tawlngahna munah amate a lut sih ding uhi, ci-in ama in a tomlaw, thu 
mang lote tung simlo koi tungah hi ding ahei? 

19Tuaci’n up lona ziehin amate a lut thei sih uhi, ci thu i thei hi. 

Hebrew 4 

Pasien’ Kamciem Tawlngahna 

1Tua ahi tah ziehin ama’ tawlngahna sungah lut thei nading kamciem kihong lai 
ahi ziehin koima tua mun a tung zo lo na suo khah lo nadingun kidawm vai. 

2Bangzieh ahei cile amate kunga lungdamna thu a tun bang lienin, eite kungah 
zong ang tung zo ta hi; hinanle tua thu a za mite in upna tawh kop lo ahi ziehin 
a zahsa uh thu in amate a phatuomsah sih hi. 

3Azieh pen ei a um mite i hi leh tua tawlngahna munah i lut vua, leitung a kiphu 
cila kipanin a silbawlte a man siengsa hi napi Pasien in, ‘Ka tawlngahna-ah 
amate a lut sih ding uhi,’ a ci ma bangin, “Ka lungthah a, ka kiciem zo hi,” a ci hi. 

4Azieh pen ni sagina thu tawh kisai-in mun khatah tam bangin gen a, “A ni sagi 
ni-in a nasepna zosie panin Pasien tawlnga hi,” a ci hi. 

5Tami mun ma-ah, “Ka tawlngahna ah amate a lut sih ding uhi,” cikia hi. 

6Tua ahi ziehin tua mun a lut ding mi pawlkhat om lai a, thuman lona hang tawh 
lungdamna thuhoi a za masate lut thei lo a, 



2102 

 

 
Zo Bible 

© 2018 Bible Society of Myanmar. 
 

 
 

 

7ama in, “Tuni-in ama’ aw na zah uleh na lungsim uh khausah sih un,” ci-in a 
kigen bangin tua zaw a sawtpi ciengin David tungtawnin ama in, “tuni” a kici 
nidang khat a sekia hi. 

8Azieh pen Joshua in amate tawlngahna a na pie zo hi leh Pasien in nidang khat 
thu a na nuagen nawn sih ding hi. 

9Tua ahi ziehin Pasien mite adingin sabbath tawlngahna khat a omlai hi. 

10Azieh pen a nasepna panin Pasien a tawlngah bangin Pasien’ tawlngahna 
sunga a lut mite zong a nasepna panun a tawlnga ciet uhi. 

11Tua ahi ziehin tua banga amau’ thumanlona ziehin koima pua loin tua 
tawlngahna mun i lut thei nadingin i hi theina za tawh hanciem ciet vai. 

12Pasien’ thu nungta-in na sem thei a, a langni tuoha a hiem namsau sangin 
hiemzaw a, hlagau le lungsim, guletang kituonate le cintuigu dong phalsuo-in 
sun pailet thei hi; tua in lungtang’ ngaisutnate le tupnate zong theicien thei hi. 

13A mai-ah a kiselcip thei a kipiengsah na khat beh a om sih a, i thu tut nading 
pa mitmu ah na zosie a lie a dal om loin kilang sinsen hi. 

Siempu Lienpen Pa Jesu 

14Tua ahi ciengin eite in vantungte kalin a pei pa, a lien siempu lien pa Pasien’ 
tapa Jesu i nei lang kalsie i pulah uh tua upna kiptahin tu ciet vai. 

15Bangzieh ahei cile i thanemnate-ah ei lainat thei lo siempu lien pa a nei i hi 
sih vua, tuale mahin eite ma bangin ze-etna namcin na thuoh ngai napi mawna 
a nei lo siempu lien khat a nei i hi uhi. 

16Tua ahi ziehin eite in i kisap huna ei panpi dingin khuotuona nga-in hepina i 
mu thei nadingin hangsan tahin hepina topha nai ciet vai. 

Hebrew 5 

1Mihingte lah panin a kiteel siempu lien poma pen amate tangin Pasien tawh a 
kisai silte tungah vaipuo ding le, letsongte le mawna zieha biehpiehnate pie 
ding ahi uhi. 

2Amama in thanemna na thuoh ngai zo ahi ziehin thu thei lote le a lungkhau 
mite lungnem tahin kem thei hi; 

3tam thu ziehin ama in ama’ mawnate ading beh hi loin, mipite’ mawna ziehin 
zong biehpiehna a pieh ding kul hi. 

4Koima in tua patawina ama thu-in nga thei lo a, Pasien in Aaron a hlat bang 
tehteha a hlat mite beh in nga thei hi. 

5Tuaci’n siempu lien pa a suo thei nadingin Khris ama le ama a kipatawi sih a, 
ahi vangin ama kungah, “Nang ka Tapa na hi hi, tuni-in nang kang piengsah zo 
hi,” a ci pa in a sesa ahi zaw hi. 

6Mundang khatah zong ama in, “Melchizedek’ gui zui-in tawntung siempu na hi 
ta hi,” a ci hi. 

7Cilesa tawh ama a op hun lai-in Jesu in sina panin a hunkhie thei pa tungah 
hlitui tawh thungetnate le thumnate nei-in nahpi-in kiko a, tuaci’n zatahna 
tawh ama’ ki-apnate Pasien in a za hi. 

8Ama Tapa khat ahi vangin a thuohna tungtawnin thumanna a sin hi; 

9bukim tahin a kibawl zaw ciengin ama’ thu a mang mi zosie adingin kumtawn 
hutdamna’ nah suoh a, 

10Melchizedek’ gui zui-in Pasien in siempu lien dingin a se zo hi. 

Pua Lo nading Hilkholna 

11Tami thu tawh kisai gen ding tampi i nei a, ahi vangin thu tel zo paipai lo na 
hi ziehun teltahin gen ding a hamsa hi. 

12Bangzieh ahei cile note tam bang hunah sie na suo ding uh hun ta napi Pasien 
thutah bulpite ang hil ding mi khat na kisam uhi. Antah hi nai loin nawizu na 
kisam uhi; 

13bangzieh ahei cile nawizu a hinpi na lai poma nausen hi lai ahi ziehin dihna 
thu a theisiem thei sih uhi. 

14Hizongle antah i ci pen sielepha khen nadingin a ngaisutnate uh zangin a 
kisinsa mi picingte ading ahi hi. 

Hebrew 6 

Pua Ding A Zauhuoina 

1Tua ahi ziehin Khris thu a kipat cilna thuhilna lelte nuasie vai-in, picinna lam 
manaw vai. Pasien upna lam le a sisa nasepnate panin kisiakiana lamah bulkip 
phut nawn loin, 

2baptize-na tawh kisai thuhilna, khut ngahna, misite thawkiana le kumtawn 
thukhennate bulpat kiakia nawn sih vai. 

3Pasien in pha a sah leh tami i bawl ding uhi. 

4Khatvei khuovah in tanvahin vantung letsong a ciem ngaisa, Hlagau Siengtho 
sungah satanh nga zo a, 

5ang tung ding khanghun vanglietnate le Pasien’ thu hoina a ciemsa mite 

6a pua uleh, amate nopthu tawh Pasien’ tapa khailia kia-in simmaw thuoh dinga 
a pholah uh ahi ziehin amate adingin kisiakia-in a kipuophat ding uh pieng thei 
nawn lo hi. 

7A tunga a kie guotuite hupin angkung posah a, a hlote a phatuomsah leitang in 
Pasien tung panin thupha a sang hi. 

8Ahi vangin tua leitang in ling le khau a posah leh kimanna nei lo ahi a, samsiet 
thuoh bai ding ahi hi; a tawpna ah kihaltum ding hi. 

9Kang itte aw, tam banga thu i gen vangin, no tawh a kisai hutdamna tawh 
kizomin sil hoizawte nomau-a’ ahi hi, ci-in ka lung a muong hi. 

10Bangzieh ahei cile Pasien a thutang lo ahi sih hi; ama in na nasepna uh, ama 
hang tawh misiengthote na vana ule na va lai dingte uh tungah itna na lahnate 
uh ang kitheimaw bawl sih ding hi. 

11Lametna bukim ang tun nadingin note khat ciet in a tawp tanpha-in tua banga 
hanciemna na lah ciet ding uh kang deisah hi. 

12Tuaci’n note pen mi thasiete suoh loin, upna le lungduoina tungtawnin 
kamciem a luote in a ette mite na suo zawh ding uh kang deisah hi. 

A kicien Pasien’ Kamciem 

13Pasien in Abraham tungah kamciem a pieh lai-in, ama sanga a lienzaw kiciem 
nading koima om lo ahi ziehin ama le ama kiciem a, 

14“Thupha kang pie tahtah ding a, kang pungsah ding hi,” ci hi. 

15Tua bangin Abraham in lungduoi tahin a thuoh zaw ciengin tua kamciem nga 
hi. 

16Amate sanga a lienzaw mi khat’ min tawh mihingte a kiciem vua, tua kiciemna 
in thu kigen pen kipsahin kithutuna zosie a vengsah hi. 

17Tua ma bangin Pasien in a kamciem a luote tungah a kikhel ngai lo ama’ tupna 
thute a kicien zaw lai dingin a lah nuom ciengin, ama in kiciemna khat tawh a 
kipsah hi. 

18Tuaci’n a kikhel thei lo thu nite tungtawnin Pasien in zuouthu a gen ding pen 
pieng thei lo a, tua pen ama a beel eite in i mai-a kikoi lametna i tuhkip nadingin 
nahpi tahin i kihanthot thei nading uh ahi hi. 

19Eite in hlagau ading a kicien le a kip tembaw khina siakawi ahi tami upna i nei 
vua, tua upna in puondal nualam mun siengtho sungah a lut hi. 

20Tua munah eite tangin lamsiel pa Jesu na lut zo a, Melchizedek’ gui zui-in 
tawntung siempu lien a suoh zo hi. 

Hebrew 7 

Melchizedek Siempu Nam 

1Tami Melchizedek kici pen Salem kumpipa, Sangpen Pasien’ siempu hi a, ama 
in kumpite a zawna panin ang kilekia Abraham na dawnin thupha a pie hi. 

2Abraham in zong ama tungah a neisa zosie sung panin sawm-ah-khat a pie hi. 
A masa penin a min a khietna, “Dihna kumpipa,” hi a, tua banah, ‘Kilemna 
kumpipa,’ a cina ahi, “Salem kumpipa,” zong ahi hi. 

3Ama pen pa nei lo, nu nei lo, khanggui nei lo hi a, hinkhuo kipatna le tawpna 
zong nei loin, hizongle Pasien’ Tapa tawh kisunin kumtawn siempu-in a om den 
hi. 

4En un, ama bangza-a lien ahiei! Pupi Abraham nangawn in a galvan matte 
panin sawm-ah-khat ama na pie hi. 

5Siempu za a nga Levi suonlehlahte pen Abraham suonlehlahte ma hi napi, a 
sanggam a mipite kung panin sawm-ah-khat a kai nadingun thupiehna na nga 
uhi. 

6Ahi vangin amate khanggui sungah a kihal lo tam pa in Abraham tung panin 
sawm-ah-khat na sang a, kamciemnate a nga pa zong thupha na pie lai hi. 

7A lienzaw pa in a neuzaw pa thupha a pieh pen niel thei ding hi lo hi. 

8Thu khatah a si thei mihingte in sawm-ah-khat sang uhi; a thudang khatah ama 
hing hi, ci-a teci panna a nga mi pa in tua sawm-ah-khat a sang hi. 

9Sawm-ah-khat a sang Levi mama nangawn in Abraham tungtawnin sawm-ah-
khat pie hi, kici thei ding hi. 

10Azieh pen Melchizedek in Abraham a vaidot lai-in Levi pen a pupi’ taai sungah 
omlai hi. 

Melchizedek Tawh Kibang Siempu Dangkhat 

11Levi-te siempu hina tungtawnin kicinna kinga hileh- azieh pen mite in tami 
siempu hina nei-ah thukham a na nga uh ahi a- bang dingin Aaron gui zui ahi lo, 
Melchizedek gui zui siempu dang khat a pien ding kisam lai ding ahei? 

12Azieh pen siempu hina a kikhel ciengin, a thukham zong a kikhel ding kisam 
hi. 

13Tu-in tam bang thute a kigenna pa pen maitam-a na a sem ngai lo minam dang 
sung pan ahi hi. 

14Bangzieh ahei cile i TOPA uh pen Judah minam sung pana ang pieng ahina kitel 
mama a, Moses in tua minam tawh kisai-in siempute thu bangma a gen sih hi. 

15Melchizedek tawh a kibang siempu dang khat ang pien ciengin tami thu ang 
kicien deudeu a, 

16tua siempu ang suoh pa pen pumpi tawh kisai a kisam ngainate tungtawna 
ang suoh hi loin, a kisie thei lo hinna’ vanglietna tungtawna ang pei ahi bo hi. 

17Bangzieh ahei cile, “Nang in Melchizedek gui zui-in kumtawn siempu na hi hi,” 
ci-in ama thu teci a pang zo hi. 

18Thu khatah thupieh lui thanemin a kizah thei tah lo ziehin kituomkhin zo hi. 

19(Azieh pen thukham in bangma a bukimsah thei sih hi); thu dang khatah eite 
in Pasien kung i nai thei nadingin a hoizaw lametna khat ei kipie ahi hi. 

20Tam pen kiciemna khat tawh kikipsah hi; bangzieh ahei cile siempu a suoh 
dangte in kiciemna lo tawh siempu za nga ahi uhi, 

21ahi vangin ama kunga thugen mi khat in, “TOPA kiciem zo a, a lungsim a khel 
sih ding hi. ‘Nang, tawntung siempu na hi hi,’ ” na ci ahi ziehin siempu ang suoh 
ahi hi. 

22Tua ahi ma bangin Jesu zong a hoizaw thuciemna kipsah pa ang suoh hi. 

23Tua teng banah sina in amate nasep zopsuoh ding khahtan ahi ziehin siempu 
masate pen tampi a pha uhi; 

24ahi vangin ama hing zing ahi ziehin a siempu za zong a tukip den hi. 

25Tua ahi dung zui-in ama tungtawnin Pasien a nai mite a thumpieh dingin hing 
zing ahi ziehin ama in a tawntungin a hundam thei hi. 

26Bangzieh ahei cile a siengtho, paubanna a nei lo, a buabang lo, mawneite lah 
panin a kikoicing, vantungte tunga a kitawisang tua bang siempu lien pa khat 
nei ding pen a kilawm mama ahi hi. 

27Ama pen siempu lien dangte tawh a kibang sih a, a masa-in ama mawna ading, 
tua zaw ciengin a mipite mawna adingin nisielin biehpiehna a pieh ding a kisam 
sih hi; ama in tami pen khatvei beh a bawlna tawh a kimang den dinga a sep ahi 
ta hi. 

28Bangzieh ahei cile thukham in siempu liente dingin a thanem mite se a, 
hizongle thukham nua-a ang pei kiciemna thu in ahile kumtawnin a bukim 
dinga kibawlsa Tapa a se hi. 

Hebrew 8 

A Hoizaw Thuciemna Palai 

1Tu-in i gen nop bulpi pen tami ahi hi: Eite in vantunga Thupina kumpi topha 
zietlam-ah a to tua bang siempu lien khat i nei vua, 

2ama pen mihingte lamsa ahi lo, TOPA in a lam puonbuh tahtah ahi siengtho 
muna a sem pa ahi hi. 

3Bangzieh ahei cile siempu lien zosie, letsongte le biehpiehnate pie dinga kisesa 
ahi hi; tua ahi ciengin tami siempu pa in zong a pieh ding sil khat a nei ding 
kisam hi. 

4Thukham dung zui-in letsongte a pie ding siempute om ta ahi ziehin, tu-in ama 
leitunga om hi leh siempu ahi thei vawt sih ding hi. 

5Amate in mun siengtho khat sungah biehna a lui vua, tua khu vantunga om thu’ 
a lim maimai le a hlim ahi lel bo hi; azieh pen puonbuh lam dinga Moses a kipat 
ciengin, “Muol tunga ang kilahsa lim bang tehtehin na zosie na bawl ding kithei 
gige in,” ci-in thu kipie hi. 

6Hinanle tu-in Jesu in a thupizaw nasepna khat nga zo a, tua dinmun ah ama 
pen thuciemna tawh a kikipsahsa a thupizaw thuciemna’ palai ahi hi. 

7Bangzieh ahei cile thuciemna masa a khiel lo hi leh thuciemna nina pen sui a 
ngai sih ding hi. 

8Pasien in amate mawsah nading mu-in ama in tam bangin a ci ciengin: “Israel 
innkuon le Judah innkuonte tawh thuciemna tha ka phu ding ni ang tung valon 
ding hi, TOPA in ci hi. 

9Egypt gam panin amate peipi dinga a pu a pate uh ka khut tawh ka kai lai-a, 
amate tawh ka bawlsa thuciemna bang ahi sih ding hi; azieh pen amate in ka 
thuciemna a zop sih vua, tuaci’n ken zong amate ka thudon sih hi, TOPA in a ci 
hi. 

10Tami in Israel innkuon tawh, tua hun zaw cienga ka bawl ding ka thuciemna 
ahi hi. A lungsim sung vuah ka thukhamte ka guong ding a, a lungtang tung vuah 
tuate gielin, amau’ Pasien ka hi ding a, amate zong khu keima mi ahi ding uhi. 

11Amate in, ‘TOPA thei in,’ ci-in khatlekhat kihil loin, khatlekhat a kici sih ding 
hi. Azieh pen amate zosie in a neu pen pan a gol pen dongin keima ei thei ta ding 
uhi. 

12Azieh pen keima in a khielnate vuah ka khuotuo ding a, keima in a mawnate 
uh ka phawhkha ta sih ding hi,” ci hi. 

13A ma in, “Thuciemna tha khat,” a gen ciengin a masa pen a tul a suohsah zo hi. 
Tua a tulsa le a lui pen a sawt lo-a maimang ding ahi ta hi. 

Hebrew 9 

Leitung le Vantung Mun Siengthote 

1Thuciemna masa pen nangawn in biehna-a zah ding ngainate le leitung mun 
siengtho zong a nei hi. 

2Azieh pen puonbuh khat kilam a, a dan masa pen sungah meivah tunna, sabuoi, 
le Ompina khomun om a, tua pen Siengtho Mun kici hi. 

3Puonkhai a nina nualam ah Siengtho Pen a kici puonbuh khat a om hi. 

4Tua sungah kham tawh a kibawl panamtui hal nading maitam le a kimvel 
zosie-ah kham tawh a kizut thuciemna singkuong kitung a, tua sungah mana 
koina kham beel, Aaron ciengkhut meng le thuciemna suongpehte a om hi; 

5tua tungah minthanna Cherub-te in hepina topha a liesuh uhi. Tu-in tami thute 
a neng a nawi-in i gen sieng thei sih hi. 

6Tam bangin kithawi kholnate a kibawl zaw ciengin, amau’ nasep ngai teng sem 
dingin puonbuh a dan masa sungah siempute a lut ngitnget uhi. 

7Hinanle a dan nina sungah siempu lien pa kum khatin khatvei beh lut a, thei 
lona ziehin amama ading le mite mawna adingin sisan tawi-in biehna a pie hi. 

8Tam thu ziehin puonbuh a dan masa pen a om laisie, mun siengtho lut nading 
lampi kihong nai lo hi, ci thu Hlagau Siengtho in ei lah hi. 

9Tami in tuhun ading etsahna lim hi a, letsongte le biehpiehnate a pieh hun 
sungun a bie mite’ kitheina lungsim a bukimsah thei sih a, 

10tuate pen neh le dawn le baptize-na tuomtuomte, le pumpi tawh kisai 
ngainate beh hi lel a, puophat hun a tun masangsie zui dingte ahi hi. 

11Ahi vangin ang tungsa sil hoite a sem ding siempu lien ahi Khris ang tun 
ciengin, (khut tawh a kibawl lo, tami a kisiemsa nate ahi lo,) a lienzaw le a 
bukim puonbuh tungtawnin, 

12keel le bawngno sisante ahi lo, ama’ sisan tawh a kimang den dingin siengtho 
munah khatvei beh lut a, tua bangin ama in eite kumtawn tatkhietna ei ngasah 
hi. 

13Azieh pen a bua mite tunga a kithe ahi keel si, bawngtang site, le bawnglaa 
halna vutte in a tahsa uh siengthosah ahile, 

14kumtawn Hlagau tungtawnin paubanna a nei lo, Pasien tunga ama le ama a 
kipie Khris’ sisan in a si nasepna panin a hingzing Pasien i bieh thei nadingin 
eite’ sielepha theina lungsim bangza tahin siengthosah zawkan lai ding ahei? 

15Tam thu zieh ma-in ama in thuciemna masa nei-a a tawnkhielnate panun 
amate a tat nadingin sina thuoh zo a hi ziehin, a kihlante in a kikamciemsa 
tawntung gou a luo thei nadingun, ama pen thuciemna tha palai ang hi ta hi. 

16Sinua gamhluona lai bawlna-ah, tua lai bawlpa a sina thu kipsah phot kul hi. 

17Bangzieh ahei cile tua gamhluona lai a bawlpa a hin laisie tuami lai in thu nei 
thei lo a, ama a si cieng behin tua gamhluona lai kizang thei pan hi. 

18Tua ahi ciengin thuciemna masa nangawn zong sisan loin kizang thei lo hi. 

19Azieh pen thukham dung zui-in Moses in mi zosie tungah thupiehna vannuoi 
a gen lai-in, tui tawh bawngno’ si, keelte’ si la-in samul puon dupsan, hyssop 
sungah die-in tuate tawh laiziel le mipi zosie the a, 

20“Tam pen Pasien in note adinga a sesa thuciemna sisan ahi hi,” a ci hi. 

21Tua ma bangin ama in puonbuh le biehpiehna sunga a om vanzahte zosie 
zong sisan the hi. 

22A tahtahin thukham khut nei-ah na zosie a unpi phielin sisan tawh kisiengsah 
a, si kibuo loin maw maisahna a om sih hi. 

Khris’ Biehpiehna in Mawna Lakhie 

23Tua ahi ciengin vantung nate’ lim maimaite pen tam bang bawldan ngainate 
tawh siensuo ding kisam a, ahi vangin vantung nate ahile tamte sanga a hoizaw 
biehpiehnate tawh siensuo ding kisam hi. 

24Azieh pen Khris in a tahtah tawh a kisun maimai, khut tawh a kibawl siengtho 
pen munah lut zaw loin, Pasien mai-ah eite tanga kilah dingin tu-in vantungah 
a va lut ta hi. 

25Siempu lien pa in ama’ sisan ahi lo ganhing sisan tawh siengtho pen munah 
kumsiela a lut bangin Khris in ama le ama kum siela a kipieh kiakia ding kisam 
lo hi; 

26kisam hi leh leitung piencil a kipanin tamveipi si zo ding hi. Ahi vangin khang 
tawpna-ah mawnate a pai dawh dingin ama le ama biehpiehna-in ang kizang a, 
a tawntung adingin khatvei ang kilang zo hi. 

27Mihingte adingin ahile khatvei si ding pen sesa ahi a, tua zaw ciengin 
thukhenna a om ding hi. 

28Tuaci’n mi tampite mawna a puo dingin Khris in khatvei kipie zo a, mawna 
tawh kisai hi nawn loin, ama lam-enin a ngah mite hunkhie dingin a niveina ang 
kilah ding hi. 

Hebrew 10 

A Kimang Den Ding Khris’ Biehpiehna 

1Thukham pen ang tung ding sil hoite’ hlim beh hi a, a tahtahte’ melpuoh 
mantah hi loin, kum khat zaw kum khat a kipie kiakia a kibang veve 
biehpiehnate ziehin tuami in ama a nai mite picingsah zo ngai lo hi. 

2Picingsah thei hi leh a bie mite khatvei beh tawh a kimang den dingin a 
kisienthosah zo lang kalsie, mawna ziehin kisuonna kici poma nei nawn lo ding 
ahi ziehun biehna pieh ding a khawl ta sih ding uh amah? 

3Hinanle tami biehpiehnate a kipieh sielin a kum kumin mite’ mawna a 
kiphawsah kiakia ahi hi. 

4Azieh pen bawngtang’ sisan le keel’ sisan in mawna a lakhie mang thei sih hi. 

5Tua ahi ziehin leitungah Khris ang pei lai-in ama in, “Biehpiehnate le silpiehte 
na deigaw sih a, ahi vangin kei adingin pumpi khat nei bawlpieh zo hi; 

6meihal biehnate le mawna silpiehte ah nang na lungkim zo sih hi. 

7Tua ciengin keima in, 

(laiziel sungah keima’ thu a kigiel bangin) ‘Pasien, en in, na deina bang bawl 
dingin keima kang pei hi, Pasien aw,’ ka ci hi,” a ci hi.  

8A tung lamah ama in, “Biehpiehnate, silpiehte a kipanin meihal biehnate le 
mawna zieha silpiehte na lunggul sih a, tuate-ah zong na lungkim tuon sih hi,” 
a ci ciengin, (tamte thukham dung zui-a kipie ahi a) 

9tua ciengin ama in, “Na dei bang a sem dingin kang pei zo ta hi,” a cibe kia hi. 
Ama in a nina pen a kipsah thei nadingin a masa pen a phietmang hi. 

10Pasien’ deina bangin a kimang den dingin Jesu Khris’ pumpi khatvei beh a 
kipiehna tungtawnin eite ei kisiensuo zo ahi ta hi. 

11Tuaci’n siempu kici poma in a nasepna ah ni khat zaw ni khat adingin, 
mawnate a ladawh thei lo, a kibang biehpiehnate ma a pie ngitnget uhi. 

12Ahi vangin Khris in mawna adingin a kimang den ding biehpiehna khat 
ngentang a pieh zaw ciengin Pasien’ zietlamah to a, 

13khum huna kipanin ama in a galte a keng ngahna a suosah dongin a ngah hi. 

14Bangzieh ahei cile ama in a kisiengtho sahsa mite khatvei lien biehna tawh 
kumtawn adingin a bukimsah zo hi. 

15Hlagau siengtho in zong eite tungah tami thu teci pang a, 

16“TOPA in tam bangin ci hi: Tua nite zaw ciengin amate tawh thuciem ka bawl 
ding a, a lungtang sung vuah ka thukhamte koi-in, a lungsim sung vuah ka giel 
ding hi,” a ci zaw ciengin, 

17ama in zong, “Keima in a mawnate ule thukham palsat-a a gamtatnate uh ka 
phawh nawn sih ding hi,” ci-in genbe lai hi. 

18Tamte a kimaisahna munah mawna hanga biehnate om nawn lo hi. 

Thuoh Kenkon nadinga Cielna 

19Tua ahi ziehin ka lawmte aw, eite in Jesu’ sisan ziehin mun siengtho lut nading 
kimuonna i nei lang kalsie, 

20tua puonkhai tungtawnin (ama’ tahsa tungtawnin a ci na ahi hi) eite adingin 
hinna lampi tha ei honpieh a, 

21eite in zong Pasien innkuon tungah a vaihawm siempu lien khat i nei ziehin, 

22sielepha i theina uh lungsim dih lo panin i lungtangte tui tawh thesiengsa le i 
pumpite tui siengtho tawh sawpsiengsa-in, a kicien upna bukim le lungsim 
mantah tawh ama kung zuon ciet vai. 

23Ei kamciem pa pen muonhuoi ahi ziehin lungkaa loin i lametna uh i pulahna 
thu tudet vai. 

24Eite khatlekhat itna le gamtat hoina lamah i kithanopsuo thei nadingin 
ngaisun ciet vai. 

25Mi pawlkhatte kingainase bang hi loin kikhop ding thu nelsie sih vai. TOPA’ Ni 
ang naina thu na thei ma bangun note khatlekhat na kihanthawn un. 

26Bangzieh ahei cile thuman thutah thei-in i san zaw ciengin thei giagua pi ma-
in mawna i bawl leh tua mawnate mai thei nading biehpiehna om nawn lo a, 

27ahi vangin a zauhuoi thukhenna le a langpangte a katum ding thangpaina 
meikuong beh omlai hi. 

28Mosies thukham a palsat mi poma teci ni ahi sihle thum a op nah leh hepina 
om loin a si hi. 

29Tua ahile Pasien’ Tapa simmaw bawlin, amate a siengthosah kiciemna sisan 
buasahin, hepina Hlagau a lungthahsah mite in bangza taha a nasie zaw gimna 
dan a thuoh dingin kilawm na sa uh ahei? 

30Bangzieh ahei cile eite in, “Phulahna keima-a’ ahi a, keima in ka thuhkia ding 
hi,” a ci pa le, “TOPA in a mite tungah thu a khen ding hi,” a ci pa i thei uhi. 

31A hingzing Pasien khut sunga i pua khah ding uh zauhuoi mama hi. 

32Ahi vangin note in khuovah na nga zaw ciengun gentheina thuohin hamsa 
taha buoina na thuoh lai hun luite phawh kia unlen, 

33khat veivei mipi mai-ah zakona le hamsatna thuohin, khat veivei lah tua 
banga a kibawlsie mite na thuohpi uhi. 

34Azieh pen note in thongkie mite na khuotuo vua, a hoizaw le a kipzaw neisa 
khat nei na hi lam uh na kithei ziehun, na neisate uh ang kilahpieh zongun 
lungdam tahin na sang uhi. 

35Tua ahi ziehin thaman lienpi ang ngasah ding na lungmuonna uh nuasie sih 
un. 

36Azieh pen note in Pasien’ deina semin ang kikamciemsa thu na nga thei 
nadingun thuohzawhna na kisam uhi. 

37Azieh pen,” Bakhat sunga ang pei ding pa ang tung ding a, ang kiheh nawn sih 
ding hi; 

38hinanle ka midih in upna tawh nungta ding hi. A kinuale poma tungah ka 
lungkim lo ding hi,” a ci hi. 

39Ahi vangin eite i hi ule nuatolin a kisie mite lahah i kihal sih vua, upna nei-in 
gupna a ngasa mite lahah i kihal zaw uhi. 

Hebrew 11 

Upna a Khietna 

1Tu-in upna i ci in i lametnate-ah lungmuonna hi a, i mu nai lo thute theicien na 
ahi hi. 

2A tahtahin upna ziehin i pu i pate in patahna a na nga uhi. 

3Eite in i mu thei nate pen i mu thei lo nate pana kibawl hi lo a, Pasien’ kammal 
tawh leitungte a kisiem ahi hi, ci thu upna tawh i theithei hi. 

Ette ding Abel, Enoch, le Noah 

4Upna ziehin Abel in Pasien kungah Cain-a’ sangin a sanhuoi zaw biehpiehna a 
pie hi. Tam tungtawnin ama midih ahi hi, ci patatna nga a, Pasien mama in ama’ 
silpiehte a thukimpi hi; ama a si zo vangin ama’ upna tungtawnin thu ei gengen 
lai hi. 

5Enoch in sina a thuoh lo nadingin upna tawh ama kilato hi; tuale, “Pasien in 
ama lato zo ahi ziehin ama a kimu nawn sih hi. Ama a kilahto masangin, “Ama 
in Pasien lungkimsah zo hi, ci-in teci kipang hi. 

6Upna lo tawh Pasien kilungkimsah zo lo hi, azieh pen Pasien a nai poma in ama 
om tahpi hi, ci thu le ama a suite thaman pie hi, ci thu pen a up ding ahi hi. 

7Upna ziehin a kimu nai lo thupiengte tawh Noah in Pasien’ thuhilna na mang 
a, a innkuonpite a hotkhiet thei nadingin tembawpi khat na bawl hi; tuami tawh 
ama in leitung mawsah a, tuale upna dung zui-a kinga dihna’ gou luopa a suoh 
hi. 

Abraham’ Upna 

8Upna tawh a gouluo nga nadinga a kiciemna mun pei dingin Abraham a kihlat 
lai-in, a pei nading mun nangawn thei lo napi, thumangin upna tawh a pei hi. 

9A kikamciemna gamah upna tawh bakhat sung teng a, ama tawh kibanga 
kamciem a luopi ding Isaac le Jacob-te tawh pemta bangin gamdang puonbuh 
sungah a teng hi. 

10Bangzieh ahei cile ama in a gelpa le a lampa Pasien ahi bulkip nei khuopi a 
lamen hi. 

11Ama vuoi mama tale upna tawh nau nei theina thu nga hi, Sarah mama zong 
a ciing hi tama le upna tawh kamciem a pie pa muonhuoi sa ahi ziehin nau nei 
theina thu nga hi. 

12Tua ahi ziehin a si tawh a kibang mi khat panin vana aasi za-a a tam, simzawh 
lo-a a tam tuipi pieu-a senel bangin suonlehlahte a pieng hi. 

13Tam mite zosie in a kikamciemsa gam nga lo-in, upna sungah a na si vua, 
hizongle a gamlapi panin amate galmu-in a na hopi uhi. Leitungah gamdang mi 
le peemta ahi lam uh a kithei uhi, 

14azieh pen tua banga thu gen mite in a ten nading uh gam khat sui ahi lam uh 
a kilangsah uhi. 

15A nuasiesa uh gam a ngaisun kia uh hi leh a kilekia nading uh hun lemtang nei 
zo tham ding uhi. 

16Hinanle amate in a hoizaw gam ahi tua vantung gam a na lunggul uhi. Tua ahi 
ziehin Pasien in amau’ Pasien a kici ding a na maizumpi vawt sih hi; a tahtahin 
ama in amate adingin khuopi khat bawl kholpieh zo hi. 

17Ze-etna a thuoh ciengin Abraham in upna tawh Isaac a pie hi. Kamciem a nga 
pa in a tapa neisun pie dingin kithawi a, 

18ama tung ma-ah, “Isaac tungtawnin nang adingin na suonlehlahte’ min kivaw 
ding hi,” ci-in kigen zo hi. 

19Pasien in misite lah pan nangawnin mi khatpo thokiasah thei hi, ci-in ama in 
ngaisun a, tekahna-in gen leih ama in Isaac a ngakia hi. 

20Upna ziehin Isaac in mailam hun adingin Jacob le Esau tungah thupha pie hi. 

21Upna ziehin Jacob in a si kuonin Joseph’ tate tungah thupha pie a, a ciengkhut 
dawnah kunin a na bie hi. 

22Joseph in upna tawh a si kuonin Egypt gam panin Israel-te peikhiet ding thu 
na gen a, ama in ama’ kivui ding thu zong na vaihlah hi. 

Moses’ Upna 

23Upna ziehin a nu le a pate in Moses hla thum sung phuol uhi. Bangzieh ahei 
cile amate in tua nausen a mel hoi lam a mu vua, kumpipa’ thupiehna giing loin 
upna tawh hla thum sung a phuol uhi. 

24Moses a gol ciengin Pharoah tanu’ tapa a kici ding nuom loin, 

25mawna sungah bakhat sung nopsah ding sangin Pasien’ mite tawh bawlsietna 
thuohton ding a teelzaw hi. 

26Ama in mailam huna ama’ thaman ding mituhin a nei ziehin ama in Egypt’ 
neilelam teng sangin Khris adingin simmaw zako a thuohna pen a thupi zaw-in 
ngaisun hi. 

27Ama in upna hang tawh kumpipa’ lungthah ding giing loin, Egypt gam na 
nuasie hi; azieh pen mu thei lo pa a mu bang danin ama in a thuoh kenkon hi. 

28Ta masa a susie pa in Israel-te’ tapa ta pen a suhkhah lo nadingin ama in upna 
tawh Peisan Pawi bawlin sisan a the hi. 

Adang Israel Galhangte’ Upna 

29Mite in upna tawh leigaw tunga lampei bangin San Tuipi a kantan uhi, ahi 
vangin Egypt-te in tua bang a bawl sawm ciengun tui in amate a taimang sieng 
hi. 

30Amate in ni sagi sung upna tawh a kimvel zaw uh ciengin Jericho kulpi 
cimmang hi. 

31Numei pahtat nu Rahab in upna tawh thukante hoi tahin zin a na do ziehin, 
thumang lo mite tawh ama kisieton lo hi. 

32Tua ahile bang i genbe lai ding vuoi? Azieh pen Gideon, Barak, Samson, 
Zephthah, David, Samuel-te a kipanin kamsangte tungtang thu gen nading hun 
kicing lo hi. 

33Upna tungtawnin amate in kumpi gamte na zo gawpin, thutang tawh gam a 
na uh vua, kamciemte nga-in humpinelkai’ kam na hucip uhi. 

34Meikuongpi mit sahin, namsau’ ma panin na suohta vua, thanemna panin 
thakhauna nga kia-in, galdona-ah vang a na nei vua, gamdang galkapte a na 
delmang uhi. 

35Nupite in thawkiana tawh a misite a ngakia uhi. Adangte in a hoizaw 
thawkiana a nga thei nadingun a kihla ding nuom loin bawlsietna a thuoh uhi. 

36Adangte in ahile simmawna le satna a thuoh vua, siakhau tawh kikhi-in 
thongkiehna nangawn a thuoh uhi. 

37Suong tawh amate kisepin, sing-at tawh kituntan a, namsau tawh kithat hi; 
amate in tuuvun po le keelvun po silin, bangma nei loin a na vahvai vua, 
bawlsietna le khelbawlna na thuoh uhi. 

38Amate adingin leitung a kilawm nawn sih a, senel gam muoltung lah, leihawm 
lah le suonghawm sung lah po-ah a vah kawikawi uhi. 

39Tam mite zosie in a upna ziehun phatna a na nga vangun a kikamciemsa thute 
a nga tuom sih uhi. 

40Pasien in eite adingin a hoizaw na khat ei pie zo ahi ciengin eite lo tawh amate 
a bukim thei tuon sih uhi. 

Hebrew 12 

Ette ding Jesu 

1Tua ahi ziehin i kimkot-ah taza taha a tam teci meiilomte in ei tuomcip lang 
kalsie, vangih zosie le ei gahcip mawnate hemkhie-in i masang vua kikoi tai 
kidemna-ah thuohzawhna tawh tai ciet vai. 

2I upna a piengsah pa le a bukimsah pa, ama mai-a kikoi lungdamna ziehin 
zumna khawh a sa lo, singlamte tungah gimna thuohin Pasien’ topha zietlamah 
a to Jesu mittuhna’n nei vai. 

3Note lungkie-in na thanem lo nadingun mawnei mite’ huotbawlna a thuoh pa 
ngaisun un. 

4Mawna tawh na kidona vuah note in sisan luonna za cieng dongin na do nai sih 
uhi. 

5Note in tapate bangin hing hopi-in ang hanthotnate na mangngil ta vua, “Ka ta 
aw, TOPA ang thuhilna zangkhai ngaisut sinlen, dan ang pieh ciengin zong 
lungkie sin. 

6Bang ding ahei cile TOPA in a it mite thuhil a, ama in a san a tate zosie a sat hi,” 
a ci hi. 

7Thu ang kihil nadingin gimnate thuoh un. Pasien in tate banga ang bawl uh ahi 
hi; azieh pen nu le pate’ thu hil lo tapa khu bangci ta ahi ahei? 

8Tate zosie in a na tuo uh thuhilna na thuoh khah sih vua ahile ta tahtah hi loin 
zawlta na hi uhi. 

9Tua tham loin, eite in thu ei hil ding leitung pate i nei vua, amate i zatah uhi. 
Eite in hlagaute’ Pa thu mangin i hingzaw sam sih ding uh amah? 

10Azieh pen leitunga i pate in bano khat sung adingin hoi a sah pen bangun thu 
ei hil vua, hinanle Pasien in ama’ siengthona i nga thei nading ule eite hoi 
nadingin thu ei hil hi. 

11Ei kithuhil laitahin nuom kisa loin na kisa mama a, hizongle tua tawh a kisinsa 
mite in a nua lam ciengin lungmuonna tawh kipawl dihna ga a ga uhi. 

12Tua ahi ziehin a zaw na khutte uh lamto unlen, a thanem na khupte uh 
khausah un. 

13Khelbaite kilawi loin a dam sieng thei nadingin na keng vua dingin lamphei 
siel un. 

Pasien’ Hepina Niel Lo ding Hilkholna 

14Mi zosie tawh kilem ding le siengtho ding lam na del un, bangzieh ahei cile 
siengthona lo tawh koima in TOPA a mu sih ding hi. 

15Pasien’ hepina nga loin koima a op lo nading le, sing zungkha po in buoina 
piengsah a, tua hangin mi tampi a bua lo nadingin pilvang un. 

16Numei-pasal pahtatna a bawlte, an kam khat tawh innluoza a khawng, le a 
Pasien mi lo Isau bang koima a op lo nadingin pilvang un. 

17A nua lam ciengin Esau in thupha ngakia nuomin hlitui naptui tawh a suisui 
vangin kisiakia nading hunpha mu nawn lo ahi ziehin ama kiniel ta hi, ci thu na 
thei uhi. 

18A kitham thei, meikuong, khuomiel, lungzinna le huipi, 

19pengkul ging, le tua awging a zate in amate tungah tua bang thu a kigenkia lo 
nadinga a thum vawtna uh mun khat a tung na hi sih uhi. 

20(Azieh pen amate in, “Ganhing khat nangawn in tua muolpi a suhkhah leh 
suong tawh kiseplia ding hi,” ci-a thu kipie pen a thuoh zo sih uhi. 

21A tahtahin, tua a mu pen khu a cizathuoi seng ziehin Moses in, “Zau-in ka ci 
tun hi,” na ci hi.) 

22Ahi vangin note pen Zion muol, a hingzing Pasien’ khuopi ahi vantung 
Jerusalem, simzawh lo pawibawl vantung mite kisuhtuona, 

23vantunga min kikhumsa tapa a ta pente kikhopna mun, mi zosie thu a khen 
Pasien kung, le a kipicingsah midihte’ hlagau opna, 

24thuciemna tha’ palai ahi Jesu kung le Abel’ sisan sanga thu hoizaw a gen sisan 
kithena mun na tung zo ta uhi. 

25Tua thu ang gen pa na niel khah lo nadingun pilvang un; azieh pen leitungah 
amate in thu hilkhol pa a niel ciengin amate suohta zo lo uh ahile, eite in 
vantung pana thu ei hil pa niel leih bangza tahin suohta la kan zaw lai ding i hi 
uh ahei! 

26Tua hun lai-in ama’ awging in leitung kithingsah a, ahi vangin tu-in ama in, 
“Leitung beh kithingsah loin, vantung zong khatvei ka kithingsah ding hi,” ci-in 
ei kamciem zo hi. 

27Tami, “Khatvei tawh” a ci kamteng in a kipiengsah nate ahi a kilawh thei zosie 
a kipaimang nading le a kilawh thei lote a op suoh thei nading thu a kawh ahi 
hi. 

28Tua ahi ziehin eite in a kilawh zo lo kumpi gam nga zo i hi ziehin i kipah ding 
vua, tuaci’n eite in zatahna le zauna tawh Pasien tungah san thei biehna i lui 
ding uhi. 

29Azieh pen eite’ Pasien in a haltum thei meikuong ahi hi. 

Hebrew 13 

Pasien a Lungdamsah Nasep 

1Khatlekhat na ki-itna uh kipsuoh taheh. 

2Khuol mite zin do ding thusim loin om sih un, azieh pen tua bang zindona-ah 
pawlkhatte in thei khah loin vantung mite zin do ahi gige uhi. 

3Amate tawh thongkieton bangin kingaisun unlen, thong sunga om mite phawh 
un; note mama zong bawlsietna a thuoh na hi ziehun bawlsiet na a thuoh mite 
na phawh un. 

4Mi zosie in kiten kipina thupisah hinlen, nupa lupna zong buasah sih uheh; 
azieh pen numei-pasal mawna a bawlte le angkawmte tungah Pasien in thu a 
khen ding hi. 

5Sum deigawna panin na hinkhuo uh kemcing unlen na nei bangbang utawh 
lungkim un; azieh pen ama in, “Ke’n nang kang nuasie ngai sih ding a, zong kang 
taisan ngai sih ding hi,” ei ci hi. 

6Tuaci’n eite in kimuonna tawh, “TOPA pen ei panpi pa ahi hi; ka zau sih ding hi. 
Mite in bang ei law zo ding ahei?” i ci ngam uhi. 

7Note tungah Pasien’ thu ang gen na lamkaite phawh zing un; amau’ luhinzie 
pana ang pieng thute ngaisunin a upna uh ette un. 

8Jesu Khris pen zani, tuni le a tawntungin kibang den hi. 

9Thuhilna lamdang tuomtuomte in na kipuimangsah sih un; bangzieh ahei cile 
a zui mite dinga phatuomna a om lo anneh tuidawn tawh kisai ngainate hang 
tawh hi loin, hepina hanga lungsim khau pen a hoi ahi hi. 

10Puonbuh sunga nasemte in a neh thei lo maitam khat eite in i nei uhi. 

11Azieh pen mawhna zieha biehpiehna dingin siempu lien pa in siengtho muna 
a peipi sisan kilahna tua ganhingte’ pumpi pen giephuol pulamah kihaltum hi. 

12Tua ahi ziehin Jesu in ama’ sisan tawh mite a sienthosah nadingin khuopi kot 
pulamah sina a thuoh hi. 

13Tua ahi ciengin eite zong giephuol pulamah pei-in, ama thuoh maizumna 
thuoh vai. 

14Azieh pen tami munah a kip khuopi i nei sih vua, eite in ang tung ding khuopi 
i suizaw uhi. 

15Tua ahi ciengin ama tungtawnin eite in Pasien tungah phatna biehpiehna 
tatsat loin pie vai. Tua khu ama’ min i pulahna i kamte’ ga ahi hi. 

16Sil hoi bawl ding le na neisate uh mi hop ding kitheimaw bawl sih un, bangzieh 
ahei cile tam bang biehpiehnate in Pasien a lungdamsah mama hi. 

17Na lamkaite uh’ thu na mang unlen, amate tungah na ki-ap un, azieh pen 
amate ahile na hlagau ang vilpieh ahi vua, a nasepnate uh Pasien kunga a pulah 
ding uh ahi hi. Tami pen lunggimna tawh semsah sih unlen, lungdamna tawh 
semsah zaw un. Bangzieh ahei cile tua bang hi loin, da pipi-a a sep ciengun note 
adingin phattuomna a om sih ding hi. 

18Ko adingin thu ei nget pieh un; bangzieh ahei cile kote in sil zosie-ah patawi 
huoi taha sep ding ka dei vua, tuaci’n ko le ko kitheina lungsim siengtho ka nei 
lam uzong ka theicien uhi. 

19Na kung vuah a sawt lo-a kang pei baikia thei nadingin tua banga thu nei 
ngetpieh dingun kang thum hi. 

Thupha Piehna 

20Kumtawn thuciemna sisan ziehin tuucing lien pa, sina panin i TOPA Jesu a 
thokiasah pa, kilemna Pasien in, 

21ama’ deina banga na sep thei nadingun sil hoi bangkim ah ang bucingsah pa, 
Jesu Khris tungtawnin eite lahah ama’ lungkimna banga na a sem ama tungah a 
tawntungin minthanna om den taheh. Amen. 

A Tawpna Hanthotna le Hopinate 

22Sanggamte aw, na kung vuah tomkimin lai hing hlah zo ka hi ziein, kang 
hanthotnate nei thuoh kenkon dingun kang thum hi. 

23I sanggam pa Timothy kihla zo ta hi, ci thu na thei un; a hunlapin ama ang tun 
khah leh note tawh i kimu ciengin ama tawh zong kang haw ding hi. 

24Na makaite zosie ule misiengthote zosie ei na noset pieh in. Italy gam pana 
ang hawte in zong ang noset uhi. 

25Note zosie tawh hepina hing om taheh. 

James 

James 1 

Hopina 

1Pasien le TOPA Jesu Khris’ nasem khat ahi keima James in, a kithethang Judah 
minam sawm le nite: kang hopi uhi. 

Upna le Pilna 

2Ka sanggamte aw, thuhahsa nam khatpopo na tuo sielun bangma-in sim sih 
unlen, kipahna-in tuot zaw un, 

3azieh pen na upna uh ang kisittelna in thuohzawhna a piengsah hi, ci na thei 
uhi; 

4bangma lawsapna nei loin, a picing le a cingtah na suo thei nadingun 
thuohzawhna in a bukimin semsah suoh un. 

5Note lahah mi khatpo in pilna a kitasap leh koima hosie loin mi zosie tungah 
vau taha a pie Pasien kungah ngen heh, tua hile kipie ding hi. 

6Ahi vangin ama in lunghei nei loin upna tawh ngen taheh, bangzieh ahei cile 
lunghei nei mite pen hui in a mut cienga a kilawh kawikawi tuihuol tawh kibang 
hi; 

7-8bangzieh ahei cile lunghei nei mi, sepna bangkimah a lungkaa mi le lungkip 
a nei lo mipa in TOPA kung panin na khatpo a nga dingin kilamen vet sih heh. 

Zawnna le Hauna 

9A neilut thu um mi pa a kitawisang ziehin kisathei heh. 

10Mihaute a kiniemkhieh suh ciengin lungdam lel uheh, bangzieh ahei cile 
mihaute zong gamlah paape bangin a mangthai ding uhi. 

11Azieh pen a satna tawh ni ang suo ciengin leitang gawtasah hi; a paate pulin 
a mel hoina teng a tulmang hi; mihaute zong tua bang ma ahi uhi; amate 
sumbawlin a kitala laitahun a vulmang ding uhi. 

Thuhahsa le Ze-etna 

12Ze-etna a thuoh zo mi poma mi hampha ahi hi. Tua bang mipa in ze-etna a 
thuoh zaw ciengin TOPA in ama a it mite tungah a na kamciemsa hinna lukhu a 
nga ding hi. 

13Mi khat a kize-et ciengin, “Pasien in kei ei ze-et hi,” ci sih heh; azieh pen 
gitlona tawh Pasien kize-et thei lo a, amama in koima a ze-et sih hi. 

14Ahi vangin mi khat’ lunggulna in ama zawlin a kai ciengin ze-etna a thuoh ahi 
bo hi; 

15tua ciengin tua lunggulna gai-in mawna piengsah a, tua mawna ang khangliet 
ciengin sina a piengsah hi. 

16Ka itte aw, mite solin om sih un. 

17Deisahna tawh piehkhietna nasep vannuoi le a bukim letsong vannuoi pen 
tunglam pana ang pei ahi a, kikhelna nei loin ni hlim kihei bangin a kihei 
kawikawi lo khuovahte’ Pa kung pana ang kumsuh ahi hi. 

18Ama’ piensahte lahah ga masa pente i suo thei nading le ama’ lungtup a 
tangtun thei nadingin thuman thutah tawh ei piengsah zo hi. 

Zahna le Sepna 

19Ka itte aw, tami thu thei ta un: A koimapo thungai ding mallang hinlen, 
kamham ding ahi a, lungthah ding ahi zongin kiheh heh; 

20azieh pen note’ lungthahna in Pasien’ dihtatna a piengsah sih hi. 

21Tua ahi ziehin a kidahhuoi gamtatna zosie le a valkai gitlonate paimang unlen, 
note’ hlagaute ang hunkhie thei na sung vua a kisuonsa thu lungnem tahin na 
sang un. 

22Hinanle noma le noma kisolin a za maimaite hi sih unlen, na zah uh thu bangin 
a gamtate hizaw un. 

23Azieh pen mi khatpo in thu za napi thu banga a gamtat sih leh ama pen 
hlimlangah ama’ maitang a ki-en mipa tawh kibang ahi hi; 

24azieh pen ama le ama a ki-et zaw ciengin peikhie a, ama bang tawh kibang 
ahei ci a mangngil pai hi. 

25Ahi vangin a bucing suotahna thukham limtahin enin zui suoh a, za-in a 
mangngil mi hi loin, sepna tawh a zah thu a zui mi in a sepna-ah thupha nga 
ding hi. 

26Mi khatpo in biehna mi ka hi hi, ci napi a leii a kep siem sih leh ama le ama 
kisol hi lel a, ama’ biehna in kimanna a nei sih hi. 

27Pa Pasien mai-ah a siengtho le a buabang lo biehna i ci in: Tagate le meigong 
meithaite’ hahsatnate ah va kep va khoi ding le leitung’ buana panin kikoicing 
ding ahi hi. 

James 2 

Mi Deidan lo ding Hilkholna 

1Ka sanggamte aw, na mi deidan kawmpi ma-un a minthang i TOPA Jesu a um 
tahtah ma na hi uh amah? 

2Azieh pen na kikhopna sung vuah kham khutsip bun puonhoi sil khat le 
mizawng puonsie sil khat ang peiton uleh, 

3puonhoi sil pa limbawl deu-in, “Tana tona ah hing to in,” na ci vua, tua laitahin 
mizawng pa kungah “Tuanah na ding phot in,” ahi sihle, “Ka keng gei-ah hing to 
in,” na tuomci uleh, 

4no le no sungah kideidanna bawl na hi vua, tuaci’n note pen gitlona lungsim 
tawh thukhente suoh hi ta lo na hi uh amah? 

5Kang it sanggamte aw, ngai un. Pasien in leitungah mizawngte pen upna lamah 
a hau ding le ama a it mite tunga a kamciemsa kumpi gam a luote ahi dingin teel 
zo hi lo amah? 

6Ahi vangin note in mizawngte na simmaw bawl uhi. No ang gawtte, mihaute hi 
lo uh amah? Thukhenna zumah ang kaite zong amate hi lo uh amah? 

7Note ang kiphuo min ngaipen a gensiete zong amate ma hi lo uh amah? 

8Lai Siengtho sungah “Nangma na ki-it bangin na vengte na it ding hi,” a ci dung 
zui-in thukham lienpi na zui zo tahpi uleh a hoi sep na hi ta uhi. 

9Ahi vangin note in deidanna na nei uleh mawna bawl na hi vua, thukham 
palsatte ma bangin note zong thukham in maw ang tangsah hi. 

10Bangzieh ahei cile mi khat in thukham zosie a zui sieng vangin khat a zuila leh 
a unpi-in a khiel ma hi veve hi. 

11Azieh pen, “Ang kawm sin,” a ci mipa in, “Tuol that sin,” zong ci hi. Ang na 
kawm sih vangin tuol na tha leh thukham palsat khat ma na hi veve hi. 

12Tuaci’n suotahna thukham in thu a khen ding mite bangin thu genin gamta 
un. 

13Azieh pen khuotuona a nei lo mi poma tungah khuotuona om loin thu kikhen 
ding hi; khuotuona in thukhenna tungah a guolzo hi. 

Sepna Omlo Upna a Si hi. 

14Ka sanggamte aw, mi khat in upna ka nei hi, a ci vangin gamtatna tawh a lah 
sih leh bang phattuomna om ding ahei? Upna in ang hundam zo ding amah? 

15Sanggam pa khat ahi sihle sanggam nu khat in sil ding puon nei loin nisiel a 
neh ding an tasam a, 

16tuale note khatpo in amau’ pumpi kitasapna bangma pie lo pi-in amate 
kungah, “Nuom tahin na pei un; na khuo uh lumin na gilva un,” mawh ci locin 
bang phattuomna om ding ahei? 

17Tuaci’n gamtatna a nei lo upna guoh pen a si ahi hi. 

18Hinanle mi pawlkhatte in, “Nang in upna na nei a, ke’n gamtatna ka nei hi,” ci 
ding uhi. Na gamtatna in a zui lo na upna ei lah inlen, ke’n ka gamtatna tawh ka 
upna kang lah ding hi. 

19Pasien khat beh om hi, ci na um uhi; na hoi sep hi. Dawite nangawn in umin 
zau-in a ling uhi. 

20Nang mimaw pa aw, gamtatna in a zui lo upna a si ahi lam ang kilah ding na 
dei ei mah? 

21I pupi uh ahi Abraham in maitam tungah a tapa Isaac a na pieh lai-in gamtatna 
tawh dih na tang hi lo amah? 

22Upna in a gamtatna tawh na semton a, gamtatna in upna kicingsah hi, ci note 
in na thei uhi. 

23Tua ahi ziehin Lai Siengtho sungah, “Abraham in Pasien um a, tua khu ama 
tungah dihna-in a kisimpieh hi,” a ci thu ang tangtung ta a, ama pen Pasien’ 
lawmpa kici hi. 

24Upna beh tawh hi loin gamtatna tawh mi khat dih kitangsah hi, ci thu note in 
na thei uhi. 

25Tua ma bangin numei pahtat Rahab in zong thukante zin tungsahin lampi 
dang khatah a sawlkhiet hun lai-in, a gamtatna ziehin dih kitangsah hi lo amah? 

26Azieh pen hlagau om lo pumpi a si ahi ma bangin gamtatna om lo upna zong 
a si ahi hi. 

James 3 

Leii Zuolsahna 

1Ka sanggamte aw, thu a hil kote pen a khauzaw-in thu ei kikhen ding ahi ziehin 
note tampi zong sie na suo sawm da mai un. 

2Bangzieh ahei cile ei teng zosie in khielna tampi i bawl uhi. Mi khatpo in a 
thugenna-ah khielna a nei sih leh ama mi cingtah ahi a, a pumpi zosie a kemcing 
siem pa zong ahi hi. 

3Sakolte in i thu a man thei nadingin a kam sung vuah kamkaih vaw leih a pumpi 
zosie uh i kiheisah thei kawikawi hi. 

4Ahi sihle tembawte en un: Tuate khu a gol mama a, huipi khauh mama in a mut 
vangin a hawlpa’ deina popo-ah a heina neuno khat tawh kihei kawikawi thei 
hi. 

5Tua ma bangin leii zong i pumpi tungah a neu mama van khat hi napi thu 
lienpite-ah a kisathei mama hi. Meikuong neuno khat in gammang tulah 
katumsah thei hi! 

6Tuale leii pen meikuong khat ma ahi hi. Tua leii pen i pumpi nate lahah gitlona 
lompi khat bangin kikoi hi; tua in i pumpi tung vannuoi buasahin i pienzie 
buppi mei tawh hal a, hell meikuong tawh ama le ama zong kihaltum hi. 

7Bangzieh ahei cile gamsa namcin, va namcin, a bawhva ganhingte le tuipi 
sunga ganhing namcin kikhawizuol thei a, mihingte in tuate na khawizuol zo 
uhi. 

8Hinanle leii pen a om ngim thei lo a gilo, si theina gu tawh kidim hi a, koima in 
zuolsah zo lo hi. 

9Tua leii tawh TOPA le Pa i phat vua, tua leii ma tawh Pasien’ lim le mel suna a 
kibawl mihingte i samsie uhi. 

10A kibang kam sung khat panin phatna le samsietna pusuoh ton hi. Ka 
sanggamte aw, tam bang ahi ding pen kilawm vawt lo hi. 

11Tuinah khat pan tuisieng le ciatui a pulton thei amah? 

12Ka sanggamte aw, theikung in olive ga-in, lengga gui panin thei a ga thei 
amah? Citui in tuisieng pulsah thei lo hi. 

Pilna Nam Ni 

13Note lahah a pil le thuthei koi om ahei? Pilna pana a pieng nunnemna ziehin 
hinkhuo hoi tawh na sepnate uh ei lah un. 

14Ahi vangin na lungtang sung vuah a khalawng thangsietna le angsung khuolna 
lungsim na nei uleh thuman thutah tungah kisielin zuou sih un. 

15Tua bang pilna pen a tunglam pana ang peisuh hi loin leitung pilna, cilesa 
pilna le dawi pilna ahi hi. 

16Azieh pen kithangsietna le angsung khuolna a opna munah kilem lona le 
gitlona namcin a om hi. 

17Hizongle tunglam pana ang pei pilna in a masa penin siengtho a, tua zaw 
ciengin kilemna dei-in, nunnem a, thuman nopna nei-in, khuotuona le ga hoi 
tawh kidim a, deidanna om loin kineitawmna zong a om sih hi. 

18Kilemna a bawlte adingin lungnuom taha a tu uh khaici panin dihna ga a at 
uhi. 

James 4 

Leitung tawh Kilawmtatna 

1Note lahah a om tua bang kidona le kihaunate hei pana ang pei ahei? Noma 
sunga gal a bawl den ahi lunggulna pana tuate ang pei hi lo amah? 

2Na khatpo na deigaw vua, na nei tuom sih uhi; tuaci’n tuol na that uhi. Tuale 
na khat na deigaw vua, na nga zo sih uhi; tuaci’n kihau-in na kido uhi. Note in 
na nget lo ziehun na nei sih uhi. 

3Na ngen vua, na nga sih uhi, azieh pen note in noptat nadingin na nget khiel 
ziehun na nga sih uhi. 

4Angkawmte aw! Leitung tawh kilawmtatna pen Pasien tawh kigalneina ahi 
lam na thei sih uh amah? Tua ahi ziehin leitung tawh a kilawmta nuom poma 
Pasien’ gal a suoh hi. 

5Ahi sihle Lai Siengtho in, “Ama in eite sunga ang tensah hlagau pen Pasien in 
ngai mama hi,” a ci khu bangma lo a na ngaisut uh amah? 

6Hizongle ama in a lienzaw hepina ei pie a, tua ahi ziehin, “Pasien in a kisatheite 
do a, a kiniemkhiehte tungah hepina a pie hi,” ci hi. 

7Tua ahi ziehin noma ma in Pasien’ thu na mang un. Dawimangpa na do un, tua 
hile na kung panun a taimang ding hi. 

8Pasien kung neh un, tua hile ama in zong ang neh ding hi. No mawneite aw, na 
khut uh silsieng un, no a lungkaa mite aw, na lungtangte uh siensuo un. 

9Da-in kapin mau un. Na nuina uh dana suoh hinlen, na kipahna uh maigumna 
suoh taheh. 

10TOPA mai-ah noma le noma kiniemkhieh un, tua hile ama in note ang lamsang 
ding hi. 

Midangte tunga Thukhen ding Hilkholna 

11Sanggamte aw, khatlekhat na kigensie sih un. Midang khat a gensie, ahi sihle 
midang khat tunga thu khen poma thukham gensie ahi a, thukham tunga thu 
khen ahi hi; thukham tunga thu na khen leh thukham zui pa na hi sih a, thukhen 
pa na hizaw hi. 

12Ei hundam thei le ei susie thei thukham pie pa khat le thukhen pa khat a om 
hi. Tua ahile na veng pa tunga thu a khen nang koi hi viel na hei? 

Zingcieng Thu-a Kisielna 

13“Tuni ahiei zingcieng ahiei khatin tanah ahi sihle tua khuopite ah pei-in 
tuanah kum khat sung tamin, van lei van zua-in sumbawlin sum va sui tavai,” a 
ci note aw, tu-in ka thugen ngai un. 

14Zingcieng bang pieng ding ci thu na thei sih uhi. Na hinna uh bang hi lel ahei? 
Bang ding ahei cile note pen bano khat sung ang kilaa zaw cienga a thengkia pai 
tuikhu bang na hi lel bo uhi. 

15Note in, “TOPA’ awina a op leh eite nungta-in, tami ahiei khumi ahiei khat i 
sem ding hi,” na ci ding uh ahi zaw hi. 

16Tua bangin kiphasahin na kisiel sih un; tua banga kisielnate zosie gitlona ahi 
hi. 

17Tua ahi ciengin mi khatpo in bang bawl leng a hoi diei ci thei napi-in a bawl 
sih leh mawna bawl ahi hi. 

James 5 

Mi Bawlsie Mihaute Hilkholna 

1No mihaute aw, tu-in hing pei unlen note tunga ang tung ding hamsatnate 
ziehin kap in mau un. 

2Na haunate uh muotmangin, na puonsilte uh nget in netum sieng zo hi. 

3Na ngun na khamte uh sam-eh kaisieng zo a, na lang vuah sam-eh teci hing 
pangin meikuong bangin na sa uh a ne ding hi. Note in ni nukhia ni adingin ngun 
le kham na khol zo uhi. 

4Ngai un! Note in solin a thaman na pieh lo uh, na lo uh ang hlawpieh nasemte 
a kiko vua, vanglien TOPA bil ah anlate kikona tung zo hi. 

5Leitungah noptat zulzau-in na nungta vua, nuomsa-in gawlup ni adingin na 
kivathau phitphet uhi. 

6Na thu uh ang niel zo lo midih pa mawsahin na that uhi. 

Thuohna ah Lungduoina 

7Tua ahi ziehin it le ngaite aw, TOPA ang pei dongin lungduoi tahin om un. 
Leitang pana ga manphate a nga thei nadingin lohlo pa in guo masa le guo 
nukhia a zuh dongin lungduoi tahin a ngah hi. 

8No zong na lungduoi un. TOPA ang pei bai ta ding ahi ziehin na lungsimte uh na 
khausah un. 

9It le ngaite aw, thukhenna na thuoh lo nadingun khatlekhat na kiphunsan sih 
un. En un, kotpi gei-ah Thukhen Pa a ding hi! 

10It le ngaite aw, gimthuohna leh lungduoina lamah TOPA’ min tawh thu a gen 
kamsangte ette-in na nei un. 

11A tahtahin kote in a thuohzo mite mi hampha ahi hi, ka ci uhi. Note in Job’ 
thuohzawhna na za zo vua, tuaci’n TOPA’ siltup le TOPA’ in bangza tahin ama 
lungsietin khuotuo ahei ci zong na thei zo ta uhi. 

12Tam teng zosie banah, kang itte aw, vantung tawh ahi a, leitung tawh ahi 
zongin adang kiciemna khatpo tawh na kiciem sih un. Mawsahna na thuoh lo 
nadingun, a hite, “Ahi,” ahi lote, “A hilo,” hisah pai un. 

Upna Thungetna 

13Note lahah mi khatpo gimna thuoh a om eimah? Amate in thungen uheh. A 
lungdam mi khatpo a om ei mah? Amate in phatna la sa uheh. 

14Note lahah a cina mi khatpo a om eimah? Hlattuom pawlpi upate hlanin amate 
in thungetpieh uh hinlen, amate tungah TOPA’ minin sathau nu uheh. 

15Upna tawh thungetna in cinate damsah ding a, TOPA in amate a phongto ding 
hi. Mawna a bawl mi khatpo zong a mawna kimaisah ding hi. 

16Tua ahi ziehin na dam sieng thei nadingun khatlekhat na mawnate uh kipulah 
tuohin khatlekhat thu kingetpieh ciet un. Midihte’ thungetna in vang nei-in na 
lienpi sem thei hi. 

17Elijah zong eite bangin mihing khat ma hi lel napi, guo a zuh lo nadingin nahpi 
tahin thungen a, tuaci’n kum thum le hlaguh sung leitungah guo zu loin a om hi. 

18Tua ciengin thu a ngenkia leuleu leh vantung in guo zusahin leitung in galete 
a piengsah hi. 

19Ka sanggamte aw, note lahah thuman thutah panin mi khatpo pielin, midang 
khat in tuapa ang nuatutkia leh, 

20a vahvaina panin mawnei mi khat a tunpikia poma in sina panin tua mawnei 
pa’ hlagau hundamin, mawna tampitah a selpieh ahi ding hi, ci thu tua mipa in 
thei taheh. 

1 Peter 

1 Peter 1 

Hopina 

1Jesu Khris’ sawltahpi keima Peter in, Pontius gam, Galatia gam, Cappadocia 
gam, Asia gam, le Bithynia gamte-ah galtai-a a Kithethang Mite kungah lai kang 
hlah hi. 

2Pa Pasien in a sekholsa le a teelsa mite, Jesu Khris’ thu a mang ding le a sisan 
tawh a kithe dinga Hlagau Siengtho in a siensuosa mite tungah: Hepina le 
kilemna a kicingin hing om taheh. 

Ahing Lametna 

3I TOPA Jesu Khris’ Pa le Pasien in thupha nga taheh! Ama’ ei khuotuona lienpi 
ziehin sina panin Jesu Khris’ thawkiana tungtawnin ahing lametna a nei dingin 
eite a tha-in ei suohsah zo a, 

4note adingin vantungah a kisie thei lo, a buabang lo, le a vul thei lo na gouluo 
ding uh ang kikoipieh zo hi. 

5Note pen upna tungtawnin hun nukhia ciengin a kilang dinga a baisa-a a om 
hutdamna a nga dingin Pasien’ vanglietna tawh ang kikemcingte na hi uhi. 

6Tu-in note in bakhat sung hahsatna tuomtuomte na thuoh pah zongun, tami 
thu-ah lungdam un, 

7tua in mei tawh a kisittel zaw cienga a kisie thei kham sanga a manphazaw na 
upna tahtah uh hing kilangsahin, Jesu Khris ang kilaa ciengin phatna, 
minthanna le patawina na nga thei nading uh ahi hi. 

8Ama mu ngai lo napi na it uhi; tu-in ama mu sih nan locin na um vua gen zawh 
lo za dongin kipahin nahpi tahin na lungdam uhi, 

9azieh pen na upna uh’ tupna bulpi ahi na hlagau uh’ kihutdamna a nga na hi 
uhi. 

10Tami hutdamna tawh kisai-in note nga ding hepina thu a genkhol kamsangte 
in limtahin sui-in a kantel vua, 

11amate sunga om Khris’ Hlagau in Khris’ thuoh dinga a kisesa teng le tua zaw 
cienga a nga ding minthanna thu teci a pankhol lai-in, koi a cina ahi a, bang hun 
ding ahei ci-in a kan hi. 

12Vantung pana ang kisawl Hlagau Siengtho tawh note tunga lungdamna thu 
ang hil mite in na kung vuah tu-a ang kigensa thute ang hil lai-un, amau’ na sem 
hi loin note’ na sem ahi lam amate tungah a kilah zo hi, tam thute pen vantung 
mite nangawn in a mu nop uh thu ahi hi! 

Hindan Siengtho dinga Hlatna 

13Tua ahi ziehin nasem dingin na lungsim uh a kigingsa-in om un; no le no 
pilvang unlen, Jesu Khris ang kilah hun cienga ang kipie ding hepina tungah na 
lametna uh nga un. 

14Thumang tate ma bangin bangma na thei lo uh hun lai-a na lunggulnate vuah 
buol nawn sih un. 

15Note ang hlan pa a siengtho ahi ma bangin no zong na gamtatna zosie vuah 
na siengtho un. 

16Azieh pen, “Kei a siengtho ka hi ziehin note zong na siengtho ding uhi,” ci-in 
kigiel hi. 

17A gamtatnate utawh kizui-in mi zosie tungah deidat nei lo-a thu a khen pa 
tungah Pa bangin thu na nget uleh, na galtai uh hun sungin ama giingin gamta 
un. 

18Na pu na pate uh tung pana na luosuh uh a ginalo gamtatna panin a kisie thei 
nate ahi ngun le khamte tawh ang kitan ahi sih a, 

19mapawn nei lo le nuolbang lo tuuno tawh a kibang a manpha Khris’ sisan 
tawh ang kitan ahi lam na thei uhi. 

20Ama pen leitung pien masangin a kisekholsa hi a, ahi vangin note adingin hun 
nukhia cienga ang kilahsah pan ahi hi. 

21Pasien tungah na upna ule na lametna uh a kingah thei nadingin, ama 
tungtawnin sina panin ama a thosah le minthanna a pie pa Pasien sungah 
muonna a nei na hi uhi. 

22Tu-in note itna tahtah tawh khatlekhat na ki-it thei nading ule na lungtang 
tawng panun khatlekhat na ki-it thei nadingun thuman thutah zuina tawh na 
hlagau uh na siensuo zo uhi. 

23A kisie thei khaici tawh hi loin, a kisie thei lo khaici ahi, a hing le a kip a kho 
Pasien’ thu tawh a tha-a a suohkia na hi ta uhi. 

24Azieh pen, “Mihing zosie lopa tawh kibang a, ama’ minthanna zosie zong lopa 
paa tawh kibang hi. Lopate vulin paate pul a, 

25ahi vangin TOPA’ thu ahile a tawntungin kip hi,” a ci hi. Tami thu in na kung 
vua ang kigensa lungdamna thu ahi hi. 

1 Peter 2 

A Hing Suong le Teeltuom Mi 

1Tua ahi ziehin gitlona zosie, mi solna zosie, thangsietna le kigensietna zosie 
paimang un. 

2Hutdamna ah na khangliet thei nadingun nausen suohcilte bangin hlagau lam 
nawizu siengtho na lunggul un. 

3Note in TOPA a hoi lam na ciem zo tahtah ta uhi. 

4Mite in a nuolsa ahi vangin Pasien muna-ah manpha hi, ci-a a teel tua a hing 
suongpi ahi ama kungah hing pei unlen, 

5note zong Jesu Khris tungtawnin Pasien’ san thei dingin hlagau tawh kisai 
biehpiehna a bawl ding le a siengtho siempu nam ahi dingin noma le noma 
hlagau innpi kilamna-a kizang a hing suongte bang na hi uhi. 

6Azieh pen Lai Siengtho sungah, “En un, a kiteel a manpha innkiu suong khat, 
Zion ah ka koi hi, ama a um mi poma kimaizumsah lo ding hi,” kici hi. 

7Tua ciengin no a um mite adingin ama manpha a, ahi vangin a um lo mite 
adingin ahile, “Inn lamte’ nilkhiet suong, innkiu suong bulpi a suoh zo hi,” 

8a cina le, “Amate a kipalsah suong le a puasah suong khat a suoh hi,” a ci hi. 
Azieh pen amate in thu a man lo ziehun a kipalpua uhi, bangzieh ahei cile tua 
bang ding ma-a laitansa ahi uhi. 

9Ahi vangin note na hi uleh khuomiel panin a lamdang ama’ khuovah sungah 
ang hlan pa’ nasepna lamdangte a phuongzah dinga ang kiteeltuom minam, 
kumpi siempu nam, a siengtho minam, le Pasien’ mite na hi uhi. 

10Hun khat lai-in minam hi sih nan locin, tu-in Pasien’ mi na hi ta uhi; hun khat 
lai-in khuotuona nga sih nan locin, tu-in khuotuona na nga zo ta uhi. 

Pasien’ Nasemte Bangin Nungta un. 

11Ka itte aw, na hlagau uh ang do den cilesa’ deinate panin na kideh zo nadingun 
pemtate le galtaite bangin note tungah kang thum hi. 

12Gentile-te in sietna bawlte ci-in ang minsietsah vangun, thukhen dinga Pasien 
ang pei ciengin amate in note’ gamtat hoite mu-in Pasien’ min a phat thei 
nadingun amate lahah zatah huoi-in na gamta un. 

13 TOPA vang tawh mihingte in a koi aana nei zosie’ thu na mang un. Thunei pen 
ahi kumpipa’ thu ahi a, 

14a khielte gawtin a dihtatte a phat dinga ama in a sawl uhpite thu ahi zongin 
na mang un. 

15Bangzieh ahei cile note in sil hoi na sepna uh ziehin bangma thei lo mimawte 
na sipsah ding uh pen Pasien’ deina ahi hi. 

16A suohta mite bangin nungta un, hizongle gitlo sel nading po-in na suotahna 
uh na zang sih unlen, Pasien’ nasemte bangin na nungta zaw un. 

17Mi zosie na zatah un. Thu um innkuonte na it un. Pasien zong giingin kumpi 
pa zong na zatah un. 

Ette ding Khris’ Thuohna 

18Silate aw, zatahna kici zosie tawh na pute uh’ thu na mang un. A thusiem le a 
nunnemte’ thu beh hi loin, a gilo na pute uh’ thu zong na mang un. 

19Azieh pen note in Pasien theina tawh a dih lopi-in gentheina na thuoh 
laitahun na thuoh zawh uleh patahna a nga na hi uhi. 

20Na tatkhielna ziehun ang kisat ciengin na thuoh zawh uleh bang patahna om 
ding ahei? Hizongle note in sil hoi semin gimna na thuoh ciengun na thuoh zawh 
uleh Pasien’ thukimna a nga na hi uhi. 

21Tam ding ma-a note ang kihlan ahi hi. Azieh pen Khris in note adingin na 
thuoh zo a, tuaci’n ama’ ketot teng na zui thei dingun ette ding lim ang nuasie 
hi. 

22“Ama in mawna bawl lo a, a kam sungah zuouthu kimu lo hi,” 

23Ama a kihosiet ciengin hosietna ma tawh thuhkia lo a, gimna a thuoh ciengin 
zong koima galgih tuon lo hi; hinanle dih taha thukhen pa tungah ama le ama a 
ki-apzaw hi. 

24Mawnate panin eite suohta-in dihna adinga i nuntah thei nadingin amama in 
ama’ pumpi tawh singlamte tungah eite’ mawna a puo hi. Ama’ liemnate ziehin 
note na dam zo ta uhi. 

25Azieh pen note tuu bangin lam na piel vua hinanle tu-in na hlagaute uh ang 
kem le ang cing pa kungah nang kilekia uhi. 

1 Peter 3 

Zite leh Pasalte 

1Tua ma bangin zite aw, na pasalte’ uhna na mang un. Tua hileh amate kimkhat 
in Pasien’ thu mang sih nan ule, a zite uh’ gamtatzie, 

2a siengtho le a zatahhuoi a hinkhuote uh a mu uh ciengin, kam khat zong ham 
kul sese loin amate kizo thei ding hi. 

3Note’ kizepna pen samtumna, kham kizepna, le puonsil hoi nono silnate ahi 
putham kizepnate hi loin, 

4Pasien mai-ah a manpha mama, a tul thei lo hoina ahi lungnemna le lungsim 
dai dide tawh na sunglam hinna uh na zemzaw un. 

5Tanglai Pasien um numei siengthote zong tam bangin kizemin a pasalte’ uhna 
a na mang uhi. 

6Tua bangin Sarah in zong Abraham’ thu mangin ‘topa’ na ci hi. Note zong a hoi-
in gamta-in patauna dipkuotna na nei lo laisie uh Sarah’ tanute na hi ta uhi. 

7Tua bang ma-in no pasalte aw, na thungetnate uh bangma in ang khahtan lo 
nadingin, na zite utawh hinkhuo na mantonna vuah amate zong hepina zieha 
hinna letsong luote ahi tah ziehun, no sanga a thanem zawte ahi lam uh 
theisiemin amate na zatah bawl un. 

A Pha Bawl Zieha Thuohna 

8A tawpna-ah, note in na unpi-un lungsim kihuolna, khuotuona, khatlekhat ki-
itna, lungnemna, le lungsim kiniemkhiehna nei ciet un. 

9Gitlona pen gitlona tawh thuhkia loin, hosietna zong hosietna tawh thuhkia sih 
un; tuale mahin thupha tawh na thuhkia zaw un. Note in thupha khat na nga 
thei nadingun tam dinga ang kihlan na hi uhi. 

10Azieh pen, “Hinna a it mite le ni hoite a mu nuom mite in gitlona panin a leii 
uh kemin, zuou genna panin a kam uh kem ta uheh; 

11gitlona panin amate kihei-in, a pha bawl uheh; amate in kilemna sui-in tua 
kilemna thu del ta uheh. 

12Azieh pen TOPA’ mit in midihte en a, amate thungetna zong a bil a daw hi. 
Hinanle gitlona a bawl mite TOPA in a huo hi.” 

13Tu-in a pha bawl ding lawp mama hi locin, koi in no hing bawlsie ding ahei? 

14Ahi vangin sil hoi bawl ziehin gimna na thuoh ule zong, thupha na nga ding 
uhi. Amau’ giinte giing sih unlen, zau seng sih un. 

15Hinanle na lungsim sung vuah Khris pen TOPA bangin zatah un. Na sung vua 
om lametna thu ang dong popo a hilcien thei dingin a kigingsa-in om zing un; 

16hizongle lungnemna le zatahna tawh gen un. Khris sunga na gamtat hoina uh 
a gensiete in ang hosiet ciengin a maizum thei nadingun, na lungsim vuah 
kisuonna a om lo dingin a siengtho-in na om un. 

17Azieh pen thuohna khu Pasien’ deina ahile, a sie bawlna zieha thuohna sangin 
a pha bawlna zieha thuohna hoizaw hi. 

18Bangzieh ahei cile Pasien kungah note ang tut thei nadingin, midih ahi Khris 
in zong mawnate ziehin midih lote adingin a kimang den dingin khatvei gimna 
a thuoh hi. Ama in cilesa tawh sina a thuoh vangin hlagau tawh kihingsah kia 
zo hi. 

19Ama zong tua hlagau tawh pei-in thong sunga om hlagaute tungah thu a va hil 
ta hi. 

20Tuate pen nidang lai, Noah in tembawpi a bawl hun lai-a Pasien in lungduoi 
taha a na nga ngetngut thumang lo hlate ahi uhi. Tua tembawpi sungah mi 
themkhat, mi giet beh, tui in a suohtasah hi. 

21Tami tui in tu-a no ang hunkhie tuiphumna etsahna hi a, pumpi tahsa ciniehte 
silsiengna bang hi loin, Jesu Khris thawkiana tungtawnin sielepha theina 
lungsim hoi nei thei nadinga Pasien tunga thumna hizaw hi. 

22Tua Jesu Khris pen vantungah a pei zo ta a, Pasien’ zietlamah omin ama’ 
thuneina nei-ah vantung mite, uhna neite, vanglietna neite zosie a om uhi. 

1 Peter 4 

Pasien’ Hepina Kem Mihoite 

1Tua ahi ziehin Khris in cilesa sungah gimna a thuoh lang kalsie, no mama in 
zong tua bang ngaisutna ma tawh na kigalging un. (Azieh pen cilesa sunga 
gimna a thuoh poma mawna a tawpsan ahi ta hi). 

2Tuaci’n a omlai na leisiet hinkhuote uh mihingte’ deina bangin hing nawn loin, 
Pasien’ deina banga a hing ding na hizaw ta uhi. 

3Note in Gentile-te’ sep nop ahi thangtatna, huasanna, zukhamna, guolnopna, 
zu-uong dawnna, thukham palsat a milim biehnate ah na hun uh na zang sieng 
ta uhi. 

4Amate tawh kibangin tua uongtat thanghuoina na zop nawn lo ciengun amate 
in lamdang sa-in ang gensie uhi. 

5Ahi vangin amate in a hinglaite le a sisate’ thukhen dinga a kigingsa-a om pa 
mai-ah thudawhna a thuoh ding uhi. 

6Azieh pen tami thu zieh ma-a misite kung nangawnah lungdamna thu a 
kitangko hi a, mi zosie thu kikhensa ahi ma bangin, amate zong cilesa sungah 
thukhensa hinan ule, Pasien ma bangin hlagau sungah a hin thei nading uh ahi 
hi. 

7Sil bangkim a tawp ding hun ang nai ta hi; tua ahi ziehin thu na nget thei 
nadingun no le no ki-uh zo le pilvang tahin na om un. 

8Tua teng zosie banah note khatlekhat nahpi tahin na ki-it un; bangzieh ahei 
cile itna in mawna tampite a selcip hi. 

9Phun vawt loin khatlekhat zin na kido un. 

10Pasien’ hepina nam tuomtuom a zah siemte bangin note khat ciet in na nga 
uh ahi letsong popo tawh khatlekhat’ na na kiseppieh un. 

11Sil bangkim ah Jesu Khris tungtawnin Pasien’ min a than thei nadingin thu a 
gen tapo in Pasien’ kammal beh ma a genpa bangin gen taheh; na sem tapo in 
zong Pasien’ pieh thahatna tawh sem taheh. Tua hile Jesu Khris tungtawnin sil 
bangkim ah Pasien’ min a thang ding hi. Ama tungah minthanna le uhzawhna 
om den tawntung taheh. Amen. 

Tapidaw Hina Zieha Thuohna 

12Ka itte aw, na tung vuah ang sittel ding gimna meikuong ang tun ciengin sil 
lamdangpi khat ang tung dan bangin ngaisunin lamdangsa sih un. 

13Ama’ minthanna ang kilah ciengin note zong lungdam kipahin na kiko thei 
nadingun, tu tanpha-in Khris’ thuohnate na thuohpina vuah na lungdamzaw un. 

14Khris’ min vangin note ang kihosiet leh a hampha na hi uhi, bangzieh ahei cile 
na tung vuah Pasien’ Hlagau ahi minthanna hlagau a om hi. 

15Note koima khat beh, tuolthat, guta, mawna lien bawl, ahi sihle thusie bawlte 
bangin gimna thuohte hi kha sih un. 

16Ahi vangin note khatpo in Tapidaw hina zieha gimna na thuoh uleh zong 
maizumna-in ngaisun sih unlen, tami min na puoh ziehun Pasien na phatzaw 
un. 

17Bangzieh ahei cile Pasien’ innkuonpite tawh kipanin thukhen nading hun ang 
tung ta hi; tua pen eite tawh kipan ahile Pasien’ lungdamna thu a mang lo mite’ 
hun tawpna ding thu bang ahi ta diei? 

18Tuale “Midihte hutdam nading hamsa ahile, Pasien thei lote le mawneite bang 
a suoh ta ding vuoi?” 

19Tua ahi ziehin Pasien’ deina tawh kituohin gimna a thuohte in a sil pha bawl 
uh zom suohin, ciem pel lo a Siempa tungah amau le amau ki-ap uheh. 

1 Peter 5 

Pasien’ Tuuhon Cing Un 

1Tu-in keimama upa khat hi-in Khris’ thuohnate teci a pang pa, ang kilang ding 
minthanna zong a nga ding pa in note lahah a om upate kang hanthawn hi. 

2Note’ kep dinga ang kipie Pasien’ tuuhonte, pausawl thu tawh hi lo, a siengtho 
lo sum nga nopna tawh zong hi loin, Pasien in note ang dei bangin thanopna 
lungsim tawh na cingzaw un. 

3Note’ kep dinga ang kipie tuuhonte uhcip sih unlen, tuuhonte’ ette na hizaw 
un. 

4Tua hile tuucing pipa ang kilah ciengin note in a vul thei lo minthanna lukhu 
na nga ding uhi. 

5Tua ma bangin no a khangdawng zawdeute in a khanghamte’ thu na mang un. 
Na unpi-un khatlekhat tungah kiniemkhiehna puon bangin na sil un, azieh pen, 
“Pasien in mi kiphasahte langpan a, mi kiniemkhiehte hepina a pie hi.” 

6Tua ahi ziehin ama in pha a sah hun ciengin note ang lapsang thei nadingin a 
vanglien Pasien khut nei-ah noma le noma na kiniemkhieh un. 

7Ama in note ang don ziehin na lungkhamna zosie uh ama tungah nga un. 

8No le no ki-uh unlen khuo phawh un. Na galpa uh dawimangpa in koi ka valtum 
thei diei ci-in sui-in a hawh vapom humpinelkai bangin a vah kawikawi hi. 

9Leitung mun zosie-a om na sanggamte un zong note thuoh banga a thuoh ahina 
thu thei na hi ziehun, ama do unlen na upna vuah kip un. 

10Note in gentheina bakhat sung na thuoh zaw ciengun Khris sungah tawntung 
minthanna nga dinga ang hlan pa, hepina zosie’ Pasien mama in note a ngaingai 
ang bangsah ding a, ama in hing panpi-in hing thahatsahin zong ang kipsah ding 
hi. 

11Ama tungah a tawntungin thuneina om den taheh. Amen. 

A Nukhia pen Hopina le Thuphapiehna 

12Keima in sanggam muonhuoi khat a ka ngaituo Silvanus tungtawnin note 
hanthot nading le tam pen Pasien’ hepina tahtah ahina thu teci ka pan nadingin 
tami laihlah tomno kang giel ahi hi. Tua thu-ah kip un. 

13Note tawh a kiteelton Babylon khuo-a om pawlpi mite in ang noset uhi. Ka 
tapa Mark in zong ang noset uhi. 

14Note khatlekhat itna kinapna tawh na kinoset un. Note zosie tungah Khris 
sunga nopna hing om taheh. 

  



2135 

 

 
Zo Bible 

© 2018 Bible Society of Myanmar. 
 

 
 

 

2 Peter 

2 Peter 1 

Hopina 

1Jesu Khris’ nasem le sawltahpi ahi Simeon Peter in, i Pa Pasien le hundampa 
Jesu Khris’ dihna tungtawnin kote’ upna za ma a ngasa mite tungah lai kang 
hlah hi: 

2Pasien le i TOPA Jesu’ thu na theina ziehun note tungah hepina le lungmuonna 
a kicingin hing tung semsem taheh. 

Tapidawte’ Kihlatna le Kiteelna 

3Ama’ minthanna le a hoinate tawh eite ei hlan, ama i theina tungtawnin i 
nuntah thei nading le Pasien’ mi i hi thei nadingin ama’ Pasien vanglietna in eite 
kisapna zosie ei pie zo hi. 

4Tua bangin ama in eite tungah a manpha le a thupi mama kamciemte ei pie zo 
a, tua kamciemte tungtawnin lunggulna hang tawh leitunga om kisietnate 
panin note suohta-in Pasien’ pienzie a neite na suoh ta uhi. 

5Tami thu zieh ma-in hanciem thei tawpin na upna uh hoina tawh belap unlen, 
hoina pen thu theina, 

6thu theina pen ki-uhzawhna, ki-uhzawhna pen thuohzawhna, thuoh zawhna 
pen Pasien’ mi hina, 

7Pasien’ mi hina pen khatlekhat ki-itna, khatlekhat ki-itna pen itna tawh na 
belap un. 

8Bangzieh ahei cile tami nate pen nomau-a’ hi a, note lahah tamte ang khan 
semsem leh i TOPA Jesu Khris’ theitelna-ah kimanna nei lona le a ga galonate 
panin ang kem ding uhi. 

9Azieh pen tami nate a nei lo poma muna tom le mittaw hi a, a mawna luite pana 
a kisiensah zo lam a mangngil ahi uhi. 

10Tua ahi ziehin sanggamte aw, note ang kihlatna le ang kiteelna a kip nading 
na hakat semsem un, azieh pen tam banga na bawl uleh na pua ngai sih ding 
uhi. 

11Tam bang ziehin i TOPA le i Hundam pa uh Jesu Khris’ tawntung gam sungah 
lut thei nading thu a kicing tahin note ang kipie ding hi. 

12Tua ahi ziehin note in na theisa ule na kung vua ang tungsa thuman thutah 
sungah a kip a khosa hinan locin, tam thute ang phawhsah kiakia sawm ka hi 
hi. 

13Tami pumpi sunga ka op laisie, tam thute kang phawsahkia ding pen thuman 
hi, ci-in ka ngaisun hi. 

14Keima tungah i TOPA Jesu Khris in teltahin ei lahsa ma bangin ka sina ding ang 
tung bai ta ding hi, ci ka thei hi. 

15Kei ka peikhiet zaw ciengin note in tam thute na phawh den thei nadingun ka 
hi thei tawpin ka hanciem ding hi. 

Khris’ Minthanna Mit tawh a Mute 

16Bangzieh ahei cile na kung vuah i TOPA Jesu Khris’ vanglietna le ang peikia 
nading thute kang theisah lai-un, pilvai tawh a kiphuotawm tangmite’ nua po a 
zuite hi loin, ama’ thupina mit tawh a mute ka hizaw uhi. 

17Bangzieh ahei cile Vanglien Minthang Pa in, “Tam pen ka it ka tapa ahi hi, ama 
tungah ka lung a kim mama hi,” ci-in tua aw a gin lai-in ama in Pa Pasien tung 
panin patawina le minthanna a sang hi. 

18Ama tawh muol siengtho tungah ka opton laitahun koma mama in vantung 
pana ang pei tami awging ka za uhi. 

19Tuaci’n kote in a kipzaw lai ahi kamsangte’ thugen ka nei uhi. Na lungsim sung 
vuah zingsol hing suohin khuo ang va masangin khuomiel lahah meivah tang 
bangin tam thute thupi sim locin hoi ding hi. 

20A masa penin note in na tel ding uh thu in: Lai Siengtho sunga genkholna thu 
poma mi khat guoh’ dei banga lekhiet thei hi lo hi. 

21Bang ding ahei cile genkholna khat zong mihing’ deina tawh a pieng ngai sih 
a, Hlagau Siengtho’ sawlna tawh numei pasal in Pasien kung pana ang pei thute 
a gen uh ahi zaw hi. 

2 Peter 2 

Kamsang Zuoute le Amau’ Thuoh ding Dan 

(Jude 4–13) 

1Hizongle mite lahah kamsang zuoute a na op bang tehtehin note lahah zong 
sie zuoute ang om ding a, amate in sietna a piengsah thei ngaisutnate ang dap 
lutpi ding uhi. Amate a lei pa ahi a pupa nangawn a niel ding vua, amate mama 
in thakhatin sietna a thuohlaw ding uhi. 

2Tua bang hinanle zong mi tampite in amau’ thangtatna lampite ma zui-in tami 
siete ziehin thuman thutah lampi kigensie ding hi. 

3A huoiham seng ziehun amate in zuouthu genna tawh note sum suina-in ang 
nei ding uhi. Amate tungah mawsahna thukhenna in tanglai-a kipan uoikai loin, 
a kisuhsiet nading uh zong haitu lo hi. 

4Azieh pen vantungmite a maw ciengin Pasien in dawm vawt loin hell sungah 
khiesuh a, thukhen ni donga kep dingin khuomiel dum thuhpi sungah na 
khumcip ahile, 

5ama in tanglai leitung zong dawm tuon loin Pasien a zatah lo mite tungah 
tuizin tungsah napi in, dihna thu a tangko Noah le adang mi sagite hunkhie veve 
ahile, 

6Sodom le Gomorrah khuote mawsahin vut le vai a suo dongin haltum a, a 
maimang dingin amate tungah mawsahna thukhenin, Pasien’ mi lote tungah a 
pieng ding thute etsahna suohsah ahile, 

7ama in thukham palsatin thangtatnate in a lunggimsah midih pa Lot na 
hunkhie ahile, 

8(azieh pen amate lahah tua midih pa teng a, ama in amau’ gamtat sietnate 
nisimin mu-in za den ahi ziehin tuate in a dih mama ama’ lungsim a gimsah hi), 

9tua ciengin TOPA in hahsatna panin midihte hutkhiet ding dan le thukhen ni 
dongin midih lote gawt kawmin a kep dan ding thei a, 

10a deudeu-in cilesa lunggulna lama kipie mite le thuneite a simmawte a gawt 
dan ding a thei hi. Amate hangsanin mot lungkhau-in minthanna a neite a 
gensie ngam giap uhi. 

11Amate sangin vantung mite hatzaw-in vanglienzaw nan ule, TOPA mai-
ah amate gensie-in mawsahna thu a tut sih uhi. 

12Hinanle tam mite ahile mat ding le tha ding bepa ang suoh ngaisutna nei lo 
ganhing maimaite tawh a kibang ahi uhi. Amate in a thei lo uh thute a gensie 
vua, tua ganhingte a kisuhsiet ciengin amate zong kisusie ding a, 

13a tatkhielna ziehun dan a thuoh ding uhi. Amate in sun tanglaipi-a thangtat 
guolnopna pen nopsahna-in a ngaisun uhi. Amate in note tawh pawi a bawl 
ciengun a thanghuoi guolnopna uh pen note adingin a niehbang le mawsahna 
ahi ta hi. 

14Amau’ mitte in angkawm nopna tawh kidimin mawna bawl ding a cim thei sih 
uhi. Amate in mawna bawl dingin lungsim kip lo mite zawlin, huoihamna lamah 
a kicilsa lungtang a nei uhi. Samsiet tate ahi uhi! 

15Lampi tang nuasie-in a pielmang ta vua, sil hoi lo gamtatna thaman a deigaw 
Bosor’ tapa Balaam lampi a zui uhi. 

16Hizongle a tawnkhielna ziehin ama na kiphawhsie a, a ham thei lo laa khat, 
mihing’ aw tawh hamin kamsang pa mottatna a khawlsah hi. 

17Tam bang mite pen a kanggawsa ciatui le huipi in a semmang meiilum bang 
ahi uhi; amate adingin khuomiel thuhpi a kikoipieh zo ta hi. 

18Bangzieh ahei cile a mot ziehun a kiphatsah ham vua, tuaci’n amate in a tahsa 
thangtat lunggulnate utawh khielna sunga a nungta mite sung panin a suohta 
cil mite a zawl uhi. 

19Amate mama zong sietna’ sila hi napi mite tungah suotahna thu a kamciem 
na lai uhi; bang ding ahei cile mite pen amate a zo na khatpopo’ sila a suoh uhi. 

20Azieh pen i TOPA le Hundampa Jesu Khris theina tungtawnin leitung’ buanate 
panin a suotah zaw ciengun tuate sungah awhin a kizawsahkia ngeingei uleh, 
amau’ pienzie nukhia pen in a pienzie masa pen uh sangin a siehuoizaw a suoh 
hi. 

21Bang ding ahei cile dihna lampi a thei zaw ciengun, amate tungah a kipie a 
siengtho thupieh panin a kilekia uh sangin tua lampi a na thei ngai mawng lo 
uh hi leh, amate adingin hoizaw tham ding hi. 

22A man paunah in a na gen dung zui-in, “Ui in a luoh nekia,” a ci le, “A 
kisilsiengsa vohpi buon lahah buolkia,” ci thu amate tungah a pieng hi. 

2 Peter 3 

TOPA Ang Peikia ding Thuciemna 

1Ka itte aw, na kung vuah tami kang laihah pen a ni veina ahi ta hi; tua gel 
sungah na ngaisutna siengtho uh hing phawhsahkia-in ang hantawh ka hi hi. 

2Tua pen nidang lai-a kamsang siengthote’ gen thute le na sawltahpite uh 
tungtawna TOPA le Hunpa in a gen thupiehte na phawkia nading uh ahi hi. 

3Amasa penin note in na thei ding uh thu in, ni nukhia hun ciengin mi simmaw 
hatte ang pieng ding a, a cilesa deina uh bangin gamta-in mi a simmaw ding vua, 

4“Ama ang peikia nading thuciemna hei sungah om ahei? Azieh pen amate in i 
pu i pate si zaw a kipanin sil bangkim a kipiensah cila bangin kizom toto lai hi!” 
ci uhi. 

5Tangtawng lai-in Pasien’ kammal tawh vantungte na om a, tui lah panin tui 
tawh leitung kibawl ahi lam a thei gegu pi uh theimaw a kipang vua, 

6tua tuite tungtawnin khum hun lai-a leitung zong tuizin tungsahin kisusie hi. 

7Hizongle tua Pasien’ thu ma tawh tulai taha a om van le lei pen mei tawh 
haltum dinga kikoikhol ahi a, Pasien’ thu mang lote thukhenna hun ding le a 
kisuhsiet ding hun donga kikemcing ahi hi. 

8Ahi vangin ka itte aw, tami thu khat na nelsie sih un. TOPA adingin ni khat pen 
kum tulkhat tawh kibang a, kum tulkhat pen ni khat tawh kibang hi. 

9Mi pawlkhatte in kiheh a sah bangun a thuciemna-ah TOPA a kiheh vawt sih hi. 
Ama in koima khat beh a kisiet ding dei loin mi zosie a kisiakia ding a dei ziehin 
note ang thuoh kenkon ahi zaw hi. 

10Hizongle guta bangin TOPA’ ni ang tung ding a, tua ciengin a gin ngai mama 
aw tawh vante mangthai-in, mei in vantung nate katumin zungmang ding a, 
tuaci’n leitung le a sunga om na zosie katum sieng ding hi. 

11-12Tam nate zosie tam bang danin zungmang sieng ding ahi ziehin, meikuong 
in vanpi hulin zungmang ding a, mei tawh vantung nate a tui suo ding hun ahi 
Pasien’ ni ang tung bai ta ding hi, ci-in note in lawp tahin lamen kawmin, a 
siengtho hinkhuo le Pasien’ mi hina lamah a nungta dingin bangci bang mi na 
hi ding uh kilawm ahei? 

13Ahi vangin eite i hi leh ama’ ei kamciem dung zui-in dihna a opna mun van 
thate le lei tha lamenin i om hi. 

A Nukhia Pen Hanthotna le Phatna La 

14Tua ahi ziehin ka itte aw, tam thute lamenin na op laitahun, ama in note a nieh 
bang lo le muhkaw om loin lungmuong taha na op lam uh ang tuo nadingin na 
hanciem un. 

15TOPA’ thuohzawhna pen hutdamna-in na ngaisun ta un. Tua ma bangin zong i 
it mama uh sanggampa Paul in ama tunga kipie pilna tawh kizui-in, na tung 
vuoh lai ang hlah zo ta a, 

16a laihlah zosie-ah tami thu a gen hi. Tua a laihlahte sungah a telha thu tampi 
om a, thu thei lote le lungsim kip lote in a kisiet na bep dingun Lai Siengtho 
dangte a lekaih bangun tuate zong a lekaih uhi. 

17Tua ahi ziehin no kang itte aw, note ang kimahil zo ta ahi ziehin thukham 
palsatte’ khielna in hing puimangin na bulkip uh na hlasuo khah lo nadingun na 
kidawm un. 

18Hizongle i TOPA le Hundampa Jesu Khris’ hepina le theina-ah na khangto un. 
Ama tungah tu le a tawntungin minthanna om den taheh. Amen. 

1 John 

1 John 1 

Hinna Thu 

1A kipat cila na omsa, ka na zahsa uh, ka mit vua ka na musa uh, ka na etciensa 
ule ka na thamsa uh hinna thu tawh kisai-in note kungah kang gen uhi. 

2Tami hinna pen ang kilang zo ta a, kote in mu-in tua thu teci a pang ka hi uhi. 

3Note zong kote tawh na kipawlton thei nadingun ka musa ule ka zahsa uh thute 
no tungah kang tangko hi; a tahtahin kote zong Pa le a Tapa tawh kipawltonin 
ka om uhi. 

4Kote’ lungdamna a bukim thei nadingin tami thute ang giel ka hi uhi. 

Pasien in Khuovah hi 

5Kote in ama tung panin ka zah zaw ciengun note tunga kang tangko uh thu in, 
Pasien pen khuovah ahi a, ama sungah khuomiel a om sih hi. 

6Ama tawh kipawlton ka hi hi, ci napi khuomiel sungah i gamtat leh zuouthu 
gen i hi a, thuman a zui lo i hi hi. 

7Ahi vangin khuovah sungah ama ma a op ma bangin eite zong khuovah sungah 
kalsuonin khatlekhat i kipawlton leh a Tapa Jesu’ sisan in i mawna zosie ei 
silsieng hi. 

8Mawna ka nei sih hi, i ci leh eima le eima a kisol i hi a, i sungah thuman thutah 
a om sih hi. 

9I mawnate uh pulah leih a muonhuoi le a thutang ama in i mawnate ei maisahin 
i dihlonate zosie ei silsieng ding hi. 

10Eite in mawna ka bawl sih hi, i ci leh ama zuou gen i suohsah a, i sungah ama’ 
thu a om lo ahi hi. 

1 John 2 

Khris, Eite Ei Hupa 

1Ka tanote aw, na maw khah lo nadingun tam thute ang giel ka hi hi. Hizongle 
mi khatpo in mawna a bawl leh eite in Pa tawh a omton hupa Jesu Khris i nei 
uhi; 

2ama pen eite ading beh hi tham loin leitung mi zosie’ mawsut nading 
biehpiehna zong ahi hi. 

3Tu-in ama’ thupiehte i zui leh ama thei i hi lam uh i kitheicien uhi. 

4Mi khatpo in, “Ama ka thei zo hi,” a ci vangin ama’ thupiehte a zui tuon sih leh 
zuouthu gen mi ahi a, tua pa sungah thuman thutah a om sih hi; 

5hinanle ama’ thu a zui mi khatpo sungah Pasien’ itna a bukimin a tung tahtah 
zo hi. Tami thu ziehin eite in ama sunga i op lam i theicien uhi: 

6“Ama sungah ka teng hi,” a ci poma in Jesu Khris gamtat banga a gamtat ding 
ahi hi. 

Thupieh Tha 

7Ka itte aw, tu-a kang giel pen thupieh tha ahi sih a, a kipat cil pana na neisa uh 
thupieh lui pen ma ahi bo hi; tua thupieh lui pen na zahsa uh thu ahi hi. 

8Ahi vangin keima in ama tung le note tungah thupiehna tha a maan ang giel ka 
hi hi. Azieh pen khuomiel vengin khuovah tahtah ang tang zo ta hi. 

9“Khuovah sungah ka om hi,” ci napi a sanggampa a muda poma khuomiel 
sunga omlai ahi hi. 

10A sanggampa a it poma khuovah sunga teng ahi a, tua bang mi sungah pua 
nading a om sih hi. 

11Hinanle thu um mi adang khat a muda poma khuomiel sungah omin khuomiel 
sunga lam pei ahi a, khuomiel in ama mittawsah ahi ziehin a pei nading lampi a 
thei sih hi. 

12Tanote aw, ama’ min hang tawh na mawnate uh kimaisah zo ahi ziehin, note 
lai kang hlah hi. 

13Pate aw, a cil a kipanin a om pa, na thei ziehun note lai kang hlah hi. 
Khangnote aw, gilopa na zaw ziehun note lai kang hlah hi. 

14Tanote aw, Pa na thei ziehun note lai kang hlah hi. Pate aw, a cila a om pa na 
thei ziehun note lai kang hlah hi. Khangnote aw, na tha uh hat a, na sung vuah 
Pasien’ thu tengin, gilopa zozo na hi ziehun note lai kang hlah hi. 

15Leitung le leitunga om nate it sih un. Leitung a it mite sungah Pa itna om lo hi; 

16azieh pen leitunga om sil bangkim, cilesa lunggulna, mittang’ deigawna, 
hauna zieha kisahtheina, cite pen Pasien kung pana ang pei ahi sih a, leitung 
pana ang pei hizaw hi. 

17Leitung le a deigawna mangthai thei a, hinanle Pasien’ deina banga gamtate 
kumtawnin a kip den hi. 

Antikhris-te Hilkholna 

18Tate aw, tuhun pen hun nukhia ahi ta hi! Khris langpang ahi antikhris ang 
pieng ding hi, ci thu na zahsa uh ahi ma bangin, tu-in antikhris tampitah ang 
pieng zo hi. Tami panin eite in hun nukhia ahi lam i thei uhi. 

19Amate pen ei kung pana a peikhie ahi uhi, ahi vangin amate ei pawl ahi sih 
uhi; ei pawl hi uleh ei tawh ang omton peisuoh ding uhi. Ahi vangin a peikhietna 
panun amate khat mama zong ei pawl ahi lo lam ei theiciensah hi. 

20Ahi vangin Siengtho Pa in note sathau ang nu zo ta a, tuaci’n note zosie in 
theina na nei uhi. 

21Thuman thutah na thei lo zieh uh hi loin, na thei zieh ma ule tua thuman 
thutah panin zuouthu a pien lo lam na thei zieh vua ang giel ka hizaw hi. 

22Jesu pen Khris ahi hi, ci-a a nielte simlo zuou thugen i cite koi ahei? Pa le Tapa 
a niel mite pen antikhris ahi uhi. 

23Tapa a niel koima in Pa a nei sih a, Tapa a sang mi zosie in Pa a nei uhi. 

24Note in a cil a kipanin na zahsa uh thute na sung vuah tengsah un. Note in a 
cil a kipanin na zahsa uh thute na sung vua a ten leh Pa le Tapa sungah zong na 
teng ding uhi. 

25Tuale tam pen ama in eite ei ciemsa tawntung hinna ahi hi. 

26Note ang sol mite tawh kisai-in na kung vuah tam thu teng ang giel ka hi hi. 

27Note na hi uleh na sung vuah ama tung pana na nga uh sathau nuna a op den 
ziehin ang hil ding mi koima na kisam sih uhi. Ahi vangin tua sathau nuna in 
note thu zosie ang hil bangin tua ang hil thute thuman ahi a, tua pen zuouthu 
ahi lo ziehin ang hil bang lienin ama sungah teng un. 

28Ka tanote aw, ama ang kilah ciengin eite in kimuonna nei-in ama ang pei 
ciengin ama mai-ah i maizum lo nadingin tu-in ama sungah teng un. 

Pasien’ Tate 

29Note in ama dih hi, ci-a na thei uleh sil dih bawl zosie ama’ piensah ahi hi, ci 
na thei uhi. 

1 John 3 

1Pasien’ tate ei kici thei nadingin bangza tahin Pa in ei it ahei ci thei un; eite 
zong lah tua ma i hi pai uhi. Leitung in eite ei thei lona a hang pen ama a thei lo 
zieh ahi hi. 

2Ka itte aw, tu-in Pasien’ tate i hi ta uhi; mai lamah bang hi lai ding i hei, ci ei 
kilah nai lo hi. Eite’ thei thu pen tami ahi hi: Ama ang kilah ciengin ama tawh i 
kibang ding uhi, bangzieh ahei cile eite in ama ahi bangin i mu ding uhi. 

3Ama sungah tami lametna a nei zosie in ama’ sientho bang lienin amau le amau 
zong siengtho uheh. 

4Mawna a bawl poma thukham palsat ahi hi; mawna pen thukham palsatna ahi 
hi. 

5Mawna lakhie dingin ama ang kilang hi, ci thu le ama sungah mawna om lo hi, 
ci thu na thei uhi. 

6Ama sunga a teng koima in mawna a bawl sih hi; mawna a bawl mi koima in 
ama a mu lo le a thei lo ahi hi. 

7Tanote aw, koima in kisolsah sih un. Ama a dih bang lienin a diha gamta mi 
poma midih ahi hi. 

8Mawna a bawl poma dawimangpa’ ta ahi hi; bangzieh ahei cile a kipatcil a 
kipan dawimangpa pen mawna bawl ahi hi. Dawimangpa’ nasepte a susie 
dingin Pasien’ Tapa ang kilang hi. 

9Pasien’ piensah mite in mawna a bawl sih uhi, bangzieh ahei cile amate sungah 
Pasien’ khaici a teng hi; Pasien’ piensah mite ahi ziehun amate in mawna a bawl 
thei sih uhi. 

10Tam bang danin Pasien’ tate le dawimangpa’ tate a kilang hi: A dihin gamta 
loin a sanggamte a it lo zosie pen Pasien kung pana ang pei ahi sih hi. 

Khatlekhat Ki-it Un 

11Note in a kipat cila kipanin na zahsa uh thu ahile khatlekhat i ki-it nading thu 
ahi hi. 

12Gilopa kung pana ang pei a naupa a that Cain i bang sih ding uhi. Tuale bang 
dinga a sanggam pa a tha ahiei? Azieh pen ama gamtat sie-in a sanggampa a 
gamtat a dih zieh ahi hi. 

13Sanggamte aw, leitung in ang muda leh lamdang sa sih un. 

14Eite khatlekhat i ki-it ziehin sina kantanin hinna ah i galkai zo ta hi, ci thu i 
thei hi. Itna a nei lo poma pen sina sunga a omlai ahi hi. 

15A sanggam muda zosiete mi that ahi a, mi thatte in tawntung hinna a nei lo 
lam na thei uhi. 

16Ama in eite adingin a hinna ei pieh ziehin tuami tawh itna thu i thei uhi. Eite 
zong khatlekhat i hinna uh i kipieh ding a kilawm ahi hi. 

17Leitung’ haunate nei-in a sanggam khat’ kisapna mu giagua napi a hu nuom 
lo mi khatpo sungah bangci bangin Pasien’ itna om thei ding ahei? 

18Tanote aw, thu le kam beh tawh ki-it loin, thutah sungah sepna tawh ki-it vai. 

19-20Tuale tami thu ziehin eite pen thutah pana pieng i hi vua, i lungtang in eite 
ei mawsah sielin ama mai-ah i lung a nuomsahkia dingte i hi lam i thei ding uhi. 

Bangzieh ahei cile i lungtang sangin Pasien lienzaw a, ama in sil bangkim a thei 
hi. 

21Ka itte aw, i lungtang in ei mawsah sih leh Pasien mai-ah eite in hanna i nei 
uhi. 

22Eite in ama’ thupiehte zui-in ama lungkim nading i gamtat ziehin ama tung 
panin i nget popo i nga uhi. 

23Ama’ thupiehna tami ahi hi. Ama’ tapa Jesu Khris’ min i up ding le ama’ ei 
sawlna bang lienin khatlekhat i ki it ding ahi hi. 

24Ama’ thupiehte a zui zosie ama sungah teng a, ama zong tua mite sungah a 
teng hi. Tuale eite sungah ama a ten lam pen ama’ ei pieh Hlagau tawh i theithei 
uhi. 

1 John 4 

Hlagaute Sittel Un 

1Ka itte aw, hlagau popo um pai sih unlen, Pasien tung pana ang pei amah ci-in 
sittel bo un. Bangzieh ahei cile leitungah kamsang zuou tampi tah pei zo ta hi. 

2Tam thu tawh Pasien’ Hlagau na thei ding uhi: Jesu Khris tahsa sungah ang pei 
zo hi, ci-a a sang poma Pasien tung pan hi a, 

3Jesu a sang lo hlagau poma Pasien tung pan ahi sih hi. Tam pen ang pei ding hi 
ci-a na zahsa uh antikhris’ hlagau hi a, tu-in leitungah a om zo hi. 

4Tanote aw, note pen Pasien pan na hi vua, amate na zozo uhi. Azieh pen 
leitunga a om pa sangin note sunga a om pa lienzaw hi. 

5Amate pen leitung pan ahi uhi; tua ahi ziehin amate in leitung thu genin leitung 
in a thugen uh a ngai hi. 

6Eite i hi leh Pasien pan i hi uhi. Pasien a thei poma in i thu gen a ngai vua, Pasien 
pan ahi lo poma in i thu gen a ngai sih uhi. Tam panin eite in hlagau man le 
hlagau zuou i theithei hi. 

Pasien Itna Ahi hi. 

7Ka itte aw, khatlekhat na ki-it un; bangzieh ahei cile itna pen Pasien pana ang 
pei ahi hi; mi a it thei zosie Pasien’ piensah hi a, tuaci’n Pasien a thei hi. 

8Itna a nei lo poma in Pasien a thei sih hi, bangzieh ahei cile Pasien pen itna ahi 
hi. 

9Eite lahah Pasien’ itna tam bangin ang kilang hi: Ama tungtawnin eite i hin thei 
nadingin Pasien in leitungah a Tapa neisun ang sawl hi. 

10Itna i ci tami ahi hi. Eite pen Pasien it i hi sih vua, ama in eite ei itin i mawnate 
zieha thoidam biehpiehna dingin a tapa ang sawl hizaw hi. 

11Ka itte aw, Pasien in taza tahin eite ei it ahile eite zong khatlekhat i ki-it ding 
uh a kilawm ahi hi. 

12Koima in Pasien mu ngai lo hi; eite khatlekhat i ki-it leh eite sungah Pasien 
teng a, tuaci’n ama’ itna in eite sungah a bukim hi. 

13Ama in ama’ Hlagau ei pie zo ahi ziehin ama sungah eite i om a, eite sungah 
zong ama a op lam tami thu tawh i thei hi. 

14Pa in leitung’ Hunpa dingin a Tapa ang sawlna thu eite in mu-in teci i pang zo 
ta uhi. 

15Jesu pen Pasien’ Tapa ahi hi, ci-a a sang mite sungah Pasien teng a, amate zong 
Pasien sungah a teng uhi. 

16Tuaci’n Pasien in eite ei itna thu, eite in thei-in i um zo ta uhi. Pasien pen itna 
ahi hi, itna sunga a tengte pen Pasien sunga teng ahi a, Pasien zong amate 
sungah a teng hi. 

17Thukhen ni ciengin eite in hansanna i nei thei nadingin eite lahah tam bangin 
itna ang kicingsah hi, azieh pen ama bangin eite zong leitunga pieng i hi hi. 

18Itna sungah zauna om lo a, ahi vangin itna bukim in zauna a paimang hi; 
bangzieh ahei cile zauna pen dan thuoh ding ginna ahi a, tuaci’n a zau poma itna 
sungah a cingtah nai lo ahi hi. 

19Ama in eite ei it masah ziehin eite in ama i it uhi. 

20“Pasien ka it hi,” ci napi a sanggamte a mudate pen zuou gente ahi uhi; azieh 
pen a mu thei a sanggam pa a it lote in a mu thei lo Pasien a it thei sih ding hi. 

21Eite in ama tung panin tami thupieh i nei uhi: Pasien a itte in a sanggamte 
zong a it uh kul hi. 

1 John 5 

Upna in Leitung Zo 

1Jesu in Khris ahi hi, ci-a a um poma Pasien’ piensah mi hi a, nulepa a it poma 
in zong a ta a it hi. 

2Pasien itin ama’ thupiehte i zui ciengin eite in tami tawh Pasien’ tate i it lam i 
thei uhi. 

3Azieh pen Pasien i itna i ci in ama’ thupiehte i zuina ahi hi. Ama ei thupiehte 
zong a zuiha ahi seng sih hi. 

4Bangzieh ahei cile Pasien’ piensah mi poma in leitung a zo hi. Leitung a zo 
guolzawna i ci pen eite’ upna ahi hi. 

5Jesu in Pasien’ Tapa hi, ci-a a um mi simlo leitung a zo koi ahei? 

Pasien’ Tapa Tungtang Teci Panna 

6Tui le sisan tawh ang pei pa in Jesu Khris ahi a, tui beh tawh hi loin, tui le sisan 
tawh ang pei hi. Tua teci pang pa pen Hlagau ahi hi, azieh pen tua Hlagau pen 
thuman thutah ahi hi. 

7Teci pang thum a om hi: 

8Tua teng pen Hlagau, tui le sisan ahi a, tami thum teng a kithutuoh uhi. 

9Eite in mihing teci panna sang thei i hi leh Pasien’ teci panna pen a lienzaw ahi 
hi. Azieh pen Pasien in tu-a bangin a Tapa’ thu teci a pang hi. 

10Pasien’ tapa a umte in a lungsim sung vuah teci panna a nei uhi. Pasien a um 
lote in Pasien in a tapa tungtang teci a panna um lo uh ahi ziehin ama zuougen 
a suohsah uhi. 

11Tuale tami pen teci panna ahi hi: Pasien in eite kumtawn hinna ei pie a, a Tapa 
sungah tami hinna a om hi. 

12Tapa a nei poma in hinna a nei hi; Pasien’ tapa a nei lo poma in hinna a nei sih 
hi. 

Thukhupna 

13Pasien tapa’ min a um note in kumtawn hinna na nei lam uh na thei nadingun 
note tungah tami thute kang giel hi. 

14Ama sunga i nei uh lungmuonna pen tami ahi a, eite in ama’ deina tawh 
kituohin na khatpo i nget nah leh ama in ei za hi. 

15I nget khat popo ei za hi, ci i thei leh ama kunga i nget popo i nga zo hi, ci i thei 
hi. 

16Na sanggampa in sina dong ding ahi lo mawna a bawl na mu leh thu na nget 
pieh ding a, Pasien in sina dong ding ahi lo mawna bawlte tungah hinna a pie 
ding hi. Sina dong a tun mawna a om hi; tuate adingin thu nget pieh in a ci ka hi 
sih hi. 

17Gamtat khielna zosie mawna hi a, hinanle sina a tun lo mawna a om hi. 

18Pasien’ piensah mite in mawna a bawl sih hi, ci thu eite in i thei a, Pasien’ 
piensah mipa in amate kemcing ahi ziehin gilo pa in amate a thamkha sih hi. 

19Pasien’ tate i hi lam le gilopa’ uhna sungah leitung mi zosie a op lam eite in i 
thei hi. 

20Eite in ama a thuman ahi lam i thei nadingin Pasien’ Tapa hing pei zo a ci le 
theitheina ei pie zo ci zong i thei hi; eite i hi uleh tua a thuman a Tapa Jesu Khris 
sungah i om uhi. Ama pen a thuman Pasien le tawntung hinna ahi hi. 

21Ka tanote aw, milimte panin no le no na kikem un. 

2 John 

2 John 1 

Hopina 

1Khangham pa in, thuman thutah sunga ka it, kei beh hi loin thuman a thei mi 
zosie in zong a it, 

2kote sunga a om, le kote tawh ang om zing ding tua thuman thutah ziehin 
teeltuom upa nu le a tate tungah: 

3Pa Pasien le Pa’ Tapa Jesu Khris tung panin hepina, khuotuona le lungnopna in 
thuman thutah le itna tawh eite ei ompi ding hi. 

Thuman Thutah le Itna 

4Pa in eite ei thupieh bang lienin thuman thutah sungah na tate pawlkhat a 
kalsuon uh ka mu ziehin ka kipah mama hi. 

5Ahi vangin numei aw, tu-in na kungah thupieh tha ang giel dan ka hi sih a, a 
kipat cil a kipan i neisa uh thupieh pen ma tawh khatlekhat ki-it bo vai ci-a ang 
thum ka hizaw hi. 

6Ama’ ei thupiehte banga i zuina pen itna ahi hi; note in a kipat cila na zahsa uh 
bang lienin itna sungah na kalsuon un, ci thu pen thupieh ahi hi. 

7Cilesa sungah Jesu Khris ang pei zo hi, ci thu a sang lo misol tampi, leitungah 
ang pieng zo ta hi. Tua bang a gen mi poma misol ahi a, anti-khris ahi hi! 

8Note in ka bawlsa uh nate mansuo loin thaman a kimtaha na san thei nadingun 
na kidawm un. 

9Khris’ thuhilna-ah kip loin a valkai pei zosie Pasien nei lo ahi hi; a thuhilna-a a 
kip poma in Pa le Tapa a neiton ahi hi. 

10Note kungah mi khatpo ang pei-in tami thuhilna ang vom sih leh na hopi sih 
unlen, na inn vuah zong na tungsah sih un. 

11Azieh pen khum bang mipa hopina pen ama’ gitlo nasepna sunga kihalna ahi 
hi. 

A Nukhia Hopina 

12Na kung vuah giel ding tampi ka nei vangin laitui le laikung zang zaw loin, tua 
sangin i lungdamna a kicin thei nadingin na kung vuah hing haw-in kimutuo-a 
i kiho ding ka lamen hi. 

13A kiteel na sanggam nu’ tate in note ang noset uhi. 

  



2149 

 

 
Zo Bible 

© 2018 Bible Society of Myanmar. 
 

 
 

 

3 John 

3 John 1 

Hopina 

1Khangham pa in thuman thutah sunga om ka lawm it Gaius tungah. 

A Zindo Siem Ziehin Gaius Kipahta 

2Ka lawm it aw, na hlagau a cidam bang ma-in na zosie ah na lawcin thei nading 
le na cidam thei nading thu ka ngen hi. 

3Lawmte pawlkhat ang tungin thuman thutah sungah na muonhuoina le 
thuman thutah sungah na kalsuon dan ang gen ciengun ka na kipah mama hi. 

4Ka tate thuman thutah ah a kalsuon ka zaha ka kipahna za sangin a lienzaw 
kipahna ka nei sih hi. 

5Ka it lawm aw, amate gelta hi napi lawmte tunga na bawl bangin amate tungah 
muonhuoi tahin na bawl hi; 

6amate in hlattuom pawlpite mai-ah note’ itna thu teci a pang uhi. Pasien 
tungah gamtat dinga a kilawm za-in a lampi vuah amate na hla lacin sil hoi bawl 
na hi ta ding hi; 

7bangzieh ahei cile amate pen Khris’ min hang tawh khuolzin kipan ahi bo vua, 
thu um lo mite tung panin bangma panpina a nga sih uhi. 

8Tua ahi ziehin thuman thutah tawh nasem tonte i suo thei nadingin tua bang 
mite i hu ding vua kilawm ahi hi. 

Diotrephes le Demetrius 

9Hlattuom pawlpi tungah lai pawlkhat ka hlah zo a, ahi vangin lamkai suoh 
nuom pa ahi Diotrephes in ka thu ei mang nuom sih hi. 

10Tuaci’n kang haw khah leh kote tungah aman lo-a ei mawsahna le ei gensietna 
teng kang phawhsah ding hi. Mi gensietna tawh lungkim nai vaset loin, 
lawmte zong zin tungsah nuom lo a, a tungsah nuomte nangawn khamin 
hlattuom pawlpi panin a hawlkhie hi. 

11Kang it lawm aw, thusiete ette loin, thu hoite ette zaw in. A hoi-a gamta poma 
Pasien pan ahi hi; a sie-a gamta poma Pasien a mu nai lo ahi hi. 

12Mi zosie in Demetrius a phat vua, tua thuman thutah mama in zong teci a pang 
hi. Kote in zong ama ka phat vua, ka teci panna uh a man lam na thei hi. 

A Nukhia Hopina 

13Na kungah giel ding tampi ka nei a, ahi vangin laitui le laikung tawh giel ka 
sawm sih hi; 

14nang tawh kimu bai ding ka lamen a, kimaitang tuo-in i kiho ding hi. 

15Nang tungah nopna hing tung taheh. Lawmte in zong ang noset uhi. Khum 
sunga om lawmte a milipin khatciet ei na noset pieh in. 

Jude 

Jude 1 

1Jesu Khris’ nasem khat le James’ sanggam pa Jude in, Pa Pasien sunga it le 
ngaite le Jesu Khris dinga a bihtaha kikem a kihlansate tungah lai kang hlah hi: 

2Hepina, lungmuonna le itna tampite no-a’ hing hi taheh. 

Laihlahna Ahang 

3Ka itte aw, na kung vuah i neiton uh hutdamna ka giel nuom mama laitahin, mi 
siengthote tungah a kimang den dinga khatvei beh a kipie tua upna adingin gal 
na do nading uh kutna lai giel ding a kisap lam ka mu hi. 

4Bangzieh ahei cile tanglai-a kipanin tami mawsah thukhenna a thuoh dinga 
eite lahah a na kisesa Pasien a zatah lo mi honkhat ang dap lut zo a, amate in i 
Pasien uh’ hepina pen numei-pasal thangtatna lamah hei-in eite in i neisun uh 
ahi Mangpa le TOPA Jesu Khris a niel uhi. 

Sie Zuoute tunga Thukhenna 

5A kicinga na theisa uh hizongle note in a kimang den dinga khatvei beh tawh a 
mite a hunkhie pa TOPA in a nua ciengin Egypt gam hunkhie-in, a um lo mite a 
suhsietna thu kang phawhsah kia nuom hi. 

6Ama in ni thupi ni-in thukhenna thuoh dingin a panmun kemcing loin a tenna 
a nuasie vantung mite zong khuomiel thuhpi sungah tawntung siakhau tawh a 
khicip hi. 

7Sodom, Gomorrah le a kimvela om khuopi mite zong amate bangin gamta-in 
numei-pasal pahtatna le mihing ngaina dan ahi lo cilesa lunggulna lamah a 
kipumpieh ziehun mite’ ette dingin kumtawn meikuong tawh gawtna a thuoh 
uhi. 

8Ahi vangin tua bang ma-in mangmante in a tahsa uh a buasah vua, thuneina 
zong nielin a minthanna a neite a gensie uhi. 

9Hinanle vantungmi mangpa Michael in dawimangpa tawh Moses luong kitu-in 
a kisel laitahun, dawimangpa tungah mawsah gensietna kammal zang ngam 
loin, “TOPA in nang ang phawhsie hi,” beh na ci hi. 

10Hizongnanle tam mite in a thei lo uh thu khatpopo a mawh gensiet vua, 
ngaisutna a nei lo ganhingte bangin a pienpi lungsim utawh a thei uh thute in 
amate a susie hi. 

11Amate in gimna a thuoh ding uhi! Bangzieh ahei cile sum nga thei nadingin 
Cain lampi zui-in Balaam khielna-ah amau le amau a kipiekhie vua, tuaci’n 
Korah ledona-ah a kisie sieng uhi. 

12Tua mite pen na itna pawi vua a nieh bangte ahi vua, zum mel nei loin no tawh 
an ne tonin amau le amau an kivate ahi uhi. Hui in a mut kawikawi guo lah a 
zusah bep lo meei tawh a kibang vua, amate ga a ga lo, nivei a si, a kiphungkal 
phalbi singkungte ahi uhi. 

13Amau’ maizumna pen a phuonsah tuipi huol husiete le a leng kawikawi 
aahsite tawh kibang ahi vua, amate adingin a tawntungin khuomiel thuhpi 
kikoipieh zo hi. 

14Adam panin a khang sagina Enoch in tami thute a na magen zo ta a, “En un, a 
misiengtho tul sawm tampite tawh TOPA hing pei-in, 

15mi zosie tungah thu khen ding le, milip in tua banga a bawl uh ahi Pasien zatah 
lo gamtat ziete le Pasien zatah lo mawneite in ama langpanin a gen khah uh 
kamkhau zosie a mawsah ding hi,” a ci hi. 

16Tam mite ahile a phun hatte le lungkim hun a nei ngai lote ahi uhi; a lunggulna 
bangun a gamta uhi; amate ahile kam dimdimin hamin a phattuom nading vua 
mi maipah siemte ahi uhi. 

Thuhilna le Hanthotnate 

17Ahi vangin ka itte aw, i TOPA Jesu Khris’ sawltahpite in na kung vua ang 
genkholsa thute phawh un. 

18Bangzieh ahei cile amate in, “Hun nukhia ciengin Pasien zatahna zie ahi lo a 
pumpi uh’ deigawna lam a zui mi simmawte ang pieng ding hi,” ci-in note 
tungah ang gen zo uhi. 

19Tua bang mite pen hlagau nei lo, kikhenna a piengsah a tahsa tai mite ahi uhi. 

20Hinanle no ka itte aw, a siengtho pen na upna uh tungah noma le noma kilam 
unlen, Hlagau Siengtho tawh thu ngen un. 

21Pasien’ itna sungah noma le noma kikem un; kumtawn hinna ang tun ding ahi 
i TOPA Jesu Khris’ khuotuona na lamen bo un. 

22A lungkaa mi pawlkhat khuotuo un; 

23meikuong sung panin midangte kaikhie-in hunkhie un; amau’ tahsa zieha a 
buabang a puonsilte nangawn uh muda-in zauna tawh midangte tungah 
khuotuona na nei un. 

Thupha Piehna 

24Tu-in na pua lo nading vua ang kem zo pa, mawsahna om loin ama’ minthanna 
munah kipahna tawh ang tut zo pa, 

25i TOPA Jesu Khris tungtawnin hunpa Pasien khat beh tungah minthanna 
thupina, vanglietna le thuneinate in a tawpsa hun zosie-a kipanin tu le 
kumtawnin hing om den taheh, Amen. 

Kilahna 

Kilahna 1 

Thupatna le Hopina 

1Tami pen a sawt lo-a ang tung bai ding, a nasemte tungah a lah dinga Pasien in 
ama a pieh Jesu Khrist kilahna ahi hi; ama in vantung mite sawlin ama’ 
nasempa John theisah a, 

2John in Pasien’ thu le Jesu Khris’ teci panna a mu zosie nangawn teci a pang hi. 

3Tua kamsanna thute a ginga a simte mi hampha ahi a, a sunga kigiel thute za-
in a zui mite mi hampha ahi hi; azieh pen a hun a nai ta hi. 

4John in Asia gam sunga om hlattuom pawlpi sagite kungah: Tuhun, a tawpsa 
hun, le mailam huna ang om lai ding pa le ama’ topha mai-a om hlagau sagite 
pan le, 

5a muonhuoi teci pa, misite lah panin a suoh masa pen, leitung kumpite a uhpa, 
Jesu Khris tung pan hepina le lungnopna note tungah hing om taheh. Eite ei it 
a, a sisan ziehin i mawnate panin ei suohtasah,  

6ama’ Pa Pasien nasem dinga kumpi le siempu ei suohsah pa tungah a 
tawntungin minthanna le uhzawhna om den taheh. Amen. 

7En un! Meiipi tawh ama ang pei hi; mit zosie in ama mu ding a, ama a sun mite 
nangawnin mu ding uhi; ama ziehin leitung minam zosie a kap ding uhi. Tua 
bang ang hi ding hi. Amen. 

8Tuhun, a tawpsa hun, le mailam huna ang om lai ding a Vanglien TOPA Pasien 
in, “Keima a kipatna le a tawpna ka hi hi,” a ci hi. 

Khris’ Mang Muna 

9Jesu sungah bawlsietna-a kipan kumpi gam ahi a, lungduoina tawh 
thuohzawhna ahi zongin, note tawh a thuohton na sanggam uh keima John in 
Pasien’ thu le Jesu’ teci panna ziehin Patmos a kici tuikul ah ka om hi. 

10TOPA’ ni-in hlagau-ah omin ka nua lamah pengkul banga a gin ngai mama aw 
khat ka za a, 

11“Na mu teng laibu khatah giel inlen, hlattuom pawlpi sagite ahi Ephesus, 
Smyrna, Pergamum, Thyatira, Sardis, Philadelphia, le Laodecia-te tungah hlah 
in,” ei ci hi. 

12Tua ei hopi awging mu nuomin ka kihei leh kham meivah tunna sagi ka mu a, 

13tua meivah tunnate laikim ah puontuolpi silin a awm-ah kham awmgah a gah 
Mihing Tapa tawh a kibang khat ka mu hi. 

14A lutang le a sam tuumul bangin kangin vua bangin paa hi; a mittangte 
meikuong kileh tawh kibang hi. 

15A keng pen pummei sunga sumngo kihal sieng kinawtval bang a, a awgin pen 
tui tampi a luongton ging tawh kibang hi.  

16A zietlam khutah aahsi sagi tawi a, a kam panin a langni-a a hiem namsau khat 
pusuoh hi. A maitang sunkim nisa tang pempom tawh kibang hi. 

17Ama ka mu ciengin a keng zungah a si bangin ka pua hi. Ahi vangin ama in ka 
tungah a zietlam khut hing ngamin, “Zau sin; kei pen a kipatna le a tawpna ka 
hi a, 

18a hing zing pa zong ka hi hi. Ka na si ngai a, en in, kumtawn kumtawna a hing 
zing ka hi hi; keima in Sina le Misi khuo tawhtangte ka nei hi. 

19Tu-in na musa nate, tu-a om nate, tam zaw cienga ang pieng lai ding nate zosie 
giel in. 

20Ka zietlam khutah na mu aasi sagite le kham meivah tunna sagite’ thu tami 
ahi hi: Aasi sagite pen hlattuom pawlpi sagite’ vantung mite ahi a, meivah tunna 
sagite pen hlattuom pawlpi sagite ahi hi.  

Kilahna 2 

Ephesus Halttuom Pawlpi Tunga Thu Kigen 

1“Ephesus hlattuom pawlpi’ vantungmi tungah giel in: Tam teng pen a zietlam 
khutah aasi sagi tawi-in kham meivah tunna sagi lahah a vah kawikawi pa’ 
kammal ahi hi: 

2“Keima in na nasepte, na gimnate le na thuohzawh hatnate ka thei hi. Nang in 
sietna bawlte na thuoh zawh lo lam ka thei hi; sawltahpi hi lopi sawltahpi ka hi 
uhi, a ci mite sittelin a zuou ahi lam uh na munate zong ka thei hi. 

3Keima’ min ziehin lungduoi tahin thuohin na cimtah lo lam zong ka thei hi. 

4Hizongle kang mawsahna khat om veve a, tua khu nang in itna masa pen na 
nuasie ta hi. 

5Tua ciengin bang ka ci pua ta ahei ci phawh inlen, kisiakia-in na sil bawl masate 
bawlkia in. Na kisiakia sih poma leh nangma kungah hing pei-in a opna mun 
panin na meivah tunna ka hemkhie ding hi. 

6Hinanle nang ang kipatatna pen tami ahi hi: Keima in zong ka muda ahi Nicolas 
pawlte’ nasepna na muda hi. 

7Hlagau in hlattuom pawlpite tunga a thugente khu bil nei poma in za taheh. 
Keima in a guolzo mi zosie tungah Pasien’ paradise sunga a om hinna singkung 
neh theina thu ka pie ding hi.  

Smyrna Hlattuom Pawlpi Tunga Thu Kigen 

8“Smyrna hlattuom pawlpi’ vantungmi tungah giel in: A masa pen le a nukhia 
pen, a si ngaisa le a hingkia pa’ thugen tam bang ahi hi: 

9“Nang na hau vangin na gentheina le na zawnna ka thei hi. Jew mi hi lo napi ka 
hi uhi, ci-in kigenin hizongle Satan’ pawl ahi zawte’ ang gensietna ka thei hi. 

10Na gim thuoh dingte zau vawt sin. Pilvang in, dawimangpa in nang ang ze-et 
nadingin note kimkhat thong sungah hing khumin ni sawm sung gentheina na 
thuoh ding uhi. Si tanpha-in muonhuoi in, tua hile keima in hinna lukhu kang 
pie ding hi. 

11Hlattuom pawlpite tunga Hlagau thugen khu bil nei poma in za taheh. A 
guolzo poma nivei sina in a gimsah sih ding hi. 

Pergamum Hlattuom Pawlpi Tunga Thu Kigen 

12“Pergamum hlattuom pawlpi’ vantungmi tungah giel in: A langni-a a hiem 
namsau nei pa’ thugen tam bang ahi hi: 

13“Satan’ kumpi topha opna muna a teng na hi lam kang thei hi. Hinanle ka min 
na pomdet a, Satan opna mun note lahah a kithat ka teci, ka mi muonhuoi pa 
Antipas khan lai nangawnin kei nei upna na niel sih hi. 

14Hizongle na tungah mawsahna themkhat ka nei hi: Nang in milimte mai-ah 
kithoina ante nesahin numei-pasal pahtatna a bawl nadingun, Israel mite mai-
ah suikhah ding na khat koi dingin Balak tunga thu a hil Balaam’ thuhilna a pom 
mi kimkhat na nei hi. 

15Tuaci’n nang in Nicolas thuhilna a pom mi pawlkhat zong na nei hi. 

16Tua ahi ciengin kisiakia in. Na kisiakia sih leh na kungah kang naw pei ding a, 
ka kam sunga namsau tawh amate ka do ding hi. 

17Hlattuom pawlpite tunga Hlagau thugen khu bil nei poma in za taheh. Keima 
in a guolzo mi zosiete tungah phuolsel manna kimkhat ka pie ding a, suongkang 
khat le a tunga min tha kigiel khat zong ka pie ding hi. Tua suongkang pen a 
ngate simlo koima in thei lo ding hi. 

Thyatira Hlattuom Pawlpi Tunga Thu Kigen 

18“Thyatira hlattuom pawlpi’ vantung mi tungah giel in: Meikuong kileh banga 
mit nei pa le sumngo banga keng nei pa’ thugen tam bang teng ahi hi: 

19“Na gamtatnate- itna, upna, nasepna, le lungduoi taha na thuozawhnate ka 
thei hi. Na sep masa pen sangin na sep nukhia pen a thupi zawh lam zong ka 
thei hi. 

20Ahi vangin nang tungah mawsah ding thu tami ka nei hi: Nang in numei-pasal 
pahtatna le milim biehna ante ne dingin ka nasemte hilin a puikhiel, ama le ama 
kamsang a kici numei Jezebel na kham sih hi. 

21Tua numei a kisia nading hun ka pieh vangin a numei-pasal pahtatna panin a 
kisia nuom tuon sih hi. 

22Kidawm un, tua nu tawh a pahtatnate uh panin a kisiakia sih uleh, tua numei 
le ama tawh a pahtat zosie lupna ka ngahsah ding a, gimna lienpi ka thuohsah 
ding hi; 

23tuale keima in tua numei’ tate ka satlia ding hi. Tua ciengin hlattuom pawlpite 
zosie in kei pen lungsim le lungtang a sui pa ka hi lam ei thei ding vua, khat ciet 
tungah na gamtatna utawh kituohin kang thuhkia ding hi. 

24Hinanle Thyatira khuo sunga om tami thuhilna a pom lo, mi pawlkhat in, 
‘Satan’ thuthuh pite,’ a ci thute zong a sin kha vawt lo no adang teng tungah 
keima in vangih dang khatpo kang suon sih hi, ci thu kang gen hi. 

25Kang pei masangin na neisun teng uh na tukip bembom un. 

26A guolzo le ka nasepna a tawp tanpha-a a zomsuoh mi zosie tungah, keima in 
minamte tungah thuneina ka pie ding a, 

27leibeelte a kisatguoi bangin ama in sia ciengpum tawh amate uh ding hi, 

28keima zong ka Pa kung panin thuneina nga ka hi hi. Keima in zong a guolzo 
mi pa tungah zingsol aasi ka pie ding hi. 

29Hlattuom pawlpite tunga Hlagau thugen khu bil nei poma in za taheh. 

Kilahna 3 

Sardis Hlattuom Pawlpi Tunga Thu Kigen 

1“Sardis khuo hlattuom pawlpi’ vantungmi tungah giel in: Pasien’ hlagau sagi le 
aasi sagi a nei pa’ thugen tam bang ahi hi: “Na nasepte ka thei a, a hing min na 
puoh vangin a si na hi bo hi. 

2Khanglo inlen, a si dihtaha om a hing lai mite thakhausah in. Bangzieh ahei cile 
ka Pasien mai-ah na nasepnate a bucingin ka mu sih hi. 

3Tua ciengin na sansa le na zahsa thute phawhkia inlen, tua thute zui-in kisiakia 
in. Na khahlaw sih leh na kungah guta bangin kang pei ding a, kang pei hun ding 
na thei sih ding hi. 

4Hizongle Sardis khuo ah a puonsil uh a niehsah lo mi themkhat na nei lai hi. 
Amate a kilawm ahi ziehin puonpaa silin kei tawh vah kawikawi ding uhi. 

5Na guolzaw leh nang zong amate bangin puonpaa ang kisilsah ding a, hinna 
laibu sung panin na min ka phiet sih ding hi. Ka Pa mai le ama’ vantungmite 
mai-ah na min ka pulah ding hi. 

6Hlattuom pawlpite tunga Hlagau thugen khu bil nei poma in za taheh. 

Philadelphia Hlattuom Pawlpi tunga Thu Kigen 

7“Philadelphia khuo hlattuom pawlpi’ vantung mi tungah giel in: A siengtho, a 
thuman pa, David’ tawhtang nei pa, a hon ciengin koima in kha zo loin, a kha 
ciengin koima in a hon zo lo pa’ thugen tam bang ahi hi: 

8“Na nasepnate ka thei hi. En in, koima in a kha zo lo kot honsa khat na mai-ah 
ka koi hi. Thahatna themno khat beh na nei vangin ka thu zui-in keima’ min na 
nuol lo lam ka thei hi. 

9Na mai-ah Jew mi hi lo napi ka hi uhi, ci-a zuou a gen Satan’ pawlte peisahin na 
kephungah ka bawhsah ding a, tuaci’n nang kang it lam amate ka theisah ding 
hi. 

10Lungduoi tahin thuohzawhna thu tawh kisai ka thu zui zo na hi ziehin, 
leitunga teng mite sittel nadingin leitung buppi-a ang tung ding hahsatna hun 
panin kang kem ding hi. 

11Keima kang pei bai ta ding hi; koima in na kumpi lukhu ang lahpieh lo 
nadingin na neisate tukip in. 

12Guol na zaw leh ka Pasien’ biehinnpi sungah khuompi kang suohsah ding a, 
tua panin na pusuoh ngai nawn sih ding hi. Ama tungah ka Pasien’ min le ka 
Pasien kung vantung pana ang kumsuh Jerusalem khuo tha ahi, ka Pasien’ 
khuopi’ min le keima’ min tha ka giel ding hi. 

13Hlattuom pawlpite tunga Hlagau thugen khu bil nei poma in za taheh. 

Laodicea Hlattuom Pawlpi Tunga Thu Kigen 

14“Laodicea khuo hlattuom pawlpi’ vantungmi tungah giel in: Pasien’ siem nate’ 
a bul, a muonhuoi le a thuman teci ahi Amen’ thugen tam bang ahi hi: 

15“Na nasepnate ka thei hi; vot lah vot lo, sa lah sa loin na om hi. Na vot leh vot 
kicien inlen, na sat lezong sa kicien vet lacin ka dei hi. 

16Tuaci’n vot lah vot lo, sa lah sa loin lum lemlem na hi ziehin ka kam sung panin 
kang sekhie ding hi. 

17Azieh pen nang in, ‘Kei ka hau a, ka nuomsa hi. Tasap bangma ka nei sih hi,’ 
na ci hi. Hinanle a genthei, a hepihuoi, a zawng, a mittaw, le a guohtanga om na 
hi lam na kithei sih hi. 

18Tua ahi ziehin na hau thei nadingin kei kung panin mei tawh a kihalsiengsa 
kham, guohtanga om na hi lam mite ang muna panin na zum sel nadingin na sil 
ding puonpaa, khuo na mu thei nadingin mitza na lei nadingin thu kang hil hi. 

19Keima in ka itte phawhsie-in thu ka hil hi. 

20Ngai in! Kotkhah gei-ah dingin kot ka kiu hi; ka aw za a, kot nei hon leh na 
sungah hing lutin nang tawh an netonin, nang in zong kei tawh an na neton ding 
hi. 

21Keimama guolzo-in ka Pa tawh ama’ topha tungah ka toton ma bangin, a 
guolzo pa zong ka topha tungah keima tawh a toton thei nading mun khat ka 
pie ding hi. 

22Hlattuom pawlpite tunga Hlagau thugen khu bil nei poma in za taheh,” a ci hi. 

Kilahna 4 

Vantung Biehna 

1Tam zaw ciengin ka khuodah leh vantungah kot kihongsa khat ka mu hi! Tuale 
pengkul tawh a kibang, ei hopi awging ka zah masa pen in, “Tanah hing kato in, 
tam zaw cienga thupieng dingte kang lah ding hi,” ei ci hi. 

2Thakhatthu-in hlagau in ei luodim a, tuale vantungah kumpi topha khat ang 
kidaw a, tua kumpi topha tungah mi khat ang to hi! 

3Khumi kumpi topha tunga a to pa pen jasper le carnelian suongmanpha tawh 
kibang a, kumpi topha kimvelah emerald suongmanpha tawh a kibang sakhi-
guihlung khat a om hi. 

4Tua kumpi topha kimvelah kumpi topha sawm ni le li ma om a, tua kumpi 
tophate tungah puontuol kang silin a lu tung vuah kham lukhu a khu upa sawm 
ni le li a to uhi. 

5Tua kumpi topha panin tun ang phe a, keh kie-in van ang to vapual a, tuaci’n 
kumpi topha mai-ah Pasien’ hlagau sagite ahi meivah sagi kivah hi. 

6Kumpi topha mai-ah crystal suong tawh a kibang le limlang tuipi tawh a kibang 
khat a om hi. Kumpi topha kimvel le a pang tuohah a nua a ma-ah mittang a 
dima a nei ganhing li a om hi: 

7Ganhing masa pen humpi tawh kibang a, a nina pen bawngtang tawh kisunin, 
a thumna pen in mihing maitang bang nei a, a lina pen a lenglai muvanlai tawh 
kibang hi. 

8Ganhing lite in hla guh ciet nei-in, tua a hlate’ kimvel le a sung lamah mittang 
a dim hi. A sun a zanin khawl loin, “A omsa, tuhun-a om, le ang pei lai ding 
Vanglien TOPA Pasien, Siengtho, siengtho, siengtho hi, ci-in la a sa uhi. 

9Tua ganhingte in kumpi topha tunga a to a hingzing pa tungah minthanna, 
patawina le lungdamkona a nei sielun, 

10kumpi topha tunga a to a hingzing pa mai-ah tua upa sawmni le lite in 
khupbawhin a bie uhi. Amate in kumpi topha mai-ah a lukhute uh pai-in, 

11“Kote’TOPA le Pasien aw, minthanna, patawina, le vanglietna nga dingin na 
kilawm hi. Azieh pen sil bangkim na piengsah a, na deina bangin tuate omin 
kipiengsah hi, ” ci-in la a sa uhi. 

Kilahna 5 

Laiziel le Tuuno 

1Tua ciengin kumpi topha tunga a to pa zietlam khutah a sunglam le a pulama 
kigiel ciemtena sagi tawh kiciemte laiziel khat ka mu hi. 

2Tuale a thahat vantungmi khat in, “Tua laiziel a phen ding le a ciemtenate a 
phel dinga a kilawm koi ahei,” ci-in awging tawh a kiko ka mu hi. 

3Tuale vantung ahi a, leitung ahi a, leinei ahi zongin tuami laiziel phenin a sung 
a en thei ding koima om lo hi. 

4Tua laiziel a phen ding le a sung a en dinga a kilawm mi koima a kimu lo ziehin 
nahpi tahin ka kap hi. 

5Tua ciengin upate khat in keima kungah, “Kap sin. En in, David’ Zungpi Judah 
minam Humpi in laiziel le a ciemtenate a phen thei nadingin guolzo ta hi,” ei ci 
hi. 

6Tua ciengin tua kumpi topha le ganhing lite kikal le upate lahah a kigosa tawh 
a kibang, ki sagi le mittang sagi a nei tuuno a ding khat ka mu a, tuate pen leitung 
zosie-a kisawl Pasien’ hlagau sagite ahi hi. 

7Ama pei-in kumpi topha tunga a to pa’ zietlam khuta laiziel a la hi. 

8Tua laiziel a lah zaw ciengin tuuno mai-ah ganhing lite le upa sawmni le lite a 
khupbawh uhi. Amate in mi siengthote’ thungetna ahi harp lasahna khat ciet le 
panamtui a dima kikoi kham kuong khat ciet a tawi uhi. 

9Amate in la tha khat, “Laiziel a la ding le a ciemtenate a phen dingin nang na 
kilawm hi, azieh pen nang ang kigo zo a, Pasien adingin be namcin, ham namcin, 
mi namcin, minam namcin panin na sisan tawh mite na tan zo hi; 

10ka Pasien uh’ na a sem dingin kumpi za le siempu za na pie zo a, amate in 
leitung a uh ding uhi,” ci-in a sa uhi. 

11Tua ciengin ka khuodah leh kumpi topha, ganhingte le upate kimvela a om 
vantungmite’ awging ka za hi. A tam dan uh ahile a tul a then ahi vua, 

12amate in, “A kigo tuuno khu vanglietna le hauna, pilna le thahatna, patawina, 
minthanna, le phatna nga dingin a kilawm hi!” ci-in a aw nei za-in la a sa uhi. 

13Tua ciengin vantung, leitung, leinei, tuipi sung le tuate sunga a om a 
kipiengsah ganhing zosie in, Kumpi topha tunga a to pa tung le Tuuno tungah 
phatna, patawina, minthanna le vanglietna om den tawntung taheh!” ci-in la a 
sa uhi. 

14Tuale ganhing lite in, “Amen!” a ci vua, a upate in zong khupbawhin a bie uhi. 

Kilahna 6 

Ciemtena Sagite 

1Tua ciengin Tuuno in ciemtena sagite lahah khat a phen ka mu a, ganhing lite 
lah pan khat in vanto ging bangin, “Hing pei in! “ a ci ka za hi. 

2Ka khuodah leh sakol kang khat na om hi! Sakol tunga a tuong pa in thal khat 
tawi-in ama tungah kumpi lukhu khat kipie a, tuaci’n guolzo pa hina tawh a 
guolzo dingin ama a kuonkhie hi. 

3Ciemtena a nina a phen ciengin ganhing a nina in, “Hing pei in! “ a ci ka za hi. 

4Tua ciengin sakol san dang khat ang pusuoh hi. Tuale mite khatlekhat a kitha 
thei nadingun a tunga tuong pa in leitung panin kilemna a lahkhiet thei 
nadingin thu kipie hi; namsau golpi khat zong kipie lai hi. 

5Ciemtena a thumna a phen ciengin ganhing a thumna in, “Hing pei in! “ a ci ka 
za hi. Ka khuodah leh sakol vom khat na om hi! A tunga tuong pa in tawitena 
kop khat a khutah tawi hi. 

6Tuale ganhing lite laikimah awging tawh a kibang khat ka za a, “Ni khat 
thaman dingin mangbu quart khat le ni khat thaman dingin mangbu-ham quart 
thum hi a, ahi vangin oliv thau le lenggazu susie sin!” a ci hi. 

7Ciemtena a lina a phen ciengin ganhing a lina in, “Hing pei in! “ a ci ka za hi. 

8Ka khuodah leh sakol kang daang khat na om hi! A tunga tuong pa’ min pen 
Sina hi a, Misi khuo in ama nua a zui hi. Amate in namsau, kielpi, pulnatna, le 
gamsate tawh leitung seli-suo-sekhat a tha thei nadingun thuneina kipie hi. 

9Ciemtena a ngana a phen ciengin maitam nei-ah Pasien’ thu hang le teci a 
panna hang vua thana a thuoh mite’ hlagau ka mu hi. 

10Amate in, “A thuman le a siengtho, Thunei pen pa aw, nangma in leitunga a 
teng mite tungah thukhenin ka sisan phu uh na lah masang bangtan sawt lai 
ding ahei?” ci-in nahpi tahin a kiko uhi. 

11Amate tungah puontuol kang khat ciet kipie a, amate a kitha bangin a sawt lo-
a kithat lai ding a naseppite ule a sanggamte uh a kim sieng masangsie bakhat 
sung a khawl phot dingun amate kungah kigen hi. 

12Ciemtena a guhna a phen ciengin ka khuodah leh, zil nasie tahin ang ling a, ni 
zong la-ip puon bangin ang vomin, hlapi pen a buppi-in sisan bangin ang san hi. 

13Huipi a lan ciengin theipuomte a pul sieng bangin vana aasite lei-ah ang 
kiesuh hi. 

14Laiziel a kizieltum bangin vanpi zong kizielin ang maimang a, muolpi le tuikul 
zosie a opna mun panin ang kikhinmang uhi. 

15Tua ciengin leitung kumpite, miliente, galkapmangte, mihaute, mi thuneite, 
silate le sila lote a kipanin mi zosie, leikuohawm sung lah le muoltung suongpite 
lahah a kibu vua, 

16tua muolte le suongpite kungah, “Ka tung vuah hing kiesuh un, kumpi topha 
tunga a to pa’ maitang pan le Tuuno thangpaina panin ei lie un; 

17azieh pen amau’ thangpaina ni thupi hing tung zo ta ahi ziehin koi in thuoh zo 
ding ahei?” a ci uhi. 

Kilahna 7 

A Kiciemtesa Israel Mi 144,000 

1Tam zaw ciengin leitung kiuli-a a ding vantungmi li ka mu a, amate in leitung, 
tuipi tung, le singkung khatpo a mutmang zo lo nadingin tua leitung hui lite a 
tukon uhi. 

2Nisuona lam panin a hingzing Pasien’ ciemtena a nei vantungmi adang khat 
ang kato ka mu a, ama in leitung le tuipi a suhsiet thei nadinga vanglietna 
kipiesa vantungmi lite nahpi tahin hlan a, 

3amate kungah, “I Pasien nasemte’ talpang tungah ciemtena i khet zo 
masangsie leitung, tuipi, le singkungte susie nai sih un,” a ci hi. 

4Tuale cieptesa mi phaza a kisim ka za a, Israel mi nam zosie sung panin mi tul 
za le tul sawmli le tul li cieptesa ahi hi: 

5Judah be panin tul sawm le tul ni, Reuben be panin tul sawm le tul ni, Gad be 
panin tul sawm le tul ni, 

6Asher be panin tul sawm le tul ni, Napthtali be panin tul sawm le tul ni, 
Manasseh be panin tul sawm le tul ni, 

7Simeon be panin tul sawm le tul ni, Levi be panin tul sawm le tul ni, Issachar 
be panin tul sawm le tul ni, 

8Zebulun be panin tul sawm le tul ni, Joseph be panin tul sawm le tul ni, 
Benjamin be panin tul sawm le tul ni kiciemte hi. 

Minam Zosie panin Mihonpi 

9Tam zaw ciengin ka khuodah leh mi namcin, be namcin, micin, le ham namcin 
panin koima’ simzawh lo mihonpi in puonpaa silin, a khut sung vuah lutu na a 
tawi vua, tuaci’n kumpi topha mai le Tuuno mai-ah a ding uhi. 

10Nahpi tahin amate awngin, “Hutdamna khu kumpi topha tunga a to i Pasien 
ule Tuuno-a’ ahi hi!” a ci uhi. 

11Kumpi topha, upate, le ganhing lite kimvela a ding vantungmi zosie in kumpi 
topha mai-ah kunin Pasien a bie vua, 

12“Amen! I Pasien uh tungah minthanna, pilna, lungdam kona, patawina, 
vanglietna, le hatna om den tawntung taheh! Amen” ci-in la a sa uhi. 

13Tua ciengin upate khat in, “Tami puontuol paa silte koite hi a, hei pana hing 
pei uh ahei?” ci-in ei dong hi. 

14Keima in, “Siepa aw, a thei nang na hi hi,” ka ci hi. Tua ciengin ama in keima 
kungah, “Tam mite pen gimna lienpi pana ang pei ahi uhi; amate in a puontuolte 
uh Tuuno sisan sungah sawp siengin a paasah zo uhi. 

15Tami ziehin amate Pasien’ topha mai-ah a om vua, sun le zanin a biehinnpi 
sungah ama’ na a sem uhi. Kumpi topha tunga a to pa in amate a dal ding hi 

16Amate gilkiel ngai nawn loin, zong dangta ngai nawn lo ding uhi; nisa in zong 
ka ngai nawn lo ding hi. 

17Bangzieh ahei cile kumpi topha laikima om Tuuno khu amate a cing pa hi ding 
a, hinna tuinah ah amate a peipi ding hi. Tuale Pasien in a mittang panun hlitui 
zosie a nulsieng pieh ding hi,” ei ci hi. 

Kilahna 8 

Ciemtena Sagina le Gimnamtui Halna Kham Kuong 

1Tuuno in ciemtena sagina a phen ciengin nai lang sung bang vantungah a kisip 
dide hi. 

2Tuale Pasien mai-a a ding vantungmi sagi ka mu a, amate pengkul sagi kipie 
hi. 

3Gimnamtui halna kham kuong a tawi vantungmi adang khat hing pei-in 
maitam ah ang ding hi; misiengtho zosie’ thungetna tawh kumpi topha mai-a 
kham maitam tungah a piehton dingin ama tungah panamtui tampitah kipie hi. 

4Misiengthote’ thungetna tawh tua vantungmi’ khut sung panin Pasien mai-ah 
gimnamtui khute a kato hi. 

5Tua ciengin vantungmi in tua gimnamtui kuong la a, a sungah maitam panin 
mei-am a dimin koi-in leitungah a paisuh leh van hing to-in keh ang kie a, tun 
ang phe-in zil ang ling hi. 

Pengkul Sagite 

6Tua ciengin pengkul sagi a tawi vantungmi sagite pengkul mut dingin a baisa-
in a om uhi. 

7A khatna vantungmi in a pengkul a mut leh sisan tawh a kihal giel le mei ang 
omin leitungah tuate a kisepsuh hi; tuale leitung sethum-suo-sekhat katumin 
singkung sethum-suo-sekhat zong katum a, lopa zosie zong a katum hi. 

8A nina vantungmi in a pengkul a mut leh mei in a kah muol golpi tawh a kibang 
na khat tuipi sungah kipaisuh hi. 

9Tuipi sethum-suo-sekhat sisan suohin tuipi sunga a om ganhing sethum-suo-
sekhat si a, tembaw sethum-suo-sekhat kisie hi. 

10A thumna vantungmi in a pengkul a mut leh meila banga a kuong aasi golpi 
khat vantung panin ang kiesuh a, gunte le tuinahte sethum-suo-sekhat tungah 
tusuh hi. 

11Tua aasi’ min Gamsai ahi hi. Tuite sethum-suo-sekhat gamsai tui suoh a, tuami 
tui pen aicimtangkha a bah ziehin a dawn mi tampitah a si uhi. 

12A lina vantungmi in a pengkul a mut leh a tanna uh sethum-suo-sekhat a miel 
thei nadingin ni sethum-suo-sekhat, hla zong sethum-suo-sekhat ma, le aasi 
sethum-suo-sekhat kisusie a, tuaci’n sun zong sethum-suo-sekhat miel a, tua 
ma bangin zan zong sethum-suo-sekhat ma a miel hi. 

13Tua ciengin ka khuodah leh vankim lai-ah muvanlai khat a len kawmin, 
“Adang vantungmi thumte in a mut dinga a kisah uh pengkul gingte ziehin 
leitunga teng mite tungah, “Gimna, gimna, gimna ang tung ding hi!” ci-in nahpi 
taha a kiko ka za hi. 

Kilahna 9 

1A ngana vantungmi in a pengkul a mut leh van panin lei ah aasi kiesuh khat ka 
mu a, mong nei lo kuohawm vang honna tawhtang ama kipie hi; 

2ama in tua kuohawm vang ang hong leh meiphuolpi pana meikhu bangin tua a 
vang panin meikhu ang pusuoh a, tua a vang pana meikhu ziehin ni le van a miel 
hi. 

3Tua meikhu sung panin leitungah kauphete ang pusuoh a, leitungah mom-aite’ 
thuneina bangin amate thuneina kipie hi. 

4Leitunga a po lopate, sing hingte, le singkung khat popo susie loin, a talpang 
tung vua Pasien’ ciemtena a nei lote beh susie dingin amate thu kipie hi. 

5Amate in tua mite that loin hla nga sung a bawlsiet nadingun phalna kipie a, 
amau’ thuoh gimna ahile mom-ai in mi a pe cienga a nat bang ahi hi. 

6Khum ni ciengin mite in sina a sui ding vua, ahi vangin a mu sih ding uhi; a si 
nuom ding vua, ahi vangin amate kung panin sina a taimang ding hi. 

7Tua kauphete’ melpuoh dan pen gal kuon dinga a kivon sakolte tawh kibang 
hi. A lu tung vuah kham lukhu tawh kibang a khu vua, a maitang uh pen mihing 
maitang tawh kibang hi. 

8A sam uh numeite sam bang a, a hate uh humpite’ ha tawh kibang hi. 

9Sia awmdal tawh a kibang awmdal a nei vua, a hlazap ging uh pen gal sim dinga 
a tai sakol leeng honpite’ gin tawh kibang hi. 

10Mom-ai bangin mei nei-in mi de thei a, a mei vuah hla nga sung mite gimsah 
thei nading gu nei uhi. 

11Amate in kumpi-in mong nei lo tua kuohawm a uh vantungmi a nei uhi; a min 
Hebrew hamin Abaddon kici a, Greek hamin Apollyon kici hi. 

12Gimna masa pen tawp zo hi. Gimna nam ni ang tung lai ding hi. 

13Tua ciengin a guhna vantungmi in pengkul a tum leh Pasien mai-a om kham 
maitam’ ki li panin awging ka za a, 

14pengkul nei vantungmi a guhna kungah, “Euphrates gunpi-a kihen vantungmi 
lite hlakhie in,” ci hi. 

15Tuaci’n mihingte sethum-suo-sekhat a tha ding uh a kum, a hla, a ni, a nai 
ngaha a baisa-a kikoi tua vantungmi lite a kihlakhie hi. 

16Sakol tung tuong galkapte awn zani a pha hi; tuaci’n keima in a mi phaza ka 
za hi. 

17Ka mangmuna sunga sakolte ka mu dan tam bang ahi hi: Sakol tung tuongte 
in mei, sapphire suong manpha le kaat mel tawh a kibang awmdalte a sil uh ka 
mu hi. Tua sakolte’ lutang pen humpite’ lutang tawh kibang a, a kam panun 
meikuong, meikhu, le kaat a pusuoh hi. 

18A kam pan vua a pusuoh meikuong, meikhu, le kaat, tam gimna thumte in 
mihingte sethum-suo-sekhat a thatlia hi. 

19Bangzieh ahei cile sakolte’ vanglietna pen a kam le a mei vuah a om hi. A mei 
uh pen gul tawh kibangin lutang nei a, a meite utawh mi a liemsah uhi. 

20Tami gimnate ziehin a si lo a omlai mite in a khut vua a bawl uh nasepte panin 
a kisia sih vua, dawite le a mu thei lo, a za thei lo, le a pei thei lo kham, ngun, 
sumngo, le sing le suong milimte a bieh uh a tawp tuom sih uhi. 

21A mi thana, a aisanna, a numei-pasal pahtathna, le a guhtatnate uh panin zong 
a kisia tuom sih uhi. 

Kilahna 10 

Vantungmi le Laiziel Neu 

1Tuale vantung panin a thahat adang vantungmi khat ang kumsuh ka mu a, ama 
meiipi-in a kituom a, a lu tung sonah sakhi-guihlung khat a om hi; a maitang ni 
bangin tang a, a kengte meikuong khuompite tawh kibang hi. 

2A khut sungah laiziel neu khat phensa-in a tawi hi. Tuipi tungah a zietlam keng 
nga-in leitungah a veilam keng nga a, 

3humpi hawh bangin a hawh vapuoh hi. A hawh ciengin vanto sagite aw ang 
ging hi. 

4Vanto sagite ang gin zaw ciengin kei zong a giel dingin ka kisa leh, “Vanto 
sagite’ thugente giel sinlen imcip in,” ci-in vantung panin aw khat ka za hi. 

5Tua ciengin ka musa tuipi tung le leitunga a ding vantungmi in, van lamah a 
zietlam khut lamto-in 

6kumtawnin a hingzing pa, vantung le a sunga omte, leitung le a sunga omte, 
tuipi le a sunga omte a siempa tawh kiciem hi: “A kiheh nawn sih ding hi, 

7ahi vangin a sagina vantungmi in a pengkul ang mut ding ni ciengin ama in 
kamsang ama’ nasemte kungah a tangko ma bangin Pasien’ thusim ang 
tangtung ta ding hi,” ei ci hi. 

8Tua ciengin vantung panin ei kihopina aw khat ka zakia a, “Pei inlen tuipi tung 
le leitunga a ding vantungmi khut sunga a kiphensa laiziel va la ta’n,” ei ci hi. 

9Tuaci’n vantungmi kungah ka pei a, tua laiziel neu ei pie in, ci-in ka gen hi; 
tuale ama in keima kungah, “Tami la inlen ne in; na gilpi sungah ang kha ding a, 
hinanle na kam sungah khuoizu bangin ang hlum ding hi,” ei ci hi. 

10Tuaci’n vantungmi khut sung panin tua laiziel neu la-in ka ne hi; ka kam 
sungah khuoizu bangin hlum a, ahi vangin ka neh zaw ciengin ka gilpi a khasah 
hi. 

11Tua ciengin amate in keima kungah, “Nang in mi tampite, minamte, ham 
tuomtuomte, le kumpite tawh kisai genkholnate, na genkia pelmaw ding hi,” ei 
ci hi. 

Kilahna 11 

Teci Nite 

1Tua ciengin ciengkhut tawh kibang tena cieng khat ei kipie a, “Hing pei-in 
Pasien’ biehinnpi le maitam te inlen, biehinnpi sunga om a bie mite zong sim 
in,” ei kici hi, 

2ahi vangin biehinnpi pulam tuol pen te sinlen nuasie in; azieh pen tua khu 
minam dangte’ khut sunga a kipiesa ahi a, amate in khuopi siengtho hla sawmli 
le hla ni sung a tuoncil ding uhi. 

3Ka teci nite la-ip puonpi silin ni tulkhat zani le sawmguh sung thugen theina 
ka pie ding hi,” ei ci hi. 

4Tua teci nite pen leitung TOPA mai-a a ding oliv singkung nite le meivah tunna 
nite ahi uhi. 

5Tuale mi khatpo in ama gel a suhsiet nop leh a kam sung panun meikuong 
pusuohin a galte katum ding a, ama gel susie nuom popo tam bangin kithat ding 
hi. 

6A thugen hun sungun ama gel tungah guo a zuh lo nadingin van a khacip 
nading thuneina, tuite sisan suosah thei nading thuneina, a dei hunhunun 
gimna namcin tawh leitung a suhsiet thei nading thuneina kipie hi. 

7Amau’ teci panna a man zaw ciengin a mong nei lo kuohawm pana ang kato 
gamsa in tua teci pangte gel simin zogawpin that ding a, 

8tuale ama gel’ luonghawm pen a TOPA uh zong singlamte tunga a kikhaina mun 
khuopi lampi tungah kisiel ding hi, tua khuopi’ minhem pen Sodom le Egypt kici 
hi. 

9Be le phung, kamham, le minam zosie panin mite in ni thum le alang sung 
amau’ luonghawm a en ding vua, hankhuh sunga a kivui ding a phal sih ding 
uhi. 

10Tami kamsang nite in leitunga tengte tungah bawlsietna a tunsah ziehun ama’ 
gel sina hangin leitunga tengte thangpha-in pawi bawlin khatlekhat letsong a 
kipie ding uhi. 

11Ahi vangin ni thum le a lang zaw ciengin ama gel sungah Pasien’ hu lutin, a 
keng-un ang ding vua, tuaci’n ama gel a mu mite a zau mama uhi. 

12Tua ciengin ama gel in, “Tanah hing kato ta gel in!” ci-in vantung panin awging 
ngai khat a za uhi. Tuale a galte uh’ mitmu-in meii tung tuongin vantungah a 
kato ta gel hi. 

13Khum hun laitahin nasie tahin zil ang ling a, khuopi sesawm-suo-sekhat 
cimguoi-in zil a lin ziehin mi tul sagi si a, adang teng zausi-in vantunga om 
Pasien a phat uhi. 

14Gimna nina tawp zo ta hi. Gimna a thumna ang tung bai ding hi. 

Pengkul Sagina 

15Tua ciengin vantungmi sagina in a pengkul a mut leh vantungah aw ngai 
mama khat ang ging a, Leitung kumpi gam pen i TOPA ule ama’ Messiah-a’ suoh 
zo a, ama in kumtawnin uh zing ding hi,” a ci hi. 

16Tua ciengin Pasien mai a topha ciet vua a to upa sawmni le lite a mai vuah 
kunin Pasien a bie vua, 

17“Tulai tahin a om, a om ngaisa, Vanglien TOPA Pasien aw, lungdam kang ko 
uhi, azieh pen nang in na vanglietna lienpi na la zo a, gam uh dingin na kipan zo 
ta hi. 

18Minamte a thangpai vua, hinanle na lungthahna ang tung zo ta hi. Misite tunga 
thukhen ding hun le, na nasem kamsangte, na min a zatah na misiengtho a neu 
a lien in, patah man pieh ding hun le, leitung a susie mite a kisuhsiet ding hun 
ang tung zo ta hi,” a ci uhi. 

19Tua ciengin vantunga om Pasien’ biehinnpi kihong a, tua biehinnpi sungah 
thuciemna singkuong kimu hi; tuale tun ang phe a, van ang to-in keh ang kie a, 
zil ang lingin gielpi ang kie hi. 

Kilahna 12 

Numei le Gulhiempi 

1Vantungah a gol lim lamdang khat ang kilang a, numei khat in puon sil bangin 
ni silin a keng nei-ah hlapi koi a, a lu tungah aasi sawm le ni tawh a kizem kumpi 
lukhu a khu hi. 

2Tua numei pen a gai ahi a, nau suoh natna in a tut ziehin na sa-in a peng vagua 
hi. 

3Tua ciengin vantungah lim lamdang adang khat ang kilang leuleu hi: gulhiempi 
a san a gol mama khat in lutang sagi le ki sawm nei-in, a lu tungah kumpi lukhu 
sagi khu hi. 

4A mei in vantunga aasite sethum-suo-sekhat kaikhie-in tua teng leitungah 
kikhiesuh hi. Tua ciengin nau a suo lien cienga a neh thei nadingin nau suoh 
kuon numei nu mai-ah tua gulhiempi a ding hi. 

5Numei ang suoh a, sia ciengkhut tawh minam zosie a uh ding ta pasal khat ang 
nei hi. Ahi vangin a tapa kila-in Pasien le a topha tungah kipeipi hi. 

6Ni tul le zani le sawmguh sung a kiva dingin Pasien in a bawlpiehsa mun 
khatah tua numei nu a tai hi. 

Michael in Gulhiempi Zo 

7Vantungah gal kidona ang om hi; Michael le ama’ vantungmite in gulhiempi a 
do uhi. Tua gulhiempi le vantungmite in zong a dokia vua, 

8ahi vangin gal lel uh ahi ziehin vantungah amate adingin mun a om nawn sih 
hi. 

9A gol mama gulhiempi, dawimangpa le Satan a kici leitung buppi a sol pa, 
tanglai gulpi lei ah kikhiesuh hi, ama pen a vantungmite tawh kikhiesuh hi. 

10Tua ciengin vantungah aw ngai mama khat ka za a, “Tu-in i Pasien’ hutdamna, 
a vanglietna, a gam le ama’ Messiah thuneina ang tung zo ta hi. Azieh pen i 
Pasien mai-ah i kithuopite sun le zana mawsah pa kikhiesuh zo ta hi. 

11Hizongle amate in Tuuno sisan zieh le amau’ teci panna thu ziehin ama a zo 
uhi. Azieh pen amate in sina a thuoh dongun a nuntahna nangawn uh a it sih 
uhi. 

12Tua hi a, no vantungte le a sunga tengte aw, kipah un! Ahi vangin leitung le 
tuipi in gimna a thuoh ding uhi, azieh pen dawimangpa in a hun a tom lamtah a 
thei ziehin lungthahna lienpi tawh na kung vuah ang peisuh hi!” a ci hi. 

Gulhiempi in Leitung Simkia 

13Tuaci’n gulhiempi in leitungah ama a kikhiehsuh zo lamtah a thei bepin ama 
in ta pasal a nei numei ang del hi. 

14Ahi vangin tua gulpi kung panin suohta-in hun khat, hunte, le hun lang sung a 
kiva nading ama’ mun ahi gamlahah a len thei nadingin a gol mama muvanlai’ 
hla ni tua numei kipie hi. 

15Tua ciengin tuikhang in numei a tawmang thei nadingin gulpi in a kam panin 
guntui bangin numei nu’ nua lamah tui a luongsah hi. 

16Ahi vangin lei in numei nu panpi a, a kam kahin tua gulhiempi in a kam pana 
a pusuoh guntui a hupkang hi. 

17Tua ciengin numei tungah gulhiempi thangpai a, Pasien’ thupieh a pomte, 
Jesu’ teci panna a pomte, le a omlai numei’ suonlehlahte sim dingin a kuonkhie 
hi. 

A Khatna Gamsa 

18Tua ciengin tuipi gei-a senel tungah gulpi a ding hi. 

Kilahna 13 

1Tuale ki sawm le lutang sagi a nei gamsa khat tuipi pana ang pusuoh ka mu hi; 
a kite tungah kumpi lukhu sawm omin, a lutangte tungah Pasien gensietna 
minte a om hi. 

2Tua ka gamsa mu pen kamkei tawh kibang a, a kengte vompi-a’ tawh kibangin, 
a kam humpinelkai’ kam tawh kibang hi. Tuale gulhiempi in a vanglietna, a 
kumpi topha, le a thuneina lienpi ama a pie hi. 

3A lutang khat in si nading za dongin liemma nei leh kilawm a, hinanle tuami si 
thei nading liemma pen damkia zo hi. Leitung bup in lamdangsa-in tua gamsa 
nua a zui uhi. 

4Gulhiempi in tua gamsa tungah thuneina a pieh zo tah ziehin amate in ama a 
bie vua, “Gamsa tawh a kibang koi om a, koi in ama do zo ding ahei?” a ci uhi. 

5Kiphatsahna le Pasien gensietna kammalte a gen nadingin tua gamsa tungah 
kam khat kipie a, a thuneina a zah hun ding hla sawmli le hla ni sung kipie hi. 

6Ama in Pasien a gensie dingin a kam kah a, ama’ min le ama’ tenna le vantunga 
a tengte zosie a gensie hi. 

7Misiengthote tungah galbawlin a zaw nadingin zong phalna kipie hi. Ama 
tungah phung namcin, micin, ham namcin le minam cin kipie a, 

8leitung piencil a kipanin a kigosa Tuuno’ hinna laibu sunga a min kigiel lo ahi 
leitunga teng mi zosie in ama a bie ding uhi. 

9Zah nading bil nei a koimapo in ngai un: 

10Saltang dinga ang kikai leh saltang ding ma-in na pei ding hi; namsau tawh mi 
na tha leh namsau ma tawh ang kithat ding hi. Tam sungah misiengthote’ 
thuohzawh na le upna kalh hi. 

A Nina Gamsa 

11Tua ciengin leitung pana ang pusuoh gamsa dang khat ka mu hi; ama in tuuno 
bangin ki ni nei a, gulhiempi bangin a ham hi. 

12Ama in amasa gamsa tangin thuneina zosie zang a, leitung le a sunga tengte 
in a si nading liemma a damsa tua gamsa masa pen a biesah hi. 

13Ama in a lien a lamdang limte bawl a, mi zosie’ mu-in vantung pan leitungah 
mei nangawn a kiesah hi. 

14Ama in amasa gamsa tanga a kibawlsah lim lamdangte tawh leitunga a tengte 
sol a, namsau tawh a liemsa hi napi a hingkia ahi gamsa’ lim khat a bawl 
nadingun amate thu a pie hi; 

15tua gamsa’ lim a ham thei nading le gamsa’ lim a bie lote a kitha thei nadingin 
tua gamsa’ lim sungah hu kimop hi. 

16Ama in a neu a lien, a zawng a hau, sila le sila lo, mi zosiete a zietlam khut ahi 
sihle a talpangah a ciemtesah hi. 

17Tuaci’n gamsa’ min ahi sihle a min’ nambat ahi ciemtena a nei lo poma in van 
lei thei loin zong zua thei lo hi. 

18Tami thu-ah pilna a kisam hi: Pilna a nei poma in tua gamsa’ nambat tuot 
taheh, bangzieh ahei cile tua pen mi khat’ nambat ahi hi. Tua nambat pen zaguh 
sawmguh guh ahi hi. 

Kilahna 14 

Tuuno le Mi 144,000 

1Tua ciengin ka khuodah leh Zion Muol tungah Tuuno a dingin na om hi! A 
talpang tung vua ama’ min le a pa’ min a kigiel mi tul za le tul sawmli le tulli 
zong ama tawh a omton uhi. 

2Tuale tui tampi ging bang le vanto ging tawh a kibang a ginngai mama aw khat 
ka za hi. Tua ka zah awging pen harp tumte in a harp lasahna uh a tum cienga 
awging tawh kibang a, 

3amate in kumpi topha mai, ganhing lite mai, le upate mai-ah la tha khat a sa 
uhi. Leitung pana a kitankhiesa mi tulza le tul sawmli le tul lite ci simlo koima 
dang in tua la sa thei lo hi. 

4Tam mite ahile numei tawh a bua ngai nai sih uhi, azieh pen amate tangval ahi 
uhi; tam mite in Tuuno’ peipeina ah a zui kawikawi uhi. Amate Pasien le Tuuno 
adingin a ga masa pente ahi vua, 

5a kam sung vuah zuouthu kici kimu loin paubanna a nei sih uhi. 

Vantungmi Thumte’ Thugen 

6Tua ciengin leitunga a teng mi namkim, be namkim, le mi zosie kungah 
kumtawn lungdamna thu phuongzah dinga van kimlai-a a leng vantungmi dang 
khat ka mu hi. 

7Nahpi tahin ama kiko a, “A thukhen nading hun ang tung ta ahi ziehin Pasien 
giing unlen, ama phat un; van le lei le tuipi le tuinahte a siem pa ama bie un,” a 
ci hi. 

8Tua ciengin a nina vantungmi dang khat in ei zui a, “Cim ta, a lien mama 
Babylon khuopi cim ta! Ama nu in a numei-pasal pahtatna tawh a kipawl 
lungthahna lenggazu minam zosie a dawnsah hi,” a ci hi. 

9Tua ciengin a thumna vantungmi dang khat in amate zui-in aw lienpi tawh, 
“Tua gamsa le a lim bie-in a talpang tung uh ahi sihle a khut tung vuah ciemtena 
khat a nga mite in, 

10Pasien’ thangpaina hai sungah bangma tawh kihal lo-a kisung Pasien’ 
lungthahna lenggazu zong a dawn ding vua, amate pen a siengtho vantungmite 
mai le Tuuno mai-ah meikuong le kaat tawh kibawlsie ding hi. 

11Amau’ kibawlsietna meikhu kumtawnin a kitungto valuh hi. Gamsa le a lim a 
bie mite le tua gamsa’ min ciemtena a nga tapo adingin sun ahi a, zan ahi zongin 
tawlngahna himhim a om sih hi,” ci-in a kiko hi. 

12Tami sungah Pasien thupieh a zui mite le Jesu’ upna a pom misiengthote’ 
thuohzawhna kalh hi. 

13Tuale vantung panin aw khat ka za a, “Tami giel in: Tu-a kipan TOPA sunga a 
site mi hampha ahi hi,” a ci hi. Hlagau in, “Hi hi,” a ci a, “A sepnate un amate 
nuazui ding ahi ziehin a nasep gimna uh panin a tawlnga ta ding uhi,” ci-in a gen 
hi. 

Leitung Anlahna 

14Tua ciengin ka khuodah leh meiilum kang khat na kai a, tua meiilum kang 
tungah Mihing Tapa tawh a kibang mi khat to-in, kham lukhu khat khu a, a khut 
sungah phieukawi hiem khat a tawi hi! 

15Biehinnpi panin vantungmi dang khat ang pusuoh a, meiilum kang tunga a to 
mipa nahpi tahin hlanin, “Leitung an lah hun ang tung zo ta ahi ziehin na 
phieukawi zang inlen at in, azieh pen leitunga ante min siengin kuotgawp ta hi,” 
a ci hi. 

16Tuaci’n meiilum tunga a to mipa in leitungah a phieukawi a vat kawikawi leh 
leitung atsa a suoh hi. 

17Tua ciengin biehinnpi panin vantung-mi adang khat ang pusuoh a, ama in 
zong phieukawi hiem khat ma nei hi. 

18Tua ciengin mei tunga thunei vantungmi dang khat maitam panin ang pusuoh 
a, phieukawi hiem tawi mipa nahpi tahin hlanin, “Lenggate min zo ta ahi ziehin 
na phieukawi hiem zang inlen, leitung lengga gui panin lengga bawhte khawm 
in,” a ci hi. 

19Tuaci’n vantungmi in leitungah a phieukawi a vat kawikawi a, lenggate 
khawmin Pasien’ thangpaina lengga cilna phuolah a pai hi. 

20Khuopi pulamah lengga kicil a, tua lengga cilna phuol panin sisan luongin, tai 
zani bang a gamlatna dongah sakol kamkai cieng banin a luong hi. 

Kilahna 15 

A Nukhia pen Gimna Sagi tawh Vantungmite 

1Tua ciengin vantungah a cizat huoi le a lien mama lim dang khat ka mu a, tua 
khu a nukhia pen gimna nam sagi a tawi vantungmi sagite ahi uhi, azieh pen 
amate tawh Pasien’ thangpaina a tawp ahi ta hi. 

2Tuale mei tawh a kihal limlang tuipi bang dan khat ka mu a, gamsa le ama’ min 
le ama’ nambat tunga guolzote in a khut vuah Pasien’ lasahna harp-te tawi-in 
tuipi limlang gei-ah a ding uhi. 

3Amate in Pasien’ nasem Moses’ la le Tuuno’ la a sa uhi: Vanglien TOPA Pasien 
aw, na nasepte lienin cizat a huoi hi! Minamte’ Kumpipa aw, na lampite 
thumanin thutang hi! 

4 TOPA aw, koi in nang hing giing loin, na min hing phat lo ding ahei? Azieh pen 
nang beh na siengtho hi. Na thukhennate kilah zo ahi ziehin minam zosie hing 
pei-in nangma mai-ah ang bie ding uhi,” a ci uhi. 

5Tua zaw ciengin ka khuodah leh vantunga teci panna puonbuh ahi biehinnpi 
honsa-in om a, 

6biehinnpi sung panin gimna sagi tawh vantungmi sagite ang pei vua, a vam 
lihleh saihadiel puon silin kham kawnggah tawh a awm a gah uhi. 

7Tua ciengin ganhing lite sung panin khat in vantungmi sagite, kumtawna a 
hingzing Pasien’ thangpaina a dim kham hai sagi a pie hi; 

8tuale Pasien’ minthanna le a vanglietna panin meikhu in biehinnpi sung teng 
dim a, vantungmi sagite’ gimna sagi a ven masangsie tua biehinnpi sungah 
koima lut thei lo hi. 

Kilahna 16 

Pasien’ Thangpaina Haite 

1Tua ciengin biehinnpi panin a gin ngai mama aw khat in vantungmi sagite 
kungah, “Pei unlen leitungah Pasien’ thangpaina hai sagite va buo ta un,” a ci ka 
za hi. 

2Tuaci’n vantungmi amasa pen pei-in leitungah a hai a buosuh leh gamsa 
ciemtena a nei le ama’ lim a bie mite tungah a kidahhuoi hima huoisie a tung hi. 

3Vantungmi a nina in tuipi tungah a hai a buosuh leh tua tuipi pen misite’ sisan 
tawh kibang a, tuipi sunga a om hinna a nei ganhing zosie a sigam sieng hi. 

4Vantungmi a thumna in gunte le tuinahte tungah a hai a buosuh leh tuate sisan 
a suoh sieng hi. 

5Tuale tuite’ a uh vantungmi in, “Nang tulaitaha om, a omsa, Siengtho Pa aw, 
tam thu teng na khen ziehin nang na thutang hi; 

6amate in mi siengthote le kamsangte’ sisan a luonsah ziehun, a thuoh ding vua 
a kilawm bangin a dawn ding uh sisan na pie zo hi!” a ci hi. 

7Tuale maitam in, “Hi hi, Vanglien TOPA Pasien aw, na thukhente manin thutang 
hi!” ci-in a dawnkia ka za hi. 

8Vantungmi a lina in ni tungah a hai a buosuh leh, ni in amate mei tawh a 
halgawp thei nadingin phalna kipie hi. 

9A sa mama mei in amate lieu gawp a, hizongle amate in tam gimnate tunga 
thunei ahi Pasien’ min a gausam vua, kisiakia nuom loin ama a phat nuom sih 
uhi. 

10Vantungmi a ngana in gamsa’ kumpi topha tungah a hai a buosuh leh ama’ 
gam teng khuo a miel hi; mite in na a sah ziehun a lei uh a pet vua, 

11tuale a thuoh uh natnate le a himate ziehun van Pasien a gausam vua, a 
gamtatna uh panin a kisia tuom sih uhi. 

12Vantungmi a guhna in Eupharates gun golpi tungah a hai a buosuh leh 
nisuona lam panin kumpite peina lam siel khol dingin tua tui a gawkang hi. 

13Tuale gulhiempi’ kam sung, gamsa’ kam sung, le zuou thei kamsangpa’ kam 
sung panin ukeng tawh a kibang a gilo hlagau thum ang pusuoh ka mu hi. 

14Tamte pen na lamdang bawl dawite’ hla ahi a, leitung buppi-a om kumpite 
kungah pei-in, Vanglien Pasien’ ni thupi ni-a gal do dingin amate a kaikhawm 
dinga kuon ahi uhi. 

15( “En un, guta bangin kang pei ding hi! A guohtangin pei-in a muolpho lo 
nadingin khanglo zing a, puon a sil pa pen thupha nga ahi hi,” a ci hi.) 

16Hebrew hamin Harmagedon a kici munah amate in kumpite a khawm uhi. 

17Vantungmi a sagina in huilahah a hai a buosuh leh biehinnpi sung kumpi 
topha panin aw ngai mama khat ang ging a, “Man zo hi!” a ci hi. 

18Tuale tun ang phe a, van ang to-in keh ang kie a, nahpi-in zil ang lingin gielpi 
ang kie hi. Leitunga mite a opzaw a kipanin tua bang zil linna a om ngai nai sih 
hi. 

19Khuopi lien khen thum kisuo-in, minamte’ khuopite a cimmang hi. Pasien in 
a lien mama Babylon a phawh a, ama’ lungsona lenggazu-hai ama a pie hi. 

20Tuikul zosie taimang siengin muolte kimu nawn lo hi. 

21Van panin mite tungah pound zakhat ta a gih giel golpite kiesuhin, gielpi 
gimna ziehin amate in Pasien a gausam za ding dongin tua gimna zauhuoi 
mama hi. 

Kilahna 17 

A Lien Numei Pahtat le Gamsa 

1Tua ciengin hai sagi a tawi vantungmi sagi hing pei-in keima kungah, “Hing pei 
in, tuipi tampite tunga a to a lien numei pahtat nu tunga thukhenna kang lah 
ding hi. 

2Leitung kumpite in ama nu tawh pahtatna a bawlton vua, leitunga teng mite in 
amau’ pahtatna lenggazu a kham uhi,” ei ci hi. 

3Tuaci’n ama in hlagau tawh gamlahah ei puomang a, lutang sagi le ki sawm a 
nei, gensietna minte tawh a kidim a sandup gamsa tunga a to numei khat ka mu 
hi. 

4Tua numei in a sandup le a ausan puonte silin, kham, suongmanphate le tui 
kepte tawh kizem a, a kidahhuoi nate le a pahtatna a niehte tawh a kidim kham 
hai khat a khutah a tawi hi. 

5Tuale a talpang tungah: “A lien Babylon khuopi, numei pahtatte le leitunga a 
kidahhuoi nate’ nu,” ci-in a thuthuh min khat kigiel hi. 

6Tua numei in misiengthote’ sisan le Jesu tunga teci a pang mite’ sisan khamin 
a om ka mu hi. Keima in tua nu ka mu ciengin lamdang ka sa mama hi. 

7Hizongle vantungmi in keima kungah, “Bang dinga lamdang na sah ahei? Tua 
numei le lutang sagi le ki sawm a nei, ama nu a puo gamsa tawh kisai thuthuh 
na kungah kang gen ding hi. 

8Tua na mu gamsa pen nidangin om ngai-in tu-in om nawn lo hi., mong nei lo 
lei kawhawm panin a pusuoh dingin ang kisa a, tuale sietna thuoh dingin a pei 
ding hi. Tua gamsa pen om ngai zo a, tu-in om nawn lo napi ang peikia ding ahi 
ziehin leitung kisiem cila kipanin hinna laibu sunga a min a kigiel kha lo 
leitunga teng mite in tua gamsa a mu ciengun lamdang a sa ding uhi. 

9“Tami thu-ah lungsim pilna kisam hi: Lutang sagite pen tua numei nu tona 
muol sagite ahi hi; kumpi sagite zong ahi vua, 

10tuate lahah nga pua zo a, khat om lai a, adang khat pen ang pei nai lo hi; ama 
ang pei ciengin bakhat sung beh kip ding hi. 

11Khatvei a omsa, tu-in a om nawn lo gamsa pen kumpi gietna hi napi, kumpi 
sagite-a’ zong hi vanuh a, tuaci’n ama sietna ah a pei hi. 

12Na mu ki sawmte pen kumpi gam a nga nai lo kumpi sawmte ahi vua, hizongle 
amate in tua gamsa tawh kumpite bangin nai khat sung thuneina a nga ding uhi. 

13Tua teng kithutuohin a vanglietna ule a thuneina uh tua gamsa tungah a pie 
uhi; 

14amate in Tuuno a do ding vua, Tuuno in amate a zo ding hi, azieh pen ama 
topate’ TOPA le kumpite’ Kumpipa ahi a, ama tawh a omton mite ahile a 
kihlansa, a kiteelsa, le a muonhuoi mite vive ahi uhi,” ei ci hi. 

15Tuale ama in keima kungah, “Na musa tua numei pahtat nu tona tuite pen 
mite, mihonpite, minamte, le ham namcinte ahi hi. 

16Na musa ki sawmte le tua gamsa in numei pahtat nu a muda ding uhi; amate 
in tua nu’ neisa zosie lahpiehin a guohtangin a omsah ding vua, a sa ne-in mei 
tawh a haltum ding uhi. 

17Bangzieh ahei cile Pasien’ kammalte a tangtun masangsie, ama’ lungtup a sem 
dingin kithukimin tua gamsa tungah a kumpi gam uh a pieh nadingun Pasien in 
amate lungsim sungah tua thu koi zo hi. 

18Tua na mu numei pen leitung kumpite a uh khuopi lien ahi hi. 

Kilahna 18 

Babylon Khuopi Cipna 

1Tami zaw ciengin vantung panin thuneina lienpi a nei vantungmi dang khat 
ang kumsuh ka mu hi; ama’ thupina tawh leitung a salvah hi. 

2Ama nahpi tahin kiko a, “A lien Babylon khuopi kicim, kicim! Dawite’ tenna 
mun suoh zo ta a, hlabua zosie’ zuolna mun, a nieh va namcin’ zuolna mun, a 
kidahhuoi le a mudahuoi gamsa namcin’ zuolna mun suoh zo hi. 

3Azieh pen ama’ pahtatna zieha thangpaina zu khu minam zosie in a kham zo 
ta vua, leitung kumpite in ama nu tawh pahtatna a bawl vua, leitung sumbawlte 
in tua nu’ nopsahna a haulaw uhi,” a ci hi. 

4Tua ciengin van panin awging dang khat ka za a, “Ka mite aw, a mawnate 
sungah kihalin, a gimnate na thuohpi lo nadingun, tua nu kung panin hing 
peikhie un. 

5Azieh pen tua nu’ mawnate in vantung banin kiciengto a, Pasien in ama nu’ 
khielnate, a phawh zo hi. 

6Ama nu in note ang bawl bangin ama nu tungah zong bawl unlen, ama nu’ 
gamtatnate a za ni-in thuhkia un; ama in a hal hai sungah ama adingin a za ni-a 
a cia zu halpieh un. 

7Ama le ama kisielin a noptat zaza, bawlsietna le dan a ama nu pie un. Ama nu 
in a lungsim sungah, ‘Kumpi nu bangin ka uh hi; kei meigong ka hi sih a, dana 
ka thuoh ngai sih ding hi,’ ci hi. 

8Tua ahi ziehin ni khat thu-in ama nu gimnate ahi, pul natna, kaana, le kielpi- 
ang tung ding a, mei tawh ama nu kihaltum ding hi. Azieh pen ama nu thu a 
khen TOPA Pasien a vanglien hi. 

9Ama nu tawh pahtatna bawlin a noptatton ahi leitung kumpite in a kihalna 
meikhu a mu ciengun ama nu kaa-in a mau ding uhi; 

10ama nu’ thuohna giingin a gamlapi-ah a ding ding vua, “Kadei, kadei, khuopi 
lien, a vanglien khuopi Babylon! Nai khat sungin na tungah thukhenna ang tung 
zo hi,” ci ding uhi. 

11Leitung sumbawlte da-in ama nu a kaa ding uhi, azieh pen a summet bawlna 
vante ahi 

12kham, ngun, suong manphate, le tuikepte, saihadiel puon, a ausan, nai puon 
le puon sandupte, sing namtui namcin, saiha tawh a kibawl na namcin, a 
manpha singgai namcin, sumngo, sia le, suongngo, 

13cinnamon sing namtui, gimnamtui, halnamtui, myrrh panamtui kha, 
panamtui, lenggazu, oliv sathau, bawnghon le tuuhon, sakol le sakol leengte, 
silate, le mihing nuntahnate koima in lei nawn lo hi. 

14Na kung panun na lunggul uh gate peimangin, sil tuituoh le sil thupi zosie 
maimang ta a, kimu ngai nawn lo ding hi!” a ci uhi. 

15Tua nu kung panin a nga uh tami vante tawh a hau sumbawlte in ama’ 
thuohna ziehin amate zau-in gamlapi ah dingin da-in nahpi-in a kap ding vua, 

16“Kadei, kadei, saiha diel puon, puon ausan le puon dupsante silin, kham, 
suong manphate, le kep suongte tawh a kizem ngai khuopi lien! 

17Tam haunate zosie nai khat sungin a maimang dawh ta’n! a ci uhi. Tuale 
tembaw uhte zosie, tembaw tawh khuolzinte, tembaw nasemte, tuipi tunga 
summet bawlte zosie gamlapi ah dingin 

18ama nu kihalna meikhu a mu ciengun, “Tami khuopi tawh a kibang bang 
khuopi om ahei?” ci-in a kiko uhi. 

19A kaa a mau kawmun a lutung vuah leivui the-in, “Kadei, kadei, tuipi tunga 
tembaw nei zosie in ama nu citheina zieha a haulaw uh, khuopi lien khu! Nai 
khat sungin a maimang ta hi. 

20Vantung le no mi siengthote, sawltahpite, le kamsangte aw, ama nu ziehin 
kipah un, azieh pen Pasien in ama nu tungah note adingin thukhenna pie zo hi,” 
a ci uhi. 

21Tua ciengin a thahat vantungmi khat in an gawina suong tawh a kibang suong 
golpi khat la-in tuipi sungah sepsuh a, “Babylon khuopi lien khu tam bangin 
nahpi-in kisepsuh ding a, a kimu nawn sih ding hi; 

22nang sungah harp lasahna gingte, lasate’ awgingte, theile tumte awging le 
pengkul gingte, kiza nawn lo ding hi; na sungah khutsiem nasemte khat zong 
kimu nawn loin, na sungah an gawina gingte kiza nawn lo ding hi; 

23na sungah meivah zong a kivah nawn sih ding a, na sungah mopi pa le motha 
nu’ awging kiza nawn lo ding hi. Bangzieh ahei cile na sumbawlte uh, leitunga 
miliente ahi vua, na ai utawh mi nam zosie a kisolmang sieng hi. 

24Nangma sungah kamsangte, mi siengthote, le leitunga thana a thuoh zosie’ 
sisan kimu zo hi,” a ci hi. 

Kilahna 19 

Vantungah Kipahna 

1Tami zaw ciengin vantungah mihon tampite’ awging tawh a kibang khat ka za 
a, Hallelujah! Hutdamna, minthanna, le vanglietna eite’ Pasien-a’ ahi hi, 

2azieh pen ama’ thukhennate thumanin thutang hi; ama in a pahtatna tawh 
leitung a siesah numei patat nu tungah thukhen zo a, ama’ nasemte’ sisan ziehin 
ama nu tungah phu a la zo hi,” a ci hi. 

3Amate in khatvei, “Hallelujah! Ama nu’ kihalna meikhu kumtawnin a kato hi,” 
a ci uhi. 

4Upa sawmni le lite le ganhing lite kunin kumpi topha tunga a to Pasien a bie 
vua, “Amen, Hallelujah!” a ci uhi. 

5Kumpi topha panin aw khat ang ging a, “No a nasemte zosie, no ama a zatah a 
neu a lien in, i Pasien phat un,” a ci hi. 

6Tua ciengin keima in tui tampi gin le a gin ngaih keh kieh tawh a kibang mi 
honpite’ awging bang khat ka za a, “Hallelujah! Azieh pen a vanglien 
i TOPA Pasien in a uh zo ta hi. 

7Eite in lungdam kipahin ama i phat ding hi, bangzieh ahei cile Tuuno mopi hun 
ang tung ta a, kithawisa-in a monu om zo hi. 

8Ama tungah a sieng le a vam lihleh saihadiel puon kipie zo hi,” a ci uhi. 
Bangzieh ahei cile saihadiel puon pen mi siengthote’ gamtatna dihte ahi hi. 

9Tuale vantungmi in keima kungah, “Tami giel in: tuuno mopi pawi-a a kihlan 
mite mi hampha ahi hi,” ei ci hi. Tuale ama in keima kungah, “Tamte pen a 
thuman Pasien’ kammalte ahi hi,” ei ci hi. 

10Tua ciengin ama bie dingin a ke phungah ka bawh a, hinanle ama in kei 
kungah, “Tam bang bawl sin! Kei pen nang le Jesu teci panna a pom na kithuopi 
mite tawh na semton ka hi bo hi. Pasien bie zaw’n! Bangzieh ahei cile tua 
Jesu’ teci panna pen kamsanna’ lungsim ahi hi,” ei ci hi. 

Sakol Kang Tunga Tuong Pa 

11Tua ciengin vanpi ang kihong ka mu a, sakol kang khat a om hi! A tunga tuong 
pa min pen a Citah le a Thuman kici a, ama in dihna tawh thukhenin gal a bawl 
hi. 

12A mittangte meikuong bang a, a lutungah kumpi lukhu tampitah khu hi; ama 
simlo koima in a thei lo min khat ama tungah kigiel hi. 

13Ama in sisan sunga a kidie puontuol sil a, ama’ min pen Pasien’ Thu kici hi. 

14Vantung galkapte in a siengtho le a vam saihadiel puon a sil vua, sakol kangte 
tungah tuongin ama a zui uhi. 

15Minamte a satpai dingin a kam sung panin namsau hiem khat ang pusuoh a, 
ama in sia ciengkhut khat tawh amate a uh ding hi; vanglien Pasien thangpai-in 
a lungsona ahi lengga suhna ama in tuoncil ding hi. 

16Ama in a puontuol tung le a phei tungah, “Kumpite’ kumpipa le tote’ TOPA,” ci-
a kigiel min nei hi. 

Gamsa le Ama’ Galkapte in Gallel 

17Tua ciengin ni sunga a ding vantungmi khat ka mu a, ama in aw ngaitah tawh 
vankimlai-a leng va zosie hlanin, “Hing pei un, a thupi Pasien’ nitah ankuong 
luina ah hing kikhawm unlen, 

18kumpite’ sa, galkapmangte’ sa, mi thahatte’ sa, sakolte le a tunga tuongte’ sa- 
mi zosiete’ sa, suohta mi le silate a kipanin a neu a lien zosiete’ sa ne dingin hing 
kikhawm un,” a ci hi. 

19Tua ciengin sakol tunga tuong pa le a galkapte sim dinga amau’ galkapte a 
kaikhawm gamsa le leitung kumpite ka mu hi. 



2180 

 

 
Zo Bible 

© 2018 Bible Society of Myanmar. 
 

 
 

 

20Tua gamsa le ama opna munah na lamdangte bawlna tawh gamsa ciemtena a 
nga mite le ama’ lim a biete a sol kamsang zuoupa tawh ama a kiman ton hi. 

21A omlai teng pen sakol tunga tuong pa’ kam sung pana a pusuoh namsau in 
that sieng a, va zosie in amau’ sa khamtahin a ne uhi. 

Kilahna 20 

Kum Tul Khat 

1Tua ciengin vantung panin vantungmi khat hing kumsuhin a khutah mong nei 
lo kawhawm honna tawhtang le siakhau golpi khat a tawi ka mu hi. 

2Ama in Dawimangpa le Satan a kici tanglai gulpi ahi gulhiempi manin kum 
tulkhat sung hencip a, 

3kuohawmpi sungah sepsuhin kum tulkhat a tawp masangsie minamte a sol 
nawn lo nadingin tawh kilin ama tungah a ciemte hi. Tua zaw ciengin bakhat 
sung ama kihla ding hi. 

4Tua ciengin kumpi tophate ka mu a, tuate tunga a tote tungah thukhen nading 
aana kipie hi. Jesu tunga teci panna le Pasien’ thu zieha ngawngtanna a thuohte’ 
hlate zong ka mu hi. Amate in gamsa ahi a, a lim ahi zongin bie loin, a talpang 
tung vuah ahi a, a khut tung vuah ahi zongin gamsa ciemtena zong a nga sih uhi. 
Amate ang hingkia vua, Khris tawh kum tulkhat sung a mangton uhi. 

5(Kum tulkhat a tawp masangsie a omlai misite a hingkia nai sih uhi.) Tami pen 
thawkiana masa pen ahi hi. 

6Thawkiana masa sunga a kihalte pen mi hampha le mi siengthote ahi uhi. Tua 
mite tungah nivei sina in thu a nei nawn sih a, tuale mahin amate pen Pasien le 
Khris’ siempute ahi ding vua, ama tawh kum tulkhat sung a mangton ta ding 
uhi. 

Satan’ Kisietna 

7Kum tulkhat a tawp ciengin a thongkiehna panin Satan kihla ding a, 

8Gog le Magog kici lei kiuli-a minamte sol dingin kuonkhie ding a, a galsimpi 
dingin amate a kaikhawm ding hi. Amate ahile tuipi gei-a senel za-in a tam uhi. 

9Leitung maitang dimin amate a kuon vua, misiengthote’ giephuol le a it a 
khuopi a kimkot uhi. Tuale vantung panin meikuong ang kiesuhin amate a 
haltum sieng hi. 

10Amate a sol dawimangpa pen gamsa le kamsang zuou pa opna mun, kaat le 
meilipi sungah kikhiesuh a, tuaci’n amate sun le zanin kumtawn bawlsietna 
kithuohsah den ding hi. 

Misite Thu Kikhen 

11Tua ciengin a lien kumpi topha kang khat le a tunga to pa ka mu hi; ama opna 
mun panin leitung le vantung taimang a, ama gel adingin mun kimu zo lo hi. 

12Tuale kumpi topha mai-a a ding a sisa a lien a neu ka mu a, tuaci’n laibute 
zong kiphen hi. Hinna laibu ahi laibu dang khat zong kiphen hi. A sisate tungah 
a gamtatnasate uh laibu sunga kiciemte tawh kizui-in thu kikhen hi. 

13Tuipi in a sunga om misite puohto-in, Sina le Misi khuo in zong amate sunga 
om misite hing puohto a, a sepnasa uh tawh kizui-in a unpi-un amate tungah 
thu kikhen hi. 

14Tua ciengin meilipi sungah Sina le Misikhuo kikhiesuh hi. Tami meilipi pen 
sina nina ahi hi. 

15Hinna laibu sunga a min kigiel kha lo poma tua meilipi sungah kikhiesuh hi. 

Kilahna 21 

Van Tha le Lei Tha 

1Tua ciengin van tha le lei tha khat ka mu hi; azieh pen van masa le lei masa 
mangmai zo a, tuipi zong a om nawn sih hi. 

2Motha khat a pasal adingin a kizemsa-in a kithawi bangin vantung Pasien kung 
panin ang kumsuh khuopi siengtho ahi Jerusalem tha ka mu hi. 

3Tuale kumpi topha panin awging ngai khat ka za a, “En in, mihingte lahah 
Pasien’ inn a om ta hi. Amau’ Pasien ahi dingin amate tawh ama a tengton ding 
hi; amate pen ama’ mite hi ding a, Pasien mama amate tawh a omton ding hi; 

4ama in amau’ mit panin a hlitui zosie uh a siapieh ding hi. Sil masate maimang 
zo ahi ziehin, Sina kici a om nawn sih ding hi; dana, kaana, le natna cite zong om 
nawn lo ding hi,” a ci hi. 

5Tuale kumpi topha tunga a to pa in, “En in, sil bangkim a tha-in ka bawl hi,” a 
ci hi. Ama in, “Tami thute muontahin thuman ahi ziehin giel in,” ei ci lai hi. 

6Tua ciengin ama in keima kungah, “Kizo ta hi! Kei pen Alpha le Omega, a 
kipatna le a tawpna ka hi hi. Keima in a dangta mite tungah hinna tuinah panin 
tui a hlawn-in ka pie ding hi. 

7A guolzo mite in tami nate luo ding a, tuaci’n kei pen amau’ Pasien ka hi ding 
a, amate, keima’ tate ahi ding uhi. 

8Ahi vangin a meipuote, upna nei lote, a lampielte, tuolthatte, numei-pasal 
pahtatte, aisante, milim biete, le zuou thugen zosiete om nading mun pen sina 
ahi kaat tawh kihalna mun meilipi sung hi ding a, tua pen sina nina ahi hi,” ei ci 
hi. 

Jerusalem Khuo Tha Mangmuna 

9Tua ciengin a nukhia pen gimna sagite a dima om hai sagi a tawi vantungmi 
sagite sung panin khat hing pei-in keima kungah, “Hing pei in, Tuuno’ zi ahi 
motha nu kang lah ding hi,” ei ci hi. 

10Tuale hlagau tawh a gol mama muol sangpi khatah ei peipi a, vantung Pasien 
kung pana ang kumsuh a siengtho Jerusalem khuopi ei lah hi. 

11Tua khuopi in Pasien’ minthanna vang nei-in, a tanna dan pen a cieu mama 
suongmanpha le Jasper suongmanpha tawh kibang a, crystal suongmanpha 
bangin sieng kilkel hi. 

12A gol mama kul sangpi nei a, tunkot sawm le ni nei-in, tua tunkotte ah 
vantungmi sawm le ni om a, tunkotte tungah Israel minam sawm le nite’ min 
kigiel hi. 

13Nisuona lamah tunkot thum, leilu lamah tunkot thum, leitaw lamah tunkot 
thum, nitumna lamah tunkot thum ci bangin a om hi. 

14Tua khuopi kulpi in suong tawpha sawm le ni nei a, tuate tungah Tuuno 
sawltahpi sawm le nite’ min a tuong hi. 

15Ei hopi vantungmi in khuopi le a tunkotte, a kulpite te nadingin kham a 
kibawl tena ciengpum khat nei hi. 

16Tua khuopi in ning li nei a, adung avai kikim hi; tuale ama in a ciengpum tawh 
tua khuopi a te leh, tai tul le tai zanga pha hi; adung avai le a sanna kikim hi. 

17Ama in a kul zong te a, vantungmi in mihing te banga a te ahi a, tong za le tong 
sawmli le tong li a pha hi. 

18A kul pen Jasper suongmanpha tawh kilam a, a khuopi pen kham citah tawh 
kilamin limlang bangin sieng kilkel hi. 

19Khuopi kul suong tawphate pen suongmanpha namcin tawh kizem hi; a masa 
pen Jasper suongmanpha hi a, a nina sapphire, a thumna agate, a lina emerald, 

20a ngana onyx, a guhna carnelian, a sagina chrysolite, a gietna beryl, a kuona 
topaz, a sawmna chrysoprase, a sawm le khatna Jacinth, a sawm le lina 
amethyst suongmanphate ahi hi. 

21Tuale tunkot sawm le nite pen tuikep suong sawm le ni tawh kibawl hi a, 
tunkot khatta pen tuikep suong khatta ma tawh kibawlin, khuopi lampi pen 
kham citah tawh kibawl hi a, limlang bangin a pailetin kimu thei hi. 

22Tua khuopi sungah biehinnpi ka mu sih hi, bangzieh ahei cile 
Vanglien TOPA Pasien le Tuuno pen tua khuopi’ biehinnpi ahi ta hi. 

23Pasien’ minthanna vang pen ama’ khuovah hi a, a meivah zong Tuuno hi zo ta 
ahi ziehin tua khuopi tanvah dingin ni tang le hla tang zong a kisam sih hi. 

24Ama’ khuovah tawh minamte lam a pei ding vua, leitung kumpite in zong tua 
khuopi sungah a minthanna uh ang peipi ding uhi. 

25Sun lai-in tua khuopi tunkot kikha ngai lo ding a, khum munah zan hun kici a 
om ngai nawn sih ding hi. 

26Mite in tua khuopi sungah minamte’ minthanna le patawinate ang peipi ding 
uhi. 

27Ahi vangin tua sungah a siengtho lo bangma lut thei lo ding a, a kidahhuoi le 
zuouphuote khatpo zong lut thei loin, Tuuno hinna laibu sunga a min kigielte 
beh lut thei ding uhi. 

Kilahna 22 

Hinna Gunpi 

1Tua ciengin vantungmiin Pasien le Tuuno topha pana ang luongkhie, crystal 
suongmanpha banga a cim kilkel hinna guntui ei lah a, 

2tua pen khuopi lampi laikimah a luongsuh hi. Tua gun pang tuohah ga nam 
sawm le nam ni a nei hinna singkung po a, hla sielin ga hi; tua singkung a tete 
pen minamte damna ding ahi hi. 

3Khum munah samsiet mi koima kimu kha nawn lo ding hi. Ahi vangin tua 
sungah Pasien le Tuuno’ topha om ding a, a nasemte in ama a bie ding uhi; 

4amate in ama’ maitang a mu ding vua, a talpang tung vuah ama’ min a tuong 
ding hi. 

5Zan hun ci om nawn lo ding a, Pasien pen amau’ khuovah hi ta ding ahi ziehin 
amate in meivah tang le ni tang kisam nawn loin kumtawnin a mang den ta ding 
uhi. 

6Ama in keima kungah, “Tami thute pen muontah a, thuman ahi hi, bangzieh 
ahei cile kamsangte hlagau ahi TOPA Pasien in a nasemte tungah ang tung bai 
ding thute a lah dingin a vantungmi a sawl zo hi,” ei ci hi. 

7“En in, kang pei bai ta ding hi! Tami laibu sunga kamsanna thute a zui pa mi 
hampha ahi hi,” ei ci hi. 

Thukhupna le Thupha Piehna 

8Keima John pen tami thute za-in a mu pa ka hi hi. Tuate za-in ka mu ciengin 
keima kunga tuate ei lah vantungmi kephungah a bie dingin ka bawhsuh hi; 

9ahi vangin ama in keima kungah, “Tam bang bawl sin! Nang le kamsang na 
kithuopite tawh nasemton khat ka hi bo hi. Pasien bie zaw’n!” ei ci hi. 

10Tuale ama in keima kungah, “A hun ang nai ta ahi ziehin tami laibu sunga 
kamsanna thute khacip sin. 

11Sietna bawlpa in bawl lai hinlen, a niehte nieh lailai-in, midihte dih suoh 
hinlen, a siengthote siengtho suoh ta uheh,” ei ci hi. 

12“En in, kang pei bai ta ding hi! Mi zosie a gamtatna uh tawh kizui-in a thuhkia 
dingin keima kungah ka thaman a om hi. 

13Kei pen Alpha le Omega, amasa pen le a nukhia pen ka hi a, a kipatna le a 
tawpna zong ka hi hi. 

14Hinna singkung nei thei nading le tunkotte panin khuopi sung lut nading thu 
nei thei nadinga a puontuol uh a sawpsiengte mi hampha ahi uhi. 

15A pulamah uite, bum tawite, numei-pasal pahtatna bawlte, tuolthatte, milim 
biete, le zuouphuo nuomsa-in zuouthu gente zosie a om uhi. 

16“Keima Jesu in hlattuom pawlpite ading tami teci panna thu na kunga ang gen 
dingin ka vantungmi kang sawl hi. Keima pen David’ zungpi le a suon ahi, 
zingsol ka hi hi,” ei ci hi. 

17Hlagau le motha in “Hing pei ta’n,” a ci uhi. Tuale a za zosie in, “Hing pei ta’n,” 
ci ta uheh. A dangta zosie hing pei uheh. A dei zosie in hinna tui a hlawn-in hing 
la uheh. 

18Keima in tami laibu sunga kamsanna thu a za zosie kang hilkhol hi: Mi khatpo 
in tuate a belap leh Pasien in zong tami laibu sunga kigielsa gimnate tua mipa 
tungah a belap ding hi. 

19Mi khatpo in tami kamsanna laibu sunga thute a lahkhiet leh, Pasien in zong 
tami laibu sunga kigielsa ahi hinna singkung le khuopi siengtho sunga tua mipa 
nga ding satanh a lahpieh ding hi. 

20Tami thute teci a pang mipa in, “Kang pei bai tahtah ta ding hi,” ei ci hi. 
Amen. TOPA Jesu aw, Hing pei ta’n! 

21Misiengtho zosiete tawh TOPA Jesu’ hepina hing om taheh. Amen. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


